
Dioslap tulaelt ampathat, thatbaxobej 
(Jn 1.1‑3; 1 Co 15.45‑47; 2 Co 4.6; Heb 11.3; Stg 3.8‑9)

1 �1 Akaseskolaxtat, tʉadut wʉt, ampathat, thatbaxobej chiekal ijil. Jawʉt, 
Dioskal. Do jawʉt, Dioslap tulaelt that, thatbaxobej.

2  Akaseskolaxtat Dios tulaelt wʉt that, japox that kabʉanchi-elfʉkox, 
me-ama amwʉtjel. Thatxot chiekal ijil. Thatmatwʉajtat chiekal minkal
fʉk. Japoxthatlap xabich min fʉniachkolaxtat okpox. Minmatwʉajtat xabich 
itkʉaꞌnik. Itliakax chiekal ijil. Jawʉt, Dios pej-espíritu dach daduili min 
matwʉajtat.

3  Do jawʉx, Dios jʉm-aech ampox: “¡Nej nalaels itliakax!” —aech Dios.
Do jawʉt, chalechal itliakax nalaelt itliakaliajwa that. 4  Dios taen wʉt 

itliakax, xabich pachaempox, Dios pejlel dijan itliakax. Itkʉataxbej pejlel 
dijanpon. 5  Dios japox is wʉt, jʉm-aechon ampox: “Itliakax pawʉlaxael 
‘matkoi’. Itkʉatax pawʉlaxael ‘madoi’” —aech Dios. Jasoxtat Dios tulaelt that 
matxoelamatkoitat.

6-7 Dolisidoꞌ, segundo-matkoi wʉt, Dios jʉm-aech ampox: “¡Nej nadiajneꞌ 
marmin! ¡Japamin, namanaliajwa thatbaxoxotse!” —aech Dios.

Dios japox jʉm-aech wʉt, marmin nadijan koloeyaxliajwa, asamin namana
liajwa thatbaxoxotse, asamin namanaliajwa marxot ampathatxotbej.

8  Dios wʉlduw xanjʉpax namanpox athʉxotse “thatbaxo”. Jasoxtat Dios 
tulaelt japoxan segundo-matkoi.

9-10 Do kandiawa wʉt, tercer-matkoi wʉt, Dios jʉm-aech ampox: “¡Sat nej 
nakolsman marxot!” —aech Dios satliajwa, marxotdikpox.

Jawʉt, sat pinjiyax nakosin marxotsin. Japoxlap Dios wʉlduw “that”. Pin
jiyax min kaweta namanpox. Japoxbej Dios wʉlduw “mar”.

Dios taen puexa chiekal wepachaemspox tulaeltpoxan. 11 Do jawʉt, Dios 
toꞌa nejmach naboelaliajwa, pa-ʉthanpi, naechan pabaechanpiliajwa. Jawʉt, 
jʉm-aechon ampox: “¡Puexa chiekal naboelim, nejmachpa-ʉthanpiliajwa, 
naechan nejmachpabaechanpiliajwabej!” —aech Dios, japoxan toꞌa wʉt.

Jasoxtat Dios jʉm-aech wʉt, puexa chiekal naboela. 12  Thatxot xabich 
nejmach naboela pa-ʉthanpiliajwa. Xabich nejmachbej naboela pabaechan
piliajwa. Dios japoxan taen wʉt, xabich nejchachaemilon, puexa chiekal 
pachaem xot. 13  Jasoxtat Dios tulaelt tercermatkoitat. 14-15 Do kandiawa wʉt, 
cuartomatkoitat wʉt, Dios pejme jʉm-aech ampox: “¡Naduꞌe juimt, matkoi
pijnamliajwa, thatbaxoxot pomatkoicha itliakaliajwam! ¡Naduꞌebej juimt, 
madoipijnamliajwa, itliakaliajwam madoi! Jasoxtat japox koloeyax Dios 

diajan. Juimt matkoipijinliajwa itliakaliajwa matkoi. Juimt madoipijinliajwa
bej itliakaliajwa madoi. Jasoxtat jiw chiekal matabijsaxael xajuiliajwa mat
koiyan, waechanbej, fiesta-matkoiyan wʉtbej” —aech Dios.

Jasox Dios jʉm-aech wʉt, puexa chiekal ja-aechlisox. 16  Do jawʉx, Dios 
tulaelt koloeyax itliakax. Pinjiyaxpox itliakaliajwa matkoi. Cha-aexpi itlia
kaliajwa madoi. Isbejpon itthaej. 17-18  Puexa japoxan Dios duwpon thatba
xoxot japi duilaliajwa jaxot. Samata, juimt matkoipijin thatbaxoxot itliak
lison matkoi. Juimt madoipijin, itthaejbej, thatbaxoxot itliaklisi madoi. 
Dios japoxan taen wʉt, xabich nejchachaemil, puexa chiekal pachaem xot. 
19 Jasoxtat Dios is cuarto-matkoi wʉt.

20 Kandiawa, quinto-matkoi wʉt, Dios jʉm-aech ampox: “¡Nejmachbaxibej 
nej xabicha, laepaxaelpi mintat! ¡Nejmach mia nej xabichabej, papunaxaelpi!” 
—aech Dios japoxanliajwa.

Do jawʉt, puexa japoxan chiekal ja-aechlisox. 21-22  Ja-aech Dios nejmach
baxi xabichaliajwa, pinbaxi. Jawʉt, Dios toꞌa japi choef naxʉwlaliajwa 
xabich xajʉpaliajwapi mar. Dios tulaeltbej nejmachmia xabichaliajwa, puexa 
papunpi. Jawʉt, Dios toꞌa puexa japi naxʉwlaliajwa xajʉpaliajwapi that. 
Dios pajut taen wʉt japon ispoxan, xabich nejchachaemilon, puexa chiekal 
pachaem xot. 23  Jasoxtat Dios is quinto-matkoi wʉt.

24 Kandiawa wʉt, sexto-matkoi wʉt, Dios jʉm-aech: “¡Nej xabicha nejmach
choef thatxot, jiw thinaxaelpi choef, tathoetpijiwbej, baxotat laepibej!” —
aech Dios nejmachchoef xabichaliajwa.

Puexa japoxan chiekal ja-aechlisox. 25 Jasoxtat Dios pijaxtat nejmachchoef 
xabichlisi. Dios puexa japoxan taen wʉt, xabich nejchachaemilon, puexa 
chiekal pachaem xot.

26 Do jawʉt, Dios jʉm-aech ampox: “Isaxaes aton. Me-ama xatis nejchaxoes 
wʉt, jachiliajwa japon aton. Japon aton mamnikaxael puexa choef­liajwa, 
baxiliajwa, papunpiliajwa, namamiachaxaespiliajwabej, tathoetpijiwbej, 
baxotat laelpibej” —aech Dios.
	 27	Japamatkoi wʉt, Dios is aton, pawisbej. Japi, me-ama Dios pajut wʉt, 

ja-aechi.
	 28	Do jawʉt, Dios jʉmdut kajachawaesliajwa japi. Jʉmdut wʉt, jʉm-

aechon ampox japixot: “¡Xamal xabich naxʉwalde xabichliajwa naxi, 
that xajʉpaliajwapi, japi nabichliajwasat! ¡Mamnikaxaelam puexa 
baxiliajwa, papunpiliajwabej, puexa nejmachchoefliajwabej!” —aech 
Dios japixot.

29 Do jawʉt, Dios pejme jʉm-aech ampox japixot: “¡Chiekal najʉmtaem! 
Xamal nejmach chaxduwx pa-ʉthpi, pafupibej, xaeliajwam. Chaxduwxbej 
puexa nejmachnaebaechnaechan baechxaeliajwam. 30 Pelax, choef, tathoet
pijiw, baxotat laelpi, papunpibej, japi chaxduwx xaeliajwa pola, nʉaf-ʉafbej” 
—aech Dios japixot.

Ja-aech japox. 31 Dios taen wʉt puexa ispoxan, chiekal pachaempox, jawʉt 
xabich nejchachaemilon. Jasoxtatlap Dios tulael sexto-matkoi wʉt.

2 �1 Jasoxtat Dios chiekal toeton, tulaelt wʉt that, puexa thatatpibej. 
Dios chiekal toetlison, tulaelpoxan thatbaxo, puexa thatbaxotatpibej. 

2  Sexto-matkoi toep wʉt, Dios kaes is-ellison. Japamatkoi wʉt, Dios kaes 

a 2.17 Dios jʉm-aech wʉt, “Xam tʉpaxaelam” —aech wʉton Adánliajwa, japox jʉmchiliajwa: 
“Adán, me-ama patʉpan Diosliajwa. Atʉajbejpon Diosxot” —chiliajwapox. 

tulaels-eliso. Kaes tulaels-el, puexa tulaeltpoxan chiekal toet xotlison. 3  Do 
jawʉt, Dios jʉm-aech ampox: “Xan puexa tulaeltax wʉt, seis matkoiyan wʉt 
puexa chiekal toetx. Séptimo-matkoi wʉt, do kaes tulaelsaxinil. Ampamatkoi, 
napachaxaelen. Samata, séptimo-matkoi wʉt, pachaem puexa jiwbej napata
liajwa, sitaeliajwa japamatkoi” —aech Dios. Do jasoxtat, Dios tulaelt ampa
that, thatbaxobej.

Ma-aechpox Dios is wʉt matxoelapijin, aton, japon pijowbej
4-5  Akasestat, Dios lulaelt wʉt ampathat, thatbaxobej, iam chiekal ijilfʉk 

ampathatxot. Samata, jawʉt, ijilfʉk nejmachnaechan naboelapi, polabej. 
Ijilbej jiw nabichliajwa sat. 6  Pe nakiowa, min nakakolsan satlelsin japami
nan fʉlaeliajwa posata paesnikaliajwa.

7 Do jawʉx, Dios asthumba koecha wʉt aton kiladofapon wʉton. Aton isax 
toet wʉt, Dios fumtafʉl japon aton fakjolaliajwa. Jasoxtat japon aton tʉadut 
fakjolaliajwa, laejaliajwabej. Japon atonlap pawʉl Adán.

8  Do jawʉx, Dios mʉtha chimialul japon atonliajwa. Japalul ok oriente-lel, 
Edén pawʉlxot. Dios toet wʉt japalul, Dios toꞌa Adán dukaliajwa japalul
xot. 9 Jaxot xabich chimianaebaechnaechan chanuil. Japanaebaechnaechan 
xabich pachaem baechxaeliajwa. Japalultutat kolenaebaechnae chanuk. Japa
kolenaebaechnaexot chanuk, kaenaebaechnae jiw baech xael wʉt, pomat
koicha laelpaxaelpox jiw. Japi jiw japabaech xael wʉt, tʉpaxili. Asanae jiw 
baechxael wʉt, japi jiw matabijsaxael pachaempoxan isliajwa, babejnejcha
xoelaxanbej is-elaliajwa babijaxan.

10 Edén pawʉlxot kaelajt, minlajt, nalaelt. Japalajtxotlap naebaechnaechan, 
chanuil lultat, chiekal pachaemsfʉl. Japaminlajt, cuatrolajtje natatakan. 
11 Kaelajt, pawʉl Píson. Japalajt mox xabich jajial Havila pawʉlxot. Jaxotlap 
xabich maenk oro. 12  Japi-oro xabich pachaem. Jaxotbej, me-ama thunael
naex kabʉan-aechpi. Japathunaelnaex xabich xabejchaem. Samata, thunael 
faeli. Jaxotbej iaꞌ, xabich ommaenkpi. Japi iaꞌ pawʉl ónice. 13 Segundo pejlajt, 
pawʉl Gihón. Japalajt mox xabich jajial Cus tʉajnʉxot. 14  Tercero minlajt 
pawʉl Tigris. Japalajt min fʉloek Asiria tʉajnʉ, orientelel. Cuarto minlajt 
pawʉl Éufrates.

15 Dios toꞌa Adán tataef­laliajwa japalul. 16 Dios jʉm-aechbej ampox Adánxot: 
“Xam xaesiam wʉt, ¡nejmachnaebaechnaechan baechxaeyaxaelam! 17 ¡Pelax, 
asanaebaechnae baechxaeyaximil! Japabaest xaelam wʉt, diachwʉajnako
lax matabijsaxaelam, chimianejchaxoelaxan isliajwam, babejnejchaxoela
xanbej is-elaliajwam. Xaelam wʉt, diachwʉajnakolax tʉpaxaelam” a —aech 
Dios Adánxot.

18  Do jawʉx, wajpaklon Dios nejchaxoel wʉt, jʉm-aechon ampox: 
“Pachaema-el aton chiekal tamachaliajwa. Samata, isaxaelen pejkacha
waesan, japon aton kajachawaesliajwas” —aech Dios, nejchaxoel wʉt 
Adánliajwa. 19-20  Dios chajia puexa choef islison, puexa nejmachmia, 
papunpibej. Do jawʉt, Dios puexa nejmachchoef bʉꞌpaton Adánxot, Adán kae
nanʉla japi choef wʉlduiliajwa. Do jawʉt, Adán taen wʉton choef, kaenanʉla 

wʉlduwpon. Ma-ison ja-aech mialiajwa, choef, tathoetpijiwliajwabej. Kae
nanʉla japi choef wʉlduwpon. Pe, puexa choefxot, chiekal ijil Adán pejka
jakachawaesanliajwa. 21 Do jawʉt, Dios kitispon Adán xabich moejsliajwa. 
Me-ama tʉp wʉt, ja-aechon Dios pijaxtat. Ja-aech wʉt, Dios kut kaechena, 
Adán pejchenanxot. Jawʉt, Dios pejme wajelmatawaet. 22  Jawʉtlap, Dios is 
atow Adán pejchenatat, japon pijowliajwa. Adán nathikt wʉt, Dios itpaeispon 
japow. 23  Adán jʉm-aech ampox, japow taen wʉt: “Ampowlap diachwʉajna
kolax isas tajchenakolaxtat. Me-ama xan, jakitispow. Samata, wʉlaxaelow 
‘pawis’, Dios is xot japow xanxot” —aech Adán.

24  Samata, ma amwʉt, aton pijow fit wʉt, nakolsaxaelon paxxot, pen
xotbej, dukaliajwa pejlel, pijow sʉapich. Japi kolenje, me-ama kaen wʉt, 
ja-aechiyaxaeli.

25 Japamatkoiyan, Adán bʉꞌjʉmchalaejapon, pijow sʉapich. Pe japi kolenje 
matabijs-el padaeyax.

Adán, Eva sʉapich, naexasis-elpox Dios 
(Rm 5.12‑19; 2 Co 11.3; Ap 12.9; 20.2)

3 �1 Adán, pijow sʉapich, duili xabich chimialulxot, Dios islul. Jombej jila-
eljaxot. Japon jom kaes pejme matabijt naekichachajbaliajwa. Me-ama 

asew, choef chachoelpi, Dios ispi, jachi-el japon jom. Jawʉt, jom wʉajna
chaemt wʉt, jʉm-aechon ampox Adán pijowxot:

—¿Diachkatdoꞌ Dios jʉm-aech ampox xamal chiekal chanaekabʉana wʉt: 
‘Puexa naebaechnaechan nabej baechxaeꞌ ampalulxoti’ —aechkat Dios? —
aechlap jom Adán pijowxot.

2  Japow jʉmnot wʉt, jʉm-aechow ampox jomxot:
—¡Dios nakaechafias-el naebaech baechxaeliajwanpox! 3  Pe Dios jʉm-aech 

ampox: ‘Lultutat chanuknae, baechxaeyaximil. Baechjachaximilbej’ —aech 
Dios. Samata, japabaech jachax wʉt, xaelx wʉtbej, diachwʉajnakolax xanal 
tʉpaxaelen —aech Adán pijow jomxot.

4 Pe jom jʉm-aech ampox japowxot:
—Diachwʉajnakolax japox jachiyaxil xamalliajwa. Japabaech xaelam wʉt, 

xamal tʉpaximil. 5 Dios pajut chiekal matabijt, xamal japabaech xaelam wʉt, 
xabich kaes matabijsaxaelam. Me-ama Dios xabichmatabijt, xamallap-is jachiya
xaelam. Puexa matabijsaxaelam, chimianejchaxoelaxan isliajwam pachaempo
xan, babejnejchaxoelaxanbej isliajwam babijaxan —aechlap jom Adán pijowxot.

6 Jom naksiyax bʉxtoet wʉt, japow natachaemtlison naebaech. Taen wʉtli
sow japanaebaech, nejchaxoel wʉt, jʉm-aechow ampox: “Ampabaech chiekal 
chimiabaech. Pachaemkasdoꞌ xan xaeliajwan. Xasikasdoꞌ. Xan xaelx wʉt, 
puexa xabich matabijsaxaelen. Me-ama Dios puexa xabich matabijt, xankas-is 
jachiyaxaelen” —aechow, nejchaxoel wʉt nabaestliajwa.

Do jawʉt, kutlisow naebaest xaeliajwa. Xael wʉt, pamal xasalisow japa
baest. Do jawʉtbej, Adán-is xael japabaest. 7 Jawʉtlap, japi kolenje pajut 
chiekal matabijt bʉꞌjʉmchalaelpox. Samata, higuera-ʉafan athowpi tʉacha
chiewaliajwa. Do jawʉt, tʉachachiewapi, xabich padala xotlisi.

8  Tuila wʉt, kaesʉapich wik wʉt, Adán, pijow sʉapich, thiataenpon Dios 
fʉlaenpox. Samata, japi dʉkp namoechaliajwa naechanxot, pejlewla xoti, 
naexasis-el xotbejpi Dios.

9 Do jawʉt, Dios wʉlalat wʉt Adán, me-ama matabijs-el wʉt, ja-aech Dios. 
Dios jʉm-aech ampox:

—Adán, ¿amxotamkat xam? —aech Dios.
10 Adán jʉmnot wʉt, jʉm-aechon ampox:
—Xan thiataenx wʉt xam fʉlaemanpox, jawʉt xan namoestax, tajlewla xot 

xamliajwa. Xanbej bʉꞌdala xam nabʉꞌtaeliajwam, xanal chiekal bʉꞌjʉmcha
laelpax xot —aech Adán Diosliajwa.

11 Do jawʉt, Dios kawʉajnachaemt wʉt, jʉm-aechon ampox Adánliajwa:
—¿Achankat xamal chanaekabʉana bʉꞌjʉmchalaelpampox? ¿Achankat 

xamal cha naekabʉanabej nadalaliajwam? ¿Diachwʉajnakolaxkat xamal 
xaelam naebaech kaechafiatxbaest xae-elaliajwam? Chil xamal xae-emil wʉt, 
chil ja-am wʉt, ¡xamal najut matabijsaximil bʉꞌjʉmchalaelpampox! —aech 
Dios Adánliajwa.

12  Adán jʉmnot wʉt, jʉm-aechon ampox Diosliajwa:
—Xam nachaxdutampow, xan nakajachawaesliajwa, japow naxsal japanae

baest xan xaeliajwan —aech Adán Diosliajwa.
13  Do jawʉt, Dios wʉajnachaemt wʉt, jʉm-aechon ampox japowliajwa:
—¿Ma-aech xotkat xam japox isam? —aech Dios japowliajwa.
Japow jʉmnot wʉt, jʉm-aechow ampox Diosliajwa:
—Jom naek ic hachajba xan. Samata, xan xaelx japabaest —aechow 

Diosliajwa.
14 Do jawʉt, Dios jʉm-aech ampox jomliajwa:
—Xam naekichachajbam xot japow, kaes xabich nabijasaxaelam. Me-ama 

asew nejmachchoef, jachiyaximil xam. Ma amwʉt, pomatkoicha xam lae
jaxaelam baxotat. Xam japox pomatkoicha nejkabʉanaxael. Xaelam wʉt, 
asdaꞌax xaeyaxaelam —aech Dios jomliajwa.

15 Dios kaes jʉm-aech ampox asamatkoi jachiyaxaelpox jomliajwa:
—Xam nadaelman dofaxaelam japow. Ma-is japow padaelman dofaxael 

xam. Namojiwbej nejweslaxael japow pamon. Asamatkoi, xam tʉakjiꞌlalik
laxaelam japow pamon. Jasoxtat japow pamon nabijasaxael ampathatat. Pe 
nakiowa, japow pamon, xam matnaepaꞌchaxaelon. Jasoxtat xam kastikaxae
lon pomatkoichaliajwa —aech Dios jomliajwa.

16 Do jawʉt, Dios kaes jʉm-aech asamatkoi jachiyaxaelpox japowliajwa:
—Xamlis is am babijax, naexasitam xot jom, xaelam xotbej naebaest. 

Samata, naxʉwlam wʉt, xabich nabijasaxaelam. Ja-aech wʉt, xam nakiowa 
nejxasinkaxaelam nejmol. Nejmol xam tatoꞌal wʉt, owchiyaxaelam —aech 
Dios japowliajwa.

17 Dios kaes jʉm-aech asamatkoi jachiyaxaelpox Adánliajwa:
—Xamlis isam babijax, nijow naexasitam xot. Japabaestliajwa xan chajia 

chiekal jʉ m-an ampox xam chiekal jʉmtaeliajwam: “¡Xaeyaximil japa
baest!” —an xan chajia. Xam nakiowa xaelam xot japabaest, ma amwʉt 
sat chiekal tabejtam. Xabich nabichaxtat naxaeyaxanaxael xam najut xae
liajwam. Nabich-emil wʉt, xam kijilaxaelam. Naxaeyaxanbej ijilaxael. 
Jasox pomatkoicha jachiyaxael xamliajwa, puexa ampathatpijiwliajwabej. 
18  Samata, nejmachtoeix xabich naboelaxael nejlulanxot. Naboelaxaelbej 
nae-eꞌlʉ. Xam xaeyaxaelam pajut naboelapi, jiw mʉtha-esalpi. 19 Xabich 
xadamlaxaelam, nabistam wʉt naxaeyaxanliajwa. Japoxlap pomatkoicha 

jachiyaxael xamliajwa, hasta tʉpaxaelam wʉt. Xan asthumba koechax xam 
atona nadofaliajwam. Tʉpam wʉt, pejme asthumba nadofaxaelam —aech 
Dios Adánliajwa.

20 Do jawʉx, Adán wʉlduw pijow Evawʉltat. Japowlap puexa jiw pejcha
paeꞌaxael. 21 Do jawʉtbej, Dios is naxoe Adánliajwa, japon pijowliajwabej. 
Japi pejnaxoe isas choefbʉꞌantat. Jawʉt, Adán, pijow sʉapich, naxoeilisi 
choefbʉꞌan. 22  Do jawʉt, Dios nejchaxoel wʉt, jʉm-aechon ampox pajut
liajwa: “Ma amwʉt, aton, me-ama xatis wʉt, ja-aechlison. Japon aton ma 
amwʉt matabijt pachaempoxan isliajwa, chaemilpoxanbej is-elaliajwa. Japon 
aton xatis tapaeyaxisal baechxaeliajwa asanaebaechnae. Japabaech xael 
wʉt, japon aton tʉpaxil ampathatat. Pomatkoicha laejaxaelon” —aech Dios 
pajutliajwa.

23 Samata, Adán, pijow sʉapich, Edén lulxot Dios nakolax toꞌaspi. Do jawʉx, 
Dios toꞌa Adán xabich nabichliajwa sat naxaeyaxan mʉthaliajwa. Adánlap, 
koechaspon Dios, japox majt chiekal sataxkal. 24 Adán, Eva sʉapich, japalul
xot nakolax toꞌas wʉt, Dios toꞌak pej-ángeles, pabaꞌanpi, japi wesliajwa lul
nʉamt, orientelel. Dios not espada, tamdadutpowa. Japowa pajut jajialanik. 
Jasoxtat Dios pej-ángeles chiekal wesfʉl japalulnʉamt, Adán, pijow sʉapich, 
asew jiwbej, pejme kaxadin kaes pas-elaliajwa japalulxot, asanaebaechnae 
baechxaesamata, pomatkoicha laelpasamatapi ampathatat.

Adán paxipox pijow Evaxot 
(Heb 11.4; 12.24; 1 Jn 3.12; Jud 11)

4 �1 Adán Eva fit wʉt, baxael, japow moejow. Do jawʉx, naxʉwal wʉt, 
faenpow poich. Wʉlduwpi paxʉlan Caínwʉltat. Eva paxʉlan faen wʉt, 

jʉm-aechow ampox: “Diachwʉajnakolax Dios nachaxdut taxʉlan poich” —
aechow. 2  Do jawʉx, Eva pejme moejow. Pejme naxʉwal wʉt, nalaelt wʉcha
kalpijin. Wʉlduwpi paxʉlan Abelwʉltat. Japi chiekal pakdiachiw wʉt, 
wʉchakalpijin oveja thin. Matxoelapijin naxaeyaxan mʉtha.

3  Asamatkoi, naxaeyaxan tiꞌt wʉt, chiekal naboet wʉtbej, Caín kaesʉa
pich naxaeyaxan xafol bowaliajwa, Dios pej-ofrendaliajwa. 4 Abelbej bʉꞌfol 
corderos, jeltiꞌtpi, chiekal dalpi, chiekal matxoelanalaelapikal. Abel xʉaꞌat 
corderos Dios pej-ofrendaliajwa. Jawʉt, Dios nejchachaemil Abel pej-ofren
daliajwa, chaxduw xoton corderos. 5 Pelax, Dios nejchachaemla-el Caín pej-
ofrendaliajwa. Samata, Caín xabich palala. Xutampapon xabich palalapox.

6 Do jawʉt, Dios wʉajnachaemt wʉt, jʉm-aechon ampox Caínliajwa: “¿Ma-
aech xotkat xam jʉmch nalala? Xutampam xabich nalalapox. 7 Xam isaxaelam 
wʉt pachaempox taj-ofrendaliajwa, chil ja-am wʉt, xam nejchachaemlaxae
lam. Pe jasox is-emil xot, xam ma amwʉt nejchaxoelam isliajwam babijax. 
Samata, japox babijax xam isaxaelam. Pe, xamfʉk isaximil japox babijax 
is-elaliajwam” —aech Dios Caínliajwa.

8  Do baxael, asamatkoi, Caín jʉm-aech ampox pakoewanliajwa: “Chijias 
mathʉnaliajwas” —aechon. Do atʉaj mathʉn wʉt, Caín boesa pakoewan 
Abel.

9 Do jawʉx, Dios me-ama matbijs-el wʉt, ja-aechon, wʉajnachaemt wʉt 
Caín. Dioslap jʉm-aech ampox Caínliajwa:

—Caín, ¿amxotkat nakoewan Abel? —aech Dios Caínliajwa.

Caín jʉmnot wʉt, jʉm-aechon ampox:
—¡Jalape! Xan takoewan tae-enil. Xanbej tataefla-enil takoewan —aech 

Caín Diosliajwa.
10 Dios jʉm-aech ampox Caínliajwa:
—¿Ma-aech xotkat xam babijax isam nakoewanliajwa? Xan chiekal tajut 

taenx, nakoewan boesam wʉt. Samata, xam weweꞌp kastikaxkal. 11 Samata, 
ma amwʉt xam xabich nabijasaxaelam. Nakoewan boesam xot, amxot kaes 
dukaximil. Atʉaj fʉlaeyaxaelam. 12  Xam naxaeyaxan mʉtham wʉt, xabich 
wenaboesaxil. Laliaxlaxaelam potʉajnʉcha. Xam kaekawʉtat dukaximil —
aech Dios Caínliajwa.

13 Do jawʉt, Caín jʉmnot wʉt, jʉm-aechon ampox Diosliajwa:
—¡Xan kaes boejtaliasaxinil najʉm-ampox tajkastikaxliajwa!
14 Ma amwʉt, xam natoꞌam amxot nakolsliajwan. Xan xabich laliaxlaxae

len potʉajnʉcha atʉaj xamxot. Kaekawʉtat dukaxinil. Atʉaj nanʉamtax wʉt, 
asew jiw nataen wʉt, japi jiw xan naboesaxael —aech Caín Diosliajwa.

15 Pe Dios jʉmnot wʉt, jʉm-aechon ampox Caínliajwa:
—Asan aton xam boesa wʉt, japon pejjiw weboesaxaeson siete pejjiw —

aech Dios.
Samata, Caín bʉꞌmarkas Dios pijaxtat, asew jiw taens wʉt, boesa-elaliajwas.
16 Dios sʉapich, nospaeyax bʉxtoet wʉt, Caín jaxot chijialison, xabichatʉa

jaliajwa, beꞌkliajwadik, dukaliajwa Nod tʉajnʉxotdik, Edén orientelel.

Caín paxipox, pamojiwxot
17 Jaxotdik Caín fiꞌk pawis. Japow moejow wʉt, naxʉwal. Paxʉlan faenpow. 

Caín paxʉlan, japon pawʉl Enoc. Jawʉx Caín paklowax is. Japapaklowax 
wʉlduwpon paxʉlan Enoc pejwʉltat. 18  Enoc tiꞌt wʉt, fiton pijow. Japow 
moejow wʉt, naxʉwal. Enoc paxʉlan pawʉl Irad. Jawʉx Irad paxʉlan nalaelt. 
Japon pawʉl Mehujael. Mehujael paxʉlan pawʉl Metusael. Metusael paxʉlan 
pawʉl Lamec. 19 Lamec koliowje pijow. Kaeow pawʉl Ada. Asaw pawʉl Zila. 
20  Ada paxʉlan pawʉl Jabal. Japon pamojiw duil choefbʉꞌbachantat. Japi 
jiw xabich choef thin. 21 Jabal pakoewan pawʉl Jubal. Jubal pamojiw arpa 
dakaxan xabich kijuspi. Flauta nababeyaxanbej xabich kaecha julspi. 22  Asaw, 
Lamec pijow, pawʉl Zila, japowbej naxʉwal. Paxʉlan faen wʉt, wʉlduwpow 
paxʉlan Tubal-caínwʉltat. Japon chiekal tiꞌt wʉt, anael nabichan nadofapon. 
Japon is pachaempoxan broncetat, anaeltatbej. Tubal-caín pakoewow pawʉl 
Naama.

23 Asamatkoi, Lamec jʉm-aech ampox pejwathoꞌliajwa:
“¡Xan chiekal nanaeweꞌe xamal jʉmchiyaxaelenpox chiekal 

jʉmtaeliajwam! Xan kaen aton boesax, matxoela nabejcha xoton. 
Japon aton pansian. 24 Caín boesas wʉt, japon aton weboesaxaes 
siete pejjiw. Ja-aech wʉt, xan naboesaxaelpon, japon aton pejjiwpi 
weboesaxaeson setenta y siete pejjiw” —aech Lamec pejwathoꞌliajwa.

Set nalaeltpox
25 Do jawʉx, Adán pijow, Eva, moejow wʉt, baxael, naxʉwalpow. Paxʉlan 

nalaelt wʉt, Eva jʉm-aech ampox: “Dios nachaxdut asan taxʉlan, Abel boesas 
xot Caín” —aech Eva. Eva paxʉlan pawʉl Set.

26 Set chiekal tiꞌt wʉt, pijow fiton. Do baxael, japow moejow. Moejow wʉt, 
naxʉwalow. Set paxʉlan pawʉl Enós. Do japamatkoiyan wʉt, japi jiw tʉa
duwpi Dios kawʉajnaliajwa Dios pejwʉltat.

Ma amxotlap Adán paxi pejwʉajan, japon pamojiw pewʉajanbej 
(Heb 11.5)

5 �1 Ampawʉajan, Adán pejwʉajan, japon pamojiw pejwʉajanbej. Dios is 
wʉt Adán, isbejpon pawis. Japi kolenje, me-ama Dios pajut wʉt, ja-aechi. 

Japi nejchaxoel wʉt, matabijt pachaempoxan isliajwa, babijaxan is-elaliajwa
bej. 2  Dios is wʉt Adán, isbejpon pawis, jawʉt Dios jʉmdut japi kajachawaes
liajwa. Dioslap jʉm-aech ampox japixot: “Ampi pawʉlaxael ‘jiw’” —aech Dios.

3  Do jawʉx, Adán ciento treinta waechan wʉt, paxʉlan nalaelt. Japon 
pawʉl Set. Japon chiekal pax Adán, taꞌla-aech. 4  Do japoxwʉx, Adán kaes 
ochocientos waechan laeja wʉt, xabich paxipon, poejiw, wathoꞌbej. 5 Jasoxtat 
Adán laeja novecientos treinta waechan. Jaswaechan sʉapich wʉt, Adán tʉp.

6  Set ciento cinco waechan wʉt, Set paxʉlan nalaelt. Japon pawʉl Enós. 
7 Do japoxwʉx, Set kaes ochocientos siete waechan laeje wʉt, xabichpon paxi, 
poejiw, wathoꞌbej. 8  Jasoxtat Set laeje novecientos doce waechan. Jaswaechan 
sʉapich wʉt, baxael, Set tʉp.

9 Enós noventa waechan wʉt, paxʉlan nalaelt. Japon pawʉl Cainán. 10 Do 
japoxwʉx, Enós kaes ochocientos quince waechan laeje wʉt, xabichpon paxi, 
poejiw, wathoꞌbej. 11 Jasoxtat Enós laejepon novecientos cinco waechan. Jas
waechan sʉapich wʉt, baxael, Enós tʉp.

12  Cainán setenta waechan wʉt, paxʉlan nalaelt. Japon pawʉl Mahala
leel. 13  Do japoxwʉx, Cainán kaes ochocientos cuarenta waechan laeje wʉt, 
xabichpon paxi, poejiw, wathoꞌbej. 14 Jasoxtat Cainán laeje novecientos diez 
waechan. Jaswaechan sʉapich wʉt, baxael, Cainán tʉp.

15 Mahalaleel sesenta y cinco waechan wʉt, paxʉlan nalaelt. Japon pawʉl 
Jared. 16  Do japoxwʉx, Mahalaleel kaes ochocientos treinta waechan laeje 
wʉt, xabichpon paxi, poejiw, wathoꞌbej. 17 Jasoxtat Mahalaleel laeje ocho
cientos noventa y cinco waechan. Jaswaechan sʉapich wʉt, Mahalaleel tʉp.

18  Jared ciento sesenta y dos waechan wʉt, paxʉlan nalaelt. Japon pawʉl 
Enoc. 19 Do japoxwʉx, Jared kaes ochocientos waechan laeje wʉt, xabich
pon paxi, poejiw, wathoꞌbej. 20 Jasoxtat Jared laeje novecientos sesenta y dos 
waechan. Jaswaechan sʉapich wʉt, Jared tʉp.

21 Enoc sesenta y cinco waechan wʉt, paxʉlan nalaelt. Japon pawʉl Matu
salén. 22  Enoc laeje wʉt, xabich pachaempon, me-ama Dios tatoꞌal. Enoc kaes 
trescientos waechan laeje wʉt, xabichpon paxi, poejiw, wathoꞌbej. 23 Jasoxtat 
Enoc laeje trescientos sesenta y cinco waechan. 24 Jaswaechan sʉapich wʉt, 
asamatkoi Enoc chiekal masoxtat ijilon ampathatat, Dios bʉꞌfos xoton athʉ 
poxase, Enoc chiekal kaenejchaxoelax xot Dios sʉapich. Dios bʉꞌfoson tathʉa
lin athʉ poxase.

25 Matusalén ciento ochenta y siete waechan wʉt, paxʉlan nalaelt. Japon 
pawʉl Lamec. 26  Do japoxwʉx, Matusalén kaes setecientos ochenta y dos 
waechan laeje wʉt, xabichpon paxi, poejiw, wathoꞌbej. 27 Jasoxtat Matusalén 
laejepon novecientos sesenta y nueve waechan. Jaswaechan sʉapich wʉt, 
Matusalén tʉp.

28  Lamec ciento ochenta y dos waechan wʉt, paxʉlan nalaelt. 29 Lamec 
paxʉlan wʉlduwpon Noéwʉltat, Lamec jʉm-aech xot ampox: “Chajiakolaxtat, 
wajpaklon Dios kastika wʉajnapijin, japon tabejt xot sat. Samata, ma amw
ʉtjel, xabich nabistas damlathʉla-esalpoxtat naxaeyaxanliajwa. Pe ampoch 
yamxʉch pi jaxtat, asamatkoi, damlathʉlaxaes” —aech Lamec paxʉlan 
Noéliajwa. 30 Do jawʉx, Noé nalaelt wʉt, Lamec laeje wʉt kaes quinientos 
noventa y cinco waechan, xabichpon paxi, poejiw, wathoꞌbej. 31 Jasoxtat 
Lamec laeje sietecientos setenta y siete waechan. Jaswaechan sʉapich wʉt, 
Lamec tʉp.

32  Noé quinientos waechan wʉt, do jawʉx, baxael, japon tres paxipon 
poejiw. Matxoelapijin pawʉl Sem. Wʉchakalpijin pawʉl Cam. Trespijin pawʉl 
Jafet.

Jiw xabich babijaxan ispox

6 �1 Do asamatkoi, xabich jiw wʉt ampathatat, xabichbej wathoꞌpansia
chow. 2  Japamatkoiyan, paklochiw taeni wathoꞌ, xabich chamiachiw. 

Samata, paklochiw, japi wathoꞌxot makanoti, kaes chamiachiwpi, pejwathoꞌ
liajwa. 3 Do jawʉt, Dios nejchaxoel wʉt, jʉm-aechon ampox: “Xan tapaeyaxi
nil ampi jiw pomatkoicha laelpaliajwa ampathatat, japi jiwkal xot. Japi piach 
laelpaxil. Laelpaxaeli ciento veinte waechan jʉmch” —aech Dios, nejchaxoel 
wʉt. 4  Paklochiw xabich paxipi japi wathoꞌtat, wathoꞌ xabich chamiachiw
pitat. Japi paklochiw paxibej xabich pinanʉli. Mamnikbejpi. Japilap pej
lewla-el nabeliajwa, padaelmajiw sʉapich. Samata, japi puexa jiw matabijtas, 
japi wʉajnapijiwpi. 5 Dios taen jiw xabich babijaxan ispox pothata pomatkoi
cha. Japi jʉmch nejchaxoel babijaxan isliajwa. Puexa jiw xabich is babijaxan. 
6-7 Samata, Dios xabich nejxaejwas japi jiwliajwa. Dios nejchaxoel wʉt jʉm-
aechon ampox: “Jiw xabich babijaxan is. Chil jiw is-enil wʉt, kaes xabich 
pachaemaxaellach. Samata, xan puexa jiw toesaxaelen. Puexa nejmachchoef, 
jiw thinpi, baxotat laelpibej, puexa nejmachmiabej, toesaxaelen” —aech Dios, 
nejchaxoel wʉt.

8  Pe, Dios nejchachaemil Noéliajwa.

Noé pinjiyax barkam ispox 
(Mt 24.37‑39; Lc 3.36; Heb 11.7; 1 Pe 3.20; 2 Pe 2.5; 3.6)

9 Ampawʉajan, Noé pejwʉajan.
Noé chiekal naexasit Dios. Samata, japon chiekal pachaem. Japamatkoiyan 

xabich, jiwxot, kaen Noé duk, kaenejchaxoelaxpon, Dios sʉapich. 10 Noé tres 
paxʉlan. Kaen pawʉl Sem. Asan pawʉl Cam. Asan pawʉl Jafet.

11 Puexa jiw, ampathatpijiw, xabich babijaxan is, Dios nejweslapoxan. 
Xabich jiw naba, asew jiw sʉapich. 12-13  Puexa jiw jʉmch nejchaxoel babi
jaxan isliajwa. Chinax nejchaxoela-eli Dios. Dios taen wʉt ampathatpijiw, 
potʉajnʉcha xabich babijaxan ispoxan, Dios jʉm-aech ampox Noéliajwa: 
“Diachwʉajnakolax xan jiw taenx, xabich babijaxan is wʉt nakaewaliajwa, 
xabich nakaewa naba wʉtbejpi. Samata, puexa jiw, pothatapijiw, toesaxaelen, 
xabich babijaxan is xoti. Toesaxaelenbej puexa nejmachchoef. 14 Xan kitoꞌa
xaelen pinjiyax barkam isliajwam. ¡Japox barkam isaxaelam tawlafachan
tat, pachaempitat! ¡Piezaxan isaxaelam! ¡Me-ama pindaernael jasitat barkam 

xapapeꞌnaxaelam tawlafachan matduilaxanxot, patulelan, puexa fʉletlelan
bej, min lesamata! 15  ¡Barkam isde ampaxajʉsaxtat! ¡Isde ciento treinta y 
cinco metros pakchowaxpox, patu veintidós metros y medio, athʉpox trece 
metros y medio! 16 ¡Tres tawlanʉaꞌa isde patulel! Asatawlanʉaꞌa athʉ wʉlxael. 
Asatawlanʉaꞌa pafataxael. Asatawlanʉaꞌa dach wʉlxael. ¡Kaefafayaxaelpox 
kaelel! ¡Barkammatwʉajtat isde, me-ama bamatwʉaj! ¡Athʉlel dusaxaelam, 
me-ama ventana, kolelelje! ¡Japox ventana medio metrowaxael athʉpox! 
17 Xan iam, pinjiyax, toꞌaxaelen pothata chiekal bʉꞌlaliajwa. Puexa jiw, puexa 
nejmachchoefbej, chiekal buꞌlaxael.

18 Pe isaxaelen convenio xamxot. Ja-an wʉt, xamal weyaxaelam, barkamtu
tat lowam wʉt, nijow sʉapich, naxi sʉapichbej, japi pejwathoꞌbej. 19 Kaenan­
ʉla nejmachchoef, ampathatpijiw, jeyaxaelam barkamtat. Jeyaxaelam poi, 
pawis sʉapich. Jasoxtat japi choef tʉpaxil, me-ama xamal. Me-ama xamal 
tʉpaximil, barkamtutat, jachiyaxaellap-is japi choef. 20 Xabich nejmachchoef, 
miabej, fʉlaeyaxaen xamlel. Kaenanʉla leyaxael poi, pawis sʉapich, tʉpasa
matapi. Xam sʉapichlap, nejmachchoef leyaxael barkamxot. Leyaxael kaen 
poi, pawis sʉapich. Leyaxaelbej papunpi, choef thinspibej, batat laelpibej. 
Ja-aech wʉt, japi choef-is tʉpaxil. 21 ¡Xamal nejmachnaxaeyaxan tamejaxae
lam choef­liajwa, xamal najutliajwabej! ¡Japi naxaeyaxan cha-owaxaelambej 
barkamtat!” —aech Dios toꞌa wʉton Noé.

22  Do jawʉx, Noé pinjiyax barkam is wʉt, is puexa, me-ama Dios kitoꞌas 
isliajwa.

Dios toꞌapox, pinjikolax iam 
(1 Pe 3.20; 2 Pe 2.5; 3.6)

7 �1 Do jawʉt, Dios jʉm-aech ampox Noéxot: “Puexa jiwxot, xam kaenam 
kaenejchaxoelaxam, xan sʉapich. Samata, ¡xam lem barkam, nijow 

sʉapich! ¡Naxi sʉapich, japi pejwathoꞌ sʉapichbej! 2  Choef, pachaempi xan 
taj-ofrendaliajwa, japi choef leyaxael, siete poi, siete pawis sʉapich. Leya
xaelbej kaenanʉla choef, chaemili xan taj-ofrendaliajwa. Japi choef leya
xael kaen poi, kaeow pawisbej. 3  Papunpi, pachaempi xan taj-ofrendaliajwa, 
japilap leyaxael siete poi, siete pawis sʉapich, ampathatat tʉp wʉt puexa 
chiekal natoenasamatapi that buꞌal wʉt. 4 Siete matkoiyanwʉx, xabich iam 
thilnax toꞌaxaelen. Cuarenta matkoiyan, cuarenta madoiyanbej, iam thilnax 
matdukaxil, puexa ampathatpijiw toesaxaelen xot. Xan isxpi, puexa fakjolpi, 
toesaxaelen” —aech Dios Noéxot. 5  Do jawʉx, Noé puexa chiekal islison, 
me-ama Dios kitoꞌas isliajwa.

6  Iam xabich thilnaxtat that buꞌal wʉt, jawʉt Noé cumplepon seiscien
tos waechan. 7 Do jawʉt, Noé pinjiyax barkam lowpon, pijow sʉapich, paxi 
sʉapichbej, japi pejwathoꞌ sʉapichbej, japi weliajwa, iam pinjiyax thilnax 
wʉajna. 8  Nejmachchoefbej low barkamxo, pachaempi Dios pej-ofrenda
liajwa, pachaema-elpibej Dios pej-ofrendaliajwa, papunpibej, baxotat lael
pibej. 9 Puexa japi low, Noé sʉapich. Kaenanʉla choef low, pawisje, me-ama 
Dios toꞌas.

10 Dolis, siete matkoi pat wʉt, Dios markpox, matkoi, jawʉt Dios toꞌa pin
jikolax iam thilnaliajwa that chiekal buꞌlaliajwa. 11 Japamatkoi, diecisiete 
matkoi wʉt, kolejuimt wʉt, jawʉt Noé seiscientos waechan. Japamatkoi wʉt, 

xabich iam thilnafʉl. Xabich min nakolafʉl satlelsin. 12  Iam thilnafʉl wʉt, pot 
fan pothata cuarenta matkoiyan, cuarenta madoiyanbej. 13 Japamatkoi, dieci­
siete matkoi wʉt, kolejuimtje wʉtlisox, Noé low barkam, pijow sʉapich, paxi 
sʉapichbej, japi pejwathoꞌ sʉapichbej. Noé tres paxʉlan. Matxoelapijin pawʉl 
Sem. Wachakalpijin pawʉl Cam. Taxdukapijin pawʉl Jafet. 14 Japi sʉapich, 
puexa nej machchoef low, thinspi, tathoetpijiwbej. Lowbej baxot laelpi, 
papunpibej. 15-16 Puexa nejmachchoef kaenanʉla low pawisje barkamxot, Noé 
sʉapich, me-ama Dios chajia jʉm-aech. Do jawʉx, Dios barkam fakaꞌt.

17 Iam thilnafʉl cuarenta matkoiyan, cuarenta madoiyanbej. Min pothata 
soꞌnikafʉl wʉt, jawʉt barkam poꞌlafʉl. 18  Min xabich pinaminsfʉl. Barkam 
dukafʉl mi nta t. 19  Puexa ulan, mʉaxan pinjiyaxanpoxan, matkiowafʉl. 
Mʉaxan pinjiyaxanpoxan, xabich athʉpi, japibej matkiowfʉl. 20  Mʉaxan 
pinjiyaxan xabich athʉpi matkiow wʉt, jawʉt kaes siete metro pinaminfʉk. 
21 Jasoxtat pothata puexa buꞌal, ampathatpijiw. Puexa choef tʉp, papunpi. 
Tʉpbej choef, thinspi. Tʉpbej puexa choef, baxotat laelpi. 22  Puexa ampatha
tat laelpi, fakjolpi, chiekal tʉp min buꞌlaxtat.

23  Kaen Noé wia, pejjiw sʉapich, choef sʉapich, barkamxot. Puexa jiw, 
asew, chiekal tʉp min buꞌlaxtat. Puexa choef, thinspi, tathoetpijiwbej, papun
pibej, baxotat laelpibej, japibej puexa chiekal buꞌal. 24 Nakiowa minfʉk ciento 
cincuenta matkoiyan.

Noé nakoltpox barkamxot

8 �1 Iam thilnax toep wʉt, Dios nejchaxoel kajachawaesliajwa Noé, puexa 
choefbej, barkamxoti. Samata, Dios toꞌa joewa xabich wikaliajwa. Do 

jawʉt, tʉadutlisox min siowaliajwa. 2  Iam kaes thilna-el. Min kaes nakola-
elbej satlelsin. 3 Min chiekal bijiatkolax siowafʉl. Ciento cincuenta matkoiyan 
wʉt, min kaes chiekal siowafʉlisox. 4  Diecisiete matkoi wʉt, séptimojuimt 
wʉt, jawʉt barkam iaꞌbotanxot oklisox, mʉaxan pinjiyaxanxot, iaꞌbot pawʉl
xot Ararat. 5 Do jawʉx, min kaes chiekal siowafʉl. Do baxael, iaꞌbotmʉaxan 
chiekal tampaefʉl.

6 Do jawʉx, cuarenta matkoiyan wʉt, Noé fafat barkam pejventana. 7 Jawʉt, 
tapaeipon punjalaliajwa, me-ama bial kabʉanchian, japon jalwekaliajwa sat. 
Pe bial punjala wʉt, faena-elon sat. Jʉmch asalelde, asalelde, ja-aechalison. 
Ja-aechon wʉajnawesliajwa sat mamoꞌlax. Jawʉtbej, bial kabʉanchian kaxa 
nawias-eldin barkam poxadin. Kaelel chiekal nafoꞌa bial kabʉanchian. 8  Do 
jawʉx, asamatkoi bial kabʉanchian pas-el wʉtlison barkam poxadin, Noé 
nejpunjala-aechan a-ut sat jalwekaliajwa. 9 Pe a-ut kaxa paꞌan, sat ijil xot 
damlathʉlaliajwa. Sat matlʉs-elfʉk. Minkal. Do jawʉt, Noé mʉaxxachoꞌe a-ut 
na-esliajwa. Na-et wʉt, Noé eton a-ut barkamtutat. 10 Do jawʉx, asasemana 
toep wʉt, Noé pejme nejpunja-aechon a-ut. 11 Dolisox, tuila wʉt, a-ut nawia
ꞌan wʉt, olivonaefʉt xanwiaꞌan pej-afboktat. Ja-aech wʉt, Noé chiekal mata
bijt satanpoxlisox.

12  Do jawʉx, Noé kaes wʉajnawetfʉk siete matkoiyan. Noé nejpunjala-aech 
a-ut jalwekaliajwa sat. Jawʉt, a-ut kaxa nawias-eldin barkam poxadin, sat 
faen xotlison. Kaelel a-ut chijia chiekal.

13  Do jawʉx, Noé barkammatwʉaj pejtawlafachan kaelel kuwpon, sat 
chiekal taeliajwa. Jawʉt, taenpon min kaes siowafʉlpox. Jawʉt, Noé 

seiscientos y un waechanlison. Japamatkoi, matxoelamatkoi, matxoelajuimt 
wʉt. Noé nakiowa kawetafʉk barkamxot. Wʉajnawetfʉkon sat chiekal tin
kaliajwa. 14  Veintisiete matkoi wʉtlisox, kolejuimtje wʉt, sat chiekal tink. 
15  Do jawʉt, Dios jʉm-aech ampox Noéliajwa: 16  “¡Xam ma amwʉt nakolde 
barkamxot, nijow sʉapich, naxi sʉapichbej, japi pejwathoꞌ sʉapich! 17 Puexa 
nejmachchoef, xam sʉapichpi, ¡japi nej nakola! ¡Nej nakola choef, thinspi, 
tathoetpijiwbej, baxotat laelpi, japi puexa xabich naxʉwlaliajwa, that pejme 
xajʉpaliajwa!” —aech Dios Noéxot.

18  Do jawʉt, Noé nakolt barkamxot, pijow sʉapich, malis paxi, pejwa
thoꞌ sʉapich. 19 Puexa choef jawʉt nakola barkamxot. Nakola choef thinspi, 
tathoetpijiw, baxotat laelpi, papunpi. 20 Do jawʉt, barkamxot nakola wʉti, 
Noé sumta-efʉl iaꞌ isliajwa altar itpaeliajwa sitaeyax Diosliajwa. Do jawʉt, 
Noé altar isax kitoet wʉt, kaenanʉla nejmachchoefxot, pachaempi Dios pej-
ofrendaliajwa, xʉaꞌaton. Nejmachmiabej, pachaempi Dios pej-ofrendaliajwa, 
bapon Dios pej-ofrendaliajwa. Jawʉt, japi choef, miabej, owapon altarmat
wʉajtat. Pawi toejwas jitat. Jasox is Noé, Dios chaxduw wʉt ofrenda. 21 Dios 
xathiajow taen wʉt choef bowaspi, jawʉt Dios nejchachaemil. Samata, nej
chaxoel wʉt, pajutliajwa jʉm-aechon ampox: “Jiw babijaxan is wʉt, japox 
babijaxtat kaes toꞌaxinil tabejsliajwa ampathat. Xan chiekal matabijtax. Jiw 
babijaxan is, pansiachiw wʉt nejchaxoelpox. Japoxan ji-islap japi. Xan-is kaes 
toesaxinil puexa choef buꞌlaxtat, me-ama ampamatkoiyan isx, jachiyaxinil” 
—aech Dios pajutliajwa.
	 22	Dios pejme jʉm-aech ampox pajutliajwa:

“Ampathat toepa-el wʉtfʉk, kaewaechfʉl wʉt,
jiw mʉthaxael pejnaxaeyaxan. Jolaxaelbejpi.
Pasaxaebej pathuyamatkoiyan.
Pasaxaelbej patʉayamatkoiyan.
Waechanaxaelbej. Iamachanaxaelbej.
Matkoiyanaxaelbej. Madoiyanaxaelbej”
—aech Dios pajutliajwa.

Dios dutpox arwaera thatbaxot

9 �1 Dios naksiya wʉt chimiajamechan Noéliajwa, japon paxiliajwabej, 
jʉm-aechon ampox: “¡Xam xabichde naxi! Ma-is naxi, ¡nej xabicha 

paxi! Ja-am wʉt, naxi, namojiwbej, xajʉpaxael pothata. 2  Puexa nejmach
choef, ampathatpijiw, ma amwʉt pejlewlaxaeli xamalliajwa. Xamal mam
nikaxaelam puexa choef­liajwa. Papunpiliajwa, sattat laelpiliajwabej, mintat 
laelpiliajwabej, puexa japiliajwa mamnikaxaelam. 3  Mʉthampi, pachaempi 
xaeliajwam, japilap xaeyaxaelam. Puexa nejmachchoef pachaempi xaeliaj
wam xaeyaxaelam. Xan tapaeyax xamal puexa xaeliajwam choef. 4 Pe, xamal 
xaeyaximilpox, ampoxlape. Xan tapae-enil xamal xaeliajwam, pawi, xabich 
jalpi. Ja-aech wʉt, xanliajwa choefan, me-ama boesa-esal wʉt, jachiyaxael
xot. 5 Aton boesa wʉt asan aton, japon atonlap-is boesaxaeson asew jiw kas
tikaliajwas. Nejmachchoefan matkaet wʉt asan aton, japon choefanbej boe
saxaes asew jiw.”

	 6	“Xan isx wʉt aton, japon aton, me-ama xan, tajut wʉt ja-aechxpon.

Samata, nejmach-aton, asan aton boesa wʉt,
japon aton-is boesaxaes asew jiw.

	 7	Pelax, ¡xamal xabichde naxi!
Ja-am wʉt, naxi, namojiwbej,
xajʉpaxael pothata” —aech Dios Noéxot, japon paxiliajwabej.

8  Dios kaes jʉm-aech ampox Noéxot, japon paxiliajwabej: 9 “Xan conve
nio isaxaelen xamxot, naxixotbej. Japoxconvenio asamatkoi namojiwliaj
wabej. 10  Japoxconvenio puexa choef­liajwa, nakolapi barkamxot, xamal 
sʉapich. Papunpi, thinspibej, tathoetpijiwbej, puexa ampathatxot duilpibej, 
japi puexaliajwa isaxaelen jʉmdutxpox. 11 Tajconvenio xamalxot xaliasaxi
nil. Samata, kaes min pinjiyax toꞌaxinil puexa ampathatpijiw toesliajwan, 
choefbej. Kaes toꞌaxinil min pinjiyax that bʉꞌlaliajwa. 12-13  Xan athʉ dutx 
wʉt arwaera, xamal taenam wʉt nejchaxoelaliajwam tajconvenio pomat
koichaxaelpox xamalxot, puexa choef­liajwabej. Me-ama majt tapaeix that 
buꞌlaliajwa, japoxan kaes isaxinil. Jiw taen wʉt arwaera, japox xamal 
taenam wʉt, japibej pajut chiekal nejchaxoelaliajwa xan chajia jʉmdutxpox 
nakiowapoxfʉk.

14-15 Itloejen fol wʉt, arwaera nalaelt wʉtbej itloejenxot, jawʉt xan nejcha
xoelaxaelen, chajia jʉmdutxpox, convenio, xamalxot, puexa choef­liajwabej. 
Samata, kaes toꞌaxinil min pinjiyax that buꞌlaliajwa. 16  Arwaera itloejentat 
duk wʉt, xan nejchaxoelaxaelen convenio, chajia jʉmdutxpox xamalxot, 
puexa choef­liajwabej. Japoxlap pomatkoichaliajwa. 17 Jasoxtat xan itpaeya­
xaelen tajconvenio, chajia jʉmdutxpox ampathatpijiwliajwa, puexa choef­liaj
wabej” —aech Dios Noéxot, japon paxiliajwabej, nakola wʉti barkamxot.

Noé, paxi sʉapichpox
18-19 Noé paxi, nakolapi barkamxot, ampilape. Kaen pawʉl Sem. Asan 

pawʉl Cam. Asan pawʉl Jafet. Japi Noé paxi, trespi, japi pamojiwlap pejme 
that xabich xajʉpi. Cam paxʉlan pawʉl Canaán.

20 Do jawʉx, Noé pejlul is. Do jawʉtbej, mʉthabejpon uva. 21 Do asamat
koi, Noé af wʉt vino, saxtas wʉt, bʉꞌjʉmcha-okpon pejcarpabaxot. 22  Cam 
taen wʉt pax Noé bʉꞌjʉmcha-okpox, jawʉt fʉlaechon chapaeliajwa kolenje 
pakoewan. 23  Japi japox jʉmtaen wʉt, xafoli sumta-osax matxakasliajwapi 
pax. Low wʉti pax okxot, sumta-osax nataelamakxafol wʉt, xatʉakreꞌxafoli, 
pax matakasliajwa tae-elaliajwapi pax bʉꞌjʉmch okpox. Tʉakreꞌxafol wʉt, 
asalel natachaemafʉli pax taesamatapi chiekal jʉmchaxot okxoton.

24 Do jawʉx, Noé boejthʉs wʉt saxtaspox, jawʉt pajut chiekal matabijton, 
paxʉlan Cam taenspox, bʉꞌjʉmcha ok wʉt. 25 Samata, Noé jʉm-aech ampox 
Diosliajwa:

“Asamatkoi, ¡pachaema-elpox nej tapasas Cam paxʉlan, Canaánliajwa! 
Japonlap esclavowaxael tanbichliajwapon kolenje paxonliajwa” —
aechlap Noé japox Diosxot.

26 Do jawʉx, Noé kaes jʉm-aech ampox Diosxot:
“Tajpaklon Dios, ¡xam kajachawaeꞌe Sem! ¡Canaánlax esclavowaxael 

Semliajwa! 27 ¡Jafet nej xabicha paxi! ¡Nej xabichabejpon pamojiw! 
¡Japi chiekal nej duile Sem paxi pejtʉajnʉchanxot, pamojiw 

pejtʉajnʉchanxotbej! ¡Pe japon, Canaán, esclavowaxael Jafetliajwa!” 
—aech Noé Diosliajwa.

28  T hat buꞌlaxwʉx, Noé kaes laejafʉk trescientos cincuenta waechan. 
29 Xabich patiꞌin wʉt, novecientos cincuenta waechan wʉt, Noé tʉpon.

Noé pamojiwpox 
(1 Co 1.5‑23)

10 �1 That buꞌlaxwʉx, Noé paxi, japi paxi, japi pamojiwbej.
2  Noé paxʉlan, pawʉlpon Jafet, japon siete paxi, poejiw. Kaen 

pawʉl Gomer. Asan pawʉl Magog. Asan pawʉl Madai. Asan pawʉl Javán. 
Asan pawʉl Tubal. Asan pawʉl Mesec. Asan pawʉl Tiras. 3  Gomer tres 
paxipon, poejiw. Kaen pawʉl Askenaz. Asan pawʉl Rifat. Asan pawʉl 
Togarma. 4  Javán cuatro paxipon, poejiw. Kaen pawʉl Elisa. Asan pawʉl 
Tarsis. Asan pawʉl Quitim. Asan pawʉl Rodanim. 5  Puexa japilap Jafet 
pamojiw. Japilap duil marbabʉꞌtat. Japi pin-iamʉtan nakola. Kaenanʉla japi 
pejmʉtan wʉt, pejtʉajnʉchanpi. Do baxael, kaenanʉla japatʉajnʉchanpijiw 
pejjamekola chiekal naksiyapi.

6 Asan Noé paxʉlan, pawʉlpon Cam, japon cuatro paxi, poejiw. Kaen pawʉl 
Cus. Asan pawʉl Mizraim. Asan pawʉl Fut. Asan pawʉl Canaán. 7 Cus cinco 
paxipon, poejiw. Kaen pawʉl Seba. Asan pawʉl Havila. Asan pawʉl Sabta. 
Asan pawʉl Raama. Asan pawʉl Sabteca. Raama kolenje paxʉlan, poejiw. 
Kaen pawʉl Seba. Asan pawʉl Dedán.

8  Cus paxʉlan, asan, japon pawʉl Nimrod. Japon xabich matabijt. Mamnik
bejpon, japonlap jiw tatoꞌlan.

9 Nimrod xabich pachaem wekaliajwa, Dios kajachawaech xot. Xabich choef 
pajlamaenkpon. Samata, jiw jʉm-aech ampox aton pachaempon wʉt choef 
pajlaliajwa: “¡Dios kajachawaet xam xabich choef pajlaliajwam, me-ama 
Nimrod, jachiliajwam!” —aech jiw aton pachaempon wʉt choef pajlaliajwa.

10 Nimrod tatoꞌal wʉt, puexa Sinar tʉajnʉpijiw, japapaklowaxan kaes xabich 
pinjiyaxan, ampapaklowaxanlape. Kaepaklowax pawʉl Babel. Asapaklowax 
pawʉl Erec. Asapaklowax pawʉl Acad. Asapaklowax pawʉl Calne. Japapak
lowaxan Sinar tʉajnʉxotlap. 11 Do jawʉx, Nimrod chijiapon Sinar tʉajnʉxot 
fʉlaeliajwa Asiria tʉajnʉ poxade. Japon chijia, pejjiw sʉapich, isliajwa pak
lowaxan asalel. Paklowaxan isxot, kaepaklowax pawʉl Nínive. Asapaklowax 
pawʉl Rehobot-Ir. Asapaklowax pawʉl Cala. 12  Ispon, pejjiw sʉapich, pinjiko
lax paklowax. Japapaklowax pawʉl Resén. Resén paklowax chiekal naman 
patutat, isas wʉt mox Nínive paklowaxxot, mox Cala paklowax sʉapich.

13-14  Mizraim pamojiw sietemʉtan nakola. Japamʉtan kaenanʉla ampa
wʉlanlape. Kaemʉt pawʉl ludeos. Asamʉt pawʉl anameos. Asamʉt pawʉl 
lehabitas. Asamʉt pawʉl naftuhítas. Asamʉt pawʉl patruseos. Asamʉt pawʉl 
caftoritas. Asamʉt pawʉl casluhítas. Casluhítas pamojiwlap filisteos nadofa.

15  Canaán paxʉlan, matxoelapijin, pawʉl Sidón. Asan pawʉl Het. 
16-18  Canaán pamojiw nuevemʉtje. Kaemʉt pawʉl jebuseos. Asamʉt pawʉl 
amorreos. Asamʉt pawʉl gergeseos. Asamʉt pawʉl heveos. Asamʉt pawʉl 
araceos. Asamʉt pawʉl sineos. Asamʉt pawʉl arvadeos. Asamʉt pawʉl 
zemareos. Asamʉt pawʉl hamateos. Do jawʉx, Canaán pamojiw pejmʉtan 
xabich nasalpi. 19 Canaán pamojiw pejtʉajnʉ matduk nortelel, mox Sidón 

paklowaxxot. Surlel Canaán pamojiw pejtʉajnʉ matduk Gerar paklowaxxot, 
mox Gaza paklowaxxot. Orientelel Canaán pamojiw pejtʉajnʉ matduk cuatro 
paklowaxanxot. Kaepaklowax pawʉl Sodoma. Asapaklowax pawʉl Gomorra. 
Asapaklowax pawʉl Adma. Asapaklowax pawʉl Zeboim. Zeboim paklowax 
mox Lasa paklowaxxot. 20  Japilap Cam pamojiw. Japi pin-iamʉtan nakola. 
Kaenanʉla japi pejmʉtan pejtʉajnʉchanbejpi. Do baxael, kaenanʉla japa
tʉajnʉchanpijiw jʉmch asajamechan naksiyalisi.

21-24 Sem matxoelapijin. Sem pakoewan, wachakalpijin, pawʉl Jafet. Sem 
cinco paxipon, poejiw. Kaen pawʉl Elam. Asan pawʉl Asur. Asan pawʉl 
Arfaxad. Asan pawʉl Lud. Asan pawʉl Aram. Aram cuatro paxipon, poejiw. 
Kaen pawʉl  Uz . Asan pawʉl Hul. Asan pawʉl Geter. Asan pawʉl Mas. 
Arfaxad paxʉlan pawʉl Sala. Sala paxʉlan pawʉl Heber. 25  Jawʉx Heber 
kolenje paxʉlan. Kaen pawʉl Peleg. Japon pejmatkoitat wʉtlap, ampathat
pijiw nadija, nakaewa kaes najʉmtae-el xoti. Peleg pakoewan pawʉl Joctán.

26-29 Joctán, japon trece paxipon, poejiw. Kaen pawʉl Almodad. Asan 
pawʉl Sele f. Asan pawʉl Hazar-mavet. Asan pawʉl Jera. Asan pawʉl 
Adoram. Asan pawʉl Uzal. Asan pawʉl Dicla. Asan pawʉl Obal. Asan pawʉl 
Abimael. Asan pawʉl Seba. Asan pawʉl Ofir. Asan pawʉl Havila. Asan pawʉl 
Jobab. Puexa japi Joctán paxi. 30 Japi duil Mesa tʉajnʉxot, Sefar tʉajnʉxotbej. 
Sefar tʉajnʉxot orientelel, xabich mʉaxan, pinamʉaxan. 31 Puexa japi jiwlap, 
Sem pamojiw. Japilap xabich pin-iamʉtan nakola. Kaenanʉla japi pejmʉtan 
sʉapich pejtʉajnʉchanbej. Do baxael, kaenanʉla japatʉajnʉchanpijiw asaja
mechan naksiya.

32  Japamʉtanpijiw, japilap Noé paxi pamojiw. Kaenanʉla japamʉtanpijiw, 
pejtʉajnʉchankolaxanpi, pejpaklowaxanbejpi. Chajiakolaxtat, pothata buꞌal 
wʉt, japoxwʉx, puexa jiw, pothatapijiw, nasal Noé paxixot.

Dios jʉmxaliaxapox jiw nakaewa najʉmtae-elaliajwa

11 �1 Chajiakolaxtat, majt puexa jiw chiekal kaejame naksiya. 2  Nakola 
wʉti orientelel, faeni yo, pinjiyax, Sinar tʉajnʉxot. Do jaxot duilisi. 

3-4  Asamatkoi, asew jiw japixot naksiya wʉt, jʉm-aechi ampox piajtkal: 
“Kaeyax paklowax, pinjiyax, isaxaes. Bʉx-as mojlaxaes isliajwas ladrillo. 
Ladrillo isas wʉt, chiekal mamoꞌal wʉt, bowaxaes jitat chiekal tinkaliajwa. 
Do jawʉx, paklowax isaxaes. Do jawʉxbej, xabich pinaba isaxaes ladrillo
tat, japaba pasliajwase thatbaxo. Japox isaxaes xatis nasalasamatas, puexa 
jiw chiekal nakmatabijsliajwa” —na-aechi piajkal. Do jawʉx, ladrillo is wʉt, 
tamejapi ladrillo. Xapapeꞌinpi, me-ama pindaernael, jasitat, ladrillo chiekal 
xapeꞌlaliajwa.

5  Do jawʉx, japi paklowax isax tʉaduw wʉt, Dios nejwesla japi ispox. 
Samata, Dios fʉloek taeliajwa japapaklowax, xabich pinababej, thatbaxo pasa
xaelba. 6 Dios nejchaxoel wʉt, jʉm-aechon ampox: “Japi jiw, chiekal kaepaklo
waxpijiw. Kaejame chiekal naksiyabejpi. Samata, japi jiw tʉaduw ampabichax 
isliajwa. Xan japi jiw tapaeix wʉt japabichax isliajwa, japi xajʉpaxael pajut 
isasiapoxan isliajwa. 7 Samata, ma amwʉt, fʉlaeyaxaeks japi poxadik pejjame 
jʉmxaliaxaliajwas, nakaewa najʉmtae-elaliajwa” —aech Dios, nejchaxoel wʉt.

8  Do jawʉt, Dios jʉmxaliaxa wʉt, puexa jiw nasal pothata xajʉpaliajwa. Do 
jawʉtbej, paklowax ispox kikofapi. 9 Jaxotde Dios jʉmxaliaxa jiw nakaewa 

najʉmtae-elal iajwa, kaenanʉla pejmʉtan sʉapich, nasalaliajwa pothata 
xajʉpaliajwa. Samata, japapaklowax pawʉl Babel.

Sem kaespox pamojiw 
(1 Cr 1.24‑27)

10 Ampawʉajanlap, Sem pamojiw pejwʉajan. Kolewaechan xent wʉt that 
buꞌalpox, Sem cien waechan wʉt, paxʉlan nalaelt. Sem paxʉlan pawʉl 
Arfaxad. 11 Do japoxwʉx, Sem kaes quinientos waechan laeja wʉt, xabichpon 
paxi, poejiw, wathoꞌbej.

12  Arfaxad treinta y cinco waechan wʉt, paxʉlan nalaelt. Japon pawʉl Sala. 
13  Do japoxwʉx, Arfaxad kaes cuatrocientos tres waechan laeja wʉt, xabich
pon paxi, poejiw, wathoꞌbej.

14 Sala treinta waechan wʉt, paxʉlan nalaelt. Japon pawʉl Heber. 15 Japox­
wʉx, Sala kaes cuatrocientos tres waechan laeja wʉt, xabichpon paxi, poejiw, 
wathoꞌbej.

16  Heber treinta y cuarto waechan wʉt, paxʉlan nalaelt. Japon pawʉl 
Peleg. 17 Japoxwʉx, Heber kaes cuatrocientos treinta waechan laeja wʉt, 
xabichpon paxi, poejiw, wathoꞌbej.

18  Peleg treinta waechan wʉt, paxʉlan nalaelt. Japon pawʉl Reu. 19 Japox­
wʉx, Peleg kaes doscientos nueve waechan laeja wʉt, xabichpon paxi, poejiw, 
wathoꞌbej.

20  Reu treinta y dos waechan wʉt, paxʉlan nalaelt. Japon pawʉl Serug. 
21 Japoxwʉx, Reu kaes doscientos siete waechan laeja wʉt, xabichpon paxi, 
poejiw, wathoꞌbej.

22  Serug treinta waechan wʉt, paxʉlan nalaelt. Japon pawʉl Nacor. 
23  Japoxwʉx, Serug kaes doscientos waechan laeja wʉt, xabichpon paxi, 
poejiw, wathoꞌbej.

24  Nacor veintinueve waechan wʉt, paxʉlan nalaelt. Japon pawʉl Taré. 
25  Japoxwʉx, Nacor kaes ciento diecinueve waechan laeja wʉt, xabichpon 
paxi, poejiw, wathoꞌbej.

26  Taré setenta waechan wʉt, do jawʉx, baxael wʉt, tres paxipon. Kaen 
pawʉl Abram. Asan pawʉl Nacor. Asan pawʉl Harán.

Ampilap Taré pamojiw
27 Ampawʉajan, Taré paxi pejwʉajan. Taré tres paxi, poejiw. Kaen japixot 

pawʉl Abram. Asan pawʉl Nacor. Asan pawʉl Harán. Do jawʉx, Harán kaen 
paxʉlan. Japon pawʉl Lot. 28  Japi duil wʉtfʉk pawʉlxot Ur, Caldea tʉajnʉ
xot, jawʉt Taré paxʉlan, pawʉlpon Harán tʉp. Taré laeja wʉtfʉk, Harán tʉp 
pejtʉajnʉxot, nalaelttʉajnʉxot.

29 Do jawʉx, Abram pijow fit. Japow pawʉl Sarai. Nacorbej pijow fit. Japow 
pawʉl Milca. Japow Harán paxʉlow. Pakoewow pawʉl Isca. 30 Sarai naxʉw
laxil, nafoena xot.

31 Do, asamatkoi wʉt, Taré chijia pawʉlxot Ur, Caldea tʉajnʉxot, Canaán 
tʉajnʉ poxaliajwade. Taré bʉꞌfol paxʉlan Abram, malis japon pijow. Bʉꞌfol
bejpon Taré pamon, pawʉlpon Lot. Fol wʉti, pati Harán paklowaxxot. Do 
jawʉt, pat wʉti jaxot, kaes fʉlae-ellisi. Do jaxot, duilisi. 32  Baxael, Harán 
paklowaxxot duil wʉt, jaxot Taré tʉp. Tʉpon, doscientos cinco waechan wʉt.

Abram toꞌaspox Dios, japon fʉlaeliajwa Canaán tʉajnʉ poxade 
(Mt 1.1‑2; Lc 1.54‑55; 3.34; Hch 7.2‑8; Rm 4.1‑22; Gal 3.6‑9, 16‑18; Heb 11.8‑10)

12 �1 Do, asamatkoi wʉt, Dioslap jʉm-aech ampox Abramxot: “Abram, 
¡nejtʉajnʉxot chijiamde, nejjiwxot! ¡Fʉlaem asatʉajnʉ poxade, xan 

itpaeyaxaelentʉajnʉ poxade! 2  Jaxotde xabichaxael naxi, namojiwbej. Xabich 
pinamʉtaxaelbejpi. Xam kajachawaesaxaelen. Xabich jiw wʉltaeyaxael xam. 
Xam nijaxtat xan xabich jiw kajachawaesaxaelen. 3  Asew jiw pachaem wʉt 
xamliajwa, xanbej pachaemaxaelen japi jiwliajwa. Asew jiw chaemil wʉt 
xamliajwa, xanlap kastikaxaelen japi jiw. Xan kajachawaesaxaelen puexa 
ampathatpijiw xam nijaxtat” —aech Dios Abramxot.

4-5 Dios bʉxtoet wʉt naksiyaxxot, Abram ow-aech Dios toꞌaspox. Samata, 
jawʉt, Abram chijiapon, pijow Sarai sʉapich, Harán paklowaxxot, Canaán 
tʉajnʉ poxaliajwade. Bʉꞌfolon pajian Lot. Bʉꞌfolbejpon pejew choef, pamak
jiwbej, Abram wʉajtpi, Harán paklowaxxot duk wʉton. Puexa pejew xafolbej
pon. Abram chijia wʉt Harán paklowaxxot, japon setenta y cinco waechan.

6  Abram, pejjiw sʉapich, Canaán tʉajnʉxot pat wʉt, foli Siquem pak
lowax poxade. Japatʉajnʉxotlap cananeos kaes chijia wʉajna duil Abram 
ijil wʉtfʉk. Jaxot, mox Siquem paklowaxxot, pinanae nuk. Japanae nukxot 
pawʉl More. Jaxot bijapi. 7 Abram jaxot wʉt, Dios natulaelt Abramxot. Do 
jawʉt, Dios jʉm-aech ampoxAbramxot: “Ampatʉajnʉlap namojiw chaxdusa
xaelen” —aech Dios Abramxot.

Do jaxot Dios natu laelt xot, Abram iaꞌ sumta-efʉl altar isliajwa Dios 
kawʉajnaliajwa. 8  Do jawʉx, Abram, pejjiw sʉapich, chijia surlel pasliajwa 
xabich mʉaxan maenkxot, Betel paklowax pej-estelel. Japamʉaxanxot 
Abram, pejjiw sʉapich, pat wʉt, bijapi. Abram, pejjiw sʉapich, bijaxot, atʉaj
fʉk kolepaklowax. Kaepaklowax pawʉl Betel. Japapaklowax naman oeste
lel. Asapaklowax pawʉl Hai. Japapaklowax naman orientelel. Abram, pejjiw 
sʉapich, bijaxot, jaxot bija kaematkoi sʉapichliajwa. Jaxotdebej Abram pejme 
iaꞌ sumta-efʉl altar isliajwa. Jawʉx Abram jaxot kawʉajan Dios. 9 Do jawʉx, 
pejme chijiapi asalelliajwa. Laelp wʉt, bijafʉli Canaán tʉajnʉ, surlel, mox 
Néguev tʉajnʉxot.

Abram patpox Egipto tʉajnʉxot
10  Japamatkoiyan, ijil naxaeyaxan potʉajnʉcha Canaán tʉajnʉxot, iam 

piach thilna-el xot. Samata, Abram, pejjiw sʉapich, fʉlaech Egipto tʉajnʉ 
poxade, jaxotde duilaliajwa pin-iamatkoiyan. 11 Egipto tʉajnʉ pasliajwa wʉt, 
Abram jʉm-aech ampox pijow Saraixot: “¡Xan chiekal naeweꞌe! Xanlap mata
bijtax ampox xam xabich chimiawam. 12  Egipto tʉajnʉpijiw xam taen wʉt, 
japi jʉmchiyaxael ampox xamliajwa: ‘Ampowlap, ampon aton pijow’ —chiya
xaeli xamliajwa. Ja-aech wʉt, japi jiw xan naboesaxael. Xamlaxi boesaxil 
namanaliajwam japatʉajnʉxot. 13  Samata, japi chiekal pachaemaliajwa xan
liajwa, ¡xamlap jʉmchiyaxaelam ampox: ‘Ampon, Abram, xan takoewan’ —
chiyaxaelam xanliajwa japi jiwxot! Ja-aech wʉt, japi jiw xan naboesaxil” 
—aech Abram pijow Saraixot.

14  Abram pat wʉt Egipto tʉajnʉxot, Egipto tʉajnʉpijiw taen wʉti Abram 
pijow, japi piajtkal jʉm-aechi ampox Sarailiajwa: “Diachwʉajnakolax ampow 

xabich chimiow” —aechi piajkal. 15 Asew, Egipto tʉajnʉpijiw, nabistpi faraón
liajwa, taen wʉti Abram pijow, japi fʉlaech faraón poxade, chapaeliajwa 
taenpox, Sarai xabich chimiowpoxliajwa. Do jawʉx, bʉflaechlisi Sarai faraón 
pejba poxade.

16  Faraón xabich pachaempon Abramliajwa, nejchaxoel xoton fisliajwa 
Sarai. Samata, faraón xabich malechpi chaxduwpon Abram. Malechpi, 
japi oveja, pak, bur, camello, esclavos, poejiw, wathoꞌbej, japilap Abraham 
pamakjiwliajwa.

17 Faraón fisaxael xoton Sarai, Dios kastika faraón. Dios pijaxtat faraón, 
pejjiw sʉapich, xabich bʉꞌxaenk waxaetat. 18  Ja-aech wʉt, faraón wʉlala 
Abram fʉlaeliajwadin japon poxadin. Abram pat wʉt faraónxot, wʉajna
chaemt wʉt faraón jʉm-aech ampox: “¿Achaxkat xam isam xanliajwa?” 
¿Ma-aech xotkat kamta xam najʉmchi-emil ampox: ‘Ampow xan tajow’ —
nachi-emil? 19 “¿Ma-aech xotkatlax jʉmch jʉm-am ampox xanliajwa: ‘Ampow 
takoewow’ —na-amkat? ¿Ma-aech xotbejkat tapaeyam japow bʉflaeliajwas 
xanlel, xan fisliajwan japow? ¡Ama nijow! ¡Bʉflaem! ¡Amxotbej chijiamde!” 
—aech faraón Abramxot.

20 Do jawʉt, faraón toꞌa pejjiw, japi bʉflaeliajwa Abram Egipto tʉajnʉxot. 
Samata, faraón pejjiw bʉꞌfoli Abram Egipto tʉajnʉxot, japon pijow sʉapich, 
japon pejjiw sʉapichbej, pejchoef sʉapich, chijiyaliajwapon Egipto tʉajnʉxot.

Lot nadijanpox Abramxot

13 �1 Abram chijia wʉt Egipto tʉajnʉxot, chijiapon pejme pasliajwa 
Néguev tʉajnʉxot. Abram bʉꞌfol pijow Sarai. Bʉꞌfolbejpon puexa 

pejjiw, puexa pejchoefbej. Abram pajian, pawʉlpon Lot, japonbej nakfol 
paxon Abram. 2  Abram xabich kimaenk. Xabichpon oro, plata, xabichbej
pon choef. 3  Dolis, Néguev tʉajnʉxot pat wʉti, bijafʉli hasta pasliajwa Betel 
paklowaxxot. Do Betelxotde wʉt, fʉlaechlisi majt bija poxade, pejme bija
liajwa pejkawʉxot. Do jaxotfʉk kolepaklowax atʉajfʉk. Kaepaklowax pawʉl 
Betel. Japapaklowax naman oestelel. Asapaklowax pawʉl Hai. Japapaklowax 
naman orientelel. 4 Jaxot majt Abram bijt wʉt, pejjiw sʉapich, jaxot chajia 
altar ispon Dios kawʉajnaliajwa. Jaxot pat wʉt, pejjiw sʉapich, Abram pejme 
choef xʉaꞌat Dios pej-ofrendaliajwa, Dios kawʉajnaliajwa.

5  Lotlap-is xabich kimaenk. Me-ama paxon Abram wʉt, ja-aech Lot 
kimaenkpox. Lot xabichpon, oveja, cabra, pak, pamakjiw, japon sʉapich, 
bijafʉl. 6  Samata, Lotliajwa, Abramliajwabej, puexa japi pejchoef­liajwa 
xajʉpa-el pola, japi xabich xot pejew choef. Samata, Abram, pajian Lot sʉapich 
kaeyaxtat duilaxili. 7 Lot pamakjiw, japi tataefʉlpi choef, chajia nabʉnlosfʉli, 
Abram pamakjiw sʉapich, polaliajwa. Asamatkoi, nalot wʉt, nabapi, Abram 
pamakjiw sʉapich. Japamatkoiyan wʉt, japatʉajnʉpijiw, cananeos, ferezeos
bej, duil japatʉajnʉxot. Japibej weweꞌpas pola pejew choef­liajwa.

8  Ja-aech wʉt, asamatkoi, Abram jʉm-aech ampox pajian Lotxot: “Xatis 
nakaewas. Samata, pachaema-el nakaewa nalosliajwas. Namakjiw, choef 
tataefʉlpi, japi nalosaxilbej, tamakjiw sʉapich. 9 ¡Kaes pejme pachaem xatis 
nadijaliajwas! ¡Ama amxot satan! ¡Xam nejxasinkamsat fiꞌe! ¡Xam bʉflaem 
asalel nejjiw! Xanbej tajjiw bʉflaeyaxaelen asalel” —aech Abram pajian 
Lotxot.

10 Do jawʉt, Lot chiekal itfulajʉpon, puexa satan chiekal taeliajwa. Jawʉt, 
Lot taen sat xabich pachaempox mox Jordánlajtxot. Japasat xawaejach hasta 
Zoar paklowaxachxotde. Jaxot xabich pachaem minxot, Lot pejew choef 
minliajwa. Xabichbej pola. Jaxot yo pinjiyax. Me-ama Egipto tʉajnʉ, ja-aech 
jaxot. Japasatxot ja-aech Dios toesax wʉajna Sodoma paklowax, Gomorra 
paklowax sʉapich.

11 Do jawʉt, Lot jaxot puexa sat fiton dukaliajwa, Jordánlajt moxxot, pejsat
liajwa. Jawʉx Lot liaxtlison, puexa pejjiw sʉapich, orientelelliajwade. Jasox
tat Abram, Lot sʉapich, nadija, japi kaenanʉla pejlel duilaliajwa. 12  Abram 
dukjepon Dios jʉmduchtʉajnʉxot chaxdusliajwas, kaesʉapich atʉaj Jordán
lajtxot. Lot fʉlaech dukaliajwa asapaklowaxanxot, mox Sodoma paklowaxxot. 
13  Japapaklowaxanpijiw xabich babijaxan is, Dios nejweslapoxan.

Abram liaxtpox, puexa pejjiw sʉapich, Hebrón paklowax poxade mox
14  Lo t fʉlaech wʉt dukaliajwa orientelel, jawʉt Dios jʉm-aech ampox 

Abramxot: “Xam nukamxot, ¡atʉaj puexa chiekal itfulajuim satan taeliajwam! 
15 Puexa satan, taenampoxan, xam chaxdusaxaelen, namojiwbej, pomatkoi
chaliajwa. 16 Xam nejwʉlela xan kajachawaesaxaelen xabichaliajwa namojiw. 
Japi xabich pin-iamʉtaxael. Me-ama jiw xajʉpaxili asthumba xajuiliajwa, 
jachiyaxaellap-is namojiw, xabichaxael wʉt. 17 ¡Xabʉaꞌde puexa japasatan, 
Canaán tʉajnʉ, chiekal matthʉnaliajwam! Diachwʉajnakolax xan chaxdu
saxaelen puexa japatʉajnʉ xam, namojiwliajwabej” —aech Dios Abramxot.

18  Do ja-aech wʉt, Abram liaxtlison puexa pejjiw sʉapich, Hebrón paklo
wax poxade mox. Jaxotde xabich naechan nuil. Jaxotde majt duk pawʉl
pon Mamre. Jaxotde Abram iaꞌ sumta-efʉl isliajwa altar, itpaeliajwa sitaeyax 
Diosliajwa.

Abram bʉꞌwiapox pajian Lot 
(Heb 7.1‑10)

14 �1 Japamatkoiyan, cuatro reyes kaenejchaxoelax. Cuatro reyespixot, 
kaen pawʉl Amrafel. Japonlap Sinar tʉajnʉpijinrey. Asan pawʉl Arioc. 

Japon Elasar tʉajnʉpijinrey. Asan pawʉl Quedorlaomer. Japonlap Elam tʉajnʉ
pijinrey. Cuartopijin pawʉl Tidal. Japonlap Goim tʉajnʉpijinrey. 2  Japi, cuatro 
reyes, chakifʉlaech asew, cinco reyes natameja poxade. Japi cinco reyespixot, 
kaen pawʉl Bera. Japon Sodoma paklowaxpijinrey. Asan pawʉl Birsa. Japonlap 
Gomorra paklowaxpijinrey. Asan pawʉl Sinab. Japonlap Adma paklowaxpijin
rey. Asan pawʉl Semeber. Japonlap Zeboim paklowaxpijinrey. Asan rey, japon 
Bela paklowaxpijinrey. Bela paklowax asawʉl Zoar paklowax. 3-4 Majtlap japon 
rey Quedorlaomer, pejsoldaw sʉapich, naba wʉt, japi cinco reyes sʉapich, 
japon, pejsoldaw sʉapich, malecha cinco reyes. Samata, cinco reyes, tatoꞌlas 
doce waechan. Kaewaechfʉl wʉt, plata mosfʉli rey Quedorlaomer. Pelis trece 
waechan wʉtliajwa, cinco reyes kaenejchaxoelax pejme nabeliajwapi, rey Que
dorlaomer sʉapich, toepaliajwa rey Quedorlaomer japi tatoꞌlaspox. Samata, japi 
cinco reyes, pejsoldaw sʉapich, kaeyaxtat natameja nabeliajwa, rey Quedorlao
mer sʉapich, Sidim yoxot. Japayo, mox mar Muertoxot.

5  Samata, asawaech wʉt, rey Quedorlaomer, asew, tres reyes sʉapich, 
puexa japi pejsoldaw sʉapich, chakifʉlaech cinco reyes natameja poxade. 

Do jawʉt, rey Quedorlaomer, tres reyes sʉapich, pejsoldaw sʉapich, fol wʉti, 
matxoela pati Astarot Karnaim tʉajnʉxot. Jaxot naba wʉt, japatʉajnʉpijiw 
malechas. Japatʉajnʉpijiw pawʉl refaítas. Do jawʉx, rey Quedorlaomer, tres 
reyes sʉapich, japilap malechafʉl, naba wʉti asapaklowaxpijiw sʉapich. Japi 
jiw pawʉl zuzitas. Japi pejpaklowax pawʉl Ham. Do jawʉx, malechabejpi 
emitas, Save-quiriataimyoxot. 6  Do jawʉxbej, rey Quedorlaomer, tres reyes 
sʉapich, malechapi horeos, japi duili Seir mʉaxanxot. Japi, horeos, dʉkp wʉt, 
kawʉxadʉkpaspi Parán yo poxade. Japayoxot mox pajilax. 7 Rey Quedorlao
mer, asew, tres reyes sʉapich, kaxaliajwadin wʉt, pati En-mispat paklowax
xot. Japapaklowax amwʉtjel pawʉl Cades. Pat wʉti amalecitas pejtʉajnʉxot, 
amalecitas chiekal toech. Do jawʉx, fʉlaeyaxtat faekafʉlpoxan tabejsfʉli. 
Jatisbej, amorreosliajwa, japi duili Hazezon-tamar tʉajnʉxot.

8-9 Japi cinco reyes, pejsoldaw sʉapich, wʉajnaweti nabeliajwa Sidim yoxot, 
rey Quedorlaomer sʉapich. Jaxot nafaek wʉti, cinco reyes, pejsoldaw sʉapich, 
naba, rey Quedorlaomer japonlap, tres reyes sʉapich, cinco reyespi sʉapich, 
nabapi pejsoldaw sʉapich.

10 Sidim yoxot, xabich chalak mʉthanxot, me-ama pindaernaelsapan, jasi. 
Kolenje rey, japilap Sodoma paklowaxpijiw, Gomorra paklowaxpijinbej. 
Japilap dʉkp wʉt nabeyaxxot weliajwa, japilap natacholandik japamʉthan 
poxadik. Pelax, asew reyes, cincopixot tres reyes, dʉkpi pinamʉaxan poxade. 
Japilax wia.

11 Rey Quedorlaomer, tres reyes sʉapich, pejsoldaw sʉapich, malecha wʉti, 
asew, cinco reyes, jawʉt noti puexa xabich ommaenkpi, naxaeyaxanbej, 
Sodoma paklowaxxot, Gomorra paklowaxxotbej. Ja-aech wʉt, jaxot chijiapi. 
12  Sodoma paklowaxxot Lot duk, pejjiw sʉapich. Japon, Abram pajian. Lot 
bʉꞌfos wʉt, puexa japon pejjiw sʉapich matbʉꞌfospon. Lot pejew wematxafos
bej. 13 Pe jawʉt, kaen wia. Jawʉt, japon aton najaeton Abram poxade chapae
liajwa puexa ja-aechpox. Abram, hebreo-aton, japon duk pinanaechan nuilxot, 
pawʉlxot Mamre. Majt jaxot duk amorreo-aton, pawʉlpon Mamre. Mamre 
pakoewan, pawʉl Escol. Asan pawʉl Aner. Japilap Abram pejnachala. Japibej 
kaenejchaxoelax kajachawaesliajwa, Abram naba wʉt, padaelmajiw sʉapich.

14 Do jawʉt, Abram jʉmtaen wʉt pajian Lot bʉꞌfospox, jawʉt puexa pamak
jiw lapon. Japi puexa xajʉpi nabeyax. Japibej tiꞌtpi Abramxot. Japi puexa 
trescientos dieciocho poejiw. Do jawʉt, Abram chakifol, pamakjiw sʉapich, 
tres reyes poxade, hasta Dan tʉajnʉ poxade.

15 Pat wʉti mox tres reyes bijaxot, jawʉt, madoi wʉt, Abram, pamak sʉapich, 
bapi padaelmajiw, japi chiekal nejmamach wʉti nabeyaxliajwa. Samata, 
Abram, pejjiw sʉapich, malechapi tres reyes, japi pejsoldawbej. Asew dʉkp wʉt 
weliajwa, Abram, pejjiw sʉapich, nakiowa kawʉxadʉk padaelmajiw. Jawʉt, 
dʉkpi fʉlpaꞌaspi Hoba paklowaxxotde, Damasco paklowax pejnortelel. 16 Do 
jaxotde puexa pejme noti padaelmajiw xalaen Sodoma paklowaxxotdin. Abram 
bʉꞌwia wʉt pajian Lot, jawʉt puexa Lot pejewpi pejme noti. Do jawʉtbej, puexa 
woeyapi Lotxot, japon pejewpi. Bʉꞌwiabejpon asew jiw, malis wathoꞌ.

Melquisedec kawʉajanpox Dios, Abram kajachawaesliajwas Dios
17 Jawʉx, Abram nawiaꞌan wʉt, malecha xot rey Quedorlaomer, asew, tres 

reyesbej. Jawʉt Abram nawiaꞌan wʉt, pejjiw sʉapich, ma jawʉtlap-is Sodoma 

b 14.20 Japox is wʉt, chaxdutpox pawʉl ‘diezmo’. 

paklowaxpijin rey, fʉlaechon xabʉꞌkʉsliajwa Abram Save yoxot. Japayo 
asawʉl, Rey Pejyo. 18  Jaxotlap-is rey Melquisedec, japon Salem paklowaxpi
jin rey. Japon xafol vino, malis pan, Abramliajwa. Rey Melquisedec, japonlap 
Dios athʉpijin pejsacerdote.

19 Rey Melquisedec jʉm-aech ampox Abramxot:
“Dios, athʉpijin, thatbaxo tulaeltpon, ampathat sʉapich,
¡Japonlap nej kajachawaes pomatkoicha xam!”

	 20	¡Puexa jiw nej jʉm-aecha ampox: “Xam xabich pachaemam” —nej 
aechapi Dios, athʉpijinliajwa, japonlap kajachawaet xam chiekal puexa 
malechaliajwam nadaelmajiw! —aech rey Melquisedec Abramxot.

Dolis rey Melquisedec japox jʉm-aech wʉt, jawʉt Abram dijan diezmʉaxtje 
puexa padaelmajiw wenoti. Jawʉt, Abram chaxdut kaemʉaxt rey b Melquise­
decliajwa. 21 Do jawʉx, Sodoma paklowaxpijin pejrey, jʉm-aechon ampox 
Abramxot:

—Tadaelmajiw puexa notpoxan tajpaklowaxxot, ¡japoxan puexa xam xan
mande! Pe jiw, tajpaklowaxpijiw, ¡nawewoeyam! —aech rey, Sodoma paklo
waxpijin, Abramxot.

22  Pe jawʉt Abram jʉmnot wʉt, jʉm-aechon ampox:
—Xan diachwʉajnakolax chiekal jʉm-an ampox Dios chiekal najʉmtae

liajwa, japon athʉpijinpon, tulaeltpon thatbaxo, ampathatbej: 23  Xan chinax 
kaeyax xalaeyaxinil nejewpi. Chinax xalaeyaxinilbej kae-hilomʉat. Chinax 
xalaeyaxinilbej kaetʉakxajoelamʉat. Samata, xamlap najʉmchiyaximil 
ampox xanliajwa: ‘Abram kimaenk xan tejewtat’ —chiyaximil xanliajwa. 
24 Xanliajwa pachaema-el, me-ama tejewkola wʉt, jachiliajwan asan pejjew. 
Tamak xaelpoxankal, japoxkalliajwa xan, me-ama puexa notx wʉt, ja-an. Pe 
tajnachala, xanxoti, ¡japi nejxalae japoxan pejewliajwa xalaeliajwa pejbachan 
poxade! Japi trespi, kaen pawʉl Aner. Asan pawʉl Escol. Asan pawʉl Mamre 
—aech Abram Sodoma paklowaxpijin reyxot.

Dios chajia chawʉajna jʉm-aech asamatkoi Abram pijow paxʉchaxaelpox

15 �1 Do jawʉx, Abram masoxtat, pajut chiekal taenpon Dios me-ama 
xamoejsaxtat taen wʉt, ja-aechon. Jawʉtlap, Dios jʉm-aech ampox:

—Abram, ¡xam nabej nejlewleꞌ nadaelmajiwliajwa, xanlap nejtaxchalnan! 
Xam chaxduiyaxaelen, xabich pachaempox, xam chiekal naexasitam xot xan 
jʉm-anpoxan —aech Dios Abramxot, masoxtat taen wʉt me-ama xamoejt 
ja-aec wʉton.

2-3  Pe, Abram jʉmnot wʉt, jʉm-aechon ampox Diosxot:
—Tajpaklon, ¡xanliajwa japox chiekal pachaema-el, xam nachaxdusaxae

lampox xabich pachaempox! Xam najut chiekal taenam xan xijinilpox. Asa
matkoi, xan tʉpx wʉt, tamakan Eliezer, Damasco paklowaxpijin, puexa tejew 
xanmanaxael —aech Abram Diosxot.

4 Dios jʉmnot wʉt, jʉm-aechon ampox Abramxot:
—Japox jachiyaxil xamliajwa. Xam nejewpi asamatkoi naxʉlankolan, 

puexa japoxan xanmanaxael. Asan nosaxil xam tejew —aech Dios Abramxot.

5  Do jawʉt, Dios toꞌa Abram nakolsliajwa tathoetade. Jaxotde wʉt, Dios 
jʉm-aech ampox Abramxot:

—¡Natachaemsmich athʉ chiekal taeliajwam itthaej! ¿Diachwʉajnako
laxkat xam xajʉpaximil xajuiliajwam itthaej, xabich pin-iakolapi? Malap-is 
jachiyaxael asamatkoi namojiw xam nejwʉlela. Japi xabich pin-iakolaxael 
namojiw —aech Dios Abramxot.

6  Do jawʉt , Abram chiekal naexasitxoton Dios, Dios jʉm-aech ampox. 
Samata, Abram xabich pachaem wʉt, ja-aechon, Dios taen wʉt Abram. 
7 Dioslap jʉm-aech ampox Abramxot:

—Xanlap Diosnan. Xam bʉflaenxponan pawʉlxot Ur, Caldea tʉajnʉxotdin, 
pasliajwam ampatʉajnʉ, Canaán tʉajnʉxot. Ampatʉajnʉlap xam chaxdusa
xaelen, namojiwbej —aech Dios Abramxot.

8  Abram wʉajnachaemt wʉt, jʉm-aechon ampox Diosxot:
—Tajpaklon, ¿xankat machiyaxaelen, chiekal matabijsliajwan ampatʉajnʉ 

tajtʉajnʉyaxaelpox? —aech Abram Diosxot.
9 Do jawʉt, Dios jʉm-aech ampox Abramxot:
—¡Xanliajwa xalaeman kaen pakxʉlanpawis, malis kaen cabrapawis, malis 

kaen ovejapoi, kaenanʉla japi choef, tres waechanpi! ¡Nawexalaemanbej a-ut, 
pinjin, malis a-uxʉlan! —aech Dios, toꞌa wʉton Abram.

10 Do jawʉt, Abram japi choef bʉflaen wʉt Diosliajwa, xʉaꞌaton. A-u xapat 
wʉt, babejpon a-u. Jawʉt, matnoch tawakapon choef. Choeftafachan, kole
lelje, owafʉlon. Pe a-u tawaka-elon. 11 Do jawʉt, pawi matwʉajasik thʉtha 
pask pawi xaeliajwa. Pe Abram japi thʉthan tadʉkt, xaesamata pawi.

12  Juimt xabich tuila wʉt, Abram xabich moejt. Do jawʉt, chalechkal itkʉa
tax masajiach Abram. Jawʉt, Abram xabich pejlewla. 13  Do jawʉt, Dios jʉm-
aech ampox Abramxot:

—Namojiw asatʉajnʉxot duilaxael asajiw pejtʉajnʉxot cuatrocientos 
waechan. Japatʉajnʉxot namojiw esclavos kiladofaxaes japatʉajnʉpijiw. 
Xabich pin-iawaechan nabijasaxaeli japatʉajnʉpijiw pijaxtat. 14  Pe jawʉx, 
xan kastikaxaelen japatʉajnʉpijiw. Namojiw japatʉajnʉxot chijia wʉt, xabich 
xalaeyaxael ommaenkpoxan, japatʉajnʉpijiw malech chaxduiyaxaespoxan. 
15  Xam laejaxaelam pin-iawaechan. Samata, xabich patiꞌnam tʉpaxaelam 
bʉꞌwʉajanjilaxtat. Do jawʉx, xam mʉthsaxaeli. 16  Xabich pin-iawaechan, 
cuatrocientos waechanwʉx, namojiw chijiyaxael japatʉajnʉxot duilaliajwa 
ampatʉajnʉxot. Japamatkoitat, xan tajutlap kajachawaesaxaelen japi male
chaliajwa amorreos japi wʉajna chijiayaliajwabej ampatʉajnʉxot, amorreos 
xabich babijaxan is xot —aech Dios Abramxot.

17 Do jawʉx, Dios naksiyax bʉxtoet wʉt Abramxot, jawʉt, itkʉaꞌnik wʉt, 
chiekal masoxtat natulaelt, me-ama baext pinjit, jasot. Japabaextuxot itdelan 
oel. Samata, japot, baext, itnum nakola. Jaxotbej chalechkal masoxtat natu
laelt, baenthnaeya jasox tamdadutpox. Japoxan natulaela wʉt, choef tawa
kaspi, nataela-owastuchakaldik, xendikox. 18  Jawʉtlap, Dios jʉmdut isliajwa 
convenio Abramxot. Jʉm-aechon ampox:

—Ampatʉajnʉlap namojiw xan chaxdusaxaelen. Chaxdusaxaelen Egip
tolajt matdukafʉlxot hasta nawel pinjiyax, Eufrates nawelxotdin. 19-21 Ma 
ampamatkoyan, asew jiw duil japatʉajnʉxot. Japatʉajnʉpijiw xot, kaemʉt 
pawʉl ceneos. Asamʉt pawʉl cenezeos. Asamʉt pawʉl cadmoneos. Asamʉt 

pawʉl hititas. Asamʉt pawʉl ferezeos. Asamʉt pawʉl refaítas. Asamʉt pawʉl 
amorreos. Asamʉt pawʉl cananeos. Asamʉt pawʉl gergeseos. Asamʉt pawʉl 
jebuseos.

Ismael nalaeltpox, japonlap Abram paxʉlan 
(Rm 9.7‑9; Gal 4.21‑30)

16 �1 Abram pijow, Sarai, naxʉwlaxil, nafoena xot. Samata, tanxʉwlaxi
low pamal Abram. Pe Sarai kaepow pej-esclava, japow Egipto tʉajnʉ

pijow. Japow pawʉl Agar. 2  Samata, Sarai jʉm-aech ampox pamaxot: “Abram, 
xan naxʉwlaxinil, Dios nafoenat xot. Pe, xam toꞌax moejsliajwam, tamakow 
Agar sʉapich. Ja-aech wʉt, japow paxʉchaxael wʉt, xan, japoch yamxʉch, 
me-ama taxʉlankolan wʉt, jachiyaxaelen” —aech Sarai toꞌa wʉtow Abram.

Do jawʉt, Abram ow-aech Sarai toꞌaspox. 3  Do jawʉt, Sarai fʉlaech 
pamakow bʉflaeliajwa Abram poxadin, japow, me-ama Abram pijow wʉt, 
jachiliajwa. Japoxlap ja-aech, duil wʉti diez waechan Canaán tʉajnʉxot. 4 Do 
jawʉt, Abram moejton, Agar sʉapich. Do baxael, Agar moejow. Japow pajut 
chiekal matabijt wʉt moejowpox, jawʉtlap Agar sitae-ellisow Sarai. 5 Japox 
ja-aech wʉt, Sarai lot wʉt, jʉm-aech ampox pamal Abramxot:

—Xamlap nejbʉꞌwʉajan, Agar nasitae-eliajwa. Xan tajut japow bʉflaechx 
xamxot wiasliajwan, me-ama nijow wʉt, jachiliajwam. Pe, japow ma amwʉt, 
paxʉchaxael xot, nejchaxoel wʉt, jʉm-aechow ampox: ‘Xan kaes pachaeman. 
Me-ama tajpaklow Sarai, jachi-enil’ —aechow, nejchaxoel wʉt. Xam najut 
chiekal matabijtam Abram. Diosliajwa japox pachaema-el, xam boejlachliaj
wam japowliajwa —aech Sarai, lot wʉtow Abram.

6 Abram jʉmnot wʉt, jʉm-aechon ampox pijow Sarai:
—¡Xan chiekal nanaeweꞌe! Xam japow nej-esclava. Samata, ¡xamliajwa 

pachaempox isde Hagarliajwa! —aech Abram pijow Saraixot.
Do jawʉt, Sarai xabich kaes tatoꞌal nabichax pamakow Hagar. Samata, 

jawʉt, Agar najaet Saraixot. 7 Hagar atʉaj wʉt, Dios pej-ángel natulaelt xabʉꞌ
kʉlsliajwapon Hagar pajilaxxot, min nakakolsinxot. Japamin nakakolsinxot, 
jaxot nʉamt fʉlaechpot Shur poxaliajwade. 8  Jaxotde Dios pej-ángel wʉajna
chaemt wʉt, jʉm-aechon ampox Hagarxot:

—Agar, Sarai pej-esclava, ¿amxotkat xam fʉlaeman? ¿Ampoxaxaemchkat? 
—aech Dios pej-ángel wʉajnachaemt wʉt Agar.

Agar jʉmnot wʉt, jʉm-aechow ampox Dios pej-ángelxot:
—Xan najaetx tajpaklow Saraixot —aech Agar jʉmnot wʉt Dios pej-ángel.
9 Do jawʉt, Dios pej-ángel jʉm-aechon ampox:
—¡Xam kaxa nawiꞌamich nejpaklow poxade! ¡Nejpaklow jʉm-aechpox xam 

chiekal naexasiꞌe! —aech Dios pej-ángel nawias toꞌa wʉton Agar.
10 Dios pej-ángel pejme jʉm-aech ampox Hagarliajwa:

“Xan kajachawaesaxaelen xam xabichaliajwa namojiw. Japi xabich pin-
iakola wʉt aton xajʉpaxil japi xajuiliajwas.

	 11	Xam ma amwʉt moejwam. Naxʉlan nalaelt wʉt, ¡wʉlduim 
Ismaelwʉltat, Dios chiekal jʉmtaen xot, nejnabijasax kawʉajnam wʉt!

	 12	Naxʉlan jiw naexasislanaxael. Japonlap puexa jiw nejweslaxaeson. 
Ma-is japon nejweslaxael jiw. Japon tamach atʉaj dukaxael, pejjiw 
sʉapich” —aech Dios pej-ángel Agarxot.

13 Agar nejchaxoel wʉt, jʉm-aechow ampox: “Xan tajut chiekal taenx Dios. 
Pe nakiowa, laejax” —aechow, nejchaxoel wʉt. Samata, jawʉt japow jaxot 
jʉm-aech ampox Diosliajwa: “Xamlap Diosnam, nataenamponam, natataef
lamponambej”  —aechow Diosliajwa. 14  Samatalap, japaminmʉth pawʉl 
“Dios nataenpon x an, pomatkoicha dukpon, japon pejminmʉth”. Japa
minmʉth chiekal patutat naman Cadesxot, Beredxotbej.

15 Do jawʉt, Hagar nawiatow Sarai poxade. Do baxael wʉt, paxʉlan nalaelt. 
Faenpow Abram paxʉlan. Abram wʉlduw paxʉlan Ismaelwʉltat.

16 Ismael nalaelt wʉt, Abram ochenta y seis waechan.

Dios wʉlxaliaxtpox Abram pejwʉl 
(Rm 4.1‑22)

17 �1-2  Abram noventa y nueve waechan wʉt, Dios pajut chiekal natulaelt 
wʉt Abramxot, jʉm-aechon ampox Abramxot:

—Abram, xanlap Diosnan, puexaliajwa xabich mamnikaxponan. Kaemat
koisfʉl xam chiekal naexasitam wʉt xan, xam is-emil wʉtbej babijaxan, 
ja-am wʉt, xan isaxaelen convenio xamxot. Xam kajachawaesaxaelen xabich 
pin-iakolaliajwa namojiw —aech Dios Abramxot.

3  Do jawʉt, Abram brixtat nuk Dios wʉajnalel sat makxabijnaliajwadik. 
Jawʉt, Dios jʉm-aech ampox Abramxot:

4-5  —Convenio xamxot isaxaelenpox, ampoxlape. Xam kajachawaesaxae
len xabich pin-iakolaliajwa namojiw, japi xabich pin-iamʉtaxael. Ma amwʉt, 
xam kaes nawʉlaxil Abram. Ma amwʉt, xam nawʉlaxael Abraham, xabich 
pin-iamʉtpijiwliajwa xamlap japi puexa pejchapamnaxaelam xot. 6  Xan 
kajachawaesaxaelen xabich pin-iakolaliajwa namojiw. Asew japixot reyes 
nadofaxael. Namojiw xabich pin-iamʉtaxael. Kaenanʉla pejmʉtan sʉapich 
pejtʉajnʉchanaxaeli.

7 Convenio xamxot isaxaelenpox, japox diachawʉajnakolax isaxaelen 
xamxot, naxixotbej, namojiwxotbej. Xanlap nejDiosnaxaelen pomatkoicha
liajwa. Xanbej namojiw pejDiosnaxaelen pomatkoichaliajwa. 8  Xanlap chax
dusaxaelen xam ampatʉajnʉ, Canaán tʉajnʉ, ma amwʉtjel dukamtʉajnʉ. 
Ampatʉajnʉlap chaxdusaxaelenbej namojiw pomatkoichaliajwa. Xanlap japi 
pejDiosnaxaelen —aech Dios Abrahamxot.

9-11 Dios kaes jʉm-aech ampox Abrahamxot:
—Xamlap chiekal naexasisaxaelam jʉmchiyaxaelenpox, namojiwbej. 

Xamal, poejiwam, circuncidaxaelam. Circuncidaxaesbej puexa xamalxot 
duilpi. Japox circuncidax xamal nejkiowa-elaliajwa japoxlap tajconvenio, 
xamalxotpox, jʉmdutxpox. 12-13  Ma amwʉt, japox isaxaelam, asamatkoiliaj
wabej. Puexa poejiw xamalxot nalaelapi, japi circuncidaxaes, ocho matkoiyan 
wʉt nalaelapoxan. Jachiyaxaelambej puexa poejiw, esclavospaxi. Xamal cir
cuncidam wʉt, japoxlap itpaeyam tajconvenio, pomatkoichaxaelpox xamal
xot. 14 Pe nejweslapon circuncidaliajwas, japon aton ¡nej chajiya xamalxot, 
naexasis-el xoton tajconvenio! —aech Dios Abrahamxot.

15 Dios kaes jʉm-aech ampox Abrahamxot:
—Ma amwʉt nijow, kaes pawʉlaxil Sarai. Ma amwʉt nijow pawʉlaxael 

Sara. 16  Xan tajlejentat koechax isaxaelen japowliajwa. Asamatkoi, xam 
naxʉlaliajwa nijowxot. Diachwʉajnakolax jasoxtat xan kajachawaesaxaelen 

nijow. Japowlap pejchapaeꞌaxael xabich pin-iamʉtanpijiwliajwa. Japow pamo
jiwxot, asew, reyesaxael, xabich jiw tatoꞌlaliajwa —aech Dios Abrahamxot.

17 Abraham japox jʉmtaen wʉt, brixtat nuk wʉt, sat makxabijindik. Do 
jawʉt, Abraham jʉmch boejlach xafafol wʉt, jʉm-aechon ampox: “Aton cien 
waechanpon, me-ama xan, jason, ¿jason atonkat pijow tanxʉwlaxaes? Ma-is 
tajow, Sara, noventa waechan. Japowlis wetoeps naxʉwlax” —aech Abraham, 
boejlach xafafol wʉt. 18  Do jawʉt, Abraham jʉm-aech ampox Diosliajwa:

—Xanxot najʉmdutampox, convenio, xan wʉljowx japox isliajwam taxʉlan 
Ismaelxot —aech Abraham Diosxot.

19 Do jawʉt, Dios jʉmnot wʉt, jʉm-aechon ampox Abrahamxot:
—¡El, Abraham! Xan jʉm-anpox, diachwʉajnakolax isaxaelen xamliajwa. 

Nijow Sara naxʉwlaxael. Japoch, xaljamch, nalaelt wʉt, ¡xam wʉlduiyaxae
lam Isaacwʉltat! Japonxot, pamojiwxotbej, xan isaxaelen jʉmdutxpox pomat
koichaliajwa. 20 Xan tajut chiekal matabijtax xam xabich nejchaxoelampox 
naxʉlan Ismaelliajwa. Samatabej, kajachawaesaxaelen naxʉlan Ismael. 
Japonbej xabichaxael paxi, pamojiwbej. Ismael paxipoejiw, docepi, japi pak
lowchiwaxael. Japon pamojiw xabich pinamʉtaxaelbej. 21 Pe xan, isaxaelen 
tajconvenio naxʉlan Isaacxot. Sara paxʉchaxael, asawaech toepax wʉajna 
—aech Dios Abrahamxot.

22  Dios naksiyax bʉxtoet wʉt Abrahamxot, jaxot Dios chijia. 23 Japamatkoi­
tat, Abraham circuncida wʉt Ismael, jawʉt puexa pamakjiwbej circuncida
pon. Asew japixot nalaelapi japonxot, asew japixot wʉajtaspibej platafachan
tat. Puexa japi poejiw circuncidapon, me-ama Dios kitoꞌas circuncidaliajwa. 
24 Abraham noventa y nueve waechan wʉt, japon-is circuncidas. 25 Japamat­
koi wʉt, Ismael trece waechan wʉt, circuncidaspon. 26  Jawʉt, japi kolenje 
circuncidas kaematkoitat. 27 Jawʉtbej, puexa poejiw circuncidas, japi nabisti 
Abrahamliajwa.

Abraham dukxot Dios paskpox 
(Rm 9.7‑9; Heb 11.11‑12)

18 �1 Asamatkoi, Dios pajut chiekal natulaelt Abrahamxot pasliajwasik. 
Jawʉt, Abraham ek naechanbʉxfalxot. Jaxot majt aton duk, pawʉlpon 

Mamre. Abraham ek pejcarpabafafaxot, juimt matnoch ek wʉt. 2  Jawʉt, cha
lechkal Abraham taen tres poejiw, masoxtat nuil wʉti Abraham wʉajnalel. Taen 
wʉton japi poejiw, Abraham kamta nancha bʉꞌkʉsliajwapon japi poejiw. Do 
jawʉt, Abraham brixtat nuk wʉt, sat makxabijindik japi wʉajnalel itpaeliajwa 
sitaeyax japiliajwa. 3 Jawʉt, Abraham jʉm-aech ampox japi tres poejiwliajwa:

—Tajpaklochiw, ¡matnoch nabej xena! ¡Xan nataefalde! Xanlap amxotx 
xamal kajachawaesliajwan. 4  Xamalliajwa pachaem wʉt, xan toꞌaxaelen 
tamakan japon mint wʉljaeliajwa xamal tʉakkiasliajwam. Do jawʉt, ¡kae
sʉapich damlathʉldefʉk ampanaebʉxfalnajelanxot! 5  Xamal patam xot xan 
dukxxot, xan wʉljaesaxaelen naxaeyaxan xamal xaeliajwam, mamnikaliaj
wam, pejme folam wʉt —aech Abraham japi tres poejiwxot.

Japi jʉmnot wʉt, jʉm-aechi ampox Abrahamxot:
—Xam jʉm-ampox pachaem xanalliajwa —aechi jʉmnot wʉt.
6  Dolis japi damlathʉl wʉt naechanbʉxfalxot, Abraham lech wʉt pejcar

paba, jʉm-aechon ampox Saraxot:

—¡Xathilde pan isa x! ¡Harinabelin, veinte kilos, chaxlaeman, kaes 
pachaembelin, pan isliajwam! —aech Abraham kitoꞌa wʉton pijow Sara.

7 Do jawʉt, Abraham najaeꞌe pejew pak poxade. Jaxotde itfeton pakxʉlan, 
kaes pachaempon. Jawʉt, Abraham kitoꞌa pamakan paxʉlan jeltiꞌsan xʉaꞌlaliaj
wapon. Pamakan xabich xathilt pakxʉlan chabosax. 8 Puexa chiekal toejaf wʉt, 
Abraham xalaen chabowawi. Xalaenbejpon cuajada, leche, japi tres poejiw 
xaeliajwa. Abraham xalwʉajcho-ot naxaeyaxan japi wʉajnalel. Naebʉxfalxot 
Abraham pajut chaxduw naxaeyaxan japi xaeliajwa. Do jawʉt, japi poejiw xael 
wʉt, Abraham nukon jaxot, japi asax weweꞌpas wʉt, kamta wʉljaesliajwa.

9 Japi kaechatoel wʉt, me-ama matabijs-el wʉt, ja-aechi, wʉajnachaemt 
wʉti Abraham. Do jawʉt, jʉm-aechi ampox wʉajnachaem wʉti Abraham:

—¿Amxotkat nijow Sara? —aechi wʉajna chaem wʉt Abraham.
Abraham jʉmnot wʉt, jʉm-aechon ampox:
—Japow carpabatat ek —aech Abraham japixot.
10 Do jawʉt, trespixot kaen jʉm-aech ampox Abrahamxot, japonlap chiekal 

Dios. Japon jʉm-aech ampox:
—Asawaech toepax wʉajna, xam pejme taenx wʉt, jawʉt nijow Sara paxʉ

chaxael —aechlap, Dios pajut chawʉajnajʉm-aech wʉt, Abrahamxot.
Japi nospaei wʉtfʉk, Sara puexa chiekal naewet wʉt, jʉmtaenpow, jawʉt 

nuk xotow carpabafafalel, Abraham pejwʉchakal. 11 Abraham, Sara sʉapich, 
xabich pakdiachiwpi. Samata, Sara pejlawpox wetoepslisow. Samata, naxʉw
laxilisow. 12  Samata, Sara kaes xafolatisaxilow xafafolaliajwa. Jawʉt, nejcha
xoel wʉt, jʉm-aechow ampox: “Xan xabich patiꞌwan naxʉwlaliajwan. Tamal
bej xabich patiꞌin. ¿Machiyaxaelkat xan nejchachaemlaliajwan, moejtax wʉt, 
tamal patiꞌin sʉapich?” —aechow pejnejchaxoelaxtat. 13  Pe Dios jʉm-aech 
ampox Abrahamxot:

—¿Ma-aech xotkat Sara jʉmch xafafol? ¿Japowkat naexasis-el paxʉlcha
xaelpox, kaes xabich patiꞌow wʉt? 14 ¿Ijilkat Dios isaxilpox? Asawaech toepax 
wʉajna wʉt, xan pejme pasaxaelen. Jawʉt, Sara paxʉlchaxael, me-ama xan 
chajia jʉm-an —aech Dios Abrahamxot.

15 Sara japox jʉmtaen wʉt, xabich jʉmch pejlewlapow. Jawʉt, xanalia wʉt, 
jʉm-aechow ampox:

—Xan xafafola-enil —aechow xanalia wʉt.
Pe Dios jʉm-aech ampox:
—Diachwʉajnakolax xam xafafolam —aech Dios Saraliajwa.

Abraham naksiyapox Diosxot Sodoma paklowaxpijiw weliajwa
16  Do jawʉx, japi tres poejiw, pati Abraham dukxot, fʉlaeyax tʉadutlisi 

Sodoma paklowax poxade. Abraham fʉlchalach japi kijachaliajwa. 17 Do 
jawʉt, Dios nejchaxoel wʉt, jʉm-aechon ampox: “Xan jʉmchiyaxaelen Abra
hamxot isaxaelenpoxliajwa. 18  Abraham xabichaxael pamojiw. Japi pinamʉta
xaelbej. Pejsoldaw xajʉpaxaelbej malechaliajwa padaelmajiw. Asamatkoi, 
Abraham pijaxtat xan kajachawaesaxaelen puexa ampathatpijiw. 19 Xanlap 
makafitx Abraham tatoꞌlaliajwa paxi, pamojiwbej, japi naexasisliajwa tajta
toꞌlaxan. Japilap isaxael pachaempoxan, diachwʉajnakolaxpoxan. Ja-aech 
wʉt, xan isaxaelen puexa jʉmdutxpoxan Abrahamxot” —aech Dios, nejcha
xoel wʉt Abrahamxot.

20 Do jawʉt, Dios jʉm-aech ampox Abrahamxot:
—Xan jʉmtaenx asatʉajnʉchanpijiw xabich wʉltaenpox Sodoma paklo

waxpijiwliajwa, Gomorra paklowaxpijiwliajwabej, xabich babijaxan ispoxan. 
21 Samata, ma amwʉt, tajut chiekaljapoxaxaechan tajut chiekal taeliajwan, 
diachwʉajnakolax xabich wʉt pejbabijaxan ispoxan, o, xabicha-el wʉt. 
Ja-aech wʉt, matabijsaxaelen. Japox diachwʉajnakolax wʉt, puexa Sodoma 
paklowaxpijiwliajwa, Gomorra paklowaxpijiwliajwabej, toejafaxaelen. Japi 
pejpaklowaxanbej chiekal toejafaxaelen —aech Dios Abrahamxot.

22  Do jawʉt, trespixot, kolenje, wʉajnade fʉlaech Sodoma paklowax 
poxade. Pefʉk Abraham kaweta Diosxot. 23 Jawʉt, Abraham kaes mox chiekal 
soepande Diosxot wʉajnachaemsliajwa. Jawʉt, jʉm-aechon ampox:

—¿Xamkat toesaxaelam jiw pachaempi, toetam wʉt jiw babejchiw? 24 Japapak­
lowaxxot duil wʉtcincuenta jiw, pachaempi. Ja-aech wʉt, ¿xamkat nakiowa puexa 
paklowaxpijiw toesaxaelam, pejpaklowaxbej? Cincuenta jiw, pachaempi, wʉt 
japi pijaxtat, ¿xamkat beltaeyaximil jiw japapaklowaxpijiw, japi pejpaklowaxbej? 
25 Xam toesaxaelam wʉt jiw pachaempi, babijaxan ispi sʉapich, jachiyaxaelam 
wʉt, ¡japox pachaemaxil! Pachaempi toetam wʉt, japi, me-ama babijaxan ispi wʉt, 
jachiyaxaelam toetam wʉt. ¡Xam jasox isaximil, diachwʉajnakolax xam Juezkol
nam xot pothatatpijiwliajwa! ¡Xamlax isde pachaempox! —aech Abraham Diosxot.

26 Do jawʉt, Dios jʉmnot wʉt, jʉm-aechon ampox Abrahamxot:
—Sodoma paklowaxxot cincuenta jiw duil wʉt, pachaempi, japi pijaxtat 

beltaeyaxaelen puexa jaxotde duili —aech Dios Abrahamxot.
27 Do pejme Abraham jʉm-aech ampox Diosxot:
—¡Xan nabeltaem, xam kaes wʉajnachaemtpoxliajwa! Xan tajut chiekal 

matabijtax atonankalpox. Matabijtaxbej xamlax Diosnam. 28  Pe weꞌp wʉtbej 
cinco jiw, pachaempi, pasliajwa cincuenta jiw, ¿xamkat nakiowa puexa japi 
jiw toesaxaelam? —aech Abraham wʉajnachaem wʉton Dios.

Do jawʉt, Dios jʉmnot wʉt, jʉm-aechon ampox Abrahamxot:
—Sodoma paklowaxxot cuarenta y cinco jiw pachaempi wʉt, xan toesaxi

nil paklowax —aech Dios Abrahamxot.
29 Abraham xabich nakiowa wʉajnachaem wʉt, jʉm-aechon ampox Diosxot:
—Asbʉan jʉmch cuarenta jiw pachaempi wʉt, ¿xamkat nakiowa toesaxae

lam japi jiw, pejpaklowaxbej? —aech Abraham Diosxot.
Dios jʉmnot wʉt, jʉm-aechon ampox:
—Cuarenta jiw, pachaempi wʉt, xan toesaxinil japi jiw, japi pejpaklowax

bej —aech Dios.
30 Do pejme Abraham jʉm-aech ampox Diosxot:
—¡Xam nabej nalaleꞌ xanliajwa, kaes xabich wʉajnachaemtax xot! Pe 

xan pejme wʉaj nachaemsaxaelen. ¿Xamkat machiyaxaelam, treinta jiw 
pachaempi wʉt? —aech Abraham Diosxot.

Dios jʉmnot wʉt jʉm-aechon ampox:
—Japapaklowaxxot hasta treinta jiw, pachaempi, wʉt, xan toesaxinil japi 

jiw, japapaklowaxpijiw, japapaklowaxbej —aech Dios.
31 Abraham nakiowa wʉajnachaemt wʉt, jʉm-aechon ampox Diosxot:
—Tajpaklon, x an xabich tadala xam kaes wʉajnachaemsliajwan. Pe 

nakiowa, wʉajn achaemsaxaelen. ¿Xamkat machiyaxaelam, veinte jiw, 
pachaempi, wʉt japapaklowaxxot? —aech Abraham Diosxot.

Dios jʉmnot wʉt jʉm-aech ampox Abrahamxot:
—Veinte jiw, pachaempi, wʉt, xan toesaxinil japapaklowax —aech Dios.
32  Abraham nakiowa wʉajnachaemt wʉt, jʉm-aechon ampox:
—Tajpaklon, ¡xam nabej nalaleꞌ xanliajwa! Ma kaes wʉajnachaemsaxaelen. 

Do jawʉx, xam kaes taliasaxinil. Diez jiw, pachaempi, wʉt, ¿xamkat nakiowa 
toesaxaelam japapaklowax? —aech Abraham.

Dios jʉmnot wʉt, jʉm-aechon ampox:
—Hasta diez jiw, pachaempi, wʉt, xan toesaxinil japapaklowaxpijiw. Toe

saxinilbej japi pejpaklowax —aech Dios.
33  Do jawʉt, Dios naksiyax bʉxtoet wʉt, Abraham sʉapich, Dios chijia 

jaxot. Abrahambej nawiꞌan pejcarpaba poxadin.

Dios toejafpox Sodoma paklowaxpijiw, Gomorra paklowaxpijiwbej 
(Lc 17.28‑29; 2 Pe 2.6‑8; Jud 7)

19 �1 Dolisdoꞌ, juimt tujop wʉt, kolenje, wʉajna fʉlaechpi, japilap Dios 
pej-ángeles, pati Sodoma paklowaxxot. Jawʉt, Lot ek paklowax 

laleyaxxot, jiw natamejaxot. Lot taen wʉt japi, nanchapon bʉꞌkʉsliajwa. 
Jawʉt, brixtat nukon japi wʉajnalel, sat makxabijnaliajwa, itpaeliajwa sitae
yax japiliajwa. 2  Do jawʉt, Lot jʉm-aech ampox japi kolenjexot:

—Tajpaklochiw, ¡xamal xabʉat tajba poxade, jaxotde tʉakan kiasliajwam, 
moejsliajwambej! Jelow kandiawasap chajia foelwam xamal —aech Lot japi 
koleljexot.

Pe japi, kolenje, jʉmnot wʉt, jʉm-aechi ampox Lotxot:
—¡El! Xanal ma amxot chanlianaxaelen paklowaxthialaxxot —aechi 

Lotxot.
3  Pe nakiowa, Lot jʉmbisnik wʉt, japi baxael ow-aechlisi. Jawʉt, nak

fʉlaechlisi Lot pejba poxade. Pat wʉti jaxot, Lot kitoꞌa pamakjiw chimiana
xaeyax isliajwa japiliajwa. Jawʉt, isbejpi pan, levadurajila, pati xaeliajwa. 
Puexa chiekal toejaf wʉt, japi xaellisi.

4 Jelpati oela-el wʉtfʉk moejsliajwa, puexa poejiw, Sodoma paklowaxpijiw, 
masajiati Lot pejba. Japi poejiwxot, xabich pansiachiw, hasta kaes pakdia
chiwpibej. 5 Japi pinjametat jʉm-aech ampox Lotliajwa:

—¿Amxotkat japi poejiw, pati nejbaxot ampamadoitat? ¡Japi toꞌim tathoe
tadin! ¡Xanal japi bʉꞌmoejsasian! —aech japi jiw.

6  Lot nakolde wʉt, bafafa chiekal xatbeꞌton. 7 Do jawʉt, Lot jʉm-aech 
ampox japiliajwa:

—Tajjiw, ¡japox, xabich babijax, nabej is japiliajwa! 8  Xan koliowje taxʉlow. 
Japi chinax poejiw bʉꞌmoejs-esal. Japi jukaxaelen isasiampoxan isliajwam 
japiliajwa. Japi poejiw, tajbatat patpi, xan tadʉtx japi. Samata, ¡japi mastaem! 
¡Nabej is babijax japiliajwa! —aech Lot Sodoma paklowaxpijiwliajwa.

9 Pe japi jawʉt, jʉmnot wʉt, jʉm-aechi ampox Lotliajwa:
—¡Xam napiꞌe jaxot! ¡Xanal naweweꞌpa-el asatʉajnʉpijin, me-ama xam, 

jason, xanal natatoꞌlaliajwa! Ma amwʉt, xanal kaes pejme xabich babijax 
isaxaelen xamliajwa. Me-ama xamxot patpiliajwa, jachiyaxinil —aech japi 
jiw Lotliajwa.

Do jawʉt, japi jiw fiꞌsabapi Lot bafafalel. Jawʉt, japi jiw moxde bafafa 
jalaliajwa, leliajwabej. 10  Jawʉt, Lotxot patpi, japi batutatpi, batuxotdin 

c 19.23‑24 Japi azufre, tamdadutpi, me-ama iaꞌ, kabʉan-aechpi. Pe thinka-eli. Xabich xasaei. 

fafaꞌchapi. Ja-aech wʉt, Lot jaelti doꞌchaliajwadin batuleldin. Lot batuxot 
wʉt, ba chiekal fakaꞌlapi. 11 Jawʉt, puexa, japi jiw tathoetat, chalechkal itlia
kal, Dios pej-ángeles kitis xot. Puexa, japi pansiachiw, pakdiachiwbej, chiekal 
itliakal. Itliakal wʉt, japi xajʉpa-el faenaliajwa bafafa. 12  Do jawʉt, jaxot pati 
jʉm-aechi ampox Lotxot:

—¿Xamkat kaes nejjiw ampapaklowaxxot? Nejjiw wʉt, ma amwʉt ¡tathoet
lel atʉaj bʉflaem! ¡Puexa naxi, nafamjiwaxaelpibej, japibej bʉflaem atʉaj! 
13  Xanal toejafaxaelen ampapaklowax. Dios wʉltaen ampapaklowaxpijiw, 
xabich babijaxan ispoxan. Samata, xanal natoꞌa chiekal toejafaliajwan ampa
paklowaxpijiw, xabich babijaxan is xoti —aech japi, kolenje Dios pej-ángeles.

14  Do jawʉt, Lot fʉlaech koliowje paxʉlow pejbabijnowpi wʉljaesliajwa. 
Japixot pat wʉt, jʉm-aechon ampox:

—¡Xabʉaꞌlejen! ¡Chijiamde ampapaklowaxxot! ¡Ampapaklowax Dios 
chiekal toesaxael! —aech Lot.

Pe Lot pafamjiwaxaelpilach, japi naexasis-el Lot jʉm-aechpox. 15 Do kan
diawasap, nalianafʉl wʉt, Dios pej-ángel jʉm-aech ampox Lotxot:

—¡Thilde! ¡Xabʉatlejen! Nijow, naxʉlow koliowje, ¡bʉflaem paklowax 
tathoetlel naktʉpa-elaliajwam ampi jiw sʉapich, xanal jiw kastikax wʉt 
ampapaklowaxpijiw! —aech Dios pej-ángeles Lotxot.

16 Pe Lot nejthis-el wʉt, Dios pej-ángeles makxafoslison jʉmch, Dios beltaen 
xot Lot. Jawʉt, bʉꞌfolbejpi Lot pijow, malis Lot paxʉlow, koliowje. Japi bʉꞌfos 
paklowax tathoetlel weliajwa. 17 Paklowax tathoetlel wʉt, kaen Dios pej-ángel 
jʉm-aech ampox:

—¡Dʉkpde weliajwam! ¡Kaxa nejkawʉlel nabej wʉltatae-am! ¡Nuilaximil
bej yotat! ¡Xabʉaꞌde pinamʉaxan poxade, tʉpa-elasiam wʉt! —aech Dios 
pej-ángel.

18  Pe jawʉt, Lot jʉm-aech ampox kolenje Dios pej-ángelxot:
—¡El, tajpaklochiw! ¡Xan nabej natoꞌe pinamʉaxan poxade! 19 Diachwʉaj

nakolax xamal xabich nakajachawaetam xan. Xamal xabich pachaemam, 
nabʉꞌwiam xot xanal tʉpa-elaliajwan. Pe xanal pinamʉaxan poxade fʉlaeya
xinil, japamʉaxan xabich atʉaj xot. Nʉamfatat jit nafʉlpasaxael xanal, xamal 
toejafam wʉt ampapaklowax. 20 ¡Taeꞌnik! Amxot mox cha-aelpaklowaxach. 
¡Nej japoxandax xanal weliajwan! Diachwʉajnakolax japapaklowax, cha-aela
xach —aech Lot.

21 Do jawʉt, Dios pej-ángel jʉm-aech ampox:
—Jʉmtaenx xam najʉm-ampox. Xam tapaeyaxaelen nawʉljowampox. 

Samata, toejafaxinil japapaklowaxach. 22  ¡Pe bichakal fʉlaem kamta pasliaj
wamlejen japapaklowaxach! Xanalfʉk toejafaxinil asapaklowaxan, xamal 
pas-emil wʉtfʉk japapaklowaxach —aech Dios pej-ángel Lotxot.

Lot jʉm-aech xot ampox: “Japapaklowax, cha-aelaxach” —aech xoton, 
samata, japapaklowax pawʉl Zoar.

23-24 Juimt julan wʉt, Lot pat wʉt Zoar paklowaxachxot, Dios toꞌik azufre 
tamdadutpi natacholnaliajwa, me-ama iam thilna wʉt, jachiliajwa Sodoma 
paklowaxxot, Gomorra paklowaxxotbej. c 25 Jawʉt, Dios chiekal toejaf japa
paklowaxan, puexa jiwbej, chiekal toejafas. Dios toejafbej puexa yotatpi. 

26 Pe Lot pijow wʉchakal fol wʉt, kaxa kawʉlel wʉltataen wʉt, jawʉt japow
lap jaxot domt nadofa, naexasis-el xotow Dios pej-ángel jʉm-aechpox. Japox 
domt nadofapox, atow kabʉan-aechpox. Pelis domtax.

27 Kandiawasap wʉt, Abraham pejcarpabaxot nakolt wʉt, fʉlaechon, majt, 
Dios sʉapich, nospaei poxade. 28  Jaxotde wʉt, taenpon Sodoma paklowax, 
Gomorra paklowabej, puexa japayobej, puexa tʉajnʉchan xabich itnuman nako
lapox. 29 Ja-aech japapaklowaxan, Dios toejaf wʉt majt Lot dukpaklowaxxot. 
Dios nejchaxoel xot Abraham wʉljowpoxliajwa pachaempi toejafa-elaliajwa, Lot 
bʉꞌwiapon, koliowje paxʉlow sʉapich, Dios toejaf wʉt japapaklowaxan.

Lot pamojiwpox, japilap moabitas nadofa, amonitasbej
30 Do jawʉx, Lot pejlewla kaes dukaliajwa Zoar paklowaxachxot. Samata, 

koliowje paxʉlow sʉapich, chijiapon jaxotde pinamʉaxwʉaj poxade duka
liajwa paxʉlow koliowje sʉapich. Pinamʉaxxotlap Lot duk koliowje paxʉlow 
sʉapich, pin-iamatkoiyan duili japamʉaxwʉajxot. 31 Asamatkoi, Lot paxʉlow, 
matxoelapijow, jʉm-aech ampox pakoewow, wachakalpijowxot:

—Xatis waj-ax xabich patiꞌin. Asamatkoi, japon tʉp wʉt, waelaxilon 
pamojiw. Ijilbej ampatʉajnʉxot xatis nosliajwas poejiw, me-ama xatis waj
kabʉan wajxiliajwa. 32  Waj-ax chaxsaxasaxaes xatis bʉꞌmoejsliajwas. Ja-aech 
wʉt, wajxiyaxael japon pijaxtat —aech matxoelapijow wachakalpijowxot.

33  Do japamadoitat wʉt, pax dʉajti vino. Saxtas wʉt, matxoelapijow nak
moejtow pax. Pe pax chinax japox matabijs-el, japow nak-ok wʉt, nant wʉt
bejpow. 34 Kandiawa wʉt, matxoelapijow jʉm-aech ampox wachakalpijowxot:

—Kaeliw madoi, xan waj-ax nakmoejtax. Amwʉt ampamadoitat, waj-ax 
pejme chaxsaxasaxaes xam nakmoejsliajwam. Ja-aech wʉt, xatis koliowas 
wajxiyaxael waj-ax pijaxtat —aech matxoelapijow.

35 Do jawʉt, japamadoitat, pejme pax dʉajti vino. Saxtas wʉton, wachakal
pijow pax nakmoejt. Paxʉlow nakmoejt wʉt, pax chinax japox matabijs-elon. 
Tae-elbejpon, paxʉlow jaxot nant wʉt. 36 Ja-aech wʉt, Lot paxʉlow koliowje 
moejowpi pax pijaxtat.

37 Do baxael, matxoelapijow naxʉwal wʉt, faenow poich. Japon pawʉl 
Moab. Baxael, japonlap asamatkoi, puexa moabitas pejchapamaxael. 
38  Wachakalpijowbej naxʉwal wʉt, faenow poich. Japon pawʉl Ben-ammí. 
Japonlap-is, baxael, asamatkoi, puexa amonitas pejchapamaxael.

Abraham patpox, rey Abimelec pejtʉajnʉxot

20 �1 Do asamatkoi, Abraham chijiapon Mamrexot, jawʉt fʉlaechon 
Canaán tʉajnʉ pejsurlelde. Japatʉajnʉ pawʉl Néguev. Do jaxotde, 

Abraham mox dukpon pawʉlxot Cades. Jaxotbej pawʉl Shur. Do jaxot kae
sʉapich matkoiyan, Abraham duk Gerar tʉajnʉxot. 2  Japatʉajnʉxotlap Abi
melec reypon, puexa Gerar tʉajnʉpijiwliajwa. Jaxot Abraham duk wʉt, japon 
jʉm-aech ampox asew jiwliajwa: “Sara xan takoewow” —aech Abraham japi 
jiwliajwa. Do jawʉt, rey Abimelec japox wʉltaen wʉt, pejjiw toꞌapon Sara 
bʉflaeliajwas japonxadin, rey Abimelec fisliajwa Sara. 3  Pe japamadoitat, 
rey Abimelec xamoejt wʉt, Dios jʉm-aech ampox rey Abimelecxot: “Abime
lec, xam fitampow, japow pamal. Samata, xam tʉpaxaelam, japow fitamxot 
nijowliajwa” —aech Dios rey Abimelecxot.

4  Pefʉk rey Abimelec bʉꞌmoejs-el Sara. Samata, rey Abimelec jʉm-aech 
ampox Diosxot,  xamoejt wʉton: “Tajpaklon, ¿xamkat nejchaxoelam xan 
naboesliajwam, is-enil wʉt asax japow sʉapich? 5  Abraham pajut chiekal 
jʉm-aech ampox  xanxot: ‘Xan japow takoewow Sara’ —aech Abraham 
pajut xanxot. Ma-is Sara pajut chiekal jʉm-aech ampox xanxot: ‘Xan japon 
takoewan’ —aech Sara pajut xanxot. Samata, xan nejchaxoelx wʉt, jʉm-an 
ampox: ‘Xan isx pachaempox, Sara fisaxaelen wʉt’ —an xan, nejchaxoelx 
wʉt. Samata, xan babijax is-enil japiliajwa” —aech rey Abimelec Diosxot, 
xamoejt wʉton. 6  Jawʉt, Dios jʉm-aech ampox, jʉmnot wʉton rey Abime
lec, xamoejt wʉt: “Xan chiekal matabijtax xam nejchaxoelampox. Samata 
¡tapae-enil xam bʉꞌmoejsliajwam japow, babijax isasamatam xanliajwa! 7 Ma 
amwʉt, ¡xam wiaꞌe japon pijow! Japon atonlap xan tajprofeta. Samata, xam 
japow wiatam wʉt, japon aton xan nakawʉajnaxael xam beltaeliajwan kaes 
laejaliajwam. Pe xam wias-emil wʉt, ja-aech wʉt, diachwʉajnakolax xam 
tʉpaxaelam, puexa nejjiw sʉapich, nejtʉajnʉpijiw sʉapichbej” —aech Dios 
rey Abimelecxot, xamoejt wʉton. 8  Do kandiawasap wʉt, rey Abimelec nant 
wʉt, pamakan toꞌapon asew pamakjiw wʉlalaeliajwa, puexa japi natamej
laliajwa japonxot. Dolisi, puexa chiekal natameja wʉt, rey Abimelec jalpaei 
xamoejtpox. Japi japox jʉmtaen wʉt, xabich pejlewlapi Diosliajwa.

9 Do jawʉx, rey Abimelec pamakan toꞌa bʉflaeliajwadin Abraham. Abraham 
bʉꞌpach wʉt, rey Abimelecxot, rey Abimelec jʉm-aechon ampox Abraham:

—Xam xabich babijax isam xanalliajwa. ¿Achababijaxkat xan matxoela 
isx xamliajwa, xan xabich natasalsliajwam xan tajbʉꞌwʉajanliajwa, puexa 
tajtʉajnʉpijiw pejbʉꞌwʉajanliajwabej? Xam jasox isaximil amxot. 10 ¿Achax
kat xam nejchaxoelam, japox isam wʉt xanliajwa? —aech rey Abimelec 
Abrahamxot.

11 Do jawʉt, Abraham jʉmnot wʉt, jʉm-aechon ampox rey Abimelec:
—Xan nejchaxoelx wʉt, jʉm-an ampox: ‘Ampatʉajnʉpijiw chinax Dios 

sitae-el. Samata, xan naboesaxaeli tajow Sara fisliajwa’ —anxot, nejchaxoelx 
wʉt, japox jʉm-an. Samata, xan japox jʉmch jʉm-an 12  Pe diachwʉajnako
lax, xan japow takoewow. Japow taj-ax paxʉlow. Pe japow asake-enpijow. 
Samata, pachaem xan japow fisliajwan, japox xanal tajkabʉan xot. 13  Dios 
natoꞌa wʉt xan nakolsliajwan taj-ax pejbaxot, xan japow bʉxtoꞌax, asatʉajnʉ
chanxot patx wʉt, japow japox jʉmchiliajwa: “Xan japon pakoewan” —chi
liajwapow xanliajwa —aech Abraham rey Abimelecxot.

14 Do jawʉt, rey Abimelec wiatlison Sara, Abraham pijow. Do jawʉtbej, rey 
Abimelec malech chaxduwpon Abraham. Japi malechpi, oveja, pak, malis 
jiw, japi jiw, Abraham pej-esclavoliajwa, poejiw, wathoꞌbej. 15 Do pejme rey 
Abimelec jʉm-aechbejpon ampox Abrahamliajwa:

—¡Tajsatan chiekal najut taem! ¡Ma xamliajwa ipachaemdoꞌ dukaliajwam 
nejjiw sʉapich, jaxot sat fiꞌe! —aech rey Abimelec Abrahamxot.

16 Rey Abimelec jʉm-aechbej ampox Saraliajwa:
—Xan chaxdusaxaelen nakoewan mil platafachan puexa jiw, xamxoti, pajut 

chiekal taeliajwa xam bʉꞌwʉajanjimilpox. Samata, chinax kaen aton jʉmchiya
xil babejjame xamliajwa, xam is-emil xot babijax —aech rey Abimelec Saraxot.

17-18  Do jawʉt, Abraham Dios kawʉajan rey Abimelecliajwa, japon pijowliaj
wabej. Abraham Dios kawʉajan wʉt, rey Abimelec boejthʉspon xijilawaxae 

waechpox. Japoxwaxaebej rey Abimelec pijow boejthʉs. Boejthʉsbej rey Abi
melec pamakjiw wathoꞌ. Samata, pachaemlisi naxʉwlaliajwa. Japamatkoiyan 
wʉt, Sara bʉflaens wʉt rey Abimelec pejba poxadin, Dios tapae-el wathoꞌ 
moejwaliajwa, duili rey Abimelec pejbaxot.

Isaac nalaeltpox 
(Heb 11.11‑12)

21 �1 Asamatkoi, Dios is jʉmdutpox Saraliajwa, me-ama chajia jʉmduton 
japowxot. 2  Samata, Sara moejow, Abraham xabich patiꞌin wʉt. Do 

baxael, Sara naxʉwal, Dios chajia pejmarkamatkoi pat wʉt. Faenpow poich. 
3 Abraham paxʉlan wʉlduw Isaacwʉltat. 4 Ocho matkoiyan wʉt Isaac nalaelt
pox, Abraham circuncida paxʉlan, me-ama Dios toꞌaspon. 5  Abraham cien 
waechan wʉt, Isaac nalaelt. 6 Samata, Sara pajutliajwa nejchaxoel wʉt, jʉm-
aechow ampox: “Dios is koechax, xan xafafolaliajwan nejchachaemlax xot, 
puexa jiw japox jʉmtaen wʉt, japibej xafafolaliajwa, nejchachaemil xoti, xan 
sʉapich. 7 Puexa jiw chiekal matabijt xan tanxʉwlaxinilpox Abrahamliajwa. 
Pe nakiowa, xan naxʉwlax japon paxʉlanliajwa, xabich patiꞌwan wʉt” —
aech Sara pajutliajwa, nejchaxoel wʉt.

Agar chijiapox, paxʉlan Ismael sʉapich, Abrahamxot
8  Isaac tiꞌt wʉt, mit feyax kaechakofal wʉt, Abraham pinjiyax fiesta is 

paxʉlan Isaacliajwa. 9 Pe fiesta wʉt Sara natachaemt wʉt, jʉmtaenpow Agar 
paxʉlan, pawʉlpon Ismael, japon jʉm-aech wʉt babejjamechan Isaacliajwa. 
10  Do ja-aech wʉt, Sara fʉlaech jʉmchiliajwapow Abraham. Jawʉt, jʉm-
aechow ampox: “Hagar, japow esclava, ¡nej chajiye amxot, paxʉlan sʉapich! 
¡Puexa xam nejewpi, japoxan kaen, wajxʉlan Isaac, pejwaxael! Xam asamat
koi, tʉpam wʉt, ¡chinax kaeyax Ismael fisaxil nejew, japon esclava paxʉlan
xot!” —aech Sara palaeyajametat, pamal Abrahamxot.

11 Abraham xabich nejxaejwas Sara jʉm-aechpoxliajwa, Ismaelbej Abraham 
paxʉlankolan xot. 12  Pe jawʉt, Dios jʉm-aech ampox Abrahamxot: “¡Nabej 
nejchaxoeleꞌ naxʉlan Ismaelliajwa, penliajwabej! Nijow Sara jʉm-aechpox, 
¡japoxkal ow-amde! Naxʉlan Isaac xabichaxael pamojiw. Japon pamojiw, 
xam namojiwkolaxael xanliajwa, me-ama xan chajia jʉmdutx xamliajwa. 
13  Xan tajut kajachawaesaxaelen Agar paxʉlan, pawʉlpon Ismael. Japonbej 
xabichaxael pamojiw xabich pinamʉtaxaeli, Ismaellap-is xam naxʉlan” —
aech Dios Abrahamxot.

14 Do jawʉx, kandiawasap wʉt, Abraham kaesʉapich naxaeyaxan chaxduw
pon Agar. Pabʉꞌchoxatatbej min chaxduton chaxlaeliajwa. Abraham taka-
oton japoxan Agar pejtakaxot. Do jawʉt, Abraham toꞌa Agar chijiyaliajwa, 
paxʉlan sʉapich. Samata, jawʉt, japi chijia Abrahamxot. Japi chijia wʉt foli 
pajilaxxot matabijs-elaxtat,, pawʉlxot Beerseba. 15 Min wetoeps wʉtlisi, xafol
pox pabʉꞌchoxatat, japow waelt paxʉlan cha-aelnaechbʉxfalxot, xabich boejil 
xotlison minsit. 16 Do jawʉt, kaesʉapich atʉaxach ekpow paxʉlanxot. Agar
liajwa pachaema-el taeliajwapow paxʉlan tʉpaxaelpox. Agar jaxot ek wʉt, 
Ismael, noeyax tʉadutlison xabich minsila xot.

17 Dios jʉmtaen yamxʉlan nowpox. Samata, Agar luekspow Dios pej-ángel 
jʉmchiliajwas ampox. Do jawʉt, Dios pej-ángel jʉm-aech ampox Agarliajwa: 

“Agar, ¿ma- aec hkat? ¡Nabej nejlewleꞌ! Dios jʉmtaen naxʉlan nowpox. 
18  ¡Nande! ¡Xabʉaꞌde naxʉlan poxade! Jaxot patam wʉt, ¡naxʉlan makxa
laem! Asamatkoi, xan japon kajachawaesaxaelen xabichaliajwa pamojiw, japi 
pinamʉtaliajwa” —aech Dios pej-ángel Agarliajwa.

19 Do jawʉt, Dios chiekal nejtae-aech Agar taeliajwa minmʉth. Do jawʉt, 
taenlisow minmʉth. Jawʉt, fʉlaechow min wʉlʉsliajwa pabʉꞌchoxa. Jawʉt, 
pabʉꞌchoxat at min xalaenpow paxʉlan poxadin mint dʉajsliajwa. 20  Do 
baxael, Dios kajachawaet japon yamxʉlan chiekal tiꞌslaliajwa. Chiekal tiꞌt 
wʉt, japon duk pajilaxxot, pawʉlxot Parán. Japon xabich pachaem fadoe
liajwa. 21 Do asamatkoi wʉt, Ismael pen, Agar, japow jalwek pawis, Egipto 
tʉajnʉpijow, Ismael pijowliajwa. Faen wʉtow pawis, Agar bʉflaen japow 
pakala dofaliajwapow.

Abraham, rey Abimelec sʉapich, japi najʉmduwpox isliajwa convenio
22  Do asamatkoi wʉt, rey Abimelec fʉlaen nospaeliajwa, Abraham sʉapich. 

Rey Abimelec fʉlchalas Ficol. Japon Ficol, puexa soldawpaklon, rey Abimelec 
pejsoldaw. Japi kolenje pat wʉt Abrahamxot, rey Abimelec jʉm-aech ampox 
Abrahamxot:

—Xanal chiekal matabijtax xam kajachawaet Dios. Samata, puexa xam 
isampoxan chiekal pachaem. 23  Samatabej, ¡diachwʉajnakolax xam najʉm
duꞌe Dios jʉmtaeliajwa, xam is-elaliajwam babijax xanliajwa, taxiliajwa, 
tamojiwliajwabej! ¡Me-ama xan pachaeman xamliajwa, xamlap-is jachiya
xaelam xanliajwa, asew jiwliajwabej, ampatʉajnʉpijiwliajwa! —aech rey Abi
melec Abrahamxot.

24 Abraham jʉmnot wʉt, jʉm-aechon ampox rey Abimelecxot:
—Diachwʉajnakolax xan chiekal jʉmdutx xamxot, japox Dios chiekal 

jʉmtaeliajwa —aech Abraham rey Abimelecxot.
25 Do jawʉtbej, Abraham jʉm-aech ampox rey Abimelecxot minmʉthliajwa:
—Namakjiw tajminmʉth pejminmʉth dofapi —aech Abraham rey 

Abimelecxot.
26 Rey Abimelec jʉmnot wʉt, jʉm-aechon ampox Abrahamxot:
—Xan chinax japox jʉmtae-enil. Hasta ma amwʉtjel, japox tajut chiekal 

jʉmtaenx. Xambej kamta najʉmchi-emil, japox ja-aech wʉt xamliajwa. 
Samata, xan  japox matabijs-enil, achan japox is —aech rey Abimelec 
Abrahamxot.

27 Do jawʉt, Abraham malech chaxduw rey Abimelec. Malechpi ampilape, 
oveja, malis pak. Do jawʉt, japi kolenje convenio ispi. 28  Jawʉtbej, Abraham 
pejew ovejaxot, siete oveja dijanpon pejlel. 29 Abraham jasox is wʉt, rey Abi
melec jʉm-aech Ampox Abrahamxot:

—¿Achaxchiyaxaelkat xam isampox? —aech rey Abimelec Abrahamxot.
30 Abraham jʉmnot wʉt, jʉm-aechon ampox rey Abimelecxot:
—Ampi oveja xam bʉꞌfolom wʉt, ja-aech wʉt, xan tajut chiekal matabij

saxaelen xatis kaeyax chiekal nejchaxoespox. Ja-am wʉtbej, xam asew jiw 
itpaeyaxaelam diachwʉajnakolax ampaminmʉth xan tajminmʉthpox, tajut 
kowxmʉth —aech Abraham rey Abimelecxot.

31 Samata, jaxot wʉlduws Beersebawʉltat, japi kolenje jaxot najʉmduw xot 
Dios jʉmtaeliajwas. 32  Dolisi, convenioliajwa chiekal kaenejchaxoelax wʉt 

Beersebaxot, rey Abimelec, Ficol sʉapich, nawechpi nortelel, pejjiw duil 
tʉajnʉ poxade. 33 Jaxotde, Beersebaxot, Abraham kaenae mʉthton, tamarisco
nae. Jaxotdebej Abraham Dios kawʉajan, Dios pomatkoichapon. 34 Do jaxot, 
Abraham pin-iawaechan duk filisteos pejtʉajnʉxot.

Abraham xapaejtaspox Dios 
(Hch 3.25; Heb 6.13‑14; 11.11‑12, 17‑19; Stg 2.21‑23)

22 �1 Do asamatkoi, Abraham xapaejtaspon Dios. Dios japox ja-aech 
jʉmch chiekal taeliajwa diachwʉajnakolax Abraham chiekal 

xanaboejt wʉt Dios. Samata, jawʉt, Dios la wʉt, jʉm-aechon ampox 
Abrahamliajwa:

—¡Abraham! —aech Dios.
Abraham jʉmnot wʉt, jʉm-aechon ampox Diosliajwa:
—Xan ma amxotan —aech Abraham Diosliajwa.
2  Dios pejme jʉm-aech ampox Abrahamliajwa:
—Naxʉlan, kaenkolanpon, japon Isaac, xabich nejxasinkampon, bʉflaem 

Moriah tʉajnʉ poxade. Jaxotde paꞌmich wʉt, xam itpaeyaxaelen pinjiyax 
mʉax. ¡Japamʉaxxot isde ofrenda xanliajwa! ¡Jaxotde naxʉlan Isaac xʉaꞌla
xaelam bosliajwam xan taj-ofrendaliajwa! —aech Dios Abrahamxot.

Abraham ow-aech Dios kitoꞌaspox. 3  Dolis kandiawa wʉt, nalian wʉt, 
Abraham chajia nansap wʉt, i tasiapapon. Do jawʉx, Abraham bur matakʉ 
i xalaeliajwa. Jawʉt, Abraham bʉꞌfol kolenje pamakan. Bʉꞌfolbejpon Isaac. 
Do jawʉt, Abraham fʉlaech Dios jʉmtis poxade. 4  Jawʉt foli, tres matkoi, 
Abraham atʉaj taen Dios jʉmtisxot. 5  Jawʉt, Abraham jʉm-aech ampox 
kolenje pamakanxot:

—¡Xamal amxot namaem! ¡Burbej namanaxael, xamalxot! Xan, taxʉlan 
sʉapich, kaes wʉajnade fʉlaeyaxaechan. Jaxotde xanal isaxaelen ofrenda 
Diosliajwa. Do jawʉx, xanal pejme kaxa naweyaxaenan —aech Abraham 
kolenje pamakanxot.

6  Do jawʉt, Abraham i chafiton bʉrxotsik. Jawʉt, taka-oton i paxʉlan 
Isaacxot. Dolis Abraham follison, paxʉlan Isaac sʉapich. Jitdel chaxfolon, 
malis cha-aelsierach. 7 Jawʉt, Isaac jʉm-aech ampox paxliajwa:

—¡Ax! —aechon paxliajwa.
Abraham jʉmnot wʉt, jʉm-aechon ampox paxʉlanliajwa:
—¿Achaxkat, wʉa? —aech Abraham.
Isaac jʉmnot wʉt, jʉm-aechon ampox:
—Ama i, jitdelbej. Pe, ¿amekat cordero Dios pej-ofrendaliajwa? —aech 

Isaac paxliajwa.
8  Abraham jʉmnot wʉt, jʉm-aechon ampox paxʉlanliajwa:
—Dios nakchaxdusaxael cordero ofrenda isliajwas —aech Abraham 

paxʉlanliajwa.
Dolisi fʉlaechlisi.
9 Pat wʉti Dios jʉm-aechxot, jawʉt Abraham iaꞌ sumta-efʉl altar isliajwa. 

Do jawʉx, i owapon altarmatwʉajtat. Do jawʉt, Abraham paxʉlan mʉax
matakʉ wʉton, oton imatwʉajtat. 10-11 Xʉaꞌlaliajwa wʉt paxʉlan Dios pej-
ofrendaliajwa, jawʉt Abraham Dios luekson athʉsik. Dios jʉm-aech ampox 
Abrahamliajwa:

—¡Abraham! ¡Abraham! —aech Dios.
Abraham jʉmnot wʉt, jʉm-aechon ampox Diosliajwa:
—Xan ma amxotan —aech Abraham.
12  Jawʉt, Dios jʉm-aech ampox Abrahamliajwa:
—¡Naxʉlan nabej xʉaꞌleꞌ! Xan chiekal matabijtax xam naxanaboejtampox, 

kamta na-ow-am xot, naxʉlan kaekolanpon xʉaꞌlax kitoꞌax wʉt —aech Dios 
Abrahamliajwa.

13 Jawʉt, Abraham natachaemt wʉt, taenon kaen ovejapoi, mat-exawaet wʉt 
cha-aelnaedalanxot. Jawʉt, Abraham fʉlaech oveja, mat-exawaetpon, jaels
liajwa. Abraham oveja jaelt wʉt, xʉaꞌlapon. Jawʉt, Abraham bot oveja altarmat
wʉajtat jitat Dios pej-ofrendaliajwa. 14 Abraham japamʉax wʉlduw ampawʉltat: 
“Dios nakchaxdut nakweweꞌpox”. Samata, ma amwʉt, jiw nakiowa jʉm-aech
fʉki ampox: “Dios pejmʉaxxot Dios nakchaxdut nakweweꞌpox” —aechfʉki.

15  Do jawʉt, Abraham pejme luekson Dios pej-ángel athʉlelsik. 16-17 Dios 
pej-ángel jʉm-aech ampox Abrahamliajwa:

—¡Naeweꞌe Dios jʉm-aechpox xamliajwa: ‘¡Naxʉlan xʉaꞌlaxaelam taj-
ofrendaliajwa!’ —an wʉt, xam kamta na-ow-am! Samata, xan jʉm-an ampox 
xamliajwa: ‘¡Xan tajut diachwʉajnakolax xam kajachawaesaxaelen. Samata, 
xamxot jʉmdutx xabichaliajwa namojiw. Me-ama itthaej xabichpi thatbaxo
xot, jachiyaxaellap-is namojiw. Me-ama thaejbelinbej xabich marbabʉꞌxot, 
jachiyaxaellap-is namojiw. Namojiw majt xabich nabeyaxael, padaelmajiw 
sʉapich, japatʉajnʉ kifeꞌnaliajwa. Do jawʉx, namojiw duilaxael padaelmajiw 
pejkawʉtat. 18  Puexa asatʉajnʉchanpijiw kajachawaesfʉlaxaes namojiw pijax
tat, xam chiekal nanaexasitam xot, kitoꞌax wʉt’ —an xan xamliajwa —aech 
Dios xamliajwa! —aech Dios pej-ángel Abrahamliajwa.

19 Do jawʉx, Abraham, Isaac sʉapich, nawenpi pamakjiw, namapi, poxadin. 
Do jawʉt, puexa fʉlaech wʉti Beerseba poxade, jaxot Abraham namanlison 
dukaliajwa puexa pejjiw sʉapich, puexa pamakjiw sʉapichbej.

Abraham pakoewan, Nacor, japon paxipox
20 Do baxael, Abraham wʉltaen pakoewan Nacor xabichpox paxi pijow Mil

caxot. Japow ocho paxipow. 21 Matxoelapijin pawʉl Uz. Wachakalpijin pawʉl 
Buz. Terceropijin pawʉl Kemuel. Japonlap Aram pax. 22  Do Kemuelwʉx, kaes 
cinco pakoew nalaela. Kaen pawʉl Quesed. Asan pawʉl Hazo. Asan pawʉl 
Pildas. Asan pawʉl Jidlaf. Asan pawʉl Betuel. 23  Betuellap Rebeca pax. Japi, 
Nacor paxi, ocho poejiw. Japi nalaelapi Milcaxot.

24 Nacor kaesbejpon paxi, asaow pijowtat. Japow pawʉl Reúma. Japi cuatro 
paxipi poejiw. Kaen pawʉl Teba. Wachakalpijin pawʉl Gaham. Terceropijin 
pawʉl Tahas. Taxdukapijin pawʉl Maaca.

Sara tʉpox

23 �1-2  Sara laeja ciento veintisiete waechan. Jaswaechan sʉapich laeja 
wʉt, asamatkoi Sara tʉp Quiriat-arba paklowaxxot, Canaán tʉajnʉ

xot. Ma amwʉtjel, japapaklowax, pawʉl Hebrón. Abraham xabich wʉnow, 
pijow Sara tʉp wʉt, xabich nejxaejwas xoton. 3  Do jawʉt, Abraham, pijow, 
patʉpow, cha-ot wʉt, fʉlaechon nospaeliajwa, hititas sʉapich, japilap jaxot 
mox duil. 4 Jaxotde pat wʉt, Abraham jʉm-aech ampox hititasxot:

—Xan asatʉajnʉpijnan. Pe ma amwʉtjel, dukx nejtʉajnʉxot. ¡Xanxot sat 
mowim, tajow, patʉpow, mʉthsliajwan! —aech Abraham hititasxot.

5 Japi hititas jʉmnot wʉt, jʉm-aechi ampox Abrahamxot:
6 —Tajpaklon, ¡xam chiekal nanaeweꞌe! Xanalxot Dios makafit xam, tajpak

lonaliajwam xanalxot. ¡Nijow mʉthde tajsatxot, kaes xamliajwa sat pachaem
xot! Kaen xanalxot jʉmchiyaxil asax xamliajwa —aech hititas Abrahamxot.

7 Do jawʉt, Abraham nant wʉt, natxatdikon itpaeliajwa sitaeyax japiliajwa. 
8  Jawʉt jʉm-aechon ampox:

—Diachwʉajna kolax xamalliajwa pachaem wʉt xan tajow mʉthsliaj
wan nejsatxot, ja-aech wʉt, ¡xamal nospaem, Efrón sʉapich, japon Zohar 
paxʉlan! 9 ¡Japon jʉm-amde mowaliajwa mʉaxwʉaj xanxot, sat pawʉlxot, 
Macpela! Japamʉaxwʉaj xabich mox Efrón pejsat matdukafʉlxot. Xan mosa
xaelen jas-om sʉapichpox mʉaxwʉajliajwa. Ja-aech wʉt, japamʉaxwʉaj xan 
tajmʉaxwʉajaxael, asamatkoi, tajjiw tʉp wʉt mʉthaliajwan jaxot —aech 
Abraham hititasxot.

10 Efrón, hitita-aton, japon-is jaxot. Samata, japon pajut jʉmnot wʉt Abra
hamxot, jʉm-aechon ampox puexa jiw chiekal jʉmtaeliajwa, asew xaxenapi
bej paklowax laleyaxxot:

11 —¡El, tajpaklon! Xan malech chaxdusaxaelen japasat, mʉaxwʉaj sʉapich. 
Puexa tajjiw amxotpi jʉmtaen xan malech chaxdusaxaelenpox japasat xam. 
¡Nijow, patʉpow, mʉthde jaxot! —aech Efrón.

12  Pe Abraham pejme natxatdik puexa hititas wʉajnalel itpaeliajwa sitae
yax. 13  Jawʉt, Abraham jʉm-aech ampox Efrónxot, puexa jiw jʉmtaeliajwa:

—¡Xam chiekal n aeweꞌe! Xan wʉljowx plata nakifisliajwam japasat-
omliajwa. Do jawʉx, tajow mʉthsaxaelen jaxotde —aech Abraham Efrónxot. 
14 Do jawʉt, Efrón jʉmnot wʉt, jʉm-aechon ampox Abrahamxot:

15 —Tajpaklon, ¡chiekal nanaeweꞌe! Sat pa-om jʉmch cuatrocientos plata
fachan. Jas-om sʉapichpoxliajwa, kaes asax najʉmchiyaxisal. ¡Ma amwʉt 
mʉthde nijow, patʉpow! —aech Efrón toꞌa wʉton Abraham.

16 Do jawʉt, Abraham ow-aech mosliajwa jas-om sʉapichpox sat. Samata, 
Abraham moton Efrón cuatrocientos platafachan, puexa hititas wʉajnalel. 
17-18  Jasoxtat Efrón pejsat mowa, mʉaxwʉaj sʉapich, Abrahamxot. Japasat 
pawʉl Macpela. Chamowabejpon jaxot naechan nuili. Japasat Mamre pej-
orientelel. Puexa jaxotpijiw pajut chiekal taen Abraham wʉajt wʉt sat Efrón 
xot.

19 Do jawʉx, Abraham pijow Sara, patʉpow, mʉthton mʉaxwʉajxot. Japasat 
pawʉl Macpela, Mamre orientelel. Mamre mox Hebrón paklowaxxot, Canaán 
tʉajnʉxot. 20  Jasoxtat Abraham sat wʉajt wʉt, chawʉajtbejpon mʉaxwʉaj 
asamatkoi pejjiw tʉp wʉt mʉthaliajwa japamʉaxwʉajxot. Majt hititas pejsat. 
Pe ma amwʉtjel, Abraham pejsat.

Isaac fitpox pawis pijowliajwa

24 �1 Abraham xabich patiꞌin. Dios xabich kajachawaechpon puexa 
Abraham ispoxanliajwa. 2  Asamatkoi, Abraham la pamakan, japon-is 

patiꞌinpon, padujnabichan, puexa asew Abraham pamakjiwxot. Japonlap 
puexa tataefʉl Abraham pejew. Pat wʉton Abrahamxot, Abraham jʉm-aech 
ampox pamakan padujnabichanxot:

—¡Nejke-e oꞌe tajtawibʉxfalxot! 3  ¡Jasoxtat chiekal najʉmduꞌe Dios pajut 
chiekal jʉmtaeliajwa, japon tatoꞌalpon athʉxotse, ampathatxotbej! ¡Xam 
nabej tapaeꞌ taxʉlan Isaac, fisliajwa pawis, Canaán tʉajnʉpijow, xan dukx
tʉajnʉxot! 4 ¡Xam fʉlaeyaxaelam tajjiw pejtʉajnʉ poxade! ¡Tajjiwxot kaeow 
pawis makafisaxaelam taxʉlan pijowliajwa! —aech Abraham pamakanxot.

5 Abraham pamakan jʉmnot wʉt, jʉm-aechon ampox Abrahamxot:
—Pawis nak fʉ lae-elasia wʉt, ¿machiyaxaelenkat xan? Ja-aech wʉt, 

¿xankat nax ʉl an bʉflaeyaxaelen xam nakoltamtʉajnʉ poxade? —aech 
Abraham pamakan.

6 Jawʉt, Abraham jʉm-aech ampox pamakanxot:
—¡El! Xam nawebʉf­laeyaximil taxʉlan japatʉajnʉ poxade. 7 Dios, athʉxotse 

tatoꞌalpon, nabʉf­laen taj-ax duk tʉajnʉxotdin, tajjiw pejtʉajnʉxotdinbej, xan 
dukaliajwan ampatʉajnʉxot. Japon najʉmdut chaxdusliajwa ampatʉajnʉ 
tamojiwliajwa. Japonbej toꞌaxoek pej-ángel xam wʉajnade, xam faenaliaj
wam pawis, japow taxʉlan pijowliajwa. 8  Pawis nakfʉlae-elasia wʉt xam nej
nakfʉlae-elepow, japoxliajwa xam bʉꞌwʉajanjilaxaelam. Pe xam bʉflaeyaxi
mil amxot taxʉlan japatʉajnʉ poxade.

9 Do jawʉt, Abraham pamakan ke-e oton pejpaklon Abraham pejtawibʉx
falxot. Jasoxtat japon jʉmdut isliajwa Abraham jʉm-aechpox. 10 Do jawʉx, 
Abraham pamakan itfet malechpi, kaes pejme pachaempoxan xalaeliajwa
pon. Jawʉt, tamejapon diez camello japoxan, malechpoxan, xalaeliajwa. 
Dolison, chiekal kitoet wʉt, fʉlaechlison, asew nabichiw sʉapich, Nacor duk 
poxade, Mesopotamia tʉajnʉ poxade. 11 Do baxael, kaematkoiyan sʉapich 
wʉt, Abraha m pamakan paton paklowax tathoetxot, Nacor dukxot. Do 
jawʉt, tuilafʉllisox. Japahora wʉtlap, wathoꞌ jifʉlalaena min powaliajwa. 
Jawʉt, Abraham pamakan jʉm-aech ampox fʉlchalaspiliajwa: “Nej dam
lathʉle camello minmʉthxot” —aech Abraham pamakan fʉlchalaspiliajwa. 
12  Jawʉt, Abraham pamakan Dios kawʉajnax tʉadut wʉt, jʉm-aechon ampox 
Diosliajwa:

“Tajpaklon Dios, xamlap tajpaklon Abraham pejDiosnam, ¡xan nakaja
chawaeꞌe chiekal nawepachaemaliajwa ma amwʉt! ¡Kajachawaeꞌe, me-ama 
xam jʉmdutam tajpaklon Abrahamxot! 13  Ampaminmʉthxot xan kawetaxae
len, wathoꞌpansiachiw, ampapaklowaxpijiw, fʉlaen wʉt min powaliajwa. 
14 Wathoꞌpasiachiw amxot wʉt, xan jʉmchiyaxaelen ampox kaeow jaxotpijow
liajwa: ‘Jam, ¡xan min feyaxaelen nejkʉanarpijt!’ —chiyaxaelen. Do jawʉt, 
japow jʉmchiyaxael wʉt ampox xanliajwa: ‘¡Najaw! ¡Xam min fem! Xan min 
powaxaelenbej puexa nejew camelloliajwa’ —aech wʉtow, xanliajwa japow
lap xam makafitam Isaac pijowliajwa. Do ja-aech wʉtbej, xan matabijsaxae
len xam kajachawaetampox tajpaklon Abraham” —aech Abraham pamakan, 
Dios kawʉajan wʉt.

15 Abraham pamakan bʉxtoesliajwa wʉt Dios kawʉajanpox, jawʉt taenpon, 
pansiow taka-esfʉldin wʉt kʉarnat minmʉth poxadin. Japow pawʉl Rebeca. 
Japow Betuel paxʉlow. Betuel pax pawʉl Nacor. Betuel pen pawʉl Milca. 
Nacor, japon Abraham pakoewan. 16-17 Rebeca xabich chamiow. Chinax aton 
bʉꞌmoejs-esalow. Rebeca pat wʉt minmʉthxot, min powapow falaliajwa 
pejkʉarnat poxadik. Xanwiasliajwa wʉtow mint, jawʉt Abraham pamakan 
najaeꞌe japow poxade. Moxde wʉt japowxot, jʉm-aechon ampox japowxot:

—Jam, ¡xan feyaxaelen nejkʉanarpijt mint! —aech Abraham pamakan 
japowxot.

18  Jawʉt, kamta jʉmnot wʉt, jʉm-aechow ampox:
—¡Najaw! Tajpaklon, ¡xam min fem! —aechow.
Jawʉt kamta pejkʉarnat cha-eꞌkpow satadik. Do jawʉt, japow kifalafʉl 

Abraham pamakan min feliajwa. 19 Abraham pamakan min feyax kaechatoel 
wʉt, japowlap pajut jʉm-aech ampox Abraham pamakanxot:

—Xan min powaxaelen puexa nejew camello min feliajwa, chiekal nʉafne
liajwa —aechlap japow pajut Abraham pamakanxot.

20  Jawʉt, min falpow choef min dʉajsaxxot. Jawʉt, bichakal min wʉlja
jaetow wʉlʉsfʉlaliajwa japox. Jasox ispow puexa camello dʉajsliajwa min. 
21 Abraham pamakan boejlich chiekal natachaemt, japow min wʉljajaet wʉt 
camelloliajwa. Abraham pamakan chiekal matabijsasia, japow japox ja-aech 
Dios pejkajachawaesaxtat.

22  Camello min feyax kaechatoel wʉt, Abraham pamakan jut anillo, xabich 
ommaenkpox, isaspox orotat, japow fumuxajoelaliajwapon. Japoxanillo 
dewnik ocho gramo. Jawʉtbej, Abraham pamakan kolemʉaxxajoebej chax
duwpon japow. Japoxan xabich ommaenkpoxan, isaspoxan orotat. Japa
mʉaxxajoe, kaenanʉla, me-ama kaes dewnikpox cien gramo. 23  Abraham 
pamakan jawʉt wʉajnachaemt wʉt jʉm-aech ampox japowxot:

—¡Xam najʉm-amde! ¿Achawʉlkat nej-ax? ¿Nej-ax pejbaxotkat xanjʉp 
xanliajwa, tajnachalaliajwabej, moejsliajwan tajnachalaliajwabej? —aech 
Abraham pamakan japowxot.

24 Japow jʉmnot wʉt, jʉm-aechow ampox:
—Xan Betuel paxʉlwan. Taj-ax pax pawʉl Nacor. Taj-ax pen pawʉl Milca. 

25 Xanal tajbaxot xanjʉp xam moejsliajwam, nejnachalabej. Jaxotbej xabich 
pola camello xaeliajwa.

26 Do jawʉt, Abraham pamakan brixtat nuk itpaeliajwa sitaeyax Diosliajwa. 
27 Japon kawʉajan wʉt Dios, jʉm-aechon ampox Diosliajwa: “Dios, xam 
xabich pachaemam, tajpaklon Abraham pejDiosnam. Xam jikajachawaetam, 
me-ama xam jʉmdutam kajachawaesliajwam tajpaklon Abraham. Samata, 
xan folxpox chiekal nawepachaem xanliajwa, nakajachawaetam xot, tajpak
lon pejjiw poxadax wʉt” —aech Abraham pamakan, kawʉajan wʉton Dios.

28  Do jawʉt, Rebeca najaeꞌe pen poxade. Japow paꞌa wʉt jaxotde, pejjiw 
chapaeipow puexa ja-aechpox. 29 Japow pakoewan, pawʉl Labán. Labán japox 
jʉmtaen wʉt, najaeꞌenpon minmʉth poxadin taeliajwa Abraham pamakan. 
30  Labán taen pakoewow oro-anillo fumuxajoespox, mʉaxxajoespoxanbej. 
Jʉmtaenbejpon, pakoewow jalpaei wʉt Abraham pamakan jʉm-aechpox. Do 
jawʉt, Labán pat wʉt minmʉthxot, moxdepon Abraham pamakan poxade. 
Abraham pamakan kawetafʉk minmʉthxot, pejnachala sʉapich, camellobej. 
31 Do jawʉt, Labán jʉm-aech ampox Abraham pamakanxot:

—¡Xam xabʉat, xamlap kajachawaet Dios! ¿Ma-aech xotkat tathoetatam? 
Xan chiekal chaemtax ba xamalliajwa, camello noeliajwambej —aech Labán 
Abraham pamakanxot. 32  Do jawʉt, Labán japi bʉflaech ba poxade. Jawʉt
bej, Labán pamakjiw camello tamjolpi Abraham pamakan bʉꞌpatpi. Xalwʉaj
tholbejpi camello xaeliajwa, pola. Jawʉtbej, Labán pamakjiw xalaeni min 
Abraham pamakan, pejnachala sʉapich, tʉakkiasliajwa.

33  Naxaeyaxan xalaen wʉt japi xaeliajwa, Abraham pamakan jʉm-aech 
ampox:

—Xan xaeyaxinilfʉk, majt xamalliajwa naksiya-enil wʉt —aechon 
bapijiwliajwa.

Do jawʉt, Labán jʉm-aech ampox Abraham pamakanliajwa:
—¡Xam naksiyam! —aech Labán Abraham pamakanliajwa.
34 Do jawʉt, Abraham pamakan jʉm-aechon ampox Labánxot, Betuelxotbej:
—Xan Abraham pamaknan. 35  Tajpaklon Abraham kajachawaech Dios 

xabich kimaenkaliajwa. Dios xabich kajachawaechpon xabichaliajwa oveja, 
pak, camello, bur. Kajachawaechbejpon xabichaliajwa oro, plata, pamakjiw 
poejiw, wathoꞌbej. 36  Sara, tajpaklon pijow, kaen paxʉlan waeltow. Japow 
xabich patiꞌow wʉt, naxʉwal. Asamatkoi, tajpaklon tʉp wʉt, japon pejwʉlela, 
paxʉlan xanmanaxael puexa pax pejew. 37 Tajpaklon nawʉljow xan jʉmdus
liajwan japonxot, Diosbej najʉmtaeliajwa, japox jʉmdutx wʉt. Najʉm-aechon 
ampox xanxot: “¡Xam tapaeyaximil taxʉlan Isaac fisliajwa pawis, Canaán 
tʉajnʉpijow, xatis duilstʉajnʉxot! 38  Samata, fʉlaeyaxaelam tajjiw pejtʉajnʉ 
poxade, jaxotde makafisliajwam pawis taxʉlan pijowliajwa” —aech tajpak
lon xanxot. 39 Jawʉt, xan jʉm-an ampox: “Tajpaklon, pawis nakfʉlae-elasia 
wʉt ampalel, ¿xankat machiyaxaelen?” —an xan tajpaklonxot. 40  Tajpak
lon najʉmnot wʉt, jʉm-aechon ampox xanxot: “Xanlap naexasitponan Dios, 
japonlap toꞌaxael pej-ángel xam kajachawaesliajwa puexa chiekal pachaema
liajwa, xam folam wʉt. Jasoxtat xam makafisaxaelam pawis tajjiwxot, taj-ax 
majt duktʉajnʉxot, taxʉlan pijowliajwa. 41 Tajjiw tapae-el wʉt paxʉlow xam 
nakfʉlaeliajwa ampalel, ja-aech wʉt, xam najʉmdutampox chiekal toepa
xael” —aech tajpaklon xanxot.

42  Dolisdoꞌ, xan patx wʉt ampapaklowax pejminmʉthxot, Dios kawʉajnax, 
tajpaklon Abraham pejDios. Dios kawʉajnax wʉt, jʉm-an ampox: “Diach
wʉajnakolax nakajachawaesasiam wʉt ampafʉlaeyaxliajwa, ma amwʉt, 
¡chiekal nakajachawaeꞌe! 43  Ma amwʉt, xan minmʉthxotx wʉt, kaeow, 
pansiow, fʉlaen wʉt min posliajwa, xan japow wʉljoeyaxaelen min feliaj
wan japow pejkʉarnatpijt. 44 Do jawʉtbej, japow xan najʉmchiyaxael ampox: 
‘¡Najaw! ¡Xam min fem! Xanbej min powaxaelen puexa nejew camelloliajwa’ 
—chiyaxaelow xanliajwa, ¡japowlap xam makafitam tajpaklon paxʉlan 
pijowliajwa!” —an xan, Dios kawʉajnax wʉt. 45  Do jawʉt, Dios kawʉajnax 
bʉxtoes-enil wʉtfʉk, Rebeca taka-esfʉldin pejkʉarnat minmʉth poxadin. 
Jawʉt, xan jʉm-an ampox japowxot: “¡Xan min nachaxduꞌe feliajwan!” —
an xan. 46  Jawʉt, chaꞌekpow pejkʉarnat, xan min feliajwan pejkʉarnatxot. 
Jawʉt, jʉm-aechow ampox xanliajwa: “¡Xam min fem! Xan min powaxae
lenbej puexa nejew camello min feliajwa” —aechow. Jawʉt, japow nachax
dutow mint minfeliajwan. Do jawʉt, min powapow tejew camellobej dʉaj
sliajwa. 47 Do jawʉtbej, xan wʉajnachaemtax wʉt, jʉm-an ampox japow: 
“Xam, ¡najʉm-amde! ¿Achawʉlkat nej-ax?” —an xan wʉajnachaemtax wʉt 
japow. Japow jʉmnot wʉt, jʉm-aechow ampox xanxot: “Xan Betuel paxʉl
wan. Taj-ax pax pawʉl Nacor. Taj-ax pen pawʉl Milca” —aechow, xanxot. 
Xan japox jʉmtaenx wʉt, xabich nejchachaemlax. Samata, fumuxajoelx
pow anillo. Mʉaxxajoexbejpow mʉaxxajoe kolelelje. 48  Do jawʉt, xan brixtat 
nukx itpaeliajwan sitaeyax Diosliajwa. Do jawʉtbej, xan kawʉajnax wʉt Dios, 

jʉm-an ampox Diosliajwa: ‘Dios, xam xabich pachaemam, tajpaklon Abraham 
pejDiosnam’ —an xan Diosliajwa, japon kawʉajnax wʉt. Jasox jʉm-an Dios
liajwa, chiekal ijil xot wʉajan fʉlaelx wʉt chamoeyaxtat patxotbej, faenaliaj
wanbej tajpaklon pejjiwxot ampow pawis, tajpaklon paxʉlan pijowliajwa. 
49 Xamal Abraham pejjiwampi, ma amwʉt, ¡chiekal najʉm-ande, diachwʉaj
nakolaxpox tajpaklon Abrahamliajwa xamal chiekal pachaemasiam wʉt, 
o, pachaema-elasiam wʉtbej! Ma amwʉt, ¡kamta najʉm-amde! Ja-am wʉt, 
¡xan chiekal matabijsaxaelen isaxaelenpox tajpaklon Abrahamliajwa! —aech 
Abraham pamakan Labánxot, Betuelxot.

50 Do jawʉt, Labán, Betuel sʉapich, jʉmnot wʉt, jʉm-aechi ampox Abraham 
pamakanliajwa:

—“Puexa ampox ja-aech Dios pijaxtat. Samata, xanal kaes asax jʉmchiya
xinil. 51 ¡Ama Rebeca! Xam bʉflaesiam wʉt, ¡bʉflaem nejpaklon paxʉlan 
pijowliajwa! Me-ama Dios jʉm-aech, ¡japox chiekal nej ja-aeche!” —aech 
Betuel, Labán sʉapich.

52  Abraham pamakan japox jʉmtaen wʉt, brixtat nuk wʉt, sat makxabi
jindikon itpaeliajwa sitaeyax Diosliajwa. 53  Do jawʉt, juklison orotat isaspi, 
platatat isaspibej. Jukbejpon ponan, xabich chimiapi. Jawʉt, chaxduwpon 
Rebeca. Chaxduwbejpon malechpi Rebeca pen, japow pakoewanbej. 54  Do 
jawʉx, Abraham pamakan, japon pejnachala sʉapich, xaelisi. Afbejpi. Japa
madoitat, moejti Betuel pejbaxot. Do kandiawasap wʉt, nana wʉti, Abraham 
pamakan jʉm-aech ampox puexa Rebeca pejjiwliajwa:

—Amalis, ¡xan nawiasaxaelen tajpaklon pejba poxade! —aech Abraham 
pamakan.

55 Pe Rebeca pakoewan, Labán, pen sʉapich, japi jʉm-aech ampox Abraham 
pamakanliajwa:

—¡Pe Rebeca diez matkoiyan xanalxot nej namanafʉk! Do jawʉx, japow 
xam nakfʉlaeyaxael —aech Labán, pen sʉapich, Abraham pamakanliajwa.

56 Pe Abraham pamakan jʉm-aech ampox Labánliajwa, japon penliajwabej:
—¡Kaes nabej na-itsals jasoxtat piach kijlasamatan xamalxotaliajwan! Dios 

nakajachawaet tajfʉlaeyax chiekal pachaemaliajwa. Samata, ¡kamta nawia
saxaelen tajpaklon pejba poxade! —aech Abraham pamakan Labánliajwa, 
japon penliajwabej.

57 Japi jʉmnot wʉt, jʉm-aechi ampox Abraham pamakanliajwa:
—Xanal laeyaxaelen Rebeca jʉmtaeliajwan achax jʉmchiyaxaelow —aech 

japi Abraham pamakanliajwa.
58  Do jawʉt, lapi Rebeca. Japow pat wʉt japixot, wʉajnachaemtlisipow 

chiekal. Wʉajnachaemt wʉt, jʉm-aechi ampox Rebecaliajwa:
—¿Xamkat ma amwʉt ampon aton nakfʉlaesiam? —aechi Rebecaliajwa, 

wʉajnachaemt wʉt.
Rebeca jʉmnot wʉt, jʉm-aechow ampox puexa pejjiwliajwa:
—Diasdoꞌ. Xan ma amwʉt japon aton nakfʉlaeyaxaelen —aech Rebeca.
59 Do jawʉt, Rebeca pejjiw najaw-aechlisi Rebeca nakfʉlaeliajwa Abraham 

pamakan, japon pejnachalabej. Jawʉtbej, nakfol Rebeca tataef­laspow. Japow 
Rebeca pamakow. 60 Rebeca pejjiw jʉm-aech ampox japowliajwa:

“Jam, ¡xam nej xabicha namojiw! ¡Japibej nej kifeꞌka padaelmajiw 
pejpaklowaxan, naba wʉti!” —aechi Rebecaliajwa.

d 24.65 Japox ja-aechow itpaeliajwa sitaeyax pamlaxaelpow. 

61 Do jawʉt, Rebeca, pamakwathoꞌ sʉapich, chalaklisi camellotat. Jawʉt, 
fʉlchafolisi Abraham pamakan, japon pejnachalabej. Jasox ja-aech Abraham 
pamakan, bʉflaen wʉton Rebeca japow pejjiw pejpaklowaxxot Isaac pijow
liajwa. 62  Japamatkoiyan wʉt, Isaac asalel liaxt, mox minmʉth pawʉlxot 
‘Dios, dukpon, nataenponbej’ pawʉlxot. Jawʉt, Isaac duk Néguev tʉajnʉxot. 
63  Asamatkoi, kaliax wʉt, Isaac laejepon mathʉnaliajwa. Jawʉt, taenpon jiw, 
atʉaxach chaf­laen wʉt camellotat japonlel. 64  Jawʉtbej, Rebeca taenpow 
aton, japon aton atʉaxach wʉt. Samata, jawʉt, japow nandik camello
xot. 65  Jawʉt, Rebeca wʉajnachaemt wʉt, jʉm-aechow ampox Abraham 
pamakanliajwa:

—¿Achankat japon aton, xatislel fʉlaenpon yoleldin? —aech Rebeca.
Abraham pamakan jʉmnot wʉt, jʉm-aechon ampox japowliajwa:
—Japonlap Isaac, tajpaklon paxʉlan —aech Abraham pamakan 

Rebecaliajwa.
Do jawʉt, japow kamta xumatakaꞌcha fʉrbʉꞌ Isaac xutaesamatas. d
66 Japi pat wʉt Isaacxot, Abraham pamakan jalpaei puexa ja-aechpox. 67 Do 

jawʉx, Isaac bʉflaechon Rebeca japon pejcarpaba poxade, japon pen, Sara, 
majt duk poxade. Jawʉt, Isaac fiton Rebeca pijowliajwa. Diachwʉajnakolax 
Isaac xabich nejxasink Rebeca. Samata, Isaac bʉꞌalejna-elon nejxaejwaspox 
pen tʉpaxliajwa.

Abraham tʉpox

25 �1 Sara tʉp wʉt, Abraham asaow pawis fit. Japow pawʉl Cetura. 
2  Abraham japowtat seis paxipon, poejiw. Kaen pawʉl Zimram. Asan 

pawʉl Jocsán. Asan pawʉl Medán. Asan pawʉl Madián. Asan pawʉl Isbac. 
Asan pawʉl Súa. 3 Baxael, Jocsán kolenje paxʉlan. Kaen pawʉl Seba. Wacha
kalpijin pawʉl Dedán. Do baxael, Dedán tres paxipon. Japi trespixot tresmʉ
tje nadofa. Japi Dedán pamojiw. Kaemʉt pawʉl asureos. Asamʉt pawʉl letu
seos. Asamʉt pawʉl leumeos.

4  Madián cinco paxipon. Matxoelapijin pawʉl Efa. Wachakalpijin pawʉl 
Efer. Terceropijin pawʉl Hanoc. Cuartopijin pawʉl Abida. Quintopijin pawʉl 
Elda. Puexa japilap Cetura paxi, pamojiwbej. 5-6  Abrahambej paxipon asew 
pejwathoꞌjiwtat. Japi paxi, pakdiachiw wʉt, Abraham kaenanʉla malech 
chaxduw. Do jawʉx, japi toꞌapon juimt julanlelsan, duilaliajwa atʉaj paxʉlan 
Isaacxot. Do asamatkoi, Abraham tʉp wʉt, Isaac puexa pax pejew xanman
pon pejewkolaliajwa.

Abraham tʉp wʉt, mʉthtaspon
7 Abraham laeja ciento setenta y cinco waechan. 8  Jaswaechan laeja wʉt, 

Abraham tʉp. Me-ama pejwʉajnapijiw pakdiachwaxtat tʉp wʉt, ja-aech-is 
Abraham tʉpon xabich patiꞌin wʉt. 9 Do jawʉt, Isaac, Ismael sʉapich, mʉthti 
pax Abraham. Jawʉt, mʉthti pax mʉaxwʉajxot, Macpela satxot. Japasat 
Mamre pej-orientelel. Majt japasat Efrón pejsat. Efrón, japon Zohar paxʉlan. 
Zohar, japon hitita-aton. 10 Japasat Abraham chajia wʉajt hititasxot. Jaxotde 
Abraham mʉthtas mʉaxwʉajxot, pijow Sara mʉthtasxot. 11  Do jawʉx, 

e 25.20 Japatʉajnʉbej pawʉl Mesopotamia. 

Abraham tʉp wʉt, Dios kajachawaech Isaac. Isaac duk mox minmʉthxot, 
‘Dios pomatkoicha dukpon, nataenponbej’ pawʉlxot minmʉth.

Ismael paxipox, pamojiwbejpon
12-15  Abraham paxʉlan, pawʉlpon Ismael, nalaeltpon Agarxot. Japowlap 

esclava, nabistpow Saraliajwa. Japow Egipto tʉajnʉpijow. Ma ampilap Ismael 
paxi. Matxoelapijin pawʉl Nabaiot. Wachakalpijin pawʉl Cedar. Terceropijin 
pawʉl Adbeel. Cuartopijin pawʉl Mibsam. Quintopijin pawʉl Misma. Sex
topijin pawʉl Duma. Séptimopijin pawʉl Massa. Octavopijin pawʉl Hadar. 
Novenopijin pawʉl Tema. Décimopijin pawʉl Jetur. Oncepijin pawʉl Nafis. 
Docepijin pawʉl Cedema. 16  Japilap Ismael paxi, doce poejiw. Kaenanʉla 
japilap paklochiw pejtʉajnʉchanxot. Do jawʉx, japi pamojiw docemʉtanpi. 
Japi docemʉtanpijiw pejwʉajnapijiw pejwʉlan wʉlduwpi pejtʉajnʉchan. Japi 
pejwʉajnapijiw pejwʉlan wʉlduwpi pejtʉajnʉchan.

17 Ismael ciento treinta y siete waechan wʉt, japon tʉp. Tʉpon, pejwʉajna
pijiw, chajia tʉpi sʉapich, natamejlaliajwa sʉapich. 18  Ismael pamojiw mox 
duil Havila tʉajnʉxot, mox Shur tʉajnʉxot. Japi duil Egipto tʉajnʉtabijla. 
Japi duilxot mox nʉamt, Asiria tʉajnʉ poxaxaechpot. Jaxotlap japi duil pejlel. 
Asew, Ismael pamojiw, mox duila-el, japi nakaewaliajwa, me-ama padaelma
jiw wʉt, ja-aech xoti.

Na-oꞌa nalaelapox kaen pawʉl Jacob, asan pawʉl Esaú
19 Ampawʉajan Isaac pejwʉaj, japonlap Abraham paxʉlan 20 Isaac cuarenta 

waechan wʉt, fiton Rebeca. Japow Betuel paxʉlow, Labán pakoewow. Japi 
arameosjiwlap, duili Padan-aram e tʉajnʉxot. 21 Rebeca moejwaxil. Samata, 
Isaac Dios kawʉajan Rebeca moejwaliajwa. Dios jʉmtaen Isaac kawʉajanpox. 
Samata, Rebeca moejow wʉt, na-oꞌapow. 22  Na-oꞌiw nabefʉl Rebeca pejwoej
tat. Samata, Rebeca xabich nabijat, japi nabef­laxtat. Japow nejchaxoel wʉt, 
jʉm-aechow ampox: “¿Ma-aech xotkat xabich ampox ja-aech xanliajwan?” —
aechow, nejchaxoel wʉt. Ja-aech wʉt, Rebeca Dios kawʉajan matabijsliajwa 
ja-aechpoxliajwa japowliajwa. 23  Do jawʉt, Dios jʉmnot wʉt, jʉm-aechon 
ampox Rebecaliajwa:

“Nejwoejtat kolenje. Asamatkoi, japi pamojiw paklochiwaxael. Japi 
padaelmajiwaxaelbej. Samata, me-ama nabapi nakaewa. Kaen kaes 
paklonaxael. Wachakalpijin tatoꞌlaxael pakoewan, matxoelapijin” —
aech Dios Rebecaliajwa.

24 Asamatkoi, Rebeca naxʉwal wʉt, faekow na-oꞌa. 25 Matxoelanalaeltpon 
ponapasoeyan. Ponabʉꞌlabejpon. Japonlap pawʉl Esaú. 26  Matxoelanalaelt­
pon, tʉaknajtakʉktas wachakalnalaeltpon. Jasoxtat japi kolenje nalaela. 
Samata, wachakalpijin wʉlduws Jacobwʉltat. Rebeca naxʉwal wʉt, Isaac 
sesenta waechan.

Esaú jʉmch mowapox pakoewanxot, japon pejwaxaelpoxan
27 Do jawʉx, Esaú, Jacob sʉapich, chiekal tiꞌsfʉlisi. Esaú jʉmch nejxasink 

nanʉamsliajwa atʉaj. Chiekal pachaembejpon wekaliajwa. Jacoblax chiekal 

nejmamach carpabachanxot. Japon kaes nejxasink kawetaliajwa carpaba
chanxot. 28  Isaac kaes nejxasink Esaú, nejxasink xoton choef xaeliajwa, Esaú 
pajali. Pe Rebeca kaes nejxasink Jacob.

29 Asamatkoi, Jacob chat-iapon naxaeyax. Jawʉt, Esaú nawiꞌan wʉt tathoet
lel, xabich damalon wekaxtat. 30 Do jawʉt, Esaú jʉm-aech ampox Jacobxot:

—Xan xabich litaxaelax. Tajlit tʉpasian. ¡Xan nachaxduꞌe japoxnaxaeyax, 
pasoeyax, xan xaeliajwan! —aech Esaú Jacobxot.

Samata, Esaú asawʉlpon, Edom. Hebreojametat “Edom” —aech wʉt, 
jʉmchiyaxaelap ampox: “Pasoeyax” —chiyaxaelpox.

31 Jacob jʉmnot wʉt, jʉm-aechon ampox Esaúxot:
—¡El! Xam matxoelapijnam xot, xabich kaes nosaxaelam waj-ax pejew, 

waj-ax naknaetʉp wʉt. Xamlap kaes paklonaxaelam. Me-ama xan, jachiyaxi
mil. Puexa japoxan xanliajwa wʉt, ja-am wʉt, ma amwʉt, naxaeyax chaxdu
saxaelen xam xaeliajwam —aech Jacob Esaúxot.

32  Do jawʉt, Esaú jʉm-aech ampox Jacobxot:
—Xam najut chiekal nataenam xan tajlit tʉpasian. Waj-ax pejew, xan kaes 

nosaxaelenpoxan matxoelapijnan xot, japoxan xanliajwa ommaenka-el, xan 
tajlit tʉpasian xot —aech Esaú Jacobxot.

33  Do jawʉt, chiekal nejthʉꞌaxtat Jacob jʉm-aech ampox Esaúliajwa:
—¡Ma amwʉt, diachwʉajnakolax najʉmduꞌe Dios jʉmtaeliajwa, xam nata

paeyaxaelam wʉt xan kaes nosliajwanpox waj-ax pejew, asamatkoi, japon tʉp 
wʉt! —aech Jacob Esaúxot.

Do jawʉt, Esaú chiekal nejthʉꞌaxtat jʉmduton Jacobxot. Ja-aech wʉt, Jacob 
kaes nosaxael pax pejew. Kaes paklonaxaelbejpon pakoewan Esaúliajwa.

34 Do jawʉt, Jacob chaxdut naxaeyax Esaú xaeliajwa. Japanaxaeyax pan, 
malis lentejasap. Esaú xaeyax kaechatoel wʉt, jaxot nant wʉt, chijiapon. 
Chinax nejchaxoela-elon kaes nosaxaelpoxliajwa pax pejew, japon matxoe
lapijin xot. Esaú chinax nejchaxoela-elbej japon kaes paklonaxaelpox pakoe
wan Jacobliajwa.

Isaac chijiapox Gerar tʉajnʉ poxade

26 �1 Asamatkoiyan, naxaeyaxan xabich ajil wʉt Isaac duktʉajnʉxot, 
iam xabich piach thilna-el xot. Najʉp, me-ama majt Abraham laeja 

wʉt, ja-aech japamatkoi. Samata, Isaac, pejjiw sʉapich, chijia Gerar tʉajnʉ 
poxade, filisteos duil poxade. Japamatkoiyan wʉtlap, Abimelec reypon. 2  Do 
jaxot, Gerar tʉajnʉxot, Dios chiekal masoxtat natulaelt Isaacxot. Do jawʉt, 
Dios jʉm-aech ampox Isaacxot: “¡Nabej fʉlaeꞌ Egipto tʉajnʉ poxade! ¡Xam 
dukaxaelam xan toꞌaxaelenxot! 3 ¡Amxotfʉk dukde ampatʉajnʉxot! Xan xam
xotaxaelen pomatkoicha. Xam kajachawaesaxaelenbej. Samata, xam chaxdu
saxaelen ampatʉajnʉ, namojiwbej. Jasoxtat xanlap jʉmdutx nej-ax Abraham
xot. Samata, japox isaxaelen. 4 Xan kajachawaesaxaelen xam xabichaliajwa 
namojiw. Me-ama itthaej xabich wʉt, jachiyaxaellap-is namojiw. Chaxdusa
xaelenbej puexa ampatʉajnʉ. Asamatkoi, puexa jiw, ampathatpijiw, kajacha
waesaxaelenbej namojiw pijaxtat. 5 Xan japoxan isaxaelen xamliajwa, nej-ax 
Abraham chajia laeja wʉt, chiekal naexasit xoton xan.”

6  Samata, Isaac, puexa pejjiw sʉapich, dukpon Gerar tʉajnʉxot. 7 Japa­
tʉajnʉpijiw taen wʉtbejpi Rebeca, japilap kawʉajnachaemt Isaac 

Rebecaliajwa. Jawʉt, Isaac xabich pejlewla jʉmchiliajwapon japiliajwa: “Xan 
japow tajow” —chiliajwa. Samata, Isaac jʉm-aech ampox: “Xan japow takoe
wow” —aech Isaac, Rebeca xabich chimiow xot. Samata, Isaac nejchaxoel 
wʉt, jʉm-aechon ampox: “Ampatʉajnʉpijiw, poejiw, xan naboesaxael tajow 
fisliajwapi” —aech Isaac, nejchaxoel wʉt.

8  Isaac jaxot piach duk wʉt, asamatkoi, wʉdesa wʉton pijow Rebeca, rey 
Abimelec ventanaxot taenpon, Isaac wʉdesa wʉt pijow. 9 Samata, jawʉt, rey 
Abimelec pamakan toꞌa Isaac bʉflaeliajwas japon poxadin. Isaac bʉꞌpach wʉt 
rey Abimelec pejbaxot, jawʉt rey Abimelec jʉm-aech ampox Isaacliajwa:

—¡Diachwʉajnakolax xam japow nijow! ¿Ma-aech xotkat xam jʉmch 
jʉm-am ampox xanliajwa: ‘Xan japow takoewow’ —amkat xam? ¿Ma-aech 
xotbejkat kichajbam? —aech rey Abimelec Isaacliajwa.

Isaac jʉmnot wʉt, jʉm-aechon ampox rey Abimelec:
—Xan nejchaxoelx wʉt, jʉm-an ampox: ‘Tajow xabich chimiow xot, naboe

saxaeli xan’ —an xan nejchaxoelx wʉt —aech Isaac rey Abimelec.
10 Pe rey Abimelec jʉm-aech ampox Jacobxot:
—¿Ma-aech xotkat xam japox ja-am xanalliajwa? Chil kaen tajjiwxot nijow 

bʉꞌmoejtas wʉt, chil ja-aech wʉt, xabich chaemilaxael xanalliajwa. Xam 
nejbʉꞌwʉajnaxael, asan aton nijow bʉꞌmoejtas wʉt —aech rey Abimelec 
Isaacxot.

11 Do jawʉx, rey Abimelec jʉm-aech ampox puexa pejtʉajnʉpijiwliajwa:
—Nejmach-aton, wajtʉajnʉpijin, japon aton taliat wʉt, pawʉlpon Isaac, o, 

pijow wetaliat wʉtbejpi, japon aton boesaxaes —aech rey Abimelec puexa 
pejtʉajnʉpijiwliajwa.

12  Japawaechtat wʉt, Isaac japatʉajnʉxot xasaljaba wʉton trigo, xabich 
wepachaemspon trigo. Samata, xabich pin-iabulan wenakolas trigobula Isaac, 
Dios xabich kajachawaech xot. 13  Ja-aech wʉt, Isaac xabich kimaenk trigo
tat. 14 Isaac xabichpon oveja, pak, pamakjiw poejiw, wathoꞌ. Samata, filisteos 
nusasiawali Isaac. 15-18  Asamatkoi, rey Abimelec jʉm-aechon ampox Isaacxot:

Do jawʉt, Isaac jaxot chijia wʉt, atʉaxach dukon, pejjiw sʉapich, Gerar 
yoxot. Mʉaxan nataelanukfʉlxot, jaxotlap yo, Jaxot Isaac duk, pejjiwmʉt 
sʉapich. Jaxotde minmʉthan, Abraham pamakjiw chajia matxoelakowpo
xan, Abraham laeja wʉtfʉk. Abraham tʉp wʉt, japaminmʉthan filisteos as 
thol peꞌaliajwa. Samata, Isaac duk wʉt japayoxot, pamakjiw kitoꞌapon japa
minmʉthanxot pejme koeliajwa. Chiekal kitoet wʉt minmʉthan, japaminmʉ
than Isaac pejme wʉlduw, me-ama pax Abraham matxoela wʉlduw japa
minmʉthan. 19 Asamatkoi, Isaac pamakjiw Gerar yoxot kow wʉti minmʉth, 
jawʉt faeni min nakakolsinpox satlelsin. 20 Pe jawʉx, asew Gerar tʉajnʉpijiw, 
oveja tataefʉlpi, nabʉnloti, Isaac pamakjiw sʉapich, japamin nakakolsinpox 
satlelsin. Japi, Gerar tʉajnʉpijiw, jʉm-aechi ampox: “¡Ampamin nakakolsin
pox satlelsin, xanal tajax!” —aechi Isaac pamakjiwxot. Samata, Isaac japamin 
nakakosanpox satlelsan wʉlduwpon ampawʉltat, “Bʉꞌnalosaxwʉltat”, Isaac 
pamakjiw xabich nabʉnlot xot japaminliajwa, asew oveja tataefʉlpi sʉapich. 
21 Do jawʉx, Isaac pamakjiw chijiapi asalel kow wʉt faenaliajwa min. Do 
jaxot, koek wʉti, xapaꞌki min. Japaminmʉthliajwa Gerar tʉajnʉpijiw, oveja 
tataefʉlpi, pejme nabʉꞌnaloti, Isaac pamakjiw sʉapich. Samata, Isaac japa
minmʉth wʉlduw ampawʉltat, “Nanejwechataenwʉltat”.

22  Do jawʉt, Isaac jaxot pejme chijiapon atʉaj japi jiwxot. Jaxotde paꞌa wʉt, 
Isaac pamakjiw jaxot kowpi min faenaliajwa. Do koek wʉt, min xapaꞌki. Isaac 
pamakjiw japaminmʉthliajwa, kaes nabʉnlos-el xoti, asew jiw sʉapich, Isaac 
japaminmʉth wʉlduw ampawʉltat, “Dios naktapaei duilaliajwas asew jil-
ijilwʉltat”. Jʉm-aechbejpon ampox: “Ma amwʉtjel, Dios naktapaei amxot 
chiekal duilaliajwas, pinamʉt nadofaliajwas” —aech Isaac.

23  Do jawʉx, asamatkoi, Isaac chijia wʉton dukxot, fʉlaechon Beerseba 
pawʉl poxade. 24  Isaac pat wʉt Beersebaxot, japamadoitat, Dios chiekal 
masoxtat natulaelt Isaacxot. Jawʉt, Dios jʉm-aech ampox Isaacxot:

“¡Nabej nejlewleꞌ! Xan nej-ax Abraham, pejDiosnan. Xan xamxotx. 
Xam kajachawaesaxaelen, jʉmdutx xot tamakan Abrahamxot. Xam 
kajachawaesaxaelenbej xabichaliajwa namojiw” —aech Dios Isaacxot.

25  Do jawʉt, Isaac iaꞌ sumta-efʉl isliajwa altar. Kitoet wʉt iaꞌef­lax, jaxot 
choefan xʉaꞌlapon bosliajwa Dios pej-ofrendaliajwa. Do jawʉt, jaxot 
Isaac duklison, pejjiw sʉapich. Isaac pamakjiw jaxot koeyax tʉaduti min 
faenaliajwa.

Isaac ispox convenio, rey Abimelec sʉapich
26  Do jawʉx, asamatkoyan wʉt, rey Abimelec fʉlaenpon Gerar tʉajnʉxot 

nospaeliajwa, Isaac sʉapich. Rey Abimelec pejnachalan, pawʉl Ahuzat. Nak
fʉlaenbej Ficol. Japon puexa soldawpaklonpon, rey Abimelec pejsoldaw. 27 Pat 
wʉti Isaacxot, Isaac jʉm-aech ampox japixot:

—Majt chajia, xamal natoꞌam xanal chijiyaliajwan nejtʉajnʉxot, nejwesla 
xot xanal jaxot duilaliajwan. Pe amwʉtjel, ¿ma-aech xotkat xamal fʉlaeman 
xan nataeliajwam? —aech Isaac rey Abimelecliajwa.

28  Japi jʉmnot wʉt, jʉm-aechi ampox Isaacliajwa:
—Xanal tajut chiekal matabijtax, Dios chalapox xam. Samata, xanal nej

chaxoelx xam jʉmchiliajwan ampox, xatis isliajwas convenio, chiekal kaenej
chaxoelaxliajwas. Xanallap nejchaxoelx ampox. 29 Xanal ampoxansian, xam 
jʉmdusliajwam xanalxot babijax is-elaliajwam xanalliajwa. Me-ama xanal 
babijax is-enil, xam dukam wʉt tajtʉajnʉxot, jachiliajwam-is xam xanal
liajwa. Xam chiiyaliajwam wʉt tajtʉajnʉxot, xanal kijachax chamoeyaxtat. 
Ma amwʉt, xanal tajut chiekal matabijtax, Dios kajachawaetpox xam —aechi 
Isaacliajwa.

30 Jawʉt, japi chiekal kaenejchaxoelax, Isaac sʉapich. Samata, Isaac pin
jiyax fiesta is japiliajwa. Puexa japi xaeli. Afbejpi. 31 Kandiawasap wʉt, 
nanapi. Jawʉt, Isaac, rey Abimelec sʉapich, chiekal najʉmduwpi nabe-ela
liajwa Dios jʉmtaeliajwas najʉmduwpox. Do jawʉx, japi naweyaxael wʉt pej
tʉajnʉ poxade, Isaac chiekal pachaempon.

32  Japamatkoitat, Isaac pamakjiw wʉajan xapaꞌni japonxot. Do jawʉt, jʉm-
aechi ampox: “Xanal mʉth kowx wʉt, min faekx”, —aechi Isaacxoti. 33  Isaac 
japaminmʉth wʉlduw Sebawʉltat. Samata, ma amwʉtjelfʉk, nakiowa japa
paklowax pawʉl Beerseba.

Esaú pejwathoꞌpox
34  Isaac paxʉlan, pawʉlpon Esaú, cuarenta waechan wʉt, pawis fiton. 

Japow pawʉl Judit. Japow pax hitita-aton. Japon pawʉl Beeri. Do jawʉtbej, 

Esaú asaow pawis fit. Japow pawʉl Basemat. Japow pax hitita-atonbej. Japon 
pawʉl Elón. 35  Japi koliowjelap, Esaú pejwathoꞌ, xabich nejwesdʉkti Isaac, 
Rebecabej.

Jacob naekichachajbapox pax

27 �1 Isaac xabich patiꞌin wʉt, itliakalison. Asamatkoi, Isaac paxʉlan, 
matxoelapijin, lapon, pawʉlpon Esaú. Esaú pat wʉt, Isaac jʉm-aech 

ampox paxʉlan Esaúxot:
—Wʉaja —aech Isaac.
Esaú jʉmnot wʉt, jʉm-aechon ampox paxxot:
—Ax, ¡najʉm-amde! —aech Esaú jʉmnot wʉton pax.
2  Do jawʉt, Isaac jʉm-aech ampox:
—Xam najut chiekal taenam xan xabich patiꞌnan. Xankas mox tawʉajna 

kamta tʉpaliajwa.
3  Samata, ¡xabʉaꞌde ul poxade! ¡Xalaem fadoet, buyan sʉapich, choefan 

piliajwam! 4  Choefan xapatam wʉt, ¡isde chimianaxaeyax, me-ama xan 
xaesian! Do jawʉx, ¡naxaeyax xalaeman xan xaeliajwan! Xaeyax kaechatoelx 
wʉt, Dios kawʉajnaxaelen xam kajachawaesliajwa pomatkoicha, me-ama 
najʉmduton tejew yaxiliajwa, tamojiwliajwabej —aech Isaac paxʉlan 
Esaúxot.

Do jawʉt, Esaú ow-aech pax toꞌaspox. Jawʉt, fʉlaechlison choefan piliajwa.
5-6 Pe Rebeca puexa chiekal jʉmtaen Isaac jʉm-aechpox paxʉlan Esaúxot. 

Samata, Esaú fʉlaech wʉt ulade choefan piliajwa pax xaeliajwa, Rebeca jʉm-
aech ampox paxʉlan Jacobxot:

—¡Chiekal naeweꞌe! Xan jʉmtaenx nej-ax, jʉm-aech wʉt nakoewan 
Esaúxot, jʉm-aech wʉton ampox: 7 “¡Xabʉaꞌde choefan piliajwam! Pam wʉt, 
¡isde chimianaxaeyax xan xaeliajwan! Do jawʉx, xaeyax kaechatoelx wʉt, 
Dios kawʉajnaxaelen xam kajachawaesliajwa pomatkoicha” —aech nej-ax 
wʉtEsaúxot. 8  Samata, ¡xam chiekal naeweꞌe jʉmchiyaxaelenpox! 9 ¡Xabʉaꞌde 
cabra poxade! Kolenje cabraxʉlan, jeltiꞌti, xabich pachaempi, ¡jaelde! Do 
jawʉx, ¡xalaem! Xan chimianaxaeyax isaxaelen, me-ama nej-ax xaesiapox. 
10  Do jawʉx, xam najut xalaeyaxaelam nej-ax poxade japon xaeliajwa. Do 
ja-aech wʉt, nej-ax kawʉajnaxael Dios pomatkoicha xam kajachawaesliajwa 
—aech Rebeca Jacobxot.

11 Pe jawʉt, Jacob jʉm-aech ampox penliajwa:
—¡El en! Takoewan Esaú ponabʉꞌladaꞌnik. Xan bʉꞌlajinil. 12  Taj-ax najacha 

wʉt, xan namatabijsaxaelon. Ja-aech wʉt, taj-ax nejchaxoelaxael wʉt, xan
liajwa jʉmchiyaxaelon ampox: ‘Ampon taxʉlam xan nanaekichachajba
sia’ —chiyaxaelon, nejchaxoel wʉt. Ja-aech wʉt, taj-ax kawʉajnaxael Dios 
pachaema-elpoxan pomatkoicha xan natpasliajwa —aech Jacob penxot.

13  Pe japow jʉmnot wʉt, jʉm-aechow ampox Jacobxot:
—Wʉaja, ¡isde xan jʉm-anpox! ¡Xalaeman kolenje cabraxʉlan, jeltiꞌsan, 

xan sit-eyaxaelen! Nej-ax kawʉajan wʉt Dios pachaema-elpox xam tapas
liajwa, japoxbabijax xanliajwaxael —aechow paxʉlan Jacobxot.

14 Jacob fʉlaech cabra poxade. Jawʉt, xalaenpon kolenje cabraxʉlan, jeltiꞌ
san, pen poxadin. Do jawʉt, japow chatꞌia naxaeyax, xabich xasipox, me-ama 
Isaac xaesia. 15  Jawʉt, Rebeca jut kaes pachaempox naxoelax, Esaú pijax, 

kaweta batat otpox, xajoelaliajwapow Jacob. 16 Do jawʉx, Jacob pejkolemʉax
xot xajoeipow cabrabʉꞌt. Japow wʉcheraxajoelow paxʉlan cabrabʉꞌt, Jacob 
bʉꞌlajil xot. 17 Do jawʉt, Rebeca chaxdut paxʉlan pan, malis naxaeyax, japow 
ispox, jawʉt japox naxaeyax Jacob xalaech pax poxade.

18  Do jawʉt, Jacob xapat wʉt naxaeyax paxxot, jʉm-aechon ampox paxxot:
—Ax, ¡ma naxaeyax xapatx xam xaeliajwam! —aech Jacob paxxot.
Isaac jʉmnot wʉt, jʉm-aechon ampox:
—Xan ma amxotan. ¿Xamkat achanam? ¿Xamlape Esaú? ¿O, xamlape 

Jacob? —aech Isaac Jacobliajwa.
19 Do jawʉt, Jacob jʉmnot wʉt, jʉm-aechon ampox paxliajwa:
—Xan naxʉlnan Esaú, matxoelapijnan. Isxlis nakitoꞌampox. ¡Mat-eꞌe! ¡Ekde 

xaeliajwam! ¡Xaem choefan paxpon! Do jawʉx, xaeyax kaechatoelam wʉt, 
¡Dios kawʉajande xanliajwa! —aech Jacob, pax naekichachajba wʉt.

20 Do jawʉt, Isaac jʉm-aech ampox paxʉlan Jacobliajwa:
—Wʉa, ¿ma-aech xotkat xam kamta choefan faenam? —aech Isaac, wʉaj

nachaemt wʉt paxʉlan Jacob.
Jacob jʉmnot wʉt, jʉm-aechon ampox paxliajwa:
—NejDios nakajachawaet choefan kamta faenaliajwan —aech Jacob, nae

kichachajba wʉt pax.
21 Pe Isaac jʉm-aech ampox:
—¡Moxmin xam bʉꞌjachaliajwan, xam diachwʉajnakolax taxʉlnam Esaú 

wʉt! —aech Isaac paxʉlan Jacobliajwa.
22  Jacob mox soepande wʉt pax bʉꞌjachaliajwas, jawʉt Isaac bʉꞌjacha 

paxʉlan. Bʉꞌjacha wʉt, jʉm-aechon ampox:
—Xam nejjame, Jacob wʉt, jajʉm-am naksiyam wʉt. Pe nejmʉax, Esaú 

pejmʉax wʉt, ja-aech —aech Isaac Jacobliajwa.
23-24 Ja-aech wʉt, Isaac matabijs-el japonlap Jacobpon, xabich xot mʉaxla, 

me-ama pakoewan Esaú wʉt, ja-aech xoton. Pe Isaac Dios kawʉajan wʉt 
paxʉlanliajwa, pejme wʉajnachaemt wʉt, jʉm-aechon ampox:

—¿Diachwʉajnakolaxkat xam taxʉlnam Esaú? —aech Isaac, wʉajnachaemt 
wʉt Jacobliajwa.

Jacob jʉmnot wʉt, jʉm-aechon ampox paxliajwa:
—Diasdoꞌ, xanlap naxʉlnan Esaú —aech Jacob, pax naekichachajba wʉt.
25 Do jawʉt, Isaac jʉm-aech ampox Jacobliajwa:
—Wʉaja, ¡nachaxduꞌe naxaeyax xan xaeliajwan, choefan pampon! Do kae

chatoelx wʉt, Dios kawʉajnaxaelen xamliajwa, japon pomatkoicha xam kaja
chawaesliajwa —aech Isaac Jacobliajwa.

Do jawʉt, Jacob chaxduton naxaeyax pax xaeliajwa. Xafolbejpon vino. Do 
jawʉt, Isaac xaelon. Afbejpon. 26 Do jawʉx, Isaac kaechatoel wʉt, jʉm-aechon 
ampox paxʉlanliajwa:

—Wʉaja, ¡chiekal moxmin! ¡Xan naxusuim! —aech Isaac.
27 Jacob moxde wʉt paxxot xusuiliajwa, Isaac chaponaxatuxa Jacob. Do 

jawʉt, Isaac jʉm-aech ampox Jacobliajwa, paxiliajwabej asamatkoi japon wʉt 
paxi wʉt, pamojiw wʉt:

“Diachwʉajnakolax ampaxajaen, taxʉlan Esaú pejxajaen. Me-ama 
yo pejxajaen, jaxajaen-aechpox, Dios tapaeixot nejmach tiꞌsliajwa 
yoxot.

	 28	Mʉtham wʉt, ¡Dios nej kajachawaes iam thilnaliajwa, chiekal 
wetiꞌsliajwa mʉthampi xabichaliajwa! ¡Nej xabicha trigo, uva vino 
isliajwam!

	 29	¡Xabich jiw nej kajachawaes xam, naxibej, namojiwbej! Do jawʉx, 
xamal xabich tʉajnʉchanpijiwliajwa, paklochwaxaelam. Xam 
tatoꞌlaxaelam nakoewan. Naxi tatoꞌlaxael nakoewan paxi. 
Namojiwbej tatoꞌlaxael nakoewan pamojiw. Japi puexa xam 
nejwʉajnalel brixtat nuilaxael itpaeliajwa pejsitaeyax. Jiw, 
babejjamechan naksiya wʉt xamalliajwa, japi jiwlap chapasaxaes 
babijaxan. Ja-aech wʉt japi, jiw, me-ama babejchiw wʉt, 
jachiyaxaeli. Asew jiwlax, naksiyapi chimiajamechan xamliajwa, japi 
jiw Dios kajachawaesaxaes” —aech Isaac paxʉlan Jacobliajwa.

30 Isaac bʉxtoet wʉt, jawʉt Jacob jaxot nakolt. Jawʉtbej, Esaú nawiaꞌan 
ulleldin. Choefan xalaenpon. 31 Jawʉx Esaú is naxaeyax, xabich xasipox, 
pax Isaac xaeliajwa. Esaú naxaeyax isax kitoet wʉt, xalaechon pax poxade. 
Jawʉt, jʉm-aechon ampox paxxot:

—Ax, ¡mat-eꞌe! ¡Naxaeyax xaem, xan naxʉlnan, choefan paxpon! Kaecha
toelam wʉt, ¡Dios kawʉajande xan pomatkoicha Dios nakajachawaesliajwa! 
—aech Esaú paxxot.

32  Do jawʉt, Isaac wʉajnachaemt wʉt, jʉm-aechon ampox:
—¿Achanamkat xam? —aech Isaac.
Esaú jʉmnot wʉt, jʉm-aechon ampox paxliajwa:
—Xanlap naxʉlnan Esaú, matxoelapijnan —aech Esaú paxxot.
33  Jawʉt, Isaac xabich nejchaxoel wʉt, chalechkal naksiya wʉt, bʉxtathʉ

lalpon pejlewt. Naksiya wʉt Esaúliajwa, jʉm-aechon ampox:
—¿Achankat matxoela xapat choefwi xan xaeliajwan, choefan paespon? 

Xan japox xaelx nejpasax wʉajna. Japonliajwa xan kawʉajnax Dios kaja
chawaesliajwaspon pomatkoicha —aech Isaac bʉxtathʉlaxtat paxʉlan 
Esaúliajwa.

34  Esaú japox jʉmtaen wʉt pax jʉm-aechpox, jawʉt pinjametat nowpon, 
xabich palala xot. Jawʉt, jʉm-aechon ampox paxliajwa:

—Ax, ¡xanliajwabejkawʉajande Dios nakajachawaesliajwa pomatkoicha! 
—aech Esaú paxliajwa.

35 Isaac jʉmnot wʉt, jʉm-aechon ampox:
—Nakoewan Jacob fʉlaen xan nanaekichachajbaliajwa. Jawʉt, xan 

kawʉajnax Dios pomatkoicha xabich kajachawaesliajwas, xamliajwapoxlach 
—aech Isaac Esaúliajwa.

36 Esaú palaeyajametat jʉm-aech ampox paxliajwa:
—Samatalapon, wʉlduws Jacobwʉltat, jiw naekichachajbapijinliajwa. Ma 

ampoxtat japon koleveces xan nanaekichachajba. Matxoela nakifeꞌen xan 
kaes xanmanaxaelenpi nejew, matxoelapijnan xotlach. Ma amwʉtbej naki
feꞌen, Dios nakajachawaesaxaelpox pomatkoicha, japoxbej japonliajwa. Ax, 
¿makat chinax namana-el xanliajwa kawʉajnaxaelampox Dios, xan pomat
koicha Dios nakajachawaesaxaelpoxliajwa? —aech Esaú paxliajwa.

37 Isaac jʉmnot wʉt, jʉm-aechon ampox Esaúliajwa:
—Wʉaja, ¡chiekal naeweꞌe! Xan jʉm-an ampox japon xam nejpaklonliajwa. 

Jacob paxi, japon pamojiwbej, paklochiwaxael naxiliajwa, namojiwliajwabej. 

Jacobbej xabichaxael trigo. Xabichaxaelbej uva vino isliajwa. ¿Achaxkat isa
xaelen xamliajwa? Xan machiyaxinil xamliajwa kawʉajnaliajwan Dios —
aech Isaac Esaúliajwa.

38  Esaú xabich jʉmbisnik wʉt, jʉm-aechon ampox paxliajwa:
—Ax, xam jʉm-am takoewan Jacob kajachawaesxaespox pomatkoicha 

Dios. ¿Xamkat jʉmchiyaximil japoxan xanliajwa Dios nakajachawaesliajwa 
pomatkoicha? —aech Esaú paxliajwa.

Do jawʉt, Esaú kaes pejme pinjametat nowpon.
39 Do jawʉt, Isaac jʉm-aech ampox paxʉlanliajwa:

“Xam dukaxaelam satanxot pachaemaxil naxaeyaxan mʉthaliajwam. 
Iam ijilaxaelbej nejlulanliajwa. 40 Xam natkowam wʉt, jiw 
bʉꞌabeyaxaelam nosliajwam, xam weweꞌpoxan faekaliajwam. 
Nakoewan paklonaxael xamliajwa. Pe asamatkoi, xam namojiw 
mamnik wʉt, kaes japi tatoꞌlaxisal nakoewan pamojiw” —aech Isaac 
paxʉlan Esaúliajwa.

Jacob najaetpox asatʉajnʉ poxade, Esaú boesaxaes xot
41 Do jawʉtlejen, Esaú xabich nejwesla pakoewan Jacob, Isaac jʉm-aech xot 

Dios kajachawaesliajwaspox pomatkoicha. Japon nejchaxoel wʉt, jʉm-aechon 
ampox: “Taj-ax xabich piachaxil tʉpaliajwa. Taj-ax tʉp wʉt, naknejxaejowpox 
toep wʉt, jawʉt takoewan Jacob boesaxaelen” —aech Esaú, nejchaxoel wʉt.

42  Rebeca jʉmtaen wʉt Esaú boesaxaelpox Jacob, jawʉt toꞌapow pamakan, 
japon wʉljaesliajwa Jacob. Jacob pat wʉt penxot, japow jʉm-aech ampox:

—¡Naeweꞌe chiekal! Nakoewan Esaú xam boesaxael, kifeꞌnam xot japon
liajwapox. 43  Samata, ¡chiekal naeweꞌe xanjʉmchiyaxaelenpox! ¡Ma amwʉt, 
xam chijiamde Harán paklowax poxade, takoewan Labán poxade! 44 ¡Jaxotde 
dukmich, takoewanxot! Hasta nakoewan Esaú ʉlboejthʉl wʉt, ¡jawʉt kaxa 
pejme nawiaꞌman! 45  Do baxael, Esaú lejna-el wʉton xam isampoxliajwa 
japonliajwa. Japox ja-aech wʉt, xan tajut jʉmxatoꞌaxaelen xam nawiasliaj
wam ampalel. Xanliajwa japox xabich chaemil, Esaú xam boesaxael wʉt, 
Esaúbej boesas wʉt japon kastikaliajwas. Japox, ja-aech wʉt, xamal kolenam, 
kaematkoitat tʉpaxaelam —aech Rebeca Jacobxot.

46 Do jawʉtbej, Rebeca jʉm-aech ampox pamal Isaacxot:
—Esaú pejwathoꞌ, japi hititas, xan xabich nanejwesdʉkti. Samata, xan kaes 

boejtaliasaxinil japi wathoꞌliajwa. Jacobbej fit wʉt hititas-atow, xan xabich 
nanejxaejow wʉt. Ja-aech wʉt, kaes pejme pachaemaxael xan tʉpaliajwan 
—aech Rebeca Isaacxot.

28 �1 Rebeca japox naksiya wʉt, Isaac wʉlala paxʉlan Jacob fʉlaeliajwa 
japoxadin. Japon pat wʉt paxxot, pax kijacha paxʉlan. Jawʉt, jʉm-

aechbejpon ampox: “¡Xam fisaximil pawis ampatʉajnʉpijow Canaán tʉajnʉ
xot! 2  ¡Xam fʉlaeyaxaelam Harán paklowax poxade, Padan-aram tʉajnʉ 
poxade! ¡Xabʉaꞌde nej-am Betuel duk poxade! ¡Jaxotde nej-ʉax Labán paxi
wathoꞌxot fisaxaelam! 3  Dios, xabich mamnikpon, ¡xam nej kajachawaes asa
matkoi xabichaliajwa namojiw, pinamʉtanliajwa! 4  ¡Dios nej kajachawaes 
xam, naxi sʉapich, namojiw sʉapichbej, ampatʉajnʉ asamatkoi japi pej
tʉajnʉliajwa, me-ama taj-ax Abraham chajia jʉmduchpon Dios! Xatis asa
tʉajnʉpijwas, ma amwʉtjel ampatʉajnʉxot duilpis” —aech Isaac Jacobxot.

f 28.19 “Luz” —aech wʉt, japox jʉmchiliajwa: “Almendranae” —chiliajwapox. 

5  Jasox ja-aech, Isaac toꞌa wʉt paxʉlan Jacob, Harán paklowax poxade, 
Padan-aram tʉajnʉ poxade. Jacob fʉlaech japoxade, pʉax Labán duk poxade. 
Labán, Betuel paxʉlan. Japon Betuel, arameo-aton. Labán, Rebeca pakoewan. 
Japowlap Jacob pen, Esaú sʉapich.

Esaú pejme asaow pawis fitpox
6 Esaú jʉmtaen Jacob fiachpox pawis fisax Canaán tʉajnʉpijow. Jʉmtaen

bejpon pax Isaac kawʉajanpox Dios Jacobliajwa, toꞌas wʉt Harán paklowax 
poxde, jaxotde Jacob fisliajwa pawi. 7 Esaú jʉmtaenbejpon fʉlaechpox Padan-
aram tʉajnʉ poxade, me-ama pax, pen sʉapich, toꞌaspon. 8  Ja-aech wʉt, 
Esaú pajut chiekal matabijt pax chiekal nejchachaemla-elpox Esaú pejwa
thoꞌliajwa, japi wathoꞌ Canaán tʉajnʉpijiw xot. 9 Samata, Esaú fʉlaech paxon 
Ismael poxade. Ismaellap, Abraham paxʉlan. Jaxotde paꞌa wʉt, Esaú fit 
Ismael paxʉlow, japowlap pawʉl Mahalat. Japow pakoewow pawʉl Nebaiot. 
Jasoxtat Esaú fit asaow pijow, Esaú trespon pijow.

Dios chiekal masoxtat natulaeltpox nospaeliajwa, 
Jacob sʉapich, Betelxot wʉt

10 Do jawʉt, Jacob chijia wʉt Beersebaxot, fʉlaechlison pasliajwa Harán pak
lowax. 11 Chatuil wʉt nʉamtat, bijtpon kaemadoiliajwa. Do jawʉt, iaꞌxot fiton 
taxʉ-osliajwa. Do jawʉt, jaxot Jacob moejton. 12 Moejt wʉt, xamoejton escalera. 
Japox-escalera pa-ael satat nukjikpox. Japox-escalera chiekal pasepox thatbaxo. 
Japox-escaleraxotsik xabich Dios pej-ángeles jajulich. Asew balaloeka. 13 Jacob 
xamoejt wʉt, taenpon, Dios nuk wʉt Jacob okxot. Jawʉt, Dios jʉm-aech ampox 
Jacobxot: “Xanlap nejDiosnan. Nej-am Abraham pejDiosnanbej. Nej-ax Isaac
bej pejDiosnan. Xam ma amwʉtjel okamxot, japasatlap xam chaxdusaxaelen 
Canaán tʉajnʉ. Japasatbej namojiwliajwa. 14 Namojiw xabichaxael asamatkoi. 
Me-ama asthumba ampatʉajnʉxot xabich wʉt, jachiyaxaellap-is asamatkoi 
namojiw. Japi asamatkoi puexa ampatʉajnʉ xajʉpaxael. Asew duilaxael nor
telel. Asew duilaxael surlel. Asew duilaxael orientelel. Asew duilaxael oestelel. 
Puexa ampathatpijiw xam nijaxtat, namojiw pijaxtatbej, xan kajachawaesaxae
len. 15 Xan xamxotaxaelen. Tataef­laxaelenbej, xam nanʉamtam wʉt. Xan pejme 
bʉflaeyaxaelen ampatʉajnʉleldin. Tamach waelsaxinil. Isaxaelen puexa chajia 
jʉmdutxpoxan” —aech Dios Jacobxot, xamoejt wʉton Dios.

16-17 Jacob nathikt wʉt, nejchaxoel wʉt, jʉm-aechon ampox: “Diachwʉaj
nakolax Dios amxot. Majt xan tajut chiekal matabijs-enil Dios amxotpox. Ma 
amxotbej Dios pejba, leliajwa pasliajwa athʉxotse, ja-aechpox” —aech Jacob, 
nejchaxoel wʉt.

18  Dolis, kandiawasap wʉt, Jacob nant wʉt, iaꞌt fit, taxʉ-otpot, nosliajwa. 
Not wʉt, japot iaꞌt matchafanpon olivosimin. Jasox ispon japot iaꞌtat itpae
liajwa Dios jaxotpox. 19 Majt, chajiakolaxtat, jaxot mox paklowax. Japapak
lowax pawʉl Luz. f Do jawʉt, Jacob pat wʉt, japapaklowax wʉlxaliax wʉt, 
wʉlduwpon Betelwʉltat japapaklowax.

20-21 Jacob jaxot jʉmdut wʉt, jʉm-aechon ampox Diosliajwa: “Dios, xam 
diachwʉajnakolax nachalaxaelam wʉt, nakajachawaesaxaelam wʉtbej, ma 

amwʉt fʉlaeyaxaelen poxade, nachaxduwam wʉtbej xan xaeliajwan, naxoe
liajwanbej, asamatkoi nawiatx wʉt pasliajwan chiekal wʉajanjilaxtat taj-ax 
pejbaxot, ja-aech wʉt, diachwʉajnakolax xam tajDiosnaxaelam.

22  Ampot iaꞌt xan etxxot, pachaemaxael amxot jiw xam kawʉajnaliajwa. 
Xan jʉmdutxbej diajkaliajwan, puexa xam nachaxduwampoxan. Nachax
duwam wʉt diez, xam chaxdusaxaelen kaeyax. Nachaxduwam wʉtbej die
zmʉaxt, xam chaxdusaxaelen kaemʉaxt” —aech Jacob jʉmdut Diosliajwa.

Jacob patpox pʉax Labán dukxot

29 �1 Do jawʉt, Jacob Betelxot chijia wʉt, fʉlaechon orientelel jiw duil 
poxade, Harán tʉajnʉ poxade. 2  Japoxade wʉt Jacob taen minmʉth 

yoxot. Mox minmʉthxot, jaxot tres ovejamʉtan oel damlathʉlaliajwa. Jaxot 
oveja tataefʉlpi pej-ovejamʉtan chalaki chalaliajwa pejew oveja. Japa
minmʉth matakach iaꞌt, pinjittat, papot iaꞌt xabich dewnik. 3  Puexa oveja 
tataefʉlpi bʉꞌpat wʉti pej-ovejamʉtan, jawʉt, minmʉth fafati min powa
liajwa, pej-oveja dʉajsliajwa. Jawʉtbej, pejew-oveja min feyax kaechatoel 
wʉt, pejme matakati minmʉth. 4 Do jawʉt, Jacob wʉajnachaemt wʉt, jʉm-
aechon ampox oveja tataefʉlpiliajwa:

—¿Xamal amxotpijwamkat? —aech Jacob.
Japi jʉmnot wʉt, jʉm-aechi ampox:
—Xanal Harán paklowaxpijwan —aechi.
Jacob pejme wʉajnachaemt wʉt, jʉm-aechon ampox japiliajwa:
5 —¿Xamalkat matabijtam Nacor pamon, pawʉlpon Labán? —aech Jacob.
Japi jʉmnot wʉt, jʉm-aechi ampox Jacobliajwa:
—Diasdoꞌ. Xanal japon chiekal matabijtax —aechi Jacobliajwa.
6 Pejme wʉajnachaemt wʉt, jʉm-aechon ampox:
—¿Japonkat chiekal nejchaem? —aech Jacob.
Oveja tataefʉlpi jʉmnot wʉt jʉm-aechi ampox:
—Diasdoꞌ. Labán chiekal nejchaempon —aechi.
Jawʉt, oveja tataefʉlpi kaes jʉm-aechi ampox Jacobliajwa:
—¡Taeꞌnik! Ama fʉlaen Raquel, pejew-oveja sʉapich. Japowlap Labán 

paxʉlow —aech japi jiw.
7 Do jawʉt, Jacob jʉm-aech ampox oveja tataefʉlpiliajwa:
—Juimt tuila-elfʉk xamal oveja jeliajwam corralxot. ¡Min dʉajde oveja! 

¡Do jawʉx, pejme bʉflaem pola xaeliajwa oveja! —aech Jacob japiliajwa.
8  Pe japi jʉmnot wʉt, jʉm-aechi ampox:
—Xanal japox jachiyaxinil. Xanalfʉk wʉajnawesaxaelen weꞌpifʉk bʉꞌpas

liajwa pej-ovejamʉtan. Puexa chiekal pej-ovejamʉtan bʉꞌpat wʉt, ja-aech 
wʉt, minmʉth fafa xanal piasaxaelen, min powaliajwan oveja dʉajsliajwan 
—aech oveja tataefʉlpi Jacobliajwa.

9 Jacob naksiya wʉtfʉk, japi sʉapich, Raquel bʉꞌpat, pax pejew-oveja 
minmʉthxot. Japow tataefʉl pax pejew oveja. 10  Jacob taen wʉt Raquel, 
taen wʉtbejpon oveja, pʉax Labán pejew, jawʉt fʉlaechon minmʉth poxade. 
Jawʉtbej, Jacob minmʉthfafa fafatpon, iaꞌt, xabich dewnikpot. Do jawʉt, min 
powapon oveja dʉajsliajwa, Raquel tataefʉlpi oveja. 11 Jawʉx, Jacob kijacha 
wʉt, xusuwpon Raquel. Jawʉt, xabich nejchachaemil xot, nowpon Raquelxot. 
12  Do jawʉt, Jacob jʉm-aech ampox Raquelxot: “Xan Rebeca paxʉlnan. Taj-en 

	 51� Génesis 28​, ​29



nej-ax Labán pakoewow” —aech Jacob Raquelxot. Raquel japox jʉmtaen wʉt, 
najaeꞌepow pax chapaeliajwa.

13  Do jawʉt, Labán japox jʉmtaen wʉt Jacobliajwa, xabich nejchachaemi
lon. Samata, pejbaxot nakolt wʉt, Labán najaeꞌe xabʉꞌkʉsliajwa Jacob, pakoe
wow paxʉlan. Labán xabʉꞌkʉlt wʉt Jacob, jawʉt wʉjaelt pafaman. Saluda
liajwa xusuiliajwabej. Do jawʉt, Labán pafaman bʉflaech pejba poxade. Batat 
wʉti, Jacob chapaei pʉax Labán puexa japonliajwa ja-aechpoxan. 14a  Labán 
japox jʉmtaen wʉt, jʉm-aechon ampox pafamanliajwa:

“Diachwʉajnakolax xatis chiekal nakaewas” —aech Labán Jacobliajwa.

Jacob nabistpox fisliajwa Raquel
14b Do jawʉx, Jacob duklison pʉax Labán pejbaxot kaejuimt. 15 Do jawʉx

bej, kaejuimt toep wʉt, Labán jʉm-aech ampox Jacobxot:
—Wʉaja, xam nabichaximil malech xanliajwa, tafamnam xot. ¡Najʉm-

amde! ¿Massʉapichkat xam mosaxaelen nabistampox xanliajwa? —aech 
Labán Jacobxot.

16  Labán koliowje paxʉlow. Matxoelapijow pawʉl Lea. Wachakalpijow 
pawʉl Raquel. 17 Lea xabich chamiowa-ellejen. Pe Raquel xabich kaes cha
miowpow. 18  Jacob kaes nejxasink xot Raquel, jʉm-aechon ampox pʉax 
Labánxot:

—Xam tanbichaxaelen siete waechan naxʉlow, wʉchakalpijow, Raquel, 
fisliajwan —aech Jacob.

19 Do jawʉt, Labán jʉmnot wʉt, jʉm-aechon ampox Jacobxot:
—Najaw. Xam jʉm-ampox xabich pachaem xanliajwa, xam fisliajwam 

taxʉlow. Xanliajwa pachaema-el asa-aton fisliajwa taxʉlow. ¡Xanxot duka
xaelam nabichliajwam xanliajwa! —aech Labán.

20 Jasoxtat Jacob tanbiston siete waechan fisliajwa Raquel. Siete waechan 
Jacobliajwa, me-ama kaematkoiyan wʉt, ja-aech japonliajwa, xabich nejxa
sink xoton Raquel. 21 Siete waechan xent wʉt, Jacob jʉm-aechon ampox pʉax 
Labánxot:

—¡Amalis xan fisaxaelen naxʉlow tajowliajwa waechan xent xot jʉmdutx
pox japowliajwa! —aech Jacob pʉax Labánxot.

22  Do jawʉt, Labán puexa jiw tadʉt, mox duili, fiesta taeliajwa, paxʉlow 
nakjiyafiesta. 23-24 Do madoi, fiesta wʉt, Labán naekichachajba Jacob, bʉflaen 
wʉton Lea Jacob pijowliajwa. Jawʉtbej, Labán toꞌa pamakow, japow Lea pej-
esclavaliajwa, japowlap majt Labán pejclava. Japow esclava pawʉl Zilpa. 
Jacob moejt wʉt, Lea sʉapich, japon matabijs-el japow Leapow, xabich itkʉat
nik xot. 25  Kandiawasap wʉt, Jacob matabijt japon moejtpox, Lea sʉapich. 
Samata, jawʉt, Jacob jʉm-aech ampox pʉax Labánxot:

—¿Ma-aech xotkat xam ja-am japox xanliajwa? Xam tanbistax Raquel fis
liajwan. Xan nabich-enil Lea fisliajwan. ¿Ma-aech xotkat xan naekichachaj
bam? —aech Jacob pʉaxxot.

26 Labán jʉmnot wʉt, jʉm-aechon ampox:
—Xanal tajkabʉan. Majt nakjiyaxael matxoelapijow. Xanal tajkabʉana-el 

wachakalpijow matxoela nakjiyaliajwa. 27 ¡Lea sʉapich, nakjiyampox kaese
mana nej toepafʉk! Do jawʉt, xam kidusaxaelenbej Raquel, pejme najʉmdu
tam wʉt natanbichliajwam siete waechan —aech Labán pafaman Jacobxot.

28  Jacob ow-aech. Kaesemana toep wʉt, Lea sʉapich, nakjiyapox, jawʉt 
Labán kiduton Raquel, japowbej Jacob pijowliajwa. 29 Jawʉtbej, Labán toꞌa 
pamakow, japow Raquel pej-esclavaliajwa, japowlap majt Labán pej-esclava, 
japowbej Raquel pej-esclavaliajwa. Japow esclava pawʉl Bilha.

30 Jawʉt, Jacob fit Raquel pijowliajwa. Jacob xabich kaes nejxasink Raquel. 
Me-ama Lea nejxasink wʉt, jachi-elon. Do jawʉx, Jacob pejme nabist siete 
waechan Labánliajwa.

Jacob paxipon pejwathoꞌtat
31 Dios pajut chiekal taen Jacob chiekal nejxasinka-elpox Lea. Samata, 

Dios nejpaxiya-aech Lea naxʉwlaliajwa. Pe Raquel nafoena xot, naxʉwlaxil. 
32  Asamatkoi, Lea moejow wʉt, naxʉwalpow. Faenpow matxoelapijin paxʉch, 
poich. Japon pawʉl Rubén, Lea nejchaxoel wʉt, jʉm-aech xotow ampox: 
“Dios pajut chiekal nataen xan nanejxaejowpox. Samata, tamal xabich kaes 
nanejxasinkaxael” —aech xotow, nejchaxoel wʉt.

33  Do jawʉx Lea pejme naxʉwal wʉt, faenow wachakalpijin. Japon pawʉl 
Simeón. Jawʉt, jʉm-aechow ampox: “Dios pajut chiekal taen tamal xabich 
nanejxasinka-elpox. Samata, pejme asan taxʉlan nalaelt” —aech Lea.

34 Jawʉx Lea pejme naxʉwal wʉt, faenow, terceropijin. Japon pawʉl Leví. 
Jawʉt jʉm-aechow ampox: “Ma amwʉt, tamal kaes xabich nanejxasinkaxael, 
tres paxʉlan xotlison xanxot” —aech Lea.

35 Do jawʉx, Lea pejme naxʉwal wʉt, asan paxʉlan faenpow, cuartopijin. 
Japon pawʉl Judá, japow jʉm-aech xotow ampox: “Ma amwʉt, naksiyaxaelen 
chimiajamechan Diosliajwa” —aech xotow.

Dolisow, jawʉt kaes naxʉwla-elisow.

30 �1 Raquel pajut chiekal matabijtow japow tanxʉwlaxilpox Jacob, 
ja-aech wʉt, nusasiawalpow pakoewow Lea. Samata, jʉm-aechow 

ampox pamalxot:
—¡Xanxot naxʉwlasian xam naxiliajwa! El wʉt, ¡ma masox asbʉan jʉmch 

ma amʉt, xan tʉpasian! —aech Raquel pamal Jacobxot.
2  Pe jawʉt, Jacob palala wʉt, jʉm-aechon ampox pijow Raquelxot:
—Xan Diosna-enil. Dios xat-el xam moejwa-elaliajwam. Xan ja-enil —aech 

Jacob.
3  Do jawʉt, Raquel jʉm-aech ampox pamal Jacobxot:
—¡Chiekal najʉmtaem! Ama taj-esclava, Bilha. ¡Japow sʉapich, moejde! 

Japow paxi wʉt, ja-aech wʉt, japi yamxi, me-ama xan taxikola wʉt, jachiya
xaelen. Jasoxtat xan taxi wʉlxael xamliajwa —aech Raquel pamal Jacobxot.

4-5 Jasoxtat Raquel pej-esclava, Bilha, toꞌapow, me-ama Jacob pijow wʉt, 
jachiliajwa. Jacob moejt wʉt, Bilha sʉapich, baxael japow moejow. Do baxael, 
naxʉwalpow. Faenpow poich. Jacob paxʉlan. 6  Do jawʉt, Raquel jʉm-aech 
ampox: “Ampoch yamxʉch pawʉlaxael Dan, Dios najʉmtaen xot, kawʉajnax 
wʉt. Samata, me-ama taxʉlankolan wʉt, jachiyaxaelen, nalaeltpon taj-escla
vaxot, itpaeliajwan xan isxpox xabich pachaempox Diosliajwa” —aech Raquel.

7 Do baxael, Bilha pejme naxʉwal wʉt, faenow poich, Jacob paxʉlanliajwa. 
8  Jawʉt, Raquel jʉm-aech ampox: “Ampoch yamxʉch pawʉlaxael Neftalí. 
Xan takoewow malechax xot, Dios najʉmtaen xot xan kawʉajnax wʉt xan ma 
amwʉt taxixotlis” —aech Raquel.

g 30.14 Mandrágorasliajwa, wathoꞌ nejchaxoel wʉt, jʉm-aech: “Japabaech naxʉwlabaech. 
Wathoꞌ naxʉwlaxael, japabaech xael wʉt”. 

9  Lea pajut chiekal matabijt wʉt kaes naxʉwlaxilpox, jawʉt toꞌapow 
pamakow Zilpa, Jacob me-ama pijow wʉt, jachiliajwa Zilpa. 10-11 Do jawʉx, 
Zilpa naxʉwal wʉt, faenow poich, japoch yamxʉch, Jacob paxʉlan. Do jawʉt, 
Lea jʉm-aech ampox: “¡Xanliajwa xabich pachaem!” —aech Lea. Samata, Lea 
yamxʉch wʉlduw Gadwʉltat.

12-13  Do baxael, Zilpa pejme naxʉwal. Faenow, poich. Japoch Jacob 
paxʉlan. Samata, Lea jʉm-aech ampox: “¡Xan xabich nejchachaemlax! Ma 
amwʉt, asew wathoꞌ jʉmchiyaxael ampox xanliajwa: ‘Lea ma amwʉt xabich 
nejchachaemil’ —chiyaxael wathoꞌ xanliajwa. Samata, ampoch yamxʉch 
pawʉlaxael Aser” —aech Lea.

14 Do asamatkoi, Rubén fʉlaech yo poxade. Japamatkoiyan trigo jolamat
koi. Jaxotde yotat Rubén taen naebaech. Japi naebaech pawʉl mandrágo
ras. g Jawʉt, tʉton japabaech. Jawʉt, japabaech xanwiaꞌan penliajwa. Raquel 
kitaen wʉt, jʉm-aechow ampox pakoewow Lealiajwa:

—¡Xan-is nachaxduꞌe kaesʉapich naebaech, naxʉlan Rubén xapati! —aech 
Raquel.

15 Pe Lea jʉmnot wʉt, jʉm-aechow ampox pakoewow Raquelliajwa:
—¡Xam tapae-emil tamal xan sʉapich moejsliajwapon! Ma amwʉtbej, xam 

nawʉljow naebaech, taxʉlan nawexapati xanliajwa —aech Lea Raquelliajwa.
Pe Raquel jʉmnot wʉt, jʉm-aechow ampox Lealiajwa:
—¡Xanafonaxaes! Xam nachaxdutam wʉt kaesʉapich ampabaech, xan toꞌa

xaelen ma amwʉt Jacob, moejsliajwa xam sʉapich, ampamadoitat —aech 
Raquel Lealiajwa.

Do jawʉt, Lea ow-aech.
16 Dolisox, tuila wʉt, Jacob nawiaꞌan wʉt yoxotdin, Lea fʉlaech bʉꞌkʉlsliaj

wapow Jacob nʉamtat. Dolisow, pamal xabʉꞌkʉlt wʉt, Lea jʉm-aech ampox 
Jacobxot:

—Amwʉt, ampamadoitat, xan sʉapich moejsaxaelam. Xan, takoewow 
sʉapich, xanafonx mandrágorasbaech, xam sʉapich moejsliajwam amwʉt 
—aech Lea Jacobxot.

Samata, japamadoitat, Jacob moejton Lea sʉapich. 17 Do jawʉx, Lea moe
jowpow. Baxael, Lea naxʉwal. Faenow poich, Dios jʉmtaens xotow pejka
wʉajnax. Japontat Lea cinco paxʉlanlisow. 18  Jawʉt, Lea jʉm-aech ampox 
pajutliajwa: “Ampoch yaxʉch pawʉlaxael Isacar, Dios kaes thʉch nachaxdut 
xot xan taxʉlanliajwa, chajia toꞌax xot taj-esclava japow tamalxotaliajwa” 
—aech Lea pajutliajwa.

19 Do jawʉx, Lea pejme naxʉwal. Japontat seis paxʉlanlisow. 20 Samata, Lea 
pejme jʉm-aech ampox pajutliajwa: “Ampon taxʉlan nalaelt wʉt, japox ja-aech 
Dios xabich pachaem xot xanliajwa. Ma amwʉt, tamal kaes xabich xan nanejxa
sinkaxaelon, seis paxʉlan xotlison xanxot. Samata, ampoch yamxʉch pawʉla
xael Zabulón” —aech Lea pajutliajwa. 21 Lea wetoepaliajwas wʉt naxʉwalpox, 
jawʉt japow faen paxʉch pawich. Dinawʉltat wʉlduwspow. 22  Dios jʉmtaen, 
Raquel kawʉajan wʉt japow moejwaliajwa. Samata, Dios xat-elpox woya wʉt 
baxael Raquel moejowpow. 23  Do baxael, Raquel moejow wʉt, naxʉwalow. 

h 30.32 Japatʉajnʉtat xabich oveja tampa papoeikalpi. Ovejaxi nalaela wʉt, xabicha-el papoei
kala-elpi. Ma-is cabra tampa pafoeikalpi. Cabraxi nalaela wʉt, xabicha-el pafoeikala-elpi. 

Faenpow poich. Do jawʉt, Raquel jʉm-aech ampox pajutliajwa: “Dios woya wʉt 
xat-elpox xan naxʉwlax. Samata, xan kaes tadalaxinil, namana-enil xot xijilax
tat. 24 ¡Dios nej xat-ele-el xan pejme asan taxʉlanliajwa!” —aech Raquel pajut
liajwa. Samata, Raquel paxʉlan matxoelapijin, wʉlduwpow, Joséwʉltat.

Ma-aech Jacob kimaenkaliajwa
25 José nalaelt wʉt, Jacob jʉm-aech ampox pʉax Labánxot:
—¡Ma amwʉt, xan nawiasaxaelen tajtʉajnʉ poxade! 26  ¡Xam kawʉajnax 

xan bʉflaeliajwan tajwathoꞌjiw, tejjew yamxibej! Japiliajwa xan nabistax 
puexa catorce waechan. Xam chiekal matabijtam xan nabistaxpox xamliajwa 
—aech Jacob kawʉajan wʉt pʉax Labán.

27 Pe Labán jʉmnot wʉt, jʉm-aechon ampox pafaman Jacob:
—¡Xanxotfʉk kaes namande! Xan taj-ídolos pijaxtat matabijtax, xam nijax

tat nejDios nakajachawaet xan kimaenkaliajwan. 28  Xanxot namanaxaelam 
wʉt, ¡najʉm-amde massʉapich xam mosaxaelen! “¡Jas-om sʉapich namoꞌe!” 
—am wʉt, xam mosaxaelen —aech Labán pafaman Jacobxot.

29 Do jawʉt, Jacob jʉm-aech ampox pʉax Labán:
—Xam chiekal matabijtam xan chiekal nabistaxpox xamliajwa, xan tataef

lax wʉt nejew choef. 30 Xan patx wʉt xamxot, nejew choef xabicha-ellejen. 
Xan tataef­lax wʉt nejew choef, xabichlisi, xabich kaes nathinbejpi. ¿Masw
ʉtkat xan nabichaxaelen tajut chiekal tejewkolaliajwa, japi choef tajjiw
liajwa? —aech Jacob pʉax Labánxot.

31 Labán jʉmbisnik wʉt, jʉm-aechon ampox pafaman Jacob:
—¿Massʉapich siamkat xam mosliajwan? —aech Labán pafaman Jacobxot.
Jacob jʉmnot wʉt, jʉm-aechon ampox pʉax Labán:
—¡Xan namosaximil platafachantat tajbichax! Ma amwʉt, xam najaw-am 

wʉt xan jʉmchiyaxaelenpox, ja-aech wʉt, nejew choef pejme tataef­laxaelen. 
32  Xan nejew choef tataef­lax wʉt, kaewaechfʉl wʉt, ¡xan diajkaxaelen nejew 
ovejaxot jampi, papoeikala-elpi japi oveja xan tejwaxael! ¡Cabraxotbej diaj
kaxaelen jampi, pafoikala-elpi! Japikal, xan tejwaxael. Japox ja-an wʉt, xam 
me-ama namosaxaelam wʉt, jachiyaxaelam. h 33  Baxael, xam najut fʉlaeman 
wʉt chiekal taeliajwam xan kanxpi, xam najut chiekal taeyaxaelam tejew
pikal. Jasoxtat xam chiekal najut matabijsaxaelam xan kichachajba-enilpox. 
Xam taenam wʉt tejew ovejas papoekal, o, taenam wʉtbej cabra nawapla-eli, 
ja-aech wʉt, xankat natkowax nejew choef —aech Jacob Labánxot.

34 Labán jʉmnot wʉt, jʉm-aechon ampox pafaman Jacob:
—Xanliajwa japox chiekal nawepachaem, xam najʉm-ampox —aech Labán 

pafaman Jacobxot.
35 Pe japamatkoitat, Labán fʉlaech pejew choef poxade. Jaxot pajut diajk

pon puexa pejew ovejaxot papoeikala-elpi. Cabraxotbej diajkpon puexa pafoi
kala-elpi. Do jawʉx, Labán kitoet wʉt pejew choef diajkpoxan, japon toꞌa 
paxi japi choef tataef­laliajwa.

36  Do jawʉx, Labán, paxi sʉapich, atʉaj bʉꞌfoli pejchoef. Labán, paxi 
sʉapich, choef bʉꞌfoli tres matkoije jaxotde paxi wetataef­laliajwas oveja.

Jacob pejlel namanpon, asew choef sʉapich, pʉax Labán pejew, tataef­la
liajwa. Ampilape oveja, cabrabej. 37 Do jawʉx, Jacob naedalan tasiapa, pawʉl
nae álamo. Asanaedalanbej, pawʉlnae almendro. Asanaedalanbej, pawʉlnae 
castaño. Japanaedalan bʉꞌtatiaꞌk wʉt, nataelabʉꞌchamamaekapon. Dolis japa
dalan, me-ama pafoile naboel wʉt, ja-aech. 38  Do jawʉx, Jacob japadalan owa 
choef pejlawpi min afxot choef wʉajnalel, japi choef taeliajwa min af wʉt. 
39 Jaxotde chivo sumtanjaeꞌbala chiva pejlawpi. Naedalan wʉajnalel sumtan
jaeꞌbala wʉti, ja-aech wʉt, chivoxi nalaela pafoikala-elpi.

40 Jacob pejlel diajk oveja, pejlawpi. Japi oveja wʉajnalel taen asacorral
xot Labán pejewpi, japi papoeikala-elpi nuil wʉt. Ja-aech wʉt, japi pejlawpi 
sumtanjaeꞌbalas wʉt, baxael, moejow. Japi oveja naxʉwal wʉt, nalaela xabich 
ovejaxi, papoeikala-elpi. Choefxi mit feyax kaechfafeꞌtas wʉt, Jacob pejlel 
diajan japon pejewpi choef, Labán pejchoefxot.

41 Jacob japanaedalan owa choef, dalpi, pejlawpibej, wʉajnalel, japanaeda
lan choef taeliajwa, fʉlaen wʉti min feliajwa. Jaxot ovejapoejiw sumtanjaeꞌ
bala ovejawathoꞌ. Chivapoejiw sumtanjaeꞌbalabej chivawathoꞌ. Ja-aech wʉt, 
baxael, ovejaxi nalaela wʉt, nalaela papoeikala-elpi. Japi ovejaxi chiekal 
dalpi, japilap Jacob pejew. Ja-aechbejpon chivawathoꞌ dalpiliajwa. Jacob 
japox is wʉt, baxael, chivoxi nalaela wʉt, nalaela dalpi, japilap pafoeikala-
elpi, Jacob pejewliajwa.

42  Oveja wathoꞌ fʉlaen wʉt, jiapi, pejlawpibej, Jacob owa-el naedalan. 
Ja-aech wʉt, baxael, ovejaxi, nalaela wʉt, nalaela papoeikalpi, jiapi. Japi 
ovejalap Labán pejew. Jasox is Jacob chivoliajwa.

43  Jasoxtat Jacob xabich kimaenk. Xabichon oveja, cabra. Xabichbejpon 
poejiw-esclavos, wathoꞌ-esclavabej. Xabichbejpon camello, burbej.

Jacob naksiyapox, pejwathoꞌ sʉapich, maliach 
bʉꞌchijiyaliajwa pʉax Labánxot

31 �1 Jacob wʉltaen, Labán paxi jʉm-aech wʉti ampox Jacobliajwa: 
“Jacob not puexa waj-ax pejew choef. Japitat japon xabich kimaenk

lison” —aech wʉti Jacobliajwa. 2  Jacobbej pajut chiekal matabijt pʉax Labán 
chiekal pachaema-elpox Jacobliajwa. Me-ama majt xabich pachaem wʉt 
Jacobliajwa, jachi-el Labán. 3  Samata, Dios jʉm-aech ampox Jacobxot: “¡Xam 
nawiaꞌe nej-ax pejtʉajnʉ poxade, nejjiw poxadebej! Chijiam wʉt, xam chala
xaelen” —aech Dios toꞌa wʉton Jacob.

4 Do jawʉt, Jacob toꞌa pamakan, japon wʉljaesliajwa Raquel, Lea sʉapich, 
japi fʉlaeliajwadin Jacob poxadin oveja tataefʉlxot. 5  Pejwathoꞌ pat wʉt 
japonxot, Jacob jʉm-aechon ampox pejwathoꞌ:

—Xan matabijtax nej-ax chiekal pachaema-elpox xanliajwa. Me-ama majt 
nej-ax xabich pachaem wʉt xanliajwa jachi-el nej-ax. Pe taj-ax pejDios, japon 
pomatkoicha xan nachala. 6 Xamal najut chiekal matabijtam, xan nabistax wʉt, 
chiekal nabijstax nej-axliajwa puexa ma ixajʉpx. 7 Pe nej-ax xan jinanaekicha
chajba. Xabich pin-iaveces xaliaxapon xan kanxpoxanliajwa. Pe taj-ax pejDios, 
tapae-esal nej-ax japox isliajwa xan masox jʉmch chiekal namana-eliajwan kiji
laxtat. 8 Nej-axlap najʉm-aech ampox: ‘Xam mosaxaelen choef, nawapalpitat’ 
—aech nej-ax xanxot. Do jawʉx, choef naxʉwal wʉt, xabich nalaela nawapalpi. 
Do jawʉx, nej-ax pejme najʉm-aech ampox: ‘Xam mosaxaelen choef, naboelpitat’ 

—aech nej-ax xanxot. Choef naxʉwal wʉt, xabich nalaela naboelpi. 9 Ja-aech 
wʉt, nej-ax pejew choeftat Dios nakajachawaet, xabichfʉlaliajwa choef.

10 “Asamatkoiyan, oveja pejlaw wʉt, madoi, xan xamoejtax ampox. Jawʉt, 
taenx, japi cabrapoejiw sumtanjaeꞌbala wʉt cabra, pejlawpi. Japicabrapoe
jiw, sumtanjaeꞌbala, naboelpi, nawapalpi, nachekalpibej. 11 Xamoejsaxtat Dios 
pej-ángel xan tajwʉltat nala wʉt, jʉmnotx wʉt, xan jʉm-an ampox: ‘Xan ma 
amxotx’ —an xan. 12  Do jawʉt, Dios pej-ángel najʉm-aechon ampox: ‘¡Taem 
puexa cabrapoejiw, sumtanjaeꞌbalapi, japi naboelpi, nawapalpi, nachekalpi
bej! Japoxlap ja-aech, xan tajut chiekal taenxxot nej-ʉax Labán puexa ispox
liajwa xamliajwa. 13  Xanlap, Diosnan, xamxot tajut chiekal masoxtat natu
laeltxponan, xam Betelxotam wʉt. Jaxot xam iaꞌt matchafanam olivosimin. 
Xam japox isam wʉt japot iaꞌtliajwa, japox xanliajwa. Jaxotbej najʉmdutam 
xan nejDiosnaliajwa. Ma amwʉt, ¡nande! ¡Chijiamde amxot! ¡Nawiꞌmich xam 
nalaeltamtʉajnʉ poxade!’ —aech Dios xanliajwa” —aech Jacob pejwathoꞌxot.

14 Do jawʉt, Raquel, Lea sʉapich, jʉm-aechi ampox Jacobxot:
—Xanal nosaxinil taj-ax pejew, asamatkoi, japon tʉp wʉt. 15  Taj-ax is 

xanalliajwa, me-ama japon paxikola-enil wʉt, ja-aechon. Xanal namowa 
wʉt xamxot. Me-ama esclavan wʉt, ja-aech taj-ax xanalliajwa. Xam nabis
tam mosliajwam xanalliajwa. Pe kaeyax chinax fi-enil, xanal taj-axxot tejwa
xaelpi, xanal namowa wʉton xamxot.

16  Jasoxtat Dios pijaxtat xabichfʉl choef xamliajwa taj-ax pejjew-oveja, 
japi oveja ma amwʉt wejewkolaliajwa, wajxiliajwabej. Samata, ma amwʉt, 
¡chijias, me-ama Dios toꞌa xam! —aech Raquel, Lea sʉapich, Jacobxot.

Jacob, pejjiw sʉapich, chijiapox maliach Padan-aram tʉajnʉxot
17-18  Dolis Jacob maliach thilt nawiasliajwa Canaán tʉajnʉ poxaliajwade, 

pax Isaac duk poxade. Do jawʉt, Jacob paxi, japon pejwathoꞌ sʉapich, cha
laklisi camellotat. Chijia wʉt, puexa pejew xafolon. Puexa pejchoefbej bʉꞌfo
lon, nabist wʉt kanapoxan Padan-aramxot. 19 Jacob maliach chijia wʉt, pʉax 
Labán asalel nabist, oveja bʉꞌlatasiaplapaliajwa. Labán jaxotde wʉt, Raquel 
natkowa pax pejew-ídolos pax pejbatatpi. 20 Jasoxtat Jacob chijia, pejwathoꞌ 
sʉapich, malis paxi sʉapich, pʉax Labán kawʉajna-elaxtat, Labánlap arameo-
aton. 21 Jacob chijia wʉt, puexa pejew xafolon. Bʉꞌfolbejpon puexa pejjiw. 
Dolis Jacob likan nawel, Eufratesnawel. Jawʉt, folon, puexa pejjiw sʉapich, 
Galaadmʉaxan poxade.

Labán kawʉxanjaetpox pafaman Jacob
22  Dolisox, tres matkoije wʉt, Labán matabijt pafaman Jacob maliach chijia

pox. 23 Samata, jawʉt Labán kawʉxanjaeton pafaman Jacob, pejjiw sʉapich, 
fʉlpasliajwapon Jacob. Siete matkoiyan wʉt, Labán mox pat pafaman Jacob 
bijaxot, pejjiw sʉapich, Galaadmʉaxanxot. 24 Pe japamadoitat, Labán, arameo-
aton, moejt wʉt, xamoejton Dios. Dios jʉm-aech ampox xamoejsaxtat Labán
liajwa: “¡Xan chiekal nanaeweꞌe! ¡Nabej jʉm-aecheꞌ babijaxtat nafaman Jacob! 
¡Nabej is babijax nafaman Jacobliajwa!” —aech Dios Labánliajwa, xamoejt wʉt.

25  Do kandiawa wʉt, Labán pat pafaman Jacob bijtxot, Galaadmʉaxan
xot. Do jaxotbej, Labán bijtpon, pejjiw sʉapich. 26 Jawʉt, Labán jʉm-aechon 
ampox pafaman Jacob:

—¿Ma-aech xotkat xam maliach nawebʉꞌfolnam tejjew yamxi wathoꞌ? 
Japox isam wʉt, xam, me-ama soldaw is padaelmajiw pejwathoꞌ bʉꞌfol wʉt 
ja-am xam. 27 ¿Ma-aech xotkat xam maliach chijiam xan nakawʉajna-emlax
tat? Chil nakawʉajnam wʉt, chijiyaliajwam, chil fiesta isx xamliajwa, chiekal 
nejchachaemlaxtat xam kijachaliajwan chijiam wʉt. Chil toꞌaxbej tambor 
dakiw dakaliajwa, arpa dakiwbej, japafiesta wʉt. 28  Pe xam nejkijachachi-
emil tejiw yamxi wathoꞌ, tamojiwbej, nejnakijacha chi-emil. Xam japox ja-am 
wʉt, isam xabich pachaema-elpox xanliajwa. 29 Xan, tajjiw sʉapich, xajʉpx 
puexa xamal beliajwan. Pe madoi, nej-ax pejDios jʉm-aech ampox xanliajwa: 
‘¡Chiekal nanaeweꞌe! ¡Nabej jʉm-aecheꞌ babijaxtat Jacobliajwa!’ —aech nej-ax 
pejDios xanliajwa. 30 Nej-ax pejba poxaliajwam wʉt, xamkas xabich taesiam 
nej-ax, nejjiwbej. ¿Pe, ma-aech xotkat tejew ídolos nawenatkowam? —aech 
Labán pafaman Jacob, lot wʉton.

31 Do jawʉt, Jacob jʉmnot wʉt, jʉm-aechon ampox pʉax Labán:
—Xan tajlewla xot, chijian, tajwathoꞌ sʉapich. Nejchaxoelx wʉt, jʉm-anxot 

ampox: ‘Taj-ʉax Labánkas tapaeyaxil paxi xan bʉflaeliajwan’ —an xan, nej
chaxoelx wʉt, maliach chajian. Samata, xan maliach chijian, japi sʉapich. 
32  Xanalxot kaen natkowa wʉt nejew ídolos, ¡japon aton nej tʉpa! ¡Wʉlwekde 
nejew ídolo tajjiwxot! Faenam wʉt nejew ídolo, ¡xalaem! ¡Wajjiw xatisxoti 
japox chiekal pajut taeyaxael! —aech Jacob.

Pe Jacob matabijs-el Raquel natkowapox pax Labán pejew ídolo.
33  Jawʉt, Labán low pafaman Jacob pejcarpabaxot jalwekaliajwa pejew 

ídolo. Do jawʉx, Lea pejcarpabaxot lowpon. Lowbejpon koliowje esclavas pej
carpabaxot. Pe Labán faena-el pejew ídolo. Labán nakolt wʉt japi pejcarpa
bachanxot, lowpon paxʉlow Raquel pejcarpabaxot. 34-35 Pe Raquel pax leyax 
wʉajna, japow jia choxatat pax pejew ídolo. Do jawʉtbej, ídolo cha-otow 
camello pejsillabʉxfaltat. Do jawʉt, jaxot eklisow. Samata, Labán low wʉt 
Raquel pejcarpabaxot, japow jʉm-aech ampox paxliajwa:

—Ax, ¡nabej nalaleꞌ xanliajwa, xan nans-enil wʉt! Amwʉtjel, xan pejlawx. 
Samata, nansaxinil —aech Raquel paxliajwa.

Do jawʉt, Labán xabich jalwek pejew ídolo paxʉlow Raquel pejcarpabaxot. 
Pe faena-elon. 36 Samata, jawʉt, Jacob xabich palala pʉax Labánliajwa. Palae
yajametat jʉm-aechon ampox pʉaxliajwa:

—¿Achababijaxkat xan isx xamliajwa? ¿Ma-aech xotkat nakawʉxanjaetam, 
xabich jiw sʉapich? 37 Puexa tejewxot jalwekam wʉt, faenamkat. Pe faena-
emil nejew, jalwekampoxan. Xam faekam wʉt nejew, ¡amxot owim nejjiw 
wʉajnalel, tajjiw wʉajnalelbej! Japilap jʉmchiyaxael achan kolenasxot pejbʉ
ꞌwʉajan. 38  Xan veinte waechan nabistax xamliajwa. Japawaechantat nabis
tax wʉt chinax kaen oveja, cabrabej, chabija-el, moejow wʉt. Nejew choefxot, 
chinax kaen carnero boesa-enil maliach xaeliajwan. 39 Pejmachoefan nejew 
oveja matkaeljatas wʉt, xan tajut xam motx oveja matkaeljatasponliajwa. 
Xan xalae-enil nej-oveja patʉpan xam itpaeliajwan xan tajbʉꞌwʉajna-elpox. 
Jasox is-enil. Nejew oveja natkowas wʉt, matkoi wʉt, o, madoi wʉtbej, xam 
natoꞌam mosliajwan oveja natkowasponliajwa. Samata, motx. 40  Matkoi, 
xabich masxaenk wʉt, masxaeyax namatkaenasia. Madoi, xabich thʉnk wʉt 
mox tajtʉpa pathʉyaxtat. Chiekal moejs-enil. 41 Veinte waechan nabistax 
xamliajwa. Koliowje naxʉlow fisliajwan nabistax catorce waechan. Nejew 

oveja pejme tataef­lax seis waechan tejewliajwa. Japawaechantat kanxpox 
diez veces xam nawexaliaxam. 42  Pe taj-am Abraham pejDios, japon taj-ax 
Isaac pejDiosponbej, taj-ax Isaac kawʉajanpon, japon Dios pomatkoicha xan 
nachala. Chil nachala-el wʉt, bej natoꞌaxaelambej ke-etat nawiasliajwan 
taj-ax poxade. Pelax, Dios nakajachawaet, taen wʉton tajnejxaejwax, taen 
wʉtbejpon tajbichax. Samata, Dios fiat xam, xamoejtam wʉt madoi, is-ela
liajwam babijax xanliajwa —aech Jacob pʉax Labánliajwa.

Jacob, Labán sʉapich, convenio ispox
43  L abán jʉmtaen wʉt pafaman Jacob jʉm-aechpox, jawʉt Labán jʉm-

aechon ampox pafaman Jacob:
—Diachwʉajnakolax koliowje nijow, japilap tejjiw yamxi wathoꞌ. Japi 

paxibej, tamojiwkola. Puexa ampi choef, xam taenampi, japi choefbej xan 
tejew. Pe, xam kinosaxinil puexa nejewpi. Puexa japi xam, chiekal nejew. 
44  Samata, xatis kolenas isaxaes convenio chiekal kaenejchaxoelaxliajwas 
pomatkoicha —aech Labán pafaman Jacob.

45 Do jawʉt, Jacob iaꞌt itfet wʉt, noton. 46 Jawʉt Jacob jʉm-aech wʉt pejjiw
liajwa, jʉm-aechbejpon ampox pʉax Labán pejjiwliajwa:

—¡Iaꞌ tamejim sumta-eflaxtat amxot! —aech Jacob japiliajwa.
Do jawʉt, puexa Jacob pejjiw, pʉax Labán pejjiwbej, iaꞌ tameja wʉt, sumta-

efʉli. Jawʉt, jaxot Jacob, pʉax Labán sʉapich, puexa japi pejjiw sʉapich
bej, mox iaꞌ sumta-efʉlxot kaeyaxtat naxaeli. 47 Do jawʉx, Labán pejjametat, 
arameojametat, iaꞌ sumta-efʉlxot, wʉlduwpon ampawʉltat “Jegar Sahadu
tawʉltat”. Jacobbej pejjametat, hebreojametat, jaxot wʉlduw “Galaadwʉltat”. 
Japox kolewʉlpox jʉmchiyaxaelpox: ‘Iaꞌ tamejaspox nejchafaekaliajwa’. 
48  Labán jʉm-aechpox pafaman Jacob:

—Ampa-iaꞌmʉaxt, tamejaspox, japox, me-ama xatis chiekal naktaenpox 
kaenejchaxoelaspoxliajwa, najʉmduwspoxliajwabej —aech Labán pafaman 
Jacobxot.

Samata, jaxot pawʉl “Galaad”. 49 Jaxotbej wʉlduwpi “Mizpawʉltat”, Labán 
jʉm-aech xot ampox:

—Xatis kaenanʉla atʉajas wʉt wajtʉajnʉxot, ¡Dios nej naktataefle! 50 Xam 
kichafiapam wʉt koliowje taxʉlow, o, kaes asew wathoꞌ naenotam wʉtbej, 
diachwʉajnakolax xan tajut taeyaxinil, xan tajtʉajnʉxotaxaelen xot. ¡Pe xam 
nejchaxoelaxaelam ampox! Dios pajut xatis kolenas naktataef­laxael japox
liajwa. Samata, japon matabijsaxael xam isampoxan —aech Labán pafaman 
Jacobxot.

51-52  Labán kaes jʉm-aech ampox pafaman Jacobxot:
—¡Taem amxot iaꞌmʉaxt xatisliajwa tamejapox, xatis iaꞌ notaspotanbej! 

Ampi iaꞌlap tamejaspotan xatis nejkiowa-elaliajwas najʉmduwspox. Japox 
koloeyax, xatisxot naknalianukpox, nejchaxoelaliajwas nabe-elaliajwas. Xam 
ampalel liknaximil babijax isliajwam xanliajwa. Ma-is xan liknaxinil xamlel 
babijax isliajwan xamliajwa. 53  Nej-am Abraham pejDios, japonlap-is taj-am 
Nacor pejDios, japon Dios nakkastikaxael, chiekal is-esal wʉt ampox conve
nio —aech Labán pafaman Jacobxot.

Do jawʉt, Jacob jʉmdut pax pejDios jʉmtaeliajwas naexasisaxaelpox, con
venio, pʉax Labán sʉapich. 54  Do jawʉx, mʉaxxot Jacob xʉaꞌat choef Dios 

	 59� Génesis 31



pej-ofrendaliajwa. Do jawʉxbej, Jacob puexa pejjiw, Labán, pejjiw sʉapich
bej, lapon fʉlaeliajwadin, xaeliajwapi kaeyaxtat. Puexa japi xaelisi. Do jawʉx, 
moejtlisi japamʉaxxot.

55 Kandiawasap wʉt, Labán nant wʉt, kaenanʉla paxi, pamojiwbej, xusuw
pon. Do jawʉtbej, kijacha wʉt, “¡Jaxot Labán chijian!” —aechon. Do jawʉt, 
Labán nawiꞌapon pejtʉajnʉ poxade.

Jacob naxabʉꞌkʉltjepox, Esaú sʉapich

32 �1 Jacob, pejjiw sʉapich, folpon pax pejtʉajnʉ poxade. Jacob fol wʉt, 
kaesʉapich Dios pej-ángeles xabʉꞌkʉlton. 2  Jacob taen wʉt japi, nej

chachaemlaxtat jʉm-aechon ampox: “¡Ampilap Dios pejsoldaw!” —aech 
Jacob. Samata, Jacob jaxot wʉlduw ampawʉltat “Mahanaim”.

3  Do jawʉx, Jacob toꞌa wʉajan xananʉamtpi, japi wʉajnaliajwade Esaú 
pejtʉajnʉ poxade, Jacob naxabʉꞌkʉsliajwa, pakoewan Esaú sʉapich. Japon 
pejtʉajnʉ pawʉl Edom. Japi, wʉajan xananʉamtpi, pat wʉti Esaúxot, japi 
jʉmchiyaxaellap ampox Esaúliajwa: “Nakoewan Jacob fʉlaen” —chiyaxaeli. 
4-5 Jacob bʉxtoꞌa wʉt, jʉm-aechon ampox wʉajan xananʉamtpixot: “¡Takoe
wan Esaú jʉm-amo ampox: ‘Nakoewan Jacob isaxael, xam puexa toꞌaxae
lampox. Xanal nabʉxtoꞌa wʉt, jʉm-aechon ampox xam jʉmchiyaxaelenpox: 
“Xan taj-ʉax Labánxot dukx pin-iawaechan. Amwʉtjel, xan xabich pak, oveja, 
cabra, burbej. Xan xabichbej taj-esclavos, poejiw, wathoꞌbej. Xan ampox 
jʉmxatoꞌax xamliajwa, tajpaklon, xan nabʉꞌkʉsliajwam pachaemaxtat” —
aech nakoewan Jacob’ —amo takoewan Esaúxot!” —aech Jacob bʉxtoꞌa wʉt 
wʉajan xananʉamtpixot.

6  Do jawʉx, wʉajan xananʉamtpi fʉlaechlisi Esaú poxade. Jawʉx, Esaú 
taenpi wʉt, nawenlisi Jacob poxadin. Japi pat wʉt Jacobxot, jʉm-aechi 
ampox:

—Xanal fʉlaechx nakoewan Esaú taeliajwan. Maklison fʉlaen xam tae
liajwa. Japon pajut fʉlaeyaxaen, cuatrocientos poejiw sʉapich, xam xabʉꞌkʉs
liajwapon —aech wʉajan xananʉamtpi chapaei wʉti Jacobxot.

7 Jacob japox jʉmtaen wʉt, xabich pejlewlapon. Xabich nejchaxoelbej
pon. Samata, Jacob tʉaduton diajkaliajwa pejew kolemʉtjeliajwa. Diajkpon 
pejjiw. Diajkbejpon pejew oveja, cabra, pak, camellobej. 8  Jacob nejchaxoel 
wʉt, jʉm-aechon ampox: “Takoewan Esaú, pejsoldaw sʉapich, naba wʉt, 
tajmakjiw sʉapich, kaemʉtkas beyaxaelon. Ja-aech wʉt, asamʉtkas weya
xael, tajmʉtpi” —aech Jacob, nejchaxoel wʉt. 9 Samata, jawʉt, Jacob tʉadut 
wʉt Dios kawʉajnaliajwa, jʉm-aechon ampox: “Tajpaklon, taj-am Abraham 
pejDios, taj-ax Isaac pejDiosnambej, xamlap xan natoꞌam nawiasliajwan 
taj-ax pejtʉajnʉ poxade, tajjiw poxadebej. Xam najʉmdutambej nakajacha
waesliajwam. 10  Xan tajut chiekal matabijtax xabich pachaema-enil xam 
nejchachaemlaliajwam xanliajwa. Pachaema-enilbej nakajachawaesliajwa, 
me-ama xam najʉmdutam. Pe xam nakajachawaetam pomatkoicha. Majt 
masox chiekal liknax Jordánlajt, Labán poxadax wʉt. Tajkilanaeyakal kila
liknax. Pe ama amwʉtjel, kolemʉt, pinamʉt, diajnaxpi tejew. 11 Tajpaklon 
Dios, ¡xan nakajachawaeꞌe takoewan Esaú naboesa-elaliajwa! Xan xabich taj
lewla takoewan Esaúliajwa, naboesasamata, besamatabejpon tajwathoꞌ, tejew 
yamxi sʉapich. 12  Xam najʉmdutam nakajachawaesliajwam puexa chiekal 

pachaemaliajwa xanliajwa. Najʉmdutambej xabichaliajwa taxi, tamojiwbej. 
Me-ama thaejfu xabich wʉt marbabʉꞌxot, jachiliajwa asamatkoi tamojiw. 
Ja-aech wʉt, jiw xajʉpaxil tamojiw xajuiliajwas” —aech Jacob, kawʉajan 
wʉton Dios.

13  Jacob kawʉajanxot Dios, jaxot namanpon kaemadoiliajwa. Do jaxot 
Jacob moejtlison. Kandiawa wʉt, pejchoefxot diajkpon pakoewan Esaú 
malech chaxduiliajwa. 14-15  Diajkpon doscientos cabra, veinte chivo, dos
cientos oveja, veinte carnero, treinta camello, jelnaxʉwalpi, paxi sʉapich, 
cuarenta pak, malis diez tor, malis veinte burwathoꞌ, malis diez burpoejiw. 
16  Do jawʉx, Jacob diajk choef, japi choef pejmʉtanliajwa. Do jawʉt, Jacob 
toꞌa pamakjiw, japi kaenanʉla choefmʉtan bʉflaeliajwa. Jawʉtbej, kaenan
ʉla choefmʉtanxot atʉaxach nowpon. Jacob naksiya wʉt jʉm-aechon ampox 
pamakjiwxot:

—¡Xamal matxoelde! ¡Atʉaxach chanpapoeyam, choefmʉtan sʉapich! —
aech Jacob pamakjiwliajwa.

17-18  Jacoblap jʉm-aech ampox matxoelaxaelponliajwa:
—Takoewan Esaú xabʉꞌkʉltam wʉt, japon wʉajnachaemt wʉt, jʉm-aech 

wʉton ampox xamliajwa: ‘¿Achankat nejpaklon? ¿Xamkat ampoxaxaelam? 
¿Achan pejewbejkat ampi choef?’ —aech wʉton, xam jʉmnotam wʉt, ¡jʉm-
amde: “Tajpaklon Esaú, ampi choef­lap xamliajwa, nakoewan Jacob malech 
chaxduliajwa. Japon ma fʉlaen wachakal” —amde takoewan Esaúxot! —aech 
Jacob, pamakan bʉxtoꞌa wʉt, matxoelaxaelpon.

19 Do jawʉtbej, Jacob jʉm-aech ampox asew pamakjiwliajwa, choefmʉtan 
bʉꞌmatxoelaxaelpiliajwa:

—Esaú taenam wʉt, ¡xamallap japox kaeyax jʉmchiyaxaelam! 20  ¡Jʉm-
amdebejpon ampox takoewan Esaú: ‘Jacob, namakan, ma japon wacha
kal fʉlaen’  —amde takoewan Esaú! —aech Jacob chanakabʉana wʉton 
pamakjiw.

Jacob nejchaxoel wʉt, jʉm-aechon ampox: “Takoewan Esaú ʉlboejthʉla
xael, taen wʉton choefmʉtan, malech chaxduiyaxaelenpi, wʉajna bʉflaechpi. 
Do jawʉx, tajut takoewan taeyaxaelen nʉamtat. Ja-aech wʉt, chiekal bej 
nabʉꞌkʉlsaxaelbejpon” —aech Jacob, nejchaxoel wʉt pakoewan Esaúliajwa. 
21 Dolis Jacob pamakjiw bʉꞌwʉajnade choefmʉtan, malechpi Esaúliajwa. 
Japamadoitat, Jacob kaweta namanfʉk bijaxot.

Jacob nalatpox, Dios pej-ángel sʉapich
22  Dolisox madoi wʉt, Jacob nant wʉt, koliowje pijow bʉꞌfolon, malis japi 

pej-esclavas, koliowje, malis japon paxi, oncepi puexa. Japi minlajt lika, 
pawʉlxot Jaboc. Jaxot xabich soꞌnika-el likaliajwa. 23  Jacob toꞌa pamak
jiw puexa pejew wexalaeliajwas we-enlelde. 24 Pe Jacob tamach namanfʉk. 
Jawʉt, Dios, me-ama pej-ángel wʉt ja-aechon, chalechkal masoxtat natulaelt 
wʉt. Japonje Jacob nalat, madoi wʉtfʉk. Jʉmch chiekal chanliani nalasax. 
25  Dios pajut chiekal matabijt wʉt xajʉpaxilpox malechaliajwapon Jacob, 
jawʉt Jacob tʉaknaefboesas. Ja-aech wʉt, Jacob tʉaknaefthikchas, nalat 
wʉtfʉkon, Dios sʉapich. 26 Dolis japon jʉm-aech ampox Jacobliajwa:

—¡Nakikofde, nalianafʉl xotlisox! —aechon Jacobliajwa.
Jacob jʉmnot wʉt, jʉm-aechon ampox Diosliajwa:

—Xam najʉmdutam wʉt nakajachawaesliajwam isaxaelenpox, ja-aech wʉt, 
ma kikofsaxaelen xam —aech Jacob Diosliajwa.

27 Dios jʉm-aech ampox Jacobliajwa:
—¿Achawʉlamkat xam? —aechon Jacobliajwa.
Jacob jʉmnot wʉt, jʉm-aechon ampox:
—Xan tawʉl Jacob —aechon japonliajwa.
28  Do jawʉt, Dios jʉm-aech ampox Jacobliajwa:
—Xam kaes nawʉlaxil Jacob. Ma amwʉt, xam nawʉlaxael Israel, xan 

sʉapich, nalatam xot, jiw sʉapichbej. Japi sʉapich, nalatam wʉt, xam male
cham, kikofs-emil xot.

29 Jacob wʉajnachaemt wʉt, jʉm-aechon ampox:
—Ma amwʉt, ¡najʉm-amde! ¿Xamkat achawʉlam? —aech Jacob 

Diosliajwa.
Dios jʉmnot wʉt, jʉm-aechon ampox Jacobliajwa:
—¡Xam wʉajnachaemsaximil tajwʉl! —aech Dios Jacobliajwa.
Do jawʉt, Dios jʉm-aech ampox Jacobliajwa:
—Xam kajachawaesaxaelen pomatkoicha —aechon Jacobliajwa.
Do jawʉt, jaxot Dios chijialison. 30 Do jawʉt, Jacob jaxot wʉlduw “Penuelw

ʉltat”, jʉm-aech xoton ampox: “Xan tajut chiekal xutaenx Dios. Pe, tʉpa-enil” 
—aech xot Jacob.

31 Juimt julan wʉt, Jacob Penuelxot chijia, liknaliajwa minlajt. Pe Jacob 
wexaenkas tʉaknaefthikchaspox. Samata, laeje wʉt, najʉarjepon. 32  Samata, 
ampamatkoiyan, Israel pamojiw xae-eli choeftʉaknaef­liam, Jacob tʉaknaef
boesas xot Dios.

Jacob pejme chiekal pachaempox, pakoewan Esaú sʉapich

33 �1-2  Jacob fol wʉtfʉk, taenon Esaú atʉaj fʉlaen wʉt, cuatrocientos 
poejiw sʉapich. Jawʉtlap, Jacob xabich pejlewla xot, diajkpon paxi, 

koliowje pijow sʉapich. Matxoelanuilax toꞌapon koliowje pej-esclavas, japi, 
paxi sʉapich, nuilaliajwa. Do jawʉtbej, Lea, paxi sʉapich, nuilax toꞌapon. 
Taxdukakolaxtat, nukax toꞌapon Raquel, japow paxʉlan sʉapich, pawʉlpon 
José. 3  Jacob chiekal matxoela fol pejjiw wʉajnalel. Mox wʉt pakoewan
xot, Jacob siete veces sat makxabijkafʉldepon, pakoewan Esaú poxade wʉt, 
itpaeliajwa sitaeyax Esaúliajwa. 4 Pe jawʉt, Esaú najaeꞌen pakoewan Jacob 
poxadin. Pakoewanxot paꞌan wʉt, pakoewan wʉjaelton. Xusuwbejpon. Do 
jawʉt, japi kolenje nowpi, xabich nejchachaemil xot nakaewaliajwa. 5  Do 
jawʉx, Esaú chiekal itfulajʉ wʉt wathoꞌ, yamxibej, jawʉt wʉajnachaemt wʉt, 
jʉm-aechon ampox pakoewan Jacob:

—¿Ampi jiw masikat? —aech Esaú wʉajnachaemt wʉt pakoewan.
Jacob jʉmnot wʉt, jʉm-aechon ampox pakoewan Esaú:
—Ampi tajwathoꞌ, ampibej tejew yamxi, Dios nakilachaemt tejew yamxi

liajwa —aech Jacob pakoewanxot.
6  Jawʉt, koliowje pej-esclava, japi paxi sʉapich, mox soepapi Esaúxot. 

Mox wʉti, sat makxabijapi itpaeliajwa sitaeyax Esaúliajwa. 7 Jawʉx Lea, paxi 
sʉapich, mox soepa sat makxabijaliajwa. Taxdukakolaxtat Raquel, paxʉlan 
José sʉapich, mox soepa sat makxabijaliajwa. 8  Jawʉt, Esaú wʉajnachaemt 
wʉt, jʉm-aechon ampox:

i 33.17 (Hebreojametat Sucot jʉmchiliajwa: “Bʉa-an” —chiliajwa.) 

—¿Ma-aech xotkat choef pin-iamʉtan xatoꞌam xanliajwa? —aech Esaú 
wʉajnachaemt wʉton Jacob.

Jacob jʉmnot wʉt, jʉm-aechon ampox:
—Tamakjiw bʉꞌwʉajnade choefmʉtan, japi xam malech chaxduiliajwan, 

chiekal nabʉꞌkʉsliajwam —aech Jacob Esaúxot. 9 Esaú jʉmnot wʉt, jʉm-
aechon ampox:

—¡El, wʉaja! Xan-is xabich tejew choef. ¡Xanmande nejew choef! —aech 
Esaú Jacobxot.

10 Pe, Jacob jʉmbisnik wʉt, jʉm-aechon ampox:
—Wat, diachwʉajnakolax xam xabich nejchachaemlam wʉt, xan natae

nam wʉt, ja-am wʉt, ¡japi, choefmʉtan, bʉflaem! Xam taenx wʉt, xabich nej
chachaemlax. Me-ama tajut Dios taenx wʉt, ja-anxot xamliajwa. Ma amwʉt, 
xabich nejchachaemlax, xam chiekal nabʉꞌkʉltam xot. 11 ¡Xamliajwa jʉmbisni
kax japi choef bʉflaeliajwam, malech chaxduwxpi! Dios nakajachawaet xabich 
kimaenkaliajwan. Chinax kaeyax naweweꞌpa-el —aech Jacob pakoewanliajwa.

Jacob xabich jʉmbisnik pakoewan Esaúliajwa. Samata, baxael, Esaú 
ow-aech bʉflaeliajwa japi choef, pakoewan malech chaxduwsi. 12  Jawʉt, Esaú 
jʉm-aech ampox pakoewanliajwa:

—¡Ma amxot chijias! Xan matxoela fʉlaeyaxaelen —aech Esaú.
13  Jacob jʉmnot wʉt, jʉm-aechon ampox:
—Wat, xam chiekal matabijtam yamxi fʉlaeyax itfiꞌil. Xan nejchaxoelx 

tajchoef­liajwa, jelnaxʉwalpiliajwabej. Bichakal choef bʉꞌfolx wʉt, ovejakas 
xajʉpaxil fʉlaeliajwa. Ja-aech wʉtkas, puexa oveja tʉpaxael. 14 Kaes pachaem 
xamalkal wʉajnade matxoelaliajwam. Xanal bijiat fʉlaeyaxaelen, choef fol
poxtat, yamxi folpoxtatbej. Jasoxtat pasaxaelen xamxot, Edom tʉajnʉxot —
aech Jacob pakoewan Esaúxot.

15 Do jawʉt, Esaú jʉm-aech ampox Jacobxot:
—Najaw. ¡Pe xamxot kaesʉapich tamakjiw xamxotaxaeli! —aech Esaú 

Jacobxot.
Jacob jʉmnot wʉt, jʉm-aechon ampox:
—¡El! Diachwʉajnakolax naweweꞌpa-el poejiw xanxot namaeliajwa —aech 

Jacob pakoewan Esaúxot.
16  Japamatkoitat, Esaú, pejjiw sʉapich, nawia Edom tʉajnʉ poxade. 17 Pe 

Jacoblax chijia Sucot poxade. Jaxotde Jacob is pejba. Isbejpon bʉa-an pej
choef­liajwa. Samata, jaxot pawʉl Sucot. i

18 Do baxael, Jacob chijia Sucotxotdin, dukaliajwa mox Shechem paklowaxxot, 
Canaán tʉajnʉxot. Jasoxtat, Jacob fʉlaen wʉt Padan-aram tʉajnʉxotdin, paton 
chamoeyaxtat Canaán tʉajnʉxot. Do jaxot, Jacob bijton, Siquem paklowaxta
bijla. 19 Jacob, pejjiw sʉapich, bijaxot, jaxot sat wʉajton. Moton Hamor paxi cien 
kafefachan, platakal, japasatliajwa. Hamorlap Siquem pax. 20 Do jawʉx, Jacob is 
altar. Jaxotlap wʉlduwpon ampawʉltat, “Dioslap Israel pejDios”.

Jacob paxʉlow, Dinaliajwa, wejatispox, pachaema-elpox

34 �1 Asamatkoi, Dina, Jacob paxʉlow, Leaxot nalaeltow, fʉlaechow tae
liajwa wathoꞌ, Siquem paklowaxpijiw. 2  Japapaklowaxxot aton duk, 

pawʉlpon Siquem. Japon pax pawʉl Hamor. Hamor heveo-aton. Hamorlap 
paklon japatʉajnʉpijiwxot. Siquem taen wʉt Dina, japow jaelton. Pejpa
mamaxtat malecha wʉt, japow ki-aechon. 3  Siquem xabich nejxasink Dina 
pijowliajwa. Samata, chimiajamechan naksiyapon, japow nejxasinkaliajwas. 
4 Samatabej, Siquem nospaei wʉt, pax sʉapich, jʉm-aechon ampox:

—Ax, ¡xam xabʉaꞌde nospaeliajwam, japow pax sʉapich, xan natapaeliajwa 
paxʉlow fisax! —aech Siquem toꞌa wʉton pax.

5 Do jawʉt, Jacob jʉmtae Siquem ki-aechpox, jaelt wʉton Dina. Japamat
koitat, Jacob paxi puexa atʉajpi, yoxot, tataefʉli pejew oveja. Samata, Jacob 
chinax jʉmchi-elfʉk, hasta puexa paxi pat wʉt jʉmchiliajwa ampox. 6 Jawʉt, 
Hamor fʉlaen, paxʉlan Siquem sʉapich, Jacob poxadin nospaeliajwa, Jacob 
sʉapich.

7 Jawʉt, Jacob paxi bʉnweni pax pejew oveja. Jawʉt, pajut chiekal mata
bijt ja-aechpox Dinaliajwa, jawʉt xabich palala Jacob paxi japoxliajwa. Japox 
japiliajwa xabich chaemil, xabich padalapoxbej Jacob pejjiwliajwa. Siquem 
japox, isaxil, ispox Dinaliajwa. 8  Do jawʉt, Hamor kawʉajan wʉt, jʉm-aechon 
ampox Jacob paxixot:

—Taxʉlan Siquem xabich nejxasink nakoewow. Samata, ¡xamal tapaem 
nakoewow taxʉlan pijowliajwa! 9 Xamal tajjiwaxaelam. Ma-is xanal nejjiwa
xaelen. Jachiliajwa wʉt, tajjiw nakjiyaxael, xamal sʉapich. Ma-is nejjiw nak
jiyaxael, tajjiw sʉapich. 10 ¡Amxot xamal duilde duilaliajwam, xanal sʉapich! 
Ampatʉajnʉ xamalliajwabej. Ampatʉajnʉxot mowaxaelam nejew. Xanal 
wʉajsaxaelen, xamal mowam wʉt nejew. Ma-is xamal wʉajsaxaelam tajsa
tan ampatʉajnʉpijiwxot —aech Hamor Jacob paxixot.

11  Dolis jawʉt, Siquem jʉm-aech ampox Dina paxxot, japow 
pakoewliajwabej:

—Xamal jʉm-an ampox kaenejchaxoelaxliajwas. Ja-am wʉt, xamal chax
duiyaxaelen nawʉljowampoxan. 12  ¡Nawʉljoem nejxasinkampoxan! Ommae
yaxtat xabich namat-omwʉljowam wʉt japowliajwa, xan mosaxaelen. Xabich 
pin-iakolatat malechpi nawʉljowam wʉt, pe nakiowa xamal chaxduiyaxae
len. ¡Xan natapaem nakoewo fisliajwan! —aech Siquem Jacobxot, Jacob 
paxixotbej.

13  Jacob paxi jʉmnot wʉt, jʉm-aechi ampox naekichachajba wʉti Siquem, 
Siquem paxbej:

14 —Xanal tapaeyaxinil takoewow fisliajwa, aton majt circuncida-esal wʉt 
japon Dios pejmarkaliajwa. Takoewow fit wʉt circuncida-esalpon, japox 
ja-aech wʉt, xanalliajwa xabich padalaxaelpox. 15  Puexa xamal poejwam
kal circuncidam wʉt, me-ama xanal jachiliajwam, ja-am wʉt, xanal kaenej
chaxoelaxaelen, xamal sʉapich. 16  Ja-aech wʉt, xanal tapaeyaxaelen xamal 
nakjiyaliajwam tajjiw wathoꞌxot. Ma-is xanal nakjiyaxaelen nejjiw wathoꞌ
xot. Jatis wʉt, chiekal kaemʉtaxaes. 17 Xamal kaenejchaxoelaxa-emil wʉt 
circuncidaliajwa, ja-aech wʉt, xanal amxot chijiyaxaelen. Bʉflaeyaxaelenbej 
takoewow —aech Jacob paxi, naekichachajba wʉti Siquem, Siquem paxbej.

18  Do jawʉt, Hamor, paxʉlan sʉapich, kaenejchaxoelax Jacob paxi jʉm-
aechpoxliajwa. 19 Samata, Siquem kamta circuncidasiapon, xabich nejxa
sink xot Jacob paxʉlow. Siquem kaes pejme sitaenspon Hamor pejjiwxot. 
20  Samata, jawʉt, Siquem, pax sʉapich, fʉlaech pejpaklowax poxade, japi 

Génesis 34	 64�  



asew jʉmchiliajwa ja-aechpox Jacob, paxi sʉapich. Paklowax laleyaxxot, jiw 
pejew mowaxot, jaxot japi jʉm-aech ampox pejpaklowaxpijiwliajwa:

21 —Wajpaklowaxtabijla duildepi, japi pachaem. Japi duilaxael, xatis 
wajtʉajnʉxot. Japi mowaxael pejew xatisxot. Ma-is xatis mowaxaes wejew 
japixot. Amxot satan xajʉp xatisliajwa, japiliajwabej. Xatis nakjiyaxaes japi 
pejjiw wathoꞌxot. Ma-is japi nakjiyaxael wajjiw wathoꞌxot. 22  Japox xatis 
jachiyaxaes kaemʉtaliajwas, japi sʉapich, kaenejchaxoelaxaespox ampox
lape. El wʉt, japi duilaxil wajtʉajnʉxot. Samata, puexa xatisxot poejiw cir
cuncidaxaes. Me-ama japi pejkabʉan, xatisbej japox isaxaes. 23  Puexa japi 
pejew, choefbej, asamatkoi xatis wejwaxael. Jʉmch japoxkal owchiyaxaes. 
Jasox isas wʉt, japi, xatis sʉapich, duilaxael —aech Siquem, pax sʉapich, 
pejpaklowaxpijiwliajwa.

24 Do jawʉt, puexa japapaklowaxpijiw, jeltiꞌti, kaes pakdiachiwpibej, kae
nejchaxoelax, Siquem sʉapich, Siquem pax sʉapichbej. Samata, puexa poejiw 
circuncidas. 25  Pelisox, tres matkoi wʉt, Simeón, Leví sʉapich, fʉlaechilisi 
japapaklowax poxade. Japapaklowaxpijiw puexa poejiw circuncidaspox 
wexaenkasfʉki. Samata, mamnika-eli. Jawʉt, Simeón, Leví sʉapich, espada
tat bapi puexa poejiwkal, japapaklowaxpijiw. 26 Espadatat boesabejpi Hamor, 
japon paxʉlan sʉapich, pawʉlpon Siquem. Do jawʉt, pakoewow Dina bʉꞌfoli 
Siquem pejbaxot. Jawʉt, Jacob paxi chijialisi jiw webaxoti. 27 Do jawʉx, asew 
Jacob paxi pat japapaklowaxxot. Pat wʉt, patʉpa taen wʉti, japapaklowax
pijiw pejew noti. Pakoewow Dina wekitispoxliajwa, japox ispi mosliajwa. 
28  Xabich oveja, pak, burbej, bʉꞌfoli. Japapaklowaxpijiw pejew, yotatpibej, 
bʉꞌfoli. 29 Puexa ommaenkpi xafoli, bachantatpi. Bʉꞌfolbejpi japapaklowaxpi
jiw wathoꞌ, yamxibej, japi pej-esclavosliajwa.

30 Simeón, Leví sʉapich, pat wʉti pax Jacobxot, Jacob jʉm-aech ampox:
—Xamal xankal natasaxaelam, xabich babijax isam xot japi jiwliajwa. Ma 

amwʉt, ampatʉajnʉpijiw, cananeos, ferezeos sʉapich, xabich nejweslaxaeli 
xan. Samata, japi kaeyaxtat natamejaxael. Do jawʉx, xatis nakchakifʉlae
yaxaeni chiekal naktoesliajwa. Tamakjiw, poejiw, kaesʉapich. Samata, xatis 
naktoesaxaeli malech —aech Jacob Simeónliajwa, Levíliajwabej.

31 Pe japi kolenje jʉmnot wʉt, jʉm-aechi ampox paxliajwa:
—Xanal takoewow tapaeyaxinil japon aton bʉꞌmoejsliajwa, me-ama pawis 

poejiw bʉꞌmoejtpow wʉt plata kanaliajwa, jachiliajwapon takoewowliajwa 
—aech japi kolenje pax Jacobliajwa.

Dios jʉmdutpox kajachawaesliajwa Jacob, Betelxot wʉt

35 �1 Do asamatkoi wʉt, Dios jʉm-aech ampox Jacobxot: “Ma amwʉt, 
¡xabʉaꞌde Betel poxade, jaxotde dukaliajwam! ¡Jaxotde altar isde 

xanliajwa! Xanlap Diosnan, tajut chiekal masoxtat xamxot natulaeltxponan, 
naenajaetam wʉt nakoewan Esaú” —aech Dios Jacob. 2  Do jawʉt, Jacob jʉm-
aech ampox pejjiwliajwa, asew jiwliajwabej, japi Jacobxoti:

—¡Pelde puexa nejew ídolo! Do jawʉx, nawaenam wʉt, ¡naxoem asjilli Dios
liajwa! 3 Do jawʉx, ¡fʉlaeyaxaes Betel poxade! Jaxotde xan altar isaxaelen Dios
liajwa. Japonlap xan nakajachawaet, xabichchachoel wʉt xanliajwa. Dioslap 
pomatkoicha xan nachala, nejmachtʉajnʉchanxot nanʉamtax wʉt chiekal 
pachaemaliajwa —aech Jacob pejjiwliajwa, asew jiwliajwabej, japi Jacobxoti.

j 35.18 Benoniwʉl jʉmchiliajwa: “Taxʉlanliajwa nanejxaejowpon” 

4  Do jawʉt, puexa pejew ídolos xalaeni Jacob poxadin. Xalaenbejpi nae
choꞌxajoe. Japoxan Jacob kinot wʉt, xalaechon pinanae poxade, mox Siquem 
paklowaxxot. Jaxotde puexa japoxan Jacob chamʉtht. 5 Chijia wʉti duilxot, 
kawʉxadʉkpa-esalpi asapaklowaxanpijiw, xabich pejlewla xoti Jacobliajwa. 
Japox pejlewax ja-aech Dios pijaxtat.

6 Jacob, puexa pejjiw sʉapich, paton mox Luz paklowaxxot, Canaán tʉajnʉ
xot. Do baxael, jaxot pawʉl Betel. 7 Jaxot Jacob altar is Diosliajwa. Jaxot 
Jacob wʉlduw El-Betelwʉltat, Dios chiekal masoxtat natulaelt wʉt Jacobxot, 
majt naenajaet wʉton pakoewan Esaú.

8  Do, jaxot wʉt Débora tʉp, japowlap Rebeca tataefʉlpow, Rebeca jam 
wʉt. Mʉthtipow pinanaebʉxfalxot, mox Betelxot. Jaxot Jacob wʉlduw 
“Nejxaejwasnaewʉltat”.

9-10 Do jawʉx, Jacob nawiaꞌan wʉt Padan-aram tʉajnʉxot, nʉamtat fol wʉt, 
Dios pejme chiekal masoxtat natulaelt Jacobxot. Jawʉt, Dios jʉm-aech ampox 
Jacobxot:

“Xamlap nawʉlam Jacob. Pe ma amwʉt, xam kaes nawʉlaxil Jacob. Ma 
amwʉt, xam nawʉlaxael Israel” —aech Dios Jacobxot.

Dios wʉlxaliaxt wʉt Jacob, Dios kaes jʉm-aech ampox Jacobxot:
	 11	“Xanlap Diosnan, xabich mamnikaxponan. Samata, xam 

kajachawaesaxaelen xabichaliajwa naxi, namojiwbej. Asamatkoiyan, 
namojiw xabich pinamʉtanaxael ampathatxot. Japixot, asew 
reyesaxael. 12  Xan jʉmdutxtʉajnʉ chaxdusliajwan nej-am Abrahamxot, 
nej-ax Isaacxotbej, japatʉajnʉlap xam chaxdusaxaelen. Do jawʉx, 
japatʉajnʉ chaxdusaxaelenbej namojiw” —aech Dios Jacobxot.

13-14 Do jawʉt, Dios jaxot chijia wʉt, Jacob iaꞌt noton, japot iaꞌt taen wʉt, 
nejchafaesliajwa, Dios sʉapich, nospaeipox jaxot. Samata, Jacob jaxot mat
chafanpon olivosimintat japot-iaꞌt. 15 Jaxot Jacob wʉlduw “Betelwʉltat”.

Raquel tʉpox
16 Do jawʉx, Jacob chijiapon Betelxot, pejmʉt sʉapich. Jacob chajiaxot kae

sʉapich atʉaj wʉtfʉk, Efrata paklowax pasliajwa, Raquel boejpuns yamxʉch. 
Jawʉt, Raquelliajwa pachaema-el naxʉwlaliajwa. 17 Xabich kaes wexaenkas 
wʉt, wathoꞌ naxʉwal wʉt kajachawaetpow, jʉm-aech ampox: “¡Nabej belweꞌ! 
Yamxʉchlis nalaelt. Japoch poich” —aechow. 18  Pe Raquel cha-aex weweꞌ
pas tʉpaliajwa, taxdukafakjolcha wʉt, Raquel jʉm-aech ampox: “Yamxʉlan 
pawʉlaxael j Benoni” —aech Raquel. Japox jʉm-aech wʉt, Raquel tʉp. Jacob 
paxʉlan wʉlduw Benjamínwʉltat japawʉl jʉmchiyaxael ampox: “Taxʉlan 
tajpoklalelpijin” —chiyaxaelpox.

19 Jasoxtat Raquel tʉp. Patʉpow Raquel mʉthtas nʉamtbabʉꞌtat, Efrata pak
lowax poxade fʉlaechpotbabʉꞌtat. Ma amwʉtjel, Efrata paklowax pawʉlpox 
Belén paklowax. 20 Jaxotlap Jacob noton, iaꞌt pinjit, japox ja-aechon nejkiowa-
elaliajwa pijow Raquel wʉt mʉthtxot. Japot, iaꞌt, ma ampamatkoiyan nakio
wafʉk Raquel mʉthtasxot.

21 Do jawʉx, Jacob fol wʉt, xenton cha-aelbach. Japabach chiekal chiekal 
athʉpox. Japabachxot oveja tataef­lan ek pejew oveja chiekal taeliajwapon, 

chala wʉt oveja. Jaxot Jacob bijt, pejjiw sʉapich. Jaxot pawʉl Edar. 22  Jacob 
japatʉajnʉxot duk wʉt, Rubén bʉꞌmoejt Bilha, japow esclava-atow. Japowlap 
pax pijow. Jacob pajut chiekal matabijt wʉt japox, xabich palalapon paxʉlan 
Rubénliajwa.

Jacob paxi nalaelapi Padan-aram tʉajnʉxot 
(1 Cr 2.1‑2)

Jacob paxi, poejiw docepi. 23  Rubén, japonlap matxoelapijin, maxoela 
nalaeltpon Leaxot. Rubén fʉldadukpon, pawʉl Simeón. Simeón fʉldaduk
pon, pawʉl Leví. Leví fʉldadukpon, pawʉl Judá. Judá fʉldadukpon, pawʉl 
Isacar. Isacar fʉldadukpon, pawʉl Zabulón. 24 Jacob kolenje paxʉlan pijow 
Raquelxot. Matxoelapijin pawʉl José. Wachakalpijin pawʉl Benjamín. 
25 Jacob kolenje paxʉlan pej-esclavaxot. Japow pawʉl Bilha. Bilha paxʉlan 
pawʉl Dan. Asan pawʉl Neftalí. Japow Raquel pej-esclava. 26 Jacob kolenje 
paxʉlan asaow pej-esclavaxot. Japow pawʉl Zilpa. Japow paxʉlan, matxoela
pijin, pawʉl Gad. Wachakalpijin pawʉl Aser. Zilpalap Lea pej-esclava. Puexa 
japilap Jacob paxi, nalaelapi Padan-aram tʉajnʉxot.

Isaac tʉpox
27 Do, asamatkoi wʉt, Jacob fʉlaech pax Isaac taeliajwa. Isaac dukxot 

pawʉl Mamre, mox Hebrón paklowaxxot. Jaxot majt chajia Abraham duk. 
Do baxael, jaxotbej Isaac duk. 28-29 Isaac xabich patiꞌin wʉt, tʉpon, ciento 
ochenta waechan wʉt. Isaac kolenje paxʉlan kaen pawʉl Esaú, asan pawʉl 
Jacob, japilap mʉthti pax.

Ampawʉajan Esaú paxi pejwʉajan, japon pamojiw pejwʉajanbej 
(1 Cr 1.34‑54)

36 �1 Esaú asawʉl, Edom. Ampawʉajanlap Esaú paxi pejwʉajan, japon 
pamojiw pejwʉajanbej. 2  Esaú tres pijowpon. Japi wathoꞌ Canaán 

tʉajnʉpijiw. Kaeow pawʉl Ada. Japow Elón paxʉlow. Elón, japon hitita-aton. 
Asaow, Esaú pijow, pawʉl Aholibama. Aholibama pax pawʉl Aná. Japow 
pam pawʉl Zibeón. Zibeónlap heveo-aton. 3  Esaú pijow, terceropow, japow
lap pawʉl Basemat. Basematlap Ismael paxʉlow. Basemat pakoewow, pawʉl 
Nabaiot. 4 Esaú paxʉlan, nalaeltpon Adaxot, japon pawʉl Elifaz. Do jawʉx, 
Esaú pijow, Basemat, naxʉwal. Faenpow poich. Japoch pawʉl Reuel. 5 Esaú 
pijow Aholibamaxot, paxipon. Matxoelapijin pawʉl Jeús. Wachakalpijin 
pawʉl Jaalam. Taxdukapijin pawʉl Coré. Puexa japilap cinco Esaú paxi, 
japilap nalaelapi, Esaú majt duk wʉt Canaán tʉajnʉxot.

6-8  Esaú, pakoewan Jacob sʉapich, kaeyaxtat duilaxili, japi kolenje xabich 
xoti pejew choef. Pola xajʉpa-el japi duilxot puexa japi pejew choef­liajwa. 
Samata, asamatkoi, Esaú bʉꞌfol pejwathoꞌ. Bʉꞌfolbejpon paxipoejiw, paxi
wathoꞌbej, asew jiwbej, japon sʉapich duilpi. Esaú chijia, puexa pejjiwmʉt 
sʉapich, atʉaj dukaliajwa pakoewan Jacobxot, mʉaxan pawʉlxot Seir. Bʉꞌfo
lon puexa pejew choef. Xafolbejpon puexa pejew, faekpoxan duk wʉt Canaán 
tʉajnʉxot.

9-10  Ampilap Esaú paxi pamojiwbej, japilap edomitas wʉajnapijiw, duili 
mʉaxan pawʉlxot Seir. Esaú kolenje paxʉlan. Kaen pawʉl Elifaz. Japon 

nalaeltpon Ada xot . Asan pawʉl Reuel. Japon nalaeltpon Basematxot. 
11 Ampilap Elifaz paxi. Kaen pawʉl Temán. Asan pawʉl Omar. Asan pawʉl 
Zefo. Asan pawʉl Gatam. Asan pawʉl Cenaz. 12  Elifaz kaeowpon, pamakow. 
Pe japon japow,  me -ama pijow wʉt, ja-aechon pamakowliajwa. Japow 
pawʉl Timna. Elifaz paxʉlan pawʉl Amalec. Japon nalaeltpon Timnaxot. 
Japilap, Elifaz paxi, puexa seis poejiwpi. Japilap-is Ada pamojiw, Esaú pijow. 
13  Ampilap Reuel paxi. Kaen pawʉl Najat. Asan pawʉl Zera. Asan pawʉl 
Sama. Asan pawʉl Miza. Japilap Basemat pamojiw, Esaú pijow. 14  Asaow, 
Esaú pijow, pawʉl Aholibama. Japowlap-is paxi. Kaen pawʉl Jeús. Asan 
pawʉl Jaalam. Asan pawʉl Coré. Aholibama Aná paxʉlow, Zibeón pamow.

15-16  Do jawʉx, pin-iawaechan wʉt, Esaú pamojiwxot asew paklochiw 
nadofa. Elifazlap, chiekal matxoelapijin, Esaú paxʉlan. Japon pamojiwlap, 
paklochiw nadofapi, ampilape. Kaen pawʉl Temán. Asan pawʉl Omar. Asan 
pawʉl Zefo. Asan pawʉl Cenaz. Asan pawʉl Coré. Asan pawʉl Gatam. Asan 
pawʉl Amalec. Japilap paklochiw nadofa Edom tʉajnʉxot. Japi puexalap Ada 
pamojiw. 17 Reuellap, wachakalpijin Esaú paxʉlan. Reuel paxixotlap, asew 
paklochiw nadofapi, ampilape. Kaen pawʉl Najat. Asan pawʉl Zera. Asan 
pawʉl Sama. Asan pawʉl Miza. Japibejlap paklochiw nadofa Edom tʉajnʉxot. 
Puexa japilap Basemat pamojiw, japowlap Esaú pijow. 18  Aholibama paxixot
lap, asew paklochiw nadofa. Kaen pawʉl Jeús. Asan pawʉl Jaalam. Asan 
pawʉl Coré. Aholibama, japow Aná paxʉlow, Esaú pijow. 19 Puexa japilap 
Esaú pamojiw, japon asawʉl Edom. Japilap puexa pejjiwxot, paklochiw.

20-21 Seir, horeo-aton, japonlap duk Edom tʉajnʉxot Esaú wʉajna. Seir paxi 
ampilape. Kaen pawʉl Lotán. Asan pawʉlon Sobal. Asan pawʉl Zibeón. Asan 
pawʉl Aná. Asan pawʉl Disón. Asan pawʉl Ezer. Asan pawʉl Disán. Japilap, 
Seir paxi, japon paxilap paklochiw horeospixot, Edom tʉajnʉxot. 22  Lotán 
kolenje paxʉlan . K aen pawʉl Hori. Asan pawʉl Hemam. Lotán pakoe
wow pawʉl Timna. 23  Sobal cinco paxipon. Kaen pawʉl Alván. Asan pawʉl 
Manahat. Asan pawʉl Ebal. Asan pawʉl Sefo. Asan pawʉl Onam. 24 Zibeón 
kolenje paxʉlan. Kaen pawʉl Aja. Asan pawʉl Aná. Japon, Aná, asamatkoi, 
pajilaxxot pax pejew, burmʉt, tataefʉl wʉt, faen min nakakolsanpox sat
lelsan. 25  Aná kaen paxʉlan, pawʉlpon Disón. Aná kaeow paxʉlow. Japow 
pawʉl Aholibama.  26  Disón cuatro paxipon. Kaen pawʉl Hemdán. Asan 
pawʉl Esbán. Asan pawʉl Itrán. Asan pawʉl Querán. 27 Ezer tres paxipon. 
Kaen pawʉl Bilhán. Asan pawʉl Zaaván. Asan pawʉl Acán. 28  Disán kolenje 
paxʉlan. Kaen pawʉl Uz. Asan pawʉl Arán.

29-30  Horeosxot paklochiw, kaen pawʉl Lotán. Asan pawʉl Sobal. Asan 
pawʉl Zibeón. Asan pawʉl Aná. Asan pawʉl Disón. Asan pawʉl Ezer. Asan 
pawʉl Disán. Japilap paklochiw kaenanʉla, pejmʉtanxot duili horeosxot, 
mʉaxan pawʉlxot Seir.

31 Majt chiekal ijilfʉk israelitasxot rey. Edom tʉajnʉpijiwlax, japixot chijia 
pejreypi puexa japi tatoꞌlaliajwas. 32  Edom tʉajnʉpijin, rey, chiekal matxoe
lareylape, pawʉlpon Bela. Rey Bela, Beor paxʉlan. Rey Bela pejpaklowax 
pawʉl Dinaba. 33  Rey Bela tʉp wʉt, asan rey nadofa. Japon pawʉl Jobab. 
Rey Jobab pax pawʉl Zera. Japon Zera, Bosra paklowaxpijin. 34 Rey Jobab 
tʉp wʉt, asan rey nadofa. Japon pawʉl Husam. Japon Temán tʉajnʉpijin. 
35  Rey Husam tʉp wʉt, asan rey nadofa. Japon pawʉl Hadad. Japon pax 

pawʉl Bedad. Rey Hadad duk Avit paklowaxxot, pejjiw sʉapich. Rey Hadad, 
pejjiw sʉapich, naba wʉti, malechapi Madián pamojiw Moab tʉajnʉpijiw. 
36 Rey Hadad tʉp wʉt, asan rey nadofa. Japon pawʉl Samla. Japon Masreca 
paklowaxpijin. 37 Rey Samla tʉp wʉt, asan rey nadofa. Japon pawʉl Saúl. 
Japon Rehobot paklowaxpijin. Japapaklowax mox minlajtbabʉꞌxot. 38  Rey 
Saúl tʉp wʉt, asan rey nadofa. Japon pawʉl Baal-hanán. Japon pax pawʉl 
Acbor. 39 Rey Baal-hanán tʉp wʉt, asan rey nadofa. Japon pawʉl Hadad. 
Japon pejpaklowax pawʉl Pau. Japon pijow pawʉl Mehetabel. Japow pax 
pawʉl Matred. Japow pam pawʉl Mezaab.

40-43  Japilap Esaú pamojiw, duili Edom tʉajnʉxot. Kaenanʉla pejmʉtan 
sʉapich duili pejtʉajnʉchanxot. Paklochiw pejwʉlantat wʉlduws pejpaklo
waxan. Kaetʉajnʉ pawʉl Timna. Asatʉajnʉ pawʉl Alva. Asatʉajnʉ pawʉl 
Jetet. Asatʉajnʉ pawʉl Aholibama. Asatʉajnʉ pawʉl Ela. Asatʉajnʉ pawʉl 
Pinón. Asatʉajnʉ pawʉl Cenaz. Asatʉajnʉ pawʉl Temán. Asatʉajnʉ pawʉl 
Mibzar. Asatʉajnʉ pawʉl Magdiel. Asatʉajnʉ pawʉl Iram. Esaú asawʉl Edom. 
Samata, japatʉajnʉ pawʉlbej Edom. Esaú pamojiw Edom tʉajnʉxot duili. Pej
mʉtan kaenanʉla chiekal pejtʉajnʉchanpi.

37 �1 Esaú duk wʉt Edom tʉajnʉxot, Jacobfʉk duk Canaán tʉajnʉxot, pax 
majt duktʉajnʉxot. 2  Ampawʉajanlap Jacob pejwʉajan, paxi sʉapich.

Ampawʉajanlap José pejwʉajan, japon pakoewbej 
(Hch 7.9)

Jacob paxʉlan, José, diecisiete waechan wʉt, Josélap tataefʉl oveja, cabra, 
pakoew sʉapich. José pakoew, japilap nalaelapi Bilhaxot, asew José pakoew 
nalaelapi Zilpaxot japi wathoꞌ, koliowje, pax pamak. Pe japi wathoꞌ, pax pejwa
thoꞌbej. José pat wʉt paxxot, pakoew babijaxan ispoxan jichapaeipon paxxot.

3 Jacob kaes nejxasink José. Me-ama asew paxi nejxasink wʉt, jachi-ellejen. 
Jacob patiꞌin wʉt, José nalaelt. Samata, kaes nejxasinkon José. Samata, asa
matkoi, Jacob kitoꞌapon pamakow isliajwa tʉchnaxoelax Joséliajwa. Japox 
pakchowax, xabich chamoeyaxbejpox. Japox chaxduton José. 4 José pakoew 
taen wʉti japox, japi pajut chiekal taen wʉtbejpi pax kaes nejxasinkpox José, 
jawʉt José nejweslas pakoew. Samata, chinax moichi-esalpon pakoew.

5-6 Asamadoi, José xamoejt. Xamoejtpox chapaei wʉt pakoewxot, japi kaes 
pejme nejweslapi, José jʉm-aech xot ampox:

—¡Xan chiekal nanaeweꞌe chapaeyaxaelenpox xamoejtaxpox! 7 Xatis puexa 
waj-ael trigolulxotas. Jaxot trigo chatsiaptaspi, chamatakʉspi, cha-oel. Do 
jawʉt, xan tajax chamatakʉtxpox pa-ael chalechkal chamat-et wʉt matnoch 
chanukapox. Pe jawʉt, nejew chamatkʉmpi jʉmch pa-ael cha-oel masajiasax
tat tajax chamatakʉtxpox. Jasoxtat nejew chamatakʉmpi itpaei sitaeyax tajax 
chamatakʉtxpox —aech José, chapaei wʉt pakoewxot.

8  Do jawʉt, José pakoew jʉmnot wʉt, jʉm-aechi ampox Joséliajwa:
—¿Xamkat asamatkoi reynaxaelam xanal natatoꞌlaliajwam? —aech José 

pakoew Joséliajwa.
Do jawʉt, kaes xabich nejweslaspi José, chapaei xoton pakoew xamoejtpox.
9 Do pejme, José xamoejton asax. Japoxbej chapaeipon paxxot, pakoewbej. 

Chapaei wʉt, José jʉm-aechon ampox:

—Xan pejme xamoejtax asax. Xamoejtax juimt matkoipijin, madoipijinbej. 
Xamoejtaxbej once itthaej. Puexa japoxan itpaei sitaeyax xanliajwa —aech 
José, jalpaei wʉt paxxot, pakoewxotbej.

10 Xamoejtpox José chapaei wʉt paxxot, pakoewxotbej, jawʉt José lochpon 
pax, bʉxfiach wʉt. Loch wʉt, jʉmtispon ampox pax:

—¿Achax chiya xae lkat xam xamoejtampox? ¿Xankat, nej-en sʉapich, 
nakoew sʉapichbej, itpaeyaxaelen sitaeyax xam, me-ama tajpaklonam wʉt, 
jachiyaxaelamkat xam puexa xanalliajwa? —tispon, pax loch wʉt.

11 José pakoew xabich nusasiawal Joséliajwa. Pelax, José pax xabich nej
chaxoel José xamoejtpoxliajwa.

José mowaspox pakoew
12 Do asamatkoi, José pakoew pax pejew oveja bʉflaechi, Siquem paklowaxlel 

jalwekaliajwa pola. 13 Do baxael, asamatkoi, Jacob jʉm-aech ampox José xot:
—¡Xabʉaꞌde xam taeliajwam nakoew, ma-aech japi! Japi mox Siquem pak

lowaxxot. Jaxot japi oveja tataefʉl —aech Jacob toꞌa wʉton José.
José jʉmnot pax wʉt, jʉm-aechon ampox:
—Ow, ax. Xan fʉlaeyaxaelen taeliajwan takoew —aech José.
14 Do jawʉt, Jacob jʉm-aech ampox:
—¡Xabʉaꞌde nakoew poxade! ¡Taemch, japi chiekal pachaem wʉt, ovejabej! 

Japi taenam wʉt, ¡kaxa nawiaꞌman xanleldin, xan nachapaeliajwam wʉajan! 
—aech Jacob, paxʉlan José toꞌa wʉt.

Dolisdoꞌ. Jacob toꞌa paxʉlan José Hebrón mʉaxantufatan poxade. Japamʉa
xan chiekal nataelamʉaxan. Samata, José paton Siquem paklowaxlel. 15 José 
jaxot pat wʉt, matabijs-elon ampalel pakoew bʉflaech oveja, pax pejew. Do 
jawʉt, jaxot aton xabʉꞌkʉlton. Japon aton jʉm-aech ampox:

—¿Achankat xam jalwekam? —aech japon aton wʉajnachaemt wʉton José.
16 José jʉmnot wʉt, jʉm-aechon ampox:
—Xan jalwekx takoew. ¿Xamkat taenam japi takoew fʉlaech wʉt, taj-ax 

pejew oveja tataefʉli? —aech José wʉajnachaemt wʉt japon aton.
17 Do jawʉt, japon aton jʉmnot wʉt, jʉm-aechon ampox:
—Amxot nakoew chijialisi asatʉajnʉlelaliajwa. Xan jʉmtaenx, japi jʉm-

aech wʉt ampox: ‘Dotán paklowaxlelaxaes’ —aech wʉti —aech japon aton 
chapaei wʉton José.

Samata, jawʉt José fʉlaech japoxade jalwekaliajwa pakoew, Dotán paklo
waxlel. Jalelde jalwek wʉt, José faen pakoew. 18  Japi atʉaj taen wʉti, José 
fʉlaen wʉt, José pas-el wʉtfʉk pakoewxot, jawʉt japi nejchaxoel boesaliaj
wapi pakoewan José. 19 Japi piajtkal jʉm-aechi ampox:

—¡Ama fʉlaen xamoejspijin! 20  ¡Naeweꞌe chiekal! Am wʉt, ¡boesaxae
son! Do jawʉx, ¡patʉpan foꞌaxaekson pinamʉthadik! Do jawʉxbej, waj-ax 
jʉmchiyaxaes ampox: “Pejmachoefan xaespon” —chiyaxaes waj-ax. Jatis 
wʉt, puexa xatis taeyaxaes José xamoejtpoxan, diachwʉajnakolaxa-elpoxan 
—aech José pakoew nakaewaliajwa.

21 Rubén jʉmtaen wʉt japi jʉm-aechox, jawʉt kajachawaesasiapon José 
boesa-elaliajwas. Jawʉt, Rubén jʉm-aech ampox:

—¡Wajkoewan nabej boejsatis! 22  ¡Foꞌampon ampamʉth poxadik, amxot 
pajilax poxadik! ¡Nabej tabejstispon! —aech Rubén pakoewliajwa.

Rubén japox jʉm-aech, bʉꞌwesia xoton pakoewan, baxael paxxot wiasliaj
wapon. 23  Jawʉx, José pat wʉt pakoewxot, jaeltaspon. Pejsumta-osax wejol
taspon. 24 Jawʉt, foꞌakaspon pinamʉthadik. Japoxminmʉth min jilpox.

25 Do jawʉx, chalaklisi xaeliajwa.
Xael wʉtfʉki, taeni jiw, xafol wʉt pejew, japi jiwlap Ismael pamojiw. Japi 

Madián tʉajnʉpijiw. Falaeni Galaad tʉajnʉxot. Camellotat pejew xafoli perju
maminan, mirranaelanbeje, bálsamonaelanbej, mowaliajwa Egipto tʉajnʉxot. 
26 Do jawʉt, Judá jʉm-aech ampox pakoewliajwa:

—Wajkoewan boesas wʉt, japox xatisliajwa chinax pachaemaxil. Naekicha
chajbas wʉtbej waj-ax japon pejpatʉpaxliajwa, japoxbej chinax pachaemaxil 
xatisliajwa. 27 Kaes nawoesa pachaemaxael wajkoewan mowaliajwas Ismael 
pamojiwxot. Jatis wʉt, xatis wajut boesaxisal wajkoewan asew boesaxaeson.

Jawʉt, Judá pakoew kaenejchaxoelax japoxliajwa. 28  Ismael pamojiw mox 
wʉt, japi xenaliajwa wʉt, José juch pinamʉthxot. Jawʉt, José mowas Ismael 
pamojiwxot, veinte platafachantat. Samata, jasoxtat José bʉꞌfos Egipto tʉajnʉ 
poxade. 29 Do baxael, Rubén pat wʉt pinamʉthxot, José ijillison mʉthxot. 
Jawʉt, Rubén xabich nejxaejwas. Samata, pajut pejnaxoelax thiakchapon 
xabich palalaxot. 30 Jawʉt, pakoew poxadepon. Paꞌa wʉton pakoewxot, jʉm-
aechon ampox japiliajwa:

—¡José chiekal ijilison mʉthxot pamaka-amkaton! Ma amwʉt, ¿machiya
xaelenkat xan japon faenaliajwan? —aech Rubén puexa pakoewliajwa.

31 Do jawʉt, xʉaꞌlapi cabrito. José pijax, thʉch sumta-osax, cabritojal 
poxadik xathoꞌkipox. 32  Do jawʉtbej, xatoꞌapi japox pax poxade. Jʉmxatoꞌa 
wʉt paxliajwa, jʉm-aechbejpi ampox: “Xanal ampox pafaenx. ¡Chiekal taem! 
¿Diachwʉajnakolaxkat ampox naxʉlan pijax? ¿O, asaxkat?” —aechi, jʉmxa
toꞌa wʉt paxliajwa.

33 Wʉajan xananʉamtpon xapat wʉt José pijax Jacobxot, Jacob japox taen 
wʉt, chiekal matabijton japox diachwʉajnakolax paxʉlan José pijaxpox. 
Samata, jawʉt Jacob jʉm-aechon ampox: “¡Diachwʉajnakolax ampox taxʉlan 
José pijax! ¡Diachwʉajnakolax taxʉlan José pejmachoefan chiekal nawexaes!” 
—aech Jacob, japox taen wʉt. 34 Jawʉt, Jacob pejnaxoelax kaechathiakcha
pon xabich nejxaejwasxoton. Do jawʉt, naxoelon nejxaejwas wʉt naxoelpox. 
Pin-iamatkoiyan, Jacob xabich wʉnow paxʉlan tʉpoxliajwa. 35 Ja-aech wʉt, 
puexa Jacob paxi naksiya chimiajamechan pax xabich nejxaejwa-elaliajwas 
paxʉlan Joséliajwa. Pe japon japox kofsaxil xabich nejxaejwaspox paxʉlan. 
Jacoblax nakiowa wʉnoejepon José. Nejchaxoel wʉt, jʉm-aechon ampox: 
“Xan nakiowa wʉnoejaxaelen taxʉlan tʉpoxliajwa. Hasta xan tʉpx wʉt, toe
paxael wʉnoejaxpox taxʉlan tʉpoxliajwa” —aech Jacob paxiliajwa.

36 Jacob wʉnoeje wʉtfʉk paxʉlan Joséliajwa, japamatkoitat Ismael pamojiw 
bʉꞌpati José Egipto tʉajnʉxot. Jawʉt, José mowas Egipto tʉajnʉpijinxot. Japon 
pawʉl Potifar. Potifar japonlap nabist faraónliajwa. Pe japonbej soldaw pejca
pitán, faraón pejsoldawliajwa. Japi soldaw taxchalapi faraón. “Faraón” —aech 
wʉt, jʉmchiyaxael ampox: “Rey Egipto tʉajnʉpijin” chiyaxaelpox.

Judá, Tamar sʉapichpox

38 �1 Japamatkoiyan wʉt, Judá nadijanpon pakoewxot, jawʉt fʉlaech
pon Adulam paklowax poxade. Adulam paklowaxxot pat wʉt, 

pejnachalan pejbaxot dukon. Japon pawʉl Hira. 2  Judá japapaklowaxxot duk 
wʉt, taenpon pawis. Japow pax pawʉl Súa. Súalap cananeo-aton. Judá fit 
Súa paxʉlow pijowliajwa. 3  Do jawʉx, japow moejow wʉt, naxʉwal. Judá 
paxʉlch wʉlduw Erwʉltat. 4 Do baxael, japow pejme moejow wʉt, naxʉwal. 
Paxʉlan asan faenpow. Japow paxʉlan wʉlduw Onánwʉltat. 5  Do pejme, 
japow moejow wʉt, naxʉwal. Paxʉlan asan faenpow. Japow wʉlduw paxʉlan 
Selawʉltat. Japon nalaelt wʉt, Judá Quezib paklowaxxot duk.

6 Do baxael, Judá jalwek pawis, paxʉlan matxoelapijinliajwa, japon pawʉl
pon Er. Judá faen wʉt pawis, paxʉlan kiduton pijowliajwa. Japow pawʉl 
Tamar. 7 Pe Diosliajwa pachaema-el Er ispoxanliajwa. Samata, Er tʉp Dios 
pijaxtat. 8  Do jawʉx, Judá jʉm-aech ampox paxʉlan Onánxot:

—¡Xam fiꞌe nakoewan naetʉpow! ¡Xam naxʉlwalde japowxot, me-ama 
nakoewan tʉpon paxi wʉt, jachiliajwa japox! Japoxlap xatis wajkabʉan —
aech Judá toꞌa wʉton paxʉlan Onán.

9 Onán pajut chiekal matabijt, japowxot naxʉwal wʉt, japon paxikola-el 
wʉt, jachiyaxaelpox. Samata, japon japow fit wʉt, japon japow ki-aech wʉt, 
pejbomaech nakolaliajwa wʉt japowxot, tathoetat nejnakolax-aech, japow 
moejwasamata japon pijaxtat. 10 Dios xabich nejchachaemla-el Onán ispox
liajwa. Samata, Onánbej tʉp Dios pijaxtat. 11 Do jawʉt, Judá jʉm-aech ampox 
pafamow Tamarxot:

—¡Nawiaꞌmich nej-ax pejba poxade! ¡Jaxotde dukde! Taxʉlan Sela patiꞌin 
wʉt, xan toꞌaxaelen japon xam fisliajwa —aech Judá pafamowxot.

Judá nejchaxoel  wʉt, jʉm-aechon ampox paxʉlan Selaxot: “Taxʉlan 
Selakas-is tʉpaxael, Dios kitis wʉt. Me-ama pakoew tʉp, jachiyaxaelkas-is 
Sela” —aech Judá, nejchaxoel wʉt. Samata, Judáliajwa pachaema-el Sela fis
liajwa Tamar. Do jawʉt, Tamar fʉlaech dukaliajwa pax pejbaxotde.

12  Asamatkoi, Judá pijow tʉp, japowlap Súa paxʉlow. Do jawʉx, Judá 
xabich nejxaejwaspox wetoeps wʉt, fʉlaechon, pejnachalan Hira sʉapich, 
Timnat paklowax poxaliajwade. Hira, Adulam paklowaxpijin. Timnat paklo
waxxot asew poejiw Judá pejew oveja bʉꞌlatasiaplap. 13  Tamar wʉltaen pʉax 
Judá fʉlaeyaxaelpox Timnat paklowax poxade. 14 Samata, japow jolt, nejxaej
was wʉt naxoelpox. Jawʉt, asax naxoelow. Xumatakatbejpow matabijsasa
matas pʉax. Do jawʉx, pat wʉtow Enaim paklowaxxot, ekow mox paklowax 
laleyaxxot. Japanʉamt Timnat paklowax poxaliajwade. Tamar jasox is, pajut 
chiekal matabijt xot Sela patiꞌinlison. Pe Sela fis-el japow.

15 Do jawʉx, Judá taen wʉton japow nʉambabʉꞌtat, nejchaxoel wʉt, jʉm-
aechon ampox: “Ampow poejiw bʉꞌmoejtpow plata kanaliajwa, japow xuma
takat xot pathʉajlabʉꞌ, tampoel xutaeliajwas” —aech Judá, nejchaxoel wʉt. 
16 Do jawʉt, Judá asalel nadut nʉamtxot, japow mox soepnaliajwa. Matabijs-
elon japow pafamowpow. Samata, Judá jʉm-aech ampox japowliajwa:

—¿Xamkat na-ow chi yaxaelam xam bʉꞌokaliajwan? —aech Judá 
japowliajwa.

Japow jʉmnot wʉt, jʉm-aech ampox Judáliajwa:
—¿Achaxkat majt nachaxdusaxaelam, nabʉꞌoka-om wʉt? —aech japow 

Judáliajwa.
17 Judá jʉmnot wʉt, jʉm-aechon ampox japowliajwa:
—Xam bʉꞌokx wʉt, cabraxʉlan xatoꞌaxaelen xamliajwa —aech Judá.

Japow jʉmnot wʉt, jʉm-aechow ampox:
—¡Najaw! ¡Pe amwʉtfʉk nijaxpox waelde xanxot! Xam xatoꞌam wʉt cabra

xʉlan, nijax waeltampox xanxot pejme wiasaxaelen —aechow Judáliajwa.
18-19 Judá wʉajnachaemt wʉt, jʉm-aechon ampox japow:
—¿Achaxkat waelsaxaelen xamxot? —aech Judá japowxot.
Japow jʉmnot wʉt, jʉm-aechow ampox Judáliajwa:
—¡Xanxot waelde nejsello, sellomʉat sʉapich, wʉchajilampox, malis nejki

lanaeya xanukampox! —aechow wʉljow wʉt.
Samata, jawʉt Judá japoxan waelapon japowxot. Do jawʉx, japow sʉapich 

ison. Do jawʉx, Judá chijia wʉt japowxot, japowbej jaxot chijia. Pat wʉtow 
batat, joltow xumatakatpox. Pejme naxoelow, nejxaejwas wʉt naxoelpox.

20  Do jawʉtlejen, japamatkoi wʉt, Judá xatoꞌa cabraxʉlan pejnachalan 
Hiraxot, japow woeyaliajwa Judá waelapoxan japowxot. Pe pejnachalan pat 
wʉt Enaim paklowaxxot, faena-elon japow. 21 Do jawʉt, japon wʉajnachaemt 
wʉt, jʉm-aechon ampox japapaklowaxpijiw:

—¿Amxotkat pawis, poejiw bʉꞌmoejtpow plata kanaliajwa, ampapaklowax
pijow? Japow majt ekpow nʉambabʉꞌtat —aech Hira.

Jaxotpijiw, poejiw, jʉmnot wʉt, jʉm-aechi ampox Hiraliajwa:
—Amxot ijil wathoꞌ poejiw bʉꞌmoejtpow plata kanaliajwa —aech japi 

poejiw Hiraliajwa.
22  Do jawʉt, Judá pejnachalan, Hira, nawiatlison Judá poxade. Pat wʉt 

Judáxot, japon chapaei wʉt jʉm-aech ampox Judáxot:
—Faena-enil poejiw bʉꞌmoejtpow. Japatʉajnʉpijiw, poejiw, jʉm-aechbejpi 

ampox: “Amxot ijil wathoꞌ poejiw bʉꞌmoejti plata kanaliajwa” —aech poejiw 
japatʉajnʉpijiw —aech Hira chapaei wʉt Judáxot.

23  Judá japox jʉmtaen wʉt, jʉm-aechon ampox pejnachalan Hiraliajwa:
—¡Nej xanmanapow tejew asew jiw nakxafafola-elaliajwa, asamatkoi 

nawias wʉt japoxade! Diachwʉajnakolax xan xatoꞌax cabraxʉlan japow
liajwa. Pe xam faena-emil japow —aech Judá pejnachalanliajwa.

24  Baxael, tres juimtje wʉt, asew jiw chapaeipi wʉt jʉm-aechai ampox 
Judáxot:

—Nafamow Tamar, asew poejiw bʉꞌmoejt. Japowlis moejow —aech asew 
jiw chapaei wʉti Judáxot.

Do jawʉt, Judá pinjametat jʉm-aechon ampox:
—¡Juꞌepow pax pejbaxot! ¡Boꞌepow tathʉalin jittat tʉpaliajwapow! —aech 

Judá toꞌa wʉton japi jiw.
25  Do jawʉt, pax pejbaxot juch wʉt, bʉxtoꞌapow asan aton jʉmchiliajwa 

ampox pʉax Judáxot: “Xan tamoejwaxpon, ama japon pejew. ¡Chiekal taem 
achan pejsello, sellomʉat sʉapich, pejkilanaeya sʉapichbej!” —chiliajwa 
japow pʉaxxot.

26  Do jawʉx, japon aton xapat wʉajan chapaeliajwapon Judáxot. Judá 
japoxan pajut chiekal taen wʉt matabijton japoxan japon pejewpoxan, jawʉt 
Judá jʉm-aechon ampox: “Japow japox ja-aech moejwaliajwa, naexasit xotow 
levitas pejtatoꞌlax. Pelax, xan naexasis-enil japoxtatoꞌlax, tapae-enil xot 
taxʉlan Sela, fisliajwapow japonxot paxiliajwapow, matxoelatʉponliajwa” 
—aech Judá pafamowliajwa. Do jawʉt, Judá bos-elon pafamow. Judá kaes 
japox jachi-elon pafamow sʉapich.

27 Baxael, Tamar naxʉwal wʉt, faekow na-oꞌiw. 28  Nalaesliajwa wʉt kaen 
japixot, matxoelanalaelsaxaelpon, yamxʉlan, pejke-ekal matlʉt. Do jawʉt, 
wathoꞌ naxʉwal wʉt kajachawaetpow pasoeimʉat mʉaxwasikakʉlapow 
japoch yamxʉch. Mʉaxwasikakʉla wʉt, jʉm-aechow ampox: “Ampochlap 
matxoelanalaelpoch” —aechow. 29 Pe jawʉt, japoch pejme kaxase. Jasox
tat pakoewan matxoela nalaelt wachakal naelsaxaelpoch. Samata, japon 
wʉlduws Fareswʉltat, wathoꞌ naxʉwal wʉt kajachawaetpow jʉm-aech xotow 
ampox: “¡Xam, me-ama pianatam matxoela nalaelsliajwa nakoewan!” —aech 
xotow. 30 Do jawʉx, asach nalaelt, japoch mʉaxwasikakʉlaspoch pasoeimʉa
tat. Japon wʉlduws Zarawʉltat.

José nabistpox Potifar pejbaxot

39 �1  Ismael pamojiw José bʉꞌfol wʉt Egipto tʉajnʉ poxade, jawʉt 
mowapi José Potifarxot. Potifar, Egipto tʉajnʉpijin, nabistpon 

faraónliajwa. Japonbej soldawcapitán, faraón chalapi. 2  Pe José chalas 
Dios. Samata, xabich wepachaemspon, nabist wʉt Potifar pejbaxot. Josélap 
esclavo Potifarliajwa. 3  Potifar pajut chiekal matabijt, José chalas xot Dios, 
puexa José ispoxan chiekal pachaem. 4  Potifar xabich nejchachaemil José
liajwa. Samata, Potifar wʉlduwpon José pejkajachawaesan. Potifar toꞌa 
José puexa tataef­laliajwa Potifar pejbaxot, japon pamakjiwbej. 5  Japamat­
koiyan wʉt, José pijaxtat Dios xabich kajachawaet Potifar. Samata, puexa 
chiekal pachaem Potifar pejbaxot, japon pejbichaxbej. 6  Potifar xabich nej
chaxoela-el pejbaliajwa, José chiekal puexa tataef­lafʉl xot. Potifar nejcha
xoelon xaeyaxaelpoxkal.

José xabich chamianpon. Mamnikbejpon. 7 Samata, Potifar pijow chiekal 
natachaem wʉt xabich nejxasinkpow José. Do, asamatkoi wʉt, jʉm-aechow 
ampox Joséliajwa:

—¡Xan nak-okde! —aechow.
8  Pe José owchi-el Potifar pijow jʉm-aechpoxliajwa. José japox jʉmtis wʉt, 

jʉm-aechon ampox:
—¡Chiekal nanaeweꞌe! Tajpaklon xabich nejchaxoela-el ampabaliajwa, xan 

kaenan chiekal tataef­lax xot. Natoꞌabejpon puexa pamakjiw chiekal tataef­la
liajwan. 9 Ampabaxot xan puexa tatoꞌlax. Pe nejmol xan tapae-el xam tatoꞌla
liajwan, xam japon pijwam xot. Samata, xam nak-okaxinil. Xan japox, babej
kolax, isaxinil nejmolliajwa, Diosliajwabej —aech José Potifar pijowliajwa.

10 Japow pomatkoicha jʉmbisnik japoxliajwa, chalaliajwasbejpow. Pe, José 
owchi-el. 11-12  Asamatkoi, José low isliajwa pejbichax. Jawʉt, jaxot asew jiw 
ajil. Jawʉt, José pejnaxoelax jaeltow. Jaelt wʉt, jʉm-aechow ampox:

—¡Xan nak-okde! —aechow tadʉt wʉton José.
Pe José najaeꞌe wʉt, pejsumta-osax waelchapon japowxot. 13-15  Japow 

taen wʉt xanukafʉlpox José pejsumta-osax, jawʉt pinjametat nejlakchapow 
pamakjiwliajwa. Dolis pamakjiw pat wʉt japowxot, japow chapaei wʉt jʉm-
aechow ampox pamakjiwxot:

—¡Taem ampox! Hebreo-aton, tamal bʉflaenpon ampabaleldin, japon xatis 
naksitae-el. Japon low tajpiezaxxot, xan nabʉꞌokaliajwa. Pe xan pinjametat 
xabich nej-ʉax wʉt, najaeꞌepon. Samata, waelchapon thʉch naxoelpox —
aechow, kichachajba wʉt pamakjiwxot.

16  Do  jawʉx, José pijax, naxoelax, otow, pamal pat wʉt itpaeliajwa. 
17 Potifar pat wʉt pejbaxot, japow chapaei wʉt, kichachajbaxtat jʉm-aechow 
ampox Potifarxot:

—Esclavo, hebreo-aton, xam bʉflaemanpon, japon low tajpiezaxxot nabʉꞌo
kaliajwa. 18  Pe xan xabich nej-ʉax wʉt, japon najaeꞌe tathoetade. Ma jawʉt, 
waelchapon pijax, naxoelax. 19 Jasox ja-aechpon japon esclavo —aech japow, 
chapaei wʉt pamalxot.

Jawʉt, Potifar xabich palala, jʉmtaen wʉton pijow chapaeispox. 20 Samata, 
Potifar kitoꞌa pejsoldaw José jaelsliajwas, jiw jebaxot jeliajwas. Jaxotbej 
faraón pamakjiw jias, babejchiwpi. Do jaxot Josébej jias. 21 Pe José chalas 
Dios. Kajachawaetbejpon, jiw jebaxot wʉt. Samata, jiw jeba tataef­lan xabich 
nejchachaemil Joséliajwa. 22  Asamatkoi, jiw jeba tataef­lan, japon toꞌa José 
tataef­laliajwa asew jiw, jaxot jiaspi. Samata, José puexa tatoꞌal, jiw jebaxot 
jiaspi, japi isliajwa japon tatoꞌalpoxan. 23  Jiw jeba tataef­lan, japon José pej
paklon, kaematkoisfʉl fʉlaeyaxillison tataef­laliajwa jiw jebaxot jiaspi, José 
puexa chiekal tataefʉl xot. Diachwʉajnakolax José Dios chalas. Samata, 
puexa José ispoxan chiekal pachaem.

Kolenje, faraón pamak, japi koleje xamoejtpoxan

40 �1-2  Asamatkoi, faraón, puexa Egipto tʉajnʉpijiw pejrey, palalapon 
kolenjeliajwa, pejpaklochiw ispox nejwesla xoton. Samata, faraón 

toꞌa pejsoldaw japi kolenje jaelaliajwas, jeliajwasbejpi jiw jebaxot. Japi 
kolenje, paklochiwxot, kaen paklonpon, japi xalwʉajxalalaenapi vinomin 
copantat faraónliajwa. Asan paklonpon, japi pan ispi faraónliajwa. 3  Do 
jawʉt, faraón pejsoldaw, japi chalapi faraón, bʉꞌfoli kolenje paklochiw sol
dawcapitán pejba poxade. Japabalap-is, jiw jeba. Japi kolenje wʉajna José 
jaxot jias. 4 Do jawʉx, soldawcapitán, japonlap toꞌa José tataef­laliajwa japi 
kolenje. Jaxot japi, kolenje, pin-iamatkoiyan, jiw jebaxot.

5 Asamatkoi, japi kolenje kaemadoitat xamoejti. Japi kaenanʉla xamoejt
poxan, najʉpa-el. 6  Do kandiawasap, José fʉlaen wʉt japi taeliajwa, jawʉt 
taenpon japi nejchaemilpox. 7 Jawʉt, José wʉajnachaemt wʉt, jʉm-aechon 
ampox japi:

—¿Ma-aech xotkat xamal xabich nejchaemilam amwʉtjel? ¡Xamal jijachi-
emil! —aech José, japi wʉajnachaemt wʉt.

8  Japi jʉmnot wʉt, jʉm-aechi ampox:
—Xanal xamoejtaxpox chiekal. Matabijsasian achax chiyaxael xanal 

xamoejtaxpoxan. Pe amxot aton, matabijsan, ijil xanal chiekal nachanaeka
bʉanaliajwa xamoejtaxpoxan —aechi Joséxot.

Do jawʉt, José chapaeispox jʉmtaen wʉt jʉm-aechon ampox japi 
kolenjeliajwa:

—Dios kaen xajʉp japon pijaxtat chiekal chanaekabʉanaxaelen xamal 
xamoejtampoxan achax chiyaxaelpox. ¡Xan nachapaem xamal xamoejtam
poxan! —aech José japi kolenjeliajwa.

9-10 Do jawʉt, vinomin xalwʉajxananʉamtpon faraónliajwa, japonlap majt 
chapaei xamoejpox Joséxot. Do jawʉt, jʉm-aechon ampox:

—Xan xamoejtax wʉt, taenx uvanaech. Japa-uvanaech tresdaltje. Ʉaf
nakola wʉt, pa-ael natalabejpox. Do jawʉx, uvadunan naboet wʉt, foeilisi. 

11 Xan ta-ael xanukx faraón pejcopa. Ta-ael asake-elel uvadun saeꞌkax copa 
wʉlʉsliajwan. Do jawʉt, ta-ael tajut xan chaxdutx faraón —aechon chapaei 
wʉt Joséxot.

12  Do jawʉt, Dios kamta kajachawaet José chiekal matabijsliajwa japi 
xamoejtpoxan, achax chiyaxael kaenanʉla japox. José jʉm-aech ampox 
vinomin xalwʉajxananʉamtpon faraónliajwa:

—Xam xamoejtampox tresdalt, japoxlap jʉmchiyaxael ampox: ‘Tres matkoi’ 
—chiyaxaelpox. 13 Tres matkoi wʉt, faraón toꞌaxael pejsoldaw xam wʉljaes
liajwa, xam pejme vinomin xalwʉajxananʉamsliajwam faraónliajwa. Me-ama 
majt wʉt, nabijstam jachiyaxaelam. 14 Xam pejme nabistam wʉt, ¡naksiya
xaelam faraónxot, japon xan najusliajwa amxot! ¡Nejkiowaximil xanliajwa! 
15 Chajia xan najaelt wʉti, asew jiw nabʉꞌfol tajtʉajnʉxot, hebreos tʉajnʉxot, 
ampalel nabʉf­laeliajwa. Xan jiw jebaxot nejeliajwa babijax is-enil —aech 
José bʉxtoꞌa wʉt vinomin xalwʉajxananʉamtpon faraónliajwa.

16 Do jawʉt, paklon, japi pan ispi faraónliajwa, jʉmtaen wʉt vinomint xal
wʉajxananʉamtpon pejme nabichaxaelpox faraónliajwa, jawʉt pan isanpon 
chapaeipon xamoejtpox Joséxot. Jawʉt, japon chapaei wʉt jʉm-aechon 
ampox Joséxot:

—Xanlap xamoejtax ampox. Ta-ael taꞌetx tres canasta, pancanasta. Japipan 
papoei. 17 Matxoela pejcanastaxotse nejmachpan oel faraónliajwa. Pe canasta
xot mia pat, japi pan xaeliajwas —aech pan isan, chapaei wʉton xamoejtpox 
Joséxot.

18  Do jawʉt, José jʉmnot wʉt, jʉm-aechon ampox pan isanliajwa:
—Xam xamoejtampox tres canasta, japox jʉmchiyaxael ampox: ‘Tres 

matkoi’ —chiyaxaelpox. 19 Tres matkoi wʉt, faraón toꞌaxael pejsoldaw xam 
wʉljaesliajwa. Japon xam kastikaxael. Jawʉt, faraón kitoꞌaxael pejsoldaw 
xam kachiriamakeꞌsliajwa mʉatat, naexotsik dukjaliajwamsik patʉpanam. 
Jasoxtat xam tʉpaxaelam. Do jawʉx, thʉthan pasaxael xam patʉpanam xae
liajwa —aech José pan isanliajwa.

20 Do jawʉx, tres matkoi wʉt, faraón pejcumpleañosfiesta ispon. Japafiesta 
wʉt faraón tadʉt puexa pejpaklochiw, japi nabistpi faraónliajwa. Japi pat 
wʉt fiestaxot, japi wʉajnalel faraón toꞌa kolenje jiw jebaxot jiaspi bʉflae
liajwas japonlel. 21 Bʉflaens wʉton, faraón toꞌa vinomin xalwʉajxananʉamt
pon pejme nabichliajwa pejbichax. Samata, pejme xalwʉajxananʉamtpon 
vinomin faraónliajwa. Me-ama majt, ja-aechon. 22  Pe pan isan faraón toꞌa 
kachariamakeꞌsliajwas mʉatat naexotsik patʉpan dukjaliajwasik, me-ama 
José chajia jʉm-aech, japox jachiliajwa. 23 Pe xalwʉajxananʉamtpon vinomin 
faraónliajwa, japon jʉmch chiekal nejkiowpon Joséliajwa. Chinax nejchafaes-
elon José jʉm-aechpox.

Faraón xamoejtpoxan

41 �1 Do jawʉx, kolewaechan toep wʉtlisox, asamatkoi faraón xamoej
ton. Japon pa-ael nuk Nilonawelbabʉꞌxot. 2  Do jaxot, Nilonawelxot

san, siete pak pa-ael julan pʉtasin. Japi pak pa-ael xabich chamia. Xabich 
dalbejpi. Do jawʉt, pak pa-ael matxaelpi pola papʉtat. 3 Japi pak pejwʉcha
kalxotsin, asew, siete pak, julan pʉtasin nawelxotsan. Japi, pak, xabich jiap. 
Xabich chaemilbejpi. Pak, jiapi, nuili Nilonawelbabʉꞌxot, asew pak dalpixot. 

Génesis 40​, ​41	 76�  



4 Do jawʉt, pak xabich dalpi pa-ael xaespi, pak pajiapalap pa-ael xael xabich 
dalpi pak. Jasoxlap xamoejt faraón.

Do jawʉt, faraón nathikton. 5 Do, jawʉtpejme moejt wʉt, asax xamoejton. 
Taenpon kaetrigotot. Japatrigototxot siete trigo naboetsin, xabich babaeto
nanpi. Japowan xabich chamia. Xabich pachaembejpi. 6 Japatrigotathintxot
sin asatrigotot naboelsan. Japatotxotbej siete trigobabaetanpi naboet. Pe japi 
trigo jʉmch chiekal pabok. Trigo, pabokpi, pa-ael selnaspi joewa pejpatʉa
jaxtat, wikdanpox pajilaxleldin 7 Jawʉt, pachaempi, trigobabaetonanpi, pa-ael 
xaespi chaemilpi. Japoxlap faraón xamoejt, moejt wʉt.

Do jawʉt, faraón nathikt wʉt, pajut chiekal matabijton japox xamoejtpox. 
8  Pe kandiawasap wʉt, xabich nejchaxoelon. Samata, faraón jʉmxatoꞌa mata
bijtpi fʉlaeliajwadin, pinjoeꞌiwbej, Egipto tʉajnʉpijiw. Puexa japi chiekal pat 
wʉt faraónxot, faraón chapaeipox xamoejtpoxan japixot. Pe japixot, chapaeis
pox chinax kaen japixot chinax matabijs-el achax chiyaxael faraón xamoejt
poxan. 9 Do jawʉt, vinomin xananʉamtpon faraónliajwa, jawʉt jʉm-aechon 
ampox faraónxot:

—Ma amwʉt, xan  chiekal nejchafaetx is-enilpox aton nawʉljowpox. 
10 Chajia xam nalala wʉt xanliajwa, pan isanliajwabej, xam toꞌam nejsoldaw 
xanal najeliajwa jiw jebaxot. 11 Do jawʉx, jiw jebaxotan wʉt, baxael, asamat
koi, kaenanʉla xanal kaemadoitat xamoejtax. Kaenanʉla xanal xamoejtax
poxan, achax chiyaxael. 12  Jiw jebaxot, xanal sʉapich, kaen pansianbej jaxot 
jias, japonlap hebreo-aton. Japon pansian, soldawcapitán pej-esclavo. Japi 
soldaw, xam taxchalapi. Kaenanʉla xanal chapaeix xamoejtaxpoxan japon 
pansian, hebreo-atonxot. Do jawʉt, japoxan chapaeix wʉt, japon chiekal 
xanal kaenanʉla nachanaekabʉana jachiyaxael xanal xamoejtaxpoxan. 13 Do 
jawʉx, puexa japoxan chiekal ja-aechlisox, me-ama japon chawʉajnajʉm-
aech xanal kaenanʉla japox jachiliajwa. Me-ama japon jʉm-aech, xan pejme 
nabichaxaelenpox, diachwʉajnakolax xan pejme nabistax. Me-ama pan isan
liajwa chawʉajnajʉm-aechon kachariamakeꞌsaxaespox mʉatat, diachwʉaj
nakolax japonliajwa japox chiekal ja-echlisox. Naetat patʉpan dukjaklison.

14  Do jawʉt, kamta faraón pamak toꞌa José wʉljaesliajwas jiw jebaxot. 
Juch wʉt, taxlalikaspon. Asax xajoesbejpon. Do jawʉt, José bʉflaenslison 
faraón poxadin. 15 José bʉꞌpaꞌnas wʉt faraónxot, faraón chapaei xamoejtpo
xan Joséxot:

—Xanlap xamoejtax ampoxan. Pe chinax kaen aton amxotpijin chinax 
matabijs-el nachanaekabʉanaliajwa achax chiyaxaelpox xan xamoejtaxpo
xan. Xamliajwa jʉmtaenx xajʉpampox jiw xamoejtpoxan chiekal chanaeka
bʉanaliajwam achax chiyaxael xan xamoejtaxpox —aech faraón chapaei wʉt 
Joséxot.

16 José jʉmnot wʉt, jʉm-aechon ampox faraónxot:
—Xan tajut tajaxtat matabijsaxil xam xamoejtampoxan chiekal chanaeka

bʉanaliajwan. Pe kaen Dios chiekal chanaekabʉanaxael xam xamoejtampo
xan xamliajwa chiekal pachaemaliajwa —aech José faraónxot.

17 Do jawʉt, faraón chapaei wʉt jʉm-aechon ampox Joséxot:
—Xan ta-ael nukx Nilonawelbabʉꞌxot. 18  Japanawelxotsan siete pak julan 

pʉtasin. Japi pak xabich chamia. Xabich dalbejpi. Japi pak tʉadut pola mat
xaelpaliajwa papʉtat. 19 Japi pak pejwachakalxotsin asew siete pak julan 

pʉtasin nawelxotsin. Japi pak xabich chaemil. Xabich jiapbejpi. Xan chinax 
jasi pak, tae-enil Egipto tʉajnʉxot. 20 Do jawʉt, pak xabich dalpi xaespi. Pak 
xabich jiappilap xael, pak xabich dalpi 21 Diachwʉajnakolax pak xabich dalpi 
xaespi. Pe chinax aton matabijsaxil, japi pak xabich jiap xoti. Me-ama xae-el 
wʉt, ja-aech japi pak xabich jiapi. Japoxlap xan xamoejtax.

Jawʉt, nathiktax wʉt, xabich nejchaxoelx japoxliajwa. 22  Do pejme moejtax 
wʉt, asax pejme xamoejtax. Xamoejtax trigotot. Japatrigototxot siete trigo 
xabich babaetonan. Japowan xabich chamia. Xabich pachaembejpi. 23 Japa­
tathintxotsin asatot naboelsin. Japatrigototxot siete trigo xabich babaetonan
bej. Pe japitrigo papowan wʉt, jʉmch chiekal pabokkal. Japatrigoton pa-ael 
selnaspi, jiwjilaxlel joewa wikpox pejpatʉajaxtat. 24 Jawʉt, pachaempi, trigo 
xabich babaetonanpi, xaes trigo chaemilpi. Jasox taenx, xamoejtax wʉt. 
Japoxan chapaeix wʉt matabijtpixot, pinjoeꞌiwxotbej, chinax kaen japixot 
matabijs-el xan xamoejtaxpoxan, achax chiyaxael japoxan —aech faraón 
chapaei wʉton xamoejpoxan Joséxot.

25 Do jawʉt, José chapaei wʉt, jʉm-aechon ampox faraónxot:
—Tajpaklon, koloeyax xam xamoejtampox japox chiekal najʉp. Dios 

japox itpaei xamxot asamatkoi jachiyaxaelpox nejtʉajnʉxot. 26  Siete pak 
xabich dalpi, xam xamoejtam wʉt taenampi, japoxlap siete waechanch. 
Najʉpbej siete trigo xabich babaetonanpi, xam xamoejtam wʉt taenampi, 
pachaempi, japoxlap-is siete waechan. Japox koloeyax, xam xamoejtam
poxan, chiekal najʉp. 27 Siete pak, xam xamoejtampi, xabich jiapi, julan 
wʉti pʉt pak xabich dalpi pejwachakalxotsin, japoxlap-is siete waechan. 
Siete trigo xabich babaetonanpi, xam xamoejtam wʉt taenampi, selnas wʉti 
joewa pejpatʉajaxtat, japoxanlap siete waechan. Taxdukasietewaechan wʉt, 
jawʉt, xabich naxaeyaxan ijilaxael ampatʉajnʉxot. 28  Me-ama xan jʉm-an, 
japoxlap diachwʉajnakolax jachiyaxael. Dios japox xam itpaei asamatkoi 
jachiyaxaelpox. 29 Siete waechan xabichaxael naxaeyaxan Egipto tʉajnʉxot. 
30-31 Do jawʉx, siete waechan xabich naxaeyaxan ijilaxael Egipto tʉajnʉxot. 
Ja-aech wʉt, puexa jiw nejkiowaxael, siete waechan xabich wʉt naxaeya
xan Egipto tʉajnʉxot. Naxaeyaxan ijil wʉt, xabich chaemilaxael Egipto 
tʉajnʉxot.

32  Tajpaklon, xam xamoejtampoxan, japoxan chiekal najʉp. Dios japoxan 
xam itpaei, asamatkoi diachwʉajnakolax japoxlap Dios isaxael xot. Xabich 
piachaxillejen japox jachiliajwa.

33  “Samata, ma amwʉt, ¡aton makafisaxaelam, matabijtpon chiekal nej
chaxoelponbej, japon aton puexa jiw tatoꞌlaliajwa, jiw tataef­laliajwabej
pon ampatʉajnʉpijiw! 34  Tajpaklon, ¡makanosaxaelam gobernadores, japi 
nabichliajwa xamliajwa! Egipto tʉajnʉxot xabich wʉt naxaeyaxan siete 
waechan, japi fʉlaeyaxael potʉajnʉcha Egipto tʉajnʉxot chanosliajwa tri
gobulan. Cinco bulan wʉt, kaebult cha-osaxael cha-owaliajwa. Diez bulan 
wʉt, kolebult cha-owaxaeli, cha-owaliajwa. 35  Japilap cha-owaxael trigo
bulan siete waechantat. Japabulan pejlel namakjiw tataef­laxael. Japi tri
gobulan tataef­laxael popaklowaxanxot, asamatkoi naxaeyaxan ijil wʉt jiw 
xaeliajwa. 36  Jasoxtat trigo cha-owaxaeli Egipto tʉajnʉpijiwliajwa, pejlit 
tʉpa-elaliajwa, asamatkoi naxaeyaxan chiekal ijil wʉt siete waechantat” 
—aech José faraónxot.

José tatoꞌalpox puexa Egipto tʉajnʉpijiw
37 José jʉm-aechpox faraónliajwa xabich pachaemspox. Ma-is faraón pej

paklochiwliajwa, japox xabich pachaem. 38  Samata, faraón jʉm-aech ampox 
pejpaklochiwliajwa:

—Diachwʉajnakolax aton ijil, me-ama ampon aton, jason. Dios pomatkoi
cha japonxotpon. Samata, pachaem japabichaxliajwa —aech faraón pejpak
lochiwxot Joséliajwa.

39 Do jawʉt, faraón jʉm-aech ampox Joséliajwa:
—Egipto tʉajnʉxot, me-ama xam, jason aton ijil, xabich matabijtpon. Dios 

pijaxtat xam xabich matabijtam naxaeyaxan ijilaxaelpox Egipto tʉajnʉxot. 
40 Samata, ma amwʉt xam makafitx puexa tataef­laliajwam ampatʉajnʉxot. 
Puexa ampatʉajnʉpijiw xam chiekal naexasisaxael, xam tatoꞌlam wʉt japi 
jiw. Xan kaenan kaes pejme paklokolnan. Me-ama xam jachi-enil, reynan 
xot. 41-42  ¡Xam chiekal naeweꞌe! Xam makafitx gobernadorliajwa, kaes pejme 
paklonaliajwam puexa ampatʉajnʉxot —aech faraón Joséliajwa.

Faraón japox jʉm-aech wʉt, anillo pejkothiyapijax kuton. Japox anillo, 
sellopijax, rey pijax. Japox anillo kothiyaxajoelon, José pejkothiyaxot. Do 
jawʉx, faraón pamakjiw kitoꞌa José xajoelaliajwas xabich chamoyaxpox. 
Chaxduchbejpon cadenamʉat, orotat isaspox, wʉchajilaliajwa. 43  Do jawʉx, 
faraón toꞌa José julaliajwa carrozaxot. Japacarroza faraón jifʉlchafospox, 
asalel fol wʉt pejcarrozatat. Faraón toꞌabej soldaw nejlasfʉlaliajwa José chaf
laeyaxael poxade: “¡Napoeyam asalelaxach paklon xensliajwa!” —chiliaj
wapi, nejlasfʉl wʉt. Jasoxtat José makafich gobernadorliajwa, kaes pejme 
paklonaliajwa Egipto tʉajnʉxot.

44 Do jawʉx, faraón jʉm-aech ampox Joséliajwa:
—Xan reynan puexa ampatʉajnʉpijiwliajwa. Pe, xam tapae-emil wʉt, 

chinax kaen aton Egipto tʉajnʉpijin isaxil isasiapox —aech faraón Joséxot.
45-46 Jawʉt, faraón asawʉltat wʉlduwpon José, Zafnat-paneawʉltat, Egipto 

tʉajnʉpijiw pejwʉltat. Do jawʉt, José kiduchpon pawis. Japow pawʉl Asenat. 
Japow Egipto tʉajnʉpijow. Pax pawʉl Potifera. Potiferalap sacerdote-aton On 
paklowaxxot. José treinta waechan wʉt, juchpon jiw jebaxot bʉflaeliajwas 
faraón wʉajnalel.

Japamatkoitat, José tʉadut faraón tanbichliajwa. Jawʉx José nakolt faraón 
dukxot, tataef­laliajwa potʉajnʉcha, Egipto tʉajnʉ. 47 Japatʉajnʉxot xabich 
naxaeyaxan naboet siete waechantat. 48  José, asew gobernadores sʉapich, 
potʉajnʉcha tamejapi trigobulan siete waechantat. Japi cha-owafʉl trigobu
lan paklowaxanxot, mox trigolulanxot. 49 José cha-owafʉl wʉt trigobulan, 
xabich xot, xajʉpa-elon xajuiliajwa, trigobulan, me-ama thaejfu marbabʉꞌtat 
xabich wʉt, ja-aech xot trigobulan.

50  Naxaeyaxjilax wʉajna, José kolenje paxʉlan pijow Asenatxot. 51 José 
wʉlduw paxʉlan, matxoelapijin, Manaséswʉltat, nejchaxoel wʉt, jʉm-aech 
xoton ampox: “Dios nakajachawaet kaes nejchaxoela-elaliajwan majt nabija
taxpoxan, puexa tajjiwbej, Canaán tʉajnʉpijiw” —aech xot José, nejchaxoel 
wʉt. 52  José wʉlduw paxʉlan, wachakalpijin, Efraínwʉltat, nejchaxoel wʉt, 
jʉm-aech xoton ampox: “Dios nakajachawaet tejew yaxiliajwa nabijatax
tʉajnʉxot” —aech xot José, nejchaxoel wʉt.

53-54 Siete waechan toep wʉt, xabich wʉt naxaeyaxan Egipto tʉajnʉxot, do 
jawʉx tʉadut siete waechan naxaeyaxan ijilaliajwa. Me-ama José chajia cha
wʉajnajʉm-aech naxaeyaxan ijilaxaelpoxliajwa, japox chiekal ja-aechlisox. 
Potʉajnʉchan naxaeyaxan xabich ijil. Samata, jiw xabich litaxaela. Pelax, 
Egipto tʉajnʉxot naxaeyaxan, José cha-owafʉlpi. Samata, japatʉajnʉpijiw
lax litaxaela-el. 55 Do baxael, Egipto tʉajnʉpijiw litaxaela wʉt, naxaeyaxan 
wʉljowpi faraónxot. Jawʉt, faraón jʉm-aech Egipto tʉajnʉpijiwliajwa:

—¡Xamal xabʉaꞌde José poxade! ¡Japon jʉm-aechpox ow-amde trigoliajwa! 
—aech faraón.

56 Potʉajnʉcha Egipto tʉajnʉpijiw litaxaela wʉt, jawʉt José toꞌa gobernado
res mowaliajwa trigobulan Egipto tʉajnʉpijiwliajwa. Kaewaechfʉl naxaeya
xan chiekal ijilafʉl wʉt, jiw xabich kaes litaxaelafʉl. 57 Asatʉajnʉchanpijiwbej 
fʉlaeni Egipto tʉajnʉ poxadin wʉajsliajwa trigo Joséxot. Japi pejtʉajnʉchan
xot naxaeyaxan xabich ijilxotbej japi xaeliajwa.

José pakoew patpox Egipto tʉajnʉxot 
(Hch 7.11‑12)

42 �1 Do asamatkoi, Jacob matabijt wʉt Egipto tʉajnʉxot trigopox, jawʉt 
jʉm-aechon ampox paxiliajwa: “¿Ma-aech xotkat xamal nakaewa 

jʉmch natachaemam? ¿Xamalliajwakat ijil kaes asax isliajwam naxaeyaxan
liajwa? 2  Xan wʉltaenx Egipto tʉajnʉxot trigo mowapoxan. Samata, ¡xamal 
xabʉaꞌde Egipto tʉajnʉ poxade trigo wʉajsliajwam, xatis wajlit tʉpasamatas!” 
—aech Jacob paxiliajwa.

3 Do jawʉx, Jacob paxi, diezpi, fʉlaechlisi Egipto tʉajnʉ poxade trigo wʉaj
sliajwa. 4 Pe Jacob tapae-elon Benjamín, japon José pakoewan, nakfʉlaeliajwa 
pakoew Egipto tʉajnʉ poxade, Jacob nejchaxoel wʉt, jʉm-aech xoton ampox 
Benjamínliajwa: “Asax babijax wejatis wʉt nafoꞌasamata Benjamín Egipto 
tʉajnʉxot” —aech xot Jacob, nejchaxoel wʉt, samata, tapae-elon Benjamín. 5 Do 
jawʉt, Jacob paxi folisi trigo wʉajsliajwa, asew jiw sʉapich, Canaán tʉajnʉxot 
naxaeyaxan ijil xot. 6 Japamatkoiyan wʉt, Egipto tʉajnʉxot Josélap goberna
dor, kaes pejme paklon japatʉajnʉxot. José trigo mowa jiwxot, nejmachpapat
piliajwa Egipto tʉajnʉxot. Do jawʉt, José pakoew japonxot pat wʉt, brixtat nuil 
wʉt José wʉajnalel, sat makxabijdiki. 7 José taen wʉt japi, matabijton japi japon 
pakoewpi. Pe jawʉt, José, me-ama matabijs-el wʉt, ja-aechon japi pakoew
liajwa. Wʉajnachaemt wʉt, nejthʉꞌajametat jʉm-aechon ampox pakoewliajwa:

—¿Amxotkat xamal fʉlaeman? —aech José, wʉajnachaemt wʉt japi.
Japi jʉmnot wʉt, jʉm-aechi ampox Joséliajwa:
—Xanal fʉlaenx Canaán tʉajnʉxot trigo wʉajsliajwan —aechi Joséxot.
8  José matabijt japi japon pakoewpi. Pelax, japi matabija-el japon Josépon. 

9 Do jawʉt, José taen wʉt pakoew brixtat nuilpox japon wʉajnalel sat mak
xabijdikpox, jawʉt José nejchafaet chajia xamoejtpox japiliajwa, Canaán 
tʉajnʉxot wʉt. Jawʉt, José jʉm-aech ampox japiliajwa:

—Xamal amxot patam chiekal jʉmch taeliajwam ampatʉajnʉ, soldawjillel 
leliajwam, asamatkoi xanal nabeliajwam wʉt —aech José japiliajwa.

10 Japi jʉmnot wʉt, jʉm-aechi ampox Joséxot:
—¡El, tajpaklon! Xanal, me-ama malech nabichwan xamliajwa. Xanal 

fʉlaenx trigokal wʉajsliajwan. Xanal fʉlae-enil isliajwan asax. 11 Puexa xanal 

kae-axpijwan chiekal. Xanalbej kichachajbapijwa-enil. Xanalbej maliach 
mathʉnpiya-enil ampatʉajnʉ chiekal chawʉajnataeliajwan, asamatkoi xamal 
chakipasliajwan —aechi Joséxot.

12  José jʉmbisnik wʉt, jʉm-aechon ampox japiliajwa:
—Diachwʉajnakolax xamal pae-emil. Xamal patam chiekal chawʉajnatae

liajwam ampatʉajnʉ, asamatkoi xanal nachakipasliajwam —aech José.
13 Pe japi jʉmnot wʉt, jʉm-aechi ampox:
—Xanal, dosan, kae-axpijwan. Duilx Canaán tʉajnʉxot. Takoewan, taxdu

kapijin, kaweta, taj-ax sʉapich. Asan xanalxot chajia nafoꞌa —aechi Joséxot.
14 Nakiowa José pejme jʉm-aech ampox:
—Me-ama japox majt jʉm-an, diachwʉajnakolax. Xamal maliach chawʉaj

namathʉnampi ampatʉajnʉ chiekal taeliajwam, asamatkoi xanal nachakipas
liajwam. 15 Ampoxtat xamal xapaejsaxaelen. Diachwʉajnakolax xan jʉm-an 
ampox faraón pijaxtat. Xamal amxot nakolaximil nakoewan, taxdukapijin, 
pas-el wʉt amxot. 16  ¡Kaen xamalxot nej nawias nejtʉajnʉ poxade japon 
bʉflaeliajwadin nakoewan! Pe xamallax amxot kaweta namaeyaxaelam jiw 
jebaxot. Japox ja-an wʉt xan tajut chiekal matabijsaxaelen diachwʉajnako
lax xamal paeyam najʉm-am wʉt japox. Diachwʉajnakolaxa-el wʉt, xamal 
diachwʉajnakolax maliach chawʉajanmathʉnampi ampatʉajnʉ chiekal tae
liajwam asamatkoi xanal nachakipasliajwam. ¡Diachwʉajnakolax jʉm-an 
ampox faraón pijaxtat! —aech José japiliajwa.

17 Do jawʉt, José pakoew jiapon jiw jebaxot tres matkoiliajwa. 18  Tres 
matkoi wʉt, José jʉm-aech ampox pakoewliajwa:

—Xan Dios sitaenx. Samata, xamal owchiyaxaelam xan jʉmchiyaxaelen
pox. Xamal ja-am wʉt, beyaxinil. 19 Xamal diachwʉajnakolax kichachajba-
emil wʉt, ¡xamalxot kaen nakoewan namanaxael jiw jebaxot! ¡Puexa asewam 
naweyaxaelam! Xamal xalaeyaxaelam trigo nejjiw xaeliajwa. 20 Do jawʉx, 
¡nakoewan, taxdukapijin, bʉflaeman, xan chiekal matabijsliajwan diachwʉaj
nakolax wʉt xamal najʉm-ampox xanxot! Xamal jasox isam wʉt, xamal beya
xinil —aech José pakoewliajwa.

Do jawʉt, japi ow-aechlisi José jʉm-aechpox. 21 Pe José pakoew pejjametat, 
hebreojametat, nakaewa nospaei wʉt, jʉm-aechi ampox:

—Diachwʉajnakolax xatis ma amwʉt chiekal nabijatas, chajia isas xot 
babijax wajkoewanliajwa. Xatis taens wʉton nabijatpox, nakjʉm-aech wʉton 
ampox: ‘¡X an nabeltaem!’ —nak-aech wʉton, xatis naexasis-esal japon 
nakjʉm-aechpox. Samata, ma amwʉt, xatis wajbʉꞌwʉajan japon pijaxtat 
—aech wʉt José pakoew hebreojametat. 22  Jawʉt, Rubén jʉm-aech ampox 
hebreojametat puexa pakoewliajwa:

—Xan majt chajia xamal jʉm-anlach dotae: “¡Nabej is babijax pansian
liajwa!” —an wʉt, xamal naexasis-emil. Ma amwʉt, japon pejpatʉpaxliajwa, 
xatis japox mosaxaes —aech Rubén pakoewliajwa, nospaei wʉti pejjametat.

23 Pe japi matabijs-el José puexa chiekal jʉmtaenpox, japi nospaei wʉt pej
jametat, hebreojametat. Majt José naksiya wʉt pakoewliajwa, japon naksiya 
Egipto tʉajnʉpijiw pejjame. Do jawʉt, Egipto tʉajnʉpijin, japon matabijt
pon hebreojame, japon chiekal chanaekabʉana José pakoew. Japon, Egipto 
tʉajnʉpijin, chiekal chanaekabʉanabejpon José, José pakoew jʉm-aechpo
xan. 24 Samata, José jʉmtaen wʉt japon pakoew piajtkal jʉm-aechpoxliajwa, 

jawʉt japixot pejlelpon, tʉadut xoton noeliajwa. Noeyax toet wʉt, José 
kaxadin. Do jawʉt, José kitoꞌa pejsoldaw-aton jaelsliajwas Simeón. Jawʉt, 
Simeón kʉs asew pakoew wʉajnalel jiw jebaxot jeliajwas. 25 Do jawʉx, José 
pamak kitoꞌa wʉluiliajwa trigo José pakoew pejkostalan. Kitoꞌabejpon japi 
pejplatafachan wejeliajwas pejtrigobulantuchanxot. José toꞌabej pamak chax
duiliajwa naxaeyaxan pakoewliajwa xaeliajwa, nʉamtat fol wʉti. Jasox is 
José pamak. 26 Do jawʉx, José pakoew burtat matakʉpi trigobulan. Matakui
yax kitoet wʉt, jaxot chijialisi pejtʉajnʉ poxade.

27 Dolisi, pat wʉt bijaxaelxot, kaen japixot matjol pejtrigobult, kaesʉapich 
trigo dʉajsliajwa pijan bur. Jawʉt, trigobultutat chafaenpon pejewplatafa
chan. 28  Jawʉt, jʉm-aechon ampox pakoew chiekal jʉmtaeliajwa:

—¡Taeꞌnik! Tejew platafachan faenx tajtrigobultutat —aechon pakoewliajwa.
Jawʉt, puexa belwanapi. Samata, tathʉlali pejlewt. Nakaewa najʉm-aechi 

ampox:
—¿Achaxkat Dios is xatisliajwa? —na-aechi nakaewaliajwa.
29 Canaán tʉajnʉ pat wʉti, pax Jacob chapaeipi puexa wejatispox Egipto 

tʉajnʉxot. Do jawʉt, jʉm-aechi ampox paxxot:
30 —Egipto tʉajnʉpijin, japatʉajnʉpijiw tatoꞌlan, jʉm-aechon xabich nejthʉꞌax

tat xanalliajwa. Japon jʉm-aech ampox: ‘Xamal maliach chawʉajanmathʉnampi 
ampatʉajnʉ chiekal taeliajwam asamatkoi xanal nachakipasliajwam’ —aech 
japon aton. 31 Pe xanal jʉm-an ampox: ‘Xanal kichachajbapijwa-enil. Xanalbej 
maliach chawʉajnamathʉnpijwa-enil ampatʉajnʉ chiekal taeliajwan, asamatkoi 
xamal chakipasliajwan. 32 Xanal jʉmch dosan, chiekal kae-axpijwan. Kaen xanal
xot chajia nafoꞌa. Asan, taxdukapijin, kaweta taj-axxot naman, Canaán tʉajnʉxot’ 
—an xanal japonxot. 33 Do jawʉt, japon jʉm-aechon ampox xanaliajwa: ‘Ampox
tat xapaesaxaelen chiekal matabijsliajwan, diachwʉajnakolax kichachajba-emilpi 
wʉt. ¡Kaen nakoewan namanaxael xanxot! ¡Asewam trigobulan xalaeyaxaelam 
nejjiwliajwa! 34 Asamatkoi, nakoewan, taxdukapijin, ¡bʉflaeyaxaelam xan tajut 
chiekal matabijsliajwan! Ja-aech wʉt, chiekal matabijsaxaelen diachwʉajnako
lax xamal kichachajba-emilpi. Ja-aech wʉtbej, chiekal matabijsaxaelen xamal 
maliach chawʉajnamathʉna-emilpi ampatʉajnʉ chiekal taeliajwam asamat
koi xanal nachakipasliajwam. Do jawʉt, nakoewan tapaeyaxaelen jiw jebaxot 
nakolsliajwa. Ja-aech wʉtbej, xamal nejmach nanʉamsaxaelam ampatʉajnʉxot’ 
—aech japon aton xanaliajwa —aechi, pax Jacobxot chapaei wʉt.

35 Do jawʉx, pejtrigobulan thol wʉti, japi kaenanʉla pejplatafachanchoxax 
chafaeki. Kaenanʉla japoxan taen wʉt, platafachanchoxax, wechawoeyaspo
xan, jawʉt xabich puexa belwanapi. Japi paxbej beljow. 36  Do jawʉt, Jacob 
jʉm-aech ampox paxiliajwa:

—Xamal jasoxtat puexa taxi jʉmch nawetoetam. Xan masox chiekal nama
naxaelen taxi nawetoesaxtat. José xatisxot ijil. Ma amwʉt, Simeónbej ijil. 
Ma amwʉt, Benjamín nawebʉf­laesiam japon nafoꞌaliajwa asatʉajnʉxot. Xan, 
paxan, nabijatax japoxanliajwa. Xamal nabijas-emil japoxanliajwa —aech 
Jacob paxiliajwa.

37 Do jawʉt, Rubén jʉm-aech ampox paxxot:
—Ax, ¡xan tajut chiekal tataef­laxaelen Benjamín bʉꞌfolx wʉt! ¡Japon xan 

tataef­laxaelen! Xan pejme wiasaxaelen naxʉlan xamxot. Wias-enil wʉt 
naxʉlan xamxot, xam boesaxaelam taxʉlan, kolenje —aech Rubén paxxot.

38  Pe Jacob jʉmnot wʉt, jʉm-aechon ampox:
—Taxʉlan Benjamín xamal nakfʉlaeyaxil. Pakoewan José chajia tʉp. Kae

kolan, Benjamín, naman, nej-enow Raquel pani-ow paxʉlan. Asax babijax 
ja-aech wʉt nʉamtat japonliajwa, xamal nejbʉꞌwʉajnaxael, xan patiꞌnan tʉpx 
wʉt nejxaejwaxtat —aech Jacob paxiliajwa.

Benjamín bʉꞌfospox Egipto tʉajnʉ poxade

43 �1 Asamatkoi, Canaán tʉajnʉxot xabich kaesfʉl naxaeyaxan ijilpox. 
Samata, xabich jiw potʉajnʉchanpijiw litaxaelafʉl. 2  Japox ja-aech 

wʉt Jacob jʉm-aech ampox paxiliajwa, toel wʉtlisi trigo, xalaenpi Egipto 
tʉajnʉxotdin:

—¡Xamal xabʉaꞌde pejme Egipto tʉajnʉ poxade trigo wʉajsliajwam xatis
liajwa! —aech Jacob paxiliajwa.

3 Pe jawʉt, Judá jʉmnot wʉt, jʉm-aechon ampox paxliajwa:
—Japon aton xabich nejthʉꞌaxtat jʉm-aechon ampox xanaliajwa: ‘Nakoe

wan, taxdukapijin, bʉflae-emil wʉt, ¡xamal nabej fʉlaeꞌ ampalel xan pejme 
nataeliajwam!’ —aech japon aton. 4 Xam tapaeyam wʉt naxʉlan xanal nak
fʉlaeliajwa, ja-aech wʉt, xanal pejme fʉlaeyaxaelen trigo wʉajsliajwan. 
5 Xam tapae-emil wʉt naxʉlan, xanal fʉlaeyaxinil. Japon aton xabich nejt
hʉꞌaxtat chajia chiekal jʉm-aechxoton ampox xanaliajwa: ‘Nakoewan, taxdu
kapijin, bʉflae-emil wʉt ampalel pejme, ¡fʉlaeyaximil xan pejme nataeliaj
wam!’ —aech japon aton xanalliajwa —aech Judá paxliajwa.

6 Do jawʉt, Jacob jʉm-aech ampox paxiliajwa:
—¿Ma-aech xotkat xamal xabich babijax isam xanliajwa? ¿Ma-aech xotbej

kat xamal chapaeyam japon aton xamal nakoewanpox, taxdukapijin? —aech 
Jacob puexa paxiliajwa.

7 Japi jʉmnot wʉt, jʉm-aechi ampox paxliajwa:
—Japon aton xabich nawʉajnachaemt puexa xatisliajwa, puexa wajjiw

liajwabej. Xanal najʉm-aechbejpon ampox: ‘¿Nej-axkat nakiowa laejefʉk? 
¿Xamalkat kaes asan nakoewan?’ —aech japon aton, xanal nawʉajnachaemt 
wʉt. Samata, nawʉajnachaempoxan chapaeipon puexa. Xanal matabijs-
enil japon aton natoꞌaxaelpox bʉflaeliajwan takoewan taxdukapijin —aechi 
paxliajwa.

8  Do jawʉt, Judá jʉm-aech ampox paxxot:
—Xatis tʉpa-elaliajwas wajlit, ¡naxʉlan tapaem xanal nakfʉlaeliajwa! Xan 

tajut chiekal tataef­laxaelen naxʉlan. Ja-aech wʉt, xanal ma amawʉt pejme 
fʉlaeyaxaelen. Ja-aech wʉtbej, xatisxot kaen tʉpaxil pejlit. 9 Xan tajut chiekal 
tataef­laxaelen naxʉlan. Naxʉlan chiekal tataefla-enil wʉt, xan tajbʉꞌwʉaj
naxael xamxot. Wias-enil wʉt naxʉlan xam nejwʉajnalel, japoxliajwa xan 
pomatkoicha tajbʉꞌwʉajnaxaelen. 10 Ax, ¡chil xam nejthisla-emil wʉt, chillis 
ama kolefʉlaeyaxan Egipto tʉajnʉ poxade! —aech Judá paxxot naksiya wʉt.

11 Do jawʉt, Jacob jʉmnot wʉt, jʉm-aechon ampox paxiliajwa:
—Xatis kaes asax nakwejil machiyaxisalpoxliajwa. Samata, ¡isde japox! 

¡Nejkostalantat xalaem malechpi japon aton xamal najut chaxduiliajwam! 
¡Xalaem kaes pejme pachaempi, wajtʉajnʉpijaxan! ¡Xalaem bálsamo
naelan, miel, perjumaminan, mirrasapan, nueces, almendras! ¡Japoxan 
xalaem! 12  ¡Platafachanbej xalaem! ¡Ampaviajeliajwa, kaes koleveces xalaem 

platafachan!  ¡P latafachan xamal wewoeyapoxan, japoxan najut xamal 
woeyam japon atonxot! Japon jʉmch nejmach jiakason nejew platafachan 
choxa. 13 Ama nakoewan. ¡Bʉflaem Egipto tʉajnʉ poxade, japon aton taeliaj
wam! 14  Dios, xabich mamnikpon puexa isliajwa, ¡xamal nej kajachawaes, 
japon aton beltaeliajwa xamal, japon wʉajnalelam wʉt! Nakoewan, jiaspon 
jiw jebaxot, ¡Dios nej tapaespon nakolsliajwa jaxot! ¡Dios nej kajachawaes
bej nakoewan Benjamín pejme pasliajwa amxot, xamal sʉapich! Pe japox 
ja-aech wʉt Dios pijaxtat xan masox chiekal namanan xijilaxtat, ¡masox nej 
namanan! —aech Jacob puexa paxiliajwa.

15  Do jawʉt, Jacob paxi, pakoewan Benjamín sʉapich, fʉlaechlisi Egipto 
tʉajnʉ poxade. Kaes xabich platafachan xafoli, malechpibej. Egipto tʉajnʉxot 
pat wʉt, japi pat Joséxot. 16 Japi José wʉajnalel wʉt, jawʉt José taen Benja
mín, japi sʉapich wʉt. Samata, José jʉm-aech ampox pamakanliajwa, puexa 
tataefʉlpon José pejew:

—¡Ampi, poejiw,  bʉ flaem tajba poxade! ¡Jaxotde kaen pak xʉaꞌalde! 
¡Naxaeyaxan i sde puexa ampiliajwa! Amwʉt, tajbaxot japi naxaeyaxael 
matnochpijax.

17 Do jawʉt, José pamakan is puexa pejpaklon kitoꞌaspox. Japon pajut 
bʉflaech José pakoew pejpaklon pejba poxade. 18  Pe José pakoew xabich 
beljow, bʉflaech wʉti José pejba poxade. Japi piajtkal wʉt jʉm-aechi ampox:

—Ampox ispon naknaekichachajbaliajwa. Nakbʉflaech pejba poxade nak
kastikaliajwa, asan platafachan majt nakwewoeya xot. Xatis nakjaelaxaeli 
japi pej-esclavosliajwas nabichliajwas, wejew choef sʉapich —aechi piajkal.

19 Mox wʉti baxot, José pakoew mox soepa José pamakanxot nospaeliajwa, 
japon sʉapich. 20 Japi jʉm-aech ampox José pamakanxot:

—Tajpaklon, xanal majt fʉlaenx wʉt, diachwʉajnakolax wʉajtax trigo. 
21 Xanal nawiax wʉt, bijaxot trigobulan matjolx wʉt, japabulantutat kaenan
ʉla xanal chafaekx tajplatafachan. Chinax kaef weꞌpa-el. Ma amwʉt, japap
latafachan pejme xalaenx puexa xanal tajut pejme chiekal woeyaliajwan 
nejpaklonxot. 22  Xanal matabijs-enil achan pejme jia japaplatafachan tajtri
gobulanxot. Ma amwʉt, kaes platafachan xalaenx, kaes wʉajsliajwan trigo 
—aech José pakoew José pamakanxot.

23 José pamakan jʉmnot wʉt, jʉm-aechon ampox japiliajwa:
—¡Nabej nejlewla! ¡Nabej nejchaxoelabej! Nej-ax pejDios, japon Dios 

xamalbej nejDiospon, japonkas japi japaplatafachan pejme jia nejtrigobulan
xot. Xamal namotam wʉt, xan tajut chiekal kinotx japi platafachan —aech 
José pamakan japiliajwa.

Do jawʉt, José pamakan juton Simeón jiw jebaxot. Jawʉt, Simeón bʉflaech 
asew pakoew poxade. 24 Do jawʉx, José pamakan bʉflaechon japi José pejba 
poxade. Jaxotde José pamakan chaxduton min José pakoew tʉakan kias
liajwa. Jaxotdebej japi pejbur dʉajton naxaeyaxan. 25 Do jawʉt, José pakoew 
juklisi malechpi. Wʉajnawetlisi José pejpasax. Juimt matnoch ek wʉt, José 
pasaxael. Japi matabijti xaeyaxaelpox José pejbaxot, japon sʉapich.

26  José pejba pat wʉt, japi malechpi chaxduwlisi José. Jawʉtbej, José 
pakoew brixta t nuil wʉt, natxata wʉti, makxabijdiki sat José wʉajna
lel, itpaeliajwa sitaeyax. 27 José wʉajnachaemt wʉt, jʉm-aechon ampox 
pakoewliajwa:

—¿Xamal ma-amkatjim chiekal? ¿Ma-aechbej nej-ax, japon patiꞌin, xamal 
naksiyampon xanliajwa? ¿Japonkat nakiowa laejefʉk? —aech José wʉajna
chaem wʉt pakoew.

28  Japi pejme brixtat nuil wʉt José wʉajnalel, jʉm-aechi ampox Joséxot:
—Taj-ax, japon namakan, nakiowa laejefʉk. Nejchaembejpon —aechi 

Joséxot. 29 José wʉltataen wʉt, taenon pakoewan Benjamín, japon chiekal 
kae-enpijinpon, José sʉapich, kae-axpijinponbej. Jawʉt, José jʉm-aech ampox 
pakoewliajwa:

—¿Amponkatlap nakoewan, taxdukapijin, japonliajwa naksiyampon xan
liajwa? —aech José pakoewliajwa.

José pakoew jʉmnot wʉt, jʉm-aechi ampox:
—Diachwʉajnakolax tajpaklon chiekal japonlape —aechi.
Do jawʉt, José jʉm-aech ampox Benjamínliajwa:
—Wʉa, ¡Dios nej kajachawaes xam! —aech José pakoewan Benjamínliajwa.
30 José taen wʉt pakoewan Benjamín, jawʉt xabich naebejlapon. Samata, 

kamta batu poxadepon noeliajwa. 31 Noeyax toet wʉt, min xukiaton xutam
poelaliajwa nowpox. Do jawʉt, kaxadepon pakoew poxade. Japixot wʉt, jʉm-
aechon ampox pamakjiwliajwa:

—¡Naxaeyaxan  xalaeman tajmesaxot cha-eliajwam! —aech José 
pamakjiwliajwa.

32  José pejlel ek xaeliajwa wʉt. Pakoewbej pejlel asamesaxot chalak xae
liajwa. Egipto tʉajnʉpijiw, japibej chalak pejlel asamesaxot xaeliajwa. Japi 
xaeyaxil kaeyaxtat, hebreos sʉapich, fiach xoti pejkabʉanapox. 33  José 
pakoew chalakaliajwa wʉt, kaenanʉla José chalaefʉlax toꞌapon. Matxoela
pijin matxoela ekax toꞌapon. Do jawʉx, toꞌapon wʉchakalnalaeltpon eka
liajwa. Jasox José toꞌa pakoew chalakaliajwa puexa pakoew. Taxduka-ekax 
toꞌapon pakoewan Benjamín. José pakoew japox taen wʉt, xabich nejchaxoe
lachalaki, José matabijt xot puexa japi nalaelapox. Samata, nakaewa piajkal 
natachaemapi. 34 Do jawʉt, José pamak naxaeyaxan xalaen José pejmesaxot 
cha-eliajwa. Do jawʉx, José toꞌa pamakjiw japoxan naxaeyaxan sasliajwa 
puexaliajwa. Benjamín kaes pejme chaxduws, me-ama kaes cinco veces. Japi 
puexa xael, afbejpi. Jawʉt, xabich nejchachaemili.

José xapaejapox pakoew

44 �1 Do jawʉx, xaeyax kaechatoel wʉt José pejbaxot, José kitoꞌa 
pamakan maliach. Kitoꞌa wʉt, jʉm-aechon ampox:

—¡Ampi jiw pejkostalan wewʉluim trigo xalaeliajwa japi xajʉpoxtat! ¡Kae
nanʉla pejbulankaechanxot pejplatafachan jembej! 2  Tajcopa, isaspox plata
tat, ¡japoxbej jem taxdukapijin pejtrigobultkaechaxot! ¡Jembej japon pejew, 
platafachan, japon motpitat trigo! —aech José toꞌa wʉton pamakan.

Dolis José pamakan ow-aechon José kitoꞌaspox. 3 Kandiawasʉp, itliakafʉl 
wʉt, José kijacha pakoew jaxot chijialiajwa. Dolis japi pejburtat xafoli trigo
bulan. 4 José pakoew jaxot chijia wʉt, xabich atʉaja-el wʉtfʉki paklowaxxot, 
José toꞌa wʉt pamakan, jʉm-aechon ampox:

—¡Xabʉaꞌde japi poejiw kawʉxanjaesliajwam. Fʉlpatam wʉt, ¡jʉm-amopi 
ampox: ‘¿Ma-aech xotkat xamal isam pachaema-elpox tajpaklonliajwa, japon 
is wʉt pachaempox xamalliajwa? ¿Ma-aech xotkat natkowam tajpaklon 

pejcopa, isaspox platatat? 5 Tajpaklon japacopa jixa-af. Japacopatatbej xabich 
tampoelpox matabijsliajwa. Xamal babijax isam tajpaklonliajwa’ —amo japi 
poejiw! —aech José toꞌa wʉt pamakan.

6  Dolison fʉlpat wʉt japi poejiw, José pamakan jʉm-aechon ampox José 
bʉxtoꞌaspox japiliajwa. 7 José pamakan japox jʉm-aech wʉt japiliajwa, jawʉt
bej, japi jʉm-aech ampox:

—¿Ma-aech xotkat xam japox jʉm-am xanalliajwa? ¡Chinax xanal japox 
isaxinil, me-ama japox! 8  Xam chiekal matabijtam xanal pejme xalaenxpox 
platafachan Canaán tʉajnʉxot, faekxpi tajbulanxot, pejme woeyaliajwan 
xamxot. ¿Ma-aech xotkat nakilajatam xanal copa fisax, nejpaklon pijax? 
9 Xanalxot copa fit wʉt, ¡japon nej tʉpe! Xanalbej malech tanbichaxaelen 
pomatkoicha nejpaklonliajwa, copa faenam wʉt xanalxot —aechi, jʉmnot 
wʉti José pamakanliajwa.

10 Do jawʉt, José pamakan jʉm-aechon ampox japiliajwa:
—Xamal najut jʉm-ampox xabich pachaem. Pe copa fitponkal, japonkal 

esclavowaxael nabichliajwa tajpaklonliajwa. Puexa xamal, asewam, bʉꞌwʉa
janjilaxaelam —aech José pamakan.

11 Do jawʉt, kaenanʉla japi kamta pejtrigobulan joli pejburxotsik cha-
eliajwa sattat.  Satat cha-ia wʉt, fafajoli pejtrigobulan. 12  Do jawʉt, José 
pamakan tʉaduton tuchoef­laliajwa trigobulan, pejpaklon pejcopa jalweka
liajwa. Tʉaduton tuchoeliajwa matxoelapijin pejbultxot. Faena-el wʉt, tʉa
duton tuchoeliajwa asan pejbultxot. Puexa ja-aechfʉlon, japi pejbulanxot 
tuchoefʉl wʉt. Do jawʉt, taxdukapijin Benjamín pejbultxot tuchowpon. 
Benjamín pejbultxot tuchow wʉt, faenon pejpaklon pejcopa isaspox platatat. 
13  Jawʉt, Benjamín pakoew thiaꞌbapi pejnaxoe, xabich nejxaejwas xoti. Do 
jawʉt, kaenanʉla matakʉpi bur pejtrigobulan. Ja-aech wʉt, kaxadepi paklo
wax poxade. 14 Judá, pakoew sʉapich, pat wʉti José pejbaxot, José kawetafʉk 
pejbaxot. Jawʉt, japi pejbrixtat nuil sat makxabijkaliajwa José wʉajnalel. 
15 Do jawʉt, José jʉm-aechi ampox:

—¿Ma-aech xotkat tajcopa nawenatkowam? ¿Xamalkat matabijs-emil kaen 
aton, me-ama xan jason, xajʉpon matabijsliajwa jiw maliach ispoxanliajwa? 
—aech José pakoewliajwa.

16 Judá jʉmnot wʉt, jʉm-aechon ampox Joséxot:
—¿Achaxkat xanal jʉmnosaxaelen xam? ¿Achaxtatkat xanal itpaeyaxaelen 

bʉꞌwʉajanxinilpox xamxot? Dioskas xanal nakastika, babijax isx xot chajia
kolaxtat. Samata, ma amwʉt, xanal puexa malech nabichaxaelen xamliajwa, 
copa fitpon sʉapich —aech Judá naksiya wʉt pakoewan Joséxot.

17 Pe José jʉmnot wʉt, jʉm-aechon ampox pakoewliajwa:
—¡El! Xan jasox isaxinil xamalliajwa. Tajcopa fitpon, japon kaen taj-escla

vowaxael nabichliajwa xanliajwa. Xamal, asewam, nejmach chiekal jʉmch 
naweyaxaelam nej-ax pejba poxade. Chinax kaen aton xamal taliasaxil, 
amxot chijiam wʉt —aech José pakoewliajwa.

Judá pejjame xat-elpox Benjamín namana-elaliajwa
18  Do jawʉt, Judá mox soepan wʉt, Joséxot jʉm-aechon ampox Joséxot:
—Tajpaklon, ¡xan natapaem naksiyaliajwan xam najut chiekal jʉmtae

liajwam! ¡Nabej nalaleꞌ xanliajwa! Xamlap-is, me-ama pajut faraón wʉt, 

ja-amlap-is xam. 19 Xam chajia chiekal nawʉajnachaemtam taj-ax laejepox
liajwa. Nawʉajnachaemtambej asan kaes takoewanpoxliajwa. 20  Japoxan 
xanal nawʉajnachaemtam wʉt, puexa chiekal chapaeix xamxot. Jʉm-an 
ampox: ‘Diasdoꞌ, xanal taj-ax xabich patiꞌin. Pe nakiowa, japon laejefʉk. Asan 
takoewan, kaes pajamanpon, kaweta naman taj-axxot. Japon pansian. Japon 
takoewan nalaelt, taj-ax patiꞌin wʉt’ —an xanal. Jʉm-anbej ampox: ‘Taj-ax 
xabich pasiawla paxʉlan, japonlap chiekal kaekolan naman xot, kae-enpijin. 
Japon pakoewan, matxoelpijin, chajia tʉp’ —an xanal xamliajwa. 21 Xam 
nawʉljowam japon bʉflaeliajwan ampaleldin, xabich taesiam xot. 22  Xanal 
chajia chiekal xam jʉm-an ampox xamxot: ‘Taj-ax tapaeyaxil paxʉlan 
ampalel fʉlaeliajwa. Asax babijax ja-aech wʉt, japonliajwa, taj-ax tʉpaxael 
paxʉlan xabich nejxaejwaxtat’ —an xanal chajia xamxot. 23 Pe xam jʉmbis
nikam wʉt najʉm-am ampox xanalliajwa: ‘Nakoewan bʉflae-emil wʉt, ¡nabej 
fʉlaeꞌ ampaleldin xan pejme nataeliajwam!’ —am xam xanalliajwa —aech 
Judá Joséxot.

24 Judá kaes naksiya wʉt jʉm-aechon ampox Joséxot:
—Xanal nawiax wʉt tajtʉajnʉ poxade, puexa japoxan taj-ax chapaeix xam 

najʉm-ampoxan. 25 Do pejme, taj-ax natoꞌa wʉt, jʉm-aechon ampox xanal
liajwa: ‘¡Xabʉaꞌde pejme Egipto tʉajnʉ poxade, kaesʉapich trigo wʉajsliaj
wam!’ —aech taj-ax natoꞌa wʉt xanal. 26 Pe jawʉt, xanal jʉm-an ampox taj-
axliajwa: ‘Takoewan, taxdukapijin, nakfʉlaeyaxil wʉt Egipto tʉajnʉ poxade, 
xanal pejme fʉlaeyaxinil japoxade. Takoewan nakfʉlae-el wʉt xanal, Egipto 
tʉajnʉpijin, paklon, xanal pejme taeyaxinil’ —an xanal taj-axliajwa. 27 Do 
jawʉt, taj-ax jʉm-aech ampox xanalliajwa: ‘Xamal matabijtam xan xabich 
patiꞌnan wʉt, tajow Raquel kolenje paxʉlan. 28  Kaen japixot chajia chiekal 
nafoꞌa. Chinax kaes pejme japon tae-enil. Diachwʉajnakolax xaeskason pej
machoefan. 29 Xamal ampon taxʉlan xanxot nawebʉꞌfolam wʉt, asax babijax 
wejachiyaxaes wʉt, xamal pomatkoicha nejbʉꞌwʉajnaxael, xan patiꞌnan tʉpa
xaelen wʉt nejxaejwaxtat’ —aech taj-ax —aech Judá Joséxot.

30-31 Judá kaes jʉm-aech ampox pakoewan Joséliajwa:
—Tajpaklon, xanal nawiax wʉt tajtʉajnʉ poxade, takoewan pansian pas-el 

wʉt taj-axxot, ja-aech wʉt, taj-ax tʉpaxael takoewan nejxaejwaxtat. Taj-ax 
xabich pasiawla takoewan. Ja-aech wʉtbej, xanal pomatkoicha tajbʉꞌwʉajna
xael, taj-ax nawetʉp wʉt nejxaejwaxtat. 32  Ampaleldin fʉlaeliajwan wʉt, xan 
taj-ax jʉm-an ampox: ‘Xan tajut chiekal tataef­laxaelen takoewan taxdukapi
jin’ —an xan. Taj-ax kaes jʉm-anbej ampox: ‘Wias-enil wʉt naxʉlan xamxot, 
pomatkoicha tajbʉꞌwʉajnaxaelen xamliajwa’ —an taj-ax. 33  Xan nawoesa 
namanalax amxot, nej-esclavoliajwan takoewanliajwa. ¡Japon tapaem 
nawiasliajwa, asew takoew sʉapich! 34 Xan nawiasaxinil taj-ax poxade, takoe
wan, taxdukapijin, nawias-el wʉt, xan sʉapich. Xanliajwa pachaema-el tae
liajwan taj-ax nejxaejwas wʉt nabijasaxaelpoxliajwa, takoewan, taxdukapijin, 
pas-el wʉt japonxot —aech Judá naksiya wʉt pakoewan Joséxot.

José pajut chiekal jʉm-aechpox, japonlap Josépon 
pakoew pajut chiekal matabijsliajwa.

45 �1 José jʉmtaen wʉt Judá jʉm-aechpox, kaes boejtisaxilison naebe
jax. Samata, jawʉt, pinjametat nejlakcha wʉt, jʉm-aechon ampox 

puexa pamakjiwliajwa: “¡Amxot puexa xamal nakolim!” —aech José toꞌa wʉt 
pamakjiw. Jawʉt, puexa José pamakjiw jaxot nakola wʉt, José pajut chiekal 
jʉm-aechon ampoxpakoew pajut chiekal matabijsliajwas.

2  Do jawʉt , José xabich pinjametat nowpon. Samata, José pamakjiw 
jʉmtaeni José nowpox. Japoxwʉajan faraónbej jʉmtaen. 3 José now wʉt, jʉm-
aechon ampox pakoewliajwa:

—¡Xanlap José! ¿Waj-ax nakiowa laejefʉk? —aechon pakoewliajwa.
José pakoew japox jʉmtaen wʉt, xabich pejlewlapi. Samata, matabijs-eli 

jʉmnosliajwa José jʉm-aechpox. 4  Pe jawʉt, José jʉm-aech ampox puexa 
pakoewliajwa:

—¡Kaes chiekal moxmin xanxot! —aech José pakoewliajwa.
Do jawʉt, japi mox soepa wʉt japonxot, jʉm-aechon ampox pakoewliajwa:
—Xanlap nakoewnan José, xamal namowamponan asajiwxot, japi fʉlaen 

wʉt Egipto tʉajnʉ poxadin. 5  Pe xamal najutliajwa nejchaemilaximil isam
poxliajwa xanliajwa. ¡Nabej nalalaꞌbej xamal najutliajwa, xan namowampox
liajwa esclavoliajwan! Pe jasoxtat Dios xan natoꞌa xamal wʉajna xabich jiw, 
pejlit tʉpasamata. 6 Kolewaechanlisox naxaeyaxan ijilpox ampatʉajnʉchan
xot. Cinco waechan nakiowa weꞌpfʉk naxaeyaxan ijilaxaelpox, naboela-ela
liajwa, jiw mʉtha wʉt naxaeyaxan. 7 Pe Dios natoꞌa xamal wʉajna, xabich 
pachaemaliajwa xamal bʉꞌweliajwan nejlit tʉpa-elaliajwam, nejjiw sʉapich. 
Jasoxtat, asamatkoi xamal xabichaxael namojiw. 8  Xamal japox isam wʉt 
xanliajwa, isam Dios pijaxtat. Najut nejchaxoelaxtat japox is-emil ampalel 
fʉlaeliajwan. Dios nakajachawaet faraón pejnaewʉajnanliajwa, puexa faraón 
pejew tataef­laliajwanbej. Nakajachawaetbejpon gobernador nadofaliajwan 
puexa jiw tatoꞌlaliajwan Egipto tʉajnʉpijiw. Jasox Dios is xanliajwa. 9 Ma 
amwʉt, ¡xabʉaꞌde waj-ax poxade! Jaxotde paꞌmich wʉt, ¡jʉm-amo ampox 
waj-axxot: ‘Naxʉlan José jʉm-aech ampox xamliajwa: “Dios nakajacha
waet gobernador nadofaliajwan, puexa Egipto tʉajnʉpijiw tatoꞌlaliajwan. 
Ax, ma amwʉt ¡xabʉat xan nataeliajwam! ¡Nabej makasleꞌ! 10  Xam duka­
xaelam Gosénxot, puexa naxi sʉapich, namojiw sʉapichbej. ¡Puexa nejew 
choef bʉflaeman ampaleldin! ¡Puexa nejew xalaemanbej! Ja-aech wʉt, xam 
moxaxaelam xanxot. 11 Amxot dukam wʉt, chaxduiyaxaelen naxaeyaxan 
xamliajwa, nejjiwliajwabej. Ja-aech wʉt, naxaeyaxan weweꞌpaxil xamal
liajwa. Cinco waechan weꞌpfʉk naxaeyaxan jilaxaelpox, jiw litaxaelaliajwa” 
—aech naxʉlan José xamliajwa’ —amo waj-axxot! 12  Wajkoewan Benjamín, 
xamalbej, chiekal jʉmtaenam xan tajut jʉm-anpox waj-axliajwa. 13  ¡Waj-ax 
chapaem xan tatoꞌlaxpox Egipto tʉajnʉpijiw! ¡Chapaembejpon puexa tae
nampoxan amxot! Ma amwʉt, ¡xabʉaꞌde waj-ax bʉflaeliajwam ampaleldin! 
—aech José bʉxtoꞌa wʉton pakoew, pax wʉlala wʉton.

14 Do jawʉt, José wʉjaelton pakoewan Benjamín. Jawʉt, nowpon pejme, 
xabich nejchachaemil xoton pakoewanliajwa. Ma-is Benjamín nowpon, 
nawʉjaela wʉt pakoewan José sʉapich. 15  Do jawʉx, José xusuw puexa 
pakoew. Nowbejpon, nawʉljaela wʉti. Jawʉtlap, José pakoew nospaeipi, 
japon sʉapich, xabich pejlewla-el xotlisi.

16  Faraón pejbaxot jʉmtaen wʉt José pakoew patpox Joséxot, faraónbej 
xabich nejchachaemil, pejpaklochiw sʉapich. 17 Do jawʉt, faraón jʉm-aech 
ampox Joséxot:

—¡Nakoew toꞌim trigobulan matakuiliajwapi pejbur Canaán tʉajnʉ 
poxade xalaeliajwa! 18  ¡Nakoew nej bʉflaeꞌan nej-ax ampaleldin, puexa japi 
pejjiw sʉapich! Japi puexa bʉꞌpat wʉt, xan chaxdusaxaelen sat, kaes pejme 
pachaemsat Egipto tʉajnʉxot, japi duilaliajwa. Xaeyaxaelbejpi naxaeyaxan, 
kaes pejme pachaemnaxaeyaxan ampatʉajnʉxot. 19 ¡Nakoew nej xalae car
retan japi pejwathoꞌ, japi paxibej, chaf­laeliajwa japacarretantat! ¡Japibej nej 
bʉflae nej-ax ampalel! ¡Puexa nej xabʉatapi! 20 ¡Japibej xabich nej nejcha
xoela-ele pejew waelaxael wʉti Canaán tʉajnʉxot! Egipto tʉajnʉ pat wʉti, 
kaes pejme pachaempoxan Egipto tʉajnʉxot japoxan japiliajwa —aech faraón 
Joséxot.

José wʉlalapox pax dukaliajwa Egipto tʉajnʉxot 
(Hch 7.13‑15)

21 Do japoxwʉx, Jacob paxi ispi japox. José xatoꞌa carretan pakoew xalae
liajwa, me-ama faraón toꞌaspi japoxliajwa. Naxaeyaxan xafolbejpi nʉamtat 
xaeliajwa. 22  José chaxduwbej kaenanʉla japi naxliaxaliajwa. Pelax, Benja
mín kaes chaxduws naxoe, cinco naxoe. Chaxduchbejpon trescientos platafa
chan. 23 José diez bur xatoꞌa paxliajwa. Diez bur xafol malechpi, kaes pejme 
pachaempoxan Egipto tʉajnʉxot. Asew, diez bur, xafol trigobulan José xato
ꞌapi paxliajwa. Xatoꞌabejpon pan, naxaeyaxanbej, pax fʉlaen wʉt nʉamtat 
xaeliajwa. 24 José kijacha wʉt, pakoew naweliajwa wʉt, jʉm-aechon ampox 
japiliajwa:

—¡Nakaewa nabej nalos, nʉamtat folam wʉt! —aech José pakoewliajwa.
Do jawʉt, japi Joséxot chijialisi. 25 Chijia wʉt Egipto tʉajnʉxot, pati Canaán 

tʉajnʉxot, pax Jacob dukxot. 26 Do jawʉt, pax chapaeipi José tʉpa-elpox. Pe 
Jacob japox jʉmtaen wʉt chiekal naexasis-elon, paxi chapaeis wʉton. Japibej 
chapaei José puexa tatoꞌalpox, Egipto tʉajnʉpijiw. Jawʉt, Jacob matabijs-el, 
machiyaxaelon jʉmtaenpoxliajwa. Matabijs-elbejpon achax jʉmchiyaxae
lon. Paxi chapaeispoxanliajwa Joséliajwa, Jacob chiekal naexasis-el. 27 Pe 
nakiowa, chapaei wʉti José jʉm-aechpoxan, Jacob taen wʉtbej José xatoꞌa
poxan, carretan, japi chaf­laeliajwa, jawʉt Jacob xabich nejchachaemil. 28  Do 
jawʉt, Jacob jʉm-aech ampox: “Ma amwʉt, puexa chiekal naexasitx. Taxʉlan 
José nakiowa nawelaejefʉk. Xan fʉlaeyaxaechan japoxade tajut chiekal tae
liajwan taxʉlan, tajpatʉpax wʉajna” —aech Jacob.

Jacob, pejjiw sʉapich, patpox Egipto tʉajnʉxot 
(Heb 11.21)

46 �1 Do jawʉx, Jacob, pejjiw sʉapich, chijia wʉt Egipto tʉajnʉ poxade, 
puexa pejew xafoli. Beersebaxot pat wʉti, jaxot ofrenda is Jacob pax, 

Isaac, pejDiosliajwa. Choef xʉaꞌaton bowaliajwa altarmatwʉajtat. 2  Japama­
doitat, Jacob pejwʉltat laspon Dios.

Jacob jʉmnot wʉt, jʉm-aechon ampox Diosliajwa:
—Xan ma amxotan Dios —aech Jacob.
3 Do jawʉt, Dios jʉm-aech ampox Jacobxot:
—Xanlap nej-ax pejDiosnan. ¡Xam nejlewlaxil fʉlaeliajwam Egipto tʉajnʉ 

poxade! Jaxotam wʉt, xan tajaxtat xam xabichaxael namojiw. 4 Xam chala
xaelen, fʉlaech wʉt Egipto tʉajnʉ poxade. Asamatkoi, xan tajut jukaxaelen 

namojiw japatʉajnʉxot, pejme bʉflaeliajwan ampatʉajnʉleldin. Asamatkoi, 
mox nawʉajna wʉt tʉpaliajwam, naxʉlan José xamxotaxael —aech Dios 
Jacobxot, japamadoitat.

5 Do jawʉx, Jacob, pejjiw sʉapich, chijialisi pawʉlxot Beerseba. Jacob paxi 
pejwathoꞌ, japi paxibej, Jacob sʉapich, chafoli carretantat, faraón xatoꞌaspi
tat japi chaf­laeliajwa. 6 Jacob, puexa pejjiw sʉapich, fʉlaechlisi Egipto tʉajnʉ 
poxade. Xabich bʉꞌfolbejpi pejew choef. Japibej xafol puexa pejew, faekpoxan 
Canaán tʉajnʉxot duil wʉt. 7 Jacob puexa pejjiw bʉꞌfolon. Bʉꞌfolon paxi, japi 
pejwathoꞌbej. Bʉꞌfolbejpon pamojiw.

8  Ampilap fʉlaech Egipto tʉajnʉ poxade. Puexa japilap Jacob paxi, japon 
pamojiwbej. Malap japi pejwʉlan.

Jacob paxʉlan, matxoelapijin, pawʉl Rubén. 9 Japonlap pawʉl Rubén. 
Rubén paxʉlan matxoelapijin pawʉl Hanoc. Asan pawʉl Falú. Asan pawʉl 
Hezrón. Asan pawʉl Carmí.

10  A san, Jacob paxʉlan, pawʉl Simeón. Japon paxilap ampilape. Mat
xoelapijin  pawʉl Jemuel. Asan pawʉl Jamín. Asan pawʉl Ohad. Asan 
pawʉl Jaquín.  As an pawʉl Zohar. Asan pawʉl Saúl. Japon nalaeltpon 
cananea-atowxot.

11 Asan Jacob paxʉlan pawʉl Leví. Japon paxi ampilape. Matxoelapijin 
pawʉl Gersón. Asan pawʉl Coat. Asan pawʉl Merari.

12  Asan Jacob paxʉlan pawʉl Judá. Japon paxi ampilape. Matxoelapijin 
pawʉl Er. Asan pawʉl Onán. Asan pawʉl Sela. Asan pawʉl Fares. Asan pawʉl 
Zara. Er, Onánbej, japilap Canaán tʉajnʉxot tʉp. Ampilape Fares paxi. Mat
xoelapijin pawʉl Hezrón. Asan pawʉl Hamul.

13  Jacob paxʉlan asan pawʉl Isacar. Japon paxi ampilape. Matxoelapijin 
pawʉl Tola. Asan pawʉl Fúa. Asan pawʉl Job. Asan pawʉl Simeón.

14 Jacob paxʉlan asan pawʉl Zabulón. Japon paxi ampilape. Matxoelapijin 
pawʉl Sered. Asan pawʉl Elón. Asan pawʉl Jahleel.

15 Japilap Jacob paxi, seis poejiw, nalaelapi Leaxot. Kaen pawʉl, Rubén, 
asan pawʉl Simeón, asan pawʉl Leví, asan pawʉl Judá, asan pawʉl Isacar, 
asan pawʉl Zabulón, nalaelapi, Jacob duk wʉt Padan-aram tʉajnʉxot. Lea 
paxʉlowbej, pawʉlow Dina, nalaeltow japatʉajnʉxot. Puexa Jacob paxi, 
japilap Lea paxi, puexa xajʉs wʉt, japi pamojiwbej, nakolti treinta y tres jiw.

16  Jacob paxʉlan asan, pawʉl Gad. Japon paxi ampilape. Matxoelapijin 
pawʉl Zifión. Asan pawʉl Hagui. Asan pawʉl Ezbón. Asan pawʉl Suni. Asan 
pawʉl Eri. Asan pawʉl Arodi. Asan pawʉl Areli.

17 Asan Jacob paxʉlan, pawʉl Aser. Japon paxi ampilape Aser paxi. Mat
xoelapijin pawʉl Imna. Asan pawʉl Isúa. Asan pawʉl Isúi. Asan pawʉl Bería. 
Japi pakoewow pawʉl Sera. Japon paxi ampilape. Matxoelapijin pawʉl 
Heber. Asan pawʉl Malquiel.

18 Gad, Aser sʉapich, japi kolenje, Zilpa paxilap, nalaelapi Jacob paxiliajwa. 
Zilpa, japow esclava-atow, Labán chaxdutpow paxʉlow Lea, japow pej-escla
valiajwa. Puexa Jacob paxi, japilap Zilpa paxi, xajʉs wʉt, japi pamojiwbej, 
puexa nakolti dieciseis jiw.

19 Jacob pijow, Raquel, japowlap kolenje paxʉlan. Matxoelapijin pawʉl 
José. Asan pawʉl Benjamín. 20 Egipto tʉajnʉxotlap José kolenpon paxʉlan 
pijowxot. Japow pawʉl Asenat. Josés kolenjepon paxʉlan. Matxoelapijin 

pawʉl Manasés. Asan pawʉl Efraín. Asenat pax pawʉl Potifera. Japonlap 
sacerdote On paklowaxxot. 21 Benjamín paxi. Ampilape, matxoelapijin pawʉl 
Bela. Asan pawʉl Bequer. Asan pawʉl Asbel. Asan pawʉl Gera. Asan pawʉl 
Naamán. Asan pawʉl Ehi. Asan pawʉl Ros. Asan pawʉl Mupim. Asan pawʉl 
Hupim. Asan pawʉl Ard. 22  José, Benjamín sʉapich, japi kolenjelap, Raquel 
paxi, nalaelapi Jacob paxiliajwa. Puexa Jacob paxi, japibej Raquel paxi, xajʉs 
wʉt, japi pamojiw sʉapich, nakolti puexa catorce jiw.

23 Jacob paxʉlan asan pawʉl Dan. Dan paxʉlan pawʉl Husim.
24 Jacob paxʉlan asan awʉl Neftalí. Japon paxi ampilape. Matxoelapijin 

pawʉl Jahzeel. Asan pawʉl Guni. Asan pawʉl Jezer. Asan pawʉl Silem.
25 Dan, Neftalí sʉapich, japi kolenjelap, Bilha paxi, japilap-is Jacob paxi. 

Bilha, japow esclava-atow, Labán chaxdutpow paxʉlow Raquelliajwa. Puexa 
Jacob paxi, japibej Bilha paxi, xajʉs wʉti, japi pamojiw sʉapich, nakolti 
puexa siete jiw.

26 Puexa jiw pati, Jacob sʉapich, Egipto tʉajnʉxot, japi pejjiwkal, japi puexa 
xajʉs wʉt, nakolti sesenta y seis jiw. Xajui-esal Jacob pafamjiwwathoꞌ. 27 José 
paxi, nalaelapi Egipto tʉajnʉxot, japi kolenje. Xajʉs wʉti, José sʉapich, pax 
sʉapichbej, jawʉt, puexa nakolti setenta jiw.

28-29 Jacob mox wʉt pasliajwa Gosénxot, Egipto tʉajnʉxot, jawʉt toꞌapon 
paxʉlan Judá, Gosénxot José bʉꞌkakʉlnaliajwa pax Jacob. Jacob, pejjiw 
sʉapich, pat wʉt Gosénxot, José toꞌa pamakan pejcarro chaemsliajwa chaf
laeliajwa pax poxade, chiekal bʉꞌkakʉlnaliajwapon pax, asewbej. Do jawʉt, 
pat wʉton paxxot, José wʉjaelt pax. Jawʉt, José piach nowpon pax wʉtakʉk
saxtat. 30 Do jawʉt, Jacob jʉm-aech ampox paxʉlan Joséxot:

—Ma amwʉt, pachaem xan tʉpaliajwan, xan tajut chiekal xam taenx xot 
—aech Jacob Joséxot.

31 Jawʉt, José jʉm-aech mpox pakoewliajwa, pax pejjiwliajwabej:
—Xan faraón taeyaxaelen japon jʉmchiliajwan ampox: ‘Taj-ax, pejjiw 

sʉapich, takoew sʉapichbej, japi chajia duili Canaán tʉajnʉxot, patlisi 
Gosénxot, duilaliajwa mox xanxot. 32  Bʉflaeni pejew choef. Puexa pejew 
xalaenbejpi. Japi pejbichax choef thinax’ —chiyaxaelen tajpaklon faraónxot. 
33-34 Do jawʉt, faraón xamal la wʉt fʉlaeliajwam japon poxade, jaxot xamal 
wʉajnachaemt wʉt, jʉmchiyaxaelam ampox: ‘¿Achabichaxkat xamal nabis
tam?’ —aech wʉton, xamal jʉmchiyaxaelam ampox: ‘Xanal tajbichax choef 
thinax. Me-ama tajwʉajnapijiw, ja-an xanal’ —chiyaxaelam. Japox jʉm-am 
wʉt, faraón xamal toꞌaxael duilaliajwam Gosén pawʉlxot, jaxot xabich 
pachaem choef thinaliajwam —aech José chanaekabʉana wʉt pejjiw.

José japox jʉm-aech, matabijt xoton Egipto tʉajnʉpijiw fiach, oveja thinpi 
sʉapich, duilalaliajwa.

José bʉꞌfolpox pejjiw faraón poxade

47 �1-2  Do jawʉt, José fʉlaech faraón poxade. Bʉꞌfolbejpon cinco pakoew. 
José bʉꞌpat wʉt pakoew faraónxot, José jʉm-aech ampox faraónxot: 

“Taj-ax pat, takoew sʉapich. Japi fʉlaen Canaán tʉajnʉxot. Japilis Gosénxot, 
puexa pejew choef sʉapich. Xalaenbejpi puexa pejew” —aech José faraónxot. Do 
jawʉt, José bʉꞌpat pakoew, faraónxot, japon pajut chiekal taeliajwa José pakoew. 
3 Do jawʉt, faraón wʉajnachaemt wʉt, jʉm-aechon ampox José pakoewliajwa:

—¿Achabichaxkat xamal nabistam? —aech faraón wʉajnachaemt wʉt japi.
Japi jʉmnot wʉt, jʉm-aechi ampox faraónliajwa:
—Tajpaklon, xanal tajbichax choef thinax. Me-ama tajwʉajnapijiw, ja-an 

xanal. 4 Xanal fʉlaenx duilaliajwan ampatʉajnʉxot, Canaán tʉajnʉxot, xabich 
naxaeyaxan ijil xot. Ijilbej pola xanal tejew choef­liajwa. Tajpaklon, ¡nata
paem xanal duilaliajwan Gosénxot! —aech José pakoew faraónxot.

5 Do jawʉt, faraón jʉm-aech ampox Joséxot:
—Nej-ax, nakoew sʉapich, fʉlaen japi mox duilaliajwa xamxot. 6 Nejduile-

chiyaxaelen, kaes pejme sat pachaemxot. Samata, ma amwʉt ¡duilaxaeli 
Gosénxot! Jaxot xabich kaes pachaem choef thinaliajwa. Asew, nakoew
xot, xajʉp wʉti tejew choef chiekal tataef­laliajwa, ¡japibej toꞌim tejew choef 
nawetataef­laliajwa! —aech faraón Joséxot.

7 Asamatkoi, José bʉflaenpon pax faraón poxadin japon taeliajwa José pax. 
Pat wʉti faraónxot, Jacob saluda xabich sitaeyaxtat faraón. 8  Faraón wʉajna
chaemt wʉt, jʉm-aechon ampox Jacobliajwa:

—Xam, ¿maswaechan sʉapich? —aech faraón wʉajna chaemt wʉt Jacob.
9 Jacob jʉmnot wʉt, jʉm-aechon ampox faraónliajwa:
—Xan tʉajnʉchan xabich nanʉamsaxtat patx ciento treinta waechan. Xan 

laejaliajwan xabich tampoel. Tajwʉajnapijiw kaes pejme pin-iawaechan laelp 
ampathatat. Japi, me-ama xan, jachi-el —aech Jacob faraónxot.

10  Do jawʉx, japi nospaeyax bʉxtoet wʉt, Jacob chijia faraón pejbaxot. 
11 Do jawʉtbej, José fʉlaechon pakoew itpaeliajwa sat jaxot duilaliajwapi, 
pax sʉapich. Japasat xabich pachaem choef thinaliajwa, Egipto tʉajnʉxot. Ma 
amwʉtjel, japasat pawʉl Ramsés. Asawʉl Gosén. Japasatxotlap Jacob, pejjiw 
sʉapich duil, me-ama faraón toꞌaspi duilaliajwa. 12  Do jawʉt, José naxaeya
xan chaxduifʉl puexa pejjiwliajwa, me-ama japi weweꞌpas.

Naxaeyaxan ijilpox Egipto tʉajnʉxot
13 Japamatkoiyan wʉt, xabich kaes naxaeyaxan ijil Egipto tʉajnʉxot. Trigo 

naboela-elbej, mʉthas wʉt. Xabich chaemil Egipto tʉajnʉxot, Canaán tʉajnʉ
xotbej, naxaeyaxan xabich ijil. Samata, xabich asew jiw tʉpafʉl pejlit. 14 Jiw 
fʉlaen wʉt trigo wʉajsliajwa, José, pamakjiw sʉapich, kinoti platafachan 
motaspi trigoliajwa. Japaplatafachan xalaechi faraón pejba poxade, jaxotde 
owaliajwa. 15 Egipto tʉajnʉpijiw, Canaán tʉajnʉpijiwbej, platafachan kitoep 
wʉt fʉlaechlisi José poxade nospaeiliajwa Joséxot. Jawʉt jʉm-aechi ampox 
Joséxot:

—¡Xanal nachaxduim naxaeyaxan xaeliajwan! Xanal natapaeyaximil tajlit 
tʉpaliajwan, platafachan kijinil xot wʉajsliajwan naxaeyaxan —aechi Joséxot 
nospaei wʉt.

16 José jʉmnot wʉt, jʉm-aechon ampox japi jiwliajwa:
—Xamal platafachan kitoepam wʉt, xamal choef wʉt, ¡bʉflaeman trigo 

xanafokaliajwas! —aech José japiliajwa.
17 Dolisdoꞌ, Egipto tʉajnʉpijiw bʉflaenlisi pejew choef José poxadin, 

trigo xanafokaliajwa. Bʉflaeni kawaei, oveja, chiva, pak, bur. Jasoxtat José 
xanafok trigo, Egipto tʉajnʉpijiw sʉapich, japi pejew choeftat japawaech
tat xanafokpi. 18  Pe baxael, japawaech toep wʉt, asawaech wʉt, japi pejme 
fʉlaen José poxadin. Pat wʉt, jʉm-aechi ampox Joséxot:

—Diachwʉajnakolax, xanal xanali-enil platafachan kitoepxpoxliajwa. Ma 
amwʉt, tejew choef, puexa japi, xam nejew. Xanalxot kaes asaxan ijil trigo 
xanafokaliajwan, xam sʉapich. Xanal nawenama tajsatankal, ma xanalkalbej.

19 Samata, ¡xam wʉajde tajsatan! ¡Xanalbej nawʉajde esclawanliajwan, 
trigo xanafokaliajwan! Xanal faraón pej-esclawaxaelen japon tanbichliajwan. 
Xanal tajsatan nabichaxaelen wʉt, japabichax faraónliajwa. Xam nachax
duiyaxaelam trigo xanal xaeliajwan, mʉthaliajwanbej. Ja-aech wʉt, xanal 
tajlit tʉpaxinil. Ja-aech wʉtbej, tajsatan jʉmch xanjʉpa-oelaxil. ¡Nabej tapaeꞌ 
xanal tajlit tʉpaliajwan! ¡Nabej tapaeꞌbej tajsatan xanjʉpa-oelaliajwa! —aech 
Egipto tʉajnʉpijiw naksiya wʉti Joséxot.

20  Dolis José satan wʉajt, Egipto tʉajnʉpijiw pejsatan, japasatan faraón
liajwa. Puexa Egipto tʉajnʉpijiw mowapi pejsatan faraónxot, japi xabich lita
xaela xot. Ja-aech wʉt, puexa Egipto tʉajnʉxot, faraón pejsatankal naman
lisox. 21 Egipto tʉajnʉpijiw, faraón pej-esclawos nadofalisi. 22  Pelax, José 
wʉajs-el sacerdotes pejsatan, faraón pajut chaxduilfʉl xot trigo sacerdotes
liajwa. Samata, japi pejsatan mowa-el, japi trigo xot xaeliajwa.

23 Do jawʉtlap, José jʉm-aech ampox japi jiwliajwa:
—Ma amwʉt, xamal nejsatan, japasatan faraón pejsatan, xan wʉajtax xot 

xamalxot. Xamallis faraón pej-esclawo, xan wʉajtax xotbej xamal. Samata, 
ma amwʉt, chaxduiyaxaelen trigo mʉthaliajwam faraón pejsatanxot. 24 Pe 
xamal wenakola wʉt cinco bulan trigo, kaebult chaxdusaxaelam faraón. Diez 
bult wenakola wʉt trigo, kolebultje chaxdusaxaelam faraón. Jasoxlap isa
xaelam. Namapi xamal najut mʉthaliajwam, xaeliajwambej, puexa xamalxot 
duilpi sʉapich —aech José japi jiwliajwa.

25 Japi jʉmnot wʉt, jʉm-aechi ampox Joséliajwa:
—Xam xabich pachaemam xanalliajwa, nakajachawaetam xot tʉpa-ela

liajwan tajlit. Samata, xanal faraón pej-esclawaxaelen nabichliajwan —aech 
Egipto tʉajnʉpijiw Joséliajwa.

26 Ja-aech wʉt, José lel pajeltatoꞌlax puexa Egipto tʉajnʉpijiwliajwa. Japa
tatoꞌlax jʉm-aech ampox: “Nejmach-aton, mʉtha wʉt naxaeyaxan faraón pej
satanxot, japon cinco bulan wenakolas wʉt, kaebult chaxdusaxaelon faraón” 
—aech japatatoꞌlax. Japatatoꞌlax nakiowafʉk ampamatkoiyantat. Pelax, sacer
dotes, Egipto tʉajnʉpijiw, japilax nakiowa pejsatan. Japi pejsatanbej faraón pej
satana-el. Samata, wenakolas wʉti cinco bulan, kaebult chaxdusaxili faraón.

Jacob pejtaxdukax wʉljoeyax Joséxot japon we-isliajwas japox
27 Jacob, pejjiw sʉapich, duilafʉl Egipto tʉajnʉxot, pawʉlxot Gosén. Jaxot 

xabich pin-iakolapi. 28  Jacob duk wʉt diecisiete waechan Egipto tʉajnʉxot, 
chapaton ciento cuarenta y siete waechan.

29  Asamatkoi, Jacob pajut matabijt mox pawʉajnapox tʉpaliajwa. Do 
ja-aech wʉt, Jacob wʉlala paxʉlan José, japon fʉlaeliajwadin. José pat wʉt 
paxxot, Jacob jʉm-aech ampox paxʉlanxot:

—Diachwʉajnakolax nawe-isaxaelam wʉt xan wʉljoeyaxaelenpox xamxot, 
¡nejke-e oꞌe tajtawibʉxfalxot! Me-ama xatis wajkabʉan, ¡xam japox jachiya
xaelam, chiekal najʉmdusaxaelam xot isliajwam xan wʉljowxpox xamxot! 
Xan tʉpx wʉt, ¡namʉthsaximil ampatʉajnʉxot! 30  Namʉthsaxaelamlax 
Canaán tʉajnʉxot, tajwʉajnapijiw mʉthasxot —aech Jacob paxʉlan Joséxot.

Do jawʉt, José jʉm-aech ampox paxxot:
—Ax, xan isaxaelen xam nawʉljowampox —aech José paxxot.
31 Pe Jacob jʉmbisnik wʉt, jʉm-aechon ampox Joséxot:
—¡Diachwʉajnakolax jʉm-amde xanxot Dios jʉmtaeliajwa japox, japox isa

xaelam wʉt! —aech Jacob paxʉlan Joséxot.
Do jawʉt, José jʉmdut wʉt pax wʉljowspox isliajwa, jawʉt jʉmduton Dios 

jʉmtaeliajwa. Do jawʉtbej, Jacob pejcamatat naf­liaxan wʉt, matnaetafoꞌalel 
natxatdikon, graciaschiliajwa Diosliajwa.

Jacob kawʉajanpox Dios Efraínliajwa, Manasésliajwabej, 
japi asamatkoi kajachawaesliajwas Dios

48 �1 Do baxael, asamatkoi, José jʉmtaen pax bʉꞌxaenkpox. Samata, José 
fʉlaech pax taeliajwa. Jawʉt, kolenje paxʉlan bʉꞌfolon, Manasés, 

malis Efraín. 2  Jacob jʉmtaen wʉt paxʉlan José patpox taeliajwas, jawʉt 
xabich pejpamamaxtat mat-eton ekaliajwa camatat. 3  Do jawʉt, Jacob jʉm-
aech ampox paxʉlan Joséxot:

—Chajiakolaxtat Dios, xabich mamnikpon, chiekal masoxtat natulaelt 
xanxot, Luz paklowaxxotan wʉt, Canaán tʉajnʉxot. 4 Jawʉtlap, Dios naksiya 
wʉt chimiajamechan xanxot, jʉm-aechon ampox: ‘¡Xan chiekal najʉmtaem! 
Xam kajachawaesaxaelen, laejam wʉt ampathatat xabichaliajwa naxi, namo
jiwbej. Namojiw xabich pin-iamʉtaxael. Namojiw chaxdusaxaelen ampa
tʉajnʉ japi pejtʉajnʉliajwa pomatkoichaliajwa’ —aechlap Dios xanxot —aech 
Jacob paxʉlan Joséxot.

Jacob pejme jʉm-aech ampox paxʉlan Joséxot:
5  —Kolenje naxʉlan, japon Efraín, Manasés sʉapich, nalaelapi Egipto 

tʉajnʉxot xan pas-enil wʉtfʉk, xam sʉapichaliajwan, japilap xan chiekal 
tejew. Me-ama taxikola wʉt, ja-an japi kolenjeliajwa. Japi, me-ama taxʉlan 
Rubén, me-ama Simeón, ja-an, naxʉlan koleljepiliajwa. 6 Pe kaes naxi nalaela 
wʉt, japi xam tamach chiekal nejwaxael. Japi nejwaxaelpi, japilap chax
duiyaxaes satan pejsatanliajwa Efraín pejtʉajnʉxot, Manasés pejtʉajnʉxot
bej, japi pakoewaxael xoti. 7 Xan japox ja-an xamliajwa, nej-en Raquelxot 
xabicha-el xot nakoew, japow tʉp xot Canaán tʉajnʉxot, nawens wʉt Padan-
aram tʉajnʉxotdin. Japow tʉp wʉt, mʉthtax xabich nanejxaejowaxtat mox 
nʉambabʉꞌtat, Efrata paklowaxnʉamtxot —aech Jacob Joséxot.

Ma amwʉtjel, Efrata paklowax asawʉlpox, pawʉlpox Belén.
8  Do jawʉt, Jacob chiekal natachaemt wʉt José paxiliajwa, jʉm-aechon 

ampox:
—¿Ampi yamxi, achan paxikat? —aech Jacob paxʉlan Joséliajwa.
9 José jʉmnot wʉt, jʉm-aechon ampox paxxot:
—Ax, ampi yamxi, xan tejew, Dios nachaxduwpi amxot, Egipto tʉajnʉxot 

—aech José paxxot.
Do jawʉt, Jacob jʉm-aech ampox paxʉlan Joséxot:
—¡Naxi kaes nej moxadin! Xan kawʉajnaxaelen Dios japi naxi pomatkoicha 

kajachawaesliajwas Dios —aech Jacob paxʉlan Joséxot.
10 Jacob xabich patiꞌin xot, chiekal tae-ellison. Jawʉt, José, paxi sʉapich, 

moxdepon paxxotde. Moxde wʉt, Jacob japi xusuw. Wʉjaelapon pamojiw. 
11 Do jawʉt, Jacob jʉm-aech ampox paxʉlan Joséxot:

—Majt nejchaxoelx wʉt, jʉm-an ampox xamliajwa: ‘Kaeskas taeyaxinil 
taxʉlan José’ —an xan, nejchaxoelx wʉt. Pe Dios pijaxtat nakiowa laejaxfʉk 
xam taeliajwan. Taeliajwanbej naxi —aech Jacob paxʉlan Joséxot.

12  Do jawʉt, José makanoton paxi pax Jacobxot. Jawʉt, José pajut brixtat 
nuk pax wʉajnalel. Do jawʉt, sat makxabijindikon. 13 Do jawʉt, José mat-et 
wʉt, nant wʉt pax wʉajnalel, kaes paxi mox makxalaechon, pax Jacobxo
taliajwa. José noton paxʉlan Manasés Jacob pejpoklalel, Manasés matxoe
lapijin xot. Notbej paxʉlan Efraín Jacob pejsoenalel, japon wʉchakalpijin 
xot. 14 Pe Jacob mʉaxxachoꞌe wʉt pejpakloke-elel, ki-os-elon Manasés pej
taꞌtat. Jawʉtlax, Jacob pejpoklake-elel ki-oꞌepon Efraín pejtaꞌtat. Jawʉtbej, 
ki-oꞌepon pejsoenake-elelde Manasés pejtaꞌtat. 15 Do jawʉt, Jacob kawʉajan 
Dios Joséliajwa, José paxiliajwabej, Dios kawʉajan wʉt, jʉm-aechon ampox:

“Xamlap Diosnam, japon Dios naexasichpon, taj-am Abraham, taj-ax 
Isaac sʉapich. Xan nalaeltax wʉt, pomatkoicha chiekal natataeflam 
asaxsamata. Hasta amwʉtjelbej, nakiowa chiekal natataeflam.

	 16	Xam Dios, najut, me-ama nej-ángel wʉt, ja-amlap, xam pin-
iaveces nabʉꞌwiam wʉt, nejmachbabijaxan wʉt xanliajwa. ¡Ampi 
kajachawaeꞌe, ampi pijaxtat asamatkoi asew jiw nejchaxoelaliajwa 
xanliajwa, taj-ax Isaacliajwa, taj-am Abrahamliajwabej! ¡Ampibej 
nej xabicha paxi, pamojiwbej!” —aech Jacob, Dios kawʉajan wʉt, 
Joséliajwa, José paxiliajwabej.

17 Pe José taen wʉt, Jacob kawʉajan wʉt Dios poklake-elel ki-oꞌapox 
Efraín pejtaꞌtata, Joséliajwa chiekal pachaema-el japox. Samata, José pax 
mʉaxfiton ki-osliajwade Manasés pejtaꞌtat. 18  Jawʉt, José jʉm-aech ampox 
paxliajwa:

—¡El, ax! Manasés matxoelapijin. Samata, ¡japon pejtaꞌtat nejpoklake-elel 
ki-oꞌe! —aech José paxliajwa.

19 Pe José pax owchi-el ki-osliajwa pejpoklake-elel Manasés pejtaꞌtat. Jacob 
jʉmnot wʉt, jʉm-aechon ampox paxʉlan Joséliajwa:

—Wʉaja, xan chiekal matabijtax. Manasésbej xabichaxael pamojiw. Japon 
pinamʉtaxael pamojiw. Japixot, xabich asew paklochiwaxael. Pe wʉchakalpi
jin, Efraín, kaes pejme paklonaxael. Kaes pejme xabichaxaelbejpon pamojiw. 
Xabich pin-iamʉtaxaelbejpi —aech Jacob paxʉlan Joséliajwa.

20 Japamatkoitat, Jacob jʉm-aech ampox paxʉlan José paxiliajwa:
—Asamatkoi, Israel tʉajnʉpijiw jʉmchiyaxaeli ampox asew jiwliajwa: 

“¡Dios nej kajachawaes xamal, me-ama chajiakolaxtat Dios kajachawaech 
Efraín, Manasés sʉapich!” —chiyaxael Israel tʉajnʉpijiw asew jiwliajwa —
aech Jacob paxʉlan José paxiliajwa.

Jacob jasox jʉm-aech, baxael, asamatkoi, Efraín kaes pejme paklonaliajwa. 
Me-ama Manasés, matxoelapijin, jachi-elaliajwa Efraín. 21 Do jawʉt, Jacob 
pejme jʉm-aech ampox paxʉlan Joséliajwa:

—¡Chiekal najʉmtaem! Xan tʉpaxaelen. Pe xan tʉpx wʉt, pomatkoicha 
Dios xamalxotaxael. Dios kajachawaesaxael xamal naweliajwam nejwʉajnapi
jiw majt duil tʉajnʉ poxade. 22  Xam kaes pejme sat chaxdusaxaelen. Me-ama 
nakoew, jachiyaxinil. Xam chaxdusaxaelen Siquem tʉajnʉ. Japatʉajnʉ xan 
chajia kifeꞌnax, amorreosjiw malechax wʉt nabeyaxtat —aech Jacob paxʉlan 
Joséliajwa.

Jacob naksiyapox taxdukajamechan paxiliajwa 
(Hch 7.15‑16; Heb 11.22)

49 �1 Do jawʉx, asamatkoi, Jacob puexa paxi wʉlala japi fʉlaeliajwadin 
japonxotaliajwa. Japi pat wʉt, Jacob jʉm-aech ampox japiliajwa:

—Puexa xamal, ¡moxman xanxot! Kaenanʉla xamal jʉmchiyaxaelen asa
matkoi jachiyaxaelpox xamalliajwa, namojiwliajwabej.

	 2	Xamal, ¡moxman xanxot chiekal naewesliajwam!
Xanlap nej-axnan, Israel, ¡chiekal nanaeweꞌe!

	 3	Xam Rubén, taxʉlnam, matxoelapijnam puexa nakoewliajwa.
Xan pansianan wʉtlejen, mamnikax wʉtfʉk.
Samata, xamlach majt kaes paklonam.
Kaes mamnikambej.
Me-ama asew nakoew, jachi-emil xam majt.

	 4	Pe ma amwʉt, xam kaes, me-ama matxoelapijnam wʉt, jachi-emil ma 
amwʉt.

Xam Rubén, me-ama minlajt, minbichax wʉt, ja-am.
Aton it-elaxil japamin xens-elaliajwa.
Xam bʉꞌmoejtam tamakow tajcamatat.
Ja-am wʉt, xam itpaeyam nasitae-emilpox.
Samata, ma amwʉt, xam kaes pakonaximil puexa nakoewliajwa.

	 5	Xam Simeón, Leví sʉapich, chiekal naxanaboejam, babijaxan isam wʉt.
Nej-espadatat xabich babijaxan isam, asew jiw bam wʉt.

	 6	Nalala wʉt, ma i-isasiamdoꞌ, do japox isam xamal.
Ja-am wʉt, asew jiw pabam, jasoxtat kastikaliajwam.
Xamal jasox isam wʉt, me-ama tor tʉakwasijalbalam fʉlae-elaliajwa, 

ja-am xamal babijaxan isam wʉt.
¡Chinax xan xamalxotaxinil maliach natamejlam wʉt 

nejchaxoelaliajwam machiyaxaelampox babijaxan isliajwam wʉt!
	 7	¡Dios nej kastika xamal, xamal nalala wʉt,

xabich jiw pabam xot chinax beltae-elaxtat!
Samata, xamal namojiw nasalaxael potʉajnʉcha, Israel tʉajnʉxot.

	 8	Xam Judá, xamliajwa nakoew naksiyaxael chimiajamechan.
Nadaelmajiw malechaxaelambej.
Nakoewbej xam sitaeyaxael.

	 9	Wʉa Judá, xam, me-ama león, mamnikpon, xamlap-is ja-am.
León choefan jaelt wʉt, xaelon.
Do jawʉx, natxatdik wʉt, sattat chawʉla-oklison nʉafniapox.
Xamlap-is, me-ama león, pinjin, ja-am.
Samata, chinax kaen aton xam taliasaxil.

	 10	Nejpamamax chinax kaen aton kifeꞌnaxil xamxot.
Hasta namon pajut chiekal pat wʉt, japonlap japox pamamax 

japonliajwaxael.

Japonlap tatoꞌlaxael pomatkoicha.
Asatʉajnʉchanpijiw sitaeyaxaeson. Naexasisaxaesbejpon.

	 11	Asamatkoi, namojiw tatoꞌal wʉt ampatʉajnʉpijiw, xabichaxael 
uvanaechan.

Samata, burpijin xabich uvanaechanxot keꞌsaxaelon burxʉlan xaeliajwa 
uva-ʉaf.

Itkiasaxaelbejpon pejnaxoe vinotat, itsoeipotat, xabichaxael xot vino.
	 12	Namon pej-itfut kaes xabich itfu-soeyaxaelon, xabich af oton 

vinominan.
Japon pejbʉaꞌan xabich kaes bʉaꞌpoeyaxaelon.
Me-ama pakmit-ufan wʉt, jabʉaꞌchiyaxaelon bʉaꞌpoeipox.

	 13	Xam Zabulón, dukaxaelam mox marbabʉꞌxot.
Jaxot xabichaxael barkamochan owaxanxot.
Nejtʉajnʉ moxaxael Sidón paklowaxxot, nortelel.

	 14	Xam Isacar, me-ama bur,
mamnikpon, dewaxan noxtpon, jachiyaxaelam.
Bur kaes xalaeyaxil wʉt, damlathʉlaliajwa satat xa-okpon dewax.

	 15	Bur taen wʉt pachaem xot
damlathʉlaliajwa, jaxot damlathʉlon.
Taen wʉtbejpon pola, pachaempi matxaeliajwa,
japon bur nejchachaemil, pola mataxaeyaxael xoton.
Japoxade matwʉajlaflaechon bulan.
Nejchachaemilbej nabichliajwa.
Nabiston jʉmchi-elaxtat.

	 16	Xam Dan, tatoꞌlaxaelam nejjiwkola.
Tamojiwmʉtanxot, kaemʉt xam nejmʉtpijwaxael.

	 17	Xam chachoelaxaelam nadaelmajiwliajwa.
Me-ama jom, paxaechan, xabich chachoel xamlap, jachiyaxaelam, jom 

nʉamtbabʉꞌtat ek wʉt.
Diachwʉajnakolax xam jachiyaxaelam nadaelmajiwliajwa,
chachoelam wʉt.
Jom paxaechan kawaei tʉakjiꞌlalikla wʉt,
kawaei xabich matnochnukjala.
Ja-aech wʉt, aton jopdik satadik, tʉa-ekpon kawaei.

	 18	Tajpaklon Dios, ¡xan wʉajnawetx
nabʉꞌweliajwam, tadaelmajiwxot!

19 Xam Gad, chakipasaxael kithaka, nejew natkowaliajwa.
Pe xam, nejjiw sʉapich, nabam wʉt, japi jʉmch chiekal dʉkpaxael.
Ja-aech wʉt, xamal kawʉxadʉkpaxaelam japi kithaka beliajwam.

	 20	Xam Aser, nejtʉajnʉ xabich pachaem xot,
xabichaxael naxaeyaxan.

Japinaxaeyaxan xabich nejxasinkaxael
reyes xaeliajwa.

	 21	Xam Neftalí, me-ama awoi
nejmach nanʉamt yoxot,
xamlap-is jachiyasaxaelam.
Me-ama awoi chamiachiw, jachiyaxaellap-is naxi chamiachiwpoxliajwa.

	 22	Xam José, xam namojiw xabichaxael.
Me-ama uvanaech, minbabʉꞌxot chanuknaech wʉt xabich uvadunan, 

ja-am xam.
Padalan pase xajajialspoxmatwʉaj.
Uvadunan xabich chaduilje.

	 23	Nadaelmajiw xabich nejweslapi xam.
Samata, xam wʉltaxpajali buyantat.
Xabich itaxaxaelali xam.

	 24	Pe xam nejmʉaxan xabich mamnik.
Samata, xasensnikam nejfadoet, Dios pejpamamaxtat.
Japon, Dios, pawʉl ‘Israelitas Tataeflan’.
Japonlap asawʉl, ‘Israelitas Taxchalan’!

	 25	¡Gracias-an xan tajDiosliajwa,
japonlap xabich mamnik puexa isliajwa!
Japon Dioslap xam kajachawaesaxael.
Dios toꞌa iam thilnaliajwa ampathatxot.
Toꞌabejpon min nakakolsliajwa satlelsan.
Diosbej kajachawaet xabichaliajwa yamxi,
xabichaliajwabej nejew choef.

	 26	Xan kaes Dios kawʉajnax xam kajachaxaesliajwa.
Me-ama taj-ax xanliajwa Dios kawʉajan wʉt
xan nakajachawaesliajwa, xan jachi-enil.
Samata, pachaempoxan, Dios chaxduiyaxael,
xabichaxael xamliajwa.
Japoxan kaeyaxtat thʉch sʉmtamejam wʉt, japi xabich athʉ 

mat-okaxael.
¡Puexa japoxan pomatkoicha nej ja-aecha xamliajwa,
xam paklonam xot puexa nakoewliajwa!
Dios makafit xot xam, ¡japox ja-aech xamliajwa!

	 27	Xam Benjamín, namojiw, me-ama lobo wʉt, jachiyaxael, malechafʉl 
wʉti padaelmajiw kifeꞌkaliajwa padaelmajiw pejew.

Lobo kandiawasap, choefan jaelt wʉt, xaeli.
Do jawʉx, kaliax wʉt, nejxae-aechi asew choef
xaeliajwa namanpox, —aech Jacob paxʉlan Benjamínliajwa.

28  Japoxanlap Jacob jʉm-aech kaenanʉla puexa paxiliajwa, naksiya wʉton 
taxdukajamechan. Jacob paxi, pamojiwbej, docemʉtanaxael asamatkoi Israel 
tʉajnʉxot.

Jacob tʉpox
29 Asamatkoi, Jacob jʉm-aech ampox puexa paxi chiekal jʉmtaeliajwa: 

“Xan naweweꞌp kaesʉapich matkoiyan tʉpaliajwan. Xan tʉpx wʉt, nachax
laeyaxaelam Canaán tʉajnʉ poxade, jaxotde mʉaxwʉajxot namʉthsliajwam, 
tajwʉajnapijiw mʉthasxot, majt Efrón pejsatxot, japon hitita-aton. 30 Chajia
kolaxtat, taj-am Abraham japasat wʉajt wʉt, matchawʉajtbejpon mʉaxwʉaj, 
jaxotde wajwʉajnapijiw mʉthaliajwas. Japasat pawʉl Macpela. Macpela 
Mamretabijla. 31 Jaxotde chajia Abraham pijow, Sara, mʉthton. Do jawʉx
bej, jaxotbej Abraham mʉthtas. Do jawʉxbej, japamʉaxwʉajxot mʉthtas 
taj-en Rebeca. Do baxaelbej, taj-ax Isaac jaxotbej mʉthtaspon. Jaxotdebej 
xan mʉthtax tajow Lea. 32  Hititasjiw mowa wʉti japasat, matchamowabejpi 
mʉaxwʉaj waj-am Abrahamxot” —aech Jacob puexa paxiliajwa naksiya wʉt.

33 Jacob bʉxtoet wʉt naksiyapox puexa paxiliajwa, pejme okdik wʉt pejca
maxot, jawʉt tʉplison.

Jacob mʉthtaspox Canaán tʉajnʉxot

50 �1 Jacob tʉp wʉt, José wʉjaelt pax patʉpan. Xusuwpon noeyaxtat. 
2  Do jawʉx, José toꞌa médicos, japi nabisti Joséliajwa, japi chaems

liajwa patʉpan Jacob pejbʉꞌt, xoepasamata. Médicos ow-aech José kitoꞌapox. 
3 Japox is wʉt, isipox cuarenta matkoiyan. Jijasmatkoiyan japox isliajwa wʉt.

Egipto tʉajnʉpijiw nejxaejwas setenta matkoiyan Jacob tʉp wʉt. 4  Do 
jawʉx, José matxoela naksiyapon faraón pejpaklochiwpixot. Jʉm-aechon 
ampox japixot:

—Diachwʉajnakolax xamal xan nasitaenam wʉt, ja-am wʉt, ¡xamal 
nawejʉmde ampox faraónxot: 5  ‘José pax mox pawʉajna wʉt tʉpaliajwa 
wʉljows wʉt, jʉmtispilon ampox: “¡Najʉmduꞌe namʉthsliajwam Canaán 
tʉajnʉxot! Canaán tʉajnʉxot xan tajut mʉaxwʉaj chajia chiekal chaemtax, 
japawʉajxot xan patʉpanan namʉthde” —tispilon pax, wʉljows wʉt. Samata
pil, ¡xampil tapaelam José pax patʉpan chaxlaeliajwa mʉthsliajwa pax! Pax 
patʉpan mʉtht wʉt, pejmepilon nawiasaxaen ampaleldin’ —amo faraónxot, 
nawekawʉajnam wʉt! —aech José faraón pejpaklochiwxot, bʉxtoꞌa wʉton 
wejʉmchiliajwas.

6 Japi paklochiw ow-aech José bʉxtoꞌapox. Samata, japi naksiyapi faraón
xot. Faraón japox jʉmtaen wʉt José kawʉajanpox, jawʉt faraón jʉm-aech 
ampox: “Najaw. Pachaem José fʉlaeliajwa pax mʉthsliajwa. Me-ama japon 
jʉmdut paxxot, ¡japox nej ispon!” —aech faraón pejpaklochiwxot, japi pejme 
Joséxot chapaeliajwa.

7 Do jawʉt, José fʉlaech mʉthsliajwa pax. José fʉlchalas Egipto tʉajnʉpi
jiw, puexa japi faraón pejpaklochiwpi. Japi, tatoꞌalpi, asew jiw faraón pejba
xot, Egipto tʉajnʉxotbej. 8 José fʉlchalas pax pejmʉtpijiw, José pejmʉtpijiwbej, 
japon pakoewbej. Yamxi taefʉlpikal nama Gosénxot. Yamxi sʉapich. Jawʉtbej 
choef nama tamach. Choef, namapi, ampilape oveja, cabra, pak, kaes asew 
choefbej. 9 Japi jiw foli xabich pinamʉti. Asew japixot chafol carrozantat. Asew 
chafol kawaeitat. Asew fol tʉaktat. 10 Japi puexa pat asew jiw trigo matbok
kiyanxot. Jaxot pawʉl Atad. Jaxot Jordánlajt orientelel, puexa jiw wʉnowpi 
Jacob tʉpon. Jaxot José siete matkoiyan wʉnowpon pax tʉponliajwa.

k 50.11 (Japox jʉmchiliajwa jiwjametat: “Egipto tʉajnʉpijiw xabich wʉnow patʉpan” 
—chiliajwapox.) 

11 Cananeos, jaxot duili, japox taen wʉt, jʉm-aechi ampox: “Ampi jiw, 
Egipto tʉajnʉpijiw, patʉpan mʉthti xabich pachaempon” —aech jaxoti, jaxot 
duili. Wʉlduwpi ampawʉltat Abel-mizraimwʉltat. k

12  Jasox is Jacob paxi, me-ama pax chajia wʉljowspi. 13  Pe patʉpan Jacob 
chaxfoli Canaán tʉajnʉ poxade. Mʉthtipon mʉaxwʉajxot. Jaxot pawʉl 
Macpela. Japasatlap chajiakolaxtat Abraham wʉajt, asamatkoi pejjiw jaxot 
mʉthaliajwa. Efrónlap, hitita-aton, japonlap sat mowa wʉt, matchamowa
bejpon mʉaxwʉaj Abrahamxot. Japasat, mʉaxwʉajbej, Mamre pej-oriente
lel. 14 Pax patʉpan mʉthsax kitoet wʉt, José nawiꞌan Egipto tʉajnʉ poxadin, 
pakoew sʉapich, puexa fʉlchalaspi sʉapich.

José xabich pachaempox pakoewliajwa
15 Jacob patʉpan mʉthsax kitoet wʉt, jawʉx José pakoew piajtkal jʉm-aechi 

ampox: “Josékas ma amwʉt naknejweslaxael, xatis chajiakolaxtat xabich 
babijax isas xot japonliajwa. Samata, ma amwʉt xatisliajwa babijaxkas isaxae
lon” —aech José pakoew, piajtkal nospaei wʉti. 16-17 Do jawʉt, José pakoew 
bʉxtoꞌa wʉajan xananʉamtpi Joséxot jʉmchiliajwapi ampox: “Waj-ax pejpa
tʉpax wʉajna, japon xanal nabʉxtoꞌa xamxot jʉmchiliajwan ampox: ‘¡Nakoew 
beltaem, japi babijax ispoxliajwa xamliajwa!’ —aech waj-ax, tʉpa-el wʉtfʉk. 
Samata, ¡xanal nabeltaem babijax isxpox xamliajwa, xanal waj-ax pejDios pej
jiwnan xot!” —aech José pakoew wʉajan xananʉamtpixot, bʉxtoꞌa wʉt.

Do baxael, wʉajan xananʉamtpi Joséxot pat wʉt, José jʉmtaen wʉt japox 
wʉajan, nowpon. 18  Do jawʉx, José pakoew pajut pati Joséxot. Jawʉt, japi 
brixtat nuil José wʉajnalel sat makxabijkaliajwa. Jawʉt, jʉm-aechi ampox 
Joséxot:

—Xanal ma amxotan nej-esclavos nadofaliajwan nabichliajwan xamliajwa 
—aechi Joséxot.

19 Pe José jʉmnot wʉt, jʉm-aechon ampox pakoewliajwa:
—¡Xamal nabej nejlewla! Xan Diosna-enil xamal tasalaliajwan, kastikaliaj

wanbej. 20 Chajiakolaxtat, xamal nejchaxoelam babijax isliajwam xanliajwa. 
Pe japoxbabijax Dios xaliaxt pachaempox xanliajwa. Ma amwʉt, chiekal 
matabijtas xabich jiw tʉpa-elpox pejlit xan isxpoxtat. 21 Samata, ¡xamal nabej 
nejlewla! Diachwʉajnakolax chaxduifʉlaxaelen naxaeyaxan xamal xaeliaj
wam, naxi sʉapich —aech José pakoewliajwa.

José japox jʉm-aech wʉt, jawʉt pakoew kaes pejlewla-elisi Joséliajwa. José 
japox naksiya wʉt, naksiyapon chimiajamechan xabich nejchachaemlaxtat 
pakoewliajwa.

José tʉpox
22  José, pejjiw sʉapich, pax pejjiw sʉapich, duili Egipto tʉajnʉxot. José 

laeje ciento diez waechan. 23  Jaswaechan sʉapich, José laejapon. Samata, 
taenpon paxʉlan Efraín paxi, pamojiwbej. Taenbejpon paxʉlan Manasés 
paxʉlan. Japon pawʉlpon Maquir. José taen wʉt Maquir paxi, me-ama paxi
kola wʉt, ja-aechon japiliajwa.

24 Asamatkoi, José pajut chiekal matabijton mox pawʉajnapox tʉpaliajwa. 
Samata, jʉm-aechon ampox pakoewxot: “Kaesʉapich matkoiyan naweweꞌp 
xan tʉpaliajwan. Pe xamal nejlewlaxil, duilam wʉt amxot. Dios tataef­laxael 
xamal. Asamatkoi, Dios kajachawaesaxael ampatʉajnʉxot namojiw nako
laliajwa. Japi bʉflaeyaxaes jʉmduchtʉajnʉ poxade. Japatʉajnʉ jʉmduch 
chaxdusliawas Abraham, Isaac, waj-ax Jacobbej” —aech José pakoewxot. 
25 Jawʉt, José jʉm-aechon ampox pakoewxot, japi paxixotbej, japi jʉmdus
liajwa japonxot. José jʉm-aech ampox japixot: “Najʉmduꞌe asamatkoi xan 
patʉpanan nachaxlaeliajwam, ampatʉajnʉxot chijiam wʉt, Dios juk wʉt 
xamal ampatʉajnʉxot, Canaán tʉajnʉ poxaliajwam” —aech José pakoewxot, 
japi paxixotbej.

26  Do jawʉx, José tʉp Egipto tʉajnʉxot, ciento diez waechan wʉt. Jawʉt, 
médicos chaemti patʉpan José xoepasamata. Jawʉx otipon ataúdtat Egipto 
tʉajnʉxot. 

Israelitas xabich nabijatpox Egipto tʉajnʉxot

1 �1-2  Jacob, chijia wʉt paxi sʉapich, Canaán tʉajnʉxot pati Egipto tʉajnʉ
xot. Do jawʉx, Egipto tʉajnʉxot Jacob paxilap kaenanʉla pejmʉtanlisi. 

Jacob paxi ampilape. Kaen pawʉl Rubén. Asan pawʉl Simeón. Asan pawʉl 
Leví. Asan pawʉl Judá. 3  Asan pawʉl Isacar. Asan pawʉl Zabulón. Asan 
pawʉl Benjamín. 4 Asan pawʉl Dan. Asan pawʉl Neftalí. Asan pawʉl Gad. 
Asan pawʉl Aser. 5 Jacob paxi, pamojiw sʉapich, puexa nakolti, setenta jiw. 
José chajia wʉajna duk Egipto tʉajnʉxot.

6  Do baxael, José, pakoew sʉapich, japi pejwathoꞌbej, puexa chiekal tʉpi 
Egipto tʉajnʉxot. 7 Jacob pamojiw, japi israelitas, xabich paxipi. Do baxael, 
xabich pin-iskola wʉt, pinamʉtlisi, japi xabichlisi Egipto tʉajnʉxot. Ja-aech 
wʉt, Egipto tʉajnʉpijiwliajwa israelitas chachoellisi.

8  Do baxael, xabich pin-iswaechan wʉt, asan faraón wʉt Egipto tʉajnʉxot, 
japon is-el chajiakolaxtat José ispox Egipto tʉajnʉpijiw kajachawaet wʉtron 
tʉpa-elaliajwa pejlit. Dolis japon faraón jʉm-aech ampox Egipto tʉajnʉpijiw
liajwa: 9 “¡Chiekal nanaeweꞌe! Israelitas kaes xabich pin-iskola. Me-ama xatis 
jachi-eli. Samata, japi chachoellisi xatisliajwa. 10 Xatis asax nejchaxoelaxaes 
isliajwas japiliajwa, xabich kaesasamata israelitas paxi wajtʉajnʉxot nalae
lafʉl. Asatʉajnʉpijiw nakchakifʉlaen wʉt, do jawʉtbej, israelitas kaenejcha
xoelxael, xatis nakchakifʉlaeliajwa asatʉajnʉpijiw sʉapich.” Do ja-aech wʉt, 
israelitas chijiyaxael wajtʉajnʉxot.

11 Samata, Egipto tʉajnʉpijiw, paklochiw, japilap xabich nabichax toꞌapi israeli
tas. Ja-aech wʉt, israelitas kitoꞌas isliajwa paklowaxan Egipto tʉajnʉxot. Kaepak
lowax pawʉl Pitón. Asapaklowax pawʉl Ramsés. Japapaklowaxanxotlap faraón 
toꞌa paklochiw naxaeyaxan cha-owaliajwa. 12  Pe israelitas xabich toꞌas wʉti 
nabichliajwa Egipto tʉajnʉpijiwliajwa, ja-aech wʉt, xabich kaesfʉlpi paxi Egipto 
tʉajnʉxot. Ja-aech wʉt, Egipto tʉajnʉpijiw xabich kaes pejlewlapi israelitasliajwa.

13  Egipto tʉajnʉpijiw pejlewla wʉti, esclavos kiladofaslisi israelitas xabich 
tanbichliajwapi Egipto tʉajnʉpijiw. 14 Israelitas xabich nabijat, xabich tatoꞌlas 
xoti bʉx-as juꞌaliajwa adobes isliajwa. Japi adobes, me-ama ladrillos bachan 
isliajwa. Israelitas toꞌasbej nabichliajwa lulanxot, satanxotbej, choef tataef­la
liajwa. Israelitas japoxan nabist wʉt, tatoꞌlas chinax beltae-esalpoxta, xabich 
babijaxtatbej tatoꞌlas. 15 Do, ja-aech wʉtbej, faraón wʉlala koliowje israelitas
wathoꞌ. Kaeow pawʉl Sifra. Asaow pawʉl Fúa. Japi koliowje israelita wathoꞌ. 
Japilap kajachawaesaxael israelitaswathoꞌ, naxʉw wʉt. Japi wathoꞌ pat wʉti 
faraónxot, faraón jʉm-aech ampox japi koliojeliajwa:

16 —Xamal koliowam, kajachawaesaxaelam israelitaswathoꞌ, japi naxʉlwal 
wʉt, ¡chiekal taefʉlde, yamxi nalaela wʉt! Pawisch wʉt, ¡nabej boesa-am! 
Pelax, poeich nalaelt wʉt, ¡Kamta boesam! —aech faraón kitoꞌa wʉton japi 
wathoꞌ.

17 Pe japi wathoꞌ pejlewla xoti Diosliajwa, be-eli yamxi poejiw nalaela wʉt 
faraón kitoꞌas wʉti. 18  Do jawʉx, japox faraón wʉltaen wʉt, toꞌapon japi, 
wathoꞌ koliowje, wʉlalaeliajwas. Pat wʉti faraónxot, japon jʉm-aech ampox 
japi wathoꞌliajwa:

—¿Ma-aech xotkat xamal be-emil, yamxipoejiw nalaela wʉt? —aech 
faraón japi wathoꞌliajwa.

19 Japi wathoꞌ jʉmnot wʉt, jʉm-aechi ampox faraónliajwa:
—Israelitaswathoꞌ, me-ama Egipto tʉajnʉpijiwwathoꞌ, jachi-el. Japi wathoꞌ 

kaes pejme mamnik. Xanal tajpasax wʉajna kaewʉtje kamta israelitaswathoꞌ 
naxʉwal. Samata, xanal xajʉpa-enil puexa kamta kaewʉtje taef­laliajwan, 
yamxi nalaela wʉt —aech japi wathoꞌ faraónxot.

20-21 Do ja-aech wʉt, israelitas xabich kaes pin-iskolafʉlisi. Samata, japi 
wathoꞌ pejlewla xoti Diosliajwa, Dios kajachawaechpi japi wathoꞌ xabicha
liajwa paxi. 22  Pe faraón puexa Egipto tʉajnʉpijiw toꞌa wʉt, jʉm-aechon 
ampox: “Puexa yamxipoejiw, israelitas paxi, nalaela wʉt, ¡pelmik Nilonawel 
poxadik! Pe, yamxiwathoꞌ nalaela wʉt, ¡nabej pels Nilonawel poxadik!” —
aech faraón, toꞌa wʉton puexa Egipto tʉajnʉpijiw.

Moisés nalaeltpox

2 �1 Japamatkoiyan wʉt, Leví pamon fiton pijow. Japowlap-is Leví pamow, 
israelita-atow. 2  Do baxael, moejow wʉt, naxʉwalow. Faenow paxʉ

chpoich. Paxʉch xabich chamiach, taen wʉtow paxʉch. Do jawʉt, paxʉch 
moestow tres juimtje. 3  Tres juimtje moest wʉtow paxʉch, do kaes tampoeli
sox japow moechliajwa paxʉch. Do jawʉt, fitlisow kanasto, baespox juncoto
nantat. Xapapeꞌenlisow pindaernaeltat japoxkanasto min lesamata. Xapapeꞌ
nax kitoet wʉt, oklisow paxʉch japakanastotuchadik, nawelxot chadusliajwa. 
Jasox ki-aechow Nilonawelxot, juncotonan nuilxot chadusliajwa mintat. Japa
junco, me-ama muifʉrtʉa wʉt, jakabʉan-aech. Pe asatʉatan, rixjil juncotonan 
chiekal papowan, me-ama muifʉrtʉa ja-aechi-el. Japijuncoton, pokchowto
tan. 4 Do jawʉt, jʉm-aechow ampox paxʉlowxot: “¡Nakoewch atʉaxach cha
tataefʉlde, achax jachiyaxael nakoewchliajwa!” —aechow toꞌa wʉt paxʉlow.

5 Do jawʉx, baxael wʉtlejen, faraón-paxʉlow fʉlaekow naweladik nawae
liajwa. Jawʉt, pamakwathoꞌ mathʉn nawelbabʉꞌ. Jawʉt, faraón paxʉlow, 
chalechkal taenow kanasto, chaduk wʉt juncotonan nuilxot. Do jawʉt, 
faraón-paxʉlow toꞌa pamakow xalaeliajwadin japoxkanasto japow poxadin. 
6  Pamakow japakanasto fat wʉt, taenow xaljamch, kanastotutat ok wʉt. 
Jawʉt, japoch xaljamch xabich nowpoch. Do jawʉt, faraón paxʉlow xabich 
beltaen japoch xaljamch. Samata, jawʉt, jʉm-aechow ampox:

—Ampoch xaljamch hebreo-atoch —aech faraón paxʉlow.
7 Jawʉt, xaljamch pakoewow jʉm-aech faraón paxʉlowxot:
—¿Xamliajwakat pachaem xan wʉljaesaliajwan hebrea-atow, ampoch xal

jamch miasliajwas? —aech xaljamch pakoewow.
8  Faraón paxʉlow jʉm-aech xaljamch pakoewowliajwa:

a 2.10 Japawʉl jʉmchiyaxael: “Chafich poich mintat” —chiyaxaelox. 

—¡Xabʉaꞌde, hebrea-atow wʉljaesliajwam! —aech faraón paxʉlow.
Do jawʉt, yamxʉch pakoewow fʉlaechlisow pen wʉljaesliajwa. 9 Pen bʉꞌpat 

wʉtow faraón paxʉlowxot, faraón paxʉlow jʉm-aech yamxʉch penliajwa:
—¡Ampoch yamxʉch xan nawemiasaxaelam! ¡Nawechaxtiꞌaxaelambej! 

Xam chiekal mosaxaelen nawechaxtiꞌa-om —aech faraón paxʉlow yamxʉch 
penxot.

Do jawʉt, japow bʉflaech paxʉch chaxtiꞌaliajwa, faraón paxʉlow paxʉlan
liajwa. 10 Do baxael, xaljamch chiekal tiꞌt wʉt, japow wiat faraón paxʉlow
xot, me-ama paxʉlankolan wʉt, jachiliajwa faraón paxʉlow yamxʉlanliajwa. 
Do jawʉt, faraón paxʉlow nejchaxoel wʉt, jʉm-aechow ampox: “Xan chafitx 
mintat. Samata, wʉlduwx yamxʉch a  Moiséswʉltat” —aechow, nejchaxoel 
wʉt.

Moisés najaetpox Egipto tʉajnʉxot
11-12  Do baxael, Moisés patiꞌin wʉt, fʉlaechon taeliajwa pejjiw, israelitas, 

japilap hebreos. Jawʉt, taenlison israelitas xabich nabistpox. Taenbejpon 
Egipto tʉajnʉpijin, ba wʉt hebreo-aton. Do jawʉt, Moisés nejchaxoel cha
mamosliajwa. Samata, jawʉt, Moisés chiekal nataelanatadiajtpon chiekal 
taeliajwa. Do jawʉt, jaxot chiekal asew jiw ijil. Samata, jawʉt, Moisés boesa
pon Egipto tʉajnʉpijin. Jawʉt, mʉthton thaejtat. 13 Do, kandiawa wʉt, Moisés 
pejme fʉlaech mathʉnaliajwa. Jawʉt, taenpon, nakae-israelita-aton naba 
wʉt. Samata, Moisés jʉm-aech ampox japi kolejeliajwa:

—¿Ma-aech xotkat xamal nakae-israelitas nabam? —aech Moisés.
14 Matxoelatʉadutpon nabeyax, japon jʉm-aech ampox Moisésliajwa:
—¿Xamkatlap paklonam, jueznambej xanalliajwa? ¿Xamkat nejchaxoe

lam xan-is naboesaliajwam, me-ama kaeliw Egipto tʉajnʉpijin boesam? 
¿Xamkat-is jachiyaxaelam xanliajwa? —aech israelita-aton Moisésliajwa.

Moisés japox jʉmtaen wʉt, xabich pejlewlapon. Matabijtbejpon kitaens
pox, boesa wʉt Egipto tʉajnʉpijin. 15 Faraón jʉmtaen wʉtbej Moisés boesapox 
Egipto tʉajnʉpijin, jawʉt faraón toꞌa pejsoldaw Moisés boesaliajwas, jaeltas 
wʉt.

Pe Moisés najaet Madián tʉajnʉ poxade, japatʉajnʉxotde dukaliajwa. Pat 
wʉton japatʉajnʉxot, minmʉthxot mox eklison.

16  Madián tʉajnʉxot dukon sacerdote-aton pejbaxot. Japon pawʉl Reuel. 
Japon siete paxʉlow, wathoꞌkal. Japamatkoitat, japi wathoꞌ bʉflaen japa
minmʉth poxadin, pax pejew, oveja, min feyaxxot xalwʉajfalaliajwa min. 
17 Do jawʉt, japaminmʉthxot japi wathoꞌ kitapae-esal min powaliajwa pejew 
oveja dʉajsliajwapi min. Poejiw, babejchiw, asew jiw pej-oveja tataefʉlpibej, 
pasiowlapi japaminmʉth. Minmʉthxotbej japi wathoꞌ chijiyax toꞌas. Jawʉt, 
japox taen wʉt, ekxot nanchapon kajachawaesliajwa japi wathoꞌ. Do jawʉt, 
japi wathoꞌ kajachawaetlison. Do jawʉtbej, Moisés pajut min powa dʉajsliajwa 
japi wathoꞌ pejew, oveja. 18  Do jawʉx, japi wathoꞌ kamta patlejen paxxot. 
Samata, pax wʉajnachaemt wʉt, jʉm-aechon ampox paxi wathoꞌliajwa:

—¿Ma-aech xotkat amwʉtjel kamta papatam xamal? —aech pax 
paxiwathoꞌliajwa.

19 Paxiwathoꞌ jʉmnot wʉt, jʉm-aechi ampox paxxot:
—Egipto tʉajnʉpijin, aton, nakajachawaet. Asew poejiw, oveja tataefʉlpi, 

min powax nakitapae-el wʉt, japon aton xanal nakajachawaet. Do jawʉt, 
japon aton pajut min powa oveja dʉajsliajwa xanal tataef­laxpi. Japon aton 
pajut min dʉajton oveja —aech japi wathoꞌ, paxxot chapaei wʉti.

20 Do jawʉt, pax jʉmnot wʉt, jʉm-aechon ampox paxiwathoꞌliajwa:
—¿Amxotkat japon aton? ¿Ma-aech xotkaton tamach pawaeltam japon 

aton? ¡Xabʉaꞌde kaxade wʉljaesliajwam japon aton! ¡Nej xabʉatapon naxae
yax xaeliajwa! —aech pax, paxiwathoꞌ toꞌa wʉt.

Do jawʉt, paxiwathoꞌ ow-aechi. Jawʉt, kaxadepi wʉljaesliajwa Moisés.
21 Moisés jaxot wʉt, ow-aechon dukaliajwa Reuel pejbaxot. Do baxael, 

Reuel kidut paxʉlow Moisésxot pijowliajwa. Japow pawʉl Séfora. 22  Do 
baxael, Séfora naxʉwal. Faenow poich. Moisés wʉlduw paxʉch Gersónwʉltat, 
Moisés jʉm-aech xot ampox: “Xan asatʉajnʉpijnan, asatʉajnʉpijiw pejtʉajnʉ
xotan” —aech xoton.

23-24  Do baxael, pin-iawaechan wʉt, rey Egipto tʉajnʉpijin tʉplison. Pe 
nakiowa, israelitas nabijasfʉl, esclavos xoti. Israelitas Dios kawʉajan kajacha
waesliajwas. Dios jʉmtaen, japi kawʉajanpoxan. Ja-aech wʉt, Dios nejchafaet 
chajia jʉmdutpox Abrahamxot, Isaacxotbej, Jacobxotbej, kajachawaesliajwa 
japi pamojiw. 25 Dios taek wʉt japi, taenpon israelitas xabich nabijasfʉlpox.

Moisés laspox Dios

3 �1-2  Moisés tataefʉl pʉax pejew, oveja. Moisés pʉax pawʉl Jetro. Japon
lap sacerdote, Madián tʉajnʉpijin. Asamatkoi, Moisés oveja bʉflaech 

wʉt, xenton pajilax. Jawʉt, bʉꞌpaton oveja mʉax pawʉlxot Horeb. Japamʉax
pil Dios pejmʉax. Moisés japamʉaxxot wʉt, Dios natulaelt, me-ama kaen 
pej-ángelespixot wʉt, ja-aechon jit xabich tamdadusaxtat, boejtachnaech
xot. Moisés japox taen wʉt, chiekal natachaemton taeliajwa. Japanaech 
boejtachnaech xabich tamdadut wʉt, toejwa-esal. 3  Moisés nejchaxoel wʉt, 
jʉm-aechon ampox: “¡Masox ama xabich ja-aech! Xan mox chiekal taeyaxae
len, ma-aech xot boejtachnaech toejwa-esal, tamdadut wʉt” —aech Moisés, 
nejchaxoel wʉt. 4 Moisés chiekal moxde wʉt japox jit chiekal taeliajwa, Dios 
laslison jit, xabich tamdadusaxxotdin. Moisés las wʉt, jʉmtispon ampox:

—¡Moisés! ¡Moisés! —tispon.
Moisés jʉmnot wʉt, jʉm-aechon ampox:
—Xan ama amxotan —aechon, jʉmnot wʉt.
5 Do jawʉt, Dios jʉm-aech ampox Moisésxot:
—¡Mox kaes nabej fʉlaenaꞌ! ¡Do jaxot nejtʉakxajoelax jolde, tajwʉajna

lelam nukamxot, xanlap Diosnan, xabich pachaemanponan! —aech Dios 
Moisésxot.

6 Dios kaes jʉm-aech ampox Moisésxot:
—Xanlap, nejwʉajnapijiw pej-Diosnan. Xan, Abraham pej-Diosnan, Isaac 

pejDiosnan, Jacob pej-Diosnanbej —aech Dios Moisésxot.
Moisés japox jʉmtaen wʉt, pejmʉax itfuxat-elon, pejlewla xot taeliajwa 

Dios. 7 Pe nakiowa, Dios jʉm-aech ampox Moisésxot:
—Diachwʉajnakolax xan tajut tajjiw taenx, xabich nabijat wʉt 

Egipto tʉajnʉxot. Jʉmtaenxbej, asew japixot xabich now wʉt, Egipto 

tʉajnʉpijiwpaklochiw pijaxtat xabich nabijat xoti. Samata, xan chiekal taenx
bej, japi xabich nabijat wʉt. 8  Samata, fʉloekx amxotsik xan tajjiw bʉꞌwe
liajwan, Egipto tʉajnʉpijiwxot jukaliajwan. Xanlap jukaxaelen japi japa
tʉajnʉxot, bʉflaeliajwan pintʉajnʉ poxade. Japatʉajnʉ xabich pachaemaxael 
japiliajwa. Japatʉajnʉxot xabich pachaem nejmachnaxaeyaxan mʉthaliajwa. 
Japatʉajnʉxot ma amwʉt, duil cananeos, hititas, amorreos, ferrezeos, heveos, 
jebuseosbej. 9 Xan tajut chiekal jʉmtaenxbej israelitas jʉm-aech wʉti, xabich 
nabijat wʉt. Xan tajut chiekal taenxbej, Egipto tʉajnʉpijiw xabich ba wʉti 
israelitas. 10 Samata, xam toꞌaxaelen Egipto tʉajnʉ poxade, faraónxot naksiya
liajwam tajjiw, israelitas, jukaliajwam japatʉajnʉxot —aech Dios Moisésxot.

11 Do jawʉt, Moisés jʉm-aech ampox Diosxot:
—¿Xamliajwa achanankat xan naksiyaliajwan faraónxot, jukaliajwanbej 

israelitas japatʉajnʉxot? —aech Moisés Diosxot.
12  Dios jʉmnot wʉt, jʉm-aechon ampox Moisésxot:
—Xanlap tajut xamxotaxaelen. Masoxtat chiekal itpaeyaxaelen xan tajut 

xam toꞌaxpox . Tajjiw jukam wʉt Egipto tʉajnʉxot, xam tajjiw israelitas 
sʉapich, xan nakawʉajnaxaelam ampamʉaxxot —aech Dios Moisésxot Hore
bmʉaxxot. 13  Pe Moisés pejme jʉmnot wʉt, jʉm-aechon ampox Diosxot:

—Xan fʉlaechx wʉt israelitas poxade, japi jʉm-an wʉt ampox: ‘Nejwʉajna
pijiw pej-Dios xan natoꞌa xamal jukaliajwan ampatʉajnʉxot’ —an wʉt, israe
litas nawʉajnachaemt wʉt, jʉmchiyaxaeli ampox xanliajwa: ‘¿Achawʉlkat 
japon Dios?’ —aech wʉti, ¿achaxkat xan jʉmchiyaxaelen israelitasliajwa, japi 
jʉmnotx wʉt? —aech Moisés Diosxot.

14 Dios pejme jʉmnot wʉt, jʉm-aechon ampox Moisésliajwa:
—Xam jʉmchiyaxaelam ampox israelitasxot: ‘Dioslap jʉm-aech, ampox 

pajutliajwa jʉm-aech wʉton: “¡XANLAPE!” —aechpon, japonlap xan natoꞌa 
xamal poxaliajwan’ —chiyaxaelam israelitasxot —aech Dios, bʉxtoꞌa wʉton 
Moisés.

15 Dios kaes naksiya wʉt jʉm-aechon ampox Moisésxot:
—Ampoxlap jʉmchiyaxaelam israelitas: ‘Xamal nejwʉajnapijiw pejDios, 

japon pawʉlpon Jehová. Japonlap Abraham pej-Dios. Japonlap Isaac pej-
Dios. Jacob pej-Diosbej. Japonlap xan natoꞌa xamal poxadin’ —chiyaxaelam 
israelitas. Xanlap pomatkoicha, tawʉlaxael Jehová. 16 ¡Xabʉaꞌde israelitas pej-
ancianos poxade tamejaliajwam! Do jawʉt, ¡jʉmchiyaxaelam ampox israelitas 
ancianosxot: ‘Jehová, nejwʉajnapijiw pejDios, japon Dioslap Abraham pejDios, 
Isaac pejDiosponbej, Jacob pejDiosponbej, japon Dioslap xanxot natulaelt wʉt, 
natoꞌa xamal poxadin. Dios jʉmtaen athʉxotsik, xamal wʉljowam wʉt kaja
chawaesax. Dios pajut chiekal taenbejpon, Egipto tʉajnʉpijiw xabich xamal 
ba wʉti’ —chiyaxaelam israelitas pej-ancianosxot! 17 ¡Jʉmchiyaxaelambej 
ampox israelitas pej-ancianosxot: ‘Dioslap jʉm-aech ampox, xanxot jʉm-aech 
wʉton ampox: “Xan jukaxaelen israelitas, nabijati Egipto tʉajnʉxot. Jukx wʉt, 
bʉflaeyaxaelen cananeos pejtʉajnʉ poxade. Ma amwʉt, japatʉajnʉxot duil 
hititas, amorreos, ferezeos, heveos, jebuseos. Japatʉajnʉlap xabich pachaem 
nejmachnaxaeyaxan mʉthaliajwa” —aech Dios xanxot’ —chiyaxaelam nak
siyam wʉt israelitas-ancianosxot! 18  Xam japoxan jʉm-am wʉt, israelitas pej-
ancianos xam naexasisaxaeli. Do ja-aech wʉt, israelitas pej-ancianos sʉapich, 
fʉlaeyaxaelam taeliajwam faraón, Egipto tʉajnʉpijinxot, naksiyaliajwam. 

Xamlap naksiyam wʉt jʉmchiyaxaelam ampox japon faraónxot: ‘Jehová Dios, 
xanal hebreosjiwan taj-Diospon, xanalxot natulaelt. Samata, ¡xanal nata
paem fʉlaeliajwan tres matkoiyan pajilax poxade, jaxotde choef xʉaꞌasliaj
wan, tajDios pej-ofrenda isliajwan! 19 Xan chiekal matabijtax, faraón, Egipto 
tʉajnʉpijin, makach tapaeyaxilpox xamal chijiyaliajwam japatʉajnʉxot. Pe 
baxael, japon pajut chijiyax toꞌaxaelon, pajut matabijt wʉt xanlap xabich kaes 
mamnikax, me-ama japon, jachi-enil. 20 Puexa Egipto tʉajnʉpijiw, itpaeyaxae
len tajpamamax, webax wʉti puexa japi paxi, matxoelanalaelapikal. Kaes asa
xanbej isaxaelen japatʉajnʉpijiwliajwa, xabich kastikaxaelenpi. Japox ja-aech 
wʉt, faraón toꞌaxael tajjiw israelitas chijiyaliajwa japatʉajnʉxot. 21 Xan japox 
ja-an wʉt, Egipto tʉajnʉpijiw xabich pachaemaxaeli israelitasliajwa. Samata, 
chijia wʉti, ke-etat chijiyaxili. Xabich chaxduiyaxaesi nejmach malechpoxan. 
22  Puexa israelitaswathoꞌ xabich wʉljoeyaxaeli Egipto tʉajnʉpijiwwathoꞌ, mox 
duili israelitasxot. Nejmach xabich wʉljoeyaxaeli, plata, oro, ponan, naxi
poejiw, naxiwathoꞌbej naxoeliajwa. Egipto tʉajnʉpijiw japoxan xamal xabich 
malech chaxduiyaxael’ —aech Dios toꞌa wʉton Moisés.

4 �1 Do jawʉt, Moisés jʉm-aech ampox Diosxot:
—Xan fʉlaechx wʉt israelitas poxade, nabʉxtoꞌampoxan xan jʉm-an 

wʉt, japi naexasisaxili xan. Owchiyaxilbej naexasisliajwa xan chapaeix wʉt 
japixot. Japilax jʉmch jʉmchiyaxael ampox xanliajwa: ‘Diachwʉajnakolaxa 
pae-emil Dios natulael-el xamxot —chiyaxaeli jʉmch xanliajwa’ —aech 
Moisés Diosxot.

2  Do jawʉt, Dios pejme naksiya wʉt jʉm-aechon ampox Moisésxot:
—¿Achaxkat xam xanukam nejke-etat? —aech Dios, wʉajnachaemt wʉt 

Moisés.
Moisés jʉmnot wʉt, jʉm-aechon ampox:
—Xan xanukx tajkilanaeyaxkal —aechon.
3 Dios pejme jʉm-aech ampox Moisésxot:
—¡Nejkilanaeya kofchim satadik! —aech Dios.
Do jawʉt, Moisés pejkilanaeya kofcha wʉt satadik, pejkilanaeya jom nadof

chapox. Jawʉt, Moisés napiakcha japon jomxot. 4 Pe jawʉt, Dios jʉm-aech 
ampox Moisésliajwa:

—¡Toꞌthitlel jaelde japon jom! —aech Dios.
Do jawʉt, Moisés toꞌthijaelt wʉt jom, japon jom pejme kilanaeya nadofcha. 

5 Do jawʉt, Dios pejme jʉm-aechon ampox Moisésxot:
—Xanlap diachwʉajnakolax Diosnan, xamxot natulaeltaxponan. Xanlap 

nejwʉajnapijiw pejDiosnan, Abraham, Isaac, Jacob, japi pejDiosnan. 6 ¡Nejke-e 
jemk nejmatiaftadik! —aech Dios kitoꞌa wʉton Moisés.

Do jawʉt, Moisés kijek wʉt pejmatiaftadik, kijusan wʉt pejmatiaftxot, 
leprawaxae kiwaechpon. Japawaxae papoeiwaxae. Me-ama paputh papoei 
wʉt, ja-aech Moisés pejke-e japawaxae pijaxtat. 7 Dios pejme jʉm-aech ampox 
kitoꞌa wʉton Moisés:

—¡Nejke-e pejme jemk nejmatiaftadik! —aech Dios.
Moisés pejke-e jek wʉt pejmatiaftadik, kijusan wʉtbej pejmatiaftxot, 

Moisés pejke-e pejme chiekal pachaem. Me-ama majt wʉt, ja-aech pejke-e. 
8  Dios pejme jʉm-aech ampox Moisésxot:

—Japox koechax, kaeyax isam wʉtfʉk, israelitas naexasisaxilfʉk xam jʉm-
ampox. Pejme asakoechax isam wʉt, jawʉtlap israelitas naexasisaxael. 9 Pe 
japi naexasisaxil wʉtfʉki kolekoechax isampox, ja-aech wʉt, ¡Nilo-nawelmint 
poꞌe! Japanawelmint pʉtat chafakcham wʉt, jawʉt japanawelmint jal nado
faxael —aech Dios Moisésxot.

10 Jawʉt, Moisés pejme jʉm-aech ampox Diosxot:
—Xan namaknan, chiekal pachaema-enil naksiyaliajwan. Jel-xan jachi-

enil. Chajia xan ja-an, naksiyax wʉt, bʉxwʉajnachaemilax xot —aech Moisés 
Diosxot.

11 Dolisdoꞌ, Dios palala Moisésliajwa. Samata, Dios jʉm-aech ampox 
Moisésliajwa:

—¿Achankat jiw pejkaechan is wʉt, bʉxwʉajan duw jiw naksiyaliajwa? 
¿Achankat jiw is jʉmtaeliajwa, naekʉaꞌnikaliajwabej? ¿Achankat jiw is tae
liajwa, o, itliakliwliajwabej? 12  ¡Xabʉaꞌde! Xanlap tajut xam kajachawaesaxae
len chiekal naksiyaliajwam —aech Dios Moisésliajwa.

13 Moisés xabich jʉmbisnik. Samata, jʉm-aechon ampox:
—Tajpaklon Dios, ¡asan aton toꞌim! ¡Xan nabej natoꞌe! —aech Moisés 

Diosliajwa.
14 Do jawʉt, Dios palala Moisésliajwa. Samata, Dios jʉm-aech ampox:
—Nakoewan Aarón, levita-aton, japon chiekal matabijt naksiyaliajwa. 

¡Taem! Malis nakoewan fʉlaen xam xabʉꞌkʉlsliajwa. Xabich nejchachaemla
xaelon, xam taen wʉt. 15 ¡Nakoewan puexa chiekal chapaem, japonbej chiekal 
chanaekabʉanaliajwa puexa asew, israelitas! Xanlap kajachawaesaxaelen 
nakoewan. Xambej kajachawaesaxaelen chiekal naksiyaliajwam. Xanlap tajut 
toꞌaxaelen xamal isaxaelampoxan. 16 Xam jʉmchiyaxaelam nakoewan Aarón. 
Me-ama xan tajut jʉm-an wʉt, jachiyaxaelam. Do jawʉt, nakoewan Aarón 
jʉmchiyaxael puexa israelitasxot xam jʉm-anpoxan. 17 ¡Nejkilanaeya xalaem! 
Japoxkilanaeyatat xabich koechaxan isaxaelam, me-ama xam kitoꞌax —aech 
Dios, toꞌa wʉt Moisés.

Moisés kaxadepox Egipto tʉajnʉ poxade
18-19 Moisés kaweta wʉtfʉk Madián tʉajnʉxot, Dios pejme jʉm-aech ampox 

Moisésxot:
—¡Xabʉaꞌde Egipto tʉajnʉ poxade! Xam boesasiapi, japi puexa tʉplisi —

aech Dios toꞌa wʉton Moisés.
Dios naksiya bʉxtoet wʉt, Moisés fʉlaech pʉax Jetro pejba poxade. Pat 

wʉton pʉaxxot, jʉm-aechon ampox pʉaxxot:
—Xan pejme Egipto tʉajnʉ poxaxaechan, tajjiw israelitas poxade. Xan japi 

xabich taesian, nakiowa laelp wʉti —aech Moisés pʉax Jetroxot.
Pʉax Jetro jʉm-aech ampox Moisésxot:
—¡Najaw! Chiekal taenam, folam wʉt —aech pʉax Moisésliajwa.
20  Do jawʉt, Moisés chijia wʉt Egipto tʉajnʉ poxade, bʉꞌfolon pijow, 

paxʉlan kolenje sʉapich. Japi chafol kaen burtat. Moisés xafol pejkilanaeya, 
Dios toꞌaspox kilafolon. 21 Do pejme, baxael, Dios jʉm-aech ampox Moisésxot:

—Xam patam wʉt Egipto tʉajnʉxot, ¡majt chiekal nejchaxoelde, koecha
xan isliajwam wʉt faraón wʉajnalel! Xan tajaxtat faraón, nejliaklan wʉt, 
jachiyaxaelon. Samata, israelitas makach tapaeyaxisal chijiyaliajwapi faraón 

pejtʉajnʉxot —aech Dios Moisésxot. 22-23  Ampoxlap jʉmchiyaxaelam faraón
xot: ‘Dios nabʉxtoꞌa wʉt xam jʉmchiliajwan, jʉm-aechon ampox xamliajwa: 
“Israelitas, xanliajwa, me-ama taxʉlan, matxoelapijin wʉt, ja-aechi. Xan 
chajia jʉm-an ampox xamliajwa: ‘¡Tapaem tajjiw, israelitas, chijiyaliajwa nej
tʉajnʉxot, japi itpaeliajwa pejsitaeyax xanliajwa! Pe xam tapae-emse wʉt 
tajjiw chijiyaliajwa nejtʉajnʉxot, naxʉlan, matxoelapijin, tʉpaxael, xan taj
kastikaxtat’ —aech Dios xamliajwa” —amo ampox faraónxot’ —aech Dios, 
bʉxtoꞌa wʉton Moisés.

24  Moisés atʉaj chatuil, pijow sʉapich, paxi sʉapichbej, fol wʉti. Japa
madoitat, Dios natulaelt Moisésxot. Jawʉt, Dios kijsasia waxaetat Moisés 
paxʉlan, wachakalpijin, Moisés circuncida-el xot paxʉlan. 25 Samata, Séfora 
fit iaꞌsierach. Jawʉt, circuncidapow paxʉlan. Do jawʉt, Moisés pejtʉaktame 
xajachapow paxʉlan pejbo-oefbʉꞌt, tathalpox. Jawʉt, jʉm-aechow ampox 
Moisésxot: “Diachwʉajnakolax xan japox isx, Dios kastika-elaliajwa xam” —
aech Séfora Moisés pajut chiekal matabisliajwa. 26 Do jawʉt, Dios pejwaxae 
Moisés boejthʉs. Do jawʉx, Moisés fʉlaech Egipto tʉajnʉ poxade. Do jawʉt, 
Séfora jʉm-aech ampox Moisésxot: “Puexa nejjiwpoejiw circuncidaspikal” 
—aech Séfora Moisésxot.

27 Dioslap chajia jʉm-aech ampox Aarónxot: “¡Xabʉaꞌde pajilax poxade 
xabʉꞌkʉsliajwam nakoewan Moisés!” —aech Dios. Do jawʉt, Aarón ow-aech 
wʉt, fʉlaechon pajilax poxade, xabʉꞌkʉsliajwa Moisés Dios pejmʉax poxade. 
Pajilaxxot xabʉꞌkʉlt wʉt pakoewan Moisés, jawʉt nakaewa nawʉjaelapi, 
xabich nejchachaemil xot. 28  Do jawʉt, Moisés puexa chapaei pakoewan 
Aarónxot Dios bʉxtoꞌaspoxan, Dios toꞌaspoxanbej koechaxan isliajwa. 29 Do 
baxael, Moisés, pakoewan Aarón sʉapich, fʉlaechlison tamejaliajwa israeli
tas pej-ancianos. 30 Jawʉt, Aarón puexa chiekal chapaei israelitas pej-ancia
nosxot, Dios jʉm-aechpoxan Moisésxot. Moisésbej is koechaxan Dios kitoꞌas
poxan. 31 Jawʉt, puexa israelitas pej-ancianos pajut chiekal matabijti Dios 
taef­laspox, nabijasfʉl wʉt Egipto tʉajnʉxot. Samata, brixtat nuil wʉt, sat 
makxabijdiki itpaeliajwa sitaeyax Diosliajwa.

Moisés, Aarón sʉapich, fʉlaechpox nospaeliajwa faraónxot

5 �1 Do jawʉx, israelitas ancianos sʉapich, natamejapoxwʉx, Moisés, 
pakoewan Aarón sʉapich, fʉlaechlisi naksiyaliajwa faraónxot. Do jawʉt, 

jaxot pat wʉt, naksiya wʉt jʉm-aechi ampox faraónxot:
—Jehoválap, xanal israelitas tajDios, japonlap jʉm-aech ampox xam

liajwa: ‘Tajjiw, israelitas, ¡tapaem fʉlaeliajwa pajilax poxade fiesta isliajwa, 
itpaeliajwa pejsitaeyax xanliajwa!’ —aech Jehová tajDios xamliajwa —aech 
Moisés, Aarón sʉapich, naksiya wʉti, faraónxot.

2  Pe jawʉt faraón japox jʉmtaen wʉt, jʉm-aechon ampox:
—¿Achankat Jehová, japon nejDiospon? Xankatlap japon naexasisaxae

len chijiyax tapaeliajwan israelitas ampatʉajnʉxot? Xan chinax matabijs-enil 
japon Jehová, nejDios. ¡Tapaeyaxinilbej israelitas ampatʉajnʉxot chijiya
liajwa! —aech faraón Moisésliajwa, Aarónliajwabej.

3  Jawʉt, Moisés, Aarón sʉapich, jʉm-aechi ampox faraónxot:
—Xanal hebreos tajDios, paskon xanalxotsik. Japonlap xanal nabʉxtoꞌa 

xam jʉmchiliajwan ampox. Xampil natapaem xanal israelitas fʉlaeliajwan 

tres matkoije pajilax poxade, choef xʉaꞌasliajwan ofrenda isliajwan tajDios
liajwa. Jachi-enil wʉt, Dios nakastikaxael xanal waxaetat tʉpaliajwan. O, 
japoxa-el wʉt, espadatat xanal nabeyaxaelon —aech Moisés, Aarón sʉapich 
naksiya wʉti, faraónxot.

4 Pe faraón jʉmnot wʉt, jʉm-aechon ampox Moisésliajwa, Aarónliajwabej:
—¿Ma-aech xot kat  xamal itsaltam asew israelitas, nabisti? ¡Xamal-is 

xabʉaꞌde nabi ch liajwam! —aech faraón toꞌa wʉton nabichax Moisés, 
Aarónbej.

5 Do jawʉt, faraón pejme jʉm-aech ampox Moisésliajwa, Aarónliajwabej:
—Ma amwʉt, xamal, israelitas, xabich AC¿ pin-iskolwam. ¿Xamalkat 

taesiam israelitas kofaliajwa pejbichaxan? —aech faraón Moisésliajwa, 
Aarónliajwabej.

6 Do jawʉt, japamatkoitat, faraón toꞌa pejpaklochiw, japi xabich kaes tatoꞌ
laliajwa israelitas xabich kaes nabichliajwa. 7 Samata, jawʉt, faraón jʉm-aech 
ampox pejpaklochiwxot:

—Ma amwʉt, israelitas jukaliajwa wʉti adobes, ¡kaes nabej chaxdui trigo
tonan, cebadatonanbej, majowpi! ¡Israelitas pajut chiekal nej jalweka juka
liajwa adobes! ¡Pajut nej wʉljaesbejpi japatonan! 8  Pe israelitas toꞌam wʉt 
wʉljaesliajwa japatonan, ¡toꞌimbej jukaliajwa adobes! Me-ama majt pomat
koicha adobes juka wʉti, pin-iatpoxan, ¡jasʉapich nej jukapi adobes! ¡Nej 
weꞌpa-elebej kae-adobes japi kiwecha nabichliajwa! Samata, japi israelitas 
pinjametat jʉm-aechi ampox: ‘¡Chijias pajilax poxade choef xʉaꞌasliajwas 
wajDios pej-ofrenda isliajwas!’ —aech israelitas. 9 Samata, ¡japi israelitas kaes 
xabich nabichax toꞌim! ¡Chinax kaematkoi nej wejila-esal bichax nabichliajwa 
naexasisasamatapi kiwecha jʉm-aechpoxan, kichachajbaspoxan! —aech 
faraón, pejpaklochiw toꞌa wʉt.

10  Do jawʉt, japi paklochiw ow-aechlisi faraón toꞌaspox. Do jawʉx, japi 
paklochiw, israelitasxot pat wʉt jʉm-aechi ampox:

—Faraón xanal nafiast xamal kaes chaxdui-elaliajwan trigotonan, ceba
datonanbej, adobes jukaliajwam. 11 Ma amwʉt, xamal najut trigotonan, 
cebadatonanbej, wʉlwekaxaelam faekaxaelamxot. Xamal jajut wʉljaetam 
wʉt japatonan, me-ama majt pin-iat adobes jukam wʉt, jasʉapich jukaxae
lam najutpomatkoicha. ¡Weꞌpaxil kae-adobes! —aech faraón pejpaklochiw 
israelitasxot.

12  Do jawʉx, puexa israelitas potʉajnʉcha nasalpi Egipto tʉajnʉxot jalwe
kaliajwa trigotonan trigo chatsiaptaspoxanxot, cebadatonan cebada chat
siaptaspoxanxotbej. 13-14  Pomatkoicha, faraón pejpaklochiw, xabich toꞌapi 
israelitas adobes xabich jukaliajwa, me-ama majt juk wʉti adobes. Adobes 
weꞌp wʉt pin-iatpox, jawʉt israelitaspaklochiw bebalaspi. Jʉmtisbejpi ampox: 
“¿Ma-aech xotkat kaeliw, ma amwʉtbej, adobes jukam wʉt, juka-emil pin-iat? 
Me-ama majt jukam wʉt, ¡jachi-emil!” —tispi, baes wʉt israelitaspaklochiw.

15 Japox ja-aech wʉt, israelitaspaklochiw fʉlaechlisi faraón pejba poxade 
japi naksiyaliajwa faraónxot. Do jawʉt, israelitaspaklochiw naksiya wʉt jʉm-
aechi ampox faraónxot:

—Tajpaklon, ¿ma-aech xotkat xam jasoxtat xabich toꞌam nejpaklochiw 
jasoxtat japi xanal natatoꞌlaliajwa? 16 Ma amwʉt, nachaxdui-ellisi trigotonan, 
cebadatonanbej. Pe nakiowa, japi xanal natoꞌa jukaliajwan adobes, me-ama 

majt jukx wʉt, jasʉapich jukaliajwan. Nejpaklochiw nakastika wʉt, xabich 
nabebalapi iwatat. ¡Nejpaklochiw pejbʉꞌwʉajan, xanal pin-iat juka-enil xot 
adobes! ¡Japox wʉajan xanal tajaxa-el! —aech israelitaspaklochiw naksiya 
wʉti faraónxot.

17 Pe faraón jʉmnot wʉt, jʉm-aechon ampox israelitaspaklochiwliajwa:
—Xamal kiwechwam xot, ¡japox jʉm-am: ‘¡Chijias pajilax poxade choef 

xʉaꞌasliajwas wajDios pej-ofrenda isliajwas!’ —am, xamal nanʉamtam wʉt! 
18  ¡Xabʉaꞌde nabichliajwam! Xamal ma amwʉt chaxdui-el wʉti trigotonan, 
cebadatonanbej, pe nakiowa, ¡me-ama majt pomatkoicha adobes jukam wʉt, 
jasʉapich pin-iatpox jukaxaelam! —aech faraón israelitaspaklochiwxot.

19 Israelitas japox jʉmtaen wʉt, chiekal matabijti wepachaema-esalpox, 
jʉmtis xoti japox: ‘Me-ama majt pomatkoicha adobes jukam wʉt, jasʉapich 
pin-iatpox jukaxaelam adobes’ —tis xoti.

20-21 Israelitaspaklochiw nakola wʉti faraónxot, jawʉt xabʉꞌkʉlti Moisés, 
Aarón sʉapich. Moisés, Aarón sʉapich, wʉajnawechpi israelitaspaklochiw 
faraón pejba tathoetlel. Jawʉt, Moisés, Aarón sʉapich, lochpi israelitaspak
lochiw. Loch wʉt, jʉmtispi ampox:

—¡Dios nej kastika xamal, faraónxot naksiyampoxliajwa! Xamal nijaxtat 
faraón, pejpaklochiw xabich, palalapi xanalliajwa. Xamal nijaxtatbej japi 
xanal nabeyaxael espadatat —aech israelitaspaklochiw lot wʉti Moisés, 
Aarónbej.

Moisés wʉajnachaemtpox Dios, kawʉajan wʉt
22  Do jawʉt, Moisés Dios kawʉajan wʉt, jʉm-aechon ampox Diosliajwa:
—Tajpaklon Dios, ¿ma-aech xotkat israelitas tapaeyam kastikaliajwas? 

¿Ma-aech xotbejkat xan nabʉxtoꞌam xan naksiyaliajwan faraónxot? 23 Faraón­
xot naksiyax wʉt xam nabʉxtoꞌampox, ja-aech wʉt, jʉmch kaes kastikaspi 
nejjiw israelitas. Pe, xam chinax kajachawaes-emil bʉꞌweliajwam nejjiw —
aech Moisés, Dios kawʉajan wʉt israelitas kastikaspoxanliajwa.

6 �1 Do jawʉt, Dios jʉmnot wʉt, jʉm-aechon ampox Moisésxot:
—Xam najut taeyaxaelam, xan koechaxan isx wʉt faraón paju chiekal 

taeliajwa. Tajpamamax pijaxtat faraón tapaeyaxael tajjiw, israelitas, chijiya
liajwa japon pejtʉajnʉxot. Faraónlap pajut toꞌaxael tajjiw israelitas chijiya
liajwa japon pejtʉajnʉxot —aech Dios Moisésxot.

Dios pejme lapox Moisés
2-3 Dios pejme jʉm-aech wʉt, jʉm-aechon ampox Moisésxot:
—Xanlap Diosnan, xanlap tawʉl Jehová. Xan chajiakolaxtat natulaeltx Abra

hamxot, Isaacxot, Jacobxotbej. Xanlap Diosnan, xabich mamnikaxponan xajʉp
xponnanbej ijili puexa tulaelsliajwan, japi tapae-enil matabijsliajwa, tawʉlkolax, 
xanlap tawʉl Jehová. 4 Xan isx convenio japixot chaxdusliajwan Canaán tʉajnʉ. 
Japatʉajnʉxot xamal nejwʉajnapijiw majt piach duil, paꞌan wʉti asatʉajnʉxot
din. 5 Xan tajut chiekal israelitas xabich nabijasfʉlpox Egipto tʉajnʉpijiw pijax
tat, xabich tatoꞌlas wʉti nabichliajwa. Samata, xan nejchafaetx chajia jʉmdutx
pox, convenio, nejwʉajnapijiwxot. 6 ¡Xabʉaꞌde israelitas poxade! ¡Japi jʉm-amo 
ampox: ‘Jehová, wajDios jʉm-aechlap ampox xamalliajwa: “Xamal jukaxaelen 

xabich malech nabistamxot Egipto tʉajnʉpijiwliajwa. Xan tajut chiekal isaxaelen 
koechaxan japatʉajnʉpijiw kastikaliajwan, xamal bʉꞌweliajwan.

7 Puexa xamal israelitas, tajjiwaxaelam. Xanbej puexa xamal nejDiosna
xaelen. Ja-aech wʉt, xamal najut chiekal matabijsaxaelam xanlap Jehová, 
nejDiosnan, xanlap jukx xamal malech xabich nabistamxot Egipto tʉajnʉpi
jiwliajwa. 8  Xamal chijiyaxaelam wʉt Egipto tʉajnʉxot, xan bʉflaeyaxaelen 
chajia jʉmdutxtʉajnʉ poxade. Japatʉajnʉ jʉmdutx chaxdusliajwan Abraham
xot, Isaacxot, Jacobxotbej. Japatʉajnʉ xamal chaxdusaxaelen nejtʉajnʉkolax
liajwa. Xanlap Jehová jʉm-an ampox” —aech Dios xamalliajwa’ —amo tajjiw 
israelitasxot! —aech Dios Moisésxot.

9 Do jawʉx, Moisés pejme jʉm-aech ampox israelitasxot. Pe israelitas nae
xasis-el Moisés jʉm-aechpox. Israelitas xabich nejchachaemla-el, xabich 
nabist xoti malech. 10 Dolis Dios jʉm-aech ampox Moisésxot:

11 —¡Xabʉaꞌde faraón poxade japonxot naksiyam wʉt jʉm-amdepon ampox: 
‘Dios jʉm-aech ampox xamliajwa: “¡Israelitas chijiyax tapaem Egipto tʉajnʉxot!” 
—aech Dios xamliajwa’ —amde faraónxot! —aech Dios, bʉxtoꞌa wʉton Moisés.

12  Pe Moisés jʉmnot wʉt, jʉm-aechon ampox Diosxot:
—Tajpaklon Dios, chinax kaen israelitasxot xan naexasis-eli, chapaeix wʉt xam 

nabʉxtoꞌampox. Nawoesa faraón chinax naexasisaxil, xan jʉm-an wʉt nabʉxto
ꞌampox, xan chiekal pachaema-enil xot naksiyaliajwan —aech Moisés Diosxot.

13 Do jawʉt, Dios nakiowa bʉxtoꞌa Moisés, Aarón sʉapich, japi jʉmchiliajwa 
ampox israelitas, faraónbej: “Dios natoꞌa xanal bʉflaeliajwan israelitas Egipto 
tʉajnʉxot” —chiliajwapi faraónxot, israelitasliajwabej.
14-30 [...]

Aarón naksiya Moisés naksiyaxaelpoxan faraónxot

7 �1 Do jawʉt, Dios jʉm-aech ampox Moisésxot:
—¡Xan chiekal naeweꞌe! Xanlap tapaeyaxaelen nakoewan, Aarón, nak

siyaliajwa xamliajwa faraónxotam wʉt. Samata, Aarón jʉmchiyaxael xam 
jʉmchiyaxaelampoxan faraónxot. Me-ama profetas jijʉm-aech xan bʉxtoꞌaxpo
xan jiwliajwa, Aarónlap-is jachiyaxael, me-ama xam nejchaxoelam naksiyaliaj
wam faraónxot. 2 Xan jʉm-anpoxan, ¡japoxan puexa chiekal chapaem nakoewan 
Aarón! Do jawʉx, Aarón japoxan naksiyaxael faraónxot japon tapaeliajwa israe
litas chijialiajwa pejtʉajnʉxot. 3 Pe xan tajaxtat faraón nejliaklan wʉt jachiyaxae
lon. Faraón japox ja-aech wʉt, xan xabich koechaxan isaxaelen Egipto tʉajnʉxot. 
4 Pe, faraón kamta owchiyaxilon. Samata, xan koechaxan isaxaelen tajpamamax
tat Egipto tʉajnʉpijiw kastikaliajwan. Do jawʉx, tajjiw, israelitas, bʉꞌweyaxaelen 
Egipto tʉajnʉxot. 5 Japoxan, koechaxan, tajpamamaxtat isx wʉt, jukx wʉtbej 
tajjiw, israelitas, Egipto tʉajnʉpijiw japox taen wʉt, jawʉt pajut chiekal matabij
saxaeli diachwʉajnakolax xanlap Diosnan —aech Dios Moisésxot.

6  Do jawʉx, Moisés, Aarón sʉapich, islisi puexa, me-ama Dios toꞌaspi. 
7 Japamatkoiyan, Moisés ochenta waechan, ma-is Aarón ochenta y tres 
waechan, faraónxot naksiya wʉti.

Aarón pejkilanaeya jom nadofapox
8  Do jawʉx, Dios toꞌa wʉt Moisés, Aarón sʉapich, Dioslap jʉm-aech ampox 

Moisésxot:

9 —Faraón kitoꞌa wʉt xamal koechax isliajwam, jawʉt, ¡xam jʉm-amde 
ampox Aarónxot: ‘¡Kilanaeya kofchaxaelam satadik faraón wʉajnalel, japaki
lanaeya jom nadofchaliajwa!’ —amde japox Aarónxot! —aech Dios Moisésxot.

10 Do jawʉt, Moisés, Aarón sʉapich, ow-aech wʉt, fʉlaechlisi faraón poxade 
isliajwa Dios toꞌaspox. Pat wʉti faraónxot, Aarón pejkilanaeya kofcha satadik 
faraón wʉajnalel, japon pejpaklochiw wʉajnalelbej. Do jawʉt, kilanaeya satat 
jop wʉt, jom nadofchapox.

11 Faraón japox taen wʉt, lapon pejew, pinjoeꞌiw, Egipto tʉajnʉpijiw. Japibej 
xajʉpi koechaxan isliajwa pejpinjoeꞌaxtat. 12  Japi pinjoeꞌiwbej kaenanʉla pej
kilanaeyan kofa wʉt satadik, jawʉtbej, pinjoeꞌiw pejkilanaeyan jom nadofba. 
Pe jawʉt, Aarón pejkilanaeya, jom nadofapox, xaelpox pinjoeꞌiw pejkilanae
yan, jom nadofapi pejpinjoeꞌaxtat. 13  Faraón japox taen wʉt, nakiowa, nej
liaklan wʉt ja-aechon. Samata, faraón owchi-el chijiyax tapaeliajwa israelitas 
pejtʉajnʉxot, me-ama Dios chajia jʉm-aech japox jachiliajwa.

Xabichpox jal Egipto tʉajnʉxot
14 Do jawʉx, Dios jʉm-aech ampox Moisésxot:
—Diachwʉajnakolax faraón nejliaklan wʉt ja-aechon. Samata, tapae-elon 

israelitas chijiyaliajwa Egipto tʉajnʉxot. 15  Kandiawa, kandiawasap wʉt, 
faraón fʉlaek wʉt naweladik, ¡xam xabʉaꞌdik, japon sʉapich, nospaeliaj
wam japonxot! ¡Faraón wʉajnawesaxaelam nawelbabʉꞌtat! ¡Xalaem nejki
lanaeya, jom nadofapox! 16  Jaxotam wʉt, ¡xamlap jʉmchiyaxaelam ampox 
faraónxot: ‘Xanal hebreosjiwan tajDios, nabʉxtoꞌa wʉt jʉm-aechon ampox 
xamxot jʉmchiliajwan ampox: “¡Tajjiw tapaem chijiyaliajwa Egipto tʉajnʉxot, 
japi itpaeliajwa pejsitaeyax xanliajwa, pajilaxxot wʉt!” —aech Dios xamxot. 
Pe xam, hasta amwʉt, naexasis-emilfʉk.’ 17 Dios jʉm-aechbej ampox, xan 
nabʉxtoꞌa wʉt xamxot jʉmchiliajwan ampox: ‘Xam taenam wʉt koechax, 
isaxae lenpox, diachwʉajnakolax xam najut chiekal namatabijsaxaelam, 
xanlap Diosnan. Nawel itboesax wʉt kilanaeyatat nawel chiekal jalkalaxael. 
18  Jawʉtlap xabich baxi tʉpaxael. Nawelxot xabich itxasaeyaxael. Ampa
tʉajnʉpijiw itawelkaxaesi min feliajwa —aech Dios xamliajwa’ —chiyaxae
lam faraónxot! —aech Dios, bʉxtoꞌa wʉt Moisés.

19 Do jawʉtbej, Dios kaes jʉm-aech ampox Moisésxot:
—Aarón ¡kitoꞌim nejkilanaeya xachosliajwade nawelan poxade, minlajan 

poxadebej, pukan poxandebej, pinamʉthan, minan cha-owapoxande! Japo
xanxot puexa jal xajʉpaxael. Tawlafachantat isaspi, me-ama canecaxan min 
cha-eliajwapoxan, iaꞌkʉarnarbej, puexa japaminanxot jal xajʉpaxael —aech 
Dios Moisésxot.

20 Do jawʉt, Moisés, Aarón sʉapich, fʉlaechlisi isliajwa Dios toꞌaspox. Pat 
wʉti nawelxot, do jawʉt, Aarón kilanaeya athʉ xachose itboesaliajwa nawel. 
Jawʉt, nawel itboesa wʉton faraón wʉajnalel, japon pejpaklochiw wʉajnalel
bej. Do jawʉt, puexa nawelmin chiekal jalkalisox. 21 Jawʉt, xabich baxi tʉp. 
Xabich xasaei nawel. Samata, Egipto tʉajnʉpijiw xabich nabijat, min ijil xot 
min feliajwa. Egipto tʉajnʉxot puexa minan xabich jalkal.

22  Pe faraón pejew, pinjoeꞌiw, pejpinjoeꞌaxtat min jal kiladofapi. Samata, 
faraón japox taen wʉt, Moisés, Aarón sʉapich, jʉm-aechpox naexasis-elon. 
Me-ama Dios chajia jʉm-aech faraón naexasisaxilpox, diachwʉajnakolax 

faraón naexasis-el. 23  Do jawʉt, faraón nawiat pejba poxade. Taen wʉton 
japoxan, natxasis-elon. 24  Egipto tʉajnʉpijiw nawelmin feyaxil, xabich xot 
jal. Samata, puexa Egipto tʉajnʉpijiw minmʉthan kow nawelbabʉꞌanxot min 
faekaliajwa.

Egipto tʉajnʉxot xabichpox kabuyo
25 Siete matkoi xentlisox Dios koechax ispox, nawelmin jal kiladofapox.

8 �1-2  Do jawʉt, Dios pejme jʉm-aech ampox Moisésxot:
—¡Xabʉaꞌde pejme faraón poxade! Japon jʉm-amo ampox: ‘¡Dioslap 

jʉm-aech, ampox xan nabʉxtoꞌa wʉt, xamxot jʉmchiliajwan ampox: “¡Xam 
tapaem israelitas chijiyaliajwa Egipto tʉajnʉxot, japi na-itpaeliajwa pejsitae
yax! Xam tapae-emse wʉt israelitas chijiyaliajwa, xan kastikaxaelen xam. 
Samata, xam xabich nabijasaxaelam, tajkastikaxtat xabich kabuyo pat wʉt 
potʉajnʉcha Egipto tʉajnʉxot xajʉpaxael. 3 Nawelxotlap xabich kabuyo nako
laxoen. Nejbaxot xabich wʉlʉkaxael kabuyo. Xam moejtampiezaxot, nejca
maxotbej, xabich kabuyo wʉlʉkaxael. Nejpaklochiw pejbachanxotbej xabich 
kabuyo wʉlʉkaxael. Asew Egipto tʉajnʉpijiw pejbachanxotbej xabich kabuyo 
wʉlʉkaxael. Xamliajwa isxoti pan-sapan, pan bowaxanxotbej, jaxot xabicha
xael kabuyo. 4  Japi kabuyo xabich nanlapaxaen xamlel. Ma-is jachiyaxaes 
nejpaklochiwxot, asew nejtʉajnʉpijiwxotbej” —aech Dios xamliajwa’ —amo 
faraónxot! —aech Dios, bʉxtoꞌa wʉton Moisés.

5 Dios pejme jʉm-aech ampox Moisésxot:
—¡Aarón kitoꞌim kilanaeya xachosliajwa nawelan poxade, minlajantufa

chan poxadebej, pukan poxadebej! Jawʉt, jaxotdin xabich kabuyo nakola
xoen. Do ja-aech wʉt, japi kabuyo puexa Egipto tʉajnʉ xajʉpaxael —aech 
Dios Moisésxot.

6  Dolisdoꞌ, Aarón kilanaeya xachoꞌa nawelan poxade, minlajan poxade, 
pukan poxadebej, me-ama Moisés kitoꞌa. Jawʉt, xabich kabuyo pin-iakola 
nakolin jaxotdin puexa Egipto tʉajnʉ xabich xajʉpaliajwa. 7 Pe, pinjoeꞌiw 
pejpinjoeꞌaxtat nakolin-is kabuyo Egipto tʉajnʉxot. 8  Do jawʉx, faraón toꞌa 
asew Egipto tʉajnʉpijiw japi wʉljaesliajwa Moisés, Aarón sʉapich. Do jawʉx, 
bʉflaen wʉti Moisés, Aarón sʉapich, faraón jʉm-aech ampox Moisésxot, 
Aarónxotbej:

—¡Xamal kawʉajande nejDios, xanalxot ijiliajwa kabuyo! Kabuyo ijil 
wʉt, xan tapaeyaxaelen nejjiw, israelitas, chijiyaliajwa Egipto tʉajnʉxot, 
choef xʉaꞌasliajwam nejDios pej-ofrenda isliajwa —aech faraón Moisésxot, 
Aarónxot.

9 Jawʉt, Moisés jʉmnot wʉt, jʉm-aechon ampox faraónxot:
—¿Achahora wʉtkat pachaem xamliajwa, xan kawʉajnaliajwan Dios xam

liajwa, nejpaklochiwliajwabej, asew Egipto tʉajnʉpijiwliajwabej, kabuyo 
chiekal ijilaliajwa xamxot, nejbaxotbej, puexa kabuyo nawelxotaliajwa? —
aech Moisés faraónxot.

10 Do jawʉt, faraón jʉm-aech ampox Moisésxot, Aarónxotbej:
—Kandiawa —aech faraón Moisésliajwa, Aarónliajwabej.
Moisés jʉmnot wʉt, jʉm-aechon faraónliajwa:
—Kandiawa kabuyo chiekal ijilaxael xamxot. Dios japox isaxael xam najut 

chiekal matabijsliajwam Dios xajʉpox puexa isliajwa. Kaes asan Dios ijil, 

me-ama ampon Dios, jason, japonlap xanal tajDios. 11 Kabuyo nejbaxot ijila
xael. Nawelxotaxaeli. Japi kabuyo xam kaes taliasaxil. Nejpaklochiw, puexa 
Egipto tʉajnʉpijiwbej, kaes taliasaxisal kabuyo —aech Moisés faraónxot.

12  Moisés nakolt, Aarón sʉapich, faraón pejbaxot. Baxael, Moisés Dios 
kawʉajan kabuyo chiekal ijilaliajwa faraónxot. 13 Dios is Moisés kawʉajanpox 
faraónliajwa. Do jawʉt, kabuyo tʉp, bachanxoti, bafʉlmakanxotibej, tathoe
tatxotibej. 14 Jawʉt, puexa Egipto tʉajnʉpijiw noti kabuyo patʉpa, kaeyax
tat atʉaj tamejaliajwa. Japi kabuyo xabich atʉaj xasaeꞌok Egipto tʉajnʉxot. 
15 Faraón taen wʉt puexa kabuyo chiekal ijilpox, jawʉt naexasis-elon Moisés, 
Aarón sʉapich, jʉm-aechpox. Me-ama Dios chajia jʉm-aech faraón naexasi
saxilpox, diachwʉajnakolax naexasis-elon. Tapae-elbejpon israelitas chijiya
liajwa Egipto tʉajnʉxot.

Chalechkal xabich waekfpox Egipto tʉajnʉxot
16 Do baxael, Dios pejme jʉm-aech ampox Moisésxot:
—¡Aarón kitoꞌim kilanaeyatat asthumba boesaliajwa! Jawʉt, chalechkal 

xabich waekf potʉajnʉcha Egipto tʉajnʉxotaxael —aech Dios Moisésxot.
17 Do jawʉt, Moisés, Aarón sʉapich, islisi Dios toꞌaspox. Aarón kilanaeya 

athʉ xachose wʉt, boesapon asthumba. Jawʉt, puexa asthʉmbaxot xabich, 
me-ama waekf, jasi, chalechkal xabichpi Egipto tʉajnʉxot. Do jawʉt, Egipto 
tʉajnʉpijiw xabich xaespi waekf. Choefbej xabich xaes waekf. 18  Pinjoeꞌiw, 
Egipto tʉajnʉpijiw, japibej isasia koechax, pejpinjoeꞌaxtat, chalechkal xabi
chaliajwa waekf jaxot. Pe pinjoeꞌiw xajʉpa-el isliajwa japox koechax, cha
lechkal pejpinjoeꞌaxtat xabichaliajwa waekf jaxot. Egipto tʉajnʉpijiw xabich 
waekf xaespi. Choefbej xabich xaes. 19 Ja-aech wʉt, japi pinjoeꞌiw naksiya 
wʉt jʉm-aechi ampox faraónxot:

—¡Chalechkal waekf xabichpox, japox ja-aech Dios pijax koechaxtat! —
aechi naksiya wʉt faraónxot.

Pe faraón japox jʉmtaen wʉt, nejliaklan wʉt, ja-aechon. Naexasis-elon pin
joeꞌiw jʉm-aechpox. Me-ama Dios chajia jʉm-aech faraón naexasisaxilpox, 
diachwʉajnakolax faraón naexasis-el.

Chalechkal xabich papaꞌpox Egipto tʉajnʉxot
20 Dios pejme jʉm-aech ampox Moisésxot:
—Kandiawasap faraón fʉlaeyaxaek naweladik. Samata, ¡xabʉaꞌde jaxotde 

jʉm-amo ampox faraónxot: ‘Tajpaklon Dios nabʉxtoꞌa wʉt, jʉm-aechon 
ampox xamxot jʉmchkiliajwan ampox: “¡Tajjiw tapaem chijiyaliajwa Egipto 
tʉajnʉxot,  japi itpaeliajwa pejsitaeyax xanliajwa! 21 Xam, tajjiw chijiyax 
tapae-emse wʉt, xan toꞌaxaelen chalechkal xabichaliajwa papaꞌ xam poxade, 
nejpaklochiw poxadebej, puexa Egipto tʉajnʉpijiw poxadebej. Xabichaxael 
papaꞌ nejbachanxot. Japi papaꞌ wʉlʉkaxael Egipto tʉajnʉpijiw pejbachanxot. 
Japi papaꞌ potʉajnʉcha Egipto tʉajnʉxot xabich xajʉpaxaeli. 22  Pe, xabich wʉt 
papaꞌ Egipto tʉajnʉxot, Gosénxot, tajjiw duilxot, kaen papaꞌt jaxot chiekal 
ijilaxael. Japox ja-aech wʉt, xam chiekal matabijsaxaelam, xan ampatʉajnʉ
xotxpox. 23  Kaen papaꞌt chiekal ijilaxael tajjiw duilxot. Nejjiw duilxotlax 
bijiata-ese papaꞌ. Japox jachiyaxael kandiawa” —aechlap Dios japox xam
liajwa’ —amo faraónxot! —aech Dios, bʉxtoꞌa wʉton Moisés.

24 Do jawʉx, Dios is japox. Kandiawasap wʉt, Dios pijaxtat papaꞌ chalech
kal xabich. Me-ama itloejen pafoeyax fol wʉt, ja-aech xabich papaꞌ. Xabich 
papaꞌ pat wʉt faraón dukxot, pejpaklochiw duilxotbej, potʉajnʉcha, Egipto 
tʉajnʉxot papaꞌ xajʉp. Papaꞌ xabich xajʉp wʉt Egipto tʉajnʉxot, japatʉajnʉpi
jiw papaꞌ xabich xaes wʉt, bʉꞌtabejtas. 25 Faraón japox taen wʉt, toꞌapon asew 
Egipto tʉajnʉpijiw wʉljaesliajwapi Moisés, Aarón sʉapich. Do jawʉx, bʉflaen 
wʉti Moisés, Aarón sʉapich, faraón jʉm-aech ampox Moisésxot, Aarónxotbej:

—¡Puexa xamal xabʉaꞌde choef xʉaꞌasliajwam ofrenda isliajwam nejDios
liajwa! Pe ampatʉajnʉxot chijiyaximil —aech faraón Moisésxot, Aarónxotbej.

26 Jawʉt, Moisés jʉmnot wʉt, jʉm-aechon ampox faraónliajwa:
—Xam jʉm-ampox chiekal nawepachaema-el xan japox isliajwan. Ampa

tʉajnʉxot xanal choef xʉaꞌatax wʉt ofrenda isliajwan tajpaklon Diosliajwa, 
Egipto tʉajnʉpijiw taeyaxael, japox isx wʉt. Ja-aech wʉt, Egipto tʉajnʉpijiw 
nejchaxoel wʉt, jʉmchiyaxaeli ampox: ‘Israelitas, me-ama jasi choef, xʉaꞌa
saxil Dios pej-ofrendaliajwa’ —chiyaxaeli, nejchaxoel. Do jawʉt, xanal nada
daepaxaeli iaꞌtat namatkaejabaliajwa. 27 Xanal fʉlaesian tres matkoi pajilax 
poxade, jaxotde choef xʉaꞌasliajwan Dios pej-ofrenda isliajwan, me-ama 
japon xanal natoꞌa isliajwan japox —aech Moisés faraónxot.

28  Jawʉt, faraón jʉm-aech ampox:
—Tapaeyaxaelen xamal puexa fʉlaeliajwam pajilax poxade, jaxotde choef 

xʉaꞌasliajwam ofrenda isliajwam nejpaklon Diosliajwa. Pe atʉaj xabich fʉlae
yaximil. ¡Xanliajwabej nejDios kawʉajande! —aech faraón Moisésxot.

29 Moisés jʉmnot wʉt, jʉm-aechon ampox faraónliajwa:
—Ma amxot nakoltax wʉt, Dios kawʉajnaxaelen. Kandiawa, papaꞌ chiekal 

ijilaxael xamxot, nejjiw paklochiwxotbej. Puexa asew nejtʉajnʉpijiwxotbej iji
laxael papaꞌ. Xam kaes kichachajba-emil wʉt, ¡israelitas nej chijiya choef xʉa
ꞌasliajwa ofrenda isliajwa tajpaklon Diosliajwa! —aech Moisés faraónliajwa.

30  Moisés nakolt wʉt faraón dukxot, Moisés kawʉajan. 31 Jawʉt, Dios is 
Moisés kawʉajan wʉt wʉljowpox. Do jawʉtbej, papaꞌ chiekal ijil faraónxot, 
pejjiw paklochiwxotbej, puexa asew Egipto tʉajnʉpijiwxotbej. 32  Pe faraón 
japox taen wʉt, pejme nejliaklan wʉt, ja-aechon, tapae-el wʉt israelitas chi
jiyaliajwa Egipto tʉajnʉxot.

Waxae pinjikolaxtat xabich choef tʉpox

9 �1 Do pejme, Dios jʉm-aech ampox Moisésxot:
—¡Xabʉaꞌde pejme faraón poxade! ¡Jʉm-amopon ampox: ‘Xanal israe

litas tajDios nabʉxtoꞌa wʉt, jʉm-aechon ampox xamxot jʉmchiliajwan ampox: 
“¡Tajjiw israelitas tapaem chijiyaliajwa Egipto tʉajnʉxot, japi xan na-itpae
liajwa pejsitaeyax. 2-3 Xam nakiowa tapae-emse wʉt israelitas chijiyaliajwa nej
tʉajnʉxot, moech jelnutaelam, xan toꞌaxaelen pinjikolax waxae. Japoxwaxaetat 
xabich nejew choef tʉpaxael. Tʉpaxael kawaei, bur, camello, pak, ovejabej. 
4 Pe xan tapaeyaxinil japoxwaxae waeliajwas tajjiw israelitas pejew choefbej. 
Me-ama nejtʉajnʉpijiw pejew choef tʉpaxael, jasox jachiyaxil japi pejew choef
xot. Israelitas pejew choefxot kaen tʉpaxil” —aechlap Dios japox jʉmchiliaj
wan xamxot, xan nabʉxtoꞌa wʉt’ —amo faraónxot! —aech Dios Moisésxot.

5 Diosbej kaematkoi mark wʉt, jʉm-aechon ampox Moisésxot, japox waxae 
toꞌaliajwa wʉt:

—Xan kandiawa japox waxae toꞌaxaelen —aech Dios Moisésxot.
Do jawʉx, Moisés fʉlaechlison chapaeliajwa faraónxot, maswʉt Dios toꞌa

xaelpox japox pinjikolax waxae.
6  Do, kandiawa wʉt, Dios is jʉmdutpox, pat wʉt. Puexa Egipto tʉajnʉpi

jiw pejew, choefxot, xabich tʉp. Pe israelitas pejew, choefxot, chinax kaen 
tʉpa-el. 7 Faraón pejew, choef, tʉp wʉt, toꞌapon pamak taeliajwa israelitas 
pejew, choef. Taen wʉti israelitas pejew, choef, tʉpa-elpox, jawʉt nawenlisi 
faraón poxadin. Pat wʉti chapaei wʉt jʉm-aechi ampox faraónxot: “Israelitas 
pejew, choef, chinax kaen choefan, tʉpa-el” —aechi chapaei wʉt faraónxot. 
Do jawʉt, faraón japox jʉmtaen wʉt, nejliaklan wʉt, ja-aechon, tapae-el wʉt 
israelitas chijiyaliajwa Egipto tʉajnʉxot.

Tamamulawaxae xabich waespox Egipto tʉajnʉpijiw
8  Do jawʉx, Dios pejme jʉm-aech ampox Moisésxot, Aarónxotbej:
—¡Xamal nejke-etat mojde hornothumba! Do jawʉt, Moisés athʉlese thosa

baxoei faraón wʉajnalel. 9 Japathumba xabich nasalaxael puexa Egipto tʉajnʉ 
xajʉpaliajwa. Do jawʉt, tamamulawaxae waeyaxaes puexa Egipto tʉajnʉpi
jiw, pejew choefbej —aechlap Dios ampox Moisésxot.

10 Do jawʉt, Moisés, Aarón sʉapich, pejke-etat mojti hornothumba xalae
liajwa faraón poxade. Pat wʉti faraónxot, Moisés japox thumba, thosaba 
athʉlese. Jawʉt, xabich jiw, Egipto tʉajnʉpijiw, xabich pinbʉꞌitfachan, ma-is 
pejew choef ja-aech. Me-ama saꞌlaxan wʉt, ja-itfa-aech. Pe kaes xabich pin-
itfachan. 11 Pe jawʉt, pinjoeꞌiw xajʉpa-el isliajwa japox koechax Moisés wʉaj
nalel. Japi pinjoeꞌiwbej, japox waxae waeispi, xabich pobʉꞌta pinbʉꞌitfachan. 
Asew Egipto tʉajnʉpijiw xabich pinbʉꞌitfachan, me-ama pinjoeꞌiw, jabʉꞌitfa
chan. 12  Dios tapaei faraón nejliaklan wʉt, jachiliajwa. Samata, naexasis-elon 
Moisés, Aarón sʉapich, jʉm-aechpox. Me-ama Dios chajia jʉm-aech Moisés
xot, faraón naexasisaxilpox, diachwʉajnakolax japox ja-aech.

Xabich granizo natacholanpox Egipto tʉajnʉxot
13  Do jawʉx, Dios jʉm-aech ampox Moisésxot:
—Chijianansnikam wʉt, ¡xabʉaꞌde faraón poxade! ¡Japon jʉm-amo ampox: 

‘TajDios nabʉxtoꞌa wʉt, xanalxot najʉm-aechon ampox xamxot jʉmchiliajwan 
ampox: “¡Tajjiw israelitas tapaem chijiyaliajwa nejtʉajnʉxot, xan na-itpae
liajwa pejsitaeyax israelitas. 14 Pejme toꞌaxaelen asax babijax xamliajwa, nej
paklochiwliajwabej, puexa Egipto tʉajnʉpijiwliajwabej, puexa xamal chiekal 
matabijsliajwam, do kaes chiekal ijil asan dios, me-ama xan, jason. 15  Xan 
xajʉpx tajpamaxtat xamal tajkastikax wʉt tʉpaliajwam najut chiekal tae
liajwam, nejpaklochiw sʉapich. Pe xan jasox isaxinil. 16 Pelax, xan tapaeya­
xaelen xam laejaliajwam ampathatat najut chiekal taeliajwam tajpamamax, 
puexa ampathatpijiwbej pajut chiekal namatabijsliajwa. 17 Pe nakiowa, xam 
nijaxtat tajjiw nakiowa nabijasfʉl. Xam tapae-emilbej tajjiw chijiyaliajwa 
nejtʉajnʉxot. 18  Samata, kandiawa, ampa-hora wʉt, xan toꞌaxaelen xabich 
granizo natacholnaliajwa nejtʉajnʉxot. Japox majt jachi-el, granizo natacho
lan wʉt Egipto tʉajnʉxot. 19 Samata, ¡namak toꞌim japi jeliajwa choef jeba
chanxot puexa nejew, choef, tathoetat nuili, weliajwa, granizo natacholan 
wʉt! ¡Asaxanpi nejew, tathoetatpoxan, nej jepi bachanxot! Granizo cha-aex 

xapae-enil. Pinanʉl, me-ama iaꞌtan, jasilap, natacholnaxael granizo. Japi 
granizo natacholan wʉt, xabich jiw matkaeijabaxaes, xabich choefbej mat
kaeijabaxaes” —amo faraónxot!’ —aech Dios, nabʉxtoꞌa wʉt xanal xamxot 
jʉmchiliajwan ampox —aech Moisés faraónxot.

20 Paklochiw, nabisti faraónliajwa, japox jʉmtaen wʉt, xabich pejlewlapi, 
Moisés jʉm-aech wʉt Dios bʉxtoꞌaspox jʉm-aech wʉton ampox: ‘Choef, 
je-esalpi, choef jebachanxot, japi choef matkaeijabaxaes’ —aech wʉt Moisés 
Dios bʉxtoꞌaspox. 21 Pe asew Egipto tʉajnʉpijiw chiekal naexasis-el. Pejew 
choef tathoetat nuilax tapaeipi. Je-eli choef jebachanxot. Japi choef, tathoe
tat nuili, puexa chiekal we-el. Granizo natacholan wʉt, matkaeijabaspi. 22  Do 
jawʉt, Dios pejme jʉm-aech ampox Moisésxot:

—¡Athʉ mʉaxxachosmach granizo natacholnaliajwa potʉajnʉcha Egipto 
tʉajnʉxot. Granizo natacholan wʉt, natacholnaxael jiwxotsik, choefxotsikbej, 
Egipto tʉajnʉpijiw mʉthaxotsikbej! —aech Dios Moisésxot.

23  Jawʉt, Moisés athʉlese mʉaxxachoꞌse wʉt, Dios toꞌa thatbaxo najui
liajwa, xabich chamx jʉmseliajwabej. Do jawʉtbej, xabich granizo natacho
lan Egipto tʉajnʉxot. 24 Granizo natacholnax chinax matdukjaba-el. Kaelel 
natacholan. Chamx jʉmseyaxbej chinax matdukjaba-el. Jasox majt jachi-el, 
granizo xabich natacholan wʉt Egipto tʉajnʉxot. 25 Granizo natacholan wʉt 
Egipto tʉajnʉxot, tathoetatpi xabich tabejtas. Jiw xabich tʉp. Choef xabich 
tʉpbej. Mʉthaspibej jaljabas. Puexa naechanbej xabich daltathiaꞌjabas. 
26  Granizo xabich natacholan wʉt Egipto tʉajnʉxot, Gosénxotlax, israelitas 
duilxot, chinax kaegranizo jopa-el.

27 Do jawʉt, faraón asew pamak toꞌa japi wʉljaesliajwa Moisés, Aarón 
sʉapich. Moisés, Aarón sʉapich, pat wʉti faraónxot, faraón jʉm-aech ampox 
Moisésxot, Aarónxotbej:

—Xan tajut chiekal matabijtax babijax isxpox Diosliajwa, tapae-enil xot 
japon pejjiw chijiyaliajwa tajtʉajnʉxot. Samata, japox wʉajan xan tajax, 
puexa tajj iw sʉapich. 28  Xabich chamx jʉmseyax chinax matdukjaba-el. 
Granizo natacholanpoxbej chinax matdukjaba-el. Samata, israelitas kaes fia
saxinil chijiyaliajwa tajtʉajnʉxot. ¡Xanalliajwa Dios nawekawʉajandebej! 
Ja-am wʉt, xan tapaeyaxaelen israelitas chijiyaliajwa tajtʉajnʉxot —aech 
faraón Moisésxot, Aarónxotbej.

29 Moisés jʉmnot wʉt, jʉm-aechon ampox faraónxot:
—Ma amwʉt, ampapaklowaxxot nakoltax wʉt, athʉlese mʉaxxachosa

xoeyan Dios kawʉajnaliajwan. Do jawʉt, kaes granizo natacholnaxil. Kaes 
chamx jʉmseyaxilbej puexa xamalxot, xam najut chiekal matabijsliajwam 
ampathatlap, Dios pejthat. 30 Pe nakiowa, xan chiekal matabijtax xam nej
lewla-emilfʉk Diosliajwa. Ma-is nejpaklochiw pejlewla-elfʉk Diosliajwa —
aech Moisés faraónxot.

31  Matkaeijabaspi lino, japilap natalapi matkaeijabas. Matkaeijabas
bej cebada, naboetpilis. 32  Pe trigo, centeno sʉapich, tabejs-esal, naboes-el 
xotfʉki.

33  Moisés bʉxtoet wʉt nospaeyax, faraón sʉapich, nakolt wʉt japapaklo
waxxot, jawʉt Moisés athʉlese mʉaxxachose wʉt, Dios kawʉajanpon. Do 
jawʉt, kamta granizo kaes natacholna-el. Iambej kaes thilna-el. Chamxbej 
kaes xabich jʉmse-el. Puexa japoxan chiekal toep Egipto tʉajnʉxot, Moisés 

kawʉajan wʉt Dios. 34  Pe faraón taen wʉt, kaes granizo natacholna-elpox, 
kaes iam thilna-elpoxbej, kaes chamx jʉmse-elpoxbej, jawʉt faraón asax 
jʉmch nejchaxoel Diosliajwa. Kaen faraón kaenejchaxoelaxana-el. Japon 
pejpaklochiwbej asanejchaxoelaxan Diosliajwa. Pejme nejchaxoelpi tapae-
elaliajwa israelitas, chijiyaliajwa Egipto tʉajnʉxot. 35 Pejme faraón, nejliak
lan wʉt, ja-aechon, tapae-el wʉt israelitas chijiyaliajwa Egipto tʉajnʉxot, 
me-ama Dios chajia jʉm-aech Moisésxot, faraón kamta owchiyaxilpox israe
litas chijiyaliajwa tapaeliajwa pejtʉajnʉxot.

Xabich suiꞌpox Egipto tʉajnʉxot

10 �1 Dios pejme jʉm-aech ampox Moisésxot:
—¡Xabʉaꞌde faraón poxade! Xan japon tapaeix, nejliaklan wʉt, 

jachiliajwapon. Xanbej tapaeix japon pejpaklochiw, Egipto tʉajnʉpijiw, nej
liakla wʉt, jachiliajwapi. Samata, japi ja-aech japox, xan itpaeliajwan taj
pamamax, xan xajʉpx puexa nejmachkoechaxan isliajwan. 2  Xan japoxan, 
koechaxan, isx xam chapaeliajwam naxi, chapaeliajwambej namojiw. Xan 
japoxan koechaxan isx Egipto tʉajnʉpijiwxot japi kastikaliajwan. Ja-an 
wʉtbej, puexa xamal najut chiekal matabijsaxaelam xanlap Diosnan —aech 
Dios Moisésxot.

3  Do jawʉx, Moisés, Aarón sʉapich, fʉlaechlisi taeliajwa faraón. Faraónxot 
paꞌa wʉt, jʉm-aechi ampox:

—Hebreos pejDios, jʉm-aech ampox, xanal nabʉxtoꞌa wʉt xamxot jʉmchi
liajwan ampox: ‘¿Hasta maswʉtkat xam naexasisaximil? ¡Tajjiw israeli
tas tapaeliajwa chijiyaliajwa Egipto tʉajnʉxot, japi itpaeliajwa pejsitaeyax 
xanliajwa! 4  Xam nakiowa tapae-emse wʉt tajjiw israelitas chijiyaliajwa 
nejtʉajnʉxot, ja-am wʉt moech kandiawa najut chiekal taelamdoꞌ, xan 
tapaeyaxaelen pasliajwa xabich suiꞌ, japi xajʉpaliajwa nejtʉajnʉxot xabich 
wʉlʉkaliajwabejpi. 5 Japi suiꞌ xabich wʉt, sat tampoelaxael. Matxaeyaxaeli 
naxaeyaxan nejtʉajnʉpijiw mʉthapi namapifʉk, natacholan wʉt granizo. 
Xabich nejmachnaechan mʉthaspi matxaeyaxael japi suiꞌ. 6  Japi suiꞌ xabich 
wʉlʉkaxael nejbachanxot. Nejjiw paklochiw pejbachanxotbej wʉlʉkaxaeli. 
Egipto tʉajnʉpijiw pejbachanxotbej xabich wʉlʉkaxaeli. Japoxanlap nej-
axjiw, nej-amjiwbej, chinax tae-el. Xatisbej japox chinax tae-esal ma amwʉt, 
jachiyaxaelpox’ —aech Moisés, Aarón sʉapich, faraónxot.

Moisés bʉxtoet wʉt, natfoꞌcha wʉton, faraón pejbaxot nakoldepon, Aarón 
sʉapich. 7 Do jawʉt, faraón pejpaklochiw jʉm-aechi ampox faraónxot:

—¿Hasta maswʉtkat japon aton naktaliatpox kofsaxaeli? Tajpaklon, 
¡tapaem israelitas chijiyaliajwa wajtʉajnʉxot israelitas kawʉajnaliajwa 
pejDios! ¿Xamkat chiekal matabijs-emil puexa Egipto tʉajnʉ xabich tabejtas
pox japon aton pijaxtat? —aech paklochiw naksiya wʉti faraónxot.

8  Do jawʉt, faraón pejme toꞌa pamakjiw, japi wʉljaesliajwa Moisés, Aarón 
sʉapich. Moisés, Aarón sʉapich, pat wʉti faraónxot, jawʉt, faraón jʉm-aech 
ampox Moisésxot, Aarónxotbej:

—¡Xabʉaꞌde, nejjiw sʉapich, nejDios kawʉajnaliajwam! ¡Pe majt chiekal 
jʉm-amde xan matabijsliajwan, achankat fʉlaeyaxael! —aech faraón 
Moisésxot.

9 Pe jawʉt, Moisés jʉmnot wʉt, jʉm-aechon ampox:

—Xanal puexa tajjiw bʉflaeyaxaelen, puexa tejew choefbej bʉflaeyaxaelen. 
Xanal pinjiyax, fiesta, isaxaelen Diosliajwa —aech Moisés faraónxot.

10-11 Pe faraón jʉmnot wʉt, jʉm-aechon ampox:
—Xanlap japox tapaeyaxinil xamal bʉflaeliajwam nejwathoꞌ, naxibej. 

Ja-am wʉt, xamal nejchaxoelaxaelam babijax isliajwam xanalliajwa. Xamal 
poejwamkal,  ¡xabʉaꞌde nejpaklon Dios kawʉajnaliajwam! Xamal puexa 
xabich kawʉajnasian nejpaklon Dios —aech faraón Moisésxot.

Do jawʉtbej, faraón toꞌa babijaxtat Moisés chijiyaliajwa faraónxot. Samata, 
Moisés nakolt faraón pejbaxot. 12  Do jawʉx, Dios jʉm-aech ampox Moisésxot:

—Mʉaxxachoꞌmich Egipto tʉajnʉ poxade, xabich suiꞌ pasliajwa, toelaliaj
wapi namapifʉk mʉthaspi, granizo natacholan wʉt —aech Dios Moisésxot.

13  Do jawʉt, Moisés mʉaxxachoꞌa wʉt, jawʉt Dios tapaei joewa xabich 
wikaliajwa esteleldin. Jawʉt, joewa xabich wikafʉl matkoi, madoibej, japa
tʉajnʉleldin. Do kandiawa, kandiawasap wʉt, xabich suiꞌ joewa xalaenspi, 
chanlianlisi Egipto tʉajnʉxot. 14 Potʉajnʉcha japatʉajnʉxot xabich suiꞌ wʉlʉk. 
Japox majt jachi-el, me-ama japamatkoi xabich suiꞌ wʉlʉkpox. 15 Xabichkolax 
suiꞌ wʉlʉk Egipto tʉajnʉxot. Sat tampoel sat taeliajwa, xabich suiꞌ xot. Japi 
suiꞌ xabich nejmach matxael. Japatʉajnʉpijiw mʉthapi xabich wematxaespi. 
Naechan, pabaechpibej, namapi granizo natcholan wʉt, japibej matxaes. Chi
naxkat suiꞌ malal chiekal matoeli. Nʉaf-ʉaf majwa-eli. Chiekal puexa toeli. 
Nʉafuich dukja-el naechanxot. Chiekal ijil. Potʉajnʉcha Egipto tʉajnʉxot 
japi suiꞌ, ja-aech.

16 Faraón kamta toꞌa pamakjiw wʉljaesliajwapi Moisés, Aarón sʉapich. Do 
jawʉx, Moisés, Aarón sʉapich, pat wʉti faraónxot, faraón jʉm-aech ampox 
Moisésxot:

—Xan babijax isx nejDiosliajwa, naexasis-enil xot, xamalbej. 17 ¡Ma 
amwʉtfʉk xamal kaes nabeltaem tajbabijax isxpoxliajwa! Wʉljowxbej xamal 
nejDios nawekawʉajnaliajwam xanxot chiekal ijilaliajwa ampi suiꞌ, xabich 
tabejtxoti! —aech faraón Moisésxot.

18  Moisés, Aarón sʉapich, nakola wʉti faraón pejbaxot, Moisés kawʉajan 
Dios suiꞌ ijilaliajwa faraónxot. 19 Do jawʉt, Dios xaliaxt joewa wikax, xabich 
wikaliajwa oesteleldin, japox joewa xabich wik wʉt, japi suiꞌ xafos mar Rojo 
poxade. Ja-aech wʉt, kaen suiꞌt, chinax, namana-el potʉajnʉcha Egipto 
tʉajnʉxot. Do jawʉt, japi suiꞌ chiekal ijil. 20 Pe faraón, pejme nejliaklan wʉt, 
ja-aechon, Dios tapaeis xot naexasis-elaliajwa japoxan koechaxan. Samata, 
tapae-elon israelitas chijiyaliajwa pejtʉajnʉxot.

Chalechkal xabich itkʉaꞌnikpox Egipto tʉajnʉxot
21 Do jawʉx, Dios pejme jʉm-aech ampox Moisésxot:
—¡Athʉlese mʉaxxachosmich! Ja-am wʉt, chalechkal xabich itkʉaꞌnika

xael potʉajnʉcha Egipto tʉajnʉxot. Xabich choenkaxael itkʉatax —aech Dios 
Moisésxot.

22  Moisés ow-aech. Do jawʉt, athʉlese mʉaxxachose wʉton, chalechkal 
xabich itkʉaꞌnik potʉajnʉcha Egipto tʉajnʉxot. 23  Tres matkoi xabich itkʉaꞌ
nik Egipto tʉajnʉxot. Samata, Egipto tʉajnʉpijiw nakaebapijiw natae-eli. 
Tae-elbejpi mox duili. Pelax, israelitas duilxot, jaxot itkʉaꞌnika-el. Do jaxot, 
nakiowa, ja-aech itliakpox.

b 10.27 Pe Dios pijaxtat faraón, pejme me-ama nejliaklan wʉt, ja-aechon, tapae-el wʉt israelitas 
chijiyaliajwa Egipto tʉajnʉxot. 

24 Faraón pejme pamakjiw toꞌa, japi wʉljaesliajwa Moisés. Moisés jaxot pat 
wʉt, faraón jʉm-aech ampox Moisésxot:

—¡Nejjiw israelitas bʉflaem pajilax poxade nejpaklon Dios kawʉajnaliaj
wam! ¡Bʉflaembej naxi! ¡Pe nejew choef amxot waelim, oveja, pak sʉapich! 
—aech faraón Moisésxot. 25 Pe Moisés jʉmnot wʉt, jʉm-aechon ampox:

—¡El! ¡Xamlap najut xanal nachaxduiyaxaelam choef xʉaꞌasliajwan, bowa
liajwanbej, tajpaklon Diosliajwa! 26 Pe xanal puexa tejew choef bʉflaeyaxae
len. Amxot chinax kaen choef waelsaxinil. Chinax kaen, choefan, namanaxil, 
amxot xanal chijian wʉt. Xanal tejew choefxot itfesaxaelen xʉaꞌasliajwan 
Dios pej-ofrendaliajwa. Chiekal matabijs-enil, pafolx wʉt, xanal naweweꞌ
paxaelpox choef, Dios pej-ofrendaliajwa, itpaeliajwan tajsitaeyax Diosliajwa 
—aech Moisés, faraónxot.

27 
b   28  Do jawʉt, faraón jʉm-aech ampox Moisésxot:

—¡Ma amxot xam chijiamde! ¡Kaxa nabej fʉlaeꞌ xan pejme nataeliajwam! 
Pejme fʉlaemen wʉt xan nataeliajwam, ¡jawʉt xam tʉpaxaelam amxot! —
aech faraón, thiya wʉton Moisés.

29 Moisés jʉmnot wʉt, jʉm-aechon ampox faraón jʉmtaeliajwa:
—Xam chiekal najut jʉm-am. ¡Kaes xam taeyaxinilpox amxot! —aech 

Moisés jʉmnot wʉton faraón.

Egipto tʉajnʉpijiw paxi, poejiwkal, chiekal matxoelanalaelapikal, tʉpox

11 �1 Do jawʉx, Dios pejme jʉm-aech ampox Moisésxot:
—Xanfʉk asax tajkastikax toꞌaxaelen faraónliajwa, puexa Egipto 

tʉajnʉpijiwliajwabej. Do jawʉx, faraón asew bʉxtoꞌaxil. Japon pajutlap chi
jiyax toꞌaxael xamal chajiyaliajwam ampatʉajnʉxot. 2  Ma amwʉt, ¡toꞌim 
israelitas, poejiw, wathoꞌbej, japi wʉljoeliajwa Egipto tʉajnʉpijiw, mox duili, 
malech chaxduiliajwas isaspi orotat, isaspibej platatat! —aech Dios Moisésxot.

3  Dios kajachawaet israelitas puexa Egipto tʉajnʉpijiw xabich pachaema
liajwa israelitasliajwa. Do jawʉtbej, faraón pejpaklochiw, japatʉajnʉpijiw, 
nejchaxoel wʉt, jʉm-aechi ampox Moisésliajwa: ‘Ampon poi xabich puexa 
matabijt’ —aech faraón pejpaklochiw, puexa Egipto tʉajnʉpijiw sʉapich, 
Moisésliajwa.

4-5 Do jawʉx, Moisés jʉm-aech ampox faraónxot:
—Tajpaklon Dios nabʉxtoꞌa wʉt, jʉm-aechon ampox xamxot jʉmchiliajwan 

ampox: ‘Ampamadoitat, pinmadoikolaxtat, xan xentax wʉt Egipto tʉajnʉxot, 
jawʉt Egipto tʉajnʉpijiw kaenanʉla paxi, matxoelapijiw, poejiwkal, wetʉpa
xaes. Naxʉlan, matxoelapijin, japonlach asamatkoi, reyaxaelpon xam wʉlela, 
japonlap, tʉpaxael. Hasta wathoꞌ esclavas iaꞌtat xatkianapi trigo, japi paxibej, 
poejiw, matxoelalaelapi, wetʉpaxaes. Tʉpaxaelbej puexa choef matxoelapi
jiw, poejiwkal. 6  Japox ja-aech wʉt, potʉajnʉcha Egipto tʉajnʉpijiw, xabich 
wʉnoeyaxael, matxoelapijiwkal wetʉpaxaes xoti paxi poejiw. Majt japoxan 
amxot jachi-elpoxan, japoxanlap, jachiyaxael. Pe japoxwʉx, xamal, puexa 
Egipto tʉajnʉpijwam, kaes japox taeyaximil’ —aechlap japox tajpaklon Dios 
—aech Moisés faraónxot.

7 Moisés pejme jʉm-aech ampox faraónxot:
—Xamal Egipto tʉajnʉpijwam najut chiekal matabijsliajwam japoxlap 

jachiyaxael. Pe Israelitasxotlax, Dios pejjiwpixot, jaxot chiekal jʉmjilaxael 
wʉnoeyaxan japahora wʉt. Israelitas duilxot, chinax kaen wʉr tajʉawaxil 
israelitas-aton, pejchoefbej. 8  Japox wejatis wʉti, puexa nejpaklochiw fʉlae
yaxaen xanlel nuilaxael brixtat xan tajwʉajnalel. Jawʉt, nejpaklochiw jʉm-
aechiyaxael ampox xanxot: ‘¡Puexa nejjiw bʉflaem ampatʉajnʉxot!’ —chiya
xaellap nejpaklochiw xanxot. Hasta japi japox jʉm-aech wʉt xanliajwa, jawʉt 
xanlap ampatʉajnʉxot tajjiw bʉflaeyaxaelen —aech Moisés faraónxot.

Do jawʉt, Moisés xabich palala wʉt, nakolton faraónxot. 9 Do jawʉx, Dios 
pejme jʉm-aech ampox Moisésxot:

—Faraón naexasisaxil xamal. Samata, xabich kaes koechaxan isaxaelen 
Egipto tʉajnʉxot —aech Dios Moisésxot.

10  Moisés, Aarón sʉapich, islisi puexa japoxankoechaxan, majt ispoxan, 
faraón wʉajnalel. Pe faraón taen wʉt japoxan koechaxan, Dios pijax poxan 
japon pejme, nejliaklan wʉt, ja-aechon. Tapae-el wʉton israelitas chijiya
liajwa pejtʉajnʉxot.

Dios toꞌapox israelitas Pascuafiesta isliajwa Egipto tʉajnʉxot

12 �1 Israelitas Egipto tʉajnʉxot wʉtfʉk, Dioslap jʉm-aech ampox Moi
sésxot, Aarónxotbej:

2  —Ma amwʉt, ampakaewaechan wʉt, ampajuimt wʉtbej, tʉadusaxael 
waechan xamalliajwa. 3 ¡Puexa israelitas jʉm-amde ampox: ‘Ampajuimt, diez 
matkoi wʉt, kaenanʉla xamal, nejjiwmʉt sʉapich, kaen cordero, o, kaen 
cabrito xʉaꞌlaxaelam. ¡Japoxanlap isaxael kaenanʉla bachanpijiw! 4 Xamal 
kaecham wʉt nejbaxot, xajʉpaximil wʉt ponachoefan chabotampon toelaliaj
wam, ja-aech wʉt, tadʉsaxaelam mox duili, kaeyaxtat xaeliajwam nejbaxot. 
Xamal israelitas nadiajkam wʉt, najʉpamʉtan nadiajkaxaelam, pota xaeliaj
wam, pawi namanasamata. 5 Japafiesta wʉt, xamal xaeyaxaelam choef. Japi 
choef chiekal kaewaechanpi. Choef chiekal poejwaxael. Chiekal pachaem
pibej, cordero wʉt, o, cabrito wʉtbej. 6  Japamatkoi wʉt, choef, itfetampi, 
¡chiekal tataefʉlde, hasta kaliax catorce matkoi wʉt! Japahora wʉt, cha-aex 
itkʉaꞌnik wʉt, ¡kaenanʉla xamal bachanpijwan, choefan xʉaꞌlaxaelam! 7 Japa­
choefanjaltat pobafafachan joelaxaelam, japabaxotlap japon choefan xaeya
xaelam. 8  Japamadoitat, chabowawi xaeyaxaelam. Pan levadurajilabej xaeya
xaelam. Xaeyaxaelambej xasaxa-ʉaf. 9 Xaeyaximil tathʉalawit, chat-eswitbej. 
Choefan ponachabotam wʉt, ¡matnaet, patʉak sʉapich, chiekal kamjafaxae
lam! 10 Do jawʉt, choefan chabotampon xaelam wʉt, ¡chinax chabotamwit 
masaximil kandiawa xaeliajwam! ¡Chiekal puexa toelde! Pawi naman wʉt, 
¡bowaxaelam jitat chiekal toejafaliajwam! 11 Choefan chabotampon, xaeliaj
wam wʉt, ¡naxoelaxaelampoxkal bʉꞌlaxaeyaxaelam! ¡Tʉakxajoelaxaelam
poxkal tʉaklaxaem! ¡Kilaxaeyaxaelam kilanaeya! ¡Bakaxaeyaxaelam choefan 
chabotampon, Pascuafiesta wʉt, Dios pejfiesta xot! 12  Amwʉt, ampamadoitat, 
xan xensaxaelen potʉajnʉcha Egipto tʉajnʉxot, Egipto tʉajnʉpijiw paxi, mat
xoelapijiw, poejiwkal, webeyaxaelen. Pejew, choef, matxoelapijiw, poejiw
kal, webef­laxaelenbej. Egipto tʉajnʉpijiw pej-ídolos toesaxaelenbej. Xanlap, 
Diosnan, jʉm-an japox’ —aech Dios Egipto tʉajnʉxot Moisésxot, Aarónxotbej.

13   Dios pejme jʉm-aech ampox Moisésxot, Aarónxotbej chiekal 
chanaekabʉanaliajwa:

—Choefjal pachaemaxael xamal joelaliajwam bafafachan. Choefjal bafa
fachan joelasxot xamallap japabachanxotampox. Xan beflax wʉt, Egipto 
tʉajnʉpijiw paxi, matxoelapijiw, poejiwkal, xamalxot kaen naxʉlan tʉpaxil, 
matxoelapijiw, poejiw. Taenx wʉt choefjal nejbafafachanxot, matnoch jʉmch 
chiekal xensaxaelen athʉkal. 14 Japamatkoi, xamal najut chiekal nejchaxoe
laliajwam, isliajwambej pinjiyax fiesta, Pascuafiesta, itpaeliajwam xan nasi
taenampox. Naxi chiekal chanaekabʉanaxaelam, japibej japafiesta isliajwa, 
kaewaechan wʉt. 15 Japamatkoi wʉt, xaeyaxaelam pan levadurajila siete mat
koiyan. Samata, siete matkoiyan wʉt, nejbachanxot cha-eyaximil levadura 
sapan. Japamakoiyan wʉtbej, nejmach-aton xael wʉt pan, levadura tania
laspi, japon-aton chijiyaxaelon xamalxot. Kaes japon-aton dukaxil xamal
xot. 16  Matxoelamatkoi wʉtlap pan levadurajila xaelam wʉt, puexa xamal 
kaeyaxtat natamejlaxaelam xan nakawʉajnaliajwam. Do jawʉx, séptimo-
matkoi wʉt, xamal pan levadurajila xaelam wʉtfʉk, xamal pejme kaeyaxtat 
natamejlaxaelam xan nakawʉajnaliajwam. Japakolematkoitat, puexa xamal 
nabichaximil. Napataxaelam. Pelax, japamatkoi kolematkoi wʉt, xan tapaeix 
naxaeyaxan isliajwam. 17 Pan levadurajila xaefiesta isaxaelam, japamatkoi 
wʉtlap xan jukx xot puexa xamal Egipto tʉajnʉxot. Japamatkoilap, xamal 
kaes xabich sitaeyaxaelam. Naxi chiekal chanaekabʉanaxaelambej, japibej 
japafiesta isliajwa, kaewaechfʉl wʉt. 18  Matxoelajuim wʉt, catorce matkoi 
wʉt, kaliax wʉt, hasta veintiuno matkoi wʉt, kaliax, pan xaeyaxaelam, leva
durajila. 19 Japamatkoiyan, siete matkoiyan, nejbachanxot cha-eyaximil leva
duran. Japamakoiyan, nejmach-israelitas-aton xael wʉt pan, levadura tania
laspi, japon israelita-aton chijiyaxael xamalxot. Asatʉajnʉpijin wʉt, o, japon 
nalaelt wʉt israelita-atowxot, pe, japon aton xamalxot kaelel chiekal chijiya
xaelon xamal israelitasxot. 20 Samata, japafiestamatkoiyan wʉt, xamal xae
yaximil pan, levadura tanialaspi. Nejmachtʉajnʉchanxot duilam wʉt, japa
fiestamatkoiyan wʉt, xamal pan xaeyaximil, levadura tanialaspi —aech Dios 
Moisésxot, Aarónxotbej.

21 Do jawʉx, Moisés wʉlala puexa israelitas pej-ancianos natamejaliajwa 
japonxot. Do jawʉx, puexa chiekal natameja wʉt, Moisés jʉm-aech ampox israe
litas pej-ancianosxot: “Ma amwʉt, ¡xamal kaenanʉla xabʉaꞌde wʉljaesliajwam 
cordero noeliajwam nejbachanxot! Corderowa-el wʉt, cabritowaxael, nejjiw 
sʉapich, kaeyaxtat xaeliajwam. Xamal xʉaꞌasaxaelam choef, Pascuafiesta wʉt 
xaeliajwa ammadoitat. 22 Japachoefjal cha-esaxaelam tas, pinjiaftat. Do jawʉx, 
naedalach, pawʉlpox hisopo, ¡xathoꞌmik jaltadik! ¡Pobafafachan nataelajoelaxae
lam choefjal! Amwʉt, pamadoitat, chinax kaen nakolsaxil nejbachanxot. ¡Puexa 
chiekal kaweta napataxaelam! 23 Ampamadoitat, Dios pask wʉt Egipto tʉajnʉ
xot beliajwa ampatʉajnʉpijiw paxi, matxoelanalaelapi, poejiwkal, Dios taen wʉt 
japachoefjal, pobafafachan joelaspoxan, ja-aech wʉt, matnoch xensaxaelon nej
bachanxot. Ja-aech wʉt, Dios tapaeyaxil pej-ángel, jiw paxi, poejiw, matxoela
pijiwkal, beyaxaelpon, leliajwa nejbachanxot. 24 Kaewaechan wʉt, xamal, naxi 
sʉapich, Pascuafiesta isaxaelam. 25 Xamal asamatkoi, patam wʉt Dios chaxdusa
xaeltʉajnʉxot, japatʉajnʉxotam wʉt, kaewaechan wʉt, isaxaelam Pascuafiesta. 
26-27 Naxi wʉajnachaemt wʉt, jʉm-aech wʉti ampox xamalxot: ‘¿Ampafiesta 

achax chiyaxaelkat?’ —aech wʉt naxi, xamal chiekal chanaekabʉanam wʉt, 
jʉmchiyaxaelam ampox naxi: ‘Choef xʉaꞌasax Pascuafiesta wʉt, japox xanal, 
pakdiachwan, isx nejchaxoelaliajwan ampox. Dios japamadoitat, xabich befʉl 
wʉt puexa Egipto tʉajnʉpijiw paxi, matxoelanalaelapijiwkal, poejiw. Jawʉt, japa
madoitat, Dioslax matnoch athʉkal xent israelitas pejbachanxot. Japamadoitat, 
puexa wajjiw chiekal wia. Chinax kaen boejsa-esal’ —chiyaxaelam, naxi chiekal 
chanaekabʉanam wʉt” —aech Moisés israelitas pej-ancianosxot.

Do jawʉt, puexa israelitas pej-ancianos japox jʉmtaen wʉt, brixtat nuilisi, 
sat makxabijkaliajwadik, itpaeliajwa sitaeyax Diosliajwa. 28  Do jawʉx, israeli
tas fʉlaechlisi isliajwa puexa, me-ama Dios toꞌas Moisés, Aarón sʉapich, japi 
kolenje jʉmchiliajwa japox.

Dios befʉlpox Egipto tʉajnʉpijiw paxi, poejiw, matxoelanalaelapikal
29 Dolisdoꞌ, japamadoi wʉt, pinmadoikolaxtat, Dios pask Egipto tʉajnʉxot. 

Jawʉt, Dios xabich befʉl puexa Egipto tʉajnʉpijiw paxi, poejiw chiekal, mat
xoelanalaelapikal. Faraón paxʉlan, matxoelanalaeltponbej boesaspon Dios. 
Japonlach reyaxaelpon, asamatkoi pax faraón pejkawʉtat. Tʉpbej puexa jiw 
jebaxot jiaspi paxi, matxoelanalaelapi, poejiwkal. Tʉpbej puexa choef, mat
xoelanalaelapi, poejiwkal.

30 Wetʉps wʉti paxi, jawʉt faraón, puexa pejpaklochiwbej, puexa Egipto tʉajnʉ
pijiwbej, potʉajnʉcha xabich paxi wʉnoenapi paxi pejpatʉpoxxanliajwa. Asew 
xabich nejlasna, paxi nejxaejwas xoti wetʉpspoxliajwa. Egipto tʉajnʉpijiw pejba
chanxot, kaeba masox namana-el tʉpa-elpox. Puexa japi paxi matxoelanalaelapi
kal wetʉps wʉt japamadoitat. 31 Japamadoitat, faraón kamta toꞌa pejjiw, Moisés 
poxade wʉljaesliajwapi Moisés, Aarón sʉapich. Moisés, Aarón sʉapich, pat wʉti 
faraónxot, faraón jʉm-aech ampox Moisés chiekal jʉmtaeliajwa, Aarón sʉapich:

—¡Ma amwʉt, tajtʉajnʉxot puexa nejjiw bʉꞌchijiamde! ¡Xamalbej atʉajim 
tajjiw, Egipto tʉajnʉpijiwxot! ¡Chijiamde pajilax poxade itpaeliajwam nejsi
taeyax nejDiosliajwa, me-ama nejDios toꞌa xamal! 32  ¡Bʉflaembej nejew oveja, 
pak! Me-ama xamal nejew choef bʉflaesiam, ¡bʉflaem! ¡Dios kawʉajandebej 
xanliajwa! —aech faraón Moisésxot, Aarónxotbej, toꞌa wʉton israelitas chi
jiyaliajwa japon pejtʉajnʉxot.

33 Jawʉt, puexa Egipto tʉajnʉpijiw toꞌapi israelitas nejthilslasamata chijiya
liajwa Egipto tʉajnʉxot. Egipto tʉajnʉpijiw puexa nejchaxoel wʉt, jʉm-aechi 
ampox: “Puexa xatiskas-is tʉpaxaes, me-ama wajxi matxoelapijiw tʉp, xatis
kat-is jachiyaxaes” —aechxoti, nejchaxoel wʉt. Samata, xabich pejlewlapi.

34 Jawʉt, puexa israelitas xabich pansapan, levadura taniala-esalpifʉk, mojali 
xalaeliajwa cha-owaspitat, pawʉlpox artesa. Japa-artesa matchabenapi pejew 
naxoeipoxantat, fol wʉti wʉchaduiliajwa. 35 Puexa israelitas islisi, me-ama Moisés 
toꞌa japi wʉljoeliajwa malechpoxan, puexa Egipto tʉajnʉpijiwxot. Jawʉt, israe
litas xabich nejmach wʉljowpi. Wʉljowpi isaspi orotat, platatatbej. Wʉljowbejpi 
ponan. 36 Dios pijaxtat puexa Egipto tʉajnʉpijiw, xabich pachaempi israelitasliajwa. 
Samata, puexa israelitas wʉljowpoxan xabich chaxduwspi Egipto tʉajnʉpijiw.

Israelitas chijiapox Egipto tʉajnʉxot
37 Do jawʉt, puexa israelitas chijia Ramsés paklowaxxot, Sucot xotbej. 

Wathoꞌ, yamxi sʉapich, xajui-esal. Israelitas chijiapi Egipto tʉajnʉxot, puexa 

japi poejiwkal seiscientos mil, xajʉpi nabeliajwa. 38  Israelitas chijia wʉt japa
tʉajnʉxot, xabich nejmachjiw, japi israelitas-eli, nakfoli israelitas. Israelitas 
pejew oveja bʉꞌfol. Bʉꞌfolbejpi pejew pak. 39 Israelitas xabich thilt xot, pan 
bowa-eli hornotat, Egipto tʉajnʉpijiw xabich toꞌa xot israelitas japatʉajnʉxot 
chijiyaliajwa. Israelitas pejew pansapan taniala-esalpifʉk levadura, japasa
pan xafoli. Do jawʉx, israelitas pajilaxxot pan ispi, pansapan xalaeni Egipto 
tʉajnʉxotdin.

40  Is raelitas duil wʉt Egipto tʉajnʉxot, cuatrocientos treinta waechan 
chapati. 41  Cuatrocientos treinta waechan pat wʉt, israelitas chijiapi Egipto 
tʉajnʉxot, me-ama Dios chajia jʉm-aech wʉt japi chijiyaliajwapox. 42  Japa­
madoitat, Dios pajut chiekal tataefʉl pejjiw, israelitas, juk wʉton Egipto 
tʉajnʉxot. Samata, israelitas kaewaechan wʉt, japox islap wesfʉlpoxliajwa, 
japi pejwʉajnapijiw chijia wʉti Egipto tʉajnʉxot, itpaef­laliajwa pejsitaeyax 
pejDiosliajwa.

Machiyaxaelpox israelitas Pascuafiesta wʉt
43  Dios jʉm-aech ampox Moisésxot, Aarónxotbej: “Xamallap isaxaelam 

ampoxan, Pascuafiesta wʉt. Asatʉajnʉpijin tapaeyaxisal choefwit, Pascua
fiesta wʉt xaeliajwapon. 44  Pe esclavo-aton, wʉajtaspon platatat, japonlax 
tapaeis xaeliajwa pawit Pascuafiesta wʉt, japonlis circuncidas wʉt Pascuafiesta 
wʉajna. 45 Asatʉajnʉpijin jʉmch matthʉnpon, o, xamalxot nabistpon wʉt, japi 
xaeyaxil choefwi, Pascuafiesta wʉt. 46 Kaebatat choefwi xael wʉti, chiekal toe
laxael pawi kaebachanpijiwxot. Asabapijin chinax chaxdusaxil japawi. Choefan 
pejthibej jalkaxil. 47 Puexa israelitas isaxael Pascuafiesta wʉt. 48 Pe asatʉajnʉ
pijin, dukpon xamalxot, japon nak-isasia wʉt Pascuafiesta, sitaeyax itpaeliaj
wapon Dios, japon atonlap majt circuncidaxaes, puexa pejjiw, poejiw sʉapich. 
Jasox is wʉt, japon aton, me-ama nejtʉajnʉxot nalaeltpon wʉt, jachiyaxaelon. 
Pe aton xaeyaxil choefwit, circuncida-esalpon. 49 Japox tatoꞌlax xamal chiekal 
naexasisaxaelam, japatʉajnʉxot nalaelapi. Japox tatoꞌlaxlap chiekal naexasisa
xael asatʉajnʉchanpijiw, xamalxot duili” —aech Dios Moisésxot, Aarónxotbej.

50 Do jawʉx, puexa israelitas islisi Pascuafiesta, me-ama Dios toꞌa Moisés, 
Aarónbej. 51 Do jawʉt, japamadoitat, Dios juk israelitas kaenanʉla, pejmʉtan 
sʉapich, Egipto tʉajnʉxot.

13 �1 Dios jʉm-aech ampox Moisésxot: 2  “Xamal naxi, poejiw, matxoela
nalaelapi, ¡diajim tajbichax nabichliajwa! Jachiyaxaelambej xamal 

nejew choefxot. Matxoelanalaelapi, japi choef xan tejewaxael” —aech Dios 
Moisésxot.

3 Do jawʉx, Moisés jʉm-aech ampox puexa israelitasxot: “Puexa xamal nej
kiowaximil ampamatkoi, Dios juk wʉt xabich pejpamamaxtat Egipto tʉajnʉ
xot, xamal duilam wʉt esclavo. Samata, ma amwʉt, pan xaeyaximil, leva
dura tanialaspi. 4 Xamal ma amwʉt, chiekal kaelel chijiam Egipto tʉajnʉxot, 
Abibjuim wʉt. 5  Samata, ampajuimt wʉt, xamal kaewaech wʉt, isaxaelam 
Pascuafiesta, Dios bʉflaeyaxael wʉt chimiatʉajnʉ poxade, puexa nejmach
naxaeyaxan xabich naboela poxade. Japatʉajnʉxot, amwʉtjel, duil cananeos, 
hititas, amorreos, heveos, jebuseos japilap duil ma amwʉt. Chajiakolaxtat, 
Dios jʉmdut nejwʉajnapijiwxot, xamal chaxdusliajwa japatʉajnʉ. 6  Siete 

matkoiyan xaeyaxaelam pan, levadurajila. Do jawʉx, kandiawade wʉt, sép
timomatkoi wʉt, isaxaelam Pascuafiesta Diosliajwa. 7 Japamatkoiyan, siete 
matkoiyan xaelam wʉt pan, levadurajila, ¡xamal duilamtʉajnʉxot, chiekal 
nej ijila levadura! ¡Nej ijilabej pan levadura! 8  Japamatkoi, Pascuafiestamatkoi 
wʉt, jʉmchiyaxaelam ampox, naxi chanaekabʉanam wʉt: ‘Ampafiesta isas 
xatis nejchaxoelaliajwas Dios ispoxan xatisliajwa, chijias wʉt Egipto tʉajnʉ
xot’ —chiyaxaelam, naxi chanaekabʉanam wʉt, naxi chiekal matabisjliajwa 
Pascuafiestaliajwa. 9 Me-ama nejmʉaxanxot, nejmakanxot, mark wʉti nejcha
xoelaliajwam naksiyaliajwam wʉt Dios pejtatoꞌlaxan, ¡xamallap jachiyaxae
lam, isam wʉt Pascuafiesta nejchaxoelaliajwam Dios juk wʉt xamal pejpama
maxtat, Egipto tʉajnʉxot duilam wʉt! 10 Samata, kaewaechan wʉt, Abibjuim 
wʉt, ¡Pascuafiesta isaxaelam! —chiyaxaelam naxi chiekal chanaekabʉanam 
wʉt” —aech Moisés puexa israelitasxot.

11-12  Moisés pejme jʉm-aech ampox puexa israelitasxot: “Dios bʉꞌfol wʉt 
xamal cananeos pejtʉajnʉ poxade, japatʉajnʉlap xamal chaxdusaxaelon, 
me-ama chajia jʉmduton nejwʉajnʉpijiwxot. Ja-aech wʉt, naxʉlan chiekal 
matxoela nalaeltpon, japonlap nabichaxael Diosliajwa. Puexa naxi chiekal 
matxoela nalaelapi poejiw japoxlap jachiyaxael. Malap-is japox jachiyaxael 
nejew choef­liajwa. Matxoelanalaeltpon choefan, japon choefan Dios piajna
xael. 13  Bur, nalaelt wʉt, poi wʉt, japon burxʉlan wathijalasamatam, xʉaꞌla
xaelam cordero, oveja jeltiꞌsan. Ja-el wʉt, xʉaꞌlaxaelam cabrito, jeltiꞌsan. Bur
xʉlan nalaelt wʉt, xʉaꞌla-emil wʉt cordero, o, cabrito, ja-aech wʉt, burxʉlan 
wathijalnasaxaelam. Me-ama naxi matxoelananaelapi weliajwa, choef xʉa
ꞌatam, jachiyaxaelam burxʉlanliajwa, matxoelanalaeltponliajwa. 14 Asamat­
koi, naxi wʉajnachaemt wʉt, japi jʉm-aech wʉt ampox xamal wʉajnachaemt 
wʉti: ‘¿Ma-aech xotkat choef xʉaꞌatam, bur nalaelt wʉt poi, chiekal matxoe
lapijin wʉt?’ —aech wʉti xamal wʉajnachaemt wʉt, xamal jʉmnotam wʉt, 
¡jʉmchiyaxaelam ampox naxi chiekal chanaekabʉanam wʉt: ‘Dios xabich 
pejpamamaxtat xanal najuk, esclavowan wʉt Egipto tʉajnʉxot. 15 Japamatkoi­
yan wʉt faraón, nejliaklan wʉt, ja-aech wʉt, xanal natapae-el wʉt chijiyaliaj
wan pejtʉajnʉxot, japamatkoitat, Dios befʉl puexa Egipto tʉajnʉpijiw paxi, 
poejiw, chiekal matxoelanalaelapikal. Jawʉtbej, Dios befʉl Egipto tʉajnʉpijiw 
pejew, choef, chiekal matxoelanalaelapikal, poejiw. Samata, ampamatkoiyan 
wʉt, xanal kaenanʉla paxjiwanpin, tejew yamxiliajwa, matxoelanalaelapi
liajwa, choef paxʉaꞌatax, kaewaechanpi, japi choef Dios pej-ofrendaliajwa. 
Samata, xanal kaenanʉla tejew yamxi Dios nawebe-el, matxoelanalaelapi’ —
chiyaxaelam naxiliajwa! 16 Japoxlap xanal kaenanʉla isx wʉt, Dios, me-ama 
namʉaxmark  w ʉt, o, me-ama namakmark wʉt, ja-aechpox xanaliajwa. 
Samata, japox islapax xamal nejchaxoelaliajwam Dios xabich pejpamamax
tat xanal najuk wʉt Egipto tʉajnʉxot” —aech Moisés puexa israelitasxot.

Israelitas Dios chalaspox itloejentat
17 Do jawʉt, faraón tapaei wʉt, israelitas chijiyaliajwa, Dios bʉflae-esal 

matnochnʉamtade, filisteos pejtʉajnʉ poxade. Israelitaslax bʉflaech nʉamt 
fʉlaechpot  p ajilax poxade. Dioslap ampox nejchaxoel israelitasliajwa: 
“Israelitas kifafonaxil, beyaxaes wʉti filisteos. Asbʉan jʉmch nejchaxoela
xaeli pejme naweliajwa Egipto tʉajnʉ poxade” —aech Dios, nejchaxoel wʉt 

israelitasliajwa. 18  Samata, atʉaj bʉꞌjiaton nʉamt, fʉlaechpot pajilax poxade. 
Japanʉamt fʉlaech mar Roja poxade.

Israelitas chijia wʉt Egipto tʉajnʉxot, japi fol wʉt, me-ama ejercito fol wʉt, 
ja-aechi. Do jawʉt, israelitas bija Sucor pawʉlxot.

19 Israelitas chijia wʉt Egipto tʉajnʉxot, Moisés toꞌa chaxlaeliajwapi José 
patʉpan. José chajia jʉm-aech wʉt, jʉm-aechon ampox israelitas chaxlae
liajwas. Israelitasbej xabich jʉmduw japox isliajwa. Josélap chajia jʉm-aech 
ampox israelitasxot: “Diachwʉajnakolax Dios fʉlaeyaxoek xamal kajacha
waesliajwa chijiyaliajwam ampatʉajnʉxot. Japox ja-aech wʉt, xamal xan 
patʉpnan nachaxlaem ampatʉajnʉxot” —aech José, chajia jʉm-aech wʉt 
pejjiwxot.

20 Israelitas chijia wʉt Sucotxot, pati bijaliajwa Etamxot. Do jaxot tʉadut
lisox pajilax. 21-22  Matkoi wʉt, Dios itloejentat chala israelitas. Japox itloejen 
athʉlelse pakchowaxsepox, xabich pinjiyaxbejpox. Israelitas wʉajnalel japox 
itloejen dukafʉl. Jasoxtat israelitas fol. Madoi wʉt, Dios chala wʉt israelitas, 
japox itloejen tamdadusaxtat itliakpox. Israelitas wʉajnalel itliakafʉl japox 
itloejen. Ja-aech wʉt, pachaem israelitas fʉlaeliajwa, matkoi wʉt, madoi 
wʉtbej.

Israelitas likapox mar Rojo

14 �1 Dios pejme jʉm-aech ampox Moisésxot:
2  “Israelitas bʉnwiaꞌmich kaxade bʉꞌbijaliajwam trestabijlaxan

xot. Kaetabijla pawʉl Pi-hahirot. Asatabijla pawʉl Migdol. Asatabijla pawʉl 
Baal-zefón. ¡Jaxot nej duipi pejcarpabʉꞌan mox marbabʉꞌxot! 3  Ja-am wʉt, 
faraón nejchaxoel wʉt, jʉmchiyaxaelon ampox: ‘Israelitas matabijs-el fʉlae
yaxael poxade. Samata, ma amwʉt, puexa israelitas chiekal matxalisi pajilax
xot’ —chiyaxael faraón, nejchaxoel wʉt. 4 Pe xan tajaxtat, faraón, nejliaklan 
wʉt, jachiyaxaelon. Samata, faraón, pejsoldaw sʉapich, kawʉxanjaesaxaelon 
xamal. Jawʉtlap, japi taeyaxael xabich tajpamamax, xanlap diachwʉajnako
lax Diosnan, xabich mamnikaxponan” —aech Dios, Moisésxot.

Do jawʉx, Moisés toꞌa puexa israelitas kaxa fʉlaeliajwadin bijaliajwa mox 
marbabʉꞌxot. Do jawʉt, israelitas ow-aechi Moisés jʉm-aechpox. 5 Do jawʉt
bej, israelitas kaxaliajwa wʉt bijaliajwa mox marbabʉꞌxot, asew jiw chapaeipi 
faraónxot israelitas dʉkpox. Do jawʉt, faraón, pejpaklochiw sʉapich, nospaei 
wʉt, jʉm-aechi ampox: “¿Ma-aech xotkat xatis tapaeis israelitas chijiyaliajwa 
wajtʉajnʉxot? ¡Kaes xatis naktanbichaxillisi!” —aechi, nospaei wʉt faraón 
pejpaklochiw, faraón sʉapich.

6  Do jawʉt, kamta faraón toꞌa pejsoldaw xathilsliajwapi faraón pejcarro. 
Do jawʉt, fʉlaechon, pejsoldaw sʉapich, israelitas kawʉxanjaesliajwa. 
7 Faraón chafol pejcarrotat, asew, pejsoldaw, chafol seiscientos carrotat. Japi 
carro xabich chimia. Puexa japi carro, seiscientos carro, kaenanʉla japa
carroxot chafol soldawcomandante. Xabich asacarrotatbej faraón pejsoldaw 
chafol. 8  Dios pijaxtat, faraón, nejliaklan wʉt, ja-aechon. Samata, pejsol
daw sʉapich, kawʉxadʉkpi israelitas, japilap chijiapi Egipto tʉajnʉxot Dios 
pejpamamaxtat.

9 Do jawʉt, Egipto tʉajnʉpijiw, soldaw, asew tʉaktat foli. Asew carrotat 
chafol. Asew chafol kawaeitat. Puexa japi, soldaw, israelitas fʉlchaklas. 

Samata, israelitas bijaxot fʉlpach marbabʉꞌxot, Pi-hahirotxot, Baal-zefónta
bijla. 10 Israelitas atʉaj taen wʉti faraón, japon pejsoldaw sʉapich, fʉlchaklas
pox, moxsfʉldin wʉtbejpi japilel, jawʉt israelitas piajtkal jʉm-aechi ampox:

—¡Taeꞌnik faraón, pejsoldaw sʉapich! ¡Japi nakchakifʉlaen puexa xatis 
chiekal naktoesliajwa! —aechi israelitas.

Do jawʉt, israelitas xabich pejlewla. Samata, Dios kawʉajan wʉt, wʉljowpi 
kajachawaesliajwas bʉꞌweliajwasbej. 11 Jawʉtbej, israelitas lot wʉti Moisés, 
jʉm-aechi ampox:

—¿Egipto tʉajnʉxot satkat ijil patʉpa mʉthaliajwa? Samata, xanal najukam 
Egipto tʉajnʉ xot amxot pajilaxtat tʉpx wʉt namʉthaliajwam. ¿Ma-aech 
xotkat xam japox isam xanalliajwa? 12  Ampox xanal chajia jʉm-an xam
liajwa, Egipto tʉajnʉxotan wʉtfʉk: ‘¡Xanal natapaem Egipto tʉajnʉpijiw 
malech tanbichliajwan! Kaes pejme pachaem xanal japi pej-esclawanliajwan. 
Pachaema-el xanal tʉpaliajwan pajilaxxot’ —anlach xanal —aech israelitas 
Moisésxot, xabich beljow xoti.

13  Pe Moisés jʉmnot wʉt, jʉm-aechon ampox israelitasliajwa:
—¡Puexa xamal nabej nejlewlaꞌ! ¡Jʉmch chiekal natachaemam Dios isa

xaelpox xatis nakbʉꞌweliajwa amwʉt! Soldaw, Egipto tʉajnʉpijiw, ma amwʉt, 
taenspi, japi kaes taeyaxisal —aech Moisés israelitasliajwa.

14 Moisés pejme jʉm-aech ampox israelitasliajwa:
—¡Xabich nabej nejlewlaꞌ! Dios nabeyaxael, japi sʉapich, xatisliajwa —

aech Moisés puexa israelitasliajwa.
15 Jawʉt, Dios jʉm-aech ampox Moisésxot:
—¿Ma-aech xotkat nawʉljowam tajkajachawaesax? ¡Puexa israelitas mat

xoela fʉlaeyax toꞌim! 16  ¡Nejkilanaeya xachoꞌmich martuchade, mar koloe
yax nadiajnaliajwa, japoxade israelitas fʉlaeliajwa, pʉt mamoꞌlax poxade 
xenaliajwapi martu! 17 Xan tajaxtat Egipto tʉajnʉpijiw, soldaw, nejliakal wʉt, 
jachiyaxaeli, israelitas kawʉxadʉkpaliajwa. Samata, ma amwʉt, xan itpae
yaxaelen tajpamamax faraón, japon pejsoldawbej, chafoli carrotat, kawaei
tatbej. 18  Ja-an wʉt, puexa Egipto tʉajnʉpijiw pajut chiekal taeyaxael, xanlap 
kaenan, Diosnan, xajʉpxponan puexa isliajwan —aech Dios Moisésxot.

19 Do jawʉt, Dios pej-ángel, itloejen sʉapich, pinjiyaxpox, athʉleldukafʉl
pox, pakchow axsepox, liaxtlisox dukaliajwa israelitas pejwʉchakallel. 
20  Samata, japox, itloejen, duklisox Egipto tʉajnʉpijiw, soldaw, fʉlaenlel. 
Duklisox patutat. Egipto tʉajnʉpijiw, soldawlel, xabich itkʉaꞌnik japox-itloe
jen. Pe israelitaslel itliaklax japa-itloejen. Samata, soldaw, Egipto tʉajnʉpijiw, 
xabich mox pasaxili israelitasxot. 21 Do jawʉt, Moisés mʉaxxochoꞌe martu
chade. Jawʉtbej, Dios toꞌa joewa xabich wikaliajwa mar najʉpanadiajna
liajwa patuchadik. Ja-aech wʉt, pʉt chiekal mamoꞌlafʉlde. 22  Pʉt mamoꞌal 
poxade israelitas fʉlaech pasliajwa we-enlelde. Min mox nataelanukafʉl kole
lelje. Me-ama pared wʉt, ja-aech marmin.

23-24 Dolisox, nalian wʉt, Dios taen itloejen tamdadusaxtat Egipto tʉajnʉ
pijiw, soldaw, chafʉlaenpi kawaeitat, chaf­laen wʉti. Taenbejpon soldaw 
chaf­laenpi carrotat, chaf­laen wʉt. Chiekal marfatat wʉtlisi, chalechkal japi 
soldaw Dios pijaxtat xabich pejlewlapi. Jawʉt, dʉkpasiapi. 25 Jawʉt, soldaw 
pejew carro wetʉaknatacholnas. Chaf­laeyax tʉadut wʉti, xabich bijiatkolax
tat chafoli. Do jawʉt, soldaw, Egipto tʉajnʉpijiw jʉm-aech ampox:

—Ma amwʉt, ¡dʉkpaxaes israelitasxot! ¡Dios naba, xatis sʉapich, israelitas
liajwa! —aech soldaw, Egipto tʉajnʉpijiw.

26 Do jawʉt, Dios jʉm-aech ampox Moisésxot:
—¡Muaxdolmich martuchade min pejme matawaekchaliajwa, japamin 

natacholnaliajwasikbej soldaw matwʉajasik, chaf­laeni carrotat, kawaeitat 
chafolnibej! —aech Dios, toꞌa wʉton Moisés.

27 Do jawʉt, Moisés ow-aech Dios kitoꞌaspox. Mʉaxxachoꞌalison martu
chade. Jawʉt, nalian wʉt, min chiekal pejme kawʉtat, me-ama majt wʉt, 
ja-aechox. Jaw ʉt, soldaw, Egipto tʉajnʉpijiw, dʉkpax tʉadut wʉti, min 
chiekal matawaekchaslisi. Jasoxtat Dios pijaxtat soldaw Egipto tʉajnʉpijiw 
chiekal buꞌal. 28  Min pejme chiekal namatawaekcha wʉt, me-ama majt wʉt, 
ja-aechpox. Samata, Egiptopijiw-soldaw, carrotat chafolpi, kawaeitat chafol
pibej, xabich buꞌallisi. Puexa soldaw, Egipto tʉajnʉpijiw, fʉlaeni israelitas 
pejkawʉchadin, chinax japixot kaen soldawan we-el. 29 Pelax, israelitas pʉt 
mamoꞌal poxade fʉlaech min mox nataelanuklelakal.

30 Japamatkoitat, Dios puexa chiekal bʉꞌwia israelitas Egipto tʉajnʉpijiw, 
soldawxot. Do jawʉx, israelitas taenlisi xabich patʉpa, Egipto tʉajnʉpijiw, 
soldaw, buꞌali, duil wʉti marbabʉꞌtat. 31 Jawʉt, puexa israelitas taen wʉti 
Dios pejpamamax, malechas wʉt Egipto tʉajnʉpijiw, soldaw, israelitas itpaei 
sitaeyax Diosliajwa. Do jawʉtbej, israelitas chiekal xanaboejtlisi Dios, Moi
sésbej, Moiséslap Dios pamakan.

Moisés jajuwpox, puexa israelitas sʉapich

15 �1 Egipto tʉajnʉpijiw, soldaw, puexa buꞌal wʉt, jawʉx Moisés puexa 
israelitas sʉapich, jajuwpi ampot jajuit Diosliajwa. Jajuw wʉt, jʉm-

aechi ampox jajuitat:
“Jajuws, Dios xabich pachaem xot, toet xotbejpon chiekal wajdaelmajiw 

min buꞌlaxtat, nakchakifʉlaenpi kawaeitat, carrotatbej.
	 2	Jajuws wajpaklon Diosliajwa. Japon nakkajachawaet pejpamamaxtat 

malechaliajwa wajdaelmajiw. Japonlap wajDios. Japon waj-axjiw 
pejDios. Samata, xatis jʉmchiyaxaes ampox Diosxot: ‘Xam xabich 
pachaemam’ —chiyaxaes.

	 3	Wajpaklon Dios, japon xabich matabijt nabeliajwa, padaelmajiw 
sʉapich. Samata, jimalechapon. Japon, Dioslap, pawʉl Jehová.

	 4	Dios, japox is faraón pejcarros napesliajwa mar Rojoxot, faraón 
pejsoldaw jaxot chiekal buꞌlaliajwa. Jaxotbej buꞌal faraón 
pejsoldawpaklochiw, xabich juspi nabeyaxan.

	 5	Japi soldaw, pejcarro sʉapich, buꞌal mar xabich pasoꞌaxkolaxxot, 
me-ama iaꞌ mintat natacholandik wʉt, ja-aechi soldaw carro sʉapich.

	 6	Tajpaklon Dios, xam nejpoklake-elel, xabich nejpamamaxke-etat, 
tadaelmajiw chiekal toetam.

	 7	Xabich nejpamamaxtat nadaelmajiw chiekal toetam, xam sʉapich, 
nabapi. Xam xabich nalala wʉt, nejpalaeyax, jit wʉt, tamdadutpox 
wʉt, ja-aechox. Samata, nadaelmajiw toetam wʉt, japi, me-ama 
toeix, mamoꞌalpi, chiekal toejwas wʉt, ja-aechi. 8  Palaeyaxtat xam 
min fʉlam wʉt, kaeyaxtat itnatamejal. Truxan, pinanʉl, me-ama 

pared kaweta nuil wʉt ja-aech xabich pinanʉl truxan. Samata, mar 
pasoꞌaxkolaxxot napatanuil truxan.

	 9	Nadaelmajiw nejchaxoel wʉtlach, jʉm-aechi ampox xanalliajwa: “Japi 
israelitas chakifʉlaeyaxaes fʉlpasliajwas. Japi pejew kinots wʉt, 
sasaxaes, wajjiw sʉapich. Waj-espadatat beyaxaesi. Xatis wajut japi 
chiekal toesaxaes” —aech nadaelmajiw, nejchaxoel wʉt xanalliajwa.

	 10	Pe xam pejme fulam wʉt, japi puexa chiekal buꞌal marxot. Me-ama iaꞌ 
wʉt, ja-aechi, buꞌal wʉt marxot.

	 11	Tajpaklon Dios, ¡kaes asan dios ijil, me-ama xam, jason! ¡Ijil kaes pejme 
pachaempon, xabich mamnikponbej, me-ama xam, jason! ¡Xam isam 
xabich pachaempoxan! Samata, pachaem xanal jʉmchiliajwan ampox 
xamliajwa: ‘Xam xabich pachaemam’ —chiliajwan!

	 12	Xam nijaxtat Egipto tʉajnʉpijiw, soldaw, marxot buꞌal wʉt, ¡itpaeyam 
nejpamamax! Samata, ¡Egipto tʉajnʉpijiw, soldaw, me-ama min 
biajas wʉt, jatispi!

	 13	Xanal nejjiwan xabich pachaemam xot, chiekal natataeflam, xamlap 
xanal nabʉꞌwiam. Xam nejpamamaxtat nabʉꞌfolam dukamtʉajnʉxot 
xanalbej duilaliajwan.

	 14	Potʉajnʉchanpijiw xabich tathʉlaxael pejlewt, matabijt wʉti, xam 
isampox Egipto tʉajnʉpijiw, soldaw, malecham wʉt. Filisteosbej 
pejlewt xabich nejchaxoelaxaeli.

	 15	Paklochiw, Edom tʉajnʉpijiwbej, mamnikaxil pejlewt. Moab 
tʉajnʉpijiwbej, japi paklochiwbej, tathʉlaxael pejlewt. Puexa 
cananeos xabich pejlewla wʉt, me-ama boejil wʉt, jachiyaxaeli.

	 16	Tajpaklon, Dios, ¡xanallap nejjiwan, nakajachawaeꞌe, japi 
pejtʉajnʉchan poxade xenax wʉt xenaliajwan wʉajanjilaxtat! 
Japatʉajnʉchanpijiw xabich pejlewla xoti xamliajwa, me-ama iaꞌ, 
chinax nachoela-el, ¡nej ja-aechapi japi jiw xanaliajwa pejlewla wʉti 
nejpamamaxtat!

	 17	Tajpaklon, Dios, ¡xanallap, nejjiwan, nabʉflaem duilaliajwan nejmʉax 
poxade, pawʉlmʉax Zión! Japamʉax chajia xam isam japamʉaxxot 
dukaliajwam.

	 18	¡Dios, nej tatoꞌleꞌ pomatkoicha pothata!” —aech Moisés, jajuitat jajuw 
wʉt, puexa israelitas sʉapich.

Moisés pakoewow, Miriam, jajuwpox, puexa israelitaswathoꞌ sʉapich
19 Faraón pejsoldaw, carrotat chaf­laeni, kawaeitat chaf­laenibej, israelitas 

pejwʉchakal, japi soldaw mox fʉlaen wʉt, jawʉt, Dios tapaei marmin pejme 
matawaeꞌkchaliajwa, chiekal pejme kawʉtatliajwa. Ja-aech wʉt, marmin japi 
pejmatwʉajasik matawaeyakas. Ja-aech wʉt, japi puexa chiekal buꞌal. Pelax, 
israelitas fʉlaech pʉt mamoꞌlax poxade xenaliajwapi martu.

20 Samata, profeta-atow, pawʉlpow Miriam, japow Aarón pakoewow, fitow 
dakapox, jajuw wʉt. Japox pawʉl pandereta. Jawʉt, israelitaswathoꞌ xan
baboela wʉt panderetas, dakapi. Xabich nejchachaemili, bʉꞌwias xot Dios. 

21 Jajuitat jʉm-aechi ampox, jajuw wʉt: “¡Jajuim wajpaklon Diosliajwa, xabich 
pachaem xoton! Japon xabich malecha faraón pejsoldaw, carrotat chaf­laenpi, 
kawaeitat chaf­laenpibej. Japi soldaw puexa chiekal buꞌal” —aech Miriam, 
jajuw wʉt, israelitaswathoꞌ sʉapich.

Min itxasaxnikpox
22  Do asamatkoi wʉt, Moisés bʉꞌfolon israelitas atʉaj mar Rojoxot. Do 

jawʉt, israelitas fol wʉt pajilax xot, pawʉlxot Shur poxade. Fol wʉtlisi tres 
matkoiyan, israelitas xabich minsilapi. Jaxot min chiekal ijil, pajilax xot. 
23 Do jawʉx, patlisi cha-aelpukach, pawʉlxot Mara. Japapukach xabich xasax
nik feliajwa. Samata, israelitas min feyaxil. Jaxot wʉldʉwlisipox Marawʉltat, 
min xasaxnik xot. 24 Do jawʉt, israelitas palala xot, tʉaduwpi jʉmchiliajwa 
babejjamechan Moisésliajwa. Israelitas wʉajnachaemt wʉt, jʉm-aechi ampox 
Moisésliajwa: “¿Achaxkat xanal feyaxaelen?” —aechi Moisésliajwa. 25  Do 
jawʉt, Moisés wʉljow kajachawaesax Diosxot. Jawʉt, Moisés itpaeispon Dios 
cha-aelnaech. Do jawʉt, Moisés japanaedalach poꞌak minadik. Jawʉt, min 
chiekal xasaxjil. Pachaem minfeliajwa.

Jaxot Dios xapaejt israelitas chiekal matabijsliajwa, diachwʉajnakolax 
japi chiekal naexasisaxael wʉt Dios. 26  Dios jʉm-aech ampox israelitas
liajwa: “¡Xamal chiekal naeweꞌe nejpaklon, nej-Dios! ¡Isfʉldebejbej xanliajwa 
pachaempoxan! ¡Naexasisfʉldebej tajtatoꞌlaxan! Ja-amsfʉlam wʉt, toꞌaxinil 
babijaxan xamal kastikaliajwan, me-ama Egipto tʉajnʉpijiwliajwa, jachiya
ximil xamalliajwa. Xanlap Diosnan, nejpaklonan, puexa xamal boejthʉtpon” 
—aech Dios israelitasliajwa.

27 Do jawʉx, israelitas patlisi pawʉlxot Elim. Jaxot doce minan, satlelsin 
nakakolsan. Jaxotbej nuil setenta, me-ama nojtonan, jasi, jʉmbʉꞌnuil min 
nakakolsanxot. Jaxotlap, israelitas bija.

Dios chaxduwpox israelitas maná japi xaeliajwa

16 �1 Do jawʉx, puexa israelitas chijia wʉt Elimxot, patlisi pajilax, pawʉl
xot Sin. Sin chiekal naman pafatat pasliajwa Sinaíxot. Israelitas chijia 

wʉt Egipto tʉajnʉxot, pat wʉtbejpi Sin pawʉlxot, japamatkoi quince mat
koiyan wʉt, segundojuimt wʉtlisox. 2  Jaxot pajilaxxot wʉt, puexa israelitas 
pejme tʉaduti jʉmchiliajwa babejjamechan Moisésliajwa, Aarónliajwabej. 
3  Jawʉt, israelitas jʉm-aechi ampox Moisésliajwa, Aarónliajwabej:

—¡Kaes chiekal pachaemaxael, Dios naktapaeyaxael wʉt tʉpaliajwas 
Egipto tʉajnʉxot! Egipto tʉajnʉxotlax pawi taxchalaks maramtat. Xaes wʉt 
chiekal nafniaspoxantat kaechakofas. ¡Pe xamal nabʉf­laeman pajilax poxadin 
xanal tajlit tʉpaliajwan amxot! —aech israelitas, lot wʉti Moisés, Aarónbej.

4 Do jawʉx, Dios jʉm-aech ampox Moisésxot:
—Xan tajaxtat naxaeyaxan, athʉpijiwpi, natacholnaxoek wʉt, me-ama 

iam thilan wʉt, jachiyaxaeli. Japanaxaeyaxan israelitas nosaxael japamat
koiliajwakal. Xan chiekal matbijsasian, masi japixot chiekal naexasisaxael 
tajtatoꞌlaxan. Xan chiekal matabijsasianbej, masi naexasisaxil tajtatoꞌlaxan. 
5 Posemanan, sextomatkoi wʉt, israelitas pin-iat nosaxael japinaxaeyaxan sex
tomatkoi wʉt xaeliajwa, séptimomatkoi wʉt xaeliajwa —aech Dios Moisésxot. 
6 Do jawʉx, Moisés, Aarón sʉapich, jʉm-aechi ampox puexa israelitasliajwa:

—Ma amwʉt, kaliax wʉt, xamal najut chiekal matabijsaxaelam, Dioslap, 
xamal juk Egipto tʉajnʉxot, esclavowam wʉt. 7 Kandiawakolaxtat wʉtbej, 
xamal taeyaxaelam, Dios fʉloeyaxoek wʉt, xabich itliakaxtat. Dios jʉmtaen, 
xamal naksiyam wʉt babejjamechan xanalliajwa. Babejjamechan naksiyam 
wʉt, naksiya-emil xanalkalliajwa. Japajamechan naksiyam Diosliajwabej. 
Xanal xabich kaes pachaema-enil. Xanal isx Dios natatoꞌalpoxankal —aech 
Moisés puexa israelitasliajwa. 8  Moisés pejme jʉm-aech wʉt, jʉm-aechon 
ampox puexa israelitasliajwa:

—Ma amwʉt, kaliax, Dios chaxduiyaxael pawi xamal xaeliajwam. Chiekal 
kandiawasap wʉtbej, Dios chaxduiyaxael xabich pan xamal xaeliajwam. Dios 
jʉmtaen, xamal babejjamechan naksiyam wʉt xanalliajwa. Xanal xabich kaes 
pachaema-enil. Babejjamechan xamal naksiyam wʉt, naksiyam Diosliajwa. 
Xanalliajwa naksiya-emil babejjamechan —aech Moisés puexa israelitas
liajwa chiekal matabijsliajwapi.

9 Do jawʉx, Moisés toꞌa wʉt, jʉm-aechon ampox Aarónxot:
—¡Puexa israelitas laem natamejlaliajwa amxot, Dios kawʉajnasxot, Dios 

jʉmtaens xoti, naksiya wʉt babejjamechan xatisliajwa, Diosliajwabej! —aech 
Moisés Aarónxot.

10 Do jawʉx, Aarón jʉm-aech ampox Moisés bʉxtoꞌaspox puexa israelitas
liajwa. Aarón japox naksiya wʉtfʉk puexa israelitasliajwa, israelitas nata
chaema wʉt pajilaxlel, jawʉt Dios pej-itliakax chalechkal natulaelt itloejen
tat. Japox xabich itliak. 11-12  Do jawʉt, Dios jʉm-aech ampox Moisésxot:

—Xan tajut jʉmtaenx, israelitas babejjamechan naksiya wʉt xamalliajwa, 
xanliajwabej. Naksiyam wʉt israelitasliajwa, jʉm-amde ampox: ‘Ma amwʉt, 
kaliax, xamal pawi xaeyaxaelam. Do jawʉx, kandiawasap wʉtbej, pan xae
yaxaelam, hasta chiekal nafneyaxtat kachikofsaxaelam. Ja-aech wʉt, xamal 
matabijsaxaelam xanlap nejpaklokolan, Diosnan’ —aech Dios Moisésxot.

Do jawʉx, Moisés chapaeilison israelitasxot Dios bʉxtoꞌaspox.
13  Do jawʉx, japamatkoitat, kaliax wʉt, xabich totar pajut pat israelitas 

bijaxot. Xabich totar wʉlʉk. Do, kandiawasap wʉtbej, dol jasi, sattat chan
lian. Israelitas bijaxot dol jasi, masajiat. 14 Dol nadusax toep wʉt, siow wʉt 
dol, xabich ch imiaxpi oel sattat. 15  Israelitas japoxan taen wʉt, chiekal 
matabijs-eli japoxanlap, naxaeyaxan. Japoxan taen wʉti, piajtkal jʉm-aechi 
ampox: “¿Ampi masikat amaꞌ, satat oeli?” —na-aechi. Do jawʉt, Moisés jʉm-
aech ampox puexa israelitasliajwa:

—Ampilap pan, Dios nakchaxduwpi, xatis xaeliajwas. 16  Ampoxlap Dios 
naktoꞌa xatis isliajwas. Kaenanʉla xamal nejmʉtanpijiwliajam, notam wʉt, 
chiekal jʉmch xajʉsaxaelam pin-iatampox nejcarpabachanxot. ¡Kaenanʉla 
xamal nejmʉtanpijiwliajwa nosaxaelam dos litros! —aech Moisés puexa 
israelitasliajwa.

17 Puexa israelitas not, me-ama Moisés kitoꞌa. Chiekal naexasitbejpi. Pe 
asew israelitas kaes xena kolekilo notpoxan. Asew israelitaslax jʉmch kae
sʉapich noti. 18  Xabich pin-iat noti, chinax wenamae-esal. Ma-is kaesʉapich 
notpi, chinax weweꞌpa-esal.

19 Do jawʉx, Moisés jʉm-aech ampox puexa israelitasliajwa:
—¡Kaen xamalxot chiekal malaxil japoxan naxaeyaxan kandiawa xae

liajwa! —aech Moisés puexa israelitasliajwa.

20  Pe asew israelitas naexasis-el Moisés jʉm-aechpox. Japi nakiowa mal 
kandiawa xaeliajwa. Jawʉt, japoxan naxaeyaxan mal wʉti, kandiawa taen 
wʉti, japoxan naxaeyaxan xabich xasaei. Japoxan naxaeyaxan xabich tafi
lasbej. Samata, xabich chaemil xaeliajwa. Moisés japox jʉmtaen wʉt asew 
nakiowa malpox, jawʉt Moisés xabich palala japi israelitasliajwa.

21 Pomatkoicha, kandiawasap, israelitas not weweꞌpspoxan xaeliajwa. Mas
xaenk wʉt, japoxan naxaeyaxan juꞌnas, oeli tathoetat. 22  Pe sextomatkoi wʉt, 
puexa israelitas kaes noti naxaeyaxan, fʉloekpi athʉxotsik. Jawʉt, kaenanʉla 
israelitas, me-ama wʉlʉtpi cuatro kilos naxaeyaxan. Paklochiw japox taen 
wʉt, fʉlaechi japox chapaeliajwa Moisésxot. Do jawʉt, pat wʉti Moisésxot, 
japox chapaeilisi. 23  Jawʉt, Moisés jʉm-aech ampox paklochiwliajwa:

—Japoxlap wajpaklon Dios naktoꞌa, kandiawa napatamatkoiyaxael wʉt. 
Japamatkoitat, puexa xamal napataxaelam itpaeliajwam sitaeyax Diosliajwa. 
Samata, ma amwʉt, ¡chatꞌem chatꞌeyaxaelampi! ¡Bowimbej bowaxaelampi! 
¡Maembej puexa namanpoxan kandiawa xaeliajwam! —aech Moisés puexa 
israelitasliajwa.

24 Jawʉt, puexa israelitas chiekal naexasiti Moisés jʉm-aechpox naxaeya
xanliajwa. Ja-aech wʉt, kandiawa, puexa israelitas chatꞌiapoxan, naxaeya
xan, chiekal pachaem. Chinax xasaeya-el. Tafila-esalbej.

25 Dolis, napatamatkoi wʉt, Moisés jʉm-aech ampox puexa israelitasliajwa:
—Ma amwʉt, ampamatkoi, xaeyaxaelam naxaeyaxan, chat-iampi, o, 

bowampibej, xaeliajwam napatamatkoi wʉt. Pe nabichaxisal, napatamatkoi 
wʉt. Chiekal napataxaes itpaeliajwas sitaeyax Diosliajwa. ¡Fʉlaeyaximildebej 
naxaeyaxan wʉlwekaliajwam! Napatamatkoi wʉt, Dios toꞌaxildik naxaeya
xan. 26  Posemanan, sextomatkoi wʉt, kandiawasap, puexa xamal naxaeya
xan nosaxaelam. Pe séptimomatkoi wʉt, napatamatkoi wʉt, Dios toꞌaxildik 
naxaeyaxan —aech Moisés puexa israelitasliajwa.

27 Pe napatamatkoi wʉt, asew israelitasxot nakiowa fʉlaechi naxaeyaxan 
nosliajwa. Jaxotde paꞌa wʉt, naxaeyaxan chiekal ijil satat. Japi israelitas 
masox pejme kaxanaweni. 28  Dios japox taen wʉt, palalapon israelitasliajwa. 
Samata, Dios jʉm-aech ampox Moisésxot:

—¿Hasta maswʉtkat, israelitas naexasisaxil tajtatoꞌlaxan, tajnaewʉajna
xanbej? 29 Israelitas pajut chiekal matabijsaxael napatamatkoi wʉt, japamat
koi, xanlap, me-ama chaxdutx malech, ja-aechpox, israelitas chiekal napa
taliajwa japamatkoitat. Samatalap, sextomatkoi wʉt, naxaeyaxan chaxduwx 
kolematkoije xaeliajwam. Ja-aech wʉt, séptimomatkoi wʉt, chiekal kaweta 
puexa napataxaelam —aech Dios Moisésxot.

30 Samata, séptimomatkoi wʉt, puexa israelitas chiekal napatapi.
31 Israelitas wʉlduw manáwʉltat notpoxan. Japi chiekal papoei. Me-ama 

cilantro-ʉth wʉt, jakabʉan-aech. Maná chiekal xathʉꞌbej, me-ama hojuelas 
miel joelaspi wʉt, xa-aech, japi maná.

32  Do jawʉx, Moisés jʉm-aech ampox israelitasliajwa:
—Ampoxlap Dios jʉm-aech, xan nabʉxtoꞌa wʉt xamal jʉmchiliajwan: 

‘Maná noꞌe, me-ama kolekilos xajʉmpoxantat, cha-esliajwam, asamatkoi 
namojiwbej, wachakalpijiw, taeliajwa, xamal chaxduwxpox manáxaeliajwam, 
pajilaxxotam wʉt, xamal jukx wʉt Egipto tʉajnʉxot’ —aech Dios xanliajwa 
—aech Moisés israelitasliajwa.

33  Do jawʉt, Moisés toꞌa wʉt, jʉm-aechon ampox Aarónxot:
—¡Fiꞌe jarro, isaspox orotat! ¡Japottat maná jem kolekilo! Do jawʉtbej, 

¡japot jarro cha-eꞌe Dios wʉajnalel, matampox, asamatkoi, namojiwbej pajut 
chiekal taeliajwa japox maná! —aech Moisés Aarónxot.

34 Do jawʉx, Aarón is, me-ama Dios toꞌa wʉt, jʉm-aech Moisésliajwa. Do 
baxael, Aarón japot jarro cha-et Dios pejbaúl wʉajnalel.

35  Israelitas xael manákal, duil wʉti cuarenta waechan pajilaxxot. Hasta 
japi pat wʉt Canaán tʉajnʉ matdukafʉlxot, kaechakofapi xaelpoxan maná. 
36 Xajajupox pawʉl gomer. Japoxtat xajʉ wʉti, nakoltpox veinte kilos maná.

Min nakakolsanpox iaꞌbotxotdin

17 �1 Do jawʉx, puexa israelitas chijia pajilaxxot, pawʉlxot Sin. Bijiat 
fʉlaefʉlisi, me-ama Dios toꞌas. Do baxael, bijapi pawʉlxot Refidim. 

Pe jaxot min chiekal ijil israelitas feliajwa. 2  Samata, israelitas palalaxot jʉm-
aechi ampox Moisésliajwa:

—¡Xanal min nachaxduim feliajwan! —aechi Moisésliajwa.
Moisés jʉmnot wʉt, jʉm-aechon ampox israelitasliajwa:
—¿Ma-aech xotkat xan nawʉljowam min? ¿Ma-aech xotbejkat xamal xapae

jam Dios? —aech Moisés, jʉmnot wʉt israelitas.
3  Pe israelitas xabich minsila. Samata, naksiyapi babejjamechan Moisés

liajwa. Japi jʉm-aech ampox:
—¿Ma-aech xotkat xanal najukam Egipto tʉajnʉxot? ¡Xanal najukam minsit 

amxot, pajilaxxot, tʉpaliajwan, puexa taxi sʉapich, puexa tajchoef sʉapich
bej! —aech israelitas, lot wʉti Moisés.

4 Do jawʉx, Moisés xabich Dios kawʉajan wʉt, jʉm-aechon ampox Diosliajwa:
—¿Xan machiyaxaelenkat ampi jiw? ¡Ampi jiw xabich kaes palala wʉt, 

chalechkal iaꞌtat xan nadadaepaxaeli namatkaejabaliajwa! —aech Moisés, 
Dios kawʉajan wʉt.

5 Do jawʉt, Dios jʉmnot wʉt, jʉm-aechon ampox Moisésxot:
—¡Xamlap matxoela fʉlaeyaxaelam puexa israelitas fʉlfʉlaeliajwa! ¡Israeli

tas pej-ancianosbej bʉflaem! ¡Xam kilaf­laem kilanaeya, Egipto tʉajnʉxot nawel 
itbeꞌbalamnaeya! 6 Xan wʉajnawesaxaelen pinamʉaxxot, pawʉlpot Horeb. Japa-
iaꞌbotmʉax paꞌmich wʉt, ¡iaꞌbot boesaxaelam kilanaeyatat! Jawʉt, min nakakol
saxoen japot-iaꞌbotxotdin puexa israelitas min feliajwa —aech Dios Moisésxot.

Do jawʉx, puexa israelitas sʉapich, paꞌa wʉt, Moisés japot-iaꞌbot boesa 
Dios pejkilanaeyatat, israelitas pej-ancianos wʉajnalel, puexa israelitas wʉaj
nalelbej. Jawʉt, puexa israelitas min af, iaꞌbotmin. 7 Moisés jaxot wʉlduw 
Meribawʉltat, israelitas min wʉljow xoti palaeyaxtat Moisésxot. Do jaxotbej, 
Moisés wʉlduw Masahwʉltat, israelitas xapaeja xoti Dios, “¿Dioskat xatisxot? 
o, ¿Dioskat xatisxota-el?” —aech xot israelitas Diosliajwa, xapaeja wʉti Dios.

Israelitas nabapox, amalecitas sʉapich
8  Amalecitas natameja pawʉlxot Refidim nabeliajwa, israelitas sʉapich. 

9 Samata, Moisés jʉm-aechon ampox Josuéxot:
—¡Poejiw makanoꞌe bʉflaeliajwam nabeliajwam, amalecitas sʉapich! Xan 

kandiawa, mʉaxmatwʉajtat, kaes athʉxotse, Dios pejkilanaeya xanukaxae
len —aech Moisés Josuéxot.

10 Do jawʉt, Josué ow-aechon Moisés toꞌaspox. Dolisdoꞌ, Josué bʉflaechon 
israelitas nabeliajwa, amalecitas sʉapich. Do jawʉtbej, Moisés, Aarón sʉapich, 
Hur sʉapich, julachi mʉax, kaes athʉ poxase. 11 Do jawʉt, Moisés mʉaxxachos
nik wʉt athʉlelse, jawʉt israelitas malechafʉl amalecitas. Pe Moisés mʉaxda
malison, xabich piach mʉaxxachosnik xot. Jawʉt, mʉaxfeldik wʉt, amalecitas 
malechafʉl israelitas. Do ja-aech wʉtbej, israelitas malech beflas. 12  Pe Moisés 
xajʉpa-el pajut tamach mʉaxxachosnikaliajwa athʉlelse. Samata, chalaspi 
iaꞌt fiti, Moisés japot, iaꞌtxot, ekaliajwa. Do jawʉt, Aarón, Hur sʉapich, natae
lamʉaxxanuilisi Moisés, hasta juimt tuila wʉt. 13 Do jawʉtbej, juimt tuila-el 
wʉtfʉk, Josué, israelitas sʉapich, chiekal toetpi puexa amalecitas-soldaw.

14 Do jawʉt, Dios jʉm-aech ampox Moisésxot:
—¡Lelde ampawʉajan pelfʉtxot asamatkoi israelitas nejchaxoelaliajwa 

nabampox, amalecitas sʉapich! ¡Josué jʉm-amdebej, xan chiekal toesaxaelen 
puexa amalecitas, asamatkoi pothatapijiw nejchaxoela-elaliajwas japi —amde 
Josué! —aech Dios Moisésxot.

15  Do jawʉt, Moisés altar is choef xʉaꞌasliajwa Dios pej-ofrendaliajwa. 
Japox altar wʉlduwbejpon, “Tajpaklon Dios, me-ama tajbandera”. 16 Moisés 
jʉm-aechbej ampox:

“¡Dios nakajachawaet mʉaxxachosnikaliajwan. Ja-an wʉt, 
tajkolemʉaxje, me-ama tajbandera wʉt, ja-an!

¡Wajpaklon Dios pomatkoicha nabeflaxaelon, amalecitas sʉapich!” —
aech Moisés Diosliajwa.

Jetro taenpox pafaman Moisés

18 �1 Jetro, japonlap sacerdote-aton, Madián tʉajnʉpijin. Japonlap Moisés 
pʉax. Jetro jʉmtaen Dios ispoxan Moisésliajwa, israelitasliajwabej. 

Jʉmtaenbejpon, Dios jukpox pejjiw, israelitas, Egipto tʉajnʉxot. 2-3  Majt 
Moisés Egipto tʉajnʉxot wʉt, toꞌapon pijow Séfora, kolenje paxʉlan sʉapich, 
japow pax poxaliajwade, asax japiliajwa jachisamata. Moisés paxʉlan, mat
xoelapijin, pawʉl Gersón, Moisés jʉm-aech xot ampox: “Xan asatʉajnʉpij
nan dukx asatʉajnʉxot” —aech xot Moisés. 4 Moisés paxʉlan, wachakalpijin, 
pawʉl Eliezer, Moisés jʉm-aech xot ampox: “Taj-ax pejDios fʉloek xan naka
jachawaesliajwa, nabʉꞌweliajwa, faraón naboejsasia wʉt espadatat” —aech 
xot Moisés. 5 Moisés, puexa pejjiw sʉapich, bijapi pajilaxxot, mox Dios pej
mʉaxxot. Moisés jaxot wʉt, pʉax Jetro pat, paxʉlow sʉapich, japow Moisés 
pijow, kolenje paxʉlan sʉapich. 6 Jetro jʉm-aech ampox pafaman Moisésxot:

—Xan nej-ʉaxnan, Jetro, fʉlaenx, nijow sʉapich, kolenje naxʉlan sʉapich
bej, xam taeliajwan —aech Jetro pafaman Moisés.

7 Do jawʉt, Moisés nakolde pejcarpabaxot pʉax bʉꞌkʉlsliajwa. Do jawʉtbej, 
natxatdikon pʉax wʉajnalel. Moisés xusuw pʉax Jetro. Jawʉt, nawʉjaelapi. Do 
jawʉt, lowlisi carpaba. 8 Jawʉt, Moisés chapaeipon pʉax, puexa Dios ispoxanliajwa 
faraónliajwa, Egipto tʉajnʉpijiwliajwabej, japi xabich pachaemaliajwa israelitas
liajwa. Chapaeibejpon puexa pʉax Dios ispoxanliajwa bʉꞌwef­laliajwas israelitas, 
min chiekal ijil wʉt, naxaeyaxan chiekal ijil wʉtbej, fol wʉti pajilaxanxot.

9-10  Jetro japox jʉmtaen wʉt, xabich nejchachaemilon, israelitas xabich 
kajachawaech xot Dios, bʉꞌwias xotbejpi Egipto tʉajnʉpijiwxot. Samata, Jetro 
jʉm-aech ampox Moisésxot:

	 135� Éxodo 17​, ​18



—Wajpaklon Dios, japon xabich pachaem. Kajachawaeton xamal weliaj
wam, faraónxot, Egipto tʉajnʉpijiwxotbej. 11 Ma amwʉt, xan tajut chiekal 
taenx, wajpaklon Dios xabich kaes pejme mamnik. Me-ama puexa asew 
diosan, jachi-el japon Dios —aech Jetro pafaman Moisésxot.

12  Do jawʉt, Jetro choefan xʉaꞌla bosliajwa itpaeliajwa sitaeyax Diosliajwa. 
Kaes asa-ofrenda chaxduwbejpon Dios. Do jawʉx, Aarón, puexa israelitas pej-
ancianos sʉapich, fʉlaechlisi, Moisés pʉax sʉapich, xaeliajwa Dios wʉajnalel.

Moisés wʉlduwpox asew israelitasxot japi juecesliajwa
13  Kand iawa wʉt, Moisés eklison wʉajan chaemsliajwa, nakae-israeli

tas sʉapich, wʉajanpi, japi wechaemsliajwapon wʉajan, japi pejme chiekal 
pachaemaliajwa. Ja-aech wʉt, israelitas xabich wʉajnawet naliaxafʉlaliajwa 
wʉajan wechaemsliajwas. Japamatkoitat pomatkoicha israelitas xabic piach 
nuil Moisés wʉajnalel. 14  Moisés pʉax japox taen wʉt, jʉm-aechon ampox 
Moisésxot:

—¿Achaxkat xam isam ampi israelitasliajwa? ¿Ma-aech xotkat xamlax 
kaenam ekam, wʉajan wechaemsliajwam wʉt israelitas? ¿Ma-aech xotbejkat 
puexa israelitas kaematkoi xabich piach nuil, naliaxafʉlaliajwa wʉt, wʉajan 
xam wechaemsliajwam wʉt? —aech Jetro pafaman Moisésxot.

15 Moisés jʉmnot wʉt, jʉm-aechon ampox pʉaxliajwa:
—Israelitas fʉlaen xanlel, matabijsasia xoti, masox Diosliajwa pachaem 

japi isliajwa. 16 Nakae-israelitasxot wʉajan wʉt, xanlel fʉlaenpi, japi jʉmchi
liajwan, achan japixot pejbʉꞌwʉajan. Ja-aech wʉt, xan japi naewʉajnax Dios 
pejtatoꞌlax —aech Moisés pʉax Jetroxot.

17-18  Pe jawʉt, Moisés pʉax jʉm-aech ampox Moisésxot:
—Xam ja-ampox israelitasliajwa, japox chiekal pachaema-el. Xam tama

cham xot, xabich damlam japi jiwliajwa. Israelitasbej xabich damal, xabich 
piach wʉajnawet xoti. 19 ¡Xam chiekal naeweꞌe xan naewʉajnaxaelenpox! 
¡Dios nej kajachawaes xam! Xam kawʉajnaxaelam Dios, puexa israelitas
liajwa, wʉajan wʉt. 20 Israelitas naewʉajnam wʉt, ¡chiekal chanaekabʉana
xaelam Dios pejtatoꞌlaxan! ¡Naewʉajandebejpi, machiyaxaeli chiekal duila
liajwa nakaewaliajwa! ¡Naewʉajandebej, machiyaxaeli isaxaelpoxan isliajwa! 
21 ¡Poejiw makanoꞌe israelitasxot, japi chiekal matabijtpi! Japibej sitaenpi 
Dios. Japibej nejweslapi asew jiw naekichachajbaliajwa. Japibej jalweka-elpi 
kanaliajwa pachaema-elaxtat. Jasi poejiwlap, xam makanosaxaelam wʉldui
liajwam israelitas pejpaklochiwliajwa. Samata, makanosaxaelampixot, asew 
japixot tatoꞌlaxael milmʉtan. Asew japixotbej tatoꞌlaxael cienmʉta. Asew 
japixotbej tatoꞌlaxael cincuentamʉtan. Asew japixotbej tatoꞌlaxael diezmʉ
tan. 22  Ja-am wʉt, japi paklochiw pajut kamta wʉajan chaemsaxaeli, wʉajan 
wʉt israelitasxot. Ja-am wʉt, xam kaenam xabich damlaximil, japoxan 
wʉajan chaemsliajwam wʉt. Pe wʉajan pinjiyax wʉt, tampoel wʉtbejpox 
chaemsliajwa, ja-aech wʉt, japi fʉlaeyaxaen xamlel, japox wʉajan chiekal 
wechaemsliajwam israelitasxot. Ja-aech wʉt japi paklochiw xam kajacha
waesaxael. 23  Japoxlap Diosliajwa pachaem xam isliajwam. Ja-am wʉt, xam 
kaenam wʉajan chaemtam wʉt xabich xadamlaximil. Ja-aech wʉtbej, puexa 
israelitas pejcarpabachan poxade, nawech wʉt, xabich nejchachaemlaxaeli, 
wechaemtas xoti wʉajan” —aech Jetro, naewʉajan wʉt pafaman Moisés.

24-25  Do jawʉt, Moisés ow-aech pʉax Jetro jʉm-aechpox. Do jawʉtbej, 
Moisés makanot israelitas poejiw kaes chiekal matabijtpi tatoꞌlaliajwa. 
Jawʉtlap Moisés wʉlduw israelitasxot pejpaklochiwliajwa. Japilap tatoꞌla
xael milmʉtpijiw israelistas. Asew jʉmch tatoꞌlaxael cienmʉt. Asew tatoꞌ
laxael cincuentamʉt. Asew tatoꞌlaxael diezmʉt. 26 Israelitasxot wʉajan wʉt, 
japi paklochiwlap japox wʉajan chaemsaxael. Pe wʉajan pinjiyax wʉt, japi 
paklochiw xajʉpa-el wʉt chaemsliajwa, japox wʉajan xabich tampoel wʉtbej, 
ja-aech wʉt, japi paklochiw fʉlaen Moisés poxadin, japox wʉajan chaems
liajwa Moisés. 27 Do jawʉx, Moisés kijachapon pʉax Jetro. Moisés pʉax pejme 
nawiaꞌe pejtʉajnʉ poxade.

Israelitas patpox pajilax, pawʉlxot Sinaí

19 �1-2  Israelitas chijia wʉt Refidimxot, pati pajilax, pawʉlxot Sinai. 
Mʉaxtabijla bijapi. Jaxot pat wʉt, tres juimtlisox, japi chijiapox 

Egipto tʉajnʉxot. 3  Jaxot wʉti, Moisés julach mʉax poxase, jaxotse, Dios 
sʉapich, nafaenaliajwa. Moisés mʉaxxot Dios loeks wʉt, jʉmtispon ampox:

—Ampajamechanlap jʉmchiyaxaelam Jacob pamojiw, japi israelitas: 
4  ‘Dios jʉm-aech ampox, xan nabʉxtoꞌa wʉt xamal jʉmchiliajwan: “Xamal 
taenam xan isxpoxan Egipto tʉajnʉpijiwliajwa. Xamal najut chiekal taenam 
bʉflaenx wʉt ampaleldin. Me-ama kakoef paxi xafol wʉt, ja-anla-is xan, 
xamal bʉflaenx wʉt. 5  Xamal chiekal naexasitam wʉt puexa tajtatoꞌlaxan, 
chiekal isam wʉtbej, me-ama tajconvenioxot jʉm-an, ja-am wʉt, ampathat
pijiwxot, xamal tajjiwaxaelam. Pe ampathatlap, xan tajthat jachiyaxaelen 
xamaliajwa. 6  Kaenanʉla xamalbej, me-ama sacerdote wʉt, jachiyaxaelam 
xanliajwa, xankal nakawʉajnaliajwam” —aech Dios xamalliajwa, xan nabʉx
toꞌa wʉt xamal jʉmchiliajwan’ —chiyaxaelam puexa israelitasliajwa —aech 
Dios Moisésxot.

7 Do jawʉt, Moisés ow-aech wʉt Dios jʉm-aechpox, baloeklison puexa israe
litas pej-ancianos jʉmchiliajwa Dios bʉxtoꞌaspox. Do jawʉx, Moisés chapaei
lison israelitas pej-ancianos puexa Dios jʉmtispoxan mʉaxxotse. 8  Do jawʉt, 
israelitas japox jʉmtaen wʉt, pota kaeyax chiekal jʉmnuiljalapi naexasis
liajwa Dioskal:

—Dios natoꞌapoxan xanal kaenanʉla puexa chiekal isaxaelen —aech israe
litas Moisésxot.

Do jawʉx, Moisés japox wʉajan xajulach Dios poxase chapaeliajwa, puexa 
israelitas kaenejchaxoelaxpox isliajwa Dios toꞌaspoxan.

9 Jawʉt, Dios jʉm-aech ampox Moisésxot:
—Xam nejwʉajnalel xan tajut tampaeyaxaelen itloejen xabich pafoeyax

tat. Naksiyax wʉt xamliajwa, israelitas pajut chiekal jʉmtaeyaxaeli tajjame. 
Ja-aech wʉt, japi naexasisaxael, naewʉajnam wʉt xanliajwa —aech Dios 
Moisésxot.

Moisés pejme jʉm-aech ampox Diosxot, puexa israelitas kaenejchaxoelax
pox isliajwa Dios toꞌaspoxan. 10-11 Jawʉt, Dios jʉm-aech ampox:

—¡Xabʉaꞌde! Ma amwʉt, kandiawa, ¡puexa israelitas nej nachaems nata
mejaliajwa xanxot! ¡Nej itkiasbejpi pejew naxoe, jakandiawa wʉt asjila 
naxoeliajwa! Jakandiawa wʉt, xan, Diosnan, fʉloeyaxoekan, Sinaí mʉax 
poxasik. Puexa israelitas pajut chiekal xan nataeyaxael. 12  ¡Chabakamarkde 

ampa-iaꞌbotmʉax jiw kaes xenasamata markampox! ¡Ampamʉax nej sitaepi! 
¡Nej jula-elabejpi! ¡Xabich nej moxa-elabejpi ampamʉaxxot! Nejmach-aton 
moxaxael wʉt ampamʉaxxot, japon atonlap kastikaxtat tʉpaxael. 13  Japon 
aton kastikaxaes wʉt, chinax kaen aton beyaxisal ke-etat. Japon aton iaꞌtat 
dadaepaxtat matkaejabaxaes. Ja-el wʉt, pajlaxaeson bo-oenantat. Aton wʉt, 
choefan wʉtbej, pe nakiowa, japon aton tʉpaxael kastikaxtat. Pe, jiw thia
taen wʉt carneromat-et nababeyax, jawʉt tapaeis jiw julaliajwa ampamʉax
xotsin —aech Dios Moisésxot.

14 Do jawʉx, Moisés baloek mʉaxxotsik puexa israelitas nachaemsax toꞌa
liajwa, japi chiekal pachaemaliajwa, natameja wʉt sitaeyax itpaeliajwa Dios
liajwa. Samata, israelitas itkiati pejew naxoe. 15  Moisés jʉm-aech ampox 
israelitasliajwa:

—¡Thilde tres matkoide wʉt naxoeliajwam! Pe jawʉt, ¡nijow sʉapich, 
moejtam wʉt, jachiyaximil!

16 Do jawʉt, tres matkoi wʉt, nalian wʉt, chamx xabich nakliafbala. Najuꞌbala
bej. Do jawʉt, itloejen, xabich pafoekolax, fʉlaef­lik japamʉaxxotsik. Trompetan 
xabich jʉmsenk wʉt, israelitas xabich tathʉlal, pejlewla xoti. 17 Do jawʉt, Moisés 
bʉꞌfoli israelitas bijaxot nafaenaliajwa, Dios sʉapich. Nuilisi mox mʉaxxot. 
18  Pomʉaxa, Sinaimʉax, xabich itnum, Dios fʉloek xot jitat japamʉaxxotsik. 
Japa-itnuman athʉ itnum jul. Me-ama horno itnuman wʉt, ja-itnum-aechpox. 
Pomʉaxa japamʉax, me-ama xabich juiyas wʉt, ja-aechbejpox. 19 Jawʉtbej, trom
petan jʉmsenkpoxan xabich kaes jʉmsenkafʉl. Do jawʉt, Moisés naksiya wʉt, 
Dioslap jʉmnot wʉtbej, me-ama xabich najuꞌbala wʉt, ja-aech Dios.

20 Dios fʉloek Sinaímʉaxxotsik, kaes xabich athʉxotsik. Jawʉt, Dios toꞌa 
Moisés julaliajwasin japoxase. Do jawʉt, Moisés julach Dios poxase. 21 Do 
jawʉtbej, Dios jʉm-aech ampox Moisésxot:

—¡Balaemk puexa israelitas jʉmchiliajwam ampox: ‘Dios nabʉxtoꞌa wʉt, 
jʉm-aechon ampox xamal jʉmchiliajwan: “Xamal tʉpasamatam ¡kaes xenaxi
mil markaspox ampamʉaxxot, xan nataeliajwam! 22  Hasta tajsacerdotepi, xan 
tapaeix moxaliajwa xanxot, japi majt chiekal nachaemsaxael pachaemaliajwa 
xanliajwa. Nachaems-el wʉti, japibej xan kastikaxaelen” —aech Dios, xan 
nabʉxtoꞌa wʉt xamal jʉmchiliajwan!’ —aech Dios Moisésxot.

23  Moisés jʉmnot wʉt, jʉm-aechon ampox:
—Israelitas julaxil ampamʉaxxot, pawʉlpox Sinai. Xam chajia najʉm-am 

markaliajwan jiw kaes xena-elaliajwa markaxpox. Xambej chajia jʉm-am 
ampamʉaxliajwa, nejmʉaxpox —aech Moisés Diosxot.

24 Pe Dios jʉm-aech ampox Moisésxot:
—¡Xabʉaꞌdik wʉljaesliajwam Aarón! Do jawʉt, ¡julaman, japon sʉapich! Pe 

sacerdotes, israelitas, xenaxil markampox julaliajwasin xanxot. Pe nakiowa, 
julan wʉti, japibej kastikaxaelen —aech Dios Moisésxot.

25 Do jawʉx, Moisés baloek wʉt, pejme jʉm-aechon Dios bʉxtoꞌaspox jʉm-
aechiliajwa puexa israelitasliajwa.

Diez tatoꞌlaxan, Dios pejtatoꞌlaxpox

20 �1 Dios naksiya wʉt, jʉm-aechon ampajamechan israelitasliajwa:
2  “Xanlap nejDiosnan, nejpaklonan, xamallap jukx, Egipto tʉajnʉ

xotam wʉt, esclavowam wʉt.

3 “Samata, ¡xamal kaes asew diosan wʉlwekaximil nejdiosanliajwa. Xanlap 
chiekal kaenan Diosnan!

4 “¡Ampoxanlap ael-isaximil ídolosliajwa kawʉajnaliajwam japoxan! ¡Ael-
isaximil thatbaxoxotsepi! ¡Ael-isaximilbej ampathatatpi! ¡Ael-isaximilbej 
mintat laelpi! 5  ¡Japoxan wʉajnalel xamal nuilaximil brixtat sat makxabij
kaliajwam, itpaeliajwam nejsitaeyax! ¡Ídolosliajwabej nabichaximil! Xanlap 
chiekal kaenan nejpaklonan, nejDiosnan. Xan kastikaxaelen babijaxan ispi, 
nejweslapibej xan. Samata, japoxan is wʉti, xan japi paxi, japi pamojiwbej, 
pamojiw paxibej, kastikaxaelen. 6 Pelax, xabich pachaempi xanliajwa, japi is 
wʉtbej xan tatoꞌlaxpoxan, japi paxi, pamojiwbej, pamojiw paxibej, chiekal 
jʉmch tataef­laxaelen xabich nejchachaemlaxtat.

7 ¡Tajwʉltat jʉmduiyaximil naekichachajbaliajwam asew jiw! Ja-am wʉt, 
¡xamal kastikaxaelen!

8 “¡Nejkiowaximil napataliajwam, napatamatkoi wʉt, xan toꞌax xot japamat
koi xamal chiekal napataliajwam! 9 ¡Kaeseman nabistam wʉt nabichaxaelam 
seis matkoiyan, japamakoitat xanlap, puexa isaxpox chiekal isx! 10 Pe sépti­
momatkoi wʉt, japamatkoi wʉt xamal chiekal napataxaelam, itpaeliajwam 
sitaeyax xanliajwa. Japamatkoi wʉt, ¡chinax bichax isaximil! ¡Japamatkoi 
wʉtbej, naxipoejiw isaxil bichax, naxiwathoꞌbej, nej-esclavos, nej-esclavasbej! 
Nejchoefbej xanbichaximil japamatkoi wʉt. Asatʉajnʉchanpijiw, xamalxot 
duili, ¡japibej nabichaxil japamatkoi wʉt! 11 Xanlap, Diosnan, isx seis matkoi
tat thatbaxo, thatbej, marbej. Isxbej puexa thatbaxotatpi, thatatpibej, marxo
tibej. Do jawʉx, séptimomatkoi wʉt, kaes is-enil. Chiekal napatx. Japamatkoi, 
xan chiekal tajmatkoilape. Samata, xamalbej chiekal napataxaelam.

12  “Xamal puexa chiekal, ¡sitaeyaxaelam nej-axjiw, nej-enjiwbej! Ja-am 
wʉt, xamal piach laelpaxaelam, nejpaklon Dios, chaxdusaxael tʉajnʉxot.

13  “¡Asan aton boesaximil, nejwesla wʉt!
14 “¡Poejiw, kaenanʉla pejwathoꞌ sitaeyaxael. Asew wathoꞌ bʉꞌmoejsaxili!
15 “¡Natkowaximil asew jiw pejew!
16 “¡Jʉmchiyaximil kichachajbaxan asew jiwliajwa!
17 “¡Nejxasinkaximil asan pejba, japaba xam nejbaliajwa! ¡Nejxasinkaximil

bej asan pijow, japow xam nijowliajwa! ¡Nejxasinkaximilbej asan pej-esclavo, 
o, esclavabej, japi xamal nej-esclavosliajwa! ¡Wenejxasinkaximilbej asan 
pejew woei, o, pejew bur, japi xanbichliajwam! ¡Chinax wenejxasinkaximil
bej asan pijaxpox!” —aech Dios puexa israelitasliajwa.

Puexa israelitas pejlewlapox Diosliajwa 
(Dt 5.22‑33)

18  Puexa israelitas thiataen najuwpoxan, chamx xabich jʉmsiapoxanbej, 
xabich nakliafbala wʉt. Thiataenbejpi, me-ama trompeta thiachiyax. Sinaí
mʉax xabich tampoel itnumtat. Jawʉt, israelitas atʉaj taxnuili, xabich pej
lewla xoti Diosliajwa. 19 Samata, israelitas jʉm-aechi ampox Moisésxot:

—¡Xam kaenam tamach naewesaxaelam Dios jʉm-aechpoxan xanalliajwa! 
Do jawʉx, ¡xanal nachapaeyaxaelam Dios jʉm-aechpoxan xamxot! Do jawʉx, 
japoxan xanal nachapaeyam wʉt, chiekal naexasisaxaelen. ¡Pe Dios pajut 
nej naksiya-ele xanalliajwa, xanal tajlewt xabich jʉmch tʉpasianxot! —aech 
israelitas Moisésxot.

20 Do jawʉt, Moisés jʉm-aech ampox israelitasliajwa:
—¡Xamal nejlewlaxil, Dios naksiya wʉt xamalliajwa! Dios pajut fʉloek 

xamal xapaejaliajwa, japon chiekal sitaeliajwam, is-elaliajwam babijaxan 
japonliajwa —aech Moisés israelitasliajwa.

21 Israelitas atʉaj nuil wʉt, jawʉt Moisés kaes chiekal moxsfʉlde itloejen, 
pafoeyax, poxade. Japox itloejen, pafoeyaxxot, jaxotlap Dios.

Dios toꞌapox pejtatoꞌlaxxot, machiyaxaelpox, 
israelitas is wʉt altar Diosliajwa

22  Do jawʉt, Dios jʉm-aech ampox Moisésxot, bʉxtoꞌa wʉton ampox:
“Ampoxlap xam jʉmchiyaxaelam puexa israelitasxot xan jʉm-anpox: ‘Xamal 

najut chiekal jʉmtaenam, xan naksiyax wʉt athʉxotsik xamalliajwa. Jawʉt, 
jʉm-anbej ampox: 23 “¡Isaximil ídolos orotat, platatatbej, japoxan kawʉajnaliaj
wam, me-ama xan nakawʉajnam wʉt, jachiliajwam! 24 ¡Nawe-isaxaelam astat 
altar, japox altarxot xamal choef xʉaꞌasliajwam! ¡Oveja wʉt, o, pak wʉtbej, 
japa-altarmatwʉajtat choef xʉaꞌatampi bowaxaelam, nejbabijaxan isampoxan
liajwa xamal beltaeliajwan! Kaenanʉla tʉajnʉchanxot, jaxot xan xabich nej
chachaemlaxaelen jiw nasitaeliajwa xan. Jaxotdebej pasaxaelen xamal kaja
chawaesliajwan, puexa chiekal pachaemaliajwa xamalliajwa. 25 Pe xanliajwa 
nawe-isam wʉt iaꞌaltar, isaximil iaꞌ, triawkampotan, xanbistampitat. Iaꞌ, xan
bistampotan, pachaemaxil taj-altar isliajwam. 26 Xamal isam wʉtbej taj-altar, 
¡isaximil escalones! Xamal jaxot julam wʉt, asan aton taeyaxael xamal nada
laxot asew jiw taeliajwa’ —chiyaxaelam israelitasxxot” —aech Dios Moisésxot.

Dios toꞌapox pejtatoꞌlaxxot, machiyaxaelpox israelitas pej-esclavosliajwa 
(Dt 15.12‑18)

21 �1 Dios kaes jʉm-aech ampox Moisésxot:
“Ampatatoꞌlaxan xam jʉmchiyaxaelam puexa israelitas japi 

chiekal naexasisliajwapi xan: 2  ‘Wʉajtam wʉt hebreo-aton, japon nabicha
xael jʉmch seis waechan xamaliajwa. Peli, siete waechan wʉtliajwa, japon 
hebreo-aton nakolsaxael xamalxot. Japon nakolt wʉt, mosaximilpon xamal.

3  Japon hebreo-aton, chajia tamachpijin wʉt, pijow fis-elpon wʉt, japon 
tamach chijiyaxael xamalxot. Pe hebreo-aton, japon chajia, pijow sʉapich, 
wʉajtam wʉt nej-esclavosliajwa, japon chijia wʉt xamalxot, japon bʉflaeya
xael pijow.

4 Esclavo-aton pejpaklon chaxdutch wʉton esclava-atow japow japon pijow
liajwa, japowxot naxʉwal wʉton, japi yamxi pejwaxilon. Pejpaklon pejwa
xael. Japon esclavo chijia wʉt pejpaklon pejbaxot, pijow namanaxael pej
paklon pejbaxot. Esclavo-aton tamach chijiyaxael pejpaklon pejbaxot pijow 
bʉflae-elaxtat, paxibej. 5-6  Pe esclavo-aton nakols-elasia wʉt, wepats wʉton 
pejmatkoi nakolsliajwa, japon nakols-elasia wʉt xabich nejxasink xoton 
pijow, paxibej, pejpaklonbej. Ja-aech wʉt, pejpaklon bʉflaeyaxaeson israe
litas poxade Dios kawʉajan poxade. Do jaxot, bafakaꞌxot, o, bafafaxot, mox 
choꞌxasoepnaxaeson choꞌmataboesaliajwas ensoepaxtat bafakaꞌxot, o, bafafa
xot. Ja-aech wʉt, japon esclavo kaelel pejpaklon piajnaxaeson.

7 “Paxʉlow mowa wʉton asanxot atonxot japow esclavaliajwa, naxʉlow 
nakolsaxil pejpaklonxot. Me-ama poejiw esclavo wʉt, baxael nakolapi, 

wepats wʉt pejmatkoi, japow jachiyaxil. 8  Paklon wʉajt wʉt esclava japon 
pijowliajwa, baxael, nejwesla wʉton japow pijowliajwa, ja-aech wʉt, japon 
paklon tapaeyaxael japow pax mosliajwa, japow nakolsliajwa japon paklon
xot. Pe japon paklon mowaxil japow esclava, paklon pejjiwa-elpixot, esclava 
pejjiwa-elpixot. 9 Pe japon paklon, kidut wʉt paxʉlan japow esclava-atowxot, 
ja-aech wʉt, japon paklon, me-ama paxʉlow wʉt, jachiyaxael, taen wʉton 
japow. 10  Paklon fit wʉt esclava, do baxael, japon asaow esclava fit wʉtbej 
pijowliajwa, japon paklon chiekal najʉpanejxasinkaxael koliowje pijow. 
Japon paklon chiekal najʉpachaxduiyaxaelbej, chaxduw wʉton naxaeyaxan, 
ponanbej. Japon paklon chiekal najʉpabʉꞌmoejsaxaelbej pejwathoꞌ. 11 Pe 
matxoelafitpowliajwa japoxanliajwa, is-el wʉt pejpaklon, japow nakolsaxael 
pejpaklonxot wʉajanjilaxtat. Mosaxilbejpow nakolsliajwa wʉt paklonxot’ —
chiyaxaelam israelitasliajwa —aech Dios Moisésxot, bʉxtoꞌa wʉt jʉmchiliaj
wapon puexa israelitasliajwa.

Dios toꞌapox pejtatoꞌlaxxot, machiyaxael israelitas, 
japixot asan is wʉt babijax asewliajwa

12  “Dios kaes jʉm-aech ampox Moisésxot, japon jʉmchiliajwa puexa 
israelitas:

‘Aton bejcha wʉt asan, bejchaspon tʉp wʉt, ja-aech wʉt, bejchaponbej 
kastikas wʉt matkaesaxaeson. 13  Pe atonlax, chalechkal masoxtat asan aton 
boesa wʉt , xan tapaeix wʉt boesaspon tʉpaliajwa, japon aton tʉpaxael. 
Ja-aech wʉt, boesapon xan itpaeyaxaelen, ampoxade japon aton najaesaxael 
namoechliajwa, asew jiw boesasamataspon. 14 Pe aton boesa wʉt palaeyax
tat asan atonliajwa, japox ispon chajia nejchaxoel xot boesaliajwa. Do jawʉt, 
aton boesapon, japon bijcha wʉt taj-altar takʉksliajwa asew boesa-elaliajwas, 
pe nakiowa, japon aton boesaxaes taj-altarxot.

15 “Pax bejchapon, o, penbej, japon aton matkaesaxaes kastikas wʉt.
16 “Jaeltpon asan aton, mowa wʉtbejpon asew jiwxot, o, mowa-el wʉtfʉkon, 

japon aton, jaeltpon asan aton, japon aton chiekal boesaxaeson kastikas wʉt.
17 “Pax lotpon, penbej, japonlap boesaxaes kastikaxtat.
18-19 “Aton naba wʉt asanje, dap wʉton iaꞌtat asan aton, o, xabich tula 

wʉton asan aton, japon aton, tulapaspoxan, cha-ok wʉt camatat, o, iaꞌtat 
dapspox cha-okpon wʉt, kaematkoiyanliajwa, pe japon aton boesa-esal wʉt, 
ja-aech wʉt, bapon bʉꞌwʉajanjilaxael, baespon nant wʉt laejaliajwa pak
lowaxthialaxxot kilanaeya kilamama wʉton. Pe bapon mosaxael pejki-om, 
japon aton chiekal boejthʉlaliajwas. Malapon mosaxael matkoiyan japon aton 
wenapeltaspoxan, baespoxan cha-ok wʉt.

20 “Paklon ba wʉt iwatat pej-esclavos, o, pej-esclavas, japi tʉp wʉt beyax
tat, japon paklon mosaxael japi pej-esclavos tʉpoxliajwa. 21 Japi esclavos, o, 
esclavas, kaematkoide wʉt, japi tʉpa-el wʉt, baes wʉti iwatat, japon paklon 
kastikaxisal, japon pej-esclavos xot.

22  “Kolenje aton naba wʉt, jawʉt, matxadʉt wʉti woejwachow, japoxtat 
japow chabija wʉt, pe japow tʉpa-el wʉt, matxadʉkchapon, japon atonlap 
mosaxael japow pamal mat-omwʉljowpoxtat, me-ama juez jʉm-aech. 23  Pe 
matxadʉchaspow tʉpaxael wʉt, matxadʉtpon, japon atonlap-is, boesaxaes kas
tikas wʉt. 24 Japon aton itfutabejt wʉt japow, japon atonlap-is itfutabejsaxaes. 

Japon aton bʉaꞌtabejt wʉt japow, japonlap-is bʉaꞌtabejsaxaes. Japon aton 
kitabejt wʉt japow, japon atonlap-is kitabejsaxaes. Japon aton tʉaktabejt wʉt 
japow, japon atonlap-is tʉaktabejsaxaes. 25 Japon aton pijaxtat japow kakam
was wʉt, japon atonlap-is kakamwaxaes. Japon aton bejcha wʉt japow, japon 
atonlap-is bejchaxaes. Japon aton boesa wʉt japow, japon atonlap-is boesaxaes.

26 “Aton ittʉafla wʉt pej-esclavo, o, pej-esclava, ja-aech wʉt, japon esclavo, 
o, esclava, nakolaxael japon atonxot. Ja-aech wʉt, kaes tanbichaxili japon 
atonliajwa. 27 Paklon bʉaꞌjala wʉt pej-esclavo, o, pej-esclava, japon paklon 
tapaeyaxael japi chijiyaliajwa bʉaꞌjalaspoxliajwa’ —aech Dios Moisésxot, do 
jawʉt, Moisés jʉmchiliajwa puexa israelitasliajwa.

Dios toꞌapox pejtatoꞌlaxxot machiyaxaelpox 
choefan matkaet wʉt aton, o, atow,

28  Do pejme Dios jʉm-aech ampox Moisésxot, japon jʉmchiliajwa puexa 
israelitasxot:

“Woei echaxtat, matkaet wʉton aton, o, atow wʉt, japon woei matkaeja
baxaelam xamal iaꞌtat dadaepaxtat. Woei matkaejabam wʉt iaꞌtat, japawi 
xaeyaximil. Ja-aech wʉt, woeipijin bʉꞌwʉajanxilaxael. Samata, woeipijin kas
tikaxisal. 29 Pe woei pejkabʉan wʉt, echaxtat matkaetpox aton, ja-aech wʉt, 
japon woei iaꞌtat dadaepaxtat matkaejabaxaelam. Woeipijin chajia chiekal 
matabijt wʉt pijan woei chachoelpox, pe japon aton chiekal taefla-el wʉt 
pijan woei, ja-aech wʉt woeipijin iaꞌtat dadaepaxtat matkaejabaxaelam, pijan 
woei sʉapich.

30 Pe woeipijin matkaesaxisal wʉt, ja-aech wʉt woeipijin mosaxaelon multa 
woei matkaechpon echaxtat jiw. Woeipijin mosaxaelon jas-om sʉapichpox
tat jueces jʉm-aechpoxtat. 31 Malap-is jachiyaxaes woeipijin kastikaxaes 
wʉt, woei matkaet wʉt, yamxʉlan, o, yamxʉlow. 32  Woei matkaet wʉt asan 
pej-esclavo, o, pej-esclava, japon woei iaꞌtat dadaepaxtat matkaejabaxaes. 
Ja-aech wʉt, woeipijin mosaxael treinta platafachan paklon pej-esclavo, o, 
esclava pejpaklon wʉt.

33-34 “Aton matakas-el wʉt mʉth, o, kowpox, japoxmʉth, chiekal matakae-el 
wʉt, do baxael, woei, o, bur, jopdik wʉt, japamʉthadik, xamatkaeya wʉt 
woei, o, bur, ja-aech wʉt, mʉthpijin mosaxael choefanpijin, choefan xamat
kaeyaponliajwa. Samata, mʉthpijin 33choefan, patʉpan, xanmanaxael.

35 “Nakaewoeije na-echa wʉt, na-echaxatat asan pijan woei matkaech wʉt, 
ja-aech wʉt, woei mowaxaes, tʉpa-elpon, plata xadadiajpaliajwapi. Woei 
patʉpon pejwi japi kolenjebej wixadadiajpaxaeli. 36  Pe japon woei pejka
bʉan wʉt, na-echaxtat asan woei jimatkaet wʉt, woeipijin chiekal pijan woei 
taefla-el xot, chaxdusaxaelon asan woei. wematkaechponliajwa. Do jawʉt, 
woei wetʉpa-esalpon, japon aton xanmanaxael woei matkaechpon na-echax
tat” —aech Dios Moisésxot, japon jʉmchiliajwa puexa israelitasliajwa.

Dios toꞌapox pejatoꞌlaxanxot, wʉajan wʉt chiekal chaemsliajwapox

22 �1 Dios kaes jʉm-aech ampox Moisésxot, japon jʉmchiliajwa puexa 
israelitas:

“Aton natkowa wʉt asan pijan, woei, o, oveja wʉtbej, xʉaꞌla wʉton 
choefan, o, mowa wʉtbejpon, japon, natkowapon, mosaxael woeipijin cinco 

paktat woei-natkowa-ompox mosliajwa. Japon natkowa wʉt oveja, mosaxael 
ovejapijin cuatro ovejatat oveja-natkowapox mosliajwa. 2  “Pe natkowapon, 
ba madoi low wʉt natkowaliajwa, jawʉt, chalechkal, bapijin bejcha wʉton 
natkowapon, japon natkowan tʉp wʉtbej, bapijin bʉꞌwʉajanjilaxael natko
wapon tʉpoxliajwa. 3  Pe matkoi wʉt, bapijin boesa wʉt natkowan, bapijin 
pejbʉꞌwʉajnaxael, matkoi boesa xoton natkowapon.

“Natkowapon mosaxael natkowapox pa-ompoxtat. Pe, natkowapon plata 
kijil wʉt mosliajwa natkowapox, ja-aech wʉt, japon mowaxaes esclavoliajwa 
wenatkowapon mosliajwapon.

4 “Aton, natkowapon, japon faens wʉt, choefan, natkowapon sʉapich, buey 
wʉt, o, bur wʉt, o, oveja wʉt, japon aton natkowapox choefanliajwa, kaes 
pejme mosaxaelon. Koleveces mosaxaelon wenatkowapon mosliajwapon.

5 “Aton pejew, choef, tapaei wʉt matxaeliajwa asan pejlulxot, ja-aech wʉt, 
choefpijin pejlul, kaes chiekal wepachaemslul diajnaxaelon mosliajwapon 
lulpijin wetabejtasponliajwa. Malap-is jachiyaxael, uvalulpijinliajwa, pejchoef 
matxael wʉt asan pej-uvalulxot. Choefpijin pej-uvalul kaes chiekal wepa
chaemslul diajnaxaelon mosliajwa lulpijin wetabejtasponliajwa.

6 “Aton jit tamdut wʉt, japox jit atʉaj fol wʉt, asan pejtrigolul chatoejwas 
wʉt, tamejaspi, o jolaliajwaspi wʉt, puexa mʉthaspibej, chatoejwas wʉt, jit 
tamdutponlap mosaxael wechatoejwaspon.

7 “Aton chiekal xanaboejt wʉt asanliajwa, japon atonxot pejewplata wae
lapon, o, ommaenkpibej. Pe japon aton pejbaxot natkowan japi not wʉt, nat
kowapon kaes koleveces mosaxael pa-ompox natkowapoxliajwa, natkowa
pon faen wʉti. 8  Pe faena-el wʉti natkowapon, ja-aech wʉt, xanaboejtaspon 
bʉflaeyaxaes jueces poxade, japi jueces chiekal matabijsliajwa, japon diach
wʉajnakolax pajut natkowa-elpox, xabich xanaboejtaspon pejew. 9 “Aton pijan 
dofa wʉt, asan pijan buey, o, bur wʉt, o, oveja wʉtbej, o, naxoelax wʉtbej, 
o, asax, nafoꞌapoxliajwa wʉt, do jawʉx, asan jʉm-aech wʉt ampox: ‘Japoxan 
diachwʉajnakolax xan chiekal tejew’ —aech wʉton, japi kolenje bʉflaeyaxaes 
jueces poxade, japi jueces chiekal matabijaliajwa achan japixot diachwʉaj
nakolax pejbʉꞌwʉajan. Japi jueces chiekal matabijt wʉt, pejbʉꞌwʉajanpon, 
japon aton kaes koleveces mosaxaelon diachwʉajnakolax pejewkolapon.

10-11 “Aton, fit wʉt asan pijan choefan asan atonxot, japon chiekal xana
boejtaspon pijan, japon aton chiekal tataef­laliajwa choefan, woei wʉt, o, bur 
wʉt, o, oveja wʉt, nejmachchoefan wʉtbej, pe asamatkoi, choefan chiekal 
masoxtat tʉp wʉt, o, najala wʉtbej, o, asan aton natkowa wʉt choefan, pe 
chinax aton tae-el wʉt, choefan natkowas wʉt, choefan tataefʉlpon, japon 
aton jʉmchiyaxael ampox choefanpijinxot: “Xan jʉm-an ampox xamxot, Dios 
pajut chiekal najʉmtaeliajwa. Xan japon choefan natkowa-enil” —chiyaxae
lon choefanpijinxot. Ja-aech wʉt, choefanpijin naexasisaxaeson japon jʉm-
aechpox, diachwʉajnakolaxpox. Ja-aech wʉtbej, japon mosaxil choefan nat
kowaspoxliajwa. 12  Pe japon aton sitnatkowas wʉt asew jiw, chinax japon 
aton is-el wʉt, choefan tataefʉlpon mosaxael choefanpijin, asew jiw choefan 
sitnat ko waspoxliajwa. 13  Choefan matkaech wʉt choefan tathoetpijin, 
choefan tataefʉlpon xanwiasaxael choefan matkaechpon itpaeliajwa japon 
pijan choefan wematkaechpox chofan tathoetpijin. Ja-aech wʉt, choefan 
tataefʉlpon mosaxil choefan tʉpoxliajwa.

14 “Nejmach-aton wʉljow wʉt asan atonxot prestaliajwaspon choefan, pe 
asamatkoi, choefan, masoxtat tʉp wʉt japon atonxot choefanpijin tae-elaxtat, 
o, choefan najala wʉtbej tae-elaxtat choefanpijin, japon prestapon mosaxae
lon choefanpijin, choefan tʉpoxliajwa, o, najalapoxliajwabej. 15 Pe choefanpi
jin taen wʉt pijan choefan tʉpox, o, taen wʉtbejpon pijan choefan najalapox, 
ja-aech wʉt, japon aton prestaspon mosaxil choefan tʉpoxliajwa, o, choefan 
najalapoxliajwabej. Pe aton asan pijan choefan alquilapon xanbichliajwa, pe 
asax ja-aech wʉt choefanliajwa, japon aton mosaxil ja-aechpoxliajwa choe
fanliajwa. Japon aton mosaxael alquilapoxkal” —aech Dios Moisésxot, japon 
jʉmchiliajwa puexa israelitas.

Dios toꞌapox pejtatoꞌlaxanxot, machiyaxaelpox jiw chiekal duilaliajwa
16  D ios pejme jʉm-aech ampox Moisésxot, japon jʉmchiliajwa puexa 

israelitas:
“Nejmach-aton kichachajbaxtat pawis bʉꞌmoejt wʉt, chinax poi bʉꞌmoejs-

esalpow, japowbej jʉmdus-el wʉt fisliajwa japon poi, ja-aech wʉt, bʉꞌmoejt
pon japow atow, japon aton mosaxael japow pejjiw. Me-ama pejkabʉan nak
jiyaliajwa wʉt matxoela moti, jachiyaxael, japon aton bʉꞌmoejt xoton japow. 
Do jawʉt, japon aton fisaxael japow pijowliajwa. 17 Japow pax tapae-el wʉt, 
japon aton fisliajwa japow, japon aton nakiowa, mosaxael japow pejjiw. 
Me-ama japi pejkabʉan atow chinax poi bʉꞌmoejs-esalpow fit wʉton, japon 
aton mosaxael japow pejjiw.

18  “Wathoꞌ, nabistpi pejpinjoeꞌaxtat, ¡japi wathoꞌ tapaeyaximil kaes laelpa
liajwa ampathatxot! ¡Kamta chiekal bempi!

19 “Aton, ja-aechpon choefanpawistat, japon aton boesaxaes, japox pejkas
tikaxliajwa japon aton.

20 “Choef xʉaꞌatpon asew diosanliajwa, japi choef xankalliajwa-el, japon 
atonlap-is boesaxaes japox pejkastikaxliajwa.

21  “Aton asatʉajnʉpijin wʉt, ¡japonliajwa xamal isaximil babijaxan! 
Xamalbej majt Egipto tʉajnʉxotam wʉt, asatʉajnʉpijwam. Samata, ¡chiekal 
pachaemde asatʉajnʉpijinliajwa!

22  “¡Xamal isaximil babijaxan wathoꞌliajwa, pamaljiw naetʉpspiliajwa, 
yamxi pasoelpiliajwabej! 23  Pe xamal nakiowa babijaxan isam wʉt, japi 
wathoꞌliajwa, o, yamxi pasoelpiliajwabej, japi, nawʉljow wʉti xanxot tajka
jachawaesax, xan fʉlaeyaxaenkan xamal poxadik. 24 Xabich talalaxtat xamal 
beyaxaelen espadatat. Ja-an wʉt, nejwathoꞌ namaeyaxael, me-ama wathoꞌ, 
pamaljiw chajia naetʉpspi wʉt, jachiyaxael nejwathoꞌjiw. Ja-aech wʉtbej, 
naxibej pasoelaxael.

25  “Xamal prestam wʉt plata, xan naexasitpon, xamalxot dukpon, japon 
kijil wʉtbej, ¡xamal, me-ama plata prestapi, jachiyaximil japonliajwa! Plata 
prestapi kaewʉchfʉl mat-omwʉljoefʉl. Xamallax jachiyaximil japon aton
liajwa. Mat-omwʉljoeyaximilbej interes prestampoxliajwa. 26  Xamal pres­
tampon plata, waelt wʉton pejsumta-osax xamalxot prestampoxliajwa, japon 
wewiasaxaelam mot wʉt prestampoxliajwa. Pe xamal kaematkoisfʉl, juimt 
tujop wʉt, japon aton pejsumta-osax prestaxaelampon naxtʉajsliajwa, moejt 
wʉt. 27 ¡Ja-amde japon aton, kaes asax kijil xoton naxoelax, xabich nabija
saxaelxoton pathuiyaxtat! El wʉt, ¿achaxkat japon naxtʉajsaxael? Pe japon 

aton nawʉljow wʉt tajkachawaesax, xan japon aton kajachawaesaxaelen. Xan 
tajut chiekal matabijtax beltaeliajwan jiw kijila.

28  “¡Xamal jʉmchiyaximil babejjamechan xan nejDiosnanliajwa! ¡Xamal 
jʉmchiyaximilbej babejjamechan tatoꞌalpi nejtʉajnʉxot!

29 “¡Trigo chiekal matxoelajolampi, xabich piach kijsaximil nawexalaeliaj
wam xan taj-ofrendaliajwa! ¡Vinobej, chiekal matxoelajukamminan, nawexa
laeyaxaelam taj-ofrendaliajwa!

“Kaenanʉla xamal naxipoejiw, matxoelanalaelapi, japilap xan tejwaxael. 
30  Jachiyaxaelbej kaenanʉla nejew choef­liajwa. Matxoelanalaelapikal xan 
tejewaxael, japi choef, pak wʉt, o, oveja wʉt. Choefan, xan tajanpon, xamal 
nawetataef­laxaelam siete matkoiyan. Ocho matkoiyan wʉt choefan nalaelt
pox, xʉaꞌlaxaelam taj-ofrendaliajwa.

31 “Xamal poejwam, xankal tanbichliajwam.
“Samata, ¡xaeyaximil choefwi, matkaechpon nejmachoefan, tathoetpijin

pon! ¡Japawi wʉr dʉajde!” —aech Dios Moisésxot, japon jʉmchiliajwa puexa 
israelitas.

Wʉajan wʉt israelitas machiyaxaelpox, japi chiekal chaemsliajwa wʉajan

23 �1 Dios kaes jʉm-aech ampox Moisésliajwa, japon jʉmchiliajwa puexa 
israelitas:

“¡Jʉmchiyaximil kichachajbaxan asew jiwliajwa! ¡Aton, babijaxan ispon, kaja
chawaesaximil! Naksiyaximilbej japon atonliajwa, me-ama babijaxan is-el wʉt, 
¡jachiyaximil naksiyam wʉt japon atonliajwa asew jiw naekichachajbaliajwam!

2  “Me-ama xabich asew jiw, babijaxan ispi, ¡xamalbej jachiyaximil!
“¡Diachwʉajnakolaxpox naksiyaxaelam juezxot! Lach asew jiw bʉxtoꞌa nak

siyaliajwam kichachajabax babijaxan ispon kastika-elaliajwas, ¡pe nakiowa 
naksiyaximil kichachajbax! 3  Aton, kijilan, tasalas wʉt pejbʉꞌwʉajanpox
liajwa, ¡xamal chiekal tataef­laxaelam juez! Juez beltaesamata, japon aton 
xabich kijil xoton. Japon aton kijilan kastikaliajwa. Me-ama nejmachjiw kas
tikas wʉt, jachiyaxaeson.

4  “Nadaelman pijan woei, nafoꞌaspon, xamal faenam wʉt, bur wʉtbej, 
¡xamal wiasaxaelam nadaelnam pijan woei o, bur wʉt! 5 ¡Elchiyaximil xam 
kajachawaesliajwam nejweslapon! Nadaelman pijan, woei, xaꞌokjaba wʉt 
padewax, ¡xam kajachawaesaxaelam nadaelman woei tamjolax!

6  “Kijilan tasalas wʉt juez wʉajnalel, xamal chiekal taeyaxaelam, japon 
juez chiekal nejchaxoelaxaelpox kijilanliajwa. Me-ama nejmachjiw pejbʉ
ꞌwʉajan wʉt, jachiyaxaes japon aton tasalas wʉt juez wʉajnalel.

7 “¡Xamal tasalaximil kichachajbaxtat, aton bʉꞌwʉajanjilpon! ¡Tapaeya
ximilbej kastikas wʉt boesaliajwaspon japon aton bʉꞌwʉajanjilpon! Xan 
chinax jʉmchiyaxinil: ‘Japon aton bʉꞌwʉajanjil’ —chiyaxinil japon aton 
pejbʉꞌwʉajanpoxliajwa.

8  “Xamal juezj, jiw pejbʉꞌwʉajanpi xamal mosaxael wʉti platatat, ja-aech 
wʉt, ¡kinosaximil japi pejewplata! Xamal kinotam wʉt, japi jiw pejewplata, 
ja-am wʉt, xamal, me-ama itliakliwam wʉt, jachiyaxaelam. Samata, xamal 
nijaxtat jiw pejbʉꞌwʉajanpi kastika-esil, babijaxan is wʉti.

9 “Aton asatʉajnʉpijin wʉt, ¡japon atonliajwa xamal isaximil babijaxan! 
Xamalbej majt Egipto tʉajnʉxotam wʉt, asatʉajnʉpijwam. Xamalbej najut 

chiekal matabijtam, ma-aech, asatʉajnʉxot duilam wʉt —aech Dios Moisés
liajwa, japon jʉmchiliajwa puexa israelitas.

Napatamatkoi wʉt, puexa jiw chiekal napataliajwapox
10-11 Dios kaes jʉm-aech ampox Moisésxot, japon jʉmchiliajwa puexa 

israelitas:
“Naxaeyaxan mʉthaxaelam seis waechan, nejsatanxot nabistam wʉt. 

Pe séptimowaechliajwa wʉt, ¡nabichaximil nejsatan kaewaechliajwa! 
¡Japawaech wʉt nejtʉajnʉpijiw, kijila, xaeliajwa, pajut naboelapi nejsa
tanxot, choefbej xaeliajwa! Malap-is jachiyaxaelam nej-uvalulanliajwa, 
nej-olivonaechanliajwabej.

12  “Kaesemana wʉt, ¡seis matkoiyan wʉt puexa xamal chiekal isampox 
kitoesaxaelam! Pe séptimomatkoi wʉt, ¡puexa xamal chiekal napataxaelam 
damlathʉlaliajwam! ¡Nejew choefbej puexa chiekal napataxael! ¡Nejew woei, 
burbej, xanbichaximil, japi kaes chiekal mamnikaliajwa xatoetxoti pamama
xan, xanbistam wʉt! Nej-esclavos, nej-esclavasbej, asatʉajnʉchanpijiwbej, 
¡chiekal napataxael japamatkoi wʉt!

13 “¡Xan tatoꞌlaxpoxan, japoxan xamal puexa chiekal isaxaelam! ¡Xamalbej 
kawʉajnaximil asew jiw pejdiosan, japi kawʉajanpoxan!” —aech Dios Moi
sésliajwa, japon jʉmchiliajwabej puexa israelitas.

Kaewaechfʉl wʉt, tres fiesta, pinjiyaxfiesta, isaxaelpox israelitas
14  Dios kaes jʉm-aech ampox Moisésliajwa, japon jʉmchiliajwabej puexa 

israelitas:
“Kaewaechan wʉt, ¡xamal isaxaelam tres fiesta itpaeliajwam xan nasitae

nampox! 15  Matxoela pejfiesta wʉt, xamal xaeyaxaelam pan, levadurajila, 
siete matkoiyan wʉt, me-ama xan jʉm-an majt. Jachiyaxaelam Abib pawʉl
juim wʉt, japajuim wʉtlap xamal chijiam xot Egipto tʉajnʉxotdin. Xamal 
fʉlaeman wʉt japafiesta taeliajwam, xan nakawʉajnaliajwam, ¡ke-etat fʉlae
yaximil! ¡Xalaeyaxaelam malechpi xan taj-ofrendaliajwa, me-ama xamal 
chajia toꞌax xalaeliajwam!

16  “Kaewaechan wʉt, ¡isaxaelambej segundafiesta! Japafiesta isaxaelam 
mat-om-isliajwam trigo jolampoxan. Japafiesta wʉt, kaesʉapich trigo nawe
xalaeyaxaelam, chiekal matxoelajolampi, xan taj-ofrendaliajwa. Kaewaechan 
wʉt, waech toepax wʉajna, ¡isaxaelambej tercerafiesta, xamal chiekal kitoe
tam wʉt jolaxan, tʉtampoxanbej, puexa mʉthampi!

17 “Kaewaechan wʉtbej, puexa poejiw chinax chakowaxil japafiestan nak
taeliajwa, itpaeliajwabej sitaeyax xanliajwa.

18  “Choefan xʉaꞌlampon pejjal xan nachaxdutam wʉt taj-ofrendaliajwa, 
jawʉt, kaewʉtje, nachaxdusaximil pan, tanialaspi levadura. Nachaxduiya
xaelamlax pan levadura taniala-esalpi. Choef xʉaꞌatam wʉt xanliajwa, choef 
pejsi maeyaximil kandiawa bowaliajwam. Jawʉt, japamatkoitat, choefsi 
bowam wʉt, chiekal toejafaxaelam.

19 “Trigo matxoelajolampi, kaes chiekal pachaempi, nejlulanpijiw, japitrigofu 
nawexalaeyaxaeman xan tajcarpaba poxadin, xan nejpaklon Diosnanliajwa.

“¡Cabraxʉlan chat-esaximil pen pejmit-ʉftat! —aech Dios Moisésxot, japon 
jʉmchiliajwabej puexa israelitas.

Dios toꞌaxoekpox pej-ángel, israelitas chalaliajwas
20 Dios kaes jʉm-aech ampox Moisésxot, do jawʉx Moisés jʉmchiliajwabej 

puexa israelitas:
“Xan taj-ángel toꞌaxoekan japon matxoelaliajwa, xamal nʉamtat folam 

wʉt xamal chiekal tataef­laliajwa, xan chajia chawʉajnachaemtax poxade. 
21 ¡Taj-ángelxot atʉajaximil! ¡Japon chiekal naexasisaxaelam! Xamal nejcha
xoelam wʉt, ¡jʉmchiyaximil ampox: “Xan nejwesla naexasisliajwan ángel 
natoꞌapox” —chiyaximil, xamal nejchaxoelam wʉt, japon isfʉl xot, xan 
jʉm-anpoxan! Taj-ángel chinax beltaeyaxil xamal babijaxan isampoxan
liajwa. 22  Pe xamal diachwʉajnakolax chiekal naexasitam wʉt taj-ángel, 
isam wʉtbej xan jʉm-anpoxan xamalliajwa, ja-am wʉt, nadaelmajiw, xan 
tadaelmajiwaxaelbej. Xanlap nabeyaxaelen, nadaelmajiw sʉapich. 23  Taj-
ángel matxoela fʉlaeyaxael xamalxot, bʉflaeliajwa xamal amorreos pej
tʉajnʉ poxade, hititas, ferezeos, cananeos, heveos, jebuseos, pejtʉajnʉ
chan poxade. Pe xan japi jiw puexa toesaxaelen. 24  Japi babijaxan ispoxan, 
xamal nakxataeyaximil. Japi pejdiosan wʉajnalel xamal brixtat nuilaximil 
kawʉajnaliajwam japoxan. ¡Xamallax toesaxaelam japi kawʉajanpoxan! 
Iaꞌ, pinanʉl nuilpi, japi kawʉajnaliajwa, ¡japoxanbej chiekal toesaxaelam! 
25-26  Xanlap nejDiosnan, ¡na-itpaeyam xanliajwa xabich nejchachaemlam
pox! Ja-am wʉt, xan chaxduiyaxaelen naxaeyaxan, minbej, xamal chiekal 
nejchaemaliajwam.

“Xan chiekal tataef­laxaelen xamal bʉꞌxaenkasamatam waxaetat, tʉpasa
matambej nejmatkoi wʉajna. Wathoꞌ, paxi chabijapi, ijilaxael nejtʉajnʉchan
xot. Ijilaxaelbej wathoꞌ, nafoenapi.

27 “Xan tajkajachawaesaxtat potʉajnʉchanpijiw xabich pejlewlaxael 
xamalliajwa. Nejmachtʉajnʉchan poxade, xamal fʉlaeyaxaemchtʉajnʉ
chan poxade, xan tajkajachawaesaxtat, nadaelmajiw naedʉkpaxaeli 
xamal, xabich pejlewla xoti. 28  Xan tajkajachawaesaxtat asatʉajnʉchan
pijiw xabich pejlewlaxael xamal xenaxaelam poxade. Samata, heveos, 
hititas, cananeosbej, japi puexa xamal naedʉkpaxael, fʉlaeman wʉt 
japilel. 29 Xan jukx wʉt nadaelmajiw pejtʉajnʉchanxot, kamta kaewaech
tat jukax toesaxinil. Tapaeyaxaelen japi duilaliajwa pejtʉajnʉchanxot, 
satan napesasamata, xabich pejme choef, tathoetpijiw, kaes xabichasa
mata, baxael, xamal tabejsasamata japi choef. 30  Xan tajkajachawaesax
tat, japi kamta puexa chijiyaxil. Asamatkoi, asew chijiyaxael. Jasoxtat 
japi chijiyax natoesfʉlaxael. Pe naxi xabich pin-iat wʉt, ja-aech wʉt, 
xamal, naxi sʉapich, nosaxaelam japi pejtʉajnʉchan nejtʉajnʉchanliajwa. 
31 Nejtʉajnʉchanaxaelpox xan markax Mar Rojoxotdin hasta mar Medi
terráneoxotde, filisteos duilxotde. Markaxbej pajilaxxotdin hasta Éufrates 
nawelxotde. Xan tapaeyaxaelen xamal japatʉajnʉpijiw, xamal nijaxtat japi 
jiw chijiyaliajwa.

32  “¡Japi sʉapich, xamal kaenejchaxoelaximil! ¡Japi pejdiosan nakka
wʉajnaximilbej! 33  Xamal tapaeyaximil japi jiw duilaliajwa, xamalxot. Japi 
ispoxan nakxataenam wʉt, xamal babijaxan isaxaelam xanliajwa. Japi pej
diosan xamal nakkawʉajnam wʉt, xamal napelsaxaelam xanxot” —aech Dios 
Moisésxot, do jawʉx Moisés jʉmchiyaxaechon puexa israelitas.

Israelitas matsasaltaspox torjal, kaenejchaxoelax 
xoti naexasisliajwa Dios pejtatoꞌlaxan

24 �1 Dios jʉm-aech ampox Sinaí mʉaxxotsik Moisésliajwa:
—¡Xam sʉapich julaxoen, Aarón, malis kolenje Aarón paxʉlan: 

Japi kolenjexot kaen pawʉl Adab, asan pawʉl. Abiú! Xam sʉapich julaxoenbej 
setenta israelitas-ancianos, xan jaxotaliajwan. ¡Pe xabich moxaximil xanxot! 
¡Atʉaxach nuilaxaelam brixtat xanxotse! 2  Xam kaenam mox xanxot pasaxoe­
man. Asew xabich moxaxil xanxot. Kaes asew israelitas chinax julaxil, xamal 
sʉapich —aech Dios Moisésxot.

3  Do jawʉx, Moisés fʉlaech chapaeliajwa puexa israelitas Dios jʉm-
aechpox. Do jawʉt, israelitas japox jʉmtaen wʉt, puexa japixot jʉm-aechon 
ampox:

—¡Isaxaes puexa Dios naktoꞌapoxan! —aechi puexa.
4 Do jawʉt, Moisés puexa chiekal lel Dios jʉm-aechpoxan. Kandiawa wʉt, 

chajiakolasap, Moisés nansap. Do jawʉt, doce iaꞌ noefʉl wʉt, ispon iaꞌaltar 
Diosliajwa mʉaxleltat. Doce iaꞌ taen wʉt, israelitas pajut chiekal matabijslisi 
docemʉtanpi, israel pamojiw. 5 Do jawʉx, Moisés kitoꞌa pansiachiw xʉaꞌas
liajwa tor bowaliajwabej altarmatwʉajtat Dios pej-ofrendaliajwa. Jawʉtbej, 
japi xʉaꞌat asew tor Dios pej-ofrendaliajwa, puexa israelitas pejme pachae
maliajwa Diosliajwa. 6 Jawʉt, Moisés torjal najʉpadijan wʉt, asat pejlel dijan
pot cha-eton tazónestat. Asat, choefjal, matsasalton altar. 7 Do jawʉt, Moisés 
chanaexaljow Dios pejtatoꞌlaxan puexa israelitas pajut chiekal jʉmtaeliajwa. 
Jawʉt, puexa israelitas jʉm-aech ampox:

—Puexa xatis chiekal naexasisaxaes wajpaklon Dios jʉm-aechpoxan xatis
liajwa —aech puexa israelitas.

8  Do jawʉt, Moisés torjal chafit, matsasalsliajwa puexa israelitas. Jawʉtbej, 
Moisés jʉm-aech ampox israelitasliajwa:

—Xamal matsasaltax torjal, chiekal kaenejchaxoelaxan xot naexasisliaj
wam Dios pejtatoꞌlaxan.

9 Do jawʉx, Moisés julach mʉax poxase, Aarón sʉapich, kolelje Aarón 
paxʉlan sʉapich. Setenta israelitas-ancianosbej julachi. 10  Mʉaxxotse wʉt, 
israelitas taenlisi pejDios. Dios nukxot xabich sasilpox. Me-ama zafiropiso 
wʉt, ja-aechpox. Me-ama thatbaxo pathoeyaxpox wʉt, ja-aech jaxot. 11 Dios 
kastika-el japi julachpi, japi taenpi Dios, xael wʉti, af wʉtbejpi, jaxotse.

Moisés Sinaí mʉaxxotsepox
12  Dios jʉm-aech ampox Moisésxot:
—¡Xam xabʉaꞌsin! ¡Kaes julamin xanlelsin! ¡Jaxot nawʉajnaweꞌe xam chax

duiliajwan iaꞌfachan, lelxpoxan tajtatoꞌlaxan, israelitas pajut chiekal matabij
sliajwa! —aech Dios Moisésxot.

13  Moisés nant wʉt, kaes julachpon Dios pejmʉaxase. Julichpon, pejkaja
chawaesan Josué sʉapich. 14 Moisés jʉm-aech ampox israelitas-ancianosxot:

—¡Amxot xamal nawʉajnawesaxaelam, hasta xanal kaxa pejme baloekx 
wʉt! xamalxot namaeyaxael Aarón, Hur sʉapich. Xamalxot asax wʉtlejen, 
¡chapaeyaxaelam Aarónxot, Hurxotbej, japi chiekal chaemsliajwa japox! —
aech Moisés israelitas-ancianosxot.

15  Moisés japox jʉm-aech wʉt, kaes julachpon mʉax poxase. Japamʉax 
tampoel xabich itloejentat. 16-17 Do jawʉt, israelitas taenlisi, itliakax fʉloek 
wʉt Diosxotsik. Japox itliakax, jit tamdadut wʉt, ja-aechox toejwaliajwas 
Sinaímʉaxmatwʉajxotsik. Seis matkoiyan japamʉax xabich tampoel, xabich 
itloejen xot. Séptimomatkoiliajwa wʉt, Dios jʉm-aech itloejenxot Moisés 
jʉmtaeliajwa. 18  Moisés itloejentutat wʉt, julach mʉaxase. Jaxoton cuarenta 
matkoiyan, cuarenta madoiyanbej, japamʉaxxotse.

Israelitas owaxaelpox pejew, japi Dios pej-
ofrendaliajwa, isliajwa Dios pejcarpaba

25 �1 Moisés Sinaímʉaxmatwʉajtat wʉt, Dios jʉmtispon ampox:
2  “¡Puexa israelitas toꞌim kaeyaxtat tamejaliajwa taj-ofrenda! 

¡Puexa israelitas jʉm-amdebej: ‘Xamal chaxduisiam wʉt Dios pej-ofren
daliajwa, japoxan xalaeman xanlel nejchachaemlaxtat!’ —amdepi puexa 
israelitasliajwa. 3-5 Do jawʉx, xam kinosaxaelam taj-ofrenda, taj-ofrendalap 
ampoxanaxael. ¡Kinosaxaelam oro, plata, cobre, yiafbʉꞌan, color púrpura
bʉꞌan, pasoeibʉꞌanbej, xabich chimiabʉꞌanpi, linobʉꞌan, kaes chimiabʉꞌanpi, 
cabralabej! ¡Kinosaxaelambej carnerobʉꞌan, joelaspi pasoeimintat, choef
bʉꞌan, chimiabʉꞌanpibej, acaciatawlafachan, kaes chiekal chimiafachanpi
bej! 6 ¡Kinosaxaelam olivosiminan lámparanliajwa, perjumaminanbej tania
laliajwa, olivosiminan sʉapich! Do jawʉx, japamintat joelaliajwa tajcarpaba, 
sacerdotes xanbistibej, malis incienso, bowa wʉt xabich xabejchaemaliajwa. 
7 Kinosaxaelambej iaꞌ, pawʉli cornalina, kaes asew iaꞌbej, xabich pachaempi 
duiliajwa puexa sacerdotes-paklokolan pej-efodxot, pejpectoralxotbej. 8  Taj
carpaba nawe-isaxaelam xan japabaxotaliajwan, israelitasxotan wʉt. 9 ¡Pe 
tajcarpabapijaxanliajwa isaxaelam, me-ama xan itpaeyaxaelen! —aech Dios 
Moisésxot.

Dios pejbaúl, esliajwapox Dios pejcarpabaxot
10 Dios pejme jʉm-aech ampox Moisésxot:
“Isde tajbaúl acaciatawlafachantat. Japabaúl isliajwam wʉt, xajʉsaxaelam 

un metro y diez centímetros pakchowaxpox. Sesenta y cinco centímetro pina
tupox, athʉpoxbej. 11 Japoxbaúllap matxafafaxaelam orofachantat, patulel, 
tathoetlelbej. Japoxbaúlfʉletlelanxot duiyaxaelam orofaex. Japa-orofaex 
pawʉli ribetes.

12  ¡Isdebej cuatro argolla orotat Dios pejbaúlxot pejtʉakanxot duiliajwam 
cuatro izquinanxot! ¡Kaenanʉla pakchowaxlel duim kole-argolla! 13  ¡Isaxae
lambej kolenaeya acacianae xatdelsatliajwa! Japaxatdelanaeyan matxafafa
xaelam oro. 14 Do jawʉt, ¡japaxatdelanaeyan xajoelaxaemch argollawʉajade! 
Ja-aech wʉt, pachaemaxael japoxbaúl xalaeliajwam, folam wʉt. 15 ¡Japakole
naeya kaes kusaximil! ¡Nej duka chiyaxaelam jaxot! 16 Xan chaxdusaxaelen
pox, tajtatoꞌlax, ¡japoxlap osaxaelam tajbaúltuxot!

17 “¡Orotat isaxaelam baúlfafa un metro y diez centímetro pakchowax
pox! Sesenta y cinco centímetro pinfakaꞌpox. 18-20  Baúlfafa isam wʉt kaet 
oro, pinjitat, ¡jawʉt japa-orotat ael-isaxaelambej kolenje ángel, pabaꞌanpi! 
Baúlfafa matdukaxxot, ¡nosaxaelam nukaliajwa kaen ángel, ael-isampon! 
¡Asabaúlfaxot nosaxaelam matdukaxxot! Ja-aech wʉt, japox koloeyax 

baúlfafamatwʉajtat, me-ama xutapelaxaek baúltuchadik. Japoxan isliajwam 
wʉt, ¡martillotat bijiat bef­laxaelam! 21 Do jawʉx, xan chaxdusaxaelenpox, 
tajtatoꞌlax, ¡japoxlap osaxaelam tajbaúltuxot. Do jawʉtbej, baúlfafa fakaꞌsa
xaelam. 22  Jaxotlap xam faenaxaelen. Do jawʉt, kolenje ángeles ael-isaspi
xot xam jʉmchiyaxaelen puexa tajtatoꞌlaxan israelitasliajwapox! —aech Dios 
Moisésxot.

Machiyaxaelpox is wʉti mesa, pan owaliajwa Dios 
pej-ofrendaliajwa Dios pejcarpabaxot

23  Dios kaes jʉm-aech ampox Moisésxot:
“¡Mesa nawe-isaxaelam nosliajwam tajcarpabaxot! Japox mesa isam wʉt, 

¡xajʉsaxaelam noventa centímetro pakchowaxpox! ¡Xajʉsaxaelambej cua
renta y cinco centímetro pinatupox! ¡Xajʉsaxaelambej sesenta y cinco centí
metro athʉpox! 24 Japox mesa matxafafaxaelam orofachan. Japamesafʉletle
lanxot duiyaxaelam orofaex. 25 Isaxaelambej tawlafaex. Japatawlafaex siete 
centímetropi pinjiafpox mesabʉxʉxot duilaliajwam, japoxan mesa chiekal 
chamamnikaliajwa. ¡Oromʉa duiyax xajʉsaxaelam mesa pejbʉxʉchanxot! 
26-27 ¡Isaxaelambej cuatro argolla orotat, japi-argollan cuatro mesa-thitan
xot duiliajwam, tawlafaexbʉxfalxot, japa-orgollawʉaj poxade xajoeliajwam 
naeyan! Ja-am wʉt, pachaemaxael xamal japamesa xalaeliajwam, folam wʉt. 
28  ¡Isaxaelambej koloeyax acacianaetat xatdelsatliajwa, folam wʉt xalaeliaj
wam. Japaxatdelanaeyan matxafafaxaelam orofachan! 29 ¡Orokolatat isa
xaelambej platfachan, cucharónesbej, japamesaliajwa. Isaxaelambej orotat 
jarras, copanbej, min xalaeliajwam xafolam wʉt japi min taj-ofrendaliajwa, 
jaxot falaliajwam. 30 Tajmesaxot weꞌpaxil pan owampox tajwʉajnalel, xanliaj
wapi! —aech Dios Moisésxot.

Machiyaxaelpox orotat isliajwa wʉt candelabro, Dios 
pejcarpabaxotaliajwa 

(Éx 37.17‑24)
31 Dios pejme jʉm-aech ampox Moisésxot:
“¡Orokolatat isaxaelam kaet oro, pinjitat, candelabro! ¡Martillotat bijiat bef

laxaelam! Candelabro isam wʉt kaet oro, pinjitat, ¡isaxaelam pejbase! Do 
jawʉx, ¡orotat isaxaelambej candelabro pejtamat! Do jawʉxbej, ¡orotat isa
xaelam padalan, jaxot cha-eliajwam lámparan, itliakaliajwa tajcarpabatu! 
¡Kaenanʉla japadalanxot orotat isaxaelam, me-ama almendratalant! 32  Can­
delabrotamatxot kolelelje, ¡tres pares orotat isaxaelam candelabrodalanliajwa. 
Samata, tres daltaxaelpox kaelel! ¡Ma-isox asalel tres daltaxael! 33  Kaenan­
ʉla japaseis-dalan, ¡ael-isaxaelam orotat, tres almendratalan! 34 ¡Japacande
labrotamatxot, orotat ael-isaxaelam cuatro almendratalan! 35 Japatres pares 
candelabrodalan nakolaxot, candelabrotamatxot, jaxot kaenanʉla bʉxfallel, 
¡almendrataltat ael-isaxaelam! 36 Candelabrodalanxot almendratalan ael-isa­
xaelam wʉt, ¡martillotat bijiat bef­laxaelam japot orotat, pinjitat! 37 Do jawʉx, 
¡isaxaelambej siete lámparan! ¡Japoxan candelabrodalan matwʉajantat eya
xaelam itliakaliajwapox wʉajnalel! 38  ¡Isaxaelambej orotat lámparan pejme
chan xatʉsliajwa, toejwaspi! ¡Isaxaelambej orotat cha-ael-platillos mecha sek
waspi jeliajwa jaxot! 39 Candelabro isam wʉt, isaxaelambej candelabropijaxan, 

¡japoxan isaxaelam treinta y tres kilos orokolatat! 40 ¡Puexa japoxan isaxae
lam, me-ama xan chajia xam itpaeix, mʉaxxotse wʉt!” —aech Dios Moisésxot.

Machiyaxaelpox Moisés isliajwa wʉt Dios pejcarpaba

26 �1 Dios pejme jʉm-aech ampox Moisésxot:
“¡Isaxaelam tajcarpaba diez linobʉꞌantat! Japabʉꞌan baelam wʉt, 

¡baeyaxaelam, tres colorestat linomʉatat, jʉchmʉatat! Kaecolor, ¡nej mora
domʉata! Asacolor, ¡nej púrpuramʉata! Asacolor, ¡nej pasoeimʉata! Japa
linobʉꞌtatxot, ¡kolenje ángeles ael-is wʉti, ¡aelbaeyaxaelpon chiekal kila
chaemilpon, bael wʉt! 2  ¡Puexa japabʉꞌan, chiekal najupaxael! Doce metro 
y medio pakchobʉꞌanpox. Kolemetrowaxaelbej pinabʉꞌanpox. 3  Cincobʉꞌan 
nalia-athoeyaxaelam! ¡Malap-is jachiyaxaelam asacincobʉꞌanxot! 4 Matxoe­
lapejbʉꞌ pamakaxot duyaxaelam cordónmʉa xatathoekaliajwa. Japacordón
mʉa moradomʉayaxael. Do jawʉt, asabʉꞌ, wʉchakalpejbʉꞌ, jakichiyaxae
lam, me-ama matxoelapejbʉꞌt. 5 Japabʉꞌan, matxoelapejbʉꞌ, wʉchakalpejbʉꞌ 
sʉapichliajwa, ¡cincuenta cordónmʉa duiyaxaelam kaenanʉla pamakanxot, 
asabʉꞌ sʉapich, xawaekaxaelam chiekal najʉpaliajwa, asabʉꞌ sʉapich!

6  ¡Isaxaelambej cincuenta gancho orotat xawaekaliajwam japaganchoxot, 
asabʉꞌ sʉapich, me-ama kaebʉꞌ, pinabʉꞌ, nakolsliajwa!

7 “¡Baeyaxaelambej once bʉꞌan cabralatat tajcarpabamatwʉajliajwa 
thʉch osliajwasik, linobʉꞌmatwʉajxot! 8  ¡Puexa japacabralabʉꞌan chiekal 
najʉpaxael! Japacarpabʉꞌan trece metros y mediowaxael, pakchowaxpox. 
Pinabʉꞌpox dos metrowaxael. 9 ¡Cinco cabralabʉꞌan nalia-athoeyaxaelam, 
nakolsliajwa kaebʉꞌ, pinabʉꞌ! Do jawʉxbej, seisbʉꞌan nalia-athoeyaxaelam 
asabʉꞌliajwa. ¡Taxdukabʉꞌ, pakchowaxpox, namanpox, chiekal najʉpatruk
naxaelam, japabʉꞌ namanaliajwa tajcarpabafumulel! 10 ¡Cinco cabralabʉꞌan
makaxot cincuenta cordónmʉa duiyaxaelam xawaekaliajwam! Malap-is jaki
chiyaxaelambej wʉchakalpejbʉꞌ. 11 Do jawʉx, ¡isaxaelam cincuenta gancho 
broncetat xawaekaliajwam japaganchoxot, asabʉꞌ sʉapich, kaebʉꞌ, pinabʉꞌ, 
chiekal nakolsliajwa! 12  Japacarpabʉꞌan, pakchobʉꞌan, namaeyaxael xot, 
duiyaxaelam tajcarpabatʉaksoꞌtlel. 13  Ja-aech wʉt, tajcarpaba matakasaxaes 
carpabʉꞌantat. Pakchowaxan, namabʉꞌan, japabʉꞌan kolelelje duiyaxaelam. 
Cuarenta y cinco centímetrowaxael pakchowaxpox kaelel. Cuarenta y cinco 
centímetrowaxael pakchowaxpox asalel.

14 “¡Isaxaelambej kaes kolebʉꞌan thʉch oswaliajwam tajcarpabamatwʉaj
xot! ¡Kaebʉꞌ isaxaelam carnerobʉꞌan, joelim pasoetat! ¡Asabʉꞌbej isaxaelam 
chiekal chimiabʉꞌan! Japabʉꞌ thʉch osliajwamsik.

15 “¡Tawaꞌkaxaelambej acacianaechan tawlafachanliajwa! Japi tawlafachan 
tajcarpabaliajwa. ¡Matnoch chiekal noeyaxaelam, tawlafachan! 16  Japi taw­
lafachan pakchofachanpox cuatro metros y mediowaxael. Pinjiafpox sesenta 
y cinco centímetrowaxael. 17 ¡Puexa japi tawlafachan Dios pejcarpabaliajwa, 
tawlafachan matduilaxanxot thaklaxaelam, me-ama koletʉakje wʉt, jachi
liajwa, chiekal nalianoef­laliajwa pejbasanwʉajanxot! Puexa japi tawlafachan 
Dios pejcarpabaliajwa, ¡japoxlap jakichiyaxaelam! 18  Tawlafachan tawaꞌklam 
wʉt, ¡tawaꞌklaxaelam veinte tawlafachan noef­laliajwa surlel! 19 ¡Cuarenta 
basan isdaxaelam platatat japatawlafachanbʉxfalxot noeliajwa. Kaenanʉla 
tawla kolebasanaxael bʉxfalxot, koletʉakjeliajwapox!

	 151� Éxodo 25​, ​26



20  “Malap-is jachiyaxaelam asalel tajcarpabaliajwa. Samata, tajcarpaba 
nortelel noef­laliajwa, tawaꞌklaxaelam veinte tawlafachan. 21 ¡Isaxaelambej 
cuarenta basan platatat! Kaenanʉla tawlabʉxfalanxot, jaxot kolebasanaxael. 
22  Tajcarpaba tʉaksoꞌjil lelliajwa, pej-oestelelliajwabej, ¡tawaꞌklaxaelam seis 
tawlafachan! 23  ¡Kaes koliafje tawaꞌklaxaelam tʉaksoꞌpijfliajwa! 24 Japakole­
tawla nosliajwa kae-izquinaxot. Asatawla nosaxaelam asa-izquinaxot athʉpi
jaxliajwa, matxoela pej-argollapijaxliajwa. Jachiyaxaelam koletawla, matxoe
lapijax, tʉaksoꞌtpijaxliajwa.

25 Ja-aech wʉt, tajcarpaba pejtʉaksoꞌlel dieciseis basaliajwa ocho tawlafa
chanliajwa. Kaenanʉla tawla pejbʉxfalel kolebasanliajwa.

26  ¡I saxaelambej cinco acacianaeyan xatdelaliajwa nortelel tajcarpaba
xot! 27 ¡Isaxaelambej cinco acacianaeyan xatdelaliajwam surlel tajcarpaba
liajwa! ¡Isaxaelambej cinco acacianaeyan xatdelaliajwam oestelel, tajcarpaba 
pejtʉaksoꞌxotaliajwa!

28  Xatdelsat, patupijt, xajoelaxaelam wʉt, we-enlel xenjaliajwade. 29 Do 
jawʉx, ¡japatawlafachan orofachan matxafafaxaelam! ¡Isaxaelambej oro-
argolla japawʉajan poxade xajoelaliajwa xadelanpotxot! ¡Xatdelanpotxotbej 
matxafafaxaelam orofachan! 30 Do jawʉx, ¡duiliajwa tajcarpaba, me-ama xam 
itpaeix ampamʉaxxot!

31 “¡Linomʉa, tres colores jʉchpitat, baeyaxaelam! Kaecolor moradomʉata
xael. Asacolor púrpuramʉataxael. Asacolor pasoeimʉataxael. Japalinohilo
mʉatxot kolenje, ángel, ael-isam wʉt, ¡baeyaxaelam! 32-33  Do jawʉx, ¡cuatro 
acacianaeyan-oeftat japalinobʉꞌ dusaxaelam oro-ganchanxot! ¡Japanaeyan 
matxafafaxaelam orofachan! ¡Kaenanʉla japanaeyan pejbasan isaxaelam pla
tatat! Japalinobʉꞌfʉletleldik esaxaelam tajbaúl. Ja-am wʉt, nakolsaxael kole
pieza japabʉꞌtat. Kaepiezaxot pawʉlaxael Lugar Santo. Asapiezax pawʉla
xael Lugar Santísimo. 34 Do jawʉx, ¡tajbaúl fakasaxaelam Lugar Santísimoxot! 
35 ¡Mesa nosaxaelam Lugar Santopiezaxxot nortelel! ¡Candelabrobej chanosa
xaelam japapiezax pejsurlel, mesa wʉajnalel!

36 “¡Linobʉꞌ baeyaxaelam japacarpabaxotaliajwa, jiw laleyaxlel dusliajwa! 
Japabʉꞌ bael wʉt, ¡baeyaxaelam, tres colores linomʉa, jʉchmʉatat! Kaecolor, 
¡nej moradomʉata! Asacolor, ¡nej púrpuramʉata! Asacolor, ¡nej pasoeimʉata! 
Japalinobʉꞌxot, ¡baeyaxael, xabich kilachaemilpon, bael wʉt! 37 ¡Isaliajwa 
japalinobʉꞌ dusliajwam, cinco acacianaeyanxot, orofachan matxafafaspixot! 
Japanaeyan kaenanʉla pejganchowaxael, orotat isaspi, duiliajwa naeyan-
oefxot. Jofax aelambej bronce isliajwam cinco basan japacinco naeyan 
noeliajwa.

Altar isaspox broncetat 
(Éx 38.1‑7)

27 �1 “¡Cuadradotat isaxaelam altar acacia tawlafachantat! Kaenanʉla 
cuatrolelan, pakchowaxpox, ¡kolemetro y veintecinco centímetrowa

xaelpox! ¡Athʉpox un metro y veinticinco centímetrowaxael!
2  ¡Isaxaelam cuatro mat-e, altar pejcuatro izquinanxot noeliajwam! 

Japamat-e isam wʉt, ¡isaxaelam tawlafachantat! Puexa fʉletlelan, patule
lanbej, ¡matxafafaxaelam broncefachan japox altar! 3  Puexa altarxot xa-isa­
xaelampi, ampiyaxaelape. ¡Broncetat isaxaelam jitthʉba tholaliajwapi! 

¡Isaxaelambej palaxan, tasfachan pinanʉlpi! ¡Isaxaelambej pinanʉl tenedo
res jitbʉaꞌan thiklapaliajwa, itdelan xalaeyaxan! 4 ¡Isaxaelambej rejilla altar
liajwa! ¡Isaxaelambej cuatro argolla kaenanʉla rejilla pej-izquinaxot dui
liajwa! 5  Do jawʉx, rejilla isax kitoetam wʉt, dusliajwa rejilla altar baxʉxot, 
namanal iajwa athʉxach altartuxot. 6  ¡Acacianaeyan isaxaelam altarxot 
xatdelaliajwam! ¡Japanaeyan matxafafaxaelam broncefachan! 7 Japanae­
yan xajoeliajwa argollawʉajan poxade kolelelje, altarlelanxot. Ja-am wʉt, 
pachaemaxael, xamal folam wʉt altar xalaeliajwam. 8  Altar isam wʉt acacia
tawlafachan, japox altar, me-ama tawʉajaba wʉt, jakichiliajwa. Me-ama xam 
itpaeix mʉaxxotse, jakawʉtatlap, ¡xam isaxaelam altar!

Machiyaxaelpox Dios pejcarpabafʉlmaktxot
9 “Tajcarpabafʉlmakt isax chaxpaeyaxaelam, surlel cuarenta y cinco metro 

pakchowaxpox. Japalel duiyaxaelam linobʉꞌan, baelsbʉꞌan, jʉchmʉatat. 
10-11 Japalinobʉꞌan duiliajwa, ¡isax chaxpaeyaxaelam veinte acacianosnae
chan! ¡Chaxpaeyaxaelam isliajwa veinte broncebasan, japabasanxot noe
liajwa japinosnaechan! ¡Isax chapaeyaxaelambej nosnaechan pejganchan, 
argollanliajwa! ¡Chaxpaeyaxaelam japoxan isliajwa platat Malap-is, norte
lel, tajcarpabafʉlmakt jachiyaxaelpox. 12  Occidentelel veintidós metros y 
mediowaxaelpox pinatupox tajcarpabafʉlmakt. Jaxotfʉlmaktxot duiliajwam 
linobʉꞌan, ¡diez nosnaechan, diez basanbej, isax chapaeyaxaelam! 13 Oriente
lelbej veintidós metros y mediowaxael pinatupox, fʉlmaktliajwa. 14 Tajbafʉl
makt laleyaxlel, linobʉꞌ dusax chaxpaeyaxaelam siete metrospox poklalel. 
Japalinobʉꞌ dusliajwam wʉt, ¡tres acacianosnaechan isax chaxpaeiyaxae
lam! ¡Tres basan isax chapaeyaxaelam noeliajwa nosnaechan pejbasanxot! 
15 ¡Chapaeyaxaelambej, dusliajwa linobʉꞌ laleyax pejsoenalel! 16 Chaxpaeya
xaelam laleyaxxot linobʉꞌ dusliajwapox nueve metrowaxaelpox jiw nalia
leliajwa tajcarpabafʉlmaktxot low wʉti. Japalinobʉꞌ chiekal baelsbʉꞌaxael 
jʉchmʉatat, trescolorestat. Kaecolor moradomʉataxael. Asacolor púrpura
mʉataxael. Asacolor pasoeimʉataxael. Baeyaxaelpon japalinobʉꞌ chiekal 
kilachaemilaxaelpon. Japalinobʉꞌan duiliajwa, cuatro nosnaechan isax chax
paeyaxaelam. Cuatro basan isaxbej chaxpaeyaxaelam, japinosnaechan jaxot 
noeliajwa. 17 Kaenanʉla japinosnaechan fʉlmaktpijtanliajwa, ¡xajoeyaxaelam 
kaeplata-argolla, kaeplataganchobej! ¡Japotnosnaechan pejbasanliajwalax 
isax chapaeyaxaelam broncetat! 18  Tajcarpabafʉlmakt xajʉsaxaelam cuarenta 
y cinco metro pakchowaxpox. Veintidós metro y medio pinatupox. Linobʉꞌan 
athʉpox dos metro y veinticinco centímetrowaxaelpox. Nosnaechan pejbasan 
isaxaelam broncetat. 19 Puexa xamal culto isam wʉt weweꞌpaxaelpoxanliajwa 
tajcarpabaxot, isax chaxpaempi broncetat. Estacas tajcarpabaliajwa, tajcarpa
bafʉlmaktliajwabej, japi-estacan isax chaxpaeyaxaelam broncetat.

Israelitas xalaeyaxaenpox olivosiminan Dios 
pejcarpaba pejlámparanliajwa

20 “¡Puexa israelitas toꞌaxaelam olivosiminkola xalaeliajwadin, lámparan 
pomatkoicha itliakaliajwa tajcarpabatuxot! 21 Aarón, paxi sʉapich, lámpa
ran tataef­laxael pomatkoicha, japi lámparanxot asew itdeljilasamata, poma
doicha chiekal itliakaliajwa xan tajwʉajnalel tajcarpabaxo. Japalámparan 

itliakaxan itliakaliajwadin linobʉꞌ weskleldin, tajbaúl ekleldin. Xan tatoꞌlax
pox xalalaeliajwadin olivosiminan, japox pomatkoichaliajwa israelitasliajwa, 
japi pamojiwliajwabej —aech Dios Moisésxot.

Machiyaxaelpox Aarón pejnaxoe, paxi pejnaxoebej, japi sacerdotes xot

28 �1 Dios pejme jʉm-aech ampox Moisésxot:
“¡Israelitasxot toꞌaxaelam wʉljaesliajwapi nakoewan Aarón, Aarón 

paxibej, japilap puexa israelitas pejsacerdote! Aarón paxixot, kaen pawʉl 
Nadab. Asan pawʉl Abiú. Asan pawʉl Eleazar. Asan pawʉl Itamar. 2  Samata, 
¡asew israelitas toꞌaxaelam we-athoeliajwaspi naxoe, kaes chiekal chimiapi, 
nakoewan Aarónliajwa kaes sitaeliajwas israelitas! 3  ¡Xam chaxpaeyaxaelam 
xabich matabijtpi xan tajaxtat, japi baeliajwa, athoeliajwabej, ponan Aarón
liajwa! Ja-aech wʉt, puexa israelitas pajut chiekal matabijsaxaeli Araón 
nabistpon xanliajwa. 4 Ponan, we-athoeyaxaespoxan, ampoxanlape. Matxoe
laxpijax we-athoeyaxaespox, japox pawʉl pectoral. Japoxlap, me-ama wʉcha
jilax dusliajwapox matiafxot. Wʉchakalpijax we-athoeyaxaespox, pawʉlpox 
efod. Japox, me-ama chaleco. Terceropijax we-athoeyaxaespox, pawʉlpox 
capa. Japox thʉch naxoelaliajwadik. Cuartopijax we-athoeyaxaespox pawʉl
pox túnica. Japox, me-ama tʉaxajoelax. Pe japox chiekal pakchowaxael. 
Weweꞌpaxaespon tʉakwasitade. Quintopijax we-athoeyaxaespox, pawʉl tur
bante. Japox matlʉaꞌsliajwa. Sextopijax we-athoeyaxaespox, pawʉl cintu
rón. Japox fatkakʉsliajwa. Japi japoxan we-athoeyaxaes nakoewan Aarón 
naxoeliajwa, paxi sʉapich, japi nabichaxael xot sacerdotesbichax xanliajwa. 
5 Japi ponan we-isaxaespi, ¡athoeyaxaes linomʉatat, cuatro colortat chiekal 
jʉchmʉatat. Japabʉꞌan chiekal baelsbʉꞌanaxael! Kaemʉat, ¡oromʉataxael! 
Asamʉat, ¡moradomʉataxael! Asamʉat, ¡púrpuramʉataxael! Asamʉat, 
¡pasoeimʉataxael!

6 “Japalinobʉꞌan chapaeyaxaelam aelbaeyax chiekal kijuspon, chiekal kila
chaemilponbej, athow wʉt efod. 7 Efod kolebʉꞌjexael wʉajnalel, matwʉaj
lelbej. Japox efod kolebʉꞌjexaelpox, matathowspox takaxot. 8  Cinturónmʉat 
fʉlaeyaxaechpox efodmatwʉajade, chiekal xaseꞌnaliajwa efod sʉapich. Cin
turónmʉat efod sʉapichaxaelpox, chiekal kaemʉataliajwapox. Japoxbej pej
coloraxaelpox pejhilomʉajʉchmʉa sʉapich.

9 “Do jawʉx, japoxan isaxael wʉti, koletje iaꞌt fisaxaeli, pawʉli cornalina. 
Japixot, kaen aton japa-iaꞌ markaxael, japon aton chiekal kilachaemilpon, 
japi iaꞌmatwʉajtat Israel paxi pejwʉlan lelaxaelon. 10 Kaet iaꞌxot seis Israel 
paxi pejwʉlan lelaxaelon. Ma-ison jachiyaxael asat iaꞌtxot. Seis Israel paxi 
pejwʉlan lelaxaelon. Japon aton tʉadut wʉt Israel paxi pejwʉlan lelaxan, 
chiekal tʉadusaxaelon matxoelanalaeltponxot pejwʉl lelax, hasta xapasa
xaelon wʉllelaxan taxdukapijin nalaeltpon pejwʉlxot. 11 Israel paxi pejwʉlan 
lelaxaelpon, japonlap xabich nabisaxael iaꞌ ommaeya nabichliajwa. Japon 
aton, me-ama argollanxot lel wʉt sello isliajwa, jachiyaxaelon, Israel paxi pej
wʉlan lel wʉt. Do jawʉx, koletje iaꞌt dusaxaelon kaenanʉla oromonturaxot. 
12  Do jawʉx, kaet oromontura, pej-iaꞌt sʉapich, dusaxaelon kaetaka-efodxot. 
Asa-oromontura, pej-iaꞌt sʉapich, asatakaxot dusaxaelon. Jasoxtat Aarón pej
koletakaxot Israel paxi pejwʉlan Aarón pejtakaxotaxael, xan, Diosnan, nej
kiowa-elaliajwan tajjiw, israelitas. 13  Japon aton koleyax oromontura isaxael 

cadenamʉaliajwa, efodtakaxot dusliajwa. Kaetakaxot dusliajwa kaemontura. 
Asatakalel dusaxaelon asamonturaxot. 14  Do jawʉx, kole-oromʉat faꞌtaspi, 
isaxaelon orokolatat, duiliajwa japox kolemonturaxotaxaeliajwa.

15 “Athoeyaxaelpi pectoral, puexa sacerdotestatoꞌlan matiafxot dusliajwa, 
japoxtat  ch iekal matabijsliajwa israelitas sacerdotestatoꞌlan isaxaelpox 
Diosliajwa. Koewtat baeyaxaelon efod, pectoral sʉapich, japonlap chiekal 
kilachaemilaxael. ¡Japox pectoral athoeyaxael wʉt linobʉꞌan, chiekal 
cuatro coloraxaelpox jʉchmʉayaxael, baelsbʉꞌan. Kaemʉat, ¡oromʉataxael! 
Asamʉat, ¡moradmʉataxael! Asamʉat, ¡púrpuramʉataxael! Asamʉat, ¡pasoei
mʉataxael! 16 ¡Japox chiekal athoeyaxaelpi dobletat! ¡Isaxaelbejpi cuadrado
tat! ¡Kaelel xajʉsaxaelpi veintidós centímetro! Puexa palelan, ¡jasox jachiya
xaekpi! 17 Pectoralxot iaꞌ duw wʉt, ¡xatdeladuyaxaeli, xabich pachaempitat, 
japi xabich ommaenkpi! ¡Puexa chiekal nakolsaxaelpox cuatro xatdeladuiya
xan! Matxoelahileraxot, ¡dusaxaeli iaꞌt, pawʉlpot rubí! ¡Asat iaꞌt dusaxaeli, 
pawʉlpot crisólito! ¡Asat iaꞌt dusaxaeli, pawʉlpot esmeralda!

18  Segundahileraxot, ¡dusaxaeli iaꞌt, pawʉlpot granate! ¡Asat iaꞌt dusa
xaeli, pawʉlpot zafiro! ¡Asat iaꞌt dusaxaeli, pawʉlpot jade! 19 Tercerahilera
xot, ¡dusaxaeli iaꞌt, pawʉlpot jacinto! ¡Asat iaꞌt dusaxaeli, pawʉlpot ágata! 
¡Asat iaꞌt dusaxaeli, pawʉlpot amatista! 20 Cuartahileraxot, ¡dusaxaeli iaꞌt, 
pawʉlpot topacio! ¡Asat iaꞌt dusaxaeli, pawʉlpot cornalina! Asat iaꞌt dusa
xaeli, pawʉlpot jaspe! ¡Puexa japi iaꞌ, kaenanʉla duiyaxaeli oromonturaxot, 
pectoralxotbej! 21 ¡Puexa chiekal nakolsaxael doce iaꞌ, me-ama Israel paxi 
docepi! Jachiyaxaellap-is kaenanʉla japi iaꞌxot. Me-ama argollanxot lel wʉt 
sello isliajwa, ¡jakichiyaxaelon, docemʉtan israelitas pejwʉlan lel wʉt!

22  “¡Pectoralliajwa isax chaxpaeyaxaelam kole-orokolat cadenamʉaliajwa! 
¡Me-ama cordónmʉa jʉchpi wʉt, jaki-chiyaxaelon! 23  ¡Isaxaelambej orotat 
kole-argolla! ¡Japi oro-argollanxot duiyaxaelam pectoral pej-izquinanxot, 
athʉlel! 24  ¡Do jawʉt, kolemʉat, orocadenamʉat, xajoelaxaelam oro-argol
lanwʉaj poxade, pectoral pejmatdukaxanxot athʉlel, dusliajwa oromʉatmat
dukaxxot! 25 Malap-is jakichiyaxael asamʉat, orocadenamʉatxot, duiliajwa 
oromʉa. Do jawʉx, ¡kole-orocadenamʉatmatdukaxxot, xawaesaxaelon, duila
liajwa monturaxot, takanxot duilaliajwa, efodkafʉltanxot! 26 ¡Orotat isaxaelon 
koleyax argolla pectoralxot dusliajwa kae-oro-argolla kaelelaxael. Asa-oro-
argolla dusaxaelon asalel, efodxot, mox paleltat dusaxaelon! 27 ¡Kaes pejme 
kole-oro-argolla isaxaelon kafʉltxot duiliajwa, kaesʉapich athʉliajwapox, mox 
efodxot thʉch naxoelaxaekpox makamatdukafʉlxot athowspox. Jaxot japi oro-
argollan duiyaxaelon thʉch naxoelaxaelpox! 28 Do jawʉx, ¡moradomʉatat keꞌa
xaelon pectoral pej-argollaxot epod pej-argollaxotbej, chiekal kaeyaxtat dui
laliajwa, pectoral kaes athʉ namanaliajwa pafatxot! 29 Samata, Aarón low wʉt 
tajcarpabaxot, xan taenx wʉt pectoral japon pejmatiaftxot, jawʉt taeyaxaelen 
Israel paxi pejwʉlan lelspoxan pectoralxot, pomatkoicha nejchaxoelaliajwan 
japiliajwa. 30 ¡Japox pectoralxot, Aarón jeyaxael koletje iaꞌt, pawʉli Urim, 
Turím sʉapich. Japotanxotlap Aarón xapaeja wʉt, chiekal matabijsaxaelon 
israelitas isaxaelpoxan xanliajwa! Samata, Aarón low wʉt xan tajwʉajnalel, 
japon pejmattiajftxot, jaxotaxael japi koletje iaꞌt.

31 “¡Chaxpaeyaxaelambej isliajwa capa moradabʉꞌ, Aarón thʉch naxoelaliaj
wapox! 32  ¡Japox, capa, kaewʉaj dusaxaelam patuxot Aarón naxoelaliajwadik! 

¡Japawʉajdusax chaxpaeyam wʉt dos veces makatruksax chaxpaeyaxaelam 
athoeliajwa! Me-ama chalecobʉꞌ athows wʉt, ¡jakichiliajwapox thialfala-ela
liajwa japoxwʉajxot! 33  Japox capa makamatdukafʉlxot duiyaxaelon, ¡ael-
isampi, me-ama granadabaech, linohilomʉatat, moradamʉatat, púrpuramʉa
tatbej, pasoeimʉatatbej! ¡Cha-aex campanx isax chapaeyaxaelambej orotat 
duif­laliajwam capa makaxot! ¡Jasoxtat japox capa makxajʉsxaelam, duw wʉt 
campanx! 34 Pe cha-aelcampanx, orotat isaspot, ¡dusaxaelon capa makaxot! 
Do jawʉt, ¡kaet granadabaest, ael-isaampot, dusaxael capa makaxot! Do 
jawʉxbej, ¡dusaxael cha-ael-orocampanx! Do jawʉxbej, ¡ael-isaxaelam asa
granadabaest! ¡Jasoxtat makxajʉsaxaelam, japoxan duw wʉt capa makaxot! 
35 Aarón nabist wʉt sacerdotebichax, japon naxoelaxael capa. Samata, Aarón 
low wʉt Lugar Santísimoxot tajcarpabaxot xan tajwʉajnalelliajwa, nakolt 
wʉtbejpon jaxot, cha-aelcampanax nejmesaxael. Ja-aech wʉt, Aarón tʉpaxil, 
tajbichax nabist wʉt jaxot.

36  “¡Chaxpaeyaxaelambej isliajwa orokolatat placa! ¡Japox placaxot lel
xaeli, me-ama argollanxot lel wʉt sello isliajwa, jakichiyaxaelipox! ¡Lelspox 
jʉmchiyaxael ampox: ‘Ampon aton, nabistpon Dioskolanliajwa’ —chiyaxael 
lelspox placaxot! 37 ¡Japox placa dusaxaeli turbantexot, maktlelse! ¡Japox 
placa kakʉsaxaeli cordónmʉat, moradamʉatat, jaxot chiekal dukaliajwa! 
38  Pomatkoicha Aarón pejmakxot jachiyaxael, matlʉaꞌt wʉt turbante. Matlʉaꞌt 
wʉton turbante, japoxlap itpaeliajwa Aarón kaen xalaejapox israelitas pejba
bijaxan ispoxan, israelitas is wʉt ofrenda xanliajwa. Placa pijaxtat, xanlap 
nejchachaemlaxaelen, japi xalaen wʉt ofrendan xanliajwa.

39 “Capa, turbante sʉapich, is wʉti, ¡chiekal baeyaxaeli linomʉatat, jʉch
mʉatat! ¡Cinturónmʉatbej chiekal kilachaemlaxaeli, bael wʉt! 40 ¡Isaxaelbejpi 
kaes chiekal chimiapi, capas, cinturónmʉa, turbante sʉapich, Aarón paxi
liajwa, kaes sitaeliajwas israelitas!

41 “Jachiyaxael nakoewan Aarón pejnaxoe. Malap-is jachiyaxael Aarón paxi 
pejnaxoe. Jasoxtat naxoeyaxaelpi naxoe. Ja-aech wʉt, Aarón olivosimin mat
naechafalaxaelam, paxi sʉapich, japi tajsacerdotesliajwa. 42  Kijuspi athoeya
xan, ¡japi jiwlap athoexael tʉaxajoe linobʉꞌantat! ¡Japoxan, tʉaxajoe, weꞌpa
xaesi bematwʉajade! 43  Japi tʉaxajoe, tʉaxajoeyaxael Aarón, paxi sʉapich, 
naxoeyaxaeli leliajwa wʉt tajcarpabaxot nabichliajwa sacerdotebichaxan, o, 
altarxot moxaxael wʉti, isasamata pachaema-elpox. Jachi-el wʉt, japi tʉpa
xael. Japoxlap xan tajtatoꞌlax pomatkoichaliajwa japon Aarónliajwa, japon 
paxiliajwabej, asamatkoi japon pamojiwliajwabej —aech Dios Moisésxot.

Aarón, paxi sʉapich, wʉlduwspox Dios pejsacerdotesliajwa

29 �1 Dios pejme jʉm-aech ampox Moisésxot: “Ampoxlap xamal isa
xaelam wʉlduiliajwam wʉt Aarón, Aarón paxibej, japi tajsacerdo

tesliajwa, xan kaenanliajwa natanbichliajwapi. ¡Toꞌaxaelam bʉflaeliajwapi 
pakxʉlan, kolenje carnero, chiekal pachaempikal, nawexalaeman wʉt taj
carpaba poxadin! 2  Jawʉtbej, ¡isaxaeli panes, torta sʉapich, trigobelin, kaes 
chiekal pachaembelintat! Japoxan is wʉti, ¡tanialaxili levadura! Pansapan 
isam wʉtbej, ¡tanialaxaeli cha-aelaxach olivosimint, hornotat bowaliajwa 
wʉt! Jawʉtbej, ¡isaxaeli hojuelas levadurajila! ¡Japoxan matxoela matsasal
saxaeli olivosimin, hornotat bowaliajwa wʉt! 3  Japoxan kitoeti wʉt, ¡owam 

wʉt canastilloxot nawechaxlaeyaxaenpi tajcarpaba poxadin! Do jawʉtbej, 
pakxʉlan bʉflaem wʉti, ¡bʉflaeyaxaeli kolenje carnero! 4 Do jawʉx, ¡xamlap 
najut bʉflaeyaxaelam Aarón, japon paxibej, tajcarpaba leyax poxadin, jaxot 
nuilaliajwa! Do jawʉtbej, ¡xamlap najut matwaeyaxaelam japi mintat! 5 Do 
jawʉx, ¡Aarón xajoelaxaelam sacerdote pijax, túnica, tʉaxajoelax! Jawʉt
bej, ¡xajoelaxaelam sacerdote pijax, capa! ¡Do jawʉtbej, xajoelaxaelampon 
efod! ¡Wʉchadusaxaelambej pectoral! ¡Do jawʉt, chiekal fatxaseꞌnaxaelam
bej cinturónmʉat, efodpijax! 6 Do jawʉtbej, ¡matlʉaꞌsaxaelam turbante! ¡Tur
bantexotlap dusaxaelam placa, jʉm-aechpox ampox: ‘Ampon aton, nabistpon 
Dioskolanliajwa’ —aechpox! 7 Do jawʉx, ¡Aarón olivosimint matnaechafa
naxaelam wʉlduiliajwam tajsacerdote! 8  Do jawʉt, ¡Aarón paxibej moxaxael 
tajcarpaba leyaxxotdin! ¡Japibej xajoeyaxaelam sacerdote pijaxan, túnicas! 
9 Do jawʉt, ¡Aarón fatxaseꞌnaxaelam cinturónmʉat! Do jawʉtbej, jachiyaxae
lam Aarón paxiliajwa. ¡Japibej matlʉaꞌaxaelam turbantes! Ja-am wʉt, japi 
xajʉpaxael tatoꞌlaliajwa israelitas, japi tajsacerdotes xot. Japi pejwʉlela japi 
paxi, pamojiwbej, japilap tajsacerdotesaxael pomatkoicha.

10  “Do jawʉx, xajoeyax kitoetam wʉt, ¡nawebʉf­laeyaxaeman pakxʉlan 
hasta tajcarpaba laleyaxxotdin, Aarón, paxi sʉapich, ki-owaliajwa pakxʉlan 
pejmatnaetxot! 11 Do jaxot, tajcarpaba laleyaxxot, ¡xʉaꞌlaxaelam pakxʉlan! 
12  ¡Kothixathosaxaelam pakxʉlanjaltadik joelaliajwam altarmat-e! Altartoka
xot chafanaxaelam pakxʉlanjal, namanpot. 13  Do jawʉt, pakxʉlanwoej-ʉlsi, 
japsi, kam-ʉthsi sʉapich, sitʉsaxaelam. Puexa japasi altarmatwʉajtat bowa
xaelam. 14  Pe pakxʉlanwi, pabʉꞌtbej, pataesan sʉapich, atʉaj bowaxaelam 
tajcarpabaxot. Japoxan bowam wʉt, xan beltaeyaxaelen puexa sacerdotes 
babijaxan ispoxan.

15  “Do jawʉx, kolenje carneroxot, kaen bʉflaeyaxaelam hasta tajcarpaba 
laleyaxxotdin. Do jawʉt, Aarón, paxi sʉapich, ki-owaxael carnero pejmat
naetxot. 16 Jawʉx carnero xʉaꞌlaxaelam. Jawʉt, carnerojaltat altarmatwʉajsa
salsaxaelam. Jalsasalsax xamasajiasaxaelam altarlelan. 17 Do jawʉt, tham wʉt 
carnero, pawoejan chiekal kiasaxaelam, patʉakan sʉapich. Jawʉtbej, kaeyax
tat owaxaelam thamwi, matnaet sʉapich. 18  Do jawʉt, puexa japoxan owa
xaelam altarmatwʉajtat bowaliajwam taj-ofrendaliajwa, itpaeliajwam nasi
taenampox. Do jawʉt, xan jaenxataenx wʉt, xabich nejchachaemlaxaelen.

19 “Do jawʉxbej, asan carnero bʉflaeyaxaeman hasta tajcarpaba laleyax 
poxadin, Aarón pejme, paxi sʉapich, ki-owaliajwa carneromatnaetxot. 20 Do 
jawʉt, xʉaꞌlaxaelam japon carnero. Do jawʉtbej, nakoewan Aarón pejpokla
naechoꞌta-ulel, joelaxaelam carnerojal. Aarón pejpoklakisaxa joelaxaelambej. 
Joelaxaelambej Aarón pejpoklalel pejtʉaksaxapija. Do jawʉxbej, Aarón paxi 
puexa jakichiyaxaelam. Do jawʉx, carnerojal, namanpot, japotat altarmat
wʉajsasalsaxaelam. Japox kitoetam wʉt, jawʉt altarlelan xamasajiasaxaelam 
sasaltampox. 21 Carnerojal, namanpot altarmatwʉajtat, japot jalt tanialaxae
lam, olivosimin sʉapich. Do jawʉxbej, japot jalt matsasalsaxaelam Aarón, 
japon pejnaxoelaxbej, sacerdote pijaxpox. ¡Malap-is jachiyaxaelam Aarón 
paxiliajwa! Xam japox isam wʉt, japi nabichaxael sacerdotes pejbichax xan
liajwa. Ja-aech wʉtbej, japi pejnaxoebej naxoeyaxael, nabist wʉt xanliajwa.

22  “Carnero pejtojlisit tʉsaxaelam, woej-ʉlsibej, pajapsitbej, kolekam-ʉthsit
bej, poklalel pejtawibʉxfalsitbej. Xamlap-is japox isaxaelam carnerosi tʉtam 

wʉt, xam makafitam xot Aarón, paxi sʉapich, japi sacerdotesliajwa xan taj
bichax nabichliajwa. 23  Canastatat pan cha-echpi, levadurajila, tajcarpaba 
laleyaxxot, japi panxot, ¡kaepanax, jajaerax, fisaxaelam! ¡Fisaxaelambej 
kaetorta, kitanialaspox olivosimin isliajwas wʉt! Fisaxaelambej kaehojuela. 
Japox, me-ama galleta. 24 Do jawʉt, puexa japoxan Aarón chaxdusaxaelam, 
japon paxibej. Do jawʉtbej, japi athʉ xachosaxoeyi xan na-itpaeliajwa taj-
ofrendapox. 25 Do jawʉx, toet wʉti xachoeyax athʉlelse, ¡japoxan japi pejke-
echanxot nosaxaelam! Do jawʉx, japoxan bowaxaelam altarxot, carnerowi 
sʉapich, taj-ofrendaliajwa, itpaeliajwam xan nasitaenampox. Do jawʉt, xan 
jaenxataenx wʉt, nejchachaemlaxaelen.

26  “Xam fisaxaelam carneromatiafwit xaeliajwam. Pe majt japawit athʉ 
xachosaxoemch xan na-itpaeliajwam japawi, xanliajwapox. Do jawʉx, xae
yaxaelam. 27 Carneromatiafwit pejlel diajnaxaelam japoxlap, taj-ofrenda. 
Kawʉajnam wʉt xan tajwʉajnalel, tawibʉxfalwitbej pejlel diajnaxaelam, taj-
ofrenda xot. Puexa japoxan carnerowixot masaxaelam Aarónliajwa, japon 
paxiliajwabej. 28  Japawi, ma, amwʉtjelliajwa, asamatkoiyanliajwabej, Aarón
liajwa, japon paxiliajwabej, japon pamojiwliajwabej. Ampox tatoꞌlax toepaxil, 
israelitas chiekal naexasit wʉt. Israelitas isaxael japa-ofrenda xanliajwa, xan 
sʉapich, chiekal pachaemaliajwa.

29-30 “Aarón sacerdote xot, asamatkoi, japon pejkawʉtat, japon pamojiw, 
jachiyaxaellap-is. Japibej tatoꞌlaxael, sacerdotes xoti. Samata, asamatkoi, 
Aarón tʉp wʉt, kaen japon paxixot, namanaxael puexa sacerdote tatoꞌlan
liajwapon. Japonlap naxoelaxael puexa sacerdotestatoꞌlan pijax, nabichaxael 
wʉt tajcarpabaxot. Japox naxoel wʉt, jolsaxilon siete matkoiyan.

31 “Do jawʉx, carneromatiafwit, tawibʉxfalwitbej, fisaxaelam otamxot. 
Do jawʉt, japawi chat-eyaxaelam tajcarpabafʉlmakxot. 32  Do jawʉx, Aarón, 
japon paxi sʉapich, japawi xaeyaxael, pan sʉapich, canastaxot tajcarpaba 
laleyaxxot cha-echpan. 33 Xam japi wʉlduwam wʉt tajsacerdoteliajwa, japawi 
xaeyaxaeli, carnero xʉaꞌlas xot xan beltaeliajwan Aarón, japon paxibej, babi
jaxan ispoxan. Samata, japi tajsacerdote xot, tatoꞌlaxaeli puexa israelitas. 
Pelax, nejmach-aton xaeyaxil japawi, panbej, japoxan xanliajwa xot. 34 Pawi, 
panbej, nama wʉt, kandiawa wʉt, japoxan nejmach-aton xaeyaxil. Japoxan 
chiekal bowax toejafaxaelam, japoxan xan taj-ofrenda xot.

35 “Aarón, paxi sʉapich, xam wʉlduiliajwam wʉt japi tajsacerdoteliajwa, 
me-ama xan jʉm-an, xam toꞌax wʉt, japoxlap isaxaelam siete patkoiyan. 
36  S iete matkoiyan wʉt, kaematkoisfʉl, nawebʉf­laeyaxaeman tajcarpaba 
poxadin pakxʉlan xʉaꞌlaliajwam, nakoewan Aarón, japon paxibej, pejbabi
jaxan ispoxan, xan beltaeliajwan, altarbej chiekal nawepachaemaliajwa xan
liajwa bowaliajwam choef. Do jawʉtbej, kaesʉapich olivosimin chafanaxae
lam altarmatwʉaj, japox altar taj-altar xot. 37 Kaematkoisfʉl, siete matkoiyan 
wʉt, ¡choefan bʉflaeyaxaeman altar poxdin xʉaꞌlaliajwam! Ja-aech wʉt, taj-
altar, xabich nawepachaemaxael. Sacerdote xabich nejmach owa wʉti altar
xot, japoxanbej nawepachaemaxael xanliajwa.

Kaematkoisfʉl ofrenda xalalaeyaxaenpox, Dios pejcarpaba poxadin
38  “Chinax kaematkoi weꞌpaxil xamal choef xʉaꞌasaxaelampox taj-ofrenda

liajwa taj-altarxot. Samata, pomatkoicha bʉflaeyaxaemen kolenje cordero, 

kaewaechanpi. 39 Kolenje corderoxot, kaen xʉaꞌlaxaelam kandiawasap. Asan 
xʉaꞌlaxaelam kaliax. 40-41 Kandiawasap, kaliax wʉtbej, cordero xʉaꞌlam wʉt 
xan taj-ofrendaliajwa, jawʉtbej xalaeyaxaelam dos kilos trigobelin, kaes 
chiekal pachaembelin, tanialassap kaelitrotat, olivosimin. Do jawʉtbej, mat
falaxaelam kaelitropijt vino taj-ofrendaliajwa. Cordero botam wʉt, puexa 
japoxanbej bowaxaelam. Xan japa-itnum jaenxataenx wʉt, nejchachaem
laxaelen. 42  Japoxanofrenda kaematkoisfʉl bowaxaelam, na-itpaeliajwam 
nasitaenampox. Ja-am wʉt, xamal itpaeyaxaelam naxi, namojiwbej, japibej 
asamatkoi japoxan isliajwa tajwʉajnalel, tajcarpabaxot wʉti. Japacarpaba
xot, xam sʉapich, nospaeyaxaelen. 43 Xan tajcarpabaxotan wʉt, jaxotaxaelen, 
puexa israelitas sʉapich. Japacarpaba xankalliajwa, xan jaxotaxaelen xot. 
44 Japacarpabalap tajba. Altarlap-is taj-altar. Aarónlap, paxi sʉapich, tajsa
cerdote. 45 Xan, pomatkoicha israelitasxotaxaelen. Japi pejDiosnaxaelenbej. 
46  Ja-an wʉt, japi pajut chiekal matabijsaxael xanlap japi pejDiosnan, jukx
ponan, Egipto tʉajnʉxot duil wʉti, Egipto tʉajnʉpijiw pejtʉajnʉxot. Xanlap 
nejDioskolnan, nejpaklonanbej —aech Dios Moisésxot.

Altarxot incienso bowaliajwapox 
(Éx 37.25‑28)

30 �1 Dios pejme jʉm-aech ampox Moisésxot:
“Chapaeyaxaelam isliajwapi altar acaciatawlafachantat bowaliajwa 

incenso. 2  Japox altar cuadradowaxaelpox. Cuarenta y cinco centímetrowa
xaelpox pakchowaxpox. Cuarenta y cinco centímetrowaxaelpox pinatupox. 
Noventa centímetrowaxaelpox athʉpox. Chapaeyaxaelambej isliajwa, me-ama 
cuatro mat-e, jasi, altarmatwʉajtat, pejcuatro tʉaksoꞌanxot noeliajwa. Japa
tawlafachantat isax chaxpaeyaxaelam mat-e, ¡japatawlafachantat isax chax
paeyaxaelam! 3-4 Chapaeyaxaelam thʉch matxafafaliajwapi orofachan japox 
altar. Altar pejcuatrolelan matduil xot, mat-ebej, orofachantat matxafafaxaeli. 
¡Orofaex duiyax xamasajiasaxaelam altarlanxot! Japa-orofaex pawʉl ribetes. 
Japa-orofaex pejbʉxfalxot, ¡duiyaxaeli oro-argollan kaenanʉla pejtʉaksoꞌan
xot japa-orgollanwʉaj poxade naeyan xajoeliajwa! Ja-aech wʉt, pachaemaxael 
altar chaxlaeliajwa, fol wʉti. 5 Japanaeyan isax chapaeyaxaelam acacianaetat. 
Do jawʉx japanaeyan matxafafaxaeli orofachan. 6 Do jawʉx, japox altar nosa
xaelam tajcarpabaxot, linobʉꞌ dutampox wʉajnalel, pawʉlxot Lugar Santo 
piezaxxot. Tajbaúl, pejfafa, orotat isaspox sʉapich, linobʉꞌ wesklelsik ekaxael
pox. Jaxotlap, tajbaúl, nospaeyaxaeli, xam sʉapich. 7 Pomatkoicha, kandiawa
sap, Aarón lámparan pejmechan xatʉt wʉt, toejwasi, falaliajwa olivosiminan 
lámparanxot. Do jawʉtbej, Aarón bowaxael incienso xabejna-osliajwa altar
xot. 8  Do jawʉx pejme, Aarón incienso bowaxael, kaliax lámparan tamdui
liajwa wʉt. Japoxlap Aarón isaxael japoxan pomatkoicha tajcarpabaxot. Do 
jawʉx, Aarón tʉp wʉt, japon paxi, japon pamojiwbej, Aarón pejkawʉtat japox 
islapaxaeli pomatkoicha. 9 Altarxot bowaxilon inciensowa-eli. Japox altarxot 
Aarón bowaximilpi ampilape: Choef, trigo, cebada. Falaximilbej vino japox 
altarxot. 10 Japox altarxot bowaliajwa wʉt, xan kaenanliajwa. Kaewaechan 
wʉt, choefan xʉaꞌlapon jiw pejbabijaxanliajwa, choefanjal Aarón xalaeyaxaen 
altarmat-e joelaliajwa, cuatro mat-e. Ja-aech wʉt, xan taj-altar nawepachae
maxael xanliajwa —aech Dios Moisésxot.

Israelitaspoejiw mosaxaelpox impuesto Dios pejcarpabaliajwa
11 Dios jʉm-aech ampox toꞌa wʉton Moisés:
12  “Xam xajuiyaxaelam puexa israelitaspoejiw, ¡japi poejiw toꞌaliajwam 

mosliajwapi impuesto tajcarpabaliajwa, ja-aech wʉt ijilaxael waxae, xabich 
chachoelpox, japi tʉpasamata japoxwaxaetat! Ja-aech wʉt, waxae, xabich 
chachoelpox, japi waeyaxisal, xam toꞌampi mosliajwa impuesto. 13  Puexa 
israelitaspoejiw censoxot wʉllelspi, japilapmosaxael cinco gramos plata taj
carpabaliajwa. Japapalatafachan xaxajuiyaxaes tajcarpabapijaxanliajwa, 
xajajʉspoxta t. 14  Puexa israelitaspoejiw, veinte waechanpi, kaes veinte 
waechan xenapibej, wʉllelaxaespi censofʉtxot, japilap mosaxael platafachan 
tajcarpaba liajwa. 15  Mot wʉti tajcarpabaliajwa, kimaeya mosaxael cinco 
gramos platafachan. Japi kaes mosaxil. Kijilabej mosaxael cinco gramos pla
tafachan. Japi kijila dach mosaxil. 16 Plata kinotam wʉt, israelitas motpoxan, 
japi plataxot isaxaelam tajcarpabapijaxanliajwa. Japitat, plataafachantat, 
Mosaxaelambej nabisti tajcarpabaxot. Japox isam wʉt, xan nejchaxoelaxae
len israelitas motpoxanliajwa xan japi tataef­laliajwan, waxae xabich cha
choelpoxtat tʉpasamatapi —aech Dios toꞌa wʉton Moisés.

Broncetat pinjiaf tas isaspox
17 Dios pejme jʉm-aech ampox Moisésxot: 18  ¡Xamlap chaxpaeyaxaelam 

isliajwa tas pinjiaf broncetat! ¡Chaxpaeyaxaelambejpi isliajwa base brocetat 
japox tasliajwa. Do jawʉx, ¡toꞌaxaelam japox tas esliajwapi broce basexot 
altartʉaksoꞌtlel, tajcarpaba laleyaxwʉajnalel, patutat! ¡Japox tas min wʉlʉsa
xaeli cha-ekaliajwa jaxot! 19 Japox broncetasxot Aarón, paxi sʉapich, min 
powaxael kikakiasliajwa, tʉak kiasliajwabejpi. 20 Japi jaxot kikakiasaxael, 
pejtʉakanbej, leliajwa wʉt tajcarpaba. Jachiyaxaelbejpi isliajwa wʉti pejbi
chaxan, choef xʉaꞌasliajwa wʉt, bowaliajwa wʉt taj-ofrendaliajwa. Japox
lap, japi is wʉt tʉpaxili tajkastikaxtat. 21 Tʉpasamatapi tajkastikaxtat, japilap 
kikakiasaxael, pejtʉakanbej. Japox tajtatoꞌlax pomatkoichaliajwa Aarónxot, 
japon paxiliajwabej, pamojiwliajwabej —aech Dios toꞌa wʉton Moisés.

Olivosimint, tanialaspot, perjumanmin sʉapich, sacerdotes 
joelaliajwapox Diosliajwa xanbichaxaelpoxan

22  Dios kaes jʉm-aech ampox toꞌa wʉton Moisés:
23  ¡X aml ap najut wʉljaesaxaelam xabich pachaempi, xabejchaempi! 

Wʉljaesaxaelampi ampilape. Seis kilo kaes pachaempi, mirranaelan. Tres 
kilo canelabokan. 24 Seis kilo casiabokan. Japoxan xaxajuiyaxaelam tajcar
pabapijax xajuiyaxtat. Wʉljaesaxaelambej tres litros y medio olivosiminan. 
25 Me-ama perjumaminan is wʉt taniala perjumamin nakolaliajwa, ¡jachiya
xaelam! Japoxan puexa kaeyaxtat tanialam wʉt, jachiyaxaelam wʉt, nakol
saxael perjumaminan sacerdotes joelaliajwa, jiw nabisti Dios pejbichaxan, 
xanbichaxaelpoxan Diosliajwa. 26-27 Japot perjumamintat matchafafanaxae
lam tajcarpaba, tajbaúlbej, tajmesa pan owaxaelxot, puexa mesaxot xa-isa
xaelpoxan, candelabrobej, candelabroxot xa-isaxaelpoxan, altarxot, bowa
xaelxot incienso. 28  Japot perjumamintat matchafafanaxaelam altar, choef 
bowaxaelxot, puexa altarxot xa-isaxaelpoxanbej, broncetas, japox pejbasebej 

matchafaxaelam. 29 Jasox isaxaelam wʉt, puexa japoxan chiekal pachaema
xael xan tejewliajwa. Nejmach asaxanpoxan naxbijcha wʉt xan tajaxanpo
xanxot, ja-aech wʉt, japoxanbej xan tejewaxaelape.

30 ¡Japot perjumamintat matnaechafanaxaelam Aarón, japon paxibej, japi 
tajsacerdoteliajwa pomatkoicha! 31 ¡Israelitas jʉmchiyaxaelambej ampox: 
‘Ampot perjumamintat matnaechafanaxaelam, aton makafitampon tajsa
cerdoteliajwa. Japot perjumamintat matchafanaxaelampi, japi jiwlap xan
liajwa. Malap-is jachiyaxael japot perjumamint pomatkoichaliajwa xanliajwa. 
32  Tajperjumamintat nejmach-atonxot matnaechafanaximil. Isaximilbej 
asat perjumamint, me-ama ampot jasot. Japot perjumamint xan tajt xot. 
33  Nejmach-aton xamalxot is wʉt, me-ama ampaperjumamint, o, chafan 
wʉton japaperjumamintat nejmach-atonxot, ja-aech wʉt, japon-aton taj-ato
naxil!’ —chiyaxaelam israelitas —aech Dios bʉxtoꞌa wʉton Moisés.

Incienso, xabich xabejchaempox
34 Dios pejme jʉm-aech ampox toꞌa wʉton Moisés:
“Wʉljaesaxaelampi ampilape, cuatro especias, xabich xajaenchaempikal. 

Pin-iatpox chiekal najʉpaxael japoxan. Samata, wʉljaesaxaelampi ampilape. 
Resina, un aromática, inciensokolabej, gálbano aromáticobej. Japilap xam 
wʉljaesaxaelam. 35 Japi cuatro especias puexa chiekal tanialaxaelam isliaj
wam incienso tajsacerdotes tajcarpabaxot bowaliajwa. Me-ama perjumami
nan isan, taniala perjumamin isliajwa, ¡xamlap-is jachiyaxaelam, isam wʉt 
japox incienso! 36 Tanialax kitoetam wʉt, chiekal xatkianaxaelam kaesʉapich. 
Do jawʉx, japox cha-esaxaelam tajcarpabaxot tajbaúlwʉajnalel, xan sʉapich, 
nospaeyaxaelamxot. 37 Xamal isaximil asa-incienso najutliajwa, me-ama 
ampi incienso jasi. Japox incienso xan kaenan Diosnanliajwa. Samata, xamal 
sitaeyaxaelam taj-incienso. 38  Xamalxot nejmach-aton isaxael wʉt incienso, 
me-ama taj-incienso, xabej nejxasink xoton taj-incienso, ja-aech wʉt, japon 
aton taj-atonaxil” —aech Dios toꞌa wʉton Moisés.

Xabich nejmach kijuspi isliajwa, japilap isaxael Dios pejcarpaba 
(Éx 35.30; 36.1)

31 �1 Dios kaes jʉm-aech ampox Moisésxot:
2  “¡Chiekal najʉmtaem! Judá pamojiwxot xan makafitx Bezaleel. 

Japonlap Uri paxʉlan. japon Bezaleelbej, Hur pamon. 3  Bezaleel xabich kaja
chawaetx. Samata, taj-espíritu pijaxtat xabich matabijton kilachaemlaliajwa, 
puexa ispoxanliajwa. 4 Japonbej, xabich kijus, xabich matabijtbejpon orotat 
isasiapoxan isliajwa, platatat wʉt, broncetat wʉtbej. 5 Japonbej chiekal kila
chaemil iaꞌ, ommaenkpi, triawkaliajwa, duiliajwabej monturaxot. Kilachae
milbejpon tawlafachantat, nejmach-ael-is wʉt. 6  Xanbej makafitx Aholiab 
Bezaleel pejkajachawaesanliajwa. Japon Aholiab, Ahisamac paxʉlan, Dan 
pamon. Xan xabich kajachawaesaxaelen puexa matabijtpi kaes xabich mata
bijsliajwa isliajwa puexa xan jʉm-anpoxan, xamlap japi chaxpaeyaxaelam. 
7-11 Xan kitoꞌaxpoxan ampoxanlape japi isliajwa. Isaxaelpi tajcarpaba, tajbaúl, 
baúlfafabej, malismesa, tajmesaxot xa-isaxaelpoxan. Chaxpaeyaxaelam isliaj
wabejpi orocandelabro, orocandelabroxot xa-isaxaelpoxan, isaxaeli altar, 
jaxot incienso bowaliajwa. Isaxaelbejpi asa-altar choef bowaliajwa, malapi 

isaxael xa-ispoxan japox altarxotliajwa. Isaxaelbejpi pinjiyax tas, tas pejbase
bej. Isaxaelbejpi naxoe, chiekal baelspi sacerdote Aarónliajwa, japon paxiliaj
wabej, naxoeliajwa nabist wʉti sacerdotesbichaxan. Isaxaelbejpi perjumami
nan, sacerdotes matnaechafanaliajwas, japi sacerdotes nabistxoti xanliajwa. 
Isaxaelbejpi incienso xajaenchaempoxan tajsacerdotes tajcarpabaxot bowa
liajwa. Puexa japoxan isaxaelpi, me-ama xamxot jʉm-an, xam toꞌaliajwam 
japi isliajwa japoxan —aech Dios Moisésxot.

Napatamatkoi damlathʉlaliajwapox
12-13  Dios kaes jʉm-aech ampox Moisésxot:
“Xam najut chiekal jʉmchiyaxaelam israelitas. Jʉm-am wʉt israelitas, 

¡jʉmchiyaxaelam ampox: ‘Dios nabʉxtoꞌa wʉt, jʉm-aechon puexa xamal
liajwa: “Xamal  is raelitas sitaeyaxaelam napatamatkoiyan. Japamatkoi 
pomatkoichaliajwa xamalliajwa. Ja-am wʉt, xamal chiekal matabijsaxaelam 
xanlap diachwʉajnakolax Diosnan, puexa xamal makanotx. 14  Napatamat­
koi wʉt, xamal damlathʉlaxaelam na-itpaeliajwam nejsitaeyaxan xanliajwa. 
Nejmach-aton xamalxot sitae-el wʉt napatamatkoi, japon aton kastikam mat
kaesaxaeson. Xamalxot aton nakiowa nabist wʉt, japon aton pejjiwxot kaelel 
chijiyaxael. 15 Kaesemana nabistam wʉt, nabichaxaelam seis matkoi. Pe sép
timomatkoiliajwa wʉt, xamal napataxaelam na-itpaeliajwam nejsitaeyax xan
liajwa. Xamalxot aton nakiowa nabist wʉt napatamatkoi, japon aton kastikas 
wʉt matkaesaxaeson” —aech Dios, nabʉxtoꞌa wʉt’ —chiyaxaelam xam japox 
israelitas! 16  Samata, puexa israelitas sitaeyaxael napatamatkoi. Japoxlap, 
me-ama convenio pomatkoichaliajwa, toepaxilox. 17 Napatamatkoitat, israe­
litas damlathʉl wʉt, japi chiekal nejchaxoelaliajwa japi tajjiwpi —aech Dios 
Moisésxot.

Dios tulaelt wʉt thatbaxo, tulaeltbejpon that. Seis matkoi wʉt tulaeltpon 
japoxan. Séptimomatkoi wʉt, Dios chiekal napaton. Do kaes is-elbejpon.

Orotat ael-isaspox pakxʉlan 
(Dt 9.6‑29)

18  Dios naksiyax bʉxtoet wʉt Moisésxot Sinaimʉaxxotse, Dios chaxdut kole-
iaꞌfachan Moisésxot. Japa-iaꞌfachan, Dios pajut pejkothiyatat lelpoxan, pejta
toꞌlaxan israelitas pomatkoicha naexasisliajwa.

32 �1 Puexa israelitas taen wʉti Moisés xabich piach kijilpox balaeliajwa
sik pinamʉaxxot, do jawʉt, israelitas natamejapi Aarónxot. Jawʉt, 

israelitas jʉm-aechi ampox Aarónxot:
—¡Isde diosan xatisliajwa, japi nakbʉflaeliajwa xatis nakchawʉajnamat

xoelaliajwa, xatis matabijs-esal xot ja-aechpox Moisésliajwa, nakjukpon 
Egipto tʉajnʉxotas wʉt! —aech israelitas Aarónxot.

2  Do jawʉt, Aarón jʉmnot wʉt, jʉm-aechon ampoxpuexa israelitasliajwa:
—Nejwathoꞌjiw pejnaechoꞌxajoe, naxipoejiw pejnaechoꞌxajoebej, naxiwa

thoꞌ pejnaechoꞌxajoebej orotat isaspi, puexa japoxan xalaemen xanlel —aech 
Aarón puexa israelitasliajwa.

3-4 Do jawʉt, puexa israelitas jollisi naechoꞌxajoe, orotat isaspi, xalaeliajwa 
Aarón poxadin. Do jawʉt, Aarón japi kinotlison israelitas xalaeni, isaspi 
orotat. Jawʉt, japi oro jofpon. Do jawʉx, cinceltat bijiat matabefʉl chiekal 

tasiapkalaliajwa. Jasoxtat Aarón ael-ispon pakxʉlan. Aarón chiekal kitoet 
wʉt ael-ispox pakxʉlan, jawʉt jʉm-aechon ampox puexa israelitasliajwa:

—¡Xamal israelitas, ampoxlap wajdios, xatis nakjukpox, Egipto tʉajnʉxotas 
wʉt! —aech Aarón puexa israelitasliajwa.

5 Aarón taen wʉt israelitas ja-aechpoxliajwa japi taen wʉt pakxʉlan, ael-
isaspox, jawʉt altar ison pakxʉlan ael-ispox wʉajnalel. Do jawʉt, Aarón pin
jametat nejlaꞌcha wʉt, jʉm-aechon ampox puexa israelitasliajwa:

—¡Kandiawa, isaxaes fiesta wajpaklonliajwa itpaeliawas wajsitaeyax! —
aech Aarón puexa israelitasliajwa.

6 Do kandiawasap wʉt, nanapi choef xʉaꞌasliajwa, bowaliajwabej altarmat
wʉajtat. Asew choef xʉaꞌatbejpi ofrendaliajwa, japox dios sʉapich, chiekal 
pachaemaliajwa israelita. Do japox isax kitoet wʉt, puexa israelitas chalak 
xaeliajwa, feliajwabej. Do jawʉx, israelitas asaxan babijaxan ispi wathoꞌ 
sʉapich. 7 Samata, jawʉt, Dios jʉm-aech ampox Moisésxot:

—¡Xabʉaꞌdik! ¡Balaemk! Nejjiw, jukampi Egipto tʉajnʉxot, japi babijaxan is 
xot, kofaxotlisi xan nanaexasitpox. 8  Kaesʉapich matkoiyan wʉt, nejjiw nadija 
xanxot. Kaes nanaexasis-elbejpi tajtatoꞌlaxan. Oro jof wʉt, ael-ispi, pakxʉlan. 
Ma amwʉt, japi israelitas pakxʉlan ael-isaspox kawʉajan. Ofrendabej xalaeni 
japoxliajwa. Ofrenda xalaen wʉt, jʉma-aechbejpi ampox japoxliajwa: ‘Israe
litas, ¡ampoxlap wajdios, xatis nakjukpox, Egipto tʉajnʉxotas wʉt!’ —aechi 
japoxliajwa —aech Dios Moisésxot.

9 Dios pejme jʉm-aechbej ampox Moisésxot:
—Xan tajut chiekal taenx. Tajut chiekal taenxbej japilap xabich nejliakliw. 

10 Ma amwʉt, ¡xan chiekal tamachasian, xan xabich talala xot japi israelita
liajwa! ¡Japi israelitas chiekal toesaxaelen! Pe xam kajachawaesaxaelen asa
matkoi xabichaliajwa namojiw —aech Dios Moisésxot.

11 Do jawʉt, Moisés nakiowa jʉm-aech ampox Dios ʉlboejthʉlaliajwa. Jʉm-
aechon ampox Diosxot:

—Tajpak lon  Dios, ¿ma-aech xotkat xam, xabich nalala nejjiwliajwa, 
jukampi nejpamamaxtat Egipto tʉajnʉxot? 12  Xam toetam wʉt israelitas, 
Egipto tʉajnʉpijiw jʉmch jʉmchiyaxael ampox xamliajwa: ‘Dios juk israe
litas wajtʉajnʉxot jʉmch chiekal toesliajwa mʉaxanxot’ —chiyaxael Egipto 
tʉajnʉpijiw naksiya wʉtixamliajwa. ¡Ulboejthʉlde xabich nalalapox israeli
tasliajwa! Nejjiw toesax nejchaxoelampox, ¡japox ma amwʉt, kaes xabich 
nejchaxoelaximil! 13  ¡Nejchaxoelde namakan Abraham, Isaacbej, Israelbej! 
Xam najut chiekal jʉmdutam japi kajachawaesliajwam, japi pamojiw xabich 
pin-iakolaliajwa, me-ama ithaej. Xambej jʉmdutam puexa ampatʉajnʉ chax
dusliajwam japi pamojiw pomatkoicha japi pejtʉajnʉliajwa, japatʉajnʉ xan
manaliajwapi —aech Moisés naksiya wʉton Diosxot israelitasliajwa.

14  Do jawʉt, Dios kaes nejchaxoela-el chiekal toesaliajwapon israelitas, 
Moisés naksiyaxot Diosxot. 15 Do jawʉtbej, Moisés natfoꞌcha wʉt, balaeklison 
pinamʉaxxotsik. Xafolon pejke-etat kole-iaꞌfachan. Japa-iaꞌfachan nataelalels 
Dios pejtatoꞌlaxan israelitas naexasisliajwa. 16  Dios pajut is japa-iaꞌfachan. 
Pajut lelbejpon pejtatoꞌlaxan japa-iaꞌfachanxot.

17 Baloek wʉti, Josué jʉmtaen israelitas xabich atʉaj jʉm-ok wʉt. Jawʉt, 
Josué jʉm-aech ampox Moisésxot:

—Xan jʉmtaenx, israelitas nabapox xatis bijasxot —aech Josué Moisésxot.

18  Pe Moisés jʉmnot wʉt, jʉm-aechon ampox Josuéliajwa:
—Xam jʉmtaenampox, nabeyax kana wʉt, najibalapoxa-el. Nabeyax male

chas wʉt, nowpoxa-elbej. Xan jʉmtaenxpoxan, japoxan chiekal asaxan —
aech Moisés Josuéliajwa.

19 Moisés mox fol wʉtlejen israelitas bijaxot, taenlison orotat ael-isaspox, pakxʉ
lan. Taenbejpon israelitas nababoelapoxan. Japoxan Moisés taen wʉt, xabich 
palalapon. Samata, kole-iaꞌfachan xadapon mʉaxleltat. Jawʉt, iaꞌfachan xatʉksa
bapon. 20 Do jawʉtbej, Moisés foꞌak orotat ael-isaspox, pakxʉlan, jitadik. Jawʉx, 
japox thʉl wʉt, Moisés xatatopal, xatkiana wʉt. Xatkianax kitoet wʉt, jawʉt, oro
belin thondikon minadik. Do jawʉt, Moisés kaechatoꞌa israelitas oromint feliajwa 
israelitas bijaxot. 21 Do jawʉt, Moisés jʉm-aech pakoewan Aarónxot:

—Achaxkat ampi jiw is xamliajwa, xam ampi jiw bʉꞌisliajwam ampox 
babijax, xabich pinjikolaxpox Diosliajwa —aech Moisés wʉajnachaemt wʉton 
pakowan Aarón.

22  Aarón jʉmnot wʉt, jʉm-aechon ampoxpakoewan Moisésxot:
—Tajpaklon, ¡nabej nalaleꞌ xanliajwa! “Xam najut chiekal matbijtam 

ampi jiw nejxasink babijaxan isliajwa. 23  Ampi jiw xan najʉm-aech ampox: 
‘¡Isde xatis wajdios, xatis nakbʉflaeliajwa fols wʉt, xatis matabijs-esal xot 
ja-aechpox Moisésliajwa, nakjukpon Egipto tʉajnʉxot!’ —aech ampi jiw xan
liajwa —aech Aarón pakoewan Moisésxot. 24 Xan japi jʉmnotx wʉt, jʉm-an 
ampox: ‘Xamalxot isaspi wʉt orotat, xalaeman xanlel’ —an xan puexa israe
litasliajwa. Do jawʉt, israelitas xalaeni isaspi orotat. Jawʉt, xan jʉmch jofx 
wʉt jitat, ¡pakxʉlax nakoltpox!” —aech Aarón pakoewan Moisésxot.

25  Moisés natachaemt wʉt, taenpon puexa israelitas isasiapoxan, is wʉt. 
Moisés matabijt israelitas padaelmajiw jʉmchiyaxaespox babejjamechan. Do 
jawʉtbej, Moisés matabijt Aarón xajʉpa-elpox fiasliajwa israelitas isasiapoxan 
is-elaliajwa. 26 Do ja-aech wʉt, Moisés nuk puexa israelitas bijaxot, lalaeyax
xot. Jawʉtbej, Moisés jʉm-aech ampox puexa israelitasliajwa:

—Xamal isasiampi Dios tatoꞌalpoxan, xanlel fʉlaeman natamejlaliajwam, 
xan sʉapich —aech Moisés puexa israelitasliajwa.

Do jawʉt, puexa levitas fʉlaeni natamejlaliajwa Moisésxot.
27 Do jawʉt, Moisés jʉm-aech ampox puexa levitasliajwa:
—Wajwʉajnapijin Israel, pej-Dios, japon jʉm-aech ampox: ‘¡Kaenanʉla 

xamal noꞌe espada! ¡Xabʉaꞌde pejme israelitas pejcarpabachan poxade! ¡Kae
nanʉla israelitas pejcarpabachan lem puexa israelitaspoejiw, kawʉajanpi 
pakxʉlax, orotat ael-isaspox, japi puexa bem! Nakoewan wʉt, nejnacha
lan wʉtbej, mox dukpon wʉt xamalxot, ¡pe nakiowa, bempi, kawʉajan xoti 
pakxʉlax!’ —aech japox Dios —aech Moisés kitoꞌa wʉton puexa levitas.

28  Do jawʉt, puexa levitas ow-aechlisi Moisés kitoꞌaspox. Jawʉt, japamat
koitat israelitas boesapi, tres mil israelitaspoejiwkal. 29 Do jawʉt, Moisés jʉm-
aech ampox japiliajwa:

—Ma amwʉt, xamal Dioskal tanbichaxaelam, asewam naxikola bam xot, 
asewam xamalxot ba xotbej pakoewkola. Samata, Dios ampamatkoitat itpaei 
xamal beltaenpox.

30 Do jawʉx, kandiawa wʉt, Moisés jʉm-aech ampox israelitasliajwa:
—Xamal xabich babijax isam Diosliajwa. Ma amwʉt, pinamʉax poxase 

julaxoeyan jaxotse naksiyaliajwan Diosxotse. Jʉmchiyaxaelenbejpon xamal 

beltaeliajwa babijax isampoxliajwa. Ow-aech wʉtondoꞌ, xan matbijs-enil —
aech Moisés israelitasliajwa.

31 Do jawʉt, Moisés pejme julach Dios poxase. Jaxotse wʉt, Moisés naksiya 
Diosxot:

—Diachwʉajnakolax israelitas xabich babijax is, ael-is wʉti pakxʉlax 
orotat pej-diosliajwa. 32  Xan julanax xamxot naksiyaliajwan wʉljoeliajwanbej 
beltaeyax israelitasliajwa. Beltae-elasiam wʉt israelitas babijax ispox xam
liajwa, ¡tajwʉlbej nawejoem nejfʉxot, xam lelamxotse! —aech Moisés naksiya 
wʉt Diosxotse.

33  Pe jawʉt, Dios jʉm-aech ampox Moisésxot:
—Babijaxan ispi xanliajwa, japikal pejwʉlan wejoeyaxaelen, tajpelfʉtxot. 

34 ¡Puexa israelitas bʉflaem xan jʉm-an poxade! Taj-ángel xam taxchalaxael 
itpaeliajwa xam. Kastikamatkoi pat wʉt, xan tajut kastikaxaelen israelitas, 
babijaxan is xoti xanliajwa —aech Dios Moisésxot.

35 Dios toꞌa paxaechkolaxwaxae, israelitas waeliajwas, kawʉajan xoti orotat 
isaspox pakxʉlan, Aarón ispox israelitasliajwa.

Dios toꞌapox Moisés bʉflaeliajwa israelitas pinamʉax, Sinaimʉaxxotde

33 �1 Do jawʉt, Dios pejme jʉm-aech ampox Moisésxot:
—¡Xamal xabʉaꞌde! ¡Xam ampi jiw bʉflaem, jukampi Egipto 

tʉajnʉxot, bʉꞌpasliajwam asatʉajnʉxotde, xan chajia jʉmdutxtʉajnʉ chax
dusliajwan Abraham, Isaac, Jacob, japi pamojiwbej! 2  Xan toꞌaxaelen taj-
ángel japon taxchalaliajwa xamal, folam wʉt. Samata, xan jukaxaelen cana
neos, amorreos, hititas, ferezeos, heveos, jebuseosbej. Japi xan jukaxaelen 
pejtʉajnʉchanxot. 3  ¡Xabʉaꞌde japatʉajnʉchan poxade! Japatʉajnʉchanxot 
xabich naxaeyaxan maenk. Pe xan, xamal chalaxinil. Xamal tajut chalax wʉt, 
nʉamtat jʉmch chiekal toesaxaelen, xabich nejliakliwam xot —aech Dios 
Moisésxot.

4-5 Dios majt jʉm-aech ampox Moisésxot:
—¡Israelitas jʉm-amde xan jʉm-anpoxan japi xam jʉmchiliajwam: ‘Dios 

jʉm-aech ampox: “Xamalpil nejliakliwam. Xan tajut chiekal xamalxotx wʉt, 
¡piachaxil xamal toesliajwan, kastikax wʉt! Nejew, iaꞌ xabich ommaenkpi, 
nejnaxoe xabich chamiapibej, ¡jolde! Xan tajut nejchaxoelaxaelen isaxae
lenpox xamalliajwa” —aech Dios’, Moisés bʉxtoꞌa wʉton jʉmchiliajwapon 
israelitas.

Do jawʉx, puexa israelitas japox jʉmtaen wʉt, xabich nejxaejwasi. Do 
japoxwʉx, puexa israelitas chimianaxoepoxan kofalisi, iaꞌ, xabich ommaenk
pibej, duspoxan.

6 Do jawʉx, israelitas chijia wʉt Sinaimʉaxxot, kaes naxoe-ellisi chimiana
xoe, iaꞌ xabich ommaenkpi, duspi naxoe-ellisi.

Asacarpabaxot, Dios nospaei, Moisés sʉapich, atʉaxach israelitas bijaxot
7 Moisés pejkabʉan israelitas bijaxot wʉt, pejlel atʉaj ji-ispon carpaba 

tamachnospaeliajwa, Dios sʉapich. Japacarpaba Moisés wʉlduw ampawʉltat, 
“Carpaba, nafaenaliajwanpox, Dios sʉapich”. Nejmach-aton matabijsasia wʉt 
asax, japacarpaba poxade fʉlaechon wʉajnachaemsliajwa Dios. 8  Moisés fʉla
laecha wʉt japacarpaba poxade, puexa israelitas nana. Jawʉt, japi kaenanʉla 

pejcarpabachan laleyaxanxot nuili. Japi fʉlnatachaema Moisés, hasta Moisés 
lech wʉt japacarpaba poxade. 9 Moisés lalecha wʉt japacarpaba, jawʉt itloe
jenbej, mamochaxpox, athʉxotsik balaloeka dukaliajwa carpaba lalaeyaxxot
sik, Dios nospaei wʉt, Moisés sʉapich. 10 Puexa israelitas taen wʉti itloejen, 
mamochaxpox, athʉxotsik balaloeka wʉtox carpaba laleyax poxasik, ja-aech 
wʉt, puexa israelitas kaenanʉla brixtat nuili pejcarpabachan laleyaxanxot 
itpaeliajwa pejsitaeyax pejDiosliajwa.

11 Dios nospaei wʉt, Moisés sʉapich, nospaeipon, me-ama aton nospaei wʉt, 
pejnachalan sʉapich, ja-aech Dios. Moisés bʉxtoet wʉt Dios sʉapich, nos
paeipox, fʉlaechon israelitas bija poxade. Moisés pejkajachawaesan, pansian, 
pawʉlpon Josué, japonlap Nun paxʉlan, nakols-el japacarpabaxot.

Dios itpaeipox pej-itliakax Moisésxot, xabich chamoeyaxpox
12  Moisés jʉm-aech ampox Diosxot:
—Xam natoꞌam puexa israelitas pejpaklonaliajwa. Pe xam najʉmchi-emil, 

xan sʉapich, tatoꞌlaxaelpon. Xam najʉm-ambej ampox: ‘Xabich naxana
boejtampox. Xabich nejchachaemlaxbej xam isampoxanliajwa’ —am xam, 
xanxot. 13 Japox diachwʉajnakolax wʉt, ¡ma amwʉt, najʉm-amde isaxaelam
pox israelitasliajwa, xanbej chiekal xanaboejsliajwan xam, isliajwanbej, xam
liajwa xabich pachaempox, xam xabich nejchachaemlaliajwam xanliajwa! 
¡Xam chiekal nejchaxoelde nejjiw israelitasliajwa! —aech Moisés naksiya 
wʉton Diosxot.

14 Dios jʉmnot wʉt, jʉm-aechon ampox Moisésxot:
—Xan tajut xam chalaxaelen. Tapaeyaxaelenbej xam damlathʉlaliajwam 

—aech Dios Moisésxot.
15 Pe Moisés jʉmnot wʉt, jʉm-aechon ampox Diosxot:
—Xam najut nachala-elasiam wʉt xanal, ¡natoꞌaximil japamʉaxpoxade! 

16  Xa m nachala-emil wʉt, asew jiw matabijsaxael xam nejchachaemla-
emilpox nejjiw israelitasliajwa, xanliajwabej. Pe xam nachalam wʉtlax, 
ja-aech wʉt, asew jiw pajut chiekal matabijsaxaeli, xanal nejjiwan xot tajka
bʉananpox najʉpa-elpoxbej, puexa tʉajnʉchanpijiw sʉapich —aech Moisés 
naksiya wʉton Diosxot.

17 Do jawʉt, Dios jʉm-aech ampox Moisésxot:
—Xan isaxael en nawʉljowampox. Samata, xan fʉlaeyaxaelen, xamal 

sʉapich, xam chiekal xanaboejtax xot, xan nejchachaemlax xotbej xamliajwa, 
isampoxanliajwabej —aech Dios Moisésxot.

18  Do jawʉtbej, Moisés jʉm-aech ampox Diosxot:
—¡Xan na-itpae m nej-itliakax, xabich chamoeyaxpox! —aech Moisés 

Diosxot.
19 Pe jawʉt, Dios pejme jʉmnot wʉt, jʉm-aechon ampox Moisésxot:
—Xan xensaxaelen xam nejwʉajnalel chiekal najut xan nataeliajwam, 

ma-an xan pachaemanpox. Nejwʉajnalelbej chiekal jʉmchiyaxaelen tajwʉl, 
tajwʉlpox Jehová. Xan beltaesianpon, japon aton beltaeyaxaelen. 20  Pe 
nakiowa, xam chiekal jʉmchiyaxaelen ampox. Xam najut nej-itfutat xan 
naxutaeyaximil. Chinax kaen aton pajut pej-itfutat xan nataeyaxil. Aton 
nataen wʉt, japon aton tʉpaxael —aech Dios Moisésxot.

21 Dios pejme jʉm-aech ampox Moisésxot:

—Ma amxot xanjʉp xam nukaliajwam xanxot. ¡Nukde ampot-iaꞌbotmat
wʉajtat! 22  Do jawʉt, xan xensaxaelen wʉt xamxot taj-itliakaxtat, xam nosa
xaelen iaꞌbot tawawaktxot. Jaxot nukam wʉt, xan tajke-etat matakasaxaelen, 
hasta xan xentax wʉt nataesamatam. 23  Do jawʉx, xan xentax wʉt xamxot, 
xan tajke-e piasaxaelen. Ja-an wʉt, xan tajmatwʉajkal taeyaxaelam. Pe najut 
tajxu taeyaximil —aech Dios Moisésxot.

Moisés pejme kole-iaꞌfachan ispox Dios pejme 
lelaliajwa pejtatoꞌlaxan japa-iaꞌfachanxot

34 �1 Dios jʉm-aech ampox, kitoꞌa wʉton Moisés:
—¡Xam najut kole-iaꞌfachan chikaxaelam! Me-ama xan matxoela 

isx wʉt, ¡jaki-amde, japa-iaꞌfachan xam najut chikam wʉt! Xan pejme japa-
iafachanxot lelaxaelen tajtatoꞌlaxan. Me-ama matxoela lelx wʉt, jakichiya
xaelen. Xan matxoelalelxfachan, iaꞌfachan, xam xadapam wʉt, chiekal xatʉk
sabam. 2  Samata, ma amwʉt ¡thilde kandiawasap julaliajwam Sinaímʉax 
poxase! Pasaxoemch jaxotse tajwʉajnalel, kaes mʉax athʉpoxase. 3  Kan­
diawa, kaes asan aton, xam sʉapich, julaxil. Israelitas fʉlaeyaxil japamʉax 
poxadin. Choefbej mox laelpaxil japamʉaxxot puexa chiekal nej ijile jaxot. 
Ovejas, pak, mox japamʉaxxot pola matxaelpaxil —aech Dios Moisésxot.

4 Do jawʉt, Moisés kole-iaꞌfachan chikapon. Me-ama Dios matxoela is wʉt, 
jakawʉtat pejme ispon. Do kandiawasap wʉt, Moisés iaꞌfachan xafol xaju
laliajwa Sinaímʉax poxase. Do jawʉx, Moisés is, me-ama Dios jʉm-aech. 
5  Moisés mʉaxxotse wʉt, Dios fʉloek itloejentat Moisésxot pasliajwa japa
mʉaxxotsik. Jawʉtlap, Dios jʉm-aech pejwʉlkolax Moisésxot. 6 Dios mox xent 
wʉt Moisés wʉajnalel, pinjametat Dios jʉm-aech ampox:

—¡Xanlap Jehová, Diosnan! Xanlap xabich pachaeman. Xabich beltaenx, 
jiw babijaxan is wʉt. Xan xabich piach boejtaliatx. Kamta talala-el. Xan 
xabich pachaeman tajjiwliajwa. Israelitaslap-is xabich naxanaboejsaxael xan. 
7 Xan kofsaxinil xabich pachaempox israelitasliajwa. Xan beltaeyaxaelen, japi 
is wʉt babijaxan. Xan beltaeyaxaelenbej japi nejwesla wʉt naexasisliajwa 
xan. Pelax, pejbʉꞌwʉajanpi, japi jiwlap, kastikaxaelen. Japi paxi, pamojiwbej, 
kastikaxaelen, paxjiw chajiakolaxtat babijaxan is xot. Japi paxibej, wʉchakal 
nalaelapi, jachiyaxaelen —aech Dios Moisésxot.

8-9 Moisés japox jʉmtaen wʉt Dios jʉm-aechpox, jawʉt brixtat nukon Dios 
wʉajnalel, sat makxabijnaliajwadik, itpaeliajwa sitaeyax Diosliajwa. Jawʉt, 
Moisés jʉm-aech ampox Diosxot:

—¡Tajpaklon Dios! ¡Tajpaklon Dios! Diachwʉajnakolax xam xabich nej
chachaemlam wʉt xanliajwa, ¡xanal nachalam! Ampi jiw diachwʉajnakolax 
chiekal nejliakla. Pe nakiowa, ¡xanal puexa nabeltaem babijaxan isxpoxan
liajwa! ¡Namakanoꞌe nejjiwanliajwa! —aech Moisés anksiya wʉt Diosxot.

Dios pajelconvenio ispox Moisésxot, puexa israelitasliajwa
10 Dios kaes jʉm-aech ampox Moisésxot:
“¡Ma amwʉt, chiekal najʉmtaem jʉmchiyaxaelenpox! Xan ma amwʉt, 

jʉmdutx isliajwan convenio puexa nejjiw israelitasliajwa. Isaxaelen xabich 
chamoeyaxan xamalxot. Japoxan is-enil asatʉajnʉchanpijiwxot. Puexa asew 
jiw xamalxotpi taeyaxael, japoxan xan isx wʉt. Ja-aech wʉt, japi pajut chiekal 

	 167� Éxodo 33​, ​34



matbijsaxaeli, xanlap Diosnan, xajʉpxponan puexa nejmach isliajwan. Xan 
isxpoxan xabich pachaemaxael puexa israelitasliajwa” —aech Dios Moisésxot.

11 Dios kaes jʉm-aech ampox Moisésxot:
“Ma amwʉt puexa israelitas chiekal naexasisaxaeli xan tatoꞌlaxpoxan. 

Ja-aech wʉt, xanlap jukaxaelen amorreos, cananeos, hititas, ferezeos, heveos, 
jebuseosbej pejtʉanʉchanxot” —aech Dios Moisésxot.

12  Dios kaes jʉm-aech ampox Moisésxot:
“Israelitas pat wʉt japi pejtʉajnʉchanxot, isaxili convenio, japatʉajnʉpi

jiw sʉapich. Israelitas kaenejchaxoelaxan wʉt, japatʉajnʉchanpijiw sʉapich, 
ja-aech wʉt, israelitas nak-isaxaeli babijaxan, japi ispoxan. 13  Pelax, ¡chiekal 
toesaxaeli japi jiw pejew, ídolos, ídolos pej-altaranbej! ¡Toesaxaelbejpi kaes 
asaxan japi kawʉajanpoxan!” —aech Dios Moisésxot.

14 Dios kaes jʉm-aech ampox Moisésxot:
“¡Israelitas kawʉajnaxil asan dios! Xanlap chiekal kaenan, Diosnan, xabich 

nejweslapon jiw kawʉajanpi asan dios. Xan tajwʉl ‘Dios xabich nejweslapon’” 
—aech Dios Moisésxot.

15 Dios kaes jʉm-aech ampox Moisésxot:
“Israelitas isaxil convenio, japatʉajnʉpijiw sʉapich. Ja-aech wʉt, israelitas 

tadʉsaxaes nakkawʉajnaliajwa japi pejdiosan, nakxaeliajwabejpi choefwi, 
choef xʉaꞌataspi ofrendaliajwa pejdiosanliajwa. Do jawʉt, israelitas nakxae
yaxaeli japawi, japi jiw sʉapich. 16 Ja-aech wʉtbej, japi paxipoejiw, japi paxi 
wathoꞌ sʉapich, nakjiyaxael. Ma-is naxipoejiw nakjiyaxael, japi paxiwathoꞌ 
sʉapich. Ja-aech wʉt, japi kawʉajan wʉt, japi pejdiosan, israelitas paxi nak
kawʉajnaxael japi pejdiosan” —aech Dios Moisésxot.

17 Dios kaes jʉm-aech ampox Moisésxot:
“Israelitas jofaxil anael isliajwapi ídolos, japoxan kawʉajnaliajwa” —aech 

Dios Moisésxot.

Amxot jʉm-aechpox kaewaechan wʉt, israelitas isaxaelpoxan fiestan
18  Dios kaes jʉm-aech ampox Moisésxot:
“Israelitas isaxael pan levadurajilafiesta, me-ama xan toꞌax. Japafiesta 

is wʉti, siete matkoiyaxaelpox, pan xaeliajwa, levadurajila. ¡Japafiestalap 
isaxaeli Abibjuimt wʉt, japajuimt wʉtlap, xam bʉꞌchijiam israelitas Egipto 
tʉajnʉxot! —aech Dios Moisésxot.

19 Dios kaes jʉm-aech ampox Moisésxot:
“Puexa kaenanʉla israelitas paxi poejiw, matxoelanalaelapi, japi xan 

chiekal tejwaxael. Malap-is jachiyaxaelen nejew choefpoejiwliajwa. Matxoe
lanaelapi, japi choef xan tejwaxael, becerros wʉt, o, corderos wʉt, o, cabri
tos wʉt. 20 Burxʉlan, matxoelanalaeltpon, poi wʉt, ja-aech wʉt, nachaxdu
saxaeli cordero, o, cabrito, jeltiꞌsan, burxʉlan weliajwa. Nachaxdus-elasia 
wʉti, ¡burxʉlan wathijalnasaxaeli! Israelitas paxipoejiw, matxoelanalaelapi 
weliajwa, ofrenda nawexalaeyaxaeni xan nachaxduiliajwa. Chinax kaen aton 
ke-etat fʉlaeyaxil tajcarpabaleldin, xalae-el wʉt ofrenda xanliajwa” —aech 
Dios Moisésxot.

21 Dios kaes jʉm-aech ampox Moisésxot:
“¡Kaesemanala p seis matkoi nabichliajwa israelitas, japamakoiyan 

wʉtlap puexa chiekal isaxael israelitas! Séptimomatkoi wʉt, ¡puexa chiekal 

napataxaeli! Mʉthapi wʉtbej pejew naxaeyaxan, o, jol wʉtbejpi pejew naxae
yaxan, séptimomatkoi wʉt, napataxaeli!” —aech Dios Moisésxot.

22  Dios kaes jʉm-aech ampox Moisésxot:
“¡Isaxaeli fiesta de las Semanan! Japafiesta is wʉti, trigo kaesʉapich xapa

saxaeli, pejew trigo, matxoelajolpi, japi trigolap taj-ofrendaliajwa. Isaxael
bejpi asafiesta waech toepax wʉajna, israelitas chiekal kitoet wʉti jolaxan, 
tʉsaxanbej, puexa mʉthapoxan” —aech Dios Moisésxot.

23  Dios kaes jʉm-aech ampox Moisésxot:
“Puexa poejiw tajwʉajnalel nuilaxael tres veces, kaewaechan wʉt. Powae

chan japoxan jachiyaxaeli xan paklokolnan tajwʉajnalel, Israel pejDiosnan”. 
24  Xan jukaxaelen asatʉajnʉchanpijiw pejtʉajnʉchanxot israelitas wʉajna. 
Israelitas pejtʉajnʉchan kaes pintʉajnʉchan kiladof­laxaelen. Ja-aech wʉt, 
chinax asew jiw, wenosaxil israelitas pejtʉajnʉchan, japi pejtʉajnʉchan
liajwa. Israelitas nuil wʉti pejbrixantat, tres veces kaewaechan wʉt, japox 
ja-aech wʉti, xanlap kajachawaesaxaelen israelitas —aech Dios Moisésxot.

25 Dios kaes jʉm-aech ampox Moisésxot:
“Israelitas xʉaꞌatam wʉt choef taj-ofrendaliajwa, nachaxduiyaxili choef

jal panbej, tanialaspi levadura. Pascuafiesta wʉt choef xʉaꞌat wʉti, choefwi 
nama wʉt, masaxili kandiawa pejme xaeliajwa” —aech Dios Moisésxot.

26 Dios kaes jʉm-aech ampox Moisésxot:
“Trigo matxoelajol wʉti, kaes chiekal pachaempi, pejlulanpijiw, ¡japitrigo

lap nawexalaeyaxaeli tajcarpaba poxadin, xan nejpaklon Diosnanliajwa! Kaes 
asaxan naxaeyaxan, mʉthapibej, jachiyaxaeli xanliajwa xalael wʉti” —aech 
Dios Moisésxot.

Dios kaes jʉm-aech ampox Moisésxot:
“¡Cabraxʉlan chat-eyaxili pen pejmit-ʉftat! —aech Dios Moisésxot.

Moisés lelpox Dios jʉm-aechpoxan japoxanlap israelitas chiekal naexasisaxael
27 Dios kaes jʉm-aech ampox Moisésxot: “Xamxot jʉm-anpoxan, ¡japoxan 

puexa chiekal lelaxaelam! Me-ama xan chajia jʉm-an, japajamechanxot isa
xaelen convenio xamxot, puexa israelitasliajwabej” —aech Dios Moisésxot.

28  Moisés cuarenta matkoiyan, cuarenta madoiyan, kijlachpon Diosxotse. 
Japamatkoiyan wʉt, japamadoiyan wʉtbej, chinax xae-elon. Min fe-elbej
pon. Jaxotse lelon iaꞌfachanxot convenio. Japoxlap jʉmchiyaxael ampox: 
“Diez tatoꞌlaxan, Dios pejtatoꞌaxan” —chiyaxaelpox. 29 Do jawʉx, baxael 
wʉt, Moisés baloek wʉt pinamʉax, Sinaímʉaxxotsik, kole-iaꞌfachan xaba
loekpon, lelpoxan, diez tatoꞌlaxan. Japoxanlap Dios pejtatoꞌlaxan. Pe Moisés 
pajut matabijs-el Dios pej-itliakax xuwaechpox, nospaei wʉton, Dios sʉapich. 
30 Aarón, puexa israelitas sʉapich, japox taen wʉt, Moisés xu-itliakpox, jawʉt 
xabich pejlewlapi moxaliajwa Moisésxot. 31 Pe jawʉt, Moisés puexa israelitas 
lapon, Aarón sʉapich, puexa israelitaspaklochiw sʉapichbej, natamejlaliajwa 
Moisésxot. Ja-aech wʉt, Moisés jʉm-aech ampox japiliajwa. 32  Do baxael, 
israelitas chiekal mox wʉt Moisésxot, jawʉt Moisés chapaei israelitasxot Dios 
jʉm-aechpoxan japiliajwa Sinaímʉaxxotse. 33  Do jawʉt, Moisés chapaeyax 
bʉxtoet wʉt israelitasxot, panuelbʉꞌch xumatakatpon.

34 Moisés nospaeliajwa wʉt, Dios sʉapich, panuelbʉꞌ jijolton, xumatakat
pox. Diosxot nakolt wʉt, chajia wʉton, jaxot pejme xumatakatpon panuelbʉꞌ. 

Do jawʉt, Moisés chapaeipon israelitasxot Dios jʉm-aechpoxan japiliajwa. 
35  Israelitas taen wʉt Moisés xu-itliakpox, jawʉt Moisés pejme xumatakat 
panuelbʉꞌ. Pe Moisés, Dios sʉapich, nospaeliajwa wʉt, panuelbʉꞌ, xumata
katpox, jijolton. Ja-aech Moisés, pejxu itliak xot, nospaei wʉt, Dios sʉapich.

Moisés chiekal chanaekabʉanapox israelitas 
machiyaxaelpox, pat wʉt napatamatkoi

35 �1 Do jawʉt, Moisés puexa israelitas tameja wʉt, jʉm-aechon ampox 
japiliajwa: “Wajpaklon Dios najʉmaech ampox, nabʉxtoꞌa wʉton, 

xamal jʉmchiliajwan ampoxan isaxaelampoxan, napatamatkoi wʉt. 2  Nabis­
tam wʉt, nabichaxaelam seis matkoiyan. Pe séptimomatkoiyanliajwa wʉt, 
xamal chiekal napataxaelam nejsitaeyax itpaeliajwam Dios. Xamalxot aton 
nakiowa nabist wʉt napatamatkoi wʉt, japon aton kastikaxaes wʉt matkaesa
xaeson. 3  Ma duilamxot, asatʉajnʉchanxot wʉtbej, napatamatkoi wʉt, puexa 
xamal jit itfosaximil —aech Moisés puexa israelitasliajwa.

Moisés toꞌapox puexa israelitas xalalaeliajwa ofrendan Diosliajwa, japon 
pejcarpaba poxadin 

(Éx 25.1‑9)
4 Jawʉt, Moisés puexa israelitas toꞌa wʉt, jʉm-aechon ampox: “Dioslap toꞌa 

ampox xamal isliajwam: 5  Xamal kaeyaxtat owaxaelam ofrenda wajpaklon 
Diosliajwa. Puexa xamal chaxduisiam wʉt Diosofrenda, ¡najut chaxduiya
xaelam, chaxduisiampoxan! Xalaeyaxaelam oro, plata, malis bronce, Dios 
chaxduiliajwam. 6 Xalaeyaxaelambej chimiabʉꞌan moradabʉꞌan, malis púrpu
rabʉꞌan, pasoeibʉꞌan, linobʉꞌanbej, kaes pachaembʉꞌan, cabralabej baeliajwa. 
7 Xalaeyaxaelam carnerobʉꞌan, joelasbʉꞌan pasoeimintat, choefbʉꞌanbej, chi
miabʉꞌanpi, acaciatawlafachanbej, kaes chimiafachanpi. 8  Xalaeyaxaelambej 
olivosiminan lámparanliajwa, malis perjumaminan, olivosiminan sʉapich 
tanialaliajwa japot Diosliajwa, malis incienso xabejnikaliajwa Dios pejcarpa
baliajwa. 9 Xalaeyaxaelambej iaꞌ, pawʉli cornalina, kaes asewbej iaꞌ, xabich 
pachaempi, japi iaꞌ xatdeladuiliajwa efodxot, pectoralxotbej, puexa sacerdo
testatoꞌlan pejmatiafxot duiliajwa” —aech Moisés, toꞌa wʉton puexa israelitas 
toꞌa wʉt.

Moisés kitoꞌapox israelitas, xabich kijuspi, isliajwa puexa Dios toꞌapoxan 
Dios pejcarpabaliajwa 

(Éx 39.32‑43)
10 Moisés kaes jʉm-aech ampox puexa israelitasliajwa:
“Puexa xamal nejmach xabich kijulpi isliajwam, ¡xamal fʉlaeman, isliaj

wam puexa wajpaklon Dios toꞌapoxan! 11 Dios pejcarpaba isam wʉt, duiya
xaelam linobʉꞌan japacarpaba matakasliajwam. Isaxaelambej carpaba pej
ganchan, tawlafachanbej, malis acacianaeyan. Isaxaelambej nosnaechan, 
basan japitawlafachan pejbʉxfalliajwa. 12  Isaxaelam Dios pejbaúl, baúlfa
kaꞌbej, baúl pejxatdelanaeyanbej, fol wʉt xalaeliajwapi baúl. Isaxaelambej 
linobʉꞌ, japabʉꞌxotlap dutam wʉt diajnaxaelam pieza japoxbaúl esliajwam. 
13  Isaxaelambej mesa, japoxmesaxot owaliajwa pan Diosliajwa. Isaxaelambej 
japoxmesa pejxatdelanaeyan, folam wʉt xalaeliajwam. Isaxaelambej mesaxot 

xa-isaxaelampoxan. 14 Isaxaelambej candelabroxot itliakaliajwa, isaxaelambej 
jaxot xa-ispiliajwa. Isam wʉt candelabro isaxaelambej candelabro pejlámpa
ran, malis olivosiminan japilámparanliajwa. 15 Isaxaelambej altar jaxot bowa
liajwa incienso, altar pejxatdelanaeyanbej isaxaelam, fol wʉt xalaeliajwa. 
Isaxaelambej olivosiminan nabichaxaelpi Diosliajwa japa-olivosiminan joe
laliajwapi sacerdotes. Isaxaelambej incienso, xabich xabejchaempi. Baeya
xaelambej linobʉꞌ dusliajwam Dios pejcarpaba laleyaxxot. 16  Isaxaelambej 
altar choef bowaliajwa. Isaxaelambej broncetat jitthumba xamojlax altarxot. 
Isaxaelambej acacianaeyan, xatdelanaeyan, fol wʉt japox altar xalaeliajwa. 
Isaxaelambej puexa altarxot xa-isaxaelpoxan. Isaxaelambej broncetat, pinjiaf. 
¡Japoxtas pejbasebej isaxaelam broncetat! 17 Baeyaxaelambej linobʉꞌan Dios 
pejcarpabafʉlmaktxot xajajialaliajwa japalinobʉꞌantat. Isaxaelambej nosnae
chan, nosnaechan pejbasanbej. Linobʉꞌ baeyaxaelam duiliajwam Dios pejcar
pabafʉlmakt laleyaxxot. 18  Isaxaelambej estacaxan satxot matamatlaliajwa 
japacarpaba chiekal xabichkaliajwa. Fʉlmaktliajwabej japi estacaxan. Isa
xaelambej mʉa keꞌaliajwa estacaxanxot. 19 Athoeyaxaelambej naxoe Aarón 
bʉꞌlanabichliajwa, nabist wʉt Diosliajwa. Naxoe athoeyaxaelambej Aarón 
paxi bʉꞌlanabichliajwa, nabist wʉti Diosliajwa, japi sacerdotexoti” —aech 
Moisés kitoꞌa wʉton israelitas.

Israelitas xabich xalaesia xoti ofrenda 
Diosliajwa, xabich xalaenpox ofrenda

20-21 Do jawʉt, Moisés naksiyax bʉxtoet wʉt, puexa israelitas fʉlaechlisi pej
carpabachan poxade. Do jawʉx, puexa israelitas xabich nejchachaemil xoti 
xalaenlisi pejew Dios pej-ofrendaliajwa, japoxantat isliajwapi Dios pejcarpaba, 
japabaxot kawʉajnaliajwapi Dios. Xalaenbejpi kaes xabich weꞌppoxan japaba
liajwa, athoeliajwabej naxoe, kaes xabich pachaempi, japoxan sacerdotes naxoe
liajwa. 22  Do jawʉt, xabich poejiw, xabich wathoꞌbej, puexa japixot nejmach 
xalaenlisi, pajut pijaxtat xabich nejchachaemil xoti Diosliajwa. Xalaeni duwpo
xan naxoetat, anillo, malis argollan, naechoꞌxajoebej. Oromʉabej, wʉchajilpi, 
japi xalaeni. Nejmach xabich ommaenkpibej xalaeni, orotat isaspi. Kaenanʉla 
ofrenda xalaenlisi Diosliajwa, isaspi orotat, chajia diajkpoxan, Diosliajwa, Dios 
chaxdui liajwapoxan. 23  Xalaenbejpi yiafbʉꞌan, moradabʉꞌan, púrpurabʉꞌan 
pasoeibʉꞌan. Kaes asabʉꞌanbej, xabich pachaempi, linobʉꞌan, xalaeni. Xalaen
bejpi cabrala. Xalaenbejpi carnerobʉꞌan, joelasi pasoeimintat. Kaes pejme 
pachaembʉꞌan. 24 Xalaeni plata, bronce, Dios pej-ofrendanliajwa. Japoxan israe
litas xalaeni Moisés poxadin Dios pejcarpaba isliajwa. Asew israelitas, tawlafa
chanpi, acaciafachan, japatawlafachan xalaeni. Xabich puexa nejmach xalaeni 
puexa weweꞌpaxaespoxanliajwa, Dios pejcarpaba isaxael wʉti. 25 Wathoꞌ kijuspi 
baeliajwa ke-etat, japi wathoꞌbej xalaeni pejew, baeli, yiafbʉꞌan, moradobʉꞌan, 
púrpurabʉꞌan, pasoeibʉꞌanbej. Kaes asabʉꞌanbej, linobʉꞌan, xabich pachaem
bʉꞌan, japi wathoꞌlap xalaen japoxan. 26 Asew israelitaswathoꞌbej, xabich kijuspi 
hilomʉa isliajwa cabralatat, japi wathoꞌ japoxan is xabich nejchachaemlaxtat. 
27 Israelitas, paklochiwpi, xalaen iaꞌ, xabich chamiatan, iaꞌ, pawʉli cornalina. 
Kaes asa-iaꞌ, xabich chamiatanpi, xalaeni. Japi-iaꞌ efodje xapeꞌsliajwa, pecto
ral sʉapich, puexa sacerdotestatoꞌlan pejmatiafxot dusliajwa. 28  Xalaenbejpi 
perjumaminan, olivosiminanbej. Japa-olivosiminan lámparanliajwa Dios 

pejcarpabatu itliakaliajwa, Japa-olivosiminan taꞌchafanaliajwa, wʉlduw wʉti 
sacerdotes. Japaperjumaminan isliajwabej incienso, atʉaj xabej-okaliajwa.

29 Do jawʉt, puexa israelitas, poejiw, wathoꞌbej, xabich nejchachaemili 
kajachawaesliajwa isliajwa Dios toꞌaspox Moisésliajwa. Samata, xabich israe
litas xalaeni pejew, Dios pej-ofrendaliajwa.

Xabich kijuspi makanochpox isliajwa Dios pejcarpaba 
(Éx 31.1‑11)

30-32  Do jawʉx, Moisés jʉm-aech ampox israelitasliajwa: “¡Xan chiekal 
naeweꞌe! Dios makafit kaen Judá pamon, pawʉlpon Bezaleel. Japon Uri 
paxʉlan, Hur pamon. Bezaleel xabich matabijt, Dios pejEspíritu Santo xabich 
kajachawaech xoton. Samata, xabich kijuspon nejmach isliajwa orotat, pla
tatat, broncetatbej. 33  Bezaleel xabich kilachaemil, iaꞌ triawk wʉt, xabich 
pachaempotan. Chiekal kilachaemilbejpon, japa-iaꞌ duw wʉt jiw pejnaxoexot. 
Japon kijusbej nejmach isliajwa tawlafachantat. Xabich kijusbejpon isliajwa 
xabich chamia, jiw japoxan taen wʉt nejxasinkaliajwa. 34 Bezaleel kajacha
waechbej Dios xajʉpaliajwa chiekal itpaeliajwapon asew israelitas japon 
matabijtpoxan. Ja-aechlap-is pawʉlpon Aholiab. Japon Ahisamac paxʉlan, 
Dan pamon. 35 Samata, japi kolenje Dios pejEspíritu Santo pejkajachawaech
xot xabich nejmach kijuspon puexa isliajwa. Samata, xabich kijuspi tawla
fachantat nejmach isliajwa. Xajʉpbejpi pejnejchaxoelaxanxot faekaliajwa 
isliajwapoxan. Xabich kijusbejpi bael wʉt ael-isliajwa moradabʉꞌanxot, púr
purabʉꞌanxotbej, pasoeibʉꞌanxotbej, linobʉꞌan, xabich chamiabʉꞌanxotbej. 
Japibej xabich kijus baeyaxtat xabich chamia baeliajwa, jiw taen wʉt xabich 
nejxasinkaliajwa japoxan.

36 �1 Do, jawʉx, Bezaleel, Aholiab sʉapich, asew israelitas sʉapich, 
xabich kijuspi isliajwa chamia Dios pejEspíritu Santo pejkajachawae

saxtat. Puexa japilap chiekal matabijti isliajwa Dios pejcarpaba, me-ama Dios 
jʉm-aech ampox xan nakitoꞌa wʉt —aech Moisés israelitasliajwa.

Israelitas xabich xalaenpox ofrendan, isliajwapi Dios pejcarpaba
2  Do jawʉx, Moisés la Bezaleel, Aholiab sʉapich, japi fʉlaeliajwadin. Moisés 

jawʉt asew israelitas sʉapich, xajʉpi chamia isliajwa Dios pejkajachawae
saxtat. Japi chajia pajut chiekal jʉmduw japabichax kajachawaesliajwa. 3  Do 
jawʉt, Dios pejcarpaba isaxaeli notlisi ofrendan Moisésxot israelitas xalalae
napoxan, japoxantat tʉadusliajwa Dios pejcarpaba isax.

Do jawʉtbej, israelitas kofa-eli kaematkoisfʉl xalalaenapoxan ofrenda 
Dios pejcarpabaliajwa. 4-5  Do ja-aech wʉt, Dios pejcarpaba ispi, fʉlaechlisi 
Moisés poxade jʉmchiliajwapi ampox Moisésxot. Do jawʉt, paꞌa wʉt, jʉm-
aechi ampox Moisésxot: “Israelitas pajut pijaxtat xabich kaes jʉmch xalalaena 
ofrenda, kaes weꞌpa-elpoxan xanbichliajwa Dios toꞌapox nabichliajwan” —
aech nabisti, chapaei wʉti Moisésxot.

6  Do jawʉt, Moisés bichakal fʉlaech israelitas pejcarpabachan poxade. 
Jawʉt, pinjametat kifiaton israelitaspoejiw, wathoꞌbej, kaes xalae-elaliajwa 
ofrendan Dios pejcarpabaliajwa. 7 Xanbichliajwapoxan weꞌpa-el xot, japoxan 
namaeyaxaelxot.

Dios pejcarpaba isaspox 
(Éx 26.1‑37)

8 Kaes chiekal matabijtpi isliajwa chamia, japi jiw islisi Dios pejcarpaba. Dios 
pejcarpaba islisi diezbʉꞌantat, baesbʉꞌan, linomʉa jʉchmʉatat. Japabʉꞌanxot asa
bʉꞌan, moradabʉꞌan. Asabʉꞌan púrpurabʉꞌan. Asabʉꞌan pasoeibʉꞌan. Japabʉꞌan
xot ael-isas kolenje Dios pej-ángeles, pejbaꞌanpi. 9 Kaenanʉla japalinobʉꞌan, pak
chobʉꞌanpox doce metro y medio. Pinabʉꞌanpox dos metro. 10 Cinco linobʉꞌan 
nalia-athowpi pinabʉꞌ isliajwa. Jaki-aechbejpi asabʉꞌan cinco linobʉꞌanliajwa. 
11 Do jawʉx, matxoelapejbʉꞌ pamakaxot, japi duw moradamʉa xatathoekaliajwa. 
Do jawʉt, asabʉꞌ, wʉchakalpejbʉꞌ, jaki-aechbejpi. 12 Matxoelapejbʉꞌ pamakaxot, 
duwpi cincuenta cordónmʉa. Ma-is wʉchakalpejbʉꞌ pamakaxotbej, duwpi cin
cuenta cordónmʉa, matxoelapejbʉꞌ sʉapich, xawaekaliajwa chiekal najʉpaliajwa, 
wʉchakalpejbʉꞌ sʉapich. 13 Orotat isbejpi cincuenta gancho xawaekaliajwa, 
asabʉꞌ sʉapich. Do ja-aech wʉt, kaebʉꞌ islisi Dios pejcarpabaliajwa. 14 Bezaleel, 
pejjiw sʉapich, baelpi oncebʉꞌan cabralatat thʉch osliajwasik, linobʉꞌanmatwʉaj
tat. 15 Kaenanʉla cabralabʉꞌan pakchowbʉꞌanpox trece metro y medio. Pinabʉꞌpox 
dos metro. 16 Cinco cabralabʉꞌan nalia-athowpi kaebʉꞌ isliajwa. Nalia-athowbejpi 
seis cabralabʉꞌan, asabʉꞌ isliajwa. 17 Do jawʉx, matxoelacabralabʉꞌanxot, taxduka
pejbʉꞌmakamatdukaxxot, duwlisi cincuenta cordónmʉa xawaekaliajwa, wʉcha
kalpejbʉꞌ sʉapich. Jaki-aechbejpi wʉchakalcabrabʉꞌan, taxdukapejbʉꞌmakamat
dukaxxot. 18 Isbejpi cincuenta gancho broncetat, xatathoek wʉt kaebʉꞌ isliajwa, 
japacabralabʉꞌan osliajwasik Dios pejcarpaba matwʉajasik.

19 Dios pejcarpabaliajwa, Bezaleel, pejjiw sʉapich, is carnerobʉꞌan japa
bʉꞌanbej thʉch owaliajwasik. Japabʉꞌan joelas pasoeiminan. Kaes asabʉꞌan
bej isbejpi xabich chamiabʉꞌan. Japabʉꞌan kaes thʉch owaliajwasik Dios 
pejcarpabamatwʉajtat.

20 Do jawʉx, islisi acaciatawlafachan Dios pejcarpabaliajwa. Do jawʉt, taw
lafachan matnoch noefʉli. 21 Kaenanʉla tawlafachan pokchofachanpox cuatro 
metro y medio. Pinjiafpox, sesenta y cinco centímetro. 22  Puexa japatawlafa
chan Dios pejcarpabaliajwa, tawlamatduilaxanxot thaklaxaelam koletʉakje
liajwa, noeliajwa pejbasanwʉajanxot, japatawlafachan chiekal nalianoeliajwa. 
Puexa tawlafachan Dios pejcarpabaliajwa, japoxanlap ispi. 23  Japatablafa­
chanxot, veinte tawlafachan, xajajialaliajwa surlel. 24 Platatat cuarenta basan 
isbejpi, cuarenta tawlafachanbʉxfallel owaliajwa. Kaenanʉla tawlabʉxfalan
xot, jaxot kolebasanaxael. 25 Japatablafachanxotbej, veinte tawlafachan xaja
jialaliajwa Dios pejcarpaba nortelelliajwa. 26 Tawlafachan pejbasan, cuarenta 
basan, ispi platatat tawlafachan kaenanʉla kolebasanxot noeliajwa. 27 Dios 
pejcarpabata-ulel, oestelelliajwa, ispi seis tawlafachan. 28  Isbejpi koliafje kole
tʉaksoꞌt-pejtawlafachanliajwa. 29 Japatawlafachan, chiekal mox nows wʉt, 
naxbija nows. Mal-isox ja-aech athʉlel, satlel sʉapich. Kaenanʉla japatawla
xot athʉlelse duws oro-anillo, xatdelsat xatatoesliajwade. Jasoxtat ispi kole
tʉajsoꞌtliajwa chiekal mamnikaliajwa. 30 Samata, ocho tawlafachanpox Dios 
pejcarpabata-ulel pejtawlafachanliajwa. Isbejpi dieciseis basan platatat, kae
nanʉla japatawlafachanbʉxfallel kolebasan eliajwa.

31 Bezaleel, pejjiw sʉapich, isbejpi cinco acacianaeyan xatdelaliajwapo
tan japitawlafachan nortelelliajwa Dios pejcarpaba chiekal mamnikaliajwa. 

32  Isbejpi cinco acacianaeyan xatdelaliajwapotan asatawlafachan surlelliajwa 
Dios pejcarpabaliajwa chiekal mamnikaliajwa. Isbejpi cinco acacianaeyan 
xatdelaliajwapotan asatawlafachan oestelelpiliajwa Dios pejcarpabata-uxota
liajwa. 33 Xatdelsat, patupijt naman chiekal tawlafachanpatade. Xajoelde wʉt, 
we-enlel paꞌapot. 34 Do jawʉx, tawlafachan matxafafalisi orofachan. Isbejpi 
oro-argollan japa-oro-argollanwʉajan poxade xajoeliajwa acacianaeyan, mat
xafafasi orofachan.

35  Baelbejpi linobʉꞌ, linomʉa, tres colorestat jʉchmʉa. Kaecolor morado
mʉat. Asacolor púrpuramʉat. Asacolor pasoeimʉat. ¡Japalinobʉꞌ bael wʉti, 
kolenje Dios pej-ángel, ael-ispi, pabaꞌanpi, chiekal kilachaemili! 36 Do jawʉx, 
cuatro ganchan isaspi orotat, kaenanʉla duiliajwa cuatro acacianosnaechan-
oefanxot linobʉꞌ dusliajwa japaganchanxot. Linobʉꞌ dut wʉt, carpabatutat 
diajanlisi jaxot kolepieza nakolsliajwa. Kaepieza pawʉlaxael Lugar Santo. 
Asapieza pawʉlaxael Lugar Santísimo. Lugar Santísimo piezaxlel esaxaeli 
Dios pejbaúl. Japanosnaechan matxafafas orofachan. Japanosnaechan kae
nanʉla kaebasan, noeliajwa jaxot. Japabasan isas platatat.

37 Dios pejcarpaba laleyaxlel dusliajwa, baelisi linobʉꞌ. Japabʉꞌ bael wʉti, 
baeli, tres colorestat linomʉat, jʉchmʉatat. Kaecolor moradamʉat. Asaco
lor púrpuramʉat. Asacolor pasoeimʉat. ¡Japalinobʉꞌ bael wʉt, ael-is wʉti, 
chiekal kilachaemil. 38  Isbejpi cinco acacianosnaechan japalinobʉꞌ dusliajwa. 
Japa-acacianosnaechan kaes athʉxotse orofachan matxafafas. Anillosbej, 
jaxot duws, japibej matxafafas orofachan. Japanosnaechan kaenanʉla pej
gancho nosnaechan-oefxot, orotat isaspi, duw. Jofbejpi bronce cinco basan 
isliajwa, kaenanʉla cinco nosnaechan noeliajwa jaxot.

Bezaleel, pejjiw sʉapich, ispox Dios pejbaúl 
(Éx 25.10‑22)

37 �1 Do jawʉx, Bezaleel, pejjiw sʉapich, islisi Dios pejbaúl acaciatawla
fachantat. Japoxbaúl un metro diez centímetro pakchowpox. Pinfafa

pox sesenta y cinco centímetro. Sesenta y cinco centímetro athʉpox. 2  Japox, 
baúl, matxafafas orofachankola, patulel, tathoetlelbej. Japoxbaúlfʉletlelan 
duwpi orofaex. 3 Isbejpi cuatro oro-argollan Dios pejbaúlxot, pejbʉxfallel dui
liajwa, cuatro izquinanxot. Samata, kaenanʉla pakchowaxlel duwpi kole-
oro-argollan. 4 Isbejpi kolenaeyan acacianaetat xatdelsliajwa. Xatdelanaeyan 
matxafafas orofachan. 5 Do jawʉx, xatdelanaeyan xajoeldepi argollan poxade 
baúlxot, fol wʉt japox baúl xalaeliajwapi.

6 Isbejpi orokolatat Dios pejbaúlfafaliajwa. Pakchowaxpox un metro y diez 
centímetro. Pinfafapox sesenta y cinco centímetro. 7 Baúlfafamatdukaxxot, 
kolelelje, Dios pej-ángel, pabaꞌanpi, ael-ispi orotat, martillotat bijiat befli kaet 
pinjitat orotat. 8  Baúlfafa is wʉti kaet pinjitat, orotat, japot kaetat ael-isbejpi 
kolenje Dios pej-ángel, pabaꞌanpi. Baúlfafamatdukaxxot, kaefafalel, kaen Dios 
pej-ángel ael-ispi noch. Asafafalel, baúlfafamatdukaxxot, asan Dios pej-ángel, 
ael-isbejpi, nochpox. 9 Do ja-aech wʉt, kolenje Dios pej-ángel, ael-ispoxan, 
me-ama xutafoꞌa wʉt asa-aellel, ja-aechox. Ma-is asa-ael. Me-ama xutafo
ꞌin asa-aelleldin, ja-aechox. Pe japox kole-ángel ael-isaspox xutapela baúl
matwʉajlel. Japox koloeyax baꞌxachoeyax chanowspi baúlfafamatwʉajtat. 
Ja-aech wʉt, me-ama matakati pejbaꞌantat baúlfafa.

Bezaleel, pejjiw sʉapich, ispi mesa, japamesaxot israelitas owaliajwa pan 
Dios pej-ofrenda Dios pejcarpabaxot 

(Éx 25.23‑30)
10  Do jawʉt, Bezaleel isbejpon mesa tawlafachantat pawʉlpitat acacia. 

Japamesa xajajʉpon noventa centímetro pakchowaxpox. Cuarenta y cinco 
centímetro pinjiyaxpox. Sesenta y cinco centímetro athʉpox. 11 Pokla-oroko­
lafachantat matxafafapon japamesa. Japamesafʉletlelanbej duwpon orofaex, 
pawʉli ribete. 12  Isbejpon tawlafaex. Japatawlafaex siete centímetro pinjiaf
pox. Mesabʉxʉxot matamatalpon, japoxantat mesa chiekal chamamnika
liajwa. Japatablafaex nababʉaꞌanxot duwpon ribete, orotat isaspi. 13-14 Isbej
pon cuatr o o ro-argollan, japa-argollan cuatro mesathitanxot duwpon 
tawlafaexbʉxʉxot, japa-orgollawʉaj poxade xajoeliajwa xatdelanaeyan! 
Ja-aech wʉt, pachaemaxael japamesa xalaeliajwa, fol wʉti.

15 Xatdelanaeyanliajwa ispon acacianaetat. Do jawʉx, xatdelanaeyan mat
xafafapon orofachantat. 16  Isbejpon orokolatat mesaxot xa-isliajwapi. Japox 
jʉmchiyaxael platfachan, cucharones, tasfachan, pawʉli jarras, copafachan, 
ofrendamint xafol wʉt japacopafachanxot falaliajwa xafeliajwa wʉt. Japoxan 
owaxaeli. Eyaxaelbejpi mesamatwʉajtat.

Bezaleel ispox candelabro orotat Dios pejcarpabapijaxliajwa 
(Éx 25.31‑40)

17 Do jawʉt, Bezaleel isbejpon pokla-orokolatat candelabro. Is wʉt, martil
lotat bijiat befʉlon kaet, oro pinjitat. Candelabro pejbase ispon jʉwlasamata 
candelabro. Isbejpon candelabrotamat. Do jawʉxbej, ael-ispon almendra
talan. Japoxan ispon kaet, oro pinjitat. 18  Japox candelabro seis daltjepox. 
Kaelel tres daltjepox. Ma-is asalel tres daltje. 19 Kaenanʉla candelabroda
lanxot, jaxot tres almendratalan duws, ael-isaspi. 20 Japacandelabrotamaxot 
almendratalan duwpon, ael-isaspi. 21 Tres natathaknaxbʉxfalxot, nakoltxot 
candelabrotamatxot, jaxot ael-ispon nuthala-eltalt. 22  Candelabrodalanxot, 
almendratalan ael-is wʉton, bijiat befʉlon martillotat kaet oro, pinjittat. 23 Do 
jawʉx, ¡isbejpon siete lámparan! ¡Isbejpon orotat lámparan pejmechan xat
ʉsliajwapi, toejwaspi. Isbejpon orotat cha-aelplatillo mecha sekwaspi japap
latilloxot pelsliajwa! 24 Candelabro is wʉt, isbejpon candelabroxot xa-isaxael
poxan. Japoxan puexa ispon treinta y tres kilo orokolatat.

Altar ispox incienso bowaliajwa 
(Éx 30.1‑5)

25 Do jawʉx, Bezaleel ispon altar incienso bowaliajwa acaciatawlafachan
tat. Japox altar is wʉton, ispon cuadradotat. Cuarenta y cinco centímetro 
pakchowaxpox. Cuarenta y cinco centímetro pinjiyaxpox. Noventa centí
metro athʉpox. Altarmat-e is wʉton, cuatro tʉaksoꞌanxot, japamat-e ispon 
japi, tawlafachantat. 26  Do jawʉx, japox altarmatwʉaj matxafafapon oroko
lafachantat. Cuatrolelan altarxot, mat-ebej, matxafafapon orokolafachantat. 
Do jawʉtbej, duwpon orofaex altarlelanxot. Japa-orofaex pawʉl ribetes. 27 Do 
jawʉx, japa-orofaex pejbʉxfalxot, duwpon oro-argollan kaenanʉla pejtʉak
soꞌanxot japa-orgollanwʉaj poxade xajoeldepon xatdelsnaeyan. Ja-aech wʉt, 

pachaemaxael japox altar xalaeliajwa, fol wʉti. 28  Japaxatdelanaeyan ispon 
acacianaetat. Do jawʉx, japanaeyan matxafafapon orofachantat.

Bezaleel olivosimint isax kitoetpox, inciensobej 
(Éx 30.22‑38)

29 Do jawʉx, Bezaleel isbejpon olivosimin sacerdotes matchafalaliajwa. 
Isbejpon perjumaminkola. Me-ama perjumaminan ispi is wʉt, jaki-aechon, 
perjumaminan is wʉt.

Bezaleel ispox altar broncetat 
(Éx 27.1‑6)

38 �1 Bezaleel, pejjiw sʉapich, ispi altar acaciatawlafachantat choef 
bowaliajwa jaxot. Is wʉti japox altar, isipox cuadradotat. Palelan 

cuatrolelan dos metros y veintecinco centímetro pakchowaxpox. Japa-altar 
un metro veinticinco centímetro athʉpox. 2  Japi is cuatro mat-e noeliajwa 
altar pejcuatro izquinanxot. Mat-e is wʉti, ispi koew tawlafachantat. Japox 
altar matxafafapi broncefachantat. 3  Isbejpi broncetat xa-isliajwapi altarxot. 
Japi ispoxan ampoxanlape. Jitthumba tholaliajwapoxan, palaxanbej, tasfa
chan pinanʉlpibej. Isbejpi tenedores jitbʉaꞌan thiklapaliajwa. Isbejpi jitbʉa
ꞌan, itdelanpi, xalaeliajwa. 4  Isbejpi broncetat rejilla altarliajwa. Do jawʉt, 
etipot altartutat athʉxach dusliajwa. 5  Isbejpi cuatro bronce-argollan dui
liajwa rejilla pej-izquinanxot, argollawʉajan poxade xajoeliajwade acacianae
yan, japoxan takʉkaliajwa fol wʉt. 6 Do jawʉx, isbejpi acacianaeyan altarxot 
xatdelaliajwa. Japanaeyan matxafafas broncefachantat. 7 Do jawʉx, japa
naeyan xajoeldepi altar-argollanwʉajan poxade, kolelelje, altarlelan, chijia 
wʉt xalaeliajwa. Japi altar is wʉt, isipox, pawʉajantat, me-ama paboktat, 
acaciatawlafachantat.

Bezaleel ispox broncetas, xabich pinjiafpox, Dios pejcarpabapijaxliajwa 
(Éx 30.18)

8  Israelitaswathoꞌ, nabichaxaelpi Dios pejcarpaba laleyaxxot, japi pejcha
potan, isas broncetat. Japi wathoꞌ chaxduwpi pejchapotan Bezaleelxot, japon 
pejjiw sʉapich, isliajwa broncetas, xabich pinjiafpox, japox tas pejbaseliajwa, 
Dios pejcarpabaxotaliajwa.

Bezaleel ispox Dios pejcarpabafʉlmakt 
(Éx 27.9‑19)

9 Bezaleel, pejjiw sʉapich, is Dios pejcarpabafʉlmak. Surlel, japox bafʉl
makliajwa cuarenta y cinco metro xajajialaliajwa linobʉꞌantat, jʉchbʉꞌan. 
10  Do jawʉx, Bezaleel, nabistpi sʉapich, islisi veinte acacianosnaechan. 
Isbejpi veinte basan broncetat noeliajwa japanosnaechan japabasanxot. 
Isbejpi ganchan, argollanbej, linobʉꞌan duw wʉt xajoeliajwa. 11 Dios pej
carpabafʉlmakt nortelel linobʉꞌ, xabich pakchowbʉꞌpox. Japox pakcho
waxpox cuarenta y cinco metro. Veinte acacianosnaechan ispi japalinobʉꞌ 
xajajialaliajwa. Isbejpi veinte basan broncetat, japanosnaechan noeliajwa 
japabasanxot. Isbejpi plataganchan, plata-argollanbej, japalinobʉꞌ xata
thoekaliajwa, dusliajwa wʉt. 12  Isbejpi linobʉꞌ veintidós metro y medio 

occidentef ʉlmaklelliajwa xajajialaliajwa. Isbejpi diez acacianosnaechan 
bafʉlmakxot xajajialaliajwa. Isbejpi diez basan japanosnaechan noeliajwa. 
Isbejpi plataganchan, plata-argollanbej, japalinobʉꞌ xatathoekaliajwa, dus
liajwa wʉt. 13  Isbejpi linobʉꞌ veintidós metro y medio orientefʉlmaklel xaja
jialaliajwa. 14  Isbejpi siete metro linobʉꞌ Dios pejcarpabafʉlmaklaleyaxlel 
xajajialaliajwa. Isbejpi tres acacianosnaechan. Isbejpi tres basan japanosnae
chan noeliajwa japabasanxot. 15  Isbejpi siete metros linobʉꞌ Dios pejcarpa
bafʉlmakt ta-ulel xajajialaliajwa. Isbejpi tres acacianosnaechan, malis tres 
basan. 16  Puexa linobʉꞌan Dios pejcarpabafʉlmakt xajajialaliajwa chiekal 
baelsbʉꞌan linomʉatat, jʉchmʉatat. 17 Japi basan nosnaechan noeliajwa isaspi 
broncetat. Isbejpi ganchan, malis argollan, platatat, japanosnaechanliajwa. 
Puexa japanosnaechan, athʉlelse, xafafas platafachan. Puexa japi nosnae
chanfʉlmakliajwa duws plata-argollan.

18  Cortina, Dios pejcarpabafʉlmakt laleyaxxotliajwa, japabʉꞌ color mora
dabʉꞌ, malis pasoeibʉꞌ, xabich chimiabʉꞌ, chiekal jʉchbʉꞌ. Japabʉꞌ baels wʉt, 
chiekal kilachaemlas. Japabʉꞌ pakchowaxpox, nueve metropox. Dos metro 
veinticinco centímetro athʉpox. Japacortina athʉpox chiekal najʉp asacor
tinabʉꞌan sʉapich, Dios pejcarpabafʉlmakt pejcortinabʉꞌan. 19 Japox corti­
nabʉꞌ, Dios pejcarpabafʉlmakt laleyaxxotliajwa cuatro nosnaechanpox. Kae
nanʉla japanosnaechan nows pejbasanxot, isaspi broncetat. Japanosnaechan 
pejganchan, anillosbej, isaspi platatat. Japanosnaechan athʉlelse matxafafas 
platafachan. 20 Puexa estacaxan Dios pejcarpabaxotliajwa, bafʉlmaktxotliaj
wabej, isaspi broncetat.

Levitas pamojiw cuenta lelpox nejmach-anael puexa 
xadaeptpoxanliajwa, is wʉti Dios pejcarpaba

21 Moisés toꞌa sacerdote Aarón paxʉlan, pawʉlpon Itamar, japon kajacha
waesliajwa levitas pamojiw, cuenta lel wʉti, chiekal matabijsliajwa massʉa
pich xadaepti nejmach-anael xanbist wʉti, is wʉti Dios pejcarpaba.

22  Bezaleel, pax pawʉl Uri. Uri pam pawʉl Hur. Japon Hur, Judá pamon. 
Bezaleel puexa chiekal is, me-ama Dios jʉm-aech Moisésxot japoxan isaxan 
kitoꞌaliajwapon. 23 Aholiab kajachawaet Bezaleel, japoxan is wʉt. Aholiab pax 
pawʉl Ahisamac. Japon Ahisamac Dan pamojiwmʉtpijin.

24  Puexa oro xa-is wʉti xadaeptpoxan, is wʉti Dios pejcarpaba, japi oro 
xalaenspi Dios pej-ofrendaliajwa. Japi oro xadaeptpoxan chiekal xajʉch wʉti, 
dewnikpox nakolt novecientos sesenta y cinco kilos y treinta gramos.

25 Censo is wʉt, plata kinot wʉti nakae-israelitas, japi plata chiekal xajʉt 
wʉti, nakolt tres mil trescientos diecinueve kilos y quinientos veinticinco 
gramos. 26  Puexa, kaes veinte waechanpi, censoxot wʉllels, seiscientos tres 
mil quinientos cincuenta poejiw nakolt israelitas. Kaenanʉla japi poejiw 
chaxduw cinco gramos y medio plata. 27 Do jawʉt, tres mil trescientos kilos 
plata jofapi isliajwa basan Dios pejcarpabafʉlmakt xajajialaliajwa, linobʉꞌtat 
diajnaliajwabej batu. Puexa japiplatafachantat ispi cien basan. Kaenanʉla 
basan dewnik treinta y tres kilos. 28  Puexa japaplatafachan, israelitas owapo
xan. Japi platafachantat Bezaleel, japon sʉapich nabisti, ispi ganchan acacia
nosnaechanliajwa. Platafachantat nosnaechantaꞌtat matxafafabejpi. Japapla
tafachantat isbejpi anillos nosnaechanxot duiliajwa.

29 Israelitas bronce owa wʉt Dios pej-ofrendaliajwa, puexa japi bronce xajʉt 
wʉt, dewnik dos mil trescientos treinta y seis kilos y cuatrocientos gramos. 
30 Broncetatbej ispi nosnaechan pejbasan Dios pejcarpaba laleyaxxotliajwa. 
Japitatbronce isbejpi altar bowaliajwa choef. Broncetatbej ispi rejilla. Puexa 
xa-isaxaelpoxan altarxot ispi broncetat. 31 Japitatbronce isbejpi basan, esta
caxanbej Dios pejcarpabafʉlmaktliajwa. Isbejpi broncetat basan nosnaechan 
noeliajwa Dios pejcarpabafʉlmakt-laleyaxxotliajwa.

Sacerdotes pejnaxoe isaspoxan 
(Éx 28.1‑43)

39 �1 Sacerdotes pejnaxoe chiekal baels, sacerdotes nabist wʉt Dios pej
carpabaxot bʉꞌlanabichliajwa. Japi naxoe isas color moradabʉꞌantat, 

púrpurabʉꞌantatbej, pasoeibʉꞌantatbej. Ma-isi ja-aech, is wʉt ponan, Aarón 
pejew, japon naxoeliajwa, me-ama Dios toꞌas Moisés. Do jawʉxbej, Moisés 
toꞌa israelitas.

2  Efod isliajwa wʉt, isipox moradabʉꞌtat, púrpurabʉꞌ sʉapich, malis 
pasoeibʉꞌ, linomʉatat chiekal jʉchmʉatat, oromʉatbej. 3  Japoxlap oromʉat 
is wʉti, matxoela martillotat chiekal paꞌapi orofachan jukaliajwa. Do jawʉx, 
tasiaplap, orofachan, paꞌaspi, me-ama hilomʉa wʉt, jakichiliajwa. Do jawʉx
bej, japa-oromʉa sʉapich chiekal bael moradabʉꞌ sʉapich, púrpurabʉꞌ 
sʉapich, malis pasoeibʉꞌ. 4 Efod kolebʉꞌjexaelpox wʉajnalel, matwʉajlelbej. 
Japox efod kolebʉꞌjepox, matthowspox takaxot. 5  Cinturónmʉat, fatkakʉs
liajwapox isas moradabʉꞌtat, púrpurabʉꞌ sʉapich, malis pasoeibʉꞌ, oromʉa 
sʉapich, linomʉa chiekal jʉchpi sʉapichbej. Japoxbej ispi me-ama Dios jʉm-
aech Moisésxot.

6 Cornalina-iaꞌxot paxi pejwʉlan leli. Me-ama sello isliajwa wʉt, jaki-aechi
pox. Do jawʉtbej, kole-oromonturaxot kaenanʉla iaꞌ duwpon monturaxot 
dusliajwa. 7 Do jawʉt, Bezaleel, japon sʉapich nabisti, cornalina-iaꞌ duwpi, 
kaenanʉla efodtakaxot. Israel paxi pejwʉlan japacornalina-iaꞌxot Israel 
paxi pejwʉlan leli. Japox ja-aechi Dios nejkiowa-elaliajwa pejjiw israelitas. 
Me-ama Dios jʉm-aech Moisésxot chapaeliajwapon israelitas japoxan isliajwa.

8  Pectoralbʉꞌ dusliajwapox mattiaftxot, xabich chiekal kilachaemili, pec
toralbʉꞌxot bael wʉt. Me-ama efod bael wʉt, jaki-aechipox. Japox ispi mora
dabʉꞌtat, púrpurabʉꞌ sʉapich, malis pasoeibʉꞌ, linomʉatat, chiekal jʉch
mʉatat, oromʉatatbej. 9 Pectoralbʉꞌ athow wʉti, truktibʉꞌ daꞌnikaliajwa. 
Pectoralbʉꞌ ispi cuadradotat. Cuatrolelan veinte cuatro centímetro. 10 Pecto­
ralxot doce iaꞌ duwpi, xabich pachaempi. Japi iaꞌ xabich ommaenkpi. Cuatro 
hijilerasxot duwpi. Matxoelahileraxot duti iaꞌt, pawʉlpot rubí. Jaxot dutbejpi 
asat iaꞌt, pawʉlpot crisólito. Jaxot dutbejpi asat iaꞌt, pawʉlpot esmeralda. 
11 Segundohileraxot duti iaꞌt, pawʉlpot granate. Jaxot dutbejpi asat iaꞌt, pawʉl
pot zafiro. Jaxot dutbejpi asat iaꞌt, pawʉlpot jade. 12  Tercerohileraxot duti iaꞌt, 
pawʉlpot jacinto. Jaxot dutbejpi asat iaꞌt, pawʉlpot ágata. Jaxot dutbejpi asat 
iaꞌt, pawʉlpot amatista. 13 Cuartohileraxot duti iaꞌt, pawʉlpot topacio. Jaxot 
dutbejpi asat iaꞌt, pawʉlpot cornalina. Jaxot dutbejpi asat iaꞌt, pawʉlpot jaspe. 
Japi iaꞌ duwpi oromonturasxot, pectoralxotbej. 14 Puexa japi iaꞌ, doce iaꞌ. Kae
nanʉla japi iaꞌxot leli Israel paxʉlan pejwʉl. Me-ama argollanxot lel wʉt sello 
isliajwa, jaki-aechi lel wʉt pawʉlan, docemʉtanpijiw israelitas pejwʉlan.

15  Pectoralxot duiliajwa ispi orocadenamʉa chiekal orokolatat, me-ama 
cordónmʉa, jʉchpi wʉt, jaki-aechi. 16  Isbejpi kole-oromontura, kole-oro-
argollabej. Kae-oro-argolla duti pectoral pej-izquinaxot, athʉlelse. Asa-oro-
argollabej duti asa-izquinaxot athʉlelse pectoralxot. 17 Do jawʉt, kole-oro
cadena mʉat xajoeldepi argollawʉaj poxade, matdukaxxot kaelel chiekal 
duilaliajwa. 18  Do jawʉtbej, oromontura-efodxot takalel kaelel duti kaenan
ʉla oro-cadenamʉatmatdukaxxot. 19 Do jawʉtbej, ispi kole-oro-argolla. Kae-
oro-argolla duti dach pej-izquinaxot. Asa-oro-argollabej duti asa-izquinaxot 
dachxot. Efodbabʉꞌlel japoxan nama sacerotes pijax, naxoelax sʉapich. 20 Do 
kaes isbejpi kole-oro-argolla duiliajwa mathiafxot, mox efodtakaxot, athʉ
lelse efod pejcinturónmʉatxot. 21 Do jawʉx, pathoeimʉatat keꞌtlisi pecto
ral pej-argolla efod pejdachlel pej-argollaxot. Jasoxtat, pectoral dutlisipox 
efodxot.

22  Puexa efod pejcapa, sacerdote thʉch naxoeliajwapox, japoxlap chiekal 
ispi moradabʉꞌtat, baesbʉꞌtat. 23 Japox, capa, patutat wʉajduchpox. Japawʉaj
xot jʉmbʉꞌtruk wʉt, jʉmbʉꞌathoeyax xamasajiatipox. Me-ama cuerochaleco 
pejwʉajan is wʉt, jaki-aechipox thialfalasamata. 24 Capa pejmakaxot xabich 
nejmach ael-is wʉt duwpi, japacapa chiekal chajulaliajwa. Japox, capa, pej
makaxot ael-ispi granadabaech moradabʉꞌxot, púrpurabʉꞌxotbej, pasoeibʉꞌ
xotbej, linohilomʉa chiekal jʉchmʉatat. 25 Isbejpi cha-aelcampanitas oroko
latat duiliajwa, granadabaech sʉapich, japox capa-makamatdukaxxot xabich 
chamoeyaxliajwapox, duiyax xamasajiatipox. 26 Sacerdote bʉꞌlanabichliajwa 
capamakaxot duch kaecampanita. Duchbej granadanaebaest ael-isaspox. 
Ja-aechi japoxan duiyax, xamasajiat wʉti. Japox xabich chamoeyax, me-ama 
Dios jʉm-aech Moisésxot japox isax chaxpaeliajwapon israeltas japoxan 
isliajwa.

27 Túnicas, baelspi linomʉatat, jʉchmʉatat, Aarónliajwa, Aarón paxiliajwa
bej. Puexa japi túnica, kaen aton baelpoxan. 28  Japon atonlap bael linomʉa, 
jʉchmʉatat, turbantebej, malis tʉaxajoelaxan. 29 Japonlap bael linomʉa, 
jʉchmʉatat, cinturónmʉatliajwa. Baelpon chiekal, moradamʉatat, púrpura
mʉa sʉapich, malis pasoeimʉa. Japon bael wʉt, chiekal kilachaemil, me-ama 
Dios jʉm-aech, Moisésxot.

30 Isbejpi placa orokolatat. Japox placaxot lelsox, me-ama sello lels wʉt, 
jaki-aechipox. Japi lelpox jʉm-aech ampox: ‘Ampon aton, nabistpon Dios
liajwa’ —aechox. 31 Do jawʉx, cordónmʉatat, moradamʉa sʉapich, ketlisipox 
dusliajwa placa turbantexot, me-ama Dios jʉm-aech, Moisésxot.

Israelitas toetpox Dios pejcarpaba isax 
(Éx 35.10‑19)

32  Israelitas toetlisi Dios pejcarpaba isax. Puexa chiekal islisi Dios pejcar
paba, me-ama Dios jʉm-aech Moisésxot. 33 Do jawʉx, puexa israelitas xalaen
lisi Moisés poxadin Dios pejcarpabaxot xa-isaxaelpoxan. Japi ispoxan Dios 
pejcarpabaliajwa ampoxanlape: Pejganchan, pejtawlafachan, pejxatdelanae
yan, pejnosnaechan, malis pejbasan. 34 Xalaenbejpi carnerobʉꞌan owaliajwa 
Dios pejcarpabamatwʉajtat, joelasbʉꞌan pasoeiminan, asabʉꞌanbej chiekal 
chimiabʉꞌanpi owaliajwa Dios pejcarpabamatwʉajtat, pabʉꞌan chawʉajnaxat-
elaliajwa Dios pejbaúlxot. 35  Xalaenbejpi Dios pijax baúl, pejxatdelanaeyan 

sʉapich, fol wʉt xalaeliajwa Dios pijax baúl, baúlfafa sʉapich. 36 Xalaenbejpi 
mesa, mesaxot xa-isliajwapi, panbej owaliajwa mesamatwʉajtat Dios pej-
ofrendaliajwa. 37 Xalaenbejpi candelabro, isaspox orokolatat, candelabropi
jaxan, lámparanbej. Xalaenbejpi candelabroxot xa-isliajwapoxan, olivosimi
nanbej lámparanxot fallaliajwa, tamduw wʉt itliakaliajwa. 38  Xalaenbejpi 
altar, orofachantat matxafafaspox, olivosiminanbej Dios pejcarpabaxot nabi
chaxaelpi japi joelaliajwas, malis incienso, xabich xabejchaempi bowaliajwa, 
Dios pejcarpabatuxot xabejnikaliajwa, linobʉꞌbej duiliajwa Dios pejcarpaba 
laleyaxxot. 39 Xalaenbejpi altar, broncefachantat matxafafaspox, pejregilla 
sʉapich, isaspox broncetat. Xalaenbejpi japox altar pejxatdelanaeyan sʉapich, 
puexa xa-isliajwapoxan altarxot. Xalaenbejpi broncetas, pinjiaf, japox tas 
pejbase sʉapich. 40 Xalaenbejpi linobʉꞌan Dios pejcarpabafʉlmaktxot xaja
jialaliajwa, japabʉꞌan pejnosnaechan sʉapich, japinosnaechan kaenanʉla 
pejbasan. Xalaenbejpi linobʉꞌ dusliajwa Dios pejcarpabafʉlmakt laleyaxxot, 
mʉabej, Dios pejcarpabafʉlmakt pej-estacan sʉapich, Dios pejcarpabaxot 
xa-ispiliajwapi. 41 Xalaenbejpi sacerdotes pejnaxoe, japoxan chiekal baelspo
xan, bʉꞌlanabichliajwa tajcarpabaxot. Japoxan naxoeyaxan sacerdote Aarón
liajwa chiekal kilachaemlaspox, Aarón paxiliajwabej, japi sacerdotexot.

42  Israelitas puexa chiekal is, me-ama Dios jʉm-aech Moisésxot chaxpaeliaj
wapon israelitas japoxan isliajwa. 43  Do jawʉt, Moisés chiekal pajut taen wʉt 
israelitas chiekal puexa ispoxan, jawʉt Moisés kawʉajan Dios israelitasliajwa, 
japi kajachawaesliajwas Dios.

Israelitas kitoetpox Dios pejcarpaba isax

40 �1 Do jawʉt, Dios jʉm-aech ampox Moisésxot: 2  “Matxoelamatkoi wʉt, 
chiekal matxoelajuim wʉt, jawʉt, ¡xamal thilsaxaelam isliajwam taj

carpaba! 3 Do jawʉt, tajcarpaba isax kitoeti wʉti, tajbaúl matxoela esaxaeli 
tajcarpabatuxot. Tajbaúl esaxaelxot, asabʉꞌ, linobʉꞌ, dusax chaxpaeyaxaelam 
chawʉajnaxat-elaliajwa tajbaúl. 4 ¡Tajcarpabatuxotlap mesanosax chaxpae
yaxaelam, candelabro sʉapich! ¡Chaxpaeyaxaelampi chiekal puexa chaems
liajwa mesaxotaxaelpi! ¡Eyaxaelambej lámparan candelabroxot! 5  Linobʉꞌ 
wʉajnalellap altar nosaxaelam bowaliajwa incenso. Do jawʉx, dusaxaeli 
linobʉꞌ tajcarpaba laleyaxxot. 6  Do jawʉxbej, altar nosaxaeli choef bowa
liajwa tajcarpaba laleyaxxot. 7 ¡Do jawʉx, tajcarpabaxot, altarxotbej, japox 
koloeyaxtuxot, broncetas, pinjiaf ispox, esaxaelam pejbasexot! ¡Do jawʉt, 
min wʉlʉsaxaeli! 8 Do jawʉxbej, tajcarpabafʉlmakt xajajialaxaeli. Jawʉt, dui
yaxaeli linobʉꞌ tajcarpafʉlmakt laleyaxxot.

9 “(Do jawʉtbej, ¡chafisaxaelam olivosimint matwʉajchafalaliajwam tajcar
paba, puexa japacarpaba-tutatpoxanbej! Japox isam wʉt olivosimintat, puexa 
japoxan xabich pachaemaxael xanliajwa. 10 Chafanaxaelambej olivosimintat 
altar, choef chabowaxaelxot, altarxot puexa xa-isxaelpoxanbej. Japox isam 
wʉt, japox altar xabich pachaemaxael taj-altarliajwa. 11 Chafanaxaelambej 
olivosimintat bronce-tas, pinjiyax tas, japoxtas pejbasebej. Japox isam wʉt, 
xabich pachaemaxael puexa japoxan xanliajwa.

12  Do jawʉx, xam najut Moisés ¡bʉflaeyaxaelam Aarón, Aarón paxibej, taj
carpaba poxadin! ¡Tajcarpaba laleyaxxot jaxot Aarón, paxi sʉapich, nawaeya
xael japamin itpaeliajwa japi xabich pachaempox tajwʉajnalel! 13 Do jawʉx, 

Aarón naxoelaxael sacerdote pijax, chamoeyaxpox. Do jawʉxbej, ¡olivosi
mintat taꞌchafanaxaelam Aarón japon tajsacerdoteliajwa! 14  Do jawʉxbej, 
moxaxaelam Aarón paxixot xaxoeliajwam túnicas. 15 ¡Malap-is Aarón paxi 
taꞌchafanaxaelam olivosimin! Me-ama Aarón taꞌchafanam wʉt, ¡jakichiya
xaelam, japibej tajsacerdotesliajwa! Xam japox isam wʉt, japi paxibej, japi 
pamojiwbej, asamatkoi, sacerdoteliajwa pomatkoicha —aech Dios Moisésxot.

16 Do jawʉx, Moisés, pejjiw sʉapich, puexa islisi, me-ama Dios kitoꞌas. 17 Kole­
waechanlisox israelitas chijiapox Egipto tʉajnʉxot, matxoelamatkoi wʉt, mat
xoelajuim wʉt, jawʉt, israelitas kitoet Dios pejcarpaba ispox. 18 Moisés, pejjiw 
sʉapich, kitoet Dios pejcarpaba ispox. Japox isliajwa wʉt, basan iapi. Do jawʉt
bej, tawlafachan noefʉli. Xatdelanaeyan japatawlafachan pej-argollawʉajan 
poxade xajoeipi. Nosnaechanbej noefʉli pejbasanxot. 19 Xabichalisi carpabʉꞌan 
Dios pejcarpabamatwʉajliajwa. Do jawʉx, thʉch owabejpi asabʉꞌan, me-ama 
Dios jʉm-aech Moisésxot japox isax chaxpaeliajwapon israelitas.

20-21 Do jawʉx, Moisés (xalaen) iaꞌfachan ((xalaen)) owaliajwa Dios pejbaúl
tutat. Do jawʉxbej, kolexatdelanaeyan xajoeipi Dios pejbaúl pej-argollawʉa
jan poxade. Do jawʉx, baúlfafa oꞌklisi. Do jawʉxbej, xalaechipox esliajwa 
Dios pejcarpabatutat. Jaxot xat-eli linobʉꞌ Dios pejbaúl etxot, me-ama Dios 
jʉm-aech Moisésxot japox isliajwa israelitas.

22  Do jawʉx, linobʉ pejtathoetlel Dios pejcarpabapiezaxot, pawʉlxot Lugar 
Santo, japapiezatutat mesa noti, nortelel. 23  Do jawʉt, japamesamatwʉajtat 
pan owalisi Dios pej-ofrendaliajwa, me-ama Dios jʉm-aech Moisésxot, japox 
isliajwa((pi)).

24 Do jawʉx, Dios pejcarpabapiezaxot, candelabrobej chanoti, surlel, mesa
wʉajnalel. 25 Tamduwpi lámparan Dioswʉajnalel, me-ama Dios toꞌaspi japox 
isliajwa.

26 Do jawʉx, Lugar Santoxot, linobʉꞌ dutxot wʉajnalel, noti altar, Japox altar 
isaspox orotat bowaliajwa incenso. 27 Do jawʉt, japox altarmatwʉajtat bowalisi 
incenso, xabich xabejnikpi, me-ama Dios jʉm-aech Moisésxot japox isliajwa.

28 Do jawʉx, Moisés dut(lison) linobʉꞌ Dios pejcarpaba laleyaxxot. 29 Do jawʉt
bej, noti altar choef bowaliajwapox Dios pejcarpaba wʉajnalel. Choef bowan 
papijin altarxot bowaliajwapon choef. Japonlap bowaxael trigo, cebada, japoxan 
Dios pej-ofrendaliajwa, me-ama Dios jʉm-aech Moisésxot japox isliajwa.

30  Do jawʉxbej, Dios pejcarpabaxot, altarxotbej, japox koloeyaxtutat, 
bronce-tas, xabich pinjiyaxpox, etpon pejbasetat. Jawʉtbej, min powapon 
wʉlʉsliajwa japox tas pinjiyax jaxot kikakiasliajwa sacerdotes. 31 Japox­
bronce-tasxot minpowa Moisés, Aarón sʉapich, Aarón paxibej, japi kika
kiasliajwa, tʉakan kiasliajwabeji. 32  Dios pejcarpaba leliajwa wʉt, altarxot 
moxaliajwa wʉtbej, japi majt chiekal kikakiasaxael. Tʉakan kiasaxaelbejpi, 
me-ama Dios jʉm-aech Moisésxot japox isliajwa.

33  Dios pejcarpaba toesliajwa wʉt, Moisés, israelitas sʉapich, carpabafʉl
makt xamasajiaꞌapi. Linobʉꞌan duw wʉt Dios pejcarpabafʉlmakt laleyaxxot. 
Jasoxtat, Moisés, israelitas sʉapich, toeti Dios pejcarpabafʉlmakt ispox.

Itloejen dukpox Dios pejcarpabamatwʉajtat
34-35 Do jawʉt, Moisés, israelitas sʉapich, toet wʉti Dios pejcarpabafʉlmakt 

ispox, jawʉt itloejen fʉloek Dios pejcarpaba matwʉajasik. Jawʉtbej, Dios 

pej-itliakax masoxtat xabich itliak carpabatuxot. Samata, Moisés leyaxil Dios 
pejcarpabaxot.

36  Do jawʉx, itloejen athʉ jul wʉt Dios pejcarpabaxot, israelitas jol pej
carpabʉꞌan itloejen athʉ matxoela dukafʉl wʉt, israelitasbej fʉlaeliajwa 
itloejen dukafʉl poxade. 37 Itloejen athʉ jula-el wʉt, israelitasbej chiekal 
kaweta. Israelitas wʉajnawet, itloejen athʉ jul wʉt, japibej pejme fʉlae
liajwa. 38  Pomatkoicha, matkoi wʉt, itloejen jiduk Dios pejcarpabamatwʉaj
tat. Madoi wʉt, japox itloejen ji-itliakpox Dios pejcarpabamatwʉajtat. Ja-aech 
wʉt, puexa israelitas chiekal taenpi, itloejen itliak wʉt madoi. Ja-aech japox 
itloejen, Moisés bʉꞌnanʉamt wʉt(on) israelitas pajilaxxot. 

Ampilap Jesucristo pejwʉajnapijiw 
(Lc 3.23‑38)

1 �1 Xan, Mateo, amxot lelaxaelen Jesucristo pejwʉajnapijiw pejwʉlan. 
Jesucristo David pamon. Davidbej Abraham pamon.

2  Abraham paxʉlan pawʉl Isaac. Isaac paxʉlan pawʉl Jacob. Jacob xabich 
paxipon. Kaen pawʉl Judá.

3  Judá paxi. Kaen pawʉl Fares. Asan pawʉl Zara. Japi pen pawʉl Tamar. 
Fares paxʉlan pawʉl Esrom. Esrom paxʉlan pawʉl Aram.

4  Aram paxʉlan pawʉl Aminadab. Aminadab paxʉlan pawʉl Naasón. 
Naasón paxʉlan pawʉl Salmón.

5  Salmón paxʉlan pawʉl Booz. Booz pen pawʉl Rahab. Booz paxʉlan 
pawʉl Obed. Obed pen pawʉl Rut. Obed paxʉlan pawʉl Isaí.

6 Isaí paxʉlan pawʉl David. Japon David, reypon Israel tʉajnʉpijiwliajwa. 
Rey David paxʉlan pawʉl Salomón. Japon pen pawʉl Betsabé. Japow majt 
Urías pijow.

7 Salomón paxʉlan pawʉl Roboam. Roboam paxʉlan pawʉl Abías. Abías 
paxʉlan pawʉl Asa.

8  Asa paxʉlan pawʉl Josafat. Josafat paxʉlan pawʉl Joram. Joram paxʉlan 
pawʉl Uzías.

9 Uzías paxʉlan pawʉl Jotam. Jotam paxʉlan pawʉl Acaz. Acaz paxʉlan 
pawʉl Ezequías.

10 Ezequías paxʉlan pawʉl Manasés. Manasés paxʉlan pawʉl Amón. Amón 
paxʉlan pawʉl Josías.

11 Josías paxi. Kaen pawʉl Jeconías. Japamatkoiyan judíos bʉꞌfos esclavos
liajwa Babilonia paklowax poxade, jaxotde malech tanbichliajwapi Babilonia 
paklowaxpijiwliajwa.

12  Do baxael, judíos kofas wʉt, japi nawia pejtʉajnʉ poxadin. Do jawʉt, 
Jeconías paxʉlanpon. Japon pawʉl Salatiel. Salatiel paxʉlan pawʉl Zorobabel.

13  Zorobabel paxʉlan pawʉl Abiud. Abiud paxʉlan pawʉl Eliaquim. Elia
quim paxʉlan pawʉl Azor.

14 Azor paxʉlan pawʉl Sadoc. Sadoc paxʉlan pawʉl Aquim. Aquim paxʉlan 
pawʉl Eliud.

15  Eliud paxʉlan pawʉl Eleazar. Eleazar paxʉlan pawʉl Matán. Matán 
paxʉlan pawʉl Jacob.

Mateo lelpox Jesucristo 
pejwʉajan

 



16  Jacob paxʉlan pawʉl José. José pijow pawʉl María. Japow Jesús pen. 
Jesúslap Cristo, Dios toꞌaspon jiw bʉꞌweliajwa.

17 David pamjiwkolapikal, Abraham sʉapich, puexa japi catorce. Do baxael, 
judíos bʉꞌfos wʉt esclavosliajwa Babilonia paklowax poxade, japibej catorce 
matxajʉs wʉt, David sʉapich, pamjiwkolakal. Do baxael, Cristo nalaelt wʉt 
Judea tʉajnʉxot, japonbej catorce pamjiwkolakal, Babilonia paklowaxxot 
nawenpi sʉapich.

Jesucristo nalaeltpox 
(Lc 2.1‑7)

18  Jesucristo nalaelt wʉt, ma-aech. Jesucristo penaxaelpow, japow pawʉl 
María. José jʉmdut, asamatkoi japow fisliajwapon. Pe José japow bʉꞌmoejs-el 
wʉtfʉk, japow moejow Espíritu Santo pejpamamaxtat. 19  José chiekal 
pachaempon. Japonliajwa wepachaema-esal tasalaliajwapon japow jiw pej
wʉajnalel, masoxtat moejow xotow. Samata, José nejchaxoel kofsliajwapon 
María. 20-21 José japox nejchaxoelafʉl wʉt, Dios pej-ángel jʉmtispon, xamoejt 
wʉt: “José, David pamon, ¡nabej nejchaxoeleꞌ María fis-elaliajwam nijow
liajwa! María paxʉlch faenaxael. Japon nalaelsaxael Espíritu Santo pejpama
maxtat. Japon asamatkoi jiw bʉꞌweyaxael. Samata, ¡wʉlduim Jesúswʉltat!” 
—tis José Dios pej-ángel, xamoejt wʉton.

22  Puexa japoxan ja-aechlisox, me-ama Dios pejprofeta chajia jʉm-aech:
	 23	“Kaeow pawis, chinax poi bʉꞌmoejs-esalpow, masoxtat moejowaxael. 

Japow paxʉlchaxael wʉt, poiyaxael. Pawʉlaxaelon Emanuel” —aech 
Dios pejprofeta. (Japawʉl jʉmchiliajwa: “Dios xatisxot” —chiliajwa.)

24  José nathikt wʉt, fitlison María pijowliajwa, me-ama Dios pej-ángel 
jʉmtispon, xamoejt wʉt. 25  José bʉꞌmoejs-el María, japow moejow xot. 
María paxʉlan nalaelt wʉt, José wʉlduw paxʉlan Jesúswʉltat. Jʉm-aechon: 
“Pawʉlaxaelon Jesús” —aech José.

Ithaej matabijs patpox juimt julanlelsan

2 �1 Jesús nalaelt Belén paklowaxtat, Judea tʉajnʉxot. Japamatkoiyan 
Herodes reypon Judea tʉajnʉxot. Japamatkoiyan wʉt, ithaej matabijs 

pat juimt julanlelsan Jerusalén paklowaxxot. 2  Pat wʉti, wʉajnachaemt wʉt, 
jʉm-aechi:

—¿Amxotkat nalaelt judíos pejrey? Xanal taenx ithaejt, yamxʉch pijan, 
julan wʉt juimt julanlelsan. Samata, xanal fʉlaenx itpaeliajwan sitaeyax 
japoch yamxʉch —aech ithaej matabijs.

3 Rey Herodes japox wʉltaen wʉt, xabich nejchaxoelon. Jerusalén paklowax
pijiwbej japox wʉltaen wʉt, xabich nejchaxoeli. 4 Do jawʉt, Herodes toꞌa pejjiw 
wʉljaesliajwapi puexa sacerdotespaklochow, judíos chanaekabʉanapibej. Japi 
pat wʉt Herodesxot, Herodes wʉajnachaemt wʉt, jʉm-aechon japiliajwa:

—¿Amxotkat nalaelsaxael Cristo, japon toꞌaxaespon Dios? —aech Herodes.
5 Japi jʉm-aech:
—Nalaelsaxaelon Belén paklowaxtat, Judea tʉajnʉxot. Jasox chajia jʉm-

aech Dios pejprofeta lelpox, jʉm-aech wʉt:
	 6	‘Jiw tatoꞌlan nalaelsaxael Belén paklowaxtat, Judea tʉajnʉxot. 

Japon tatoꞌlaxael Dios pejjiw, Israel tʉajnʉpijiw. Samata, Belén 

paklowax kaes pejme pachaemaxael. Me-ama asapaklowaxan Judea 
tʉajnʉxot, jachiyaxil’ —aech Dios pejprofeta chajia lelpox —aech 
sacerdotespaklochow, judíos chanaekabʉanapibej, Herodesliajwa.

7 Samata, Herodes maliach wʉllala ithaej matabijs, japi fʉlaeliajwadin 
Herodes poxadin, japon Herodes matabijsliajwa yamxʉchliajwa. Ithaej mata
bijs pat wʉt Herodesxot, Herodes jʉm-aech:

—¿Maswʉtkatjim xamal matxoela taenam japa-ithaejt? —aech Herodes. 
8  Do jawʉt, Herodes matabijt wʉt, toꞌapon ithaej matabijs Belén paklowax 
poxade. Toꞌa wʉt, Herodes jʉm-aech japiliajwa:

—¡Xabʉaꞌde japoxade xaljamch chiekal jalwekaliajwam! Faenam wʉt, ¡xan 
najʉm-amde, xanbej fʉlaeliajwan itpaeliajwanbej tajsitaeyax japoch xal
jamchliajwa! —aech Herodes.

9-10 Do jawʉt, ithaej matabijs follisi, rey Herodes toꞌas poxade. Do jawʉtbej, 
majt ithaejt taenpox, pejme taeni. Japi taen wʉt japa-ithaejt, xabich nejcha
chaemili. Do jawʉt, japi itafol wʉt, japa-ithaejt wʉajna dukafʉl. Do baxael, 
japa-ithaejt napata-ek. Do jawʉt, japa-ithaejt nakthiandik xaljamch okxot. 
11 Do jawʉt, ithaej matabijs lowlisi ba. Jaxot taenlisi xaljamch, pen sʉapich, 
japow pawʉlpow María. Japi sitaen xot xaljamch, brixtat nuilisi xaljamch 
pejwʉajnalel. Do jawʉt, fafaklisi pejcha-aelbaúlx. Do jawʉt, juk wʉt, chax
duwlisipon oro, incienso, mirrabej. Puexa japoxan xabich ommaenkpoxan. 
12  Do jawʉx, ithaej matabijs jʉmtispi, xamoejt wʉt: “¡Herodes poxade nabej 
naweꞌ!” —tisi. Samata, ithaej matabis asanʉamtlel joeya. Jasoxtat ithaej 
matabijs nawia pejtʉajnʉ poxade.

José, pijow sʉapich, paxʉlan sʉapichbej, dʉkpox Egipto tʉajnʉ poxade
13  Ithaej matabijs chijia wʉt, do japamadoitat, José moejt wʉt, xamoej

ton Dios pej-ángel. Do jawʉt, jʉmtispon: “¡Nande! ¡Bʉflaem xaljamch, pen 
sʉapich, Egipto tʉajnʉ poxade! ¡Jaxotde duilmach! Asamatkoi xam pejme 
jʉmchiyaxaelen xaljamch bʉnwiasliajwam. Malis xaljamch pen. Amalis 
Herodes xaljamch wʉlwekaxael boesaliajwaspon” —tis, José xamoejt wʉt.

14 Dolisdoꞌ, José nathikt wʉt, japamadoitat bʉflaechlison xaljamch Egipto 
tʉajnʉ poxade. Malis xaljamch pen. 15 Egipto tʉajnʉxot piach duili. Do baxael, 
Herodes tʉp wʉt, pejme kaxa nawenlisi. Me-ama Dios pejprofeta chajia jʉm-
aech Dios jʉm-aechpox, jʉm-aech wʉt paxʉlanliajwa: “Taxʉlan wʉllalaeya
xaelen pejme nawiasliajwa Egipto tʉajnʉxotdin” —aech Dios jʉm-aechpox 
paxʉlanliajwa.

Herodes ketoꞌapox pejsoldaw yamxi beliajwas
16  Do jawʉt, Herodes pajut matabijt wʉt ithaej matabijs asanʉamtlel joe

yapox, jawʉt xabich palalapon japiliajwa. Samata, pejsoldaw ketoꞌapon 
yamxi poejiwkal beliajwapi, kolewaechanpi, kaes jampibej, japi duili Belén 
paklowaxxot, paklowax tathoetlel duilpi paxibej. Jasox ketoꞌapon, nejcha
xoel xot ithaej matabijs chajia jʉm-aechpox Jesús nalaelsaxliajwa. 17 Japox 
ja-aechlisox, me-ama Jeremías, Dios pejprofeta chajia lelpox jʉm-aech yamxi 
beyaxaespoxliajwa:
	 18	“Do jawʉt, puexa jiw jʉmtaeyaxael xabich wʉnowpoxan Rama 

paklowaxxot. Japi wathoꞌ, Raquel pamojiw, xabich pinjametat 

wʉnoeyaxaeli, paxi nejxaejwas xoti. Japi wathoꞌ kofaxil paxi 
nejxaejwaspoxan” —aech profeta Jeremías chajia lelpox.

19 Baxael, asamatkoi, Herodes tʉp wʉt, José Egipto tʉajnʉxot Dios pej-ángel 
jʉmtispon, xamoejt wʉt: 20  “¡Nathikde! ¡Bʉflaem yamxʉlan, pen sʉapich! 
¡Nawem Israel tʉajnʉ poxade, yamxʉlan boesasiapi, japi puexa chiekal tʉp 
xotlisi!” —tis José Dios pej-ángel.

21 Do jawʉt, José nant wʉt, bʉꞌfollison yamxʉlan Israel tʉajnʉ poxade. 
Malis yamxʉlan pen. 22  Jawʉt, José wʉltaen wʉton Arquelao reypox Judea 
tʉajnʉxot pax Herodes pejwʉlela, José xabich pejlewla Arquelaoliajwa. 
Samata, Joséliajwa pachaema-el namanaliajwapon japatʉajnʉxot. Madoi José 
moejt wʉt, Dios jʉmtispon. Do jawʉt, Dios fiachpon namanasamata Judea 
tʉajnʉxot. Samata, matnoch xenton Galilea tʉajnʉ poxaliajwade. 23  José 
bʉꞌfol pijow, yamxʉlanbej, duilaliajwa Nazaret paklowaxxot. Samata, Dios 
pejprofeta chajia jʉm-aechpox Dios pijaxtat, japox ja-aechlisox. Profeta chajia 
jʉm-aech Jesúsliajwa: “Japon Nazaret paklowaxpijnaxael” —aechon.

Juan, jiw bautisan, dukpox pajilaxtat 
(Mr 1.1‑8; Lc 3.1‑9, 15‑17; Jn 1.19‑28)

3 �1 Do baxael, japamatkoiyan wʉt, Juan, jiw bautisan, naewʉajan jiw paji
laxtat, Judea tʉajnʉxot, papat wʉti japonxot. 2  Juan jiw naewʉajan wʉt, 

jʉm-aechon: “¡Kofim babijaxan isfʉlampoxan! ¡Isfʉldelax Dios nejxasinkpo
xan! ¡Dios puexa pejjiw tatoꞌlaxaelmatkoi mox pawʉajna!” —aech Juan.

3 Isaías, Dios pejprofeta, chajia lelon Juanliajwa. Jaxot jʉm-aechon, lel wʉt:
“Kaen aton pasaxael. Japon pinjametat jiw naewʉajnafʉlaxael 

pajilaxtat. Japon jʉmchiyaxaelbej jiwliajwa: ‘¡Babijaxan 
isfʉlampoxan kofim wajpaklonliajwa! Me-ama jiw wʉajna 
nʉamt chiekal chaemt paklon pasliajwa, ¡xamalbej ja-amde 
nejnejchaxoelaxantat! ¡Isfʉlde Dios nejxasinkpoxan!’ —chiyaxaelon 
pajilaxtat” —aech Isaías, chajia lel wʉt Juanliajwa.

4  Juan naxoelox baels camellolatat. Japox pakchowax. Pejcinturónmʉat 
pabʉꞌtkal. Pejnaxaeyax, me-ama suiꞌ. Afpon miel. 5 Do jawʉt, Jerusalén pak
lowaxpijiw fʉlaeni Juanlel, taeliajwapi. Fʉlaenbej Judea tʉajnʉpijiw. Mox 
duili Jordánlajtxot, japibej fʉlaen. Japi jiw fʉlaen naewesliajwa Juan nae
wʉajanpoxan. 6 Japamatkoiyan japi pajut chapaei babijaxan ispoxan Dios bel
taeliajwas. Do jawʉx, Juan japi jiw bautisa Jordánlajtxot.

7 Do jawʉt, xabich fariseos, saduceosbej, fʉlaenbejpi Juan jiw bautisafʉlxot. 
Do jawʉt, Juan japi jiw taen wʉt, jʉm-aechon japiliajwa: “Xamal, me-ama 
jom, dʉkpi weliajwa jit boejtaen wʉt, ja-am. Pe asamatkoi, xamal tʉpam wʉt, 
weyaximil, pat wʉt kastikamatkoi. 8  Samata, ¡kofim babijaxan isfʉlampoxan! 
Do jawʉx, ¡isfʉlde Dios nejxasinkpoxan! Jasox isfʉlam wʉt, jiw matabijaxael, 
diachwʉajnakolax xamal babijaxan isfʉlampoxan kofamlis. 9 ¡Xamal nakaewa 
nabej najʉm-aecheꞌ: ‘Xatis Abraham pamojiwas. Samata, diachwʉajnako
lax Dios xatis nakbʉꞌweyaxael’ —nabej aecheꞌ nakaewaliajwa! Pe nakiowa, 
babijaxan isfʉlam wʉt, Dios xamal bʉꞌweyaxil. Dios nejxasink wʉt, ampa-iaꞌ 
Abraham pamojiw kiladofaxaelon. 10 Xamal naebaechnaechan liktam, naboes-
elnaechan. Do jawʉx, jitat it-owam. Jachiyaxaellap-is Dios, xamal kastika 
wʉt, naexasis-emil wʉt Dios” —aech Juan, jiw bautisan, babijaxan ispiliajwa.

11 Juan pejme jʉm-aech: “Diachwʉajnakolax xan jiw bautisax mintat, kofa 
wʉti babijaxan isfʉlpoxan japi Dios naexasisfʉlaliajwa. Pe mox pawʉajna 
kaen fʉlaeyaxaenpon, japon kaes pejme paklonaxael. Me-ama xan, jachiya
xilon. Xan omjinil japon pejkajachawaesnanliajwa. Fʉlaeyaxaenpon, japon 
Espíritu Santo toꞌaxael jiw kajachawaesfʉlaliajwas. Espíritu Santo pejpama
max, me-ama jit, jiw babijaxan ispi wetoejwaliajwas, japi jiw pachaemaliajwa 
Diosliajwa. 12  Lulpijin trigo matbokkiyan, batat cha-owaliajwa trigo. Trigo
bok, trigotonanbej, pelton lausliajwa. Jachiyaxaelbej fʉlaeyaxaelpon. Japon 
tamejaxael jiw pachaempikal Diosxotse, japi jiw, Dios naexasiti. Asew, babija
xan ispi, japi Dios naexasis-eli, pelsaxaes jitadik, itkʉawaxil poxadik” —aech 
Juan puexa jiwliajwa.

Jesús bautisaspox 
(Mr 1.9‑11; Lc 3.21‑22)

13  Do jawʉt, Jesús Galilea tʉajnʉxot nakolt wʉt, fʉlaechon Jordánlajt 
poxade, Juan bautisaliajwas. 14 Do jawʉt, Juanlax jʉm-aech Jesúsliajwa:

—Xam kaes paklonam. Me-ama xan, jachi-emil. Samata, kaes pachaem xan 
nawoesa nabautisaliajwam —aech Juan Jesúsliajwa.

15 Pe Jesús jʉmnot wʉt, jʉm-aechon Juanliajwa:
—¡Xamlax isde japox amwʉt! Pachaem isliajwas puexa Dios naktatoꞌalpox 

—aech Jesús Juanliajwa.
Do jawʉt, Juan ow-aech. 16  Jawʉt Juan bautisa Jesús. Jesús julan wʉt 

mintat, jawʉt taenon athʉ fafachpox. Jawʉt Espíritu Santo fʉloek a-utat 
japon pejmatwʉajasik. Me-ama a-ut, kabʉan-aech Espíritu Santo. 17 Do jawʉt, 
Dios pajut jʉm-aechsik: “Amponlap taxʉlan, xabich nejxasinkaxpon. Xan 
xabich nejchachaemlax japonliajwa” —aech Dios Jesúsliajwa.

Jesús xapaejaspox Satanás 
(Mr 1.12‑13; Lc 4.1‑13)

4 �1 Do jawʉx, Jesús Espíritu Santo bʉꞌfos pajilax poxade, jaxotde Jesús 
xapaejsliajwas Satanás babijax isliajwapon.

2  Japamatkoiyan Jesús chinax naxae-el cuarenta matkoiyan Dios piach 
kawʉajnafʉlaliajwa. Samata, Jesús xabich litaxaela. 3  Do jawʉt, Satanás 
fʉlaen xapaejsliajwapon Jesús babijax isliajwa. Do jawʉt, Satanás jʉm-aech 
Jesúsliajwa:

—Diachwʉajnakolax xam Dios paxʉlnam wʉt, ¡ampi iaꞌ toꞌim pan nadofa
liajwa! —aech Satanás Jesúsliajwa.

4 Jesús jʉmnot wʉt, jʉm-aechon:
—Dios pejjamechan, chajia lelspox jʉm-aech: ‘Jiw duilaxil naxaeyaxan

kalliajwa. Jiw weweꞌpasbej Dios pejjamechan naexasisfʉlaliajwa’ —aechox 
—aech Jesús Satanásliajwa.

5 Do jawʉt, Satanás pejme xapaejsliajwa wʉt, bʉꞌfos Jesús Jerusalén pak
lowax poxade. Bʉꞌfoson Dios pejtemploba matwʉajase, kaes athʉ poxase. 
Jaxotse nosas Jesús. 6 Do jawʉt, Satanás jʉm-aech:

—Diachwʉajnakolax xam Dios paxʉlnam wʉt, ¡ma amxot diwmik satadik! 
Xam naxbijaximil sat. Dios pejjamechan, chajia lelspox, jʉm-aech wʉt, 
jʉm-aechox:

‘Dios toꞌaxoek pej-ángeles xam chiekal tataeflaliajwapi. Diwmik wʉt, 
xam jaelsabaxaeli naxbijasamatam iaꞌ, najalasamatambej’ —aech 
Dios pejjamechan, chajia lelspox —aech Satanás Jesúsliajwa.

7 Jesús jʉmnot wʉt, jʉm-aechon:
—Xan diwaxinil. Dios pejjamechan, chajia lelspox, jʉm-aech wʉt, jʉm-

aechbejpox: ‘¡Nabej xapaejs nejpaklokolan Dios, asbʉan jʉmch taeliajwam 
diachwʉajnakolax xam weyaxaelam wʉt!’ —aech Dios pejjamechan, chajia 
lelspox. Xan chiekal matabijtax Dios natataef­lafʉlpox. Xan xapaejsaxinil taj
paklokolan Dios —aech Jesús Satanásliajwa.

8  Do jawʉx, Jesús xapaejtas wʉt Satanás, bʉꞌfoson pinamʉax matwʉajase, 
xabich athʉ poxase. Jaxotse Jesús itpaeis potʉajnʉchan, popaklowaxanbej, 
ampathatat. Itpaeisbejpon puexa xabich pachaempoxan, ampathatatpi. 9 Do 
pejme Satanás jʉm-aech Jesúsliajwa:

—Puexa taenampoxan xam chaxdusaxaelen, xan tajwʉajnalel brixtat 
nukam wʉt, najʉm-am wʉtbej: ‘Xam xabich pachaemam. Xam tajpaklokol
nam’ —na-am wʉt —aech Satanás Jesúsliajwa.

10 Jesús jʉmnot wʉt, jʉm-aechon Satanásliajwa:
—Satanás, ¡chijiamde xanxot! Xam sitaeyaxinil. Dios pejjamechan, chajia 

lelspox, jʉm-aech wʉt, jʉm-aechox: ‘Kaen, Dios, jiw pejpaklokolan. ¡Japonkal 
sitaem! ¡Naexasisfʉldebej!’ —aech Dios pejjamechan, chajia lelspox —aech 
Jesús Satanásliajwa.

11 Do jawʉt, Satanás chijia Jesúsxot. Jawʉtbej Dios pej-ángeles fʉloek Jesús 
kajachawaesliajwapi.

Jesús tʉadutpox naewʉajnax Galilea tʉajnʉxot 
(Mr 1.14‑15; Lc 4.14‑15)

12  Do jawʉx, Jesús wʉltaen Juan, jiw bautisan, jiaspox jiw jebatat. Jawʉt 
Jesús nawiaꞌan Galilea tʉajnʉ poxadin. 13 Do jawʉt, nakoltlison Nazaret pak
lowaxxot dukaliajwa Capernaum paklowaxxot. Japapaklowax Galilea puka
babʉꞌtat. Zabulón tʉajnʉ, Neftalí tʉajnʉbej, jaxot mox. 14  Dolisdoꞌ, ampox 
ja-aech jachiliajwa Isaías chajia lelpox. Japon chajia lelpox jʉm-aech:
	15-16	“Zabulón tʉajnʉ, Neftalí tʉajnʉbej jaxot mox Galilea puka, Jordánlajt 

wesklel. Jaxot, Galilea tʉajnʉxot, asew jiw duil. Japi judíos-el. 
Japi matabija-el Dios pejtatoꞌlaxan. Samata, japi jiw, me-ama 
duili itkʉataxxot, ja-aechi. Pe asajiw naewʉajnas wʉti, japi jiw 
naexasisaxael Dios tatoꞌalpox. Ja-aech wʉt, japibej bʉꞌweyaxaes 
Dios. Do ja-aech wʉt, japi pejnejchaxoelaxan, me-ama itliak 
wʉt, jachiyaxael. Do ja-aech wʉtbej, japi, me-ama nanʉamsaxael 
itliakaxxot” —aech Isaías chajia lelpox.

17 Do japamatkoiyan wʉt, Jesús naewʉajan wʉt, jʉm-aechon: “Wʉajna
wechmatkoi mox pawʉajna Dios puexa pejjiw tatoꞌlaxaelpox. Samata, ¡kofim 
babijaxan isampoxan, isliajwam Dios nejxasinkpoxan!” —aech Jesús.

Jesús tadʉtpox cuatro nabaxisiw japon pejnachalaliajwas 
(Mr 1.16‑20; Lc 5.1‑11)

18  J esú s laeja wʉt Galilea pukababʉꞌtat, taenpon kolenje nabaxisiw. 
Kaen pawʉl Simón. Japon asawʉl Pedro. Asan pawʉl Andrés. Japi kolenje 

nakaewa. Japi xawawael baxi tarayatat pukaxot, japi nabaxisiw xot. 19 Jesús 
jʉm-aech japiliajwa:

—¡Xabʉaꞌt! ¡Xan nakfʉlaem matabijaliajwam xan naewʉajanaxpoxan! 
Xamal matabijam nabaxisaxan. Baxi xawawaelam wʉt, notam. Jasoxtatbej 
xamal itpaeyaxaelen jachiliajwam jiwliajwa, japi jiwbej tajnachalaliajwa, 
Dios pejjiwaliajwabejpi —aech Jesús japiliajwa.

20 Do jawʉt, pejew tarayan waela wʉti, nakfollisi Jesús.
21 Jes ús kaes fʉlaech wʉt, kolenje nabaxisiw taenpon. Japi kolenje, 

nakaewa. Kaen pawʉl Santiago. Asan pawʉl Juan. Japi Zebedeo paxi. Pax 
sʉapich, chaemti tarayan falkamtat. Jesús japi kolenje tadʉton japi pejna
chalaliajwa. 22  Do jawʉt, pax waeltlisi falkamtat. Jawʉt japi kolenje nakfollisi 
Jesús.

Jesús xabich jiw naewʉajanpox 
(Lc 6.17‑19)

23  Jesús nanʉamt puexa Galilea tʉajnʉxot. Naewʉajnafʉlbejpon judíos 
naewʉajnabachanxot chimiawʉajan, Dios puexa pejjiw tatoꞌlaxaelwʉajan. 
Boejthʉtbejpon jiw, nejmachwaxaetat bʉꞌxaenki. 24  Puexa Siria tʉajnʉpi
jiwbej wʉltaenapi Jesús. Samata, japi bʉflaen nejmachwaxaetat bʉꞌxaenki 
Jesús poxadin. Bʉflaeni xabich nabijati xaeyaxantat. Bʉflaenbejpi asew dep 
webaespi pejmatpʉatanxot. Bʉflaenbejpi asew, me-ama na-achapi dep pijax
tat. Bʉflaenbejpi asew laelpaxilpi. Japi puexa Jesús chiekal boejthʉt.

25  Xabich jiw Jesús fʉlafos. Japi Galilea tʉajnʉpijiw, Decápolis tʉajnʉpi
jiwbej, Jerusalén paklowaxpijiwbej, Judea tʉajnʉpijiwbej, Jordánlajt wesklel 
duilpibej.

Jesús naewʉajanpox jiw mʉaxxot

5 �1 Xabich jiw papat Jesús naewʉajanxot jʉmtaeliajwa japon naewʉajan
poxan. Jesús japi taen wʉt, mʉax kaesʉapich athʉxot ekon japi jiw nae

wʉajnaliajwa. Pejnachala kaes chiekal mox Jesús ekxot. 2  Do jawʉt, Jesús 
naewʉajan pejnachala, xabich asew jiwbej.

Jesús naewʉajanpox diachwʉajnakolaxan jiwliajwa 
(Lc 6.20‑23)

	 3	Jesús naewʉajan wʉt, jʉm-aechon pejnachalaliajwa, xabich asew 
jiwliajwabej, japamʉaxxot: “Jiw pejnejchaxoelaxtat jʉm-
aech wʉt: ‘Dios nakkajachawaes-el wʉt, xatis wajut isaxisal 
pachaempoxan’ —aech wʉti, nejchaxoel wʉt, japi jiw Dios 
kajachawaesaxaes. Ja-aech wʉt, japi xabich nejchachaemlaxael.

	 4	“Jiw nejxaejwaspi, nabijat xoti ampathatat, japi jiw Dios 
kajachawaesaxaes pachaemaliajwa. Ja-aech wʉt, xabich 
nejchachaemlaxaeli.

	 5	“Jiw pachaempi pejnejchaxoelaxantat, japi nejchaxoel wʉt, 
nejchaxoela-el ampox: ‘Xan kaes pejme pachaeman. Me-ama 
asew jiw jachi-enil’ —chi-eli, nejchaxoel wʉt. Japi jiwlap Dios 
chaxduiyaxaes pachaempox, chajia jʉmduchpox. Ja-aech wʉt, 
xabich nejchachaemlaxaeli.

San Mateo 4​, ​5	 190�  



	 6	“Jiw isasiapi pachaempoxan Diosliajwa, Dios kajachawaesaxaesi 
isliajwa japoxan. Ja-aech wʉt, japi jiw xabich 
nejchachaemlaxael.

	 7	“Asew jiw beltaen wʉti asew, japi kajachawaet wʉtbej asew, japi 
jiwlap Dios kajachawaesaxaes. Dios beltaeyaxaesbejpi. Ja-aech 
wʉt, japi jiw xabich nejchachaemlaxael.

	 8	“Jiw pejnejchaxoelax pachaempi Diosliajwa, japi jiw taeyaxael 
Dios, duil wʉti Diosxotse. Ja-aech wʉt, japi jiw xabich 
nejchachaemlaxael.

	 9	“Wʉajanchaemtpi jiw nabe-elaliajwa, padaelmajiw sʉapich, 
japi jiwlap Dios paxiyaxael. Ja-aech wʉt, japi jiw xabich 
nejchachaemlaxael.

	 10	“Jiw nabijatpi asew jiw pijaxtat, naexasisfʉl xoti Dios tatoꞌalpox, 
japi Dios kajachawaesaxaes. Ja-aech wʉt, japi jiw xabich 
nejchachaemlaxael.

11-12  “Xan nanaexasitam xot, asew jiw babejjamechan xamal jʉmchiyaxael. 
Isaxaelbejpi babijaxan xamalliajwa. Japibej jʉmchiyaxael xamalliajwa nej
machkichachajbaxtat. Ja-aech wʉt, Dios isaxael xabich pachaempox xamal
liajwa japonxotse. Samata, ¡nejchachaemilde! Chajia xamal wʉajna Dios 
pejprofetasbej nabijat, asew jiw is wʉt babijaxan japiliajwa” —aech Jesús, 
naewʉajan wʉt japamʉaxxot.

Jesús pejnachala ampathatat, me-ama dom pachaempox, me-ama 
itliakaxbej, ja-aechi 
(Mr 9.50; Lc 14.34‑35)

13  Do pejme Jesús jʉm-aech pejnachalaliajwa, xabich asew jiwliajwabej, 
naewʉajan wʉton mʉaxxot: “Dom pachaem. Dom xakuenka-el wʉt, chiekal 
chaemil. Ja-aech wʉt, pachaem thokchaliajwa nʉamtat jiw saeꞌenaliajwa. 
Xamal ampathatat, me-ama dom pachaem wʉt, ja-am. Ja-am wʉt, xamal 
pachaemaxaelam asew jiwliajwa ampathatat. Pachaema-emil wʉt asew jiw
liajwa, xamal, me-ama dom thokchaxaespi nʉamtat, jachiyaxaelam.

14 “Xamalbej ampathatat, me-ama itliakam wʉt, ja-am. Itkʉataxxot itliak 
wʉt, puexa jiw chiekal taen, me-ama paklowax mʉaxmatwʉajtat wʉt, ajil 
namoechaliajwa. Puexa jiw chiekal taeyaxael. 15  Jiw lámpara tamdut wʉt, 
cajóntat chamatakasaxil. Jiwlax athʉ cha-esaxael bamʉaxnaetat puexa 
chiekal taeliajwa. 16  Samata, ¡xamalbej chiekal duilde asew jiw taeliajwa 
xamal isampoxan! Asew jiw taen wʉt xamal isampoxan, pachaempoxan, 
ja-aech wʉt, japi jiw naksiyaxael chimiajamechan nej-ax Diosliajwa, japon 
athʉxotsepon” —aech Jesús, naewʉajan wʉt mʉaxxot.

Jesús naewʉajanpox jiw Moisés chajia lelpoxliajwa
17 Do pejmebej, Jesús jʉm-aech pejnachalaliajwa, xabich asew jiwliajwabej 

mʉaxxot: “Xamal nejchaxoelam wʉt xanliajwa, xamal jʉm-am: ‘Japon pat 
toesliajwa Moisés chajia lelpox, Dios pejprofetas lelpoxanbej’ —am xamal 
xanliajwa, nejchaxoelam wʉt. Xan pas-enil toesliajwan japoxan. Xanlax 
patx chiekal isliajwan profetas lelpoxan xanliajwa. 18  Diachwʉajnakolax xan 
jʉm-an. Ampathat, thatbaxobej, toepa-el wʉtfʉk, Dios pejtatoꞌlaxan, Moisés 

chajia lelpox, nakiowaxaelfʉk. Chinax nafoꞌaxil kaelet. Nafoꞌaxilbej kaejame, 
Dios pejjame. Puexa Dios chajia jʉm-aechpox, japoxan diachwʉajnakolax 
jachiyaxael. 19 Samata, nejmachjiw chiekal naexasis-el wʉt puexa Dios pej
tatoꞌlaxan, japi jiw naewʉajan wʉtbej asew jiw chiekal naexasis-elaliajwa 
puexa Dios pejtatoꞌlaxan, ja-aech wʉt, japi jiw chiekal sitaeyaxisal, Diosxotse 
wʉt, Dios tatoꞌalxotse. Pe chiekal naexasitpilax puexa Dios pejtatoꞌlaxan, japi 
naewʉajan wʉtbej asew jiw chiekal naexasisliajwa puexa Dios pejtatoꞌlaxan, 
ja-aech wʉt, japi jiw xabich sitaeyaxaes Diosxotse, Dios tatoꞌalxotse. 20 Diach
wʉajnakolax xan jʉm-an. ¡Xamal naexasisfʉlde Dios pejtatoꞌlaxan! Me-ama 
fariseos, judíos chanaekabʉanapibej, ¡nabej ja-aecheꞌ xamal! ¡Xabich kaes 
naexasisfʉlde Dios! Jachi-emil wʉt, xamalbej pasaximil Diosxotse, Dios jiw 
tatoꞌalxotse” —aech Jesús, naewʉajan wʉt mʉaxxot.

Jesús jiw naewʉajanpox palalasamata 
(Lc 12.57‑59)

21 Do pejme kaes Jesús jʉm-aech pejnachalaliajwa, xabich asew jiwliaj
wabej, naewʉajan wʉton mʉaxxot: “Dios pejjamechan, chajia lelspox, jʉm-
aech wʉt, jʉm-aechox wajwʉajnapijiwliajwa: ‘¡Nabej beꞌ asew jiw! Asew jiw 
bam wʉt, asew jiw xamal kastika wʉt, xamalbej beyaxaeli’ —aechox. Xamal 
chajia japox chiekal matabijam. 22  Pe xamal pejme jʉm-an ampox. Nejmach-
aton palala wʉt asan atonliajwa, japon aton pejbʉꞌwʉajan Diosliajwa. Ja-aech 
wʉt, japon aton kastikaxaeson Dios. Nejmach-aton jʉm-aech wʉtbej babejja
mechan asan atonliajwa, japon aton pejbʉꞌwʉajan Junta Supremapijiwliajwa. 
Samata, japon aton kastikaxaes. Nejmach-aton palala wʉt, jʉm-aech wʉtbej
pon asan atonliajwa: ‘Xam atonam nejliaklanam’ —aech wʉton asanliajwa, 
japon aton Dios kastikaxaes infiernoxotdik.

23-24  “Xam xafolam wʉt nej-ofrenda Diosliajwa, jawʉt nejchafaetam wʉt 
aton palalapon xamliajwa, ¡jawʉt nej-ofrenda oꞌe altarxot Dios pejtemploba
tat! ¡Jawʉt xabʉaꞌde japon aton poxade, palalapon xamliajwa! Faenam wʉt, 
¡chiekal chaemde, japon aton sʉapich! Do jawʉx, ¡kaxa fʉlaemen nej-ofrenda 
Dios chaxdusliajwam! Ja-am wʉt, Dios nejchachaemlaxael nej-ofrendaliajwa.

25  “Xam babijax isam wʉt asanliajwa, japon xam bʉꞌfol wʉt juez poxade 
jʉmchiliajwapon nejbʉꞌwʉajanpoxliajwa, kaes pejme pachaem tamach 
chaemsliajwam japox wʉajan, japon sʉapich, pas-emil wʉtfʉk juezxot. Japox 
wʉajan chaems-emil wʉt, japon xam wiasaxael juezxot jʉmchiliajwa nejbʉ
ꞌwʉajanpoxliajwa. Do jawʉx, japon xam wiasaxael soldawxot xam jeliajwa 
jiw jebatat. 26 Diachwʉajnakolax xan jʉm-an: ‘Japon japox is wʉt, xam nakol
saximil jiw jebaxot, hasta puexa japoxan mos-emil wʉt’ —an xan” —aech 
Jesús pejnachalaliajwa, xabich asew jiwliajwabej.

Jesús naewʉajanpox poejiw pakmola nejchaxoelasamata 
asew wathoꞌ bʉꞌmoejsaxan

27 Do pejme kaes Jesús jʉm-aech pejnachalaliajwa, xabich asew jiwliajwabej, 
naewʉajan wʉton mʉaxxot: “Moisés chajia lelpox jʉm-aech: ‘¡Nabej bʉꞌmoejs 
asew wathoꞌ, nijwa-elpow!’ —aechox. Xamal chajia japox matabijam. 28 Pe amw­
ʉtjel, xan jʉm-anlax ampox. Xam pawis taenam wʉt, bʉ’ moejsax bʉꞌnejcha
xoelam wʉt, ja-am wʉt, isam babijax japanejchaxoelaxtat japow pawisliajwa.

29 “Isam wʉt babijax, taenampox nej-itfutat, ja-am wʉt, kaes pejme pachae
maxael najut na-itfukusliajwam. Do jawʉx, ¡nej-itfut kutampox atʉaj foꞌim 
xamxot! Ja-am wʉt, kaes pejme pachaemaxaelam nej-itfut kaeyax, nafoꞌa 
wʉt, Dios xam foꞌasamata infierno poxadik. 30 Isam wʉt babijax nejpoklake-
etat, najut naketariowcham atʉaj foꞌaliajwam. Ja-am wʉt, kaes pejme pachae
maxaelam, xam nejke-e nafoꞌa wʉt, Dios xam foꞌasamata infierno poxadik” 
—aech Jesús, naewʉajan wʉt mʉaxxot.

Jesús naewʉajanpox poejiw, pels-elaliajwa pejwathoꞌ 
(Mt 19.9; Mr 10.11‑12; Lc 16.18)

31 Do pejme kaes Jesús jʉm-aech pejnachalaliajwa, xabich asew jiwliajwabej, 
naewʉajan wʉton mʉaxxot: “Moisés chajia lelpox jʉm-aech: ‘Aton pijow foꞌasia 
wʉt, japon pelfʉt lelaxael pijowliajwa. Japapelfʉtxot lelaxaelon, ma-aech xot 
foꞌaxaelon pijow. Do jawʉx, chaxdusaxaelon pijow japapelfʉt’ —aechox. 32  Pe 
amwʉtjel xan jʉm-anlax ampox. Poi asbʉan jʉmch masoxtat pijow foꞌaxil, japow 
asan poi bʉꞌmoejs-el wʉt. Pe nakiowa, japon masoxtat pijow foꞌa wʉt, ja-aech 
wʉt, japon pejbʉꞌwʉajan Diosliajwa. Asan aton fit wʉtbej foꞌaspow, bʉꞌmoejtas 
wʉtbejpow, ja-aech wʉtbej, japowbej pejbʉꞌwʉajan Diosliajwa. Japon foꞌaspow 
fit xot, japonbej pejbʉꞌwʉajan Diosliajwa, bʉꞌmoejt xoton foꞌaspow, Diosliajwafʉk 
japow nakiowa pamal” —aech Jesús pejnachalaliajwa, xabich asew jiwliajwabej.

Jesús jiw naewʉajanpox, machiyaxaeli, jʉmduw wʉt isaxaelpoxanliajwa
33 Do pejme kaes Jesús jʉm-aech pejnachalaliajwa, xabich asew jiwliajwa

bej, naewʉajan wʉton mʉaxxot: “Xamal jʉmtaenambej nejwʉajnapijiw tatoꞌ
laspox Dios. Japox jʉm-aech: ‘Xam jʉmdutam wʉt isaxaelampox Diosliajwa, 
¡japox chiekal isde!’ —aechox. 34 Pe xan jʉm-an. Jʉmduwam wʉt isaxaelam
pox, ¡kaes asaxantat nabej jʉmduiꞌ! Jʉmduwampoxan isaxaelam wʉt, ¡chiekal 
jʉm-amde! ¡Kaes asax nabej jʉm-aecheꞌ asew jiw asbʉan jʉmch xamal nae
xasisliajwa jʉmduwampoxanliajwa! ¡Nabej jʉm-aecheꞌ: ‘Diachwʉajnakolax 
xan isaxaelen jʉmdutxpox, Dios pijaxtat jʉmdutxxot’ —nabej aecheꞌ! ¡Nabej 
jʉm-aecheꞌbej: ‘Diachwʉajnakolax xan isaxaelen jʉmdutxpox, puexa athʉxotse 
pijaxtat’ —nabej aecheꞌ, Dios pajut jaxotse duk xot! 35 ¡Nabej jʉm-aecheꞌbej: 
‘Diachwʉajnakolax xan isaxaelen jʉmdutxpox, jʉmdutxxot puexa ampathat 
pijaxtat’ —nabej ja-aecheꞌ, Dios is xot ampathat! ¡Nabej jʉm-aecheꞌbej: ‘Diach
wʉajnakolax xan isaxaelen jʉmdutxpox, jʉmdutxxot Jerusalén paklowax 
pijaxtat’ —nabej aecheꞌbej, Dios kaen wajpaklokolan japon pejpaklowax xot! 
36 ¡Nabej jʉm-aecheꞌbej: ‘Diachwʉajnakolax xan isaxaelen jʉmdutxpox, tajnej
chaxoelaxtat jʉmdutx xot’ —nabej aecheꞌ asanliajwa, xamal papoeilat kila
dofaximil nejmatlat xot! 37 Jʉmdutampox isaxaelam wʉt, ¡chiekal jʉm-amde: 
‘Xan japox isaxaelen’ —amde! Is-elasiam wʉt, ¡kamta chiekal jʉm-amde: ‘Xan 
japox isaxinil’ —amde! Kaes asaxan jʉmchiyaximil. Kaes asaxan jʉm-am wʉt, 
pelisdoꞌ xam jʉmchiyaxaelam Satanás pijaxtat” —aech Jesús.

Jesús naewʉajanpox jiw babijaxan ispi, japiliajwa babijaxan is-elaliajwa 
(Lc 6.29‑30)

38  Do pejme kaes Jesús jʉm-aech pejnachalaliajwa, xabich asew jiwliaj
wabej, naewʉajan wʉton mʉaxxot: “Moisés chajia lelpox jʉm-aech: ‘Aton 

nej-itfut tabejt wʉt, ¡japon pej-itfutbej xam tabejde! Aton nejbʉaꞌt jala wʉt, 
¡japon aton pejbʉaꞌtbej xam jalim!’ —aech Moisés chajia lelpox. 39 Pelax 
xan jʉm-an. Aton babijax is wʉt xamliajwa, ¡xam nabej is babijax japon
liajwa! Asan xam xutula wʉt, ¡tapaem asaxulelbej tulaliajwapon! 40 Asan xam 
dewatam xot, japon jʉmchisia juez pejwʉajnalel xam dewatampoxanliajwa. 
Jawʉt, japon wʉljow wʉt nejkamis, ¡japox chaxduꞌe! ¡Chaxduꞌebejpon thʉch 
naxoelampox! 41 Soldawan xam xatoꞌa wʉt kaekilómetro xalaeyax, ¡xam 
xalaem kolekilómetros! 42  Nejmach-aton, xabich weweꞌpaspon wʉt, japon 
wʉljow wʉt malech, ¡chaxduꞌe wʉljowpox! Asan xam wʉljow wʉt nijax, ¡el 
nabej aecheꞌ!” —aech Jesús, jiw naewʉajan wʉt mʉaxxot.

Jesús naewʉajanpox pejnachala nejxasinkaliajwa padaelmajiw 
(Lc 6.27‑28, 32‑36)

43  Do pejme kaes Jesús jʉm-aech pejnachalaliajwa, xabich asew jiwliaj
wabej, naewʉajan wʉton mʉaxxot: “Moisés chajia lelpox jʉm-aech: ‘¡Nej
xasinkde nejnachala! ¡Pelax nejweslade nadaelmajiw!’ —aechox. Xamal 
japox chiekal matabijam. 44 Pelax amwʉtjel xan jʉm-an. ¡Xamal nejxasinkde 
nadaelmajiw! ¡Japiliajwa Dios kawʉajandebej, japi is wʉt babijaxan xamal
liajwa! 45  Ja-am wʉt, japi jiw matabijaxael, nej-ax Dios, japon paximpim, 
athʉxotsepon. Nej-ax Dios toꞌa masxaeyax jiw babejchowliajwa, pachaem
piliajwabej. Toꞌabejpon iam babejchowliajwa, pachaempiliajwabej. 46 Xamal 
nejxasinkam wʉt xamal nejxasinkpikal, ja-am wʉt, xamal is-emil pachaem
pox asew jiwliajwa. Impuesto kenoti Roma gobiernoliajwa, japibej nakae
babejchow nanejxasink. 47 Kejacham wʉt xamal nejxasinkpikal, ja-am wʉt, 
xamal kaes pejme pachaempox is-emil asew jiwliajwa. Dios naexasis-elpi, 
japibej nakaewa nakejacha. 48  ¡Isfʉlde puexa pachaempoxan! Me-ama nej-ax 
Dios, athʉxotsepon, isfʉl pachaempoxan, ¡xamalbej ja-amsfʉlde!” —aech 
Jesús, naewʉajan wʉt mʉaxxot.

Jesús jiw naewʉajanpox isliajwa pachaempoxan

6 �1 Do pejme kaes Jesús jʉm-aech pejnachalaliajwa, xabich asew jiwliaj
wabej, naewʉajan wʉton mʉaxxot: “Isaxaelam wʉt pachaempoxan, 

¡japoxan isde! Japoxan isaxaelam wʉt, ¡nabej is asbʉan jʉmch asew jiw 
xamal taeliajwa pachaempoxan isampoxan! Japoxan isaxaelam wʉt asbʉan 
jʉmch asew jiw taeliajwa, ja-am wʉt, nej-ax Dios, japon athʉxotsepon, chax
duiyaxil jʉmdutpoxan.

2  “Samata, kejila kajachawaetam wʉt, ¡asew jiw nabej laeꞌ, japi taeliajwa 
xamal kajachawaetampox! Asew jiw lam wʉt kajachawaetampox taeliajwa, 
ja-am wʉt, xamal, me-ama naekichachajbapijiw jachiyaxaelam. Naekicha
chajbapijiw pat wʉt judíos naewʉajnabachanxot, japi kajachawaet kejila, o, 
paklowaxthialaxanxot wʉtbej, japi japoxan is asew jiw taeliajwas. Diach
wʉajnakolax xan jʉm-an. Japi asew jiw sitaens xot, japox, me-ama moch wʉt, 
jatispi. Samata, Dios mosaxisal japi jiw. 3  Xamallax kejila kajachawaetam 
wʉt, ¡nabej chapaeꞌ asan aton! Nejnachalan, kaes nejxasinkamponbej, ¡nabej 
chapaeꞌ! 4  Kejila kajachawaetam wʉt, ¡kajachawaeꞌe maliach! Do jawʉt, 
nej-ax Dios, taenpon maliach isampoxliajwa, japon xamal mosaxael maliach 
kajachawaetampoxliajwa kejila” —aech Jesús, naewʉajan wʉt mʉaxxot.

Jesús chanaekabʉanapox pejnachala, jʉmchiyaxaeli, Dios kawʉajan wʉt 
(Lc 11.2‑4)

5  Do pejme kaes Jesús jʉm-aech pejnachalaliajwa, xabich asew jiwliaj
wabej, chanaekabʉana wʉt mʉaxxot: “Xamal Dios kawʉajnam wʉt, ¡nabej 
kawʉajneꞌ, me-ama naekichachajbapijiw! Japi Dios kawʉajan wʉt, nejxasink 
nuilaliajwa asew jiw pejwʉajnalel judíos naewʉajnabachanxot, o, paklo
waxthialaxanxot wʉt. Diachwʉajnakolax xan jʉm-an. Japi asew jiw sitaens 
xot, me-ama moch wʉt, jatispi. Samata, Dios mosaxisal japi. 6  Xamallax 
Dios kawʉajnam wʉt, ¡fʉlaem nejba poxade, Dios kawʉajnaliajwam wʉt! 
Ba lowam wʉt, ba fakaꞌtam wʉtbej, do jawʉt, ¡nej-ax Dios kawʉajande! Do 
jawʉtbej, nej-ax Dios, japon matabijtpon maliach isampoxanliajwa, japoxan
liajwa xamal mosaxaelon.

7 “Dios kawʉajnam wʉt, ¡kaeyaxkal nabej kawʉajneꞌ! Me-ama Dios mata
bija-eli kaeyax kawʉajnak, ¡xamal nabej ja-aecheꞌ! Japi nejchaxoel chiekal 
matabija-elaxtat: ‘Kaeyax kawʉajnakas wʉt, Dios naknaewesaxael’ —aechi 
asbʉan jʉmch, nejchaxoel wʉt. 8 Xamal, me-ama japi, ¡nabej ja-aecheꞌ! Nej-ax 
Dios chajia chiekal matabijt xamal weweꞌppoxan, japon wʉljoe-emil wʉtfʉk. 
9 Samata, xamal Dios kawʉajnam wʉt, ¡jʉm-amde:

‘Ax Dios, xam athʉpijnam, ¡puexa jiw xam nej sitaeꞌ!
	 10	¡Puexa nejjiw tatoꞌlaxaelammatkoi nej tʉadus! Amwʉtjel xamxotse 

puexa nej-ángeles isfʉl, me-ama xam nejxasinkam. Jasoxtatbej puexa 
jiw, ampathatpijiw, ¡nej is xam nejxasinkampoxan!

	 11	¡Ma amwʉt xanal naxaeyaxan nachaxduim, naweweꞌppoxan!
	 12	¡Xanal nabeltaem babijaxan isxpoxanliajwa! Me-ama asew jiw xanal 

beltaenx, japi babijaxan is wʉt xanalliajwa, ¡ja-amdebej xanalliajwa!
	 13	¡Nabej tapaeꞌ Satanás xanal naxapaejaliajwa, babijaxan isasamatan! 

¡Xanal nakajachawaeꞌe babijaxan isasamatan! [Xam kaenam 
paklokolnam. Kaenambej kaes pejme xabich mamnikamponam. 
Xam kaenam xabich pachaemamponambej pomatkoichaliajwa. ¡Nej 
ja-aechfʉleꞌbej japox!’] —amde, Dios kawʉajnam wʉt!” —aech Jesús, 
naewʉajan wʉt mʉaxxot.

14 Do kaes pejme Jesús jʉm-aech pejnachalaliajwa, xabich asew jiwliajwa
bej, naewʉajan wʉton mʉaxxot: “Asew jiw beltaenam wʉt, japi babijaxan is 
wʉt xamalliajwa, ja-am wʉt, nej-ax Dios, athʉxotsepon, beltaeyaxael xamal 
babijaxan isampoxanliajwa japonliajwa. 15 Xamal asew jiw beltae-emil wʉt, 
nej-ax Diosbej xamal beltaeyaxil” —aech Jesús, naewʉajan wʉt mʉaxxot.

Jesús naewʉajan pejnachala machiyaxaeli, naxae-el 
wʉt piach Dios kawʉajnaliajwa wʉt

16 Do pejme kaes Jesús jʉm-aech pejnachalaliajwa, xabich asew jiwliajwa
bej, naewʉajan wʉton mʉaxxot: “Xamal naxae-emil wʉt Dios piach kawʉaj
naliajwam, ¡nejxuchantat nabej tampaeꞌ! Me-ama naekichachajbapijiw, ¡nabej 
ja-aecheꞌ xamal! Xan diachwʉajnakolax jʉm-an. Japi asew jiw sitaens xot, 
me-ama moch wʉt, jatispi. Samata, Dios mosaxisal japi jiw. 17 Xamal naxae-
emil wʉt, Dios piach kawʉajnaliajwam wʉt, ¡min xukiaꞌe! ¡Chiekal nachaem
debej! 18  Jasox isam wʉt, asew jiw matabijaxil xamal naxae-emilpox, Dios 

	 195� San Mateo 6



piach kawʉajnaliajwam wʉt. Nej-ax Dios, xamal taeyaximilpon, japonkal 
taeyaxael. Do jawʉt, nej-ax Dios matabijsaxael maliach isampox. Ja-am wʉt, 
Dios xamal mosaxael” —aech Jesús, naewʉajan wʉt mʉaxxot.

Jesús naewʉajanpox pejnachala ommaenkpoxan Diosxotse 
(Lc 12.33‑34)

19 Do pejme kaes Jesús jʉm-aech pejnachalaliajwa, xabich asew jiwliajwa
bej, naewʉajan wʉton mʉaxxot: “¡Nabej nejchaxoeleꞌ owaliajwam ommaenk
poxan ampathatat! Ampathatat owam wʉt ommaenkpoxan, japoxan toepa
xael. Xoepaxaelbej. Kethaka nosaxaelbej japoxan. 20  ¡Chiekal nabichfʉlde 
Diosliajwa! Ja-amsfʉlam wʉt, pachaempoxan xamalliajwaxael Diosxotse. 
Jaxotse toepaxil. Xoepaxilbej. Kethaka ajilaxaelbej xamal wenosliajwa. 
21 Diosxotse, jaxotse Dios xamal chaxduiyaxael pachaempoxan. Samata, nej
chaxoelafʉlaxaelam pasliajwam Diosxotse” —aech Jesús, naewʉajan wʉt 
mʉaxxot.

Jiw pej-itfutan, me-ama lámparas wʉt, ja-aechpox 
(Lc 11.34‑36)

22  Do pejme kaes Jesús jʉm-aech pejnachalaliajwa, xabich asew jiwliaj
wabej, naewʉajan wʉton mʉaxxot: “Lámparas chiekal itliak wʉt, puexa jiw 
batu chiekal taen. Ja-aechbej nej-itfutan. Xamal chiekal taenam, nej-itfutan 
pachaem wʉt. 23 Nej-itfutan chaemil wʉt, xamal chiekal taeyaximil. Me-ama 
itliaklan wʉt, jachiyaxaelam. Jachiyaxaelbej nejnejchaxoelaxan. Dios we-ita
liafa wʉt nejnejchaxoelaxan, ja-aech wʉt, nejnejchaxoelaxan chiekal pachae
maxael. Ja-am wʉt, Dios tatoꞌalpox nejxasinkaxaelam isfʉlaliajwam. Chiekal 
duilaxaelambej. Pachaema-el wʉtlax nejnejchaxoelaxan, Dios naexasisaxi
mil. Samata, ¡chiekal taem nejchaxoelampoxanliajwa! Babijaxan nejchaxoe
lam wʉt, ja-am wʉt, nejnejchaxoelax, me-ama itkʉatax wʉt, jachiyaxael. Do 
ja-aech wʉt, xamalbej babejchow nadofaxaelam. Ja-am wʉt, xan nanaexasi
saximil” —aech Jesús, naewʉajan wʉt mʉaxxot.

Nabichan kolenje wʉt pejpaklochow, japiliajwa japon chiekal 
najʉpatanbichaxilpox 

(Lc 16.13)
24 Do pejme kaes Jesús jʉm-aech pejnachalaliajwa, xabich asew jiwliajwa

bej, chanaekabʉana wʉt mʉaxxot: “Nabichan kolenje wʉt pejpaklochow, japi
liajwa chiekal najʉpatanbichaxil. Kaen paklonliajwa chiekal tanbichaxaelon. 
Asan paklonliajwa chiekal tanbichaxilon. Ja-aechlap-is nejxasinki Dios. Japi 
nejchaxoel wʉt platakal, japi chiekal nabichaxil Diosliajwa” —aech Jesús, 
naewʉajan wʉt mʉaxxot.

Dios tataefʉlpox jiw xanaboejapi japon 
(Lc 12.22‑31)

25  Do pejme kaes Jesús jʉm-aech pejnachalaliajwa, xabich asew jiw
liajwabej, naewʉajan wʉton mʉaxxot: “Xan ampox jʉm-an xamalliajwa, 
xabich nejchaxoelasamatam xaeliajwampoxan, feliajwampoxanbej. ¡Xabich 
nabej nejchaxoeleꞌbej naxoeliajwampoxan! Duila-esal naxaeyaxkalliajwa. 

Duila-esalbej naxoekalliajwa. Dios nakchaxduifʉl nakweweꞌppoxan duila
liajwas japoxantat. Samata, Dios nakchaxduiyaxael naxaeyaxan, naxoebej. 
26  Xamal taenam mia, papun wʉt. Japi mʉtha-el naxaeyaxan. Jola-elbejpi 
cha-owaliajwa naxaeyaxan. Pe nakiowa, nej-ax Dios, athʉpijin, chaxduifʉl 
naexaeyaxan mia xaeliajwa. Dios xamal kaes pejme nejxasink. Me-ama mia 
nejxasink wʉt, jachi-elon. Samata, nej-ax Dios xamal chiekal tataef­lafʉl. 
27 Ja-aech wʉt, ¿ma-aech xotkat xamal nejchaxoelam japoxanliajwa? Japoxan 
xabich nejchaxoelam wʉt, kaes matkoiyanliajwa laepaximil.

28  “¿Ma-aech xotkat xabich nejchaxoelam naxoeliajwampoxan? ¡Taem nae
talan, chimiatalan, yotat! Japi tiꞌt wʉt, nabich-el chimialiajwa. Pe puexa 
chimiapi. 29 Xan jʉm-an. Rey Salomón, japon wajwʉajnapijin, pejew naxoe 
xabich chimia. Naxoeipon chimia, kemaenk xot. Pe naetalan kaes chimiata
lan. Me-ama rey Salomón pejew naxoe, jachi-el. 30 Pola tiꞌt wʉt yotat, Dios 
pijaxtat natala wʉt, nakola chimiatalan. Pe piachliajwa-el. Kaematkoiyan
liajwa asbʉan jʉmch. Do jawʉx, selil wʉt, tʉp. Do jawʉt, tamejas lausliaj
was. Pelax Dios xabich kaes tataef­laxael xamal. Me-ama naetalan tataefʉl 
wʉt, jachiyaxilon. Samata, ¡Dios chiekal xanaboejim naxoeliajwam chimia, 
kaesʉapich wʉt nejxanaboejaxan Diosliajwa! 31 Samata, ¡xabich nabej nej
chaxoeleꞌ xaeliajwampox, feliajwampoxbej! ¡Xabich nabej nejchaxoeleꞌbej 
naxoeliajwampi! ¡Pelax Dioskal xanaboejim! 32  Jiw matabija-eli Dios, japi 
xabich nejchaxoelafʉl japoxanliajwa. Nej-ax Dios, athʉpijin, matabijt xamal 
weweꞌppoxan. 33 Samata, amwʉtjel kaes pejme pachaem xamal Dios naexasis
fʉlaliajwam, japon kaen nejpaklokolan. ¡Isfʉlde Dios jʉm-aechpoxan! Japox 
isam wʉt, Dios xamal chaxduiyaxael puexa weweꞌppoxan. 34 Samata, ¡xabich 
nabej nejchaxoeleꞌ asamatkoi jachiyaxaelpoxliajwa! ¡Kofim nejchaxoelampox 
kandiawaliajwa! Samata, ¡ma amwʉt najutliajwa nejchaxoelde, machiyaxae
lam amwʉt! Ja-aech wʉt, Dios chaxduiyaxael xamal weweꞌppoxan” —aech 
Jesús, naewʉajan wʉt mʉaxxot.

Jesús bʉxfiatpox pejnachala, japi jʉmchisamata: “Japi jiw babejchow xot, 
weweꞌpas Dios kastikaliajwas” —chisamatapi 

(Lc 6.37‑38, 41‑42)

7 �1 Do pejme kaes Jesús jʉm-aech pejnachalaliajwa, xabich asew jiwliaj
wabej, naewʉajan wʉton mʉaxxot: “¡Xamal asew jiwliajwa nabej jʉm-

aecheꞌ: ‘Ampi jiw babejchow. Samata, Dios kastikaxaesi’ —nabej aecheꞌ! Jasox 
jʉm-am wʉt asew jiwliajwa, asamatkoi Dios xamal jʉmchiyaxaelbej: ‘Xamal 
babejchowambej. Samata, xamalbej kastikaxaelen’ —chiyaxael Dios xamal
liajwa. 2  Jasoxtat Dios jʉmchiyaxael xamal, asew jiwliajwa jʉm-am xot: ‘Ampi 
jiw babejchow. Samata, kastikaxaesi’ —am xot. Chaxduwam wʉt asew jiw 
weweꞌpaspoxan, ja-am wʉt, Dios xamal chaxduiyaxael weweꞌppoxan. 3 Xamal 
najut kaes babijaxan isam wʉt, ¡nabej fias, asan aton babijax is wʉt! Aton, 
asan kajachawaesasia wʉt, cha-aelaxach ast it-okspon, japon pajutlax kaes 
pejme pinjiyax naetamat it-oks wʉt, jasoxtat japon aton, asan kajachawaesaxil. 
4 Xamal najut kaes babijaxan isfʉlam wʉt, ¡asan nabej jʉm-aecheꞌ: ‘¡Natapaem 
xam kajachawaesliajwan babijax is-elaliajwam!’ —nabej aecheꞌ! 5 Ja-am wʉt, 
xamal naekichachajbapijwaxaelam. ¡Matxoela kofim najut babijaxan isampo
xan! Do jawʉx, asan kajachawaesaxaelam, japon kofsliajwa babijaxan ispoxan.

6  “Xamal matabijam ampox. Wʉr dʉajsaximil Diosliajwapox. Wʉr, pala
lapi, dʉajtam wʉt Diosliajwapoxan, wʉr bej liklaxaelbej xam. Maranxotbej 
owaximil ommaenkpoxan. Maranxot japoxan owam wʉt, maran japoxan 
asbʉan jʉmch sae-enaxael” —aech Jesús, naewʉajan wʉt mʉaxxot. (Samata, 
jiw sitae-el wʉt naewʉajnaspoxan Diosliajwa, japi jiw kaes naewʉajnaxisal.)

Jesús naewʉajanpox pejnachala, japi weweꞌpaspoxan wʉljoeliajwapi Dios 
(Lc 11.9‑13; 6.31)

7 Do pejme kaes Jesús jʉm-aech pejnachalaliajwa, xabich asew jiwliajwabej, 
naewʉajan wʉton mʉaxxot: “¡Dios wʉljoem weweꞌppox! Wʉljowampox japox 
Dios chaxdusaxael. Wʉlwekam wʉt weweꞌppox, japox faenaxaelam Dios pej
kajachawaesaxtat. Xamal Dios kawʉajnam wʉt, me-ama bafafaxot lam wʉt, 
ja-am xamal Dios kajachawaesliajwa. 8  Wʉljoefʉlpon weweꞌpaspox, japon 
Dios chaxdusaxaes. Wʉlwekafʉlpon japonbej faenaxael Dios pejkajachawae
saxtat. Dios kawʉajnafʉlpon, japonbej Dios kajachawaesaxaes isliajwa japox.

9 “¿Xamalxot naxi wʉljow wʉt pan, xamalkat xajʉpaxaelam naxʉlan chax
dusliajwam iaꞌt? 10 Naxʉlan baxin wʉljow wʉt, chaxdusaximil jom. 11 Xamal 
babejchowam matabijam naxi chaxduiliajwam pachaempoxan. Nej-ax Dios, 
athʉpijin, kaes pejme pachaem. Samata, nej-ax Dios pachaempoxan xamal 
chaxduiyaxael, xamal wʉljowam wʉt.

12  “Samata, ¡matxoela isfʉlde pachaempoxan asew jiwliajwa! Me-ama 
xamal nejxasinkam asew jiw isliajwa pachaempoxan xamalliajwa, ¡japox
lap isfʉlde japi jiwliajwa! Jasoxtat naexasisfʉlaxaelam puexa Moisés chajia 
lelpox, Dios pej profetas chajia lelpoxbej” —aech Jesús, naewʉajan wʉt 
mʉaxxot.

Asew jiwliajwa xabich tampoelpox, japi naexasisliajwa Dios 
(Lc 13.24)

13  Do pejme kaes Jesús jʉm-aech pejnachalaliajwa, xabich asew jiwliajwa
bej, naewʉajan wʉton mʉaxxot: “¡Laleyax cha-aelaxachlel lem pasliajwam 
Diosxotse! Laleyax pinjiyax, nʉamt pinjitpotbej, japoxan koleyax, pasliajwa 
infiernoxotdik. Samata, xabich jiw fʉlalaek japoxadik, tʉp wʉti ampathatat, 
kaes tampa xot fʉlaeliajwadik. 14 Laleyaxach tampoel jiw leliajwa pasliajwa 
Diosxotse. Nʉamtbej cha-aelaxach. Samata, tampoel jiw fʉlaeliajwa pasliajwa 
Diosxotse. Ja-aech xot, kaesʉapich jiw jaxotse pat, tʉp wʉti ampathatat” —
aech Jesús, naewʉajan wʉt mʉaxxot.

Pejbaech pachaem wʉt, matabijas japanae pachaempox 
(Lc 6.43‑44)

15 Do pejme kaes Jesús jʉm-aech pejnachalaliajwa, xabich asew jiwliajwa
bej, naewʉajan wʉton mʉaxxot: “¡Chiekal taem naekichachajbapijiwliajwa! 
Japi jiw, me-ama Dios pejprofetas wʉt, jachiyaxaeli. Pe japi profetaxil. ¡Nabej 
tapaeꞌ japi jiw xamal naekichachajbaliajwa! Japi jiw, me-ama pachaem wʉt, 
jachiyaxaeli. Pe pejnejchaxoelaxan xabich chaemil. Puexa japi naewʉajan
poxanbej, xabich chaemil asew jiwliajwa. 16 Xamal matabijaxaelam japi ispo
xantat. Japi jiw, me-ama na-eꞌnaechan. Japanaechan naboes-el chimiabaech. 
Samata, japi jiw wejisal pachaempoxan Diosliajwa, naekichachajbapijiw xot. 

17 Pachaemnae naboet wʉt, pachaembej pejbaech. Chaemilnae naboet wʉt, 
chaemil pejbaechbej. 18  Pachaemnae naboesaxil pejmachbaech. Chaemilnae 
naboesaxilbej pachaembaech. 19 Samata, puexa naebaechnaechan, pachaema-
eli, japanaechan liksaxaes lausliajwas. 20 Jachiyaxaesbej jiw, chaemili. Xamal 
chiekal matabijaxaelam, japi is wʉt babijaxan” —aech Jesús, naewʉajan wʉt 
mʉaxxot.

Jesús naewʉajanpox kaesʉapich jiw pasaxaelpox Diosxotse 
(Lc 13.25‑27)

21 Do pejme kaes Jesús jʉm-aech pejnachalaliajwa, xabich asew jiwliajwa
bej, naewʉajan wʉton mʉaxxot: “Jiw pasaxael Diosxotse, isfʉl wʉt taj-ax 
Dios nejxasinkpoxan. Asew jiw asbʉan jʉmch jʉm-aech wʉt xanliajwa: ‘Jesús 
tajpaklon’ —aech wʉti, japi pasaxil Diosxotse, is-el xoti Dios nejxasinkpoxan. 
22  Kastikamatkoi pat wʉt, xabich jiw jʉmchiyaxael xanliajwa: ‘Tajpaklon, 
xanal jiw xabich naewʉajnax xamliajwa. Nijaxtat xabich dep toꞌax nakola
liajwa jiw pejmatpʉatanxot. Koechaxanbej isx xam nijaxtat’ —chiyaxael japi 
jiw xanliajwa. 23  Xanlax tulaela jʉmchiyaxaelen japi jiwliajwa: ‘¡Chijiamde 
xanxot, xamal babijaxan isampim! Chinax xamal matabijs-enil’ —chiyaxae
len” —aech Jesús, jiw naewʉajan wʉt mʉaxxot.

Jesús naksiyapox kolebaliajwa 
(Lc 6.47‑49)

24 Do pejme kaes Jesús jʉm-aech pejnachalaliajwa, xabich asew jiwliajwa
bej, naewʉajan wʉton mʉaxxot: “Jiw chiekal naewet wʉt naewʉajnaxpox, 
naexasit wʉtbejpi tajtatoꞌlaxan, japi jiw chiekal nejchaxoel. Samata, japi jiw, 
me-ama bachan ispi sat tinkxot wʉt, ja-aechi. 25  Iam thilan wʉt, pinamin 
wʉtbej, xabich pinajoewa wʉtbej, japabachan taxʉꞌpalaxil, chiekal isas 
xot sat tinkxot. 26  Xan naewʉajnaxpox jiw naewet wʉt, pe naexasis-el wʉti 
xan tatoꞌlaxpoxan, japi jiw, me-ama matabijsla wʉt, ja-aechi. Japi, me-ama 
bachan iapi thaejtat. 27 Iam thilan wʉt, pinamin wʉtbej, xabich pinajoewa 
wʉtbej, japabachan chiekal jʉwal, japabachan ias xot thaejtat. Chiekal toe
paxaelbej japabachan” —aech Jesús, naewʉajan wʉt mʉaxxot.

28  Do jawʉt, Jesús naewʉajnax bʉxtoet wʉt, japi jiw jʉm-aech: “Jesús nae
wʉajanpoxan xabich pachaem” —aechi. 29 Jasox jʉm-aechi, Jesús naewʉajan 
xot Dios pijaxtat. Jesús naewʉajan wʉt, me-ama judíos chanaekabʉanapi, 
jachi-elon.

Jesús boejthʉtpox bʉꞌxaenkpon leprawaxaetat 
(Mr 1.40‑45; Lc 5.12‑16)

8 �1 Dolisdoꞌ, Jesús jiw naewʉajnax bʉxtoet wʉt, bʉloek wʉton mʉaxxot, 
xabich jiw fʉlafoson. 2  Jawʉt leprawaxaetat bʉꞌxaenkpon, fʉlaenon 

Jesúslel. Pat wʉton Jesúsxot, brixtat nukon Jesús pejwʉajnalel sitaeyax itpae
liajwa Jesúsliajwa. Do jawʉt, jʉm-aechon:

—Tajpaklon, xan matabijtax xam xajʉpampox xan naboejthʉsliajwam. 
Naboejthʉsasiam wʉt, ¡naboejthʉꞌe! —aech leprawaxaetat bʉꞌxaenkpon.

3  Jesús pejke-etat jacha wʉt, jawʉt Jesús jʉm-aech bʉꞌxaeyanliajwa:
—Xam boejthʉsasian. Malis xam boejthʉtx —aech Jesús japonliajwa.

Do jawʉt, kamta japon chiekal boejthʉlslison leprawaxae. 4 Do jawʉt, Jesús 
pejme jʉm-aech:

—¡Asew jiw nabej chapaeꞌ xam boejthʉtxpox! ¡Matxoela fʉlaemch sacer
dote poxade, japon xam taeliajwa boejthʉlpox leprawaxae! Do jawʉx, ¡Dios 
chaxduꞌe, me-ama Moisés chajia lelpox jʉm-aech, leprawaxae xam chiekal 
boejthʉl xot! Jasoxtat jiw matabijaxael xam boejthʉlpox leprawaxae —aech 
Jesús japonliajwa.

Jesús boejthʉtpox soldawcapitán pamakan 
(Lc 7.1‑10)

5-6  Jesús pat wʉt Capernaum paklowaxxot, jawʉt soldawcapitán, Roma 
gobiernoliajwa nabistpon, pat Jesúsxot. Soldawcapitán wʉljow wʉt, jʉm-
aechon Jesúsliajwa:

—Tajpaklon, tamakan ok camatat tajbatat. Japon nansaxil. Laejaxilbejpon. 
Xabich nabijaton xaenkpoxantat —aech soldawcapitán Jesúsliajwa.

7 Do jawʉt, Jesús jʉm-aech soldawcapitánliajwa:
—Xam nakfʉlaeyaxaelen nejba poxade namakan boejthʉsliajwan —aech 

Jesús.
8  Do jawʉt, soldawcapitán jʉm-aechon Jesúsliajwa:
—Tajpaklon, xan xabich pachaema-enil xam leliajwam tajba, xam kaes 

pejme paklokolnam xot. Ma amxot waxae toꞌam wʉt, tamakan chiekal 
boejthʉlaxaeson. 9 Xanbej tajpaklochow. Japi naketoꞌa wʉt, xan tajut ow-an. 
Xanbej soldawcapitánan. Kaen soldawan ketoꞌax wʉt, japon na-ow-aech. 
Asan lax wʉt, japon fʉlaen. Tamakanbej ketoꞌax wʉt, ketoꞌaxpox japon 
chiekal jinawe-is. Xambej jiw tatoꞌlanam. Samata, ma amxot waxae toꞌam 
wʉt, tamakan chiekal naweboejthʉlaxaes —aech soldawcapitán Jesúsliajwa.

10 Jesús japox jʉmtaen wʉt, nejchaxoelanukon, capitán xabich xanaboejtas
pox. Samata, Jesús jʉm-aech puexa jiw jʉmtaeliajwa:

—Diachwʉajnakolax xan jʉm-an. Israel tʉajnʉxot xan xabich naxanaboejt
pon, me-ama ampon capitán, jason tae-enil —aech Jesús jiwliajwa. 11 Do 
pejme Jesús jʉm-aech japi jiwliajwa:

—Xamal jʉm-an ampox. Xabich jiw, pothatapijiw, japi judíos-eli, pasa
xael Diosxotse. Jaxotse chalakaxaeli naxaeliajwa, wajwʉajnapijiw sʉapich. 
Abraham, Isaac, Jacobbej, japi sʉapich, naxaeyaxaeli. 12  Pelax xabich judíos 
pelsaxaes itkʉatax poxadik, ‘Infierno’ —tis poxadik. Jaxotdik xabich noeya
xaeli. Bʉaꞌtatisaxaelbejpi, xabich nabijasaxael xot —aech Jesús japi jiwliajwa.

13  Do jawʉt, Jesús jʉm-aech soldawcapitánliajwa:
—¡Nawiaꞌmich nejba poxade! Namakan chiekal boejthʉslison, xam xabich 

xan naxanaboejtam xot —aech Jesús.
Do jawʉt, capitán pamakan chiekal boejthʉlspon.

Jesús boejthʉtpox Simón Pedro paem 
(Mr 1.29‑31; Lc 4.38‑39)

14  Do asamatkoi, Jesús fʉlaech wʉt Pedro pejba poxade, jaxotde ba low 
wʉt, taenpon Simón Pedro paem bʉꞌxaenkpox. Japow ok camatat. Xabich 
bʉꞌtʉajnikow. 15 Jesús kefit wʉt, jawʉt kamta chiekal boejthʉlsow. Do jawʉt, 
nant wʉt, pajut naxaeyaxan athukow Jesúsliajwa, asew jiwliajwabej.

Jesús boejthʉtpox xabich jiw, bʉꞌxaeya 
(Mr 1.32‑34; Lc 4.40‑41)

16 Do tuila wʉt, itkʉatnik wʉtbej Jesúslel xabich jiw bʉflaeni asew jiw, dep 
webaesi pejmatpʉatanxot. Do jawʉt, Jesús kaejametat dep toꞌa puexa dep 
nakolaliajwa jiw pejmatpʉatanxot. Jawʉtbej puexa asewbej, japi bʉꞌxaeya, 
chiekal boejthʉls. 17 Ampox ja-aech, me-ama Dios pejprofeta, Isaías, chajia 
lelpox jachiliajwa. Jʉm-aechox: “Japon xatis nakkajachawaesaxael, bichilas 
wʉt. Bʉꞌxaenkas wʉt, nakboejthʉsaxaelbejpon” —aech Isaías lelpox, jʉm-
aech wʉt Jesúsliajwa.

Asew jiw, naknanʉamsasiapox Jesús 
(Lc 9.57‑62)

18  Jesús taen wʉt xabich jiw masajiachpox, jawʉt jʉm-aechon 
pejnachalaliajwa:

—¡Chijias puka we-enlelde falkamtat! —aechon.
19  Do jawʉt, judíos chanaekabʉanan mox soepan wʉt, jʉm-aechon 

Jesúsliajwa:
—Jiw chanaekabʉanan, xanbej xam naknanʉamsasian, nejmachtʉajnʉ

chan poxade xam nanʉamtam wʉt —aechon.
20 Do jawʉt, Jesús jʉm-aech judíos chanaekabʉananliajwa:
—Lam pejmʉthan moejsliajwa. Miabej pejfenan. Xanlax, puexa jiw 

pakoewkolnan, ajil tajbakolaba xan damlathʉlaliajwan —aech Jesús judíos 
chanaekabʉananliajwa.

21 Do jawʉt, asan pejnachalan jʉm-aechbej Jesúsliajwa:
—Tajpaklon, xan taj-ax xabich patiꞌin. ¡Xanfʉk natapaem taj-axxot duka

liajwan! Taj-ax tʉp wʉt, do jawʉt, xam naknanʉamsaxaelen —aechon 
Jesúsliajwa.

22  Do jawʉtbej, Jesús jʉm-aech japonliajwa:
—¡Xamlax xan nakfʉlaem! Xan nanaexasis-elpi, japi jiw, me-ama patʉpa 

wʉt, kabʉan-aechi Diosliajwa. Japilap nakaewa namʉthaxael, tʉp wʉt —
aech Jesús japonliajwa.

Jesús fiatpox joewa, truxanbej 
(Mr 4.35‑41; Lc 8.22‑25)

23 Do jawʉx, Jesús falkam jul, pejnachala sʉapich. 24 Jawʉt, chaf­laech wʉti, 
chalechkal pat iam, pinjiyax, Galilea pukaxot. Xabich pintruxan, pinajoe
wabej. Xabich falkam min fajabas. Japox ja-aech wʉt, Jesús nejmach moejt. 
25 Do jawʉt, Jesús pejnachala thikalisipon. Jʉm-aechlisipon:

—Tajpaklon, ¡xanal nabʉꞌwem, chabuꞌlaxaes xot! —aechipon.
26 Do jawʉt, Jesús jʉm-aech pejnachalaliajwa:
—¿Ma-aech xotkat xamal nejlewla? ¡Xamal xabicha-el nejxanaboejaxan 

xanliajwa! —aech Jesús pejnachalaliajwa.
Samata, jawʉt, Jesús nant wʉt, fiatlison joewa, truxanbej. Do jawʉt, puka 

chiekal itnapatan. 27 Do jawʉt, pejnachala xabich natachaema wʉt, nejcha
xoelanuili japoxliajwa. Samata, nakaewa najʉm-aechi:

—¿Achankat ampon? Joewa, pukabej, naexasichpon —na-aechi nakaewa.

Jesús toꞌapox dep nakolaliajwa, kolenje aton pejmatpʉatanxot 
(Mr 5.1‑20; Lc 8.26‑39)

28  Jesús puka we-enlelde wʉt, Gadara tʉajnʉxot chapaꞌapon, pejnachala 
sʉapich. Do jawʉt, kolenje poi fʉlaen Jesúslel. Japi fʉlaen patʉpamʉthan
xotdin. Japi kolenje xabich chachoel dep pijaxtat. Samata, jiw pejlewla mox 
xenaliajwa japixot. 29 Do jawʉt, nejlat wʉt, jʉm-aechi dep pijaxtat:

—Jesús, Dios paxʉlan, ¡xanal nabej natalias! ¿Ma-aech xotkat xam fʉlae
man xanallel nataliasliajwam that toepax wʉajna? —aechi.

30 Jaxotde kaesʉapich atʉaxachlejen xabich maran naxaelp. 31 Do jawʉt, 
japi dep jʉm-aech Jesúsliajwa:

—Xanal ampi poejiwxot nakolax natoꞌam wʉt, ¡natapaem leliajwan maran
xot! —aech dep.

32  Do jawʉt Jesús jʉm-aech:
—Jaw, ¡xabʉaꞌde! ¡Lem maranxot! —aech Jesús japi depliajwa.
Do jawʉt dep nakola wʉt poejiwxot, lowlisi maranxot. Jawʉt, puexa maran 

dʉkp chʉatadik. Do jawʉt puexa maran buꞌal pukatat.
33 Maran tataefʉlpi dʉkp pejlewt. Patlisi pejpaklowaxxot. Chapaeilisi puexa 

maranliajwa ja-aechpoxan, dep low wʉt maranxot. 34 Do jawʉt, puexa japa
paklowaxpijiw fʉlaen Jesúsleldin. Do jawʉt, japi jiw taen wʉti Jesús, toꞌapi 
Jesús namanasamata japi pejtʉajnʉxot.

Jesús boejthʉtpox nabejkan, japon chinax laejaxilpon 
(Mr 2.1‑12; Lc 5.17‑26)

9 �1 Do jawʉx, Jesús jul falkam, pejnachala sʉapich, chaliknaliajwa puka 
we-enlelde, pejpaklowax, Capernaum paklowax, poxaliajwade. 2  Do 

jaxot Jesús pat wʉt, pejnachala sʉapich, jawʉt asew jiw chaxlaeni kaen 
nabejkan Jesúslel, japon chinax laejaxilpon. Japon ok camillatat. Jesús 
chajia matabijt japi pejxanaboejaxan japonliajwa. Samata, Jesús jʉm-aech 
nabejkanliajwa:

—Wʉa, ¡nejchachaemilde! Xam beltaenx, majt pachaemam wʉt babijaxan 
isampoxanliajwa —aech Jesús laejaxilponliajwa.

3  Jesús japox jʉm-aech wʉt, jawʉt, asew judíos chanaekabʉanapi japox 
jʉmtaen wʉt, nakaewa najʉm-aechi: “Kaen Dios xajʉp jiw beltaeliajwa, japi 
babijaxan is wʉt. Samata, Jesús japox jʉm-aech wʉt, jʉm-aechon chaemilpox 
Diosliajwa” —aechi nakaewaliajwa. 4 Jesús chiekal matabijt japi nejchaxoel
pox. Samata, jʉm-aechon japiliajwa:

—¿Ma-aech xotkat xamal nejchaxoelam babijaxan xanliajwa? 5 Kaes pejme 
tampa xan jʉmchiliajwan laejaxilponliajwa: ‘Xam beltaenx babijaxan isam
poxanliajwa’ —chiliajwan. Pe ja-an wʉt, jiw xan namatabijaxil xan puexa 
jiw pakoewkolnanponan. Jʉm-an wʉtlax nabejkan jʉmtaeliajwa: ‘¡Nande! 
¡Laejim!’ —an wʉt, japox jʉm-an wʉt, jiw diachwʉajnakolax xan namatabij
saxael xan puexa jiw pakoewkolnanponan. 6  Samata, xamal itpaeyaxaelen 
xan puexa jiw pakoewkolnanponan. Xan xajʉpx beltaeliajwan jiw babijaxan 
ispoxanliajwa ampathatat —aech Jesús judíos chanaekabʉanapiliajwa.

Samata, Jesús jʉm-aechbej nabejkan jʉmtaeliajwa:
—¡Nande! ¡Nejcamilla fiꞌe! ¡Xalaemch nejba poxade! —aech Jesús.

7 Do jawʉt, nabejkan nant wʉt, fʉlaechlison pejba poxade. 8  Puexa jiw 
japox taen wʉt, xabich natachaemanuil wʉt, nejchaxoelanuilbejpi. Do jawʉt, 
nakaewa najʉm-aechi: “¡Dios xabich pachaem! Dios pejpamamax Jesúskal
liajwa” —aechi nakaewaliajwa.

Jesús tadʉtpox Mateo pejnachalanliajwa 
(Mr 2.13‑17; Lc 5.27‑32)

9 Jesús boejthʉt wʉt nabejkan, baxot nakolt wʉt, do jawʉt, xan nataenpon. 
Xan tajwʉl Mateo. Xan ekx impuesto mat-omwʉljowbatat, mat-omwʉljoeliaj
wan Roma gobiernoliajwa. Jesús xan nataen wʉt, najʉm-aechon:

—¡Xabʉaꞌt! ¡Xan nakfʉlaem tajnachalnamliajwa! —aech Jesús xanliajwa.
Do jawʉt, xan nantax wʉt, Jesús nakfolxlison.
10  A sa matkoi, tajbatat Jesús naxael wʉt, xanal pejnachalwan sʉapich, 

impuesto mat-omwʉljoew Roma gobiernoliajwa, japibej pat Jesúsxot. Do 
jawʉt, japibej chalak naxaeliajwa. Asew jiwbej, Moisés chajia lelpox naexasis-
elpi, japibej pat jaxot. Japibej jaxot chalak naxaeliajwa, xanal sʉapich. 11 Fari­
seos, japox taen wʉt, jʉm-aechi xanalliajwa, Jesús pejnachalwanpinliajwa:

—¿Ma-aech xotkat Jesús, nejchanaekabʉanan, kaeyaxtat naxael, impuesto 
mat-omwʉljoewpi sʉapich, asew babejchow sʉapichbej, japi naexasis-eli 
Moisés chajia lelpox? —aechi xanalliajwa, Jesús pejnachalwanpinliajwa.

12  Jesús japox jʉmtaen wʉt, jʉm-aechon fariseosliajwa:
—Jiw nejchaempi, japi weweꞌpa-esal jiw woen, bʉꞌxaenka-el xoti. Jiw 

woen fʉlaen jiw bʉꞌxaenkpi woeliajwa. Xanlap-is ja-an. Xan fʉlae-enil kaja
chawaesliajwan jiw pachaem wʉt, kabʉan-aechpi. Xanlax fʉlaenx kajacha
waesliajwan babejchow, japi kofaliajwa padujnejchaxoelaxan naexasisliaj
wapi Dios —aech Jesús.

13  Jesús pejme jʉm-aech fariseosliajwa:
—¡Chiekal nejchaxoelde Dios jʉm-aechpox, jʉm-aech wʉt: ‘Xan nejxa

sinkax xamal asew jiw beltaeliajwam, japi jiw kajachawaesliajwam. Xanlap 
japox kaes nejxasinkax. Me-ama ofrenda isam wʉt xanliajwa, japoxliajwa 
xan chiekal nejchachaemla-enillejen’ —aech Dios, chajia jʉm-aech wʉt! Xan 
tadʉsaxaelen jiw babejchow japi tajnachalaliajwa. Jiw jʉm-aechpilax: ‘Xan 
kaes pejme pachaeman. Me-ama asew jiw, jachi-enil’ —aechpi, xan japi jiw 
tadʉsaxinil tajnachalaliajwa —aech Jesús fariseosliajwa.

Asew jiw xae-elpox, piach Dios kawʉajnaliajwa wʉt 
(Mr 2.18‑22; Lc 5.33‑39)

14 Do jawʉx, Juan jiw bautisan pejnachala fʉlaeni Jesúslel. Pat wʉti Jesús
xot, japi jʉm-aech Jesúsliajwa:

—Xanal piach naxae-enil, Dios piach kawʉajnaliajwan wʉt. Fariseos
bej ja-aech. ¿Ma-aech xotkat nejnachala, me-ama xanal jachi-el? —aechi 
Jesúsliajwa.

15 Do jawʉt, Jesús jʉm-aech wʉajantat japi jiwliajwa:
—Pawis fitpon, fiesta is wʉt, tadʉchpi naxaeyaxaelfʉk japonxot. Japi 

xabich nejchachaemlaxael, pajelnakjiyan jaxot duk wʉtfʉk. Asamatkoi asew 
jiw japon bʉflaeyaxaes. Do jawʉt, tadʉchpi naxaeyaxil kaematkoiyan sʉapich, 
xabich nejxaejwaxaes xoti. Jachiyaxaelbej asamatkoi tajnachalaliajwa, xan 

asew jiw nabʉꞌfol wʉt. Samata, japi kaematkoiyan sʉapich naxaeyaxil, xan 
japixot ajilaxaelen xot —aech Jesús.

16  Je sús matabijt, fariseos naewʉajnasiapox padujwʉajan, pajelwʉajan 
sʉapich. Samata, jawʉt Jesús jʉm-aech wʉajantat japiliajwa: “Kaeow pawis 
pejyiaf wechachoeps wʉt, xapeꞌtow chachoepxot. Pe yiaf xapeꞌs-elow pajel
bʉꞌchtat, itkias-esal wʉtfʉk. Pajelbʉꞌch, itkias-esalpox, xapeꞌt wʉtow, yiaf 
itkiat wʉt, mamoꞌal wʉt pejme, pajelbʉꞌch itkialaxael. Yiaf padujax kaes 
chachoepaxael, xapeꞌt xotow pajelbʉꞌch. 17 Jasoxtatbej jiw wʉlui-el pajelvino 
padujbʉꞌchoxatat. Wʉlʉ wʉti pajelvino padujchoxatat, japox choxa chathial
falaxael, pajelvino xabich xot pafak. Ja-aech wʉt, vino nafoꞌaxael. Choxa
bej nafoꞌaxael. Samata, jiw pajelvino wʉlʉ pajelbʉꞌchoxatat chatinkaliajwa 
choxa. Ja-aech wʉt, vino nafoꞌaxil. Choxabej nafoꞌaxil” —aech Jesús.

Amxot jʉm-aechox Jesús pawis boejthʉtpoxliajwa, asaow patʉpow mat-
etpoxbejliajwa, pejme dukaliajwapow 

(Mr 5.21‑43; Lc 8.40‑56)
18  Do jawʉx, Jesús naksiya wʉtfʉk, kaen aton pat Jesúsxot. Japon judíos

paklon. Pat wʉt, brixtat nukon Jesús pejwʉajnalel, xabich sitaen xoton Jesús. 
Do jawʉt, jʉm-aechon:

—Taxʉlow ma j elnawetʉp. Pe xam ke-otam wʉt japowxot, taxʉlow 
nawemat-esaxaelam pejme dukaliajwa —aech paklon Jesúsliajwa.

19 Do jawʉt, Jesús nakfol paklon. Xanalbej, Jesús pejnachalwan, nakfolx 
Jesús. 20-21 Dolisdoꞌ, Jesús fol wʉt, kaeow pawis moxdepow Jesús pejwʉlcha
kallel. Japow xabich nabijat. Pejlaw wʉt, jal matduka-el. Doce waechanlisox 
japow bʉꞌxaenkpox. Japow mox wʉt Jesús pejwʉchakallel, japow nejchaxoel: 
“Xan pejsumta-osax jajastax wʉt, Jesús naboejthʉsaxael” —aechow, nejcha
xoel wʉt. Samata, jajastow Jesús pejsumta-osaxmatdukax. 22  Do jawʉt, Jesús 
wʉltataen wʉt, taenpon japow pawis. Samata, Jesús jʉm-aech japowliajwa:

—Pawis, ¡nejchachaemilde! Amwʉtjel xam chiekal boejthʉl waxae, chiekal 
xan naxanaboejtam xot —aech Jesús japowliajwa.

23  Do jawʉx, Jesús pat wʉt paklon pejbaxot, taenon, asew jiw toela nababa 
wʉt, patʉpow mʉthsliajwa wʉt. Jʉmtaenbejpon asew jiw wʉnowpoxan 
japowliajwa. 24 Samata, jʉm-aechon japiliajwa:

—¡Amxot nakol im! Japow tʉpa-el. Japow moejt —aech Jesús japi 
jiwliajwa.

Japi wʉnowpi japox jʉmtaen wʉt, xafafoli Jesúsliajwa. Japi jiw bʉꞌwʉajan
paei Jesús. 25 Do jawʉt, Jesús nakolax toꞌa tathoetade wʉnowpi patʉpow. Japi 
nakola wʉt, Jesús low patʉpow ochxot. Jesús patʉpow kefit wʉt, mat-eton 
patʉpow pejme dukaliajwa. Do jawʉt, japow nant. 26 Puexa japatʉajnʉpijiw 
wʉltaena Jesús ispox patʉpowliajwa.

Jesús boejthʉtpox kolenje itliaklan
27 Jesús nakolt wʉt paklon pejbaxot, kolenje itliaklan Jesús pejwʉchakal 

fol. Japi nejlasfʉl wʉt, jʉm-aechfʉli:
—Jesús, David pamon, ¡xanal nabeltaem! —aechfʉli.
28  Do jawʉx, Jesús asaba low wʉt, kolenje itliaklan mox soepa Jesúsxot. Do 

jawʉt, Jesús jʉm-aech japi kolenje itliaklanliajwa:

—¿Xamalkat xan nanaexasitam xajʉpxpox boejthʉsliajwan nej-itfutan? —
aech Jesús.

Japi jʉmnot wʉt, jʉm-aechi:
—Diasdoꞌ tajpaklon. Xam naexasitx —aechi.
29 Do jawʉt, Jesús japi itfujacha wʉt, jʉm-aechon:
—Xamal chiekal naxanaboejam xot, nanaexasitam xotbej, ¡chiekal taem! 

—aech Jesús japi kolenje itliaklanliajwa.
30 Do jawʉt, chiekal taenlisi. Do jawʉt, Jesús jʉm-aech nejthʉꞌaxtat japi 

kolenjeliajwa:
—¡Xamal asew jiw nabej chapaeꞌ xan isxpox xamalliajwa! —aechon.
31 Pe japi fʉlaech wʉt, nakiowa puexa japatʉajnʉpijiw chapaefʉl Jesús isas

poxliajwa japiliajwa.

Jesús boejthʉtpox bʉxwʉajanjilan
32  Majt itliakalpi Jesúsxot chijia wʉti, do jawʉt, asew jiw bʉflaen bʉxwʉa

janjilan Jesúsleldin. Japon naksiyaxil, dep webaes xoton pejmatpʉatat. 33  Do 
jawʉt, Jesús toꞌa dep nakolsliajwa japon pejmatpʉatxot. Dep nakolt wʉt, do 
jawʉt, bʉxwʉajanjilan tʉadutlison naksiyax. Jawʉt, xabich jiw natachaema
nuil wʉt, nejchaxoelanuilbejpi. Jʉm-aechi:

—Majt chinax jasox tae-esal ampatʉajnʉtat, Israel tʉajnʉxot —aechi.
34 Pelax fariseos jʉm-aech:
—Jesús toꞌa wʉt dep, toꞌa dep pejpaklon pijaxtat —aech fariseos 

Jesúsliajwa.

Jesús jiw beltaenpox
35 Jesús nanʉamt puexa paklowaxanxot, puexa tʉajnʉchanxotbej, jiw nae

wʉajnafʉlaliajwapon, judíos naewʉajnabachanxot. Jesús naewʉajan chimia
wʉajan jiwliajwa, Dios puexa pejjiw tatoꞌlaxaelpox. Boejthʉsfʉlbejpon nej
machwaxaetat bʉꞌxaenkpi. 36  Jesús taen wʉt xabich jiw, pinamʉt, japi jiw 
beltaenpon, japi nabijat xot, wejisal xotbejpi asan kajachawaesliajwas. Taen 
wʉton, japi jiw, me-ama ovejas napelti, ja-aech japi jiw Jesúsliajwa, wejisal 
xot asan tataef­laliajwas japi jiw. 37 Do jawʉt, Jesús jʉm-aech xanal pejnachal
wanliajwa, asew jiwliajwabej:

—Diachwʉajnakolax xan jʉm-an. Ampi jiw, me-ama trigo foel wʉt, 
ja-aechi, japi wʉajnawesfʉl xot jʉmtaeliajwa chimiawʉajan. Pe jiw xabich 
kaesʉapich, Dios pejjamechan naewʉajanpi. 38  Samata, ¡kawʉajande wajpak
lokolan Dios, japon asew jiw toꞌaliajwa, naewʉajanpi Dios pejjamechan!

Jesús pejnachalaxot makafitpox doce poejiw, japi apóstolesliajwa 
(Mr 3.13‑19; Lc 6.12‑16)

10 �1 Jesús xanal nala, dosan pejnachalwan, japonxotaliajwan. Jesús 
natapaei xanal japon pijaxtat dep toꞌaliajwan, jiw pejmatpʉatanxot 

bapi, nejmachwaxaetat bʉꞌxaenkibej boejthʉsliajwan.
2  Jesús xanal nawʉlduw apóstoles, dosanpin. Xanalxot kaen kolewʉlje. Mat

xoelawʉl pawʉlon Simón. Wʉlchakalwʉl pejwʉl, pawʉlon Pedro. Asan pawʉl 
Andrés. Japon Simón Pedro pakoewan. Asan pawʉl Santiago. Asan pawʉl 
Juan. Japon Santiago pakoewan. Japi kolenje Zebedeo paxi. 3  Asan pawʉl 

Felipe. Asan pawʉl Bartolomé. Asan pawʉl Tomás. Xan tawʉl Mateo. Xanlap 
majt impuesto mat-omwʉljoenan Roma gobiernoliajwa. Asanbej pawʉl San
tiago. Japon Alfeo paxʉlan. Asan pawʉl Tadeo. 4 Asan pawʉl Simón. Japon 
majt asamʉtpijin, celotemʉtpijin. Asan pawʉl Judas Iscariote. Japonlap Jesús 
wiasaxael padaelmajiwxot.

Jesús toꞌapox pejnachala japi naewʉajnaliajwa Dios  
tatoꞌlaxaelpox jiw ampathatat 

(Mr 6.7‑13; Lc 9.1‑6)
5 Jesús toꞌa wʉt padoce apóstoles, jʉm-aechon ampox: “¡Nabej fʉlaeꞌ judíos-

eli pejtʉajnʉchan poxade! ¡Nabej fʉlaeꞌbej Samaria tʉajnʉpijiw poxade! 
6  ¡Xamal lax fʉlaem judíoskal duil poxade! Japi, me-ama ovejas, napelti, 
ja-aechpi. 7 Fʉlaemch wʉt, japi jiw naewʉajnam wʉt, ¡jʉm-amde: ‘Dios puexa 
pejjiw tatoꞌlaxaelmatkoi malisox mox pawʉajna’ —amdepi! 8  ¡Bʉꞌxaenki boej
thʉsfʉlde! ¡Tʉpi mat-embej pejme duilaliajwa! ¡Boejthʉsfʉldebej leprawa
xaetat bʉꞌxaenki! ¡Dep toꞌimbej jiw pejmatpʉatanxot nakolaliajwa! Xamal 
malech kenotam ampapamamax. Samata, ¡xamal nabej mat-omwʉljoem, 
asew jiw boejthʉtam wʉt!

9 “Folam wʉt, ¡nabej xalaeꞌ plata! 10 ¡Nabej xalaeꞌbej asew choxan! Madoꞌ, 
inaxoelam, ¡do japoxkal bʉꞌlaf­laem! Madoꞌ itʉakxajoelam, ¡do japoxkalbej 
tʉaklaf­laem! ¡Nabej xalaeꞌbej asax naxliaxsliajwampox, tʉakxaliaxsliaj
wampoxbej! Folam wʉt, ¡masim fʉlaem! ¡Nabej xalaeꞌ kelachalanaeyan! Jiw 
naeweti Dios pejjamechan, japi xamal chaxduiyaxael weweꞌppoxan.

11 “Nejmachpaklowax patam wʉt, tʉajnʉxotbej, ¡wʉlwekde kaen aton, japa
paklowaxpijiw sitaenspon! Do jawʉt, ¡japon kawʉajande pejbatat duilaliaj
wam! Japon jaw-aech wʉt, ¡japabatat duilafʉldefʉk! Hasta nakolaliajwam 
wʉt, ¡japabaxot nakolim asapaklowax poxaliajwam! 12  Nejmach-aton pejba 
lowam wʉt, ¡jʉm-amde: ‘¡Xamal Dios nej kajachawaes ampabaxot duilam
pim!’ —amde japabapijiwliajwa! 13  Japabapijiw pachaem wʉt xamalliajwa, 
ja-aech wʉt, Dios kajachawaesaxaes japabapijiw. Pe asew jiwlax xamal 
bʉꞌkʉla-el wʉt, ja-aech wʉt, Dios kajachawaesaxisal japabaxot duilpi. 14 Asew 
jiw xamal bʉꞌkʉla-el wʉt, nejnaewʉajnax naewes-el wʉtbejpi, ¡fʉlaem asa
paklowaxlel! Fʉlaeliajwam wʉt, ¡nejtʉakxajoe jolde lʉlaliajwam as natachol
naliajwa! Jasoxtat japi jiw pajut chiekal matabijaxael babijax ispox xamal
liajwa, Diosliajwabej, xamal bʉꞌkʉla-el xoti. 15 Diachwʉajnakolax xan jʉm-an. 
Asamatkoi, Dios jiw kastika wʉt, japapaklowaxpijiw xabich kaes pejme kasti
kaxaes. Me-ama Sodoma paklowaxpijiw, Gomorra paklowaxpijiwbej, kastikas 
wʉt, jachiyaxil Dios, japi jiw kastika wʉt” —aech Jesús xanal dosanpinliajwa.

Apóstoles nabijasaxaelpox asew jiw pijaxtat naexasit xoti Jesús
16  Do pejme Jesús jʉm-aech xanal dosanpinliajwa: “Xamal tajaxtat folam 

wʉt, ¡chiekal taem, toꞌax xot jiw babejchow poxade! Me-ama ovejasliajwa 
chachachoel pejmachchoefxot wʉt, jachiyaxaelbej xamalliajwa. ¡Chiekal 
matabijim! Me-ama jom xandadʉs-el chachoelxot, ¡xamalbej ja-amde! ¡Nabej 
nabeꞌbej nakaewa! Me-ama a-u, jachiyaxaelam xamal. 17 ¡Chiekal taem jiw 
babejchowliajwa! Japi xamal woeyaxaeli judíospaklochow poxade, japapaklo
waxpijiwxot. Do jawʉx, judíos naewʉajnabachanxot xamal selsaxaeli. 18  Xan 

nanaexasitam xot, xamal bʉflaeyaxaelbejpi gobernadores poxade, reyes poxa
debej. Samata, xamal bʉꞌfol wʉti, xamal japixotam wʉt, asew judíos-elixotam 
wʉtbej, ¡jʉm-amde xanliajwa! 19 Xamal japixot woeya wʉti, ¡xabich nabej 
nejchaxoeleꞌ naksiyaxaelampoxliajwa, jʉmnosliajwam wʉt paklochow! Jawʉt 
Espíritu Santo xamal kajachawaesaxael chiekal jʉmnosliajwam. 20 Samata, 
xamal najut nijaxtat jʉmnosaximil. Nej-ax Dios pej-Espíritu Santo kajacha
waesaxael xamal chiekal jʉmnosliajwam paklochow pejwʉajnalel.

21 “Japamatkoiyantat asew pakoewkola bʉflaeyaxaes paklochow poxade, 
jaxotde beliajwas, japi tajnachala xot. Paxjiw, o, penjiwbej, bʉflaeyaxael paxi 
paklochow poxade jaxotde beliajwas, japi tajnachala xot. Paxibej bʉflaeya
xael pax, o, penbej, paklochow poxade jaxotde japi beliajwas, tajnachala xot. 
22  Puexa ampathatpijiw xamal nejweslaxael, tajnachalwam xot. Pe nakiowa, 
xan nanaexasisfʉlam wʉt, hasta tʉpam wʉt, Dios xamal bʉꞌweyaxael. 23 Asa­
paklowaxpijiw babijaxan is wʉt xamalliajwa, xamal tajnachalwam xot, 
¡dʉkpaxaelam asapaklowaxlel! Diachwʉajnakolax xan jʉm-an. Xan, puexa 
jiw pakoewkolnan, nakolsaxaelen ampathatxot. Do jawʉx, naewʉajnafʉla
xaelam Israel tʉajnʉpijiw. Ja-amsfʉlam wʉt, xan chalechkal pasaxoekan wʉt 
ampathatasik, japamatkoiyantat, xamal toesaximilfʉk tajwʉajna jiw nae
wʉajnafʉlampoxan potʉajnʉcha, Israel tʉajnʉxot.

24  “Estudiapon kaes pejme pachaema-el. Me-ama chanaekabʉanapon, 
jachi-el estudiapon. Nabichanbej kaes pejme pachaema-el. Me-ama pejpak
lon, jachi-elon. 25  Estudiapon, toet wʉt estudiaxpox, japon nejchachaem
laxael, najʉpje wʉton, chanaekabʉanaspon sʉapich. Nabistonbej nejcha
chaemlaxael, najʉpje wʉton, pejpaklon sʉapich. Jiw xan nanejweslapi, japi 
jʉm-aech wʉt xanliajwa: ‘Xam depam’ —aech wʉti, ja-aech wʉt, japi jiw 
xabich kaes pejme xamal bʉꞌwʉajanpaeyaxael, tajnachalwam xot” —aech 
Jesús xanal dosanpinliajwa.

Jesús naewʉajanpox pejnachala, achanliajwa japi pejlewlaxaeli 
(Lc 12.2‑7)

26 Do jawʉx, Jesús pejme jʉm-aech xanal dosanpinliajwa: “¡Xamal nabej nej
lewleꞌ jiw babejchowliajwa, japi xamal nejwesla wʉt, ajilaxael xot maliachpo
xan! Maliachpoxan asamatkoi puexa chiekal tulaelaxaes. Asew jiw maliach 
jʉm-aechpoxan, japoxanbej asamatkoi puexa asew jiw naekʉanchakowaxil 
jʉmtaeliajwa. 27 Xan maliach niajkal jʉm-anox, xamal jʉmchiyaxaelam puexa 
jiwliajwa. Xan jʉm-anpox nuthaklajametat maliach, nejlatam wʉt, jʉmchiya
xaelam puexa jiw jʉmtaeliajwa. 28 ¡Nabej nejlewleꞌ jiw babejchowliajwa, xamal 
boesasia wʉti ampathatxot! Pe kaes japi machiyaxil beliajwa nej-aelan. Xamal
lax nejlewlaxael Diosliajwa, japon xajʉp xot xamal beliajwa ampathatxot, nej-
aelanbej toꞌaliajwa infierno poxadik, jaxotdik nej-aelan chiekal toepaliajwa.

29  “Kolenje mian mowas kaekafef­liajwa. Ja-aech, japi mia omjil xot. 
Pe nakiowa, Dios tapae-el wʉt, chinax kaen mian pajut pijaxtat patʉpan 
jopaxil. 30  Diosliajwa xamal kaes pejme ommaenkam. Me-ama mia omjil, 
jachi-emil xamal. Dios matabijt, massʉapich nejmatla kaenanʉla nejmatnae
tanxot. 31 Samata, ¡xamal nabej nejlewleꞌ asew jiwliajwa, xamal xabich kaes 
ommaenkam xot! Me-ama pin-iat mia, jachi-emil xamal” —aech Jesús xanal 
dosanpinliajwa.

Jesús pejwʉajan naexasiti, japi jʉmchiyaxaelpox Jesús pejjiwpi 
(Lc 12.8‑9)

32  Do pejme Jesús jʉm-aech xanal dosanpinliajwa: “Jiw jʉm-aech wʉt, asew 
jiw pejwʉajnalel: ‘Xan Jesús naexasitx’ —aech wʉti, japi jiw tajnachalaxael. 
Xanbej jʉmchiyaxaelen taj-ax Diosxotse japiliajwa: ‘Ampi jiw xan tajnachala’ 
—chiyaxaelen. 33 Pelax asew jiw, xan nanaexasiti, asew jiw pejwʉajnalel jʉm-
aech wʉti: ‘Xanal Jesús pejnachala-enil’ —aech wʉti, xanbej jʉmchiyaxae
len taj-ax Dios pejwʉajnalel: ‘Ampi jiw tajnachala-el’ —chiyaxaelen” —aech 
Jesús xanal dosanpinliajwa.

Jesús paskpox japon pijaxtat ampathatpijiw nadiajaliajwa 
(Lc 12.51‑53; 14.26‑27)

34  Do pejme Jesús jʉm-aech xanal dosanpinliajwa: “¡Xamal nabej 
nejchaxoeleꞌ xanliajwa: ‘Jesús pat ampathatat puexa jiw kaenejcha
xoelaxtat duilaliajwa’ —nabej aecheꞌ, nejchaxoelam wʉt! Xan pas-enil 
japoxliajwa. Xan patx jiw kaenejchaxoelaxa-el(a)liajwa. 35  Xan patx 
poejiw, paxjiw sʉapich, wathoꞌbej, penjiw sʉapich, pakalajiw sʉapich
bej, paemjiw sʉapichbej, kaenejchaxoelaxa-el(a)liajwa. 36  Jiw xan naxa­
naboejapi, japi asamatkoi pejjiwkola padaelmajiw dofaxaelpi, japi xan 
nanaexasit xot.

37 “Xamal kaes nejxasinkam wʉt nej-axjiw, nej-enjiwbej, xanlax xabich 
kaes nanejxasinka-emil wʉt, ja-am wʉt, xamal tajnachalwaximil. Kaes 
nejxasinkam xot naxi, xanlax xabich kaes nanejxasinka-emil wʉt, ja-am 
wʉtbej, xamal tajnachalwaximil. 38  Xamal nanaexasis-emil wʉt, xan nak
fʉlae-emil wʉtbej, nejlewla xot tʉpaliajwam xanliajwa, ja-am wʉt, xamal 
tajnachalwaximil. 39 Xamal isfʉlam wʉt najut nejxasinkampoxan ampatha
tat, asamatkoi tʉpam wʉt, duilaximil Diosxotse. Pelax kofam wʉt najut 
nejxasinkampoxan isfʉlaliajwam xan tatoꞌlaxpoxan, ja-am wʉt, asamat
koi tʉpam wʉt, duilaxaelam pomatkoicha Diosxotse” —aech Jesús xanal 
dosanpinliajwa.

Jiw is wʉt pachaempoxan Dios naexasitiliajwa, japi jiw Dios 
chaxduiyaxaespox pachaempoxan 

(Mr 9.41)
40  Do pejme Jesús jʉm-aech xanal dosanpinliajwa: “Jiw chiekal xamal 

bʉꞌkʉla wʉt, japi me-ama xanbej, chiekal nabʉꞌkʉlti. Jawʉt xan natoꞌa
pon, bʉꞌkʉlabejpi. 41 Jiw chiekal bʉꞌkʉla wʉt Dios pejprofeta, naexasit 
xoton Dios, japi jiw kajachawaesaxaes Dios. Me-ama Dios kajachawaet 
profeta, japi jiwbej kajachawaesaxaes Dios. Jiw chiekal bʉꞌkʉla wʉt 
asan pachaempon, Dios naexasit xoton, japibej kajachawaesaxaes Dios. 
Me-ama Dios kajachawaet pachaempon, jasoxtatbej japi kajachawaesa
xaes. 42  Nejmachjiw is wʉt pachaempox jelxan nanaexasitponliajwa, o, 
japi jiw minkal chaxdut wʉti vasotat japon min feliajwa, japon tajna
chalan xot, ja-aech wʉt, japi jiw kaenanʉla diachwʉajnakolax Dios chax
duiyaxaes pachaempox, minkal chaxdut xoti tajnachala” —aech Jesús 
xanal dosanpinliajwa.

Juan, jiw bautisan, japon toꞌapox kolenje pejnachalan Jesús poxade 
(Lc 7.18‑35)

11 �1 Do jawʉt, Jesús naewʉajnax bʉxtoet wʉt, jaxot chijiapon jiw nae
wʉajnaliajwa Dios pejjamechan asapaklowaxan poxaliajwade, 

Galilea tʉajnʉxot.
2  Juan, jiw bautisan, jiw jebatat wʉltaefʉl Jesús isfʉlpoxan. Samata, pejna

chalaxot asew toꞌapon japi wʉajnachaemsliajwa Jesús. 3  Dolisdoꞌ, japi Jesús
xot pat wʉt, jʉm-aechi:

—Juan xanal nabʉxtoꞌa wʉt, jʉm-aechon xam wʉajnachaemsliajwan: 
‘¿Xamkatlap diachwʉajnakolax Cristowam, “Pasaxoekpon” —tisponam, jiw 
bʉꞌweliajwam? Cristowa-emil wʉt, ¿xanalkat wʉajnawesfʉlaxaelenfʉk asan, 
“Pasaxoekpon” —tispon?’ —aech Juan —aech Juan pejnachala Jesúsliajwa.

4 Do jawʉt, Jesús jʉm-aech Juan pejnachalaliajwa:
—¡Nawemch Juan poxade! Juanxot patam wʉt, ¡chapaempon xamal 

jʉmtaenampoxan, taenampoxanbej xan isfʉlax wʉt! 5 Juan chapaeyam wʉt, 
¡jʉm-amopon: ‘Majt itliakalpi, japi chiekal taenlisi. Majt nabejkpi, japibej 
chiekal laelplisi. Majt piach bʉꞌxaenki leprawaxaetat, japibej chiekal boejth
ʉls. Majt naekʉaꞌnikpi, japibej chiekal jʉmtaen. Tʉpibej, mat-ias pejme 
duilaliajwa’ —amo, Juan chapaeyam wʉt! ¡Chapaembejpon xan naewʉaj
nafʉlaxpox kejila, japibej naexasisliajwa, bʉꞌweliajwasbejpi Dios! 6 ¡Juan jʉm-
amdebej: ‘Nejmachjiw chiekal naxanaboejafʉl wʉt, naexasisfʉl wʉtbejpon 
xan Cristowanponan, japi jiw nejchachaemlafʉlaxael’ —amde Juan! —aech 
Jesús Juan pejnachalaliajwa.

7 Juan pejnachala nawia wʉt, do jawʉt, Jesús jʉm-aech Juanliajwa jiw 
chiekal jʉmtaeliajwa: “Juan, jiw bautisan, pajilaxtat wʉt, xamal fʉlaemch 
wʉt, ¿chiliajwakat fʉlaemch japoxade? Fʉlae-emil taeliajwam muifʉrtʉat 
joewa jʉꞌbaspoxkal. 8  Fʉlae-emilbej taeliajwam xabich chamoeyaxan naxoei
pon. Xamal matabijam, chimianaxoeipi duila-el pajilaxtat. Chimianaxoeipi 
duil paklochow pejbachantat. 9 Xamallax pajilax poxade fʉlaemch taeliaj
wam profeta. Diachwʉajnakolax xan jʉm-an. Japon Juan xamal taenam wʉt, 
taenam poklaprofeta. 10 Dios pejjamechan, chajia lelspox, jʉm-aech Dios jʉm-
aechpox xanliajwa Juan toꞌaxaespoxliajwa:

‘Wʉa, xam wʉajna xan toꞌaxaelen tajprofeta, japon jiw 
naewʉajnafʉlaliajwa tajjamechan jiw naexasisliajwa, xam patam 
wʉt’ —aech Dios jʉm-aechox xanliajwa.

11 Diachwʉajnakolax xan jʉm-an. Juan poklaprofetakolan. Poejiw ampa
thatpijiwxot ajil profeta kaes pejme pachaempi, me-ama Juan, jiw bautisan, 
jason. Pelax, Diosxotse wʉt, jaxotse puexa jiw chiekal isfʉl Dios nejxasink
poxan. Japi kaes pejme pachaemaxael, Dios pejwʉajnalel wʉt. Me-ama Juan 
ampathatat wʉt, jachiyaxili” —aech Jesús jiwliajwa.

12  Jesús pejme jʉm-aech japi jiwliajwa: “Juan, jiw bautisan, chajia tʉadut 
wʉt pejnaewʉajnax, japamatkoiyantatbej xabich maenk nabeyaxan. Maenk
bej jiw babejchow. Me-ama amwʉtjel, ja-aech. Japamatkoiyantatbej xabich 
jiw naexasisasia Dios tatoꞌalpox. Pe asew jiw toesasia Dios pejjiw, nejweslas 
xoti japi jiw. 13  Juan wʉajna puexa asew profetas lelpoxan, Moisés lelpoxbej, 
jʉm-aech Dios puexa pejjiw tatoꞌlaxaelpoxliajwa. 14 Xamal naexasisasiam wʉt 

ampox, ¡naexasiꞌe xan jʉm-anpox! Dios pejjamechan chajia jʉm-aech: ‘Elías 
pejme pasaxael’ —aechox. Japox jʉm-aech wʉt, jʉm-aechox Juan, jiw bauti
sanliajwa. Me-ama Dios pejprofeta Elías chajiakolaxtat is, ja-aechlap-is Juan. 
Samata, Juan wʉajna chajia matabijas japon isaxaelpoxan. 15  Xamal mata­
bijasiam wʉt Dios pejnejchaxoelaxan, ¡chiekal naeweꞌe xan jʉm-anpoxan!” 
—aech Jesús jiwliajwa.

16-17 Jesús pejme jʉm-aech japi jiwliajwa: “Ampamatkoiyantat jiw duili 
ampathatat, japi, me-ama yamxi wʉt, ja-aechi, kaenejchaxoelaxa-el xot. 
Me-ama yamxi chalak nakakujsliajwa plazaxot, ja-aech japi jiw. Yamxi 
chalak, pejnachala sʉapich. Do jawʉt, nakaewa najʉm-aechi: ‘Xanal toela 
nababax xamal nababoelaliajwam. Pe thiataenam wʉt, nababoela-emil. 
Xanal jajui jajuwxbej, naebejjajui, xamal noeliajwam. Pe noe-emil’ —aech 
yamxi, nakaewa nalot wʉt. 18  Ja-aechbej, Juan, jiw bautisan, japon fʉlaen 
wʉt Dios pejjamechan naewʉajnaliajwa. Juan naxae-el, piach Dios kawʉajna
liajwa wʉt. Fe-elbejpon vino. Ja-aech wʉt, xamal japonliajwa jʉm-amsfʉlam: 
‘Juan ja-aech, pejmatpʉatat dep webaes xoton’ —amsfʉlam xamal. 19 Do 
jawʉx, xan puexa jiw pakoewkolnan, fʉlaenx. Xanlax naxae-ela-enil. Fe-ela-
enilbej. Ja-an wʉt, xamal najʉm-am diachwʉajnakolaxa-elpox xanliajwa: 
‘Japon xabich litabejnik. Feyax nejxasinkbejpon saxa. Pejnachalabej babej
chow. Asewbej, japon pejnachala, impuesto mat-omwʉljoew Roma gobier
noliajwa’ —na-amsfʉlam xanliajwa, babejjamechan jʉm-am wʉt. Me-ama 
yamxi, babejjamechan jʉm-aech wʉt nakaewaliajwa, ja-ambej xamal xan
liajwa. Pe matabijasiapi Dios, japi jiw naexasisfʉlaxael Juan jʉm-aechpoxan, 
xan jʉm-anpoxanbej. Ja-aech wʉt, japi matabijaxael diachwʉajnakolaxpox 
Juanliajwa, xanliajwabej” —aech Jesús jiwliajwa.

Asapaklowaxanpijiw naexasis-elpox Jesús 
(Lc 10.13‑15)

20 Asapaklowaxanxot, Jesús xabich koechaxan isxot, japapaklowaxanpijiw 
taen wʉt Jesús koechaxan ispoxan, japi jiw nakiowa kofa-el babijaxan isfʉ
lpoxan. Samata, Jesús japapaklowaxanpijiw lot wʉt, jʉm-aechon: 21 “Corazín 
paklowaxpijiw, Betsaida paklowaxpijiwbej, xabich nabijasaxael, xabich kas
tikas wʉti. Xan koechaxan isx wʉt, japi jiw chiekal taenpi. Chajia japoxan 
isaxaelen wʉt Tiro paklowaxpijiwliajwa, Sidón paklowaxpijiwliajwabej, japi 
japoxan taeyaxael wʉt, kofaxaeli padujnejchaxoelaxan isfʉlaliajwa Dios nej
xasinkpoxan. Naxoeyaxaelbejpi papopa. Chalakaxaelbejpi jitthumbanxot 
asew jiw matabijaliajwas xabich nejxaejwaspoxan japi babijaxan ispoxan
liajwa. 22  Samata, diachwʉajnakolax xan jʉm-an. Asamatkoi, Dios jiw kastika 
wʉt, Corazín paklowaxpijiw, Betsaida paklowaxpijiwbej, Dios xabich kaes 
pejme kastikaxaesi. Me-ama Tiro paklowaxpijiw, Sidón paklowaxpijiwbej, 
jachiyaxisal, japi jiw kastikas wʉt. 23 Capernaum paklowaxpijiw nejchaxoela
xael: ‘Xatis Dios nakbʉꞌweyaxael, athʉxotas wʉt’ —aechi, nejchaxoel wʉt. Pe 
japi Dios toꞌaxaeks infierno poxadik, xan nanaexasis-el xoti. Xan xabich isx 
koechaxan. Xan japoxan isx wʉt Sodoma paklowaxxot, japi kofaxael chajia 
babijaxan ispoxan. Ja-aech wʉt, pejpaklowax, Sodoma paklowax, chajiako
laxtat toejafaxisal. 24 Diachwʉajnakolax xan jʉm-an. Asamatkoi, Dios jiw kas
tikaxael wʉt, Dios xabich kaes pejme kastikaxael Capernaum paklowaxpijiw. 

Me-ama Sodoma paklowaxpijiw kastikas wʉt, jachiyaxil Dios, japi jiw kastika 
wʉt” —aech Jesús japapaklowaxanpijiwliajwa.

Jesús tadʉtpox pejnachala, japi damlathʉlaliajwa japonxot 
(Lc 10.21‑22)

25 Asamatkoi, Jesús Dios kawʉajan wʉt, jʉm-aechon: “Ax, xam athʉxotse, 
ampathatlelbej, paklokolnam. Xabich pachaemambej. Estudia-elpi, xam 
kajachawaetam japi chiekal matabijaliajwa nejjamechan. Asewlax, me-ama 
xabich matabijs wʉt, kabʉan-aechpi, japilax xam kajachawaes-emil japoxan 
matabija-elaliajwa. 26  Jasox xam isam, me-ama xam nejxasinkam” —aech 
Jesús, pax Dios kawʉajan wʉt.

27 Do jawʉtbej, Jesús pejme xanal pejnachalwan najʉm-aech: “Taj-ax nata
paei puexa matabijsliajwan. Pe jiw diachwʉajnakolax xan namatabijs-el, 
ma-an xan. Taj-ax, kaen, xan chiekal namatabijt. Jiw matabija-elbej, ma-aech 
taj-ax. Xan kaenan taj-ax chiekal matabijtax. Xan jiw makanotxpi, japikal 
xan tapaeyaxaelen matabijaliajwapi taj-ax. 28  Puexa xamal damlampim 
judíos chanaekabʉanapi tatoꞌlaxtat, ¡xabʉaꞌdin xanlel xanxot damlathʉla
liajwam, isfʉlaliajwambej Dios nejxasinkpoxan! 29 Xan nejpaklonan. ¡Tajbi
chax chiekal isfʉlde! ¡Naexasisfʉldebej xan naewʉajnaxpoxan! Xan xabich 
pachaeman xamalliajwa. Samata, xamal chiekal damlathʉlaxaelam xanxot. 
30 Xabich tampoela-el xamal isliajwam xan toꞌaxpoxan” —aech Jesús xanal 
pejnachalwanliajwa.

Judíos pejnapatamatkoitat Jesús pejnachala jolbalapox trigo 
(Mr 2.23‑28; Lc 6.1‑5)

12 �1 Do baxael, judíos pejnapatamatkoi wʉt, Jesús, xanal japon pejna
chalwan sʉapich, xenax trigolulan tuchade. Xanal trigo jolbalax xael

paliajwan, litaxaelax xot. 2  Fariseos, xanal sʉapich, folpi, japi taen wʉti xanal 
trigo jolbalaxpox, jawʉt jʉm-aechi Jesús jʉmtaeliajwa:

—Jesús, ¡taeꞌnik nejnachala! Xatis, judíospis, nabichaxisal napatamatkoi
tat. Pe nakiowa, nejnachala trigo jolbala xaelpaliajwa —aech fariseos.

3  Do jawʉt, Jesús jʉm-aech fariseosliajwa:
—Xamalkas matabijam wajwʉajnapijin, waj-am rey David, ispox chajia

kolaxtat xabich litaxaela wʉton, pejjiw sʉapich. 4  Jawʉt rey David xana
nʉamsba, Dios pejba, lechon. Japabatutat wʉajna pan oel mesamatwʉaj
tat. Japapan Dios pej-ofrenda. Japapan rey David xael wʉt, chaxduwbejpon 
pejnachala japi xaeliajwa japapan. Moisés chajia lelpox jʉm-aech: ‘Japapan 
koew xaeliajwa sacerdotes, japi nabisti Dios pejtemplobatat. Sacerdote-elpi 
xaeyaxil japapan’ —aech Moisés chajia lelpox. 5 Xamalkas xaljowam Moisés 
chajia lelpox. Japox jʉm-aech: ‘Napatamatkoitat wʉt, sacerdotes nabist Dios 
pejtemplobaxot. Nabist wʉti napatamatkoitat, do japox babijaxa-el’ —aech 
Moisés chajia lelpox. 6 Diachwʉajnakolax xan jʉm-an. Ma amxot nukpon kaes 
pejme pachaem. Me-ama Dios pejtemploba, jachi-elon. 7 Xamalfʉk chiekal 
matabija-emil, Dios pejprofeta chajia lelox jʉm-aech wʉt Dios jʉm-aechpox
liajwa: “Xan nejxasinkax xamal asew jiw beltaeliajwam. Japox kaes pejme 
pachaem. Me-ama choef xʉaꞌsax taj-ofrendaliajwa, jachi-el” —aech Dios jʉm-
aechpox. Chil xamal japox chiekal jʉmmatabijaxaelam wʉt, jiw tasalaximil, 

babijaxan is-elpi. 8  ¡Xamalbej jʉmmatabijim ampox! Xan, puexa jiw pakoew
kolnan, xajʉpx jʉmchiliajwan jiw isaxaelpox napatamatkoitat —aech Jesús 
fariseosliajwa.

Jesús boejthʉtpox kemamlan 
(Mr 3.1‑6; Lc 6.6‑11)

9 Do jawʉx, Jesús bʉxtoet wʉt, fariseos sʉapich, nospaeyax, jawʉt fʉlae
chon judíos naewʉajnaba poxade. 10  Jesús japaba low wʉt, jaxot wʉajna 
kemamlan ek. Jaxotbej asew judíos. Japi xabich tasalasiapi Jesús, is wʉton 
asax. Samata, japi Jesús wʉajnachaemt wʉt, jʉm-aechi:

—¿Moisés chajia lelpox tapaeikat bʉꞌxaeyan boejthʉsliajwas napatamatkoi
tat? —aech judíos Jesúsliajwa.

11 Jesús jʉmnot wʉt, jʉm-aechon:
—Napatamatkoitat nijan oveja jop wʉt pinamʉthadik, xamal jusaxae

lam. 12  Jiw kaes pejme ommaenk. Me-ama oveja, jachi-el. Samata, naktapaei 
isliajwa pachaempox napatamatkoitat —aech Jesús fariseosliajwa.

13  Do jawʉt, Jesús jʉm-aech kemamlanliajwa:
—¡Kebaꞌde! —aechon.
Kebaꞌt wʉt, pejke-e chiekal wepachaemlison. Me-ama asake-elel, wejatis

lison. 14 Fariseos jaxot nakola wʉt, pejme natamejapi japi nakaewa najʉm
chiliajwa: “¿Machiyaxaeskat Jesús boesaliajwas?” —nachiliajwapi nakaewa.

Profeta chajia jʉm-aechpox jachiyaxaelpox Jesúsliajwa
15 Jesús matabijt wʉt fariseos boesasiaspox, do jaxot Jesús nakolt, judíos 

naewʉajnabaxot. Jawʉt xabich jiw fʉlafoson. Jawʉtbej japixot Jesús puexa 
bʉꞌxaeya boejthʉsfʉl. 16 Jesús bʉxfiat wʉt boejthʉlspi, jʉm-aechon: “¡Xamal 
tulaela nabej chapaeꞌ asew jiw jʉmtaesamata xamal boejthʉtxpox!” —aech 
Jesús. 17 Jesús japi bʉxfiat wʉt, patlisox Isaías, Dios pejprofeta, chajia jʉm-
aechpox. Jaxot jʉm-aechox Dios jʉm-aechpox paxʉlanliajwa:
	 18	“Ama taxʉlan, makafitxpon jiw bʉꞌweliajwa. Xabich nejxasinkaxpon. 

Xabich nejchachaemlaxbej japonliajwa. Xan taj-Espíritu Santo 
toꞌaxaelen taxʉlanliajwa. Do jawʉx, taxʉlan naewʉajnaxael puexa 
judíos, judíos-elpibej, japi matabijaliajwa xan jiw bʉꞌweyaxaelenpox 
japon pijaxtat.

	 19	Japon, asew jiw sʉapich, bʉꞌnalosaxil. Jʉmseyaxilbejpon. Me-ama 
judíos pinjametat jʉm-aech, natameja wʉt, paklowaxthialaxanxot 
wʉt, jachiyaxil japon, naewʉajan wʉt jiw.

	 20	Jiw naexasiti tajjamechan, japi xabicha-el wʉt pejxanaboejaxan 
xanliajwa, japon japi jiw pelsaxil japonxot. Japi jiw 
kajachawaesfʉlaxaelon, hasta japon puexa jiw tatoꞌal wʉt.

	 21	Puexa ampathatpijiw xanaboejaxaeli japon” —aech Dios jʉm-aechpox 
paxʉlanliajwa.

Fariseos jʉm-aechpox Jesús pejpamamax, Satanás pejpamamax 
(Mr 3.20‑30; Lc 11.14‑23; 12.10)

22  Do jawʉx, itliaklan makxalaens Jesúslel. Japon bʉxwʉajanjilbej. Japon 
dep webaesbej pejmatpʉatxot. Do jawʉt, Jesús japon boejthʉt, dep toꞌa wʉton 

nakolsliajwa japon pejmatpʉatxot. Do jawʉtbej, japon chiekal pachaem tae
liajwa, naksiyaliajwabej. 23  Puexa jiw japox taen wʉt, xabich nejchaxoela
nuili. Nakaewa nawʉajnachaemsnapi: “¿Amponkatlap Mesías, David pamon?” 
—na-aechnapi nakaewa.

24 Fariseos japox wʉltaen wʉt, jʉm-aechi japi jiw jʉmtaeliajwa: “Jesús dep 
toꞌa wʉt, toꞌafʉl Beelzebú pijaxtat, dep pejpaklon pijaxtat” —aech fariseos. 
(Satanás asawʉl Beelzebú.)

25 Jesús matabijt fariseos nejchaxoelox. Samata, Jesús jʉm-aech fariseos
liajwa: “Xan dep toꞌa-enil Satanás pijaxtat. Kaetʉajnʉpijiw nadiajkaxael wʉt 
nabeliajwa, japatʉajnʉpijiw natoesaxael nabeyaxtat. Kaepaklowaxpijiwbej 
nadiajk wʉt nabeliajwa, japapaklowaxpijiwbej nabeyaxtat natoesaxael. Kae
bapijiwbej nadiajk wʉt nabeliajwa, ja-aech wʉt, japabapijiw natoesaxael 
nabeyaxtat. 26  Jachiyaxaelbej Satanás. Pejjiw sʉapich, nadiajk wʉt nabe
liajwa, japi natoesaxael nabeyaxtat. Ja-aech wʉt, Satanás pejpamamax toe
paxael. 27 Xamal jʉm-am xanliajwa: ‘Jesús dep toꞌa Beelzebú pijaxtat’ —am 
xamal. Xan jachiyaxaelen wʉt, ¿achan pijaxtat nejnachalabej dep toꞌa nako
laliajwa jiw pejmatpʉatanxot? Xamal chiekal matabijam. Toꞌa-eli Beelzebú 
pijaxtat. Samata, xamal jʉm-ampox xanliajwabej japox diachwʉajnako
laxa-el. 28  Xan dep toꞌax Espíritu Santo pijaxtat. Ja-an wʉt, diachwʉajnakolax 
xamalxot pat Dios tatoꞌalmatkoi.

29 “Asew natkowasia wʉt asan pejbaxot, leyaxili bapijin wʉajna wʉt, japon 
xabich mamnik wʉtbej. Majt bapijin kuiyaxaes tathoetat. Do ja-aech wʉt, 
bapijin pejew nosaxaeli” —aech Jesús fariseosliajwa. (Jesús japox jʉm-aech 
fariseos chiekal matabijaliajwa Jesús xajʉppox dep toꞌaliajwa.)

30 Jesús pejme jʉm-aech fariseosliajwa: “Jiw xan nanejweslapi, japi tadael
majiw. Is-elbejpi xan nejxasinkaxpoxan. Japi nawetabejsfʉlbej tajbichax.

31 “Diachwʉajnakolax xan jʉm-an. Jiw xan nanaexasiti, japi jiw Dios beltae
yaxaes puexa babijaxan ispoxanliajwa, babejjamechan naksiyapoxanliajwa
bej Diosliajwa. Pelax jiw jʉm-aech wʉt babejjamechan Espíritu Santoliajwa, 
Dios beltaeyaxisal japi jiw. 32  Jiw babejjamechan jʉm-aech wʉt xan puexa 
jiw pakoewkolnanliajwa, japi Dios kawʉajan wʉt beltaeliajwas, japi Dios bel
taeyaxaes. Jiw jʉm-aech wʉtlax babejjamechan Espíritu Santoliajwa, Dios 
beltaeyaxisal japi jiw. Bʉꞌwʉajan toepaxilbejpi. Pomatkoicha pejbʉꞌwʉajna
xaeli” —aech Jesús fariseosliajwa.

Pejbaech pachaem wʉt, matabijaspox japanae pachaempox 
(Lc 6.43‑45)

33  Do pejme Jesús jʉm-aech fariseosliajwa: “Naebaechnaechan, pachaem
naechan, pejbaechbej pachaem. Naebaechnaechan, chaemilnaechan, pej
baechbej chaemil. Kaenanʉla naebaechnaechan matabijas pejbaechtat. 
34 Xamal fariseos xabich chachoelam. Me-ama jom liklasia wʉt, ja-am xamal. 
¿Machiyaxaelamkat, ja-am wʉt jʉmchiliajwam pachaempoxan, xamal babej
chowam wʉt? Babejchowam xot, jʉmchiyaximil pachaempoxan. 35  Jiw, 
pachaempi, jʉm-aech pachaempoxan, pejnejchaxoelaxan pachaem xot. Jiw 
babejchowlax jʉm-aech pachaema-elpoxan, pejnejchaxoelaxan chaemil xot. 
36  Xan jʉm-an xamalliajwa. Jiw chaemili Dios kastikas wʉt, japamatkoi
tat japi kaenanʉla kastikaxaes, jʉm-aech xoti pachaema-elpoxan. 37 Xamal 

jʉm-am wʉt pachaempoxan, Dios kastikaxil. Pelax xamal jʉm-am wʉt 
pachaema-elpoxan, Dios kastikaxael xamal” —aech Jesús fariseosliajwa.

Babejchow ketoꞌapox Jesús koechax isliajwa 
(Mr 8.11‑13; Lc 11.29‑32; 12.54‑56)

38  Do jawʉx, kaesʉapich fariseos, judíos chanaekabʉanapibej, jʉm-aechi 
Jesúsliajwa:

—Jiw chanaekabʉanan, xanal taesian koechax chiekal matabijaliajwan, 
diachwʉajnakolax xam Dios toꞌakponam wʉt —aechi.

39  Je sú s  jʉ m not  w ʉt ,  jʉ m-aechon f a r i s eo s l i a jwa ,  jud ío s 
chanaekabʉanapiliajwabej:

—Xamal babejchowam, Dios naexasis-emilpim. Naketoꞌam isliajwan 
koechax asbʉan jʉmch taeliajwam. Pe taeyaximil pajelkoechax. Pe taeya
xaelam, me-ama chajia Dios is profeta Jonásliajwa, jiw chiekal matabijaliajwa 
japon Dios toꞌaspon. 40 Jonás tres matkoiyan pinbaxin pejwoejtat. Xanliajwa
bej, me-ama japox, jachiyaxael, xan puexa jiw pakoewkolnanliajwa. Nacha-
osaxaeli mʉaxwʉajtat tres matkoiyanliajwa —aech Jesús pejpatʉpaxliajwa.

41 Jesús pejme jʉm-aech fariseosliajwa, judíos chanaekabʉanapiliajwa
bej: “Asamatkoi, puexa jiw babejchow Dios pejwʉajnalel nuilaxael tasala
liajwas japi ispoxanliajwa, kastikaliajwasbej. Jawʉt Nínive paklowaxpijiw 
nuilaxael Dios pejwʉajnalel xamal tasalaliajwa, xan nanaexasis-emil xot. 
Chajiakolaxtat Jonás japi jiw naewʉajan wʉt, japi jiw kamta kofa babi
jaxan ispoxan, japi isfʉlaliajwa Dios nejxasinkpoxan. Xan kaes pejme 
pachaeman. Me-ama Jonás, jachi-enil. Pelax xan chiekal nanaewes-emil. 
Xan nanaexasis-emilbej. 42  Jawʉtbej Saba tʉajnʉpijiwpaklokolow, nukaxael 
Dios pejwʉajnalel xamal tasalaliajwa, xan nanaexasis-emil xot. Japow cha
jiakolaxtat xabich atʉaj fʉlaen rey Salomón pejmatabijsax pajut chiekal 
jʉmtaeliajwa. Xan kaes pejme pachaeman. Me-ama rey Salomón, jachi-
enil. Xamal naewʉajnax chiekal matabijaliajwam Dios. Pelax xan chiekal 
nanaewes-emil. Xan nanaexasis-emilbej” —aech Jesús fariseosliajwa, judíos 
chanaekabʉanapiliajwabej.

Dep pejme kaxa nawiaꞌanpox leliajwa aton pejmatpʉatxot 
(Lc 11.24‑26)

43  Jesús pejme jʉm-aech fariseosliajwa, judíos chanaekabʉanapiliajwabej: 
“Dep nakolt wʉt aton pejmatpʉatxot, nanʉamt xabich mamoꞌalxot. Wʉlwe
kon asan pejmatpʉatxot jaxot damlathʉlaliajwa. Faena-el wʉt, nejchaxoel 
wʉt, jʉm-aechon: 44 ‘Xan pejme nawiasaxaelen aton pejmatpʉat poxade, majt 
nakoltaxxot’ —aech dep, nejchaxoel wʉt. Do jawʉt, dep kaxa nawiaꞌan wʉt, 
faenlison japon aton. Dep nejchaxoel atonliajwa: ‘Asan dep le-elfʉk xan taj
wʉlela. Samata, xabich pachaem xan pejme leliajwan japon pejmatpʉatxot’ 
—aech dep, nejchaxoel wʉt. 45 Do jawʉt, dep fʉlaech asew dep wʉljaesliajwa. 
Japon dep tameja asew, siete dep. Japi siete dep kaes chaemil. Me-ama dep 
matxoelapijin, jachi-eli. Do jawʉt, puexa dep lowlisi japon aton pejmatpʉat
xot. Ja-aech wʉt, japon aton kaes pejme xabich nabijat. Me-ama majt nabijat 
wʉt, jachi-elon. Xamalbej jachiyaxaelam. Kaes pejme babejchowaxaelam” 
—aech Jesús fariseosliajwa, judíos chanaekabʉanapiliajwabej.

San Mateo 12	 214�  



Jesús pen, japon pakoewbej, japi nospaesiapox, Jesús sʉapich 
(Mr 3.31‑35; Lc 8.19‑21)

46 Jesús xabich jiw naewʉajan wʉt batat, jawʉt japon pen pat, pakoewbej. 
Japi tathoetat nuil. Japi wʉajnawet nospaeliajwapi, Jesús sʉapich. 47 Samata, 
jawʉt kaen, jaxotpijin, mox soepan wʉt Jesúsxot, jʉm-aechon:

—Jiw chanaekabʉanan, nej-en, nakoew sʉapich, paꞌan. Japi ba fʉletlel 
nuil. Japi nospaesia, xam sʉapich —aechon.

48  Do jawʉt, Jesús jʉmnot wʉt, jʉm-aechon:
—¿Achewkat, me-ama taj-en, takoewbej? —aechon.
49  Do jawʉt, Jesús xanal japon pejnachalwanlel nataxdoefa wʉt, 

jʉm-aechon:
—Ampi tajnachalapi, me-ama takoewbej. Wathoꞌ, me-ama taj-en. 50 Jiw is 

wʉt taj-ax Dios nejxasinkpoxan, japon athʉxotsepon, ja-aech wʉt, japilap, 
me-ama takoew, taj-enbej —aech Jesús.

Trigo pejwʉajan, xasaljabapon 
(Mr 4.1‑20; Lc 8.4‑15)

13 �1 Do jawʉt, japamatkoitat wʉt, Jesús nakolt baxot pukababʉꞌ poxa
liajwade. Pat wʉton, eklison jaxot. 2  Jawʉt xabich jiw pat Jesús

xot. Jiw xabich xot, Jesús falkam jul ekaliajwa jaxot. Do jawʉt, jiw pʉtat 
nama. 3 Do jawʉtbej, Jesús xabich wʉajantat japi jiw naewʉajan, japi chiekal 
matabijaliajwa.

Jʉm-aechon: “Aton fʉlaech pejlul poxade trigo xasaljabaliajwa. 4 Xasaljaba 
wʉt, asew trigo natacholan nʉamtat. Jawʉx mia pat xaeliajwa japi trigo, 
oeli nʉamtat. Do jawʉt, japi trigo xaeslisi. 5  Asew natacholan iaꞌxot. Jaxot 
as xanajaꞌal. Japi trigo kamta naboela, sat kaes tʉajnik xot, sat kaesʉapich 
xot sat. 6  Do xabich masxaenk wʉt, selnas wʉt, matkaens japi trigo, tathin
kasnika-el xotdik. 7 Asew trigo natacholanpi na-eꞌlʉ tasiaptasxot. Japi trigo 
naboela wʉt, jawʉtbej na-eꞌlʉ naboela. Na-eꞌlʉ kaes athʉ. Samata, trigo tiꞌsax 
itfiꞌil. Samatabej, japi trigo naboes-el. 8  Asew trigo natacholan sat pachaem
xot. Japi trigo puexa chiekal naboela. Trigoton chiekal tiꞌsfʉl wʉt, chiekal 
naboet. Asew trigoton naboet cien trigofu. Asew trigoton naboet sesenta 
trigofu. Asew trigoton naboet treinta trigofu. 9 Xamal chiekal matabijasiam 
wʉt Dios pejmatabijsax, ¡chiekal naeweꞌe xan naewʉajnaxpox!” —aech Jesús.

Ma-aech xot Jesús xabich wʉajantat naewʉajan 
(Mr 4.10‑12; Lc 8.9‑10)

10 Do jawʉt, xanal pejnachalwan mox soepax Jesúsxot. Jesús wʉajnachaem
tax wʉt, jʉm-an:

—¿Ma-aech xotkat jiw xabich naewʉajnam wʉajantat? —an xanal. 11 Jesús 
jʉmnot wʉt, jʉm-aechon: “Dios xamal tapaei chiekal matabijaliajwam Dios 
puexa pejjiw tatoꞌlaxaelpox. Asew jiw japox matabijaxil. Japi asbʉan jʉmch 
naewesaxael. Xamallax naewetam wʉt, chiekal matabijaxaelam, achax chiya
xael japawʉajan. 12  Chiekal tataef­lafʉlpon tejew, japon kaes pejme chax
dusaxaelen. Asanlax chiekal nawetataef­lafʉla-elpon tejew, japon kaesʉa
pich nawetataefʉlpox, puexa kefisaxaeson. 13  Samata, xan jiw naewʉajnax 

wʉajantat. Japi taen wʉt xan isxpoxan, japi chiekal matabijaxil, ma-aech xot 
xan japoxan isx. Japi nanaewet wʉtbej xan jʉm-anpoxan, chiekal jʉmmatabi
jaxili, achax chiyaxael japoxan. 14 Dios pejprofeta Isaías chajia lelox, jʉm-aech 
Dios jʉm-aechpox jiw jʉmmatabijaxilox, naewʉajnas wʉti Dios pejjamechan:

‘Jiw xabich naewesaxael. Pe japi jʉmmatabijaxil naewʉajnaspoxan. 
Jiw taen wʉt ja-aechpoxan, japoxan japi jiw matabijaxil, achax 
chiyaxaelpox.

	 15	Japi matnaetink xot, matabijaxili chimiawʉajan. Japibej, me-ama 
pajut naechoꞌtakʉka wʉt, ja-aechi jʉmtae-elaliajwa. Japibej, me-ama 
matseka wʉt, ja-aechi tae-elaliajwa. Samata, japi matabijaxil 
tajjamechan nanaexasisliajwa. Samata, xan bʉꞌweyaxinil japi jiw’ —
aech Dios jʉm-aechpox.

16  “Xamal taenampoxan, asew jiw japoxan taen wʉt, japi nejchachaemla
xael. Xamal jʉmtaenampoxan, asew jiw japoxan jʉmtaen wʉt, japibej nejcha
chaemlaxael. 17 Diachwʉajnakolax xan jʉm-an. Xabich profetas, asew xabich 
pachaempibej, xabich taesiapi Mesías, xamal amwʉtjel taenampon. Pe japi 
tae-el, chajia wʉajna tʉp xoti. Japi xabich jʉmtaesiabej chimiawʉajan, xamal 
jʉmtaenampoxan. Pe japi jʉmtae-el” —aech Jesús xanal pejnachalwanliajwa.

Jesús chiekal chanaekabʉanapox trigo pejwʉajan, xasaljabapon 
(Mr 4.13‑20; Lc 8.11‑15)

18  Do pejme Jesús jʉm-aech xanal pejnachalwanliajwa: “¡Chiekal nanae
weꞌe xan naewʉajnaxpox! Chiekal chanaekabʉanaxaelen, achax chiyaxael 
trigo xasaljabapox. 19 Trigo natacholanpox nʉamtat, japoxlap, me-ama Dios 
puexa pejjiw tatoꞌlaxaelpox. Jiw naewet wʉt japox, chiekal jʉmmatabija-eli. 
Samata, Satanás fʉlaen japilel japi kofaliajwa Dios naexasisfʉlpox. 20 Trigo, 
iaꞌxot natacholanpi, kamta naboelapi, japi trigo, me-ama asew jiw Dios pej
jamechan jʉmtaen wʉt, kamta naexasiti. Do jawʉt, xabich nejchachaemili. 
21 Pe xabicha-el japi jiw pejxanaboejaxan Diosliajwa, chiekal naexasisfʉla-el 
xotfʉki Dios. Japi jiw, me-ama trigo tathinkasnika-elpi. Chiekal tiꞌsfʉla-
elbejpi. Dios naexasit xoti, asew jiw bʉꞌwʉajanpaeis wʉt, o, chaemilpox 
wepach wʉt, jawʉt japi jiw kaes xanaboejafʉla-eli Dios. Samata, kofapi Dios 
naexasisfʉlpox. 22  Trigo, natacholanpi na-eꞌlʉ tasiaptasxot, matxoelanaboe
lapi, japi trigo, me-ama asew jiw Dios pejjamechan jʉmtaeni. Japox jʉmtaen 
wʉt, naexasiti. Do jawʉx, asaxan nejchaxoel xoti, kofapi naexasitpox Dios 
pejjamechan, kaes nejchaxoelafʉl xoti ampathatpijaxankal. Nejchaxoelafʉl
bejpi kemaenkaliajwa. Xabich kaes plata kanasiapi. Samata, japoxan nejcha
xoel xoti, kaes naexasisfʉla-eli Dios. Samatabej, xabicha-el japi pejxanaboe
jaxan Diosliajwa. 23  Trigo, natacholanpi sat pachaemxot, japi, me-ama asew 
jiw. Dios pejjamechan jʉmtaen wʉti, japi chiekal naexasit, matabija xoti, 
achax chiyaxaelpox. Japi jiw isfʉl Dios nejxasinkpoxan. Japi jiwlap, me-ama 
trigo natacholanpi sat pachaemxot. Asew jiw japixot chiekal is Dios nejxa
sinkpoxan. Japi jiwlap, me-ama trigotonan naboeti cien trigofu. Asew jiw 
japixot kaesʉapich is Dios nejxasinkpoxan. Japi jiwlap, me-ama trigotonan 
naboeti sesenta trigofu. Asew jiw japixot chiekal is-el Dios nejxasinkpoxan. 
Japi jiwlap, me-ama trigotonan naboeti treinta trigofu” —aech Jesús, xanal 
pejnachalwan nachanaekabʉana wʉt trigowʉajanliajwa.

Me-ama trigo ja-aechpi pejwʉajan, japi kaewʉtje tiꞌtpox, trigo sʉapich
24 Do jawʉx, Jesús jʉm-aech asawʉajan: “Dios puexa pejjiw tatoꞌalpox, me-ama 

aton xasaljaba trigo pachaempi pejlultat, ja-aechlap-is japox. Japi trigo pachaem 
naboelaliajwa. 25 Japon moejt wʉt, padaelman fʉlaech japon pejlul poxade. Japa
lulxot japon xasaljaba, me-ama trigo ja-aechpi. Xasaljabax ketoet wʉt, jaxot 
chijiapon. 26 Do baxael, trigo naboela wʉt, do jawʉtbej naboela, me-ama trigo 
ja-aechpi. 27 Do jawʉt, lulpijin pamakjiw pat japon pejbaxot. Japi jʉm-aech: ‘Taj
paklon, trigo xasaljabampi nejlultat majt, chiekal pachaempi. ¿Pe ma-aechxot
kat naboelabej, me-ama trigo ja-aechpi nejlultat?’ —aech pamakjiw. 28 Lulpijin 
jʉm-aech: ‘Kaen tadaelman xasaljaba, me-ama trigo ja-aechpi tajlulxot’ —aechon 
pamakjiwliajwa. Do jawʉt, pamakjiw wʉajnachaemt wʉt, jʉm-aechi: ‘¿Pachaem
kat xamliajwa xanal tʉsliajwan, me-ama trigo ja-aechpi?’ —aechi lulpijinliajwa. 
29 Do jawʉt, lulpijin jʉm-aech: ‘El’ —aechon. ‘Me-ama trigo ja-aechpi, tʉtam wʉt, 
chatʉsaxaelambej trigo. 30 Samata, ¡tapaem, trigo sʉapich, kaewʉtje tiꞌsliajwa! 
Trigo chiekal tiꞌt wʉt, jawʉt, toꞌaxaelen matxoela tasiapsliajwas, me-ama trigo 
ja-aechpi. Do jawʉx, me-ama trigo ja-aechpi chamatakuiyaxaes. Do jawʉt, chano
saxaes, me-ama trigo ja-aechpi lausliajwas. Do baxael, trigo jola, trigo cha-owaba
tat nawecha-owaxael’ —aech lulpijin” —aech Jesús pejnachalaliajwa.

Mostazafut pejwʉajan 
(Mr 4.30‑32; Lc 13.18‑19)

31 Do jawʉx, Jesús naewʉajan wʉt jiw, asawʉajantat jʉm-aechon: “Dios puexa 
pejjiw tatoꞌalpox, me-ama mostazafut, aton mʉtht pejlultat. Do jawʉx, kamta 
wenaboeltas. Wetiꞌtasbejpon. 32 Diachwʉajnakolax japafut kaes pejme cha-aelfut. 
Kaewaech wʉt, kamta tiꞌt kaes athʉ. Me-ama asew lulxot mʉthasi, jachi-el. Tiꞌt 
wʉt, chiekal nae. Samata, pachaem mia pejfenan isliajwa japanaedalanxot” —
aech Jesús mostazafutliajwa. (Jasoxtat japi jiw naexasit Dios tatoꞌalpox majt kae
sʉapich. Kaesʉapich matkoiyan wʉt, kaes pejme xabichaxael jiw.)

Levadura pejwʉajan 
(Lc 13.20‑21)

33  Do jawʉx, Jesús pejme jʉm-aech asawʉajantat jiwliajwa: “Dios puexa 
pejjiw tatoꞌlaxaelpox, me-ama levadura. Kaeow pawis pan isliajwa wʉt, tri
gobelan thonpow, kaesʉapich levadurabej. Tanialtow levadura posapa, puexa 
pansap puthlaliajwa. Do jawʉt, cha-etow levaduratat japapansap puthla
liajwa, pinasapaliajwabej” —aech Jesús jiwliajwa. (Jachiyaxaelbej, asamatkoi 
Dios puexa pejjiw tatoꞌlaxael wʉt. Pothata jiw xabich xajʉpaxael.)

Ma-aech xot Jesús naewʉajan wʉajantat 
(Mr 4.33‑34)

34  Jesús naewʉajan wʉt jiw, wʉajantat naewʉajanpon. Masoxtat asbʉan 
jʉmch naewʉajna-elon. 35 Japox ja-aech, pat xot Dios pejprofeta chajia jʉm-
aechpox, Mesías jʉmchiyaxaelpox:

“Naewʉajnaxaelen wʉajantat. Jʉmchiyaxaelen jiw majt matabija-
elpoxan. Akaseskolaxtat Dios that is wʉt, amwʉtjelbej, japoxan jiw 
matabija-el” —chiyaxaelpox Mesías.

Jesús chiekal chanaekabʉanapox wʉajan, me-ama trigo ja-aechpiliajwa
36  Jesús bʉxtoet wʉt, kejachapon japi jiw naweliajwa. Do jawʉx, ba 

lowpon, xanal pejnachalwan sʉapich. Jaxot wʉton, xanal mox soepax Jesús. 
Do jawʉt, xanal Jesús wʉajnachaemtax chiekal nachanaekabʉanaliajwa 
wʉajan, me-ama trigo ja-aechpiliajwa. 37 Do jawʉt, Jesús jʉmnot wʉt, najʉm-
aechon xanalliajwa: “Trigo pachaempi xasaljabapon, japonlap xan, puexa jiw 
pakoewkolnanponan. 38  ‘Lul’ —aech wʉt, jʉmchiliajwa: ‘Jiw ampathatpijiw’. 
‘Trigo pachaempi’ —aech wʉt, jʉmchiliajwa: ‘Jiw tatoꞌlaspi Dios’. ‘Me-ama 
trigo ja-aechpi’ —aech wʉt, jʉmchiliajwa: ‘Satanás tatoꞌlaspi ampathatat’. 
39 Me-ama trigo ja-aechpi xasaljabapon, japonlap lulpijin padaelman. Japon 
pawʉl Satanás. ‘Trigo jolax’ —aech wʉt, jʉmchiliajwa: ‘Asamatkoi ampathat
pijiw toesaxaes Dios’. ‘Trigo chatsiaps’ —aech wʉt, jʉmchiliajwa: ‘Dios pej-
ángeles’ —chiliajwa. 40 Japox jachiyaxael, that toepaliajwa wʉt jiw Dios nae
xasis-elpiliajwa. Japi, me-ama trigo ja-aechpi, jitat lausaxaes. 41 Xan, puexa 
jiw pakoewkolnan, toꞌaxaelen Dios pej-ángeles tamejaliajwapi jiw babijaxan 
ispi, asew jiwbej, japi, itpaeipi asew jiw babijaxan isliajwa. 42  Japi jiw pel
saxaes jit pinjiyax poxadik. Jaxotdik xabich noeyaxaeli, bowaxaes xot jitat. 
Bʉaꞌtatisaxaelbejpi, xabich nabijasaxael xot. 43  Dios naexasitilax, japi dui
laxael pax Diosxotse. Jaxotse japi jiw xabich nejchachaemlaxael. Me-ama 
juimt matkoipijin itliak wʉt, jachiyaxael japi jiw. Xamal chiekal matabijasiam 
wʉt Dios matabijtpox, ¡chiekal naeweꞌe xan jʉm-anpox!” —aech Jesús xanal 
pejnachalwanliajwa.

Xabich ommaeyaxan chafaenspox pejwʉajan
44 Jesús pejme jʉm-aech wʉajantat xanalliajwa: “Dios puexa pejjiw tato

ꞌalpox, me-ama xabich ommaeyaxan chamoestaspox lultat. Japox lulpijin 
chajia maliach chamʉtht pejlultat. Do baxael, asan chafaen chamoestaspox. 
Chafaen wʉt, do jaxot, kawʉtat pejme chamoeston japox. Japon xabich nej
chachaemil. Do jawʉt, fʉlaechlison puexa pejew mowaliajwa, japaplatatat 
japalul chawʉajsliajwa, ommaeyaxan chamʉthtasxot” —aech Jesús xanal
liajwa. (Me-ama xabich ommaeyaxan chafaenpon xabich nejchachaemil, 
jachiyaxaellap-is, jiw matabija wʉti wajpaklokolan Dios.)

Perlat pejwʉajan, japot xabich ommaenkpot
45-46  Do pejme Jesús jʉm-aech xanal pejnachalwanliajwa: “Dios puexa 

pejjiw tatoꞌalpox, me-ama perlas wʉajsan. Japon jalwek perlas, xabich 
pachaempi, wʉajsliajwa. Faen wʉton kaet perlat, xabich ommaenkpot, jawʉt 
puexa pejew mowapon, japaplatatat wʉajsliajwapon japot perlat” —aech 
Jesús xanalliajwa.

Chinchorro pejwʉajan
47 Do jawʉtbej, Jesús jʉm-aech xanal pejnachalwanliajwa: “Dios puexa 

pejjiw tatoꞌalpox, me-ama chinchorro, pukaxot xawawaels wʉt, ja-aechox. 
Nejmachbaxi xawawaels. 48  Chinchorro xabich baxi wʉlʉk wʉt, naba
xitpi chajolkafʉlde thaejtade. Jaxotde chalaki baxi itfesliajwa. Pachaempi
kal jefʉldiki canasta poxadik. Do jawʉt, chaemili pelsfʉli asalel. 49 Jasox 

San Mateo 13	 218�  



jachiyaxaelbej, that toepaliajwa wʉt. Jawʉt Dios pej-ángeles fʉloeyaxoek jiw 
babejchow pejlel diajkaliajwa pachaempixot. 50 Do jawʉx, babejchow pelsa
xaeks jit pinjiyax poxadik. Jaxotdik xabich noeyaxaeli. Bʉaꞌtatisaxaelbejpi, 
xabich nabijasaxael xot” —aech Jesús xanalliajwa.

Pajelnaewʉajnax, padujnaewʉajnaxbej
51 Jesús xanal nawʉajnachaemt wʉt, jʉm-aechon xanal pejnachalwanliajwa:
—¿Xamalkat jʉmmatabijam xan naewʉajnaxpoxan? —aech Jesús 

xanalliajwa.
Xanal jʉmnotx wʉt, jʉm-an:
—Tajpaklon, diachwʉajnakolax xanal puexa chiekal jʉmtaenx japoxan —

an xanal.
52  Do jawʉt, Jesús jʉm-aech xanalliajwa:
—Judíos chanaekabʉanapi matabija Dios puexa pejjiw tatoꞌalpox. Japi xan 

nanaexasit wʉt, japibej tajnachalaxael. Me-ama aton pejbaxot xabich owa 
ommaenkpoxan, asew pajel, asew paduj, ja-aechbej judíos chanaekabʉanapi. 
Japi matabija pajelnaewʉajnaxan, xan naewʉajnaxpoxan tajutliajwa. Japi 
matabijabej padujnaewʉajnaxan, chajia lelspoxan. Puexa japoxan pachaem 
japi naewʉajnaliajwa jiw —aech Jesús xanalliajwa.

Jesús Nazaret paklowaxxotpox 
(Mr 6.1‑6; Lc 4.16‑30)

53 Do jawʉt, Jesús bʉxtoet wʉt wʉajan naewʉajanpox, fʉlaechon Nazaret 
paklowax poxade. 54 Do jawʉx, patlison Nazaret paklowax, pejtʉajnʉkolaxxot. 
Jaxot tʉaduton jiw naewʉajnaliajwa judíos naewʉajnabaxot. Japi jʉmtaen wʉt 
Jesús naewʉajanpox, xabich nejchaxoelanuili. Samata, nakaewa najʉm-aechi:

—¿Amxotkat ampon puexa japoxan xabich matabijt? ¿Ma-aechon koecha
xan isliajwa? 55  ¿Diachkat ampon José carpintero nabichan paxʉlna-elkat? 
Jesús pen pawʉl María. Ampon pakoew ampilape. Kaen pawul Santiago. 
Asan pawul José. Asan pawul Simón. Asan pawul Judas. 56 Jesús pakoewbej, 
wathoꞌ, japi duil xatisxot. ¿Amxotkaton faek puexa matabijsax, pamamaxbej? 
—na-aechi nakaewaliajwa.

57 Samata, japi naexasis-el Jesús naewʉajanpox. Do jawʉtbej, Jesús jʉm-
aech pajutliajwa:

—Profetas sitaens popaklowaxanpijiw. Pelax profeta sitae-esal pejtʉajnʉ
kolapijiw. Pejbapijiwbej sitae-esal —aech Jesús.

58  Do jawʉtbej, Jesús jaxot xabich koechaxan is-el, naexasis-esal xoton.

Juan, jiw bautisan, boesaspox 
(Mr 6.14‑29; Lc 9.7‑9)

14 �1 Japamatkoiyan rey Herodes, Galilea tʉajnʉpijiw tatoꞌlan, wʉltaen 
Jesús isfʉlpoxan. 2  Samata, Herodes jʉm-aech pamakjiwliajwa, 

jʉm-aech wʉton Jesúsliajwa: “Japonlap Juan, jiw bautisan. Tʉp wʉt, mat-
echpon. Japonlap pejme duk. Samata, japon isfʉl koechaxan” —aech Herodes 
Jesúsliajwa.

3  Herodes chajia ketoꞌa soldaw jaelsliajwapi Juan. Do jawʉt, Juan xawaech 
cadenamʉatat. Do jawʉx, jiw jebatat jiaspon. Herodes japox is, pijow 

pejjametat. Japow pawʉl Herodías. Japow majt Felipe pijow. Felipe Herodes 
pakoewan. Do baxael, Herodes feꞌen pakoewan Felipe. 4  Jasox Herodes is 
wʉt, Juan jʉm-aech Herodesliajwa: —Moisés chajia lelpox jʉm-aech: “¡Xam 
nakoewan pijow nijow dofaximil! ¡Japox chaemil!” —aechox —aech Juan 
Herodesliajwa.

5  Samata, Herodes japox jʉmtaen wʉt, japon boesasia Juan. Pe Herodes 
pejlewla judíosliajwa, japi xabich jʉm-aech xot: “Juan, jiw bautisan, japon 
Dios pejprofeta” —aech xot xabich jiw. 6 Pe baxael, Herodes pejcumpleaños 
pat. Jawʉt, fiesta wʉt, Herodías paxʉlow nababoela tadʉchpi pejwʉajnalel. 
Herodes xabich nejxasink japow nababoelapox. 7 Samata, Herodes jʉmdut 
chaxdusliajwa japow wʉljoeyaxaelpox. Jʉm-aechbejpon: “Nawʉljowampox 
chaxdus-ense wʉt, ¡Dios xan nej nakastikeꞌ!” —aech Herodes pajiowliajwa. 
8  Do jawʉx, pen bʉxtoꞌaspox jʉm-aechow Herodesliajwa:

—¡Ma amwʉt nachaxduꞌe plaftat Juan, jiw bautisan, pejmatnaet! —aechow 
Herodesliajwa pen bʉxtoꞌaspox.

9 Do jawʉt, Herodes xabich nejxaejwas Juanliajwa. Pe tadʉchpi jʉmtaen 
Herodes jʉmdutox. Samata, toꞌapon soldaw isliajwa japow wʉljowpox. 10 Do 
jawʉt, Herodes soldaw ketoꞌa Juan taxtasiapchaliajwas. Do jawʉt, Juan tax
tasiapchas jiw jebatat. 11 Jawʉt Juan pejmatnaet chaxlaens plaftat. Do jawʉt
bej, japi chaxdut pansiaw Juan pejmatnaet. Do japow pansiaw pen chaxdu
tow Juan pejmatnaet, japow chiekal matabijsliajwa Juan tʉppox.

12  Baxael, Juan pejnachala pat chaxlaeliajwa patʉpan Juan. Do jawʉt, 
chaxfollisipon. Mʉthtlisipon. Do jawʉx, Juan pejnachala fʉlaech Jesús 
poxade. Jesúsxot paꞌa wʉt, chapaeilisi Juan taxtasiapchaspox.

Jesús naxaeyaxan chaxduwpox cinco mil poejiw 
(Mr 6.30‑44; Lc 9.10‑17; Jn 6.1‑14)

13  Jesús jʉmtaen wʉt Juan boesaspox, Jesús chijia falkamtat asalel tama
chaliajwa, xanal pejnachalwan sʉapich. Pe jawʉt, jiw matabija wʉt, japibej 
nakola paklowanxot wʉajnade fʉlaeliajwa pʉtlel. 14  Samata, Jesús chapaꞌa 
wʉt falkamtat pukababʉꞌtat, xabich jiw taenson pʉtlel. Taen wʉton japi 
jiw, xabich beltaenpon. Samata, jawʉt Jesús boejthʉt jiw bʉꞌxaeya, japi 
bʉflaenspi. 15  Do jawʉt, tuila wʉt, xanal pejnachalwan mox soepax Jesús. 
Jawʉt xanal jʉm-an:

—Tuilalisox. Amxot tʉajnʉchan mox ajil. Amxotbej ajil naxaeyaxan wʉaj
sliajwas. Samata, ¡ampi jiw toꞌim tʉajnʉchan poxade, pajut pejew naxaeya
xan wʉajsliajwa! —an xanal.

16 Jesús jʉmnot wʉt, jʉm-aechon xanalliajwa:
—Japi weweꞌpa-esal atʉaj fʉlaeyax naxaeyaxan wʉajsliajwa. ¡Xamal najut 

chaxduim naxaeyaxan japi jiw xaeliajwa! —aech Jesús xanalliajwa.
17 Xanal jʉmnotx wʉt, jʉm-an:
—Xanalxot asbʉan jʉmch cinco pan, kolenje baxinbej. Xajʉpaxil puexa 

jiwliajwa —an xanal.
18  Do jawʉt, Jesús jʉm-aech xanalliajwa:
—¡Ampalel xalaemni! —aechon.
19 Do jawʉt, Jesús toꞌa jiw chalakaliajwa polaxot. Jawʉt chafiton cinco pan, 

kolenje baxinbej. Do jawʉt, athʉ natachaemse wʉt, gracias-aechon, panliajwa, 

baxiliajwabej, Dios kawʉajnaliajwa wʉt. Jawʉt jalkafʉl panes, baxibej. Jal
kafʉl wʉt, pejnachalwan nachaxduifʉlon xanal sasfʉlaliajwan. Jawʉt sasfʉlax 
puexa jiwliajwa. 20 Puexa jiw chiekal xael. Chiekal nafniabejpi. Kaechatoel wʉt 
xaeyax, xanal jiax matpirantat jiw mali. Wʉlʉx doce matpiran, baxitoerow, pan 
malsibej. 21 Jiw xaelpi, japi cinco mil poejiw. Wathoꞌ xajui-esal, yamxi sʉapich.

Jesús fʉlaenpox pukaminakaldin 
(Mr 6.45‑52; Jn 6.16‑21)

22 Do japoxwʉx, Jesús xanal natoꞌa falkam julaliajwan, wʉajna chaliknaliajwan. 
Jesús kaweta namanfʉk jiw toꞌaliajwapon, pejbachan poxade japi jiw naweliajwa. 
23 Puexa jiw nawia wʉt, japon jul mʉax matwʉajase, tamach Dios kawʉajnaliajwa. 
Madoi wʉt, tamachon mʉaxxot. 24 Jawʉt xanal falkamtat xabich atʉajan. Truxan 
pinanʉl jʉjabas falkam, xabich joewa matalech xot falkam. 25 Do jawʉt, naliana-el 
wʉtfʉk, Jesús fʉlaen minakaldin xanal poxadin. 26 Xanal japox taenx wʉt, xabich 
belwax. Do jawʉt, xanal pota na-oenkax, xabich belwax xot. Xanal jʉm-an:

—¡Yee, dep amka! —an xanal.
27 Do jawʉt, xanal najʉm-aechon:
—¡Nabej nejlewleꞌ! ¡Xanpeꞌ! —aech Jesús xanalliajwa.
28  Do jawʉt, Pedro jʉm-aech:
—Tajpaklon, xam Jesúsnam wʉt, ¡xanbej natoꞌim minakal fʉlaeliajwan 

xam poxade! —aech Pedro.
29 Jesús jʉm-aech:
—¡Xabʉaꞌdin! —aechon.
Do jawʉt, Pedro falkamxot nandikon minadik. Fʉlaechlison Jesús poxade 

minakalde. 30 Pe jawʉt, Pedro xabich joewa wikax taen wʉt, xabich beljowpon. 
Do jawʉt, Pedro matkakiawafʉldik. Do jawʉt, na-ʉalison pejlewt. Jʉm-aechon:

—Tajpaklon, ¡xabʉaꞌt! ¡Xan nabʉꞌwem buꞌla-elaliajwan! —aech Pedro.
31 Do jawʉt, Jesús makafit wʉt Pedro, jʉm-aechon:
—Pedro, ¿ma-aech xotkat xam chiekal naxanaboejs-emil? ¿Ma-aech xot

bejkat nejchaxoelam: “Xan xajʉpaxinil fʉlaeliajwan minakalde” —amkat, 
nejchaxoelam wʉt? —aech Jesús.

32  Japi kolenje falkam jul wʉt, joewa chiekal toep. 33  Do jawʉt, xanal 
brixtat nuilx falkamtat Jesús pejwʉajnalel. Xanal jʉm-an:

—¡Diachwʉajnakolax xam Dios paxʉlnam! —an xanal.

Jesús boejthʉtpox jiw bʉꞌxaeya Genesaret tʉajnʉxot 
(Mr 6.53‑56)

34 Xanal chapatx puka wesklelde, Genesaret tʉajnʉxot. 35 Japatʉajnʉpijiw, 
japi jiw matabijtpi Jesús. Samata, wʉltaen wʉti Jesús chapatpox japatʉajnʉ
xot, japi jiw bʉflaeni bʉꞌxaeya Jesúslel. 36  Japi wʉljow Jesús tapaeliajwa 
bʉꞌxaeya jachaliajwa Jesús pejsumta-osax matdukafʉlpox. Do jawʉt, puexa 
japi jiw jacha wʉti, chiekal boejthʉslisi.

Jiw chajia nejchaxoelpox, babijax, japoxan is xoti, babejchow nadofa 
(Mr 7.1‑23)

15 �1 Kaesʉapich fariseos, judíos chanaekabʉanapibej, fʉlaen Jesúslel. 
Japi fʉlaen Jerusalén paklowaxxot. Pat wʉti Jesúsxot, jʉm-aechi:

2  —¿Ma-aech xotkat nejnachala kofa wajwʉajnapijiw pejkabʉananpoxan? 
¿Ma-aech xotbejkat majt xabich piach kekakias-eli, xaeliajwa wʉt? —aechi 
Jesúsliajwa.

3  Jesús jʉmnot wʉt, jʉm-aechon japiliajwa:
—¿Ma-aech xotbejkat xamal naexasisfʉla-emil Dios tatoꞌalpox? Xamal 

najut naexasisfʉlam naewʉajnampoxankal. 4 Dios chajia jʉm-aech: ‘¡Sitaem 
nej-ax, nej-enbej!’ —aech Dios. Jawʉtbej Dios jʉm-aech: ‘Nej-ax, nej-enbej, 
sitae-emil wʉt, xam tʉpaxaelam kastikaxtat’ —aech Dios. 5-6  Xamal, fari­
seospim, judíos chanaekabʉanampimbej jʉm-amlax: ‘Aton jʉm-aech wʉt 
paxliajwa, penliajwabej: “Xamal kajachawaesaxinil, puexa tejewpi Diosxot 
jʉmdutx xotlis chaxdusliajwan” —aech wʉton, japon japox jʉm-aech, kaja
chawaesaxil xoton pax, penbej’ —am xamal asbʉan jʉmch. Jasoxtat xamal 
fariseospim, judíos chanaekabʉanampimbej, mastaenam Dios tatoꞌalpox, 
najut xamal naewʉajnampoxankal naexasitam xot. 7 ¡Xamal naekichachaj
bapijwam! Isaías, Dios pejprofeta, diachwʉajnakolaxpox chajia lel Dios jʉm-
aechpox xamalliajwa. Japox jʉm-aech:
	 8	‘Ampi jiw, me-ama nasitaen wʉt, ja-aechi. Chimiajamechan 

naksiyabejpi xanliajwa. Pe pejnejchaxoelaxantat xan nasitae-eli.
	 9	Japi nakawʉajnaxtat najʉm-aech wʉti: “Xam nejxasinkax” —na-aech 

wʉti, japox xanliajwa omjil. Japi kawʉajanpoxan, pajutliajwakal’ —
aech Dios jʉm-aechpox xamalliajwa.

10 Do jawʉt, Jesús jiw la kaes moxaliajwadin. Jawʉt jʉm-aechon:
—¡Chiekal najʉmtaem matabijaliajwam jʉmchiyaxaelenpox! 11 Jiw naxae­

yax xael wʉt, babejchow nadofaxil. ¡El! Pelax jiw jʉm-aechpoxan pejkaechan
tat, japoxantat japi jiw babejchow nadofaxael —aech Jesús jiwliajwa.

12  Do jawʉt, xanal pejnachalwan mox soepax Jesús jʉmchiliajwan. Do 
jawʉt, xanal japon jʉm-an:

—¿Xamkat matabijtam fariseos palalapox, jʉmtaen wʉti xam jʉm-ampox? 
—an xanal Jesúsliajwa.

13  Do jawʉt, Jesús jʉm-aech wʉajantat xanalliajwa:
—Taj-ax Dios mʉtha-esalpi, japi tʉsaxaes pelsliajwas. Fariseos, me-ama 

mʉtha-esalpi taj-ax Dios. Ja-aech japi fariseos, jiw naewʉajna-el xoti, me-ama 
Dios toꞌas. Samata, asamatkoi fariseos toesaxaes. 14 Samata, ¡nabej nejchaxoe
leꞌ xabich fariseosliajwa, japi, me-ama itliakla nakae-itliakla namakxafolpi 
wʉt, ja-aech xoti! Itliaklan, asan itliaklan makxafol wʉt, japi kolenje nata
cholnaxaek kaemʉthadik, japi itliakal xot —aech Jesús xanalliajwa.

15 Do jawʉt, Pedro jʉm-aech Jesúsliajwa:
—¡Xanal chiekal nachanaekabʉanim japawʉajan! —aechon.
16 Jesús jʉmnot wʉt, jʉm-aechon xanalliajwa:
—¿Xamalkat-is chiekal jʉmmatabija-emil japawʉajan? 17 Xamal chiekal 

matabijam. Puexa naxaeyaxan xaelam wʉt, kaweta namana-el nejwoejtat. 
Baxael, nakoltox xaelampox. 18  Pelax jʉm-am wʉt babejjamechan, japoxan 
nakola nejnejchaxoelaxanxot. Japoxantatbej xamal babejchow nadofaxaelam 
Diosliajwa. 19 Jiw pejnejchaxoelaxanxot nakola babejnejchaxoelaxan. Samata, 
nejchaxoeli, jiw beyaxan, asew wathoꞌ bʉꞌmoejsaxanbej, natkowaxanbej, 
kichachajbaxanbej, babejjamechan jʉmchiyaxanbej asew jiwliajwa, kaes 
asaxan babijaxan isaxanbej. 20 Nejmachjiw japoxan isfʉl wʉt, japoxantat japi 

jiw babejchow nadofaxael. Pelax, jiw xaeliajwa wʉt, majt xabich kekakias-el 
wʉt, japoxtat jiw babejchow nadofaxil Diosliajwa —aech Jesús xanalliajwa.

Judíos-atowa-elpow, japow naexasitpox Jesús 
(Mr 7.24‑30)

21 Jesús Genesaret tʉajnʉxot nakolt wʉt, xanalbej, japon pejnachalwan, nakolax, 
japon sʉapich. Jawʉt xanal fʉlaechx, japon sʉapich, Tiro paklowax poxade, Sidón 
paklowax poxadebej. 22 Jaxotde xanal paꞌax wʉt, Jesús mox soepnas pawis. Japow 
Canaán tʉajnʉpijow. Jawʉt nejlasfʉl wʉt, jʉm-aechfʉlow Jesúsliajwa:

—Tajpaklon, David pamon, ¡taxʉlow nawebeltaem! Taxʉlow xabich nawe
nabijat, dep webaes xotow pejmatpʉatxot —aechow.

23 Jesús jʉmnos-el japow. Do jawʉt, xanal pejnachalwan mox soepax Jesús
xot. Jawʉt xanal Jesús bʉxtoꞌax wʉt, jʉm-an:

—Toꞌimpow nawiasliajwa pejba poxade, japow xabich nejlasfʉl xot wajwʉ
chakal —an xanal, Jesús bʉxtoꞌax wʉt.

24 Do jawʉt, Jesús xanal najʉm-aech:
—Judíos, me-ama ovejas napelti, ja-aechi, tataef­laspon wejisal xot. Samata, 

Dios xan natoꞌa judíoskal tataef­laliajwan —na-aech Jesús xanalliajwa.
25 Do jawʉt, japow brixtat nuk wʉt Jesús pejwʉajnalel, jʉm-aechow:
—Tajpaklon, ¡xan nakajachawaeꞌe! —aechow.
26 Jesús jʉmnot wʉt, jʉm-aechon japowliajwa:
—Xan matxoela kajachawaesaxaelen wʉt xam, judío-atowa-emilpowam, 

ja-an wʉt, xan, me-ama kenosaxaelen yamxi xael wʉti pan, japapan wʉr 
dʉajsliajwan —aech Jesús japowliajwa.

27 Do jawʉt, japow jʉm-aech Jesúsliajwa:
—Tajpaklon, diachwʉajnakolax xam jʉm-am. Pe hasta wʉrbej xael panfʉ

dʉꞌ, natacholani, wʉrpijiw pejmesabʉxfalxot —aechow. (Japox jʉm-aechow, 
matabijt xot Jesús xajʉppox kajachawaesliajwa judíos-elibej.)

28  Do jawʉt, Jesús jʉm-aech:
—Pawis, xam xabich xan naxanaboejtam. Samata, kajachawaesaxaelen 

najʉm-ampox —aech Jesús japowliajwa.
Do jawʉt, japow paxʉlow pejmatpʉatxot dep wejisallisow.

Jesús boejthʉtpox xabich bʉꞌxaeya
29 Do jaxot Jesús chijia wʉt, laejalison Galilea pukababʉꞌakal. Jawʉx julon 

mʉax. Jaxot eklison. 30 Xabich jiw natamejal Jesúsxot. Japi jiw xabich bʉꞌpat 
nabejka, itliaklabej, pejmʉaxan, pejbechanbej, wenabejkaspibej, bʉxwʉajnaji
labej, xabich asew bʉꞌxaenkpibej. Bʉꞌxaeya bʉflaensi owas Jesús pejwʉajnalel. 
Jawʉt Jesús puexa bʉꞌxaeya chiekal boejthʉt. 31 Samata, bʉxwʉajnajila chiekal 
naksiya. Pejmʉaxan, pejbechanbej, wenabejkaspi, japibej chiekal wepachaems. 
Nabejkabej chiekal laelp. Itliaklabej chiekal taen. Ja-aech wʉt, puexa jiw jʉm-
aech: “¡Dios, Israel tʉajnʉpijwas wajDios, xabich pachaem!” —aechi Diosliajwa.

Jesús naxaeyaxan chaxduwpox cuatro mil poejiwliajwa 
(Mr 8.1‑10)

32  Do jawʉx, Jesús xanal pejnachalwan nala kaes mox soepaliajwan. Japon
xot xanal chiekal moxan wʉt, najʉm-aechon:

—Ampi jiw beltaenx, wejisal xot xaeliajwa. Japi xan nachala tres matkoije. 
Toellisi naxaeyaxan xafoli. Xan ampi jiw toꞌaxinil naxae-elaxtat. Toꞌax wʉti 
naxae-elaxtat pejbachan poxade, japi jiw xabich pejlit nʉamtat boejjilaxaeli 
—aech Jesús xanalliajwa.

33  Xanal jʉmnotx wʉt, jʉm-an:
—¿Amxotkat wʉajsaxaes naxaeyaxan puexa ampi jiwliajwa? Amxot mox 

ajil tʉajnʉchan naxaeyax wʉajsliajwas —an xanal.
34 Jesús nawʉajnachaemt wʉt, jʉm-aechon:
—¿Xamalxot massʉapichkat pan? —aechon.
Xanal jʉmnotx wʉt, jʉm-an:
—Siete panes asbʉan jʉmch. Kaesʉapich baxixbej —an xanal.
35  Do jawʉt, toꞌapon jiw chalakaliajwa satat. 36  Jawʉt chafitlison siete 

panes, baxixbej. Do jawʉtbej, gracias-aechon Diosliajwa panliajwa, baxix
liajwabej. Jawʉt jalkafʉlon panes, baxixbej. Jawʉt xanal nachaxduifʉlon sas
fʉlaliajwan. Do jawʉt, xanal satx puexa jiwliajwa. 37 Puexa jiw chiekal xael. 
Chiekal nafniabejpi. Do baxael, xanal pejnachalwan chanotx malsi. Wʉlʉx 
siete matpiran. 38  Naxaelpi cuatro mil poejiw. Wathoꞌ, yamxibej, xajui-esal. 
39 Do jawʉt, Jesús jiw toꞌa naweliajwa pejbachan poxade. Do jawʉt, Jesús 
falkam jul, xanal sʉapich. Jawʉt chijian Magadán tʉajnʉ poxade.

Fariseos, saduceosbej, japi toꞌapox Jesús isliajwa koechax 
(Mr 8.11‑13; Lc 12.54‑56)

16 �1 Fariseos, saduceosbej, fʉlaen Jesús taeliajwa, Jesús xapaejsliajwapi. 
Samata, pat wʉti jaxot, japi ketoꞌa Jesús isliajwa koechax, asbʉan 

jʉmch taeliajwa diachwʉajnakolax Jesús Dios paxʉlan wʉt.
2  Jesús jʉm-aech: “Juimt tuila wʉt, thatbaxo pasoeyax taenam wʉt, xamal 

jʉm-am: ‘Kandiawa itwʉajnaxael’ —am xamal. 3  Kandiawasap, thatbaxo 
pasoeyax taenam wʉt, itloejen daꞌax taenam wʉtbej, xamal jʉm-ambej: 
‘Ampamatkoi iamaxael’ —am xamal, matabijam xot. Pelax matabija-emil 
ampamatkoiyan Dios ispoxan. Samata, asbʉan jʉmch naketoꞌam koechax xan 
isliajwan xamal taeliajwam. 4 Xamal babejchowam naketoꞌam xan koechax 
isliajwan. Pe xamal taeyaximil asakoechaxan. Xamal kaeyax asbʉan jʉmch 
taeyaxaelam. Me-ama chajiakolaxtat Dios is profeta Jonásliajwa, jiw pajut 
chiekal matabijaliajwa Dios xajʉppox mat-eliajwa jiw tʉpi, japi pejme dui
laliajwa, jasoxbej Dios isaxael xanliajwa” —aech Jesús fariseosliajwa, 
saduceosliajwabej.

Do jawʉt, Jesús chijia japixot. Japi tamach waelapon.

Jesús naewʉajanpox pejnachala, japi chiekal pajut natataeflaliajwa 
fariseos naewuajanpoxan, saduceosbej 

(Mr 8.14‑21)
5  Do jawʉx, xanal Jesús pejnachalwan, Jesús sʉapich, chaliknax wʉt 

puka we-enlelde, xanal nejkiowx pan xalaeliajwan. 6  Do jawʉt, Jesús xanal 
najʉm-aech:

—¡Chiekal taem fariseos pejlevaduraliajwa, saduceos pejlevaduraliajwa
bej! —aech Jesús.

7 Jawʉt xanal nakaewa najʉm-an:

—Jesús japox bej nakjʉm-aechbej, xatis nejkiows xot pan xalaeliajwas —an 
xanal.

8  Jesús matabijt xanal nakaewa jʉm-anpox. Samata, jʉm-aechon:
—Xan matabijtax xamal nakaewa najʉm-ampox, pan nejkiowampoxliajwa. 

¿Ma-aech xotkat nejchaxoelam panliajwa? Xamal chiekal xan naxanaboeja-
emilfʉk. 9 Xabich weꞌpfʉk chiekal matabijaliajwam. Nejchafaeka-emil xan 
jalkafʉlax wʉt cinco pan, me-ama kaes cinco mil jiw xaeliajwa. Jawʉt xamal 
wʉlʉm doce matpiran malsi. 10 Nejchafaeka-emilbej xan jalkafʉlaxpox siete 
panes, me-ama kaes cuatro mil jiwliajwa. Jawʉt xamal wʉlʉm siete matpiran 
malsi. 11 ¿Ma-aech xotkat nakiowa xamal jʉmmatabija-emil, xan jʉmchi-enil 
panliajwa? ¡Chiekal taem fariseos pejlevaduraliajwa, saduceos pejlevadura
liajwabej! —aech Jesús.

12  Do jawʉt, xanal tajut chiekal matabijax Jesús naksiya-el levaduraliajwa, 
panliajwabej. Jesús japox jʉm-aech wʉt, jʉm-aechon xanal tajut chiekal 
natataef­laliajwan fariseos pejnaewʉajnaxan, saduceosbej, japoxan chiekal 
pachaema-el xot.

Pedro jʉm-aechpox Jesúsliajwa: “Xam Cristowam, Dios athʉxotse 
dukponan paxʉlnam” 
(Mr 8.27‑30; Lc 9.18‑21)

13  Jesús pat wʉt Cesarea de Filipo tʉajnʉxot, japon xanal nawʉajnachaemt 
wʉt, jʉm-aechon xanalliajwa:

—¿Achanan na-aechkat jiw xanliajwa, puexa jiw pakoewkolnanliajwa? —
aech Jesús.

14 Xanal jʉmnotx wʉt, jʉm-an:
—Asew jiw jʉm-aech xamliajwa: ‘Japonlap, Juan, jiw bautisan. Mat-echpon 

pejme duk’ —aech asew jiw xamliajwa. Asew jiw jʉm-aechbej xamliajwa: 
‘Japonlap Elías, Dios pejprofeta. Mat-echpon pejme duk’ —aech asew jiw 
xamliajwa. Asew jiw jʉm-aechbej xamliajwa: ‘Japonlap Jeremías, o, asan 
Dios pejprofetasxot. Mat-echpon pejme duk’ —aech asew jiw xamliajwa —an 
xanal Jesúsliajwa.

15 Jesús pejme xanal nawʉajnachaemt wʉt, jʉm-aechon:
—Xamallax, ¿achan na-amkat xanliajwa? —aech Jesús.
16 Do jawʉt, Pedro jʉmnot wʉt, jʉm-aechon:
—Xam Cristowam, Dios athʉxotse dukpon paxʉlnam —aechon.
17 Do jawʉt, Jesús jʉm-aech Pedroliajwa:
—Simón, Jonás paxʉlan, Dios is pachaempox xamliajwa. Japox xam najut 

nijaxtat matabijs-emil. Japox matabijtam taj-ax Dios, athʉpijin, pijaxtat.
18 Xan ampox jʉm-an. Pedro, xam, me-ama iaꞌt mamnikpot, ja-am xanliajwa. 

Jʉm-ampox xanliajwa, japox diachwʉajnakolax. Samata, puexa xan nanaexa
sisaxaelpi, me-ama xam, japibej tajjiwaxael. Samatabej, patʉpax malechaxisal 
tajjiw. 19 Xam tapaeyaxaelen jiw tatoꞌlaliajwam Dios pijaxtat. Paklonaxaelambej 
japi jiwliajwa. Xam tapaeyaxaelam wʉt jiw japoxan isliajwa, Diosbej athʉxotse 
tapaeyaxael japi jiw isliajwa japoxan. Xam fiasaxaelampoxan jiw is-elaliajwa, 
Diosbej athʉxotse japoxan fiasaxael jiw is-elaliajwa —aech Jesús Pedroliajwa.

20  Do jawʉt, Jesús xanal nabʉxfiat chapaesamatanfʉk asew jiw japon 
Cristopon.

Jesús jʉm-aechpox, japon tʉpaxaelpoxliajwa 
(Mr 8.31–9.1; Lc 9.22‑27)

21 Do japamatkoitat wʉt, Jesús tʉadut xanal, japon pejnachalwan, chiekal 
nachanaekabʉanaliajwa japon fʉlaeyaxaelpoxde, Jerusalén paklowax 
poxade. Jaxotde judíos-ancianos, sacerdotespaklochowbej, judíos chanae
kabʉanapibej, japi pijaxtat xabich nabijasaxaelon. Boesaxaesbejpon. Pe tres 
matkoi wʉt, Dios mat-esaxaeson pejme dukaliajwa. 22  Do jawʉt Pedro pejlel 
bʉflaechon Jesús, bʉxfiasliajwa Jesús jʉm-aechpox. Jawʉt, Pedro jʉm-aech 
nejthʉꞌaxtat Jesúsliajwa:

—¡El! ¡Japox nej jachi-eleꞌ xamliajwa! Xam jʉm-ampox Dios nejxasinka-el 
—aech Pedro.

23  Jesús japox jʉmtaen wʉt, natachaemchapon Pedrolel. Do jawʉt, Jesús 
jʉm-aech Pedroliajwa:

—¡Chijiamde xanxot! Xam japox jʉm-am wʉt, jʉm-am Satanás pijaxtat. 
Xan nakajachawaes-emil, japox jʉm-am wʉt. Xam nejchaxoela-emil Dios 
pijaxan. Asbʉan jʉmch nejchaxoelam ampathatpijaxankal —aech Jesús 
Pedroliajwa.

24 Do jawʉt, Jesús najʉm-aech xanalliajwa:
—Xamal tajnachalwasiam wʉt, ¡nejkiowde najut isfʉlasiampoxan! ¡Isfʉlde 

pomatkoicha xan tatoꞌlaxpoxan! ¡Nejchaxoeldebej xamal nabijasaxaelampox, 
tʉpaxaelampoxbej, tajnachalwam xot! 25 Najut nejxasinkampoxankal isfʉlam 
wʉt, asamatkoi tʉpam wʉt, duilaximil Diosxotse. Pelax isfʉla-emil wʉt najut 
nejxasinkampoxan, isfʉlaliajwa xan tatoꞌlaxpoxan, ja-am wʉt, diachwʉajna
kolax asamatkoi tʉpam wʉt, pomatkoicha duilaxaelam Diosxotse. 26 Xabich 
wʉt nejew ampathatat, japoxan omjil duilaliajwam Diosxotse. Dios kastika
xaelbej xamal, xabich xot nejbabijaxan. Xajʉpaximil nejew platatat mosliaj
wam pasliajwam Diosxotse. 27 Xan, puexa jiw pakoewkolnan, Dios pijaxtat 
pejme pasaxoekan ampathatasik, Dios pej-ángeles sʉapich. Do jawʉt, xamal 
mosaxaelen xanliajwa nabistampoxan. 28  Diachwʉajnakolax xamal jʉm-an. 
Asew jiw xamalxot, laelpifʉk, japi xan nataeyaxael, puexa jiw pakoewkolnan, 
kaxaxoekan wʉt Dios pijaxtat puexa tajjiw tatoꞌlaliajwan —aech Jesús xanal 
pejnachalwanliajwa.

Jesús xabich chaponanakthianpox Dios pijaxtat 
(Mr 9.2‑13; Lc 9.28‑36)

17 �1 Do baxael, seis matkoiwʉx, Jesús fʉlaech wʉt, bʉflaechon Pedro, 
Santiagobej, Santiago pakoewanbej, japon pawʉlpon Juan. Japikal 

Jesús bʉꞌfol pinamʉax, xabich athʉ poxase. 2  Jaxotse Jesús xabich chapona
nakthianpon Dios pijaxtat pejnachala pejwʉajnalel. Japon pejxubej xabich 
xunakthian. Me-ama juimt itliak wʉt, jaxu-aechon. Jawʉt japon pejnaxoe
lax, xabich papoeikolax. Xabich itliakbejpox. 3 Do jawʉt, chalechkal natulaelt 
kolenje. Japi wajwʉajnapijiw. Kaen Moisés. Asan Elías. Japi nospaei, Jesús 
sʉapich. 4 Do jawʉt, Pedro jʉm-aech Jesúsliajwa:

—Tajpaklon, pachaem xanal amxot, xamalxotan wʉt. Nejxasinkam wʉt, 
tres bʉa-at isaxaelen xamalliajwa. Kaeyax xamliajwa. Asax Moisésliajwa. 
Asax Elíasliajwabej —aech Pedro.

5 Pedro japox naksiya wʉtfʉk, itloejen fʉloek japi matwʉajasik. Japox itloe
jen xabich itliak. Japox itloejentutat Dios naksiya wʉt, jʉm-aechon: “Ampon 
taxʉlan, xabich nejxasinkaxpon. Japonliajwa xan xabich nejchachaemlax. 
¡Naewesfʉldepon!” —aech Dios.

6  Japox jʉmtaen wʉti, Jesús pejwʉajnalel nukapa-oeljabapi satat, xabich 
beljow xoti. 7 Do jawʉt, Jesús mox soepan japixot. Jacha wʉt, jʉm-aechon:

—¡Nanim! ¡Nabej belweꞌ! —aech Jesús pejnachalaliajwa.
8  Do jawʉt, japi natachaema wʉt, tae-ellisi asew kolenje, jaxot ajil xotlisi. 

Jesúskal tamach taeni.
9 Mʉaxxotsik baloek wʉtfʉki, Jesús nejthʉꞌaxtat bʉxfiat wʉt, jʉm-aechon 

pejnachalaliajwa:
—¡Asew jiw nabej  chapaeꞌ xamal taenampox! Hasta xan, puexa jiw 

pakoewkolna n, Dios namat-et wʉt pejme dukaliajwan, ¡jawʉt asew jiw 
chapaem xamal taenampox! —aech Jesús pejnachalaliajwa.

10  D o j awʉt, Jesús wʉajnachaemtas wʉt pejnachala, japi jʉm-aech 
Jesúsliajwa:

—¿Ma-aech xotkat judíos chanaekabʉanapi jʉm-aech: ‘Cristo pasaxilfʉk. 
Elías matxoela pasaxael. Do jawʉx, Cristo pasaxael’ —aechkat judíos chanae
kabʉanapi? —aech Jesús pejnachala.

11 Do jawʉt, Jesús jʉmnot wʉt, jʉm-aechon pejnachalaliajwa:
—Diachwʉajnakolax Elías matxoela pasaxael. Japon jʉmchiyaxaelbej jiw 

pajut chiekal chaemsliajwa Cristo wʉajna. 12  Pe xan jʉm-an. Elías patlison. Pe 
ampathatpijiw japon matabijs-elipon. Naexasis-esalbejpon. Japi jiw pajut isa
siapox islisi japonliajwa. Me-ama japox, jasoxbej asew jiw isaxael xanliajwa. 
Xan, puexa jiw pakoewkolnan, xabich nabijasaxaelen japi pijaxtat —aech 
Jesús pejnachalaliajwa.

13  Do jawʉt, Jesús pejnachala chiekal matabija, Jesús japox jʉm-aech wʉt, 
jʉm-aechon Juan, jiw bautisanliajwa.

Jesús nakolsax toꞌapox dep yamxʉlan pejmatpʉatxot 
(Mr 9.14‑29; Lc 9.37‑43)

14  J esús jiwxot pat wʉt, tres pejnachalan sʉapich, aton mox soepan 
Jesúsxot. Do jawʉt, brixtat nuk wʉt Jesús pejwʉajnalel, japon jʉm-aech 
Jesúsliajwa:

15  —Tajpaklon, ¡taxʉlan nawekajachawaeꞌe! Pomatkoicha xabich nabija
ton. Taxʉlan pin-iaveces jitlel jʉwal, pukalelbej, dep ketis wʉton. 16 Taxʉlan 
bʉflaenx nejnachalalel, japi boejthʉsliajwa taxʉlan. Pe japi xajʉpa-el taxʉlan 
boejthʉsliajwa —aech japon Jesúsliajwa.

17 Do jawʉt, Jesús najʉm-aech xanal pejnachalwanliajwa:
—Xamal tajnachalwam, Dios chiekal xanaboeja-emilfʉk. Nejnejchaxoela

xan chiekala-elbej. Xabich pin-iamatkoiyan xamalxotx. Xabich pin-iamatkoi
yan naewʉajnafʉlaxbej. Kajachawaetxbej Dios chiekal xanaboejaliajwam. Pe 
xamal chiekal xanaboeja-emilfʉk Dios. ¡Bʉflaeman yamxʉlan xanlel! —aech 
Jesús xanalliajwa.

18  Do jawʉt, xanal bʉflaenx wʉt yamxʉlan, Jesús toꞌa nejthʉꞌaxtat dep 
nakolsliajwa yamxʉlan pejmatpʉatxot. Do jawʉt, kamta dep nakolt yamxʉlan 
pejmatpʉatxot. Jawʉtbej yamxʉlan chiekal pachaemlison.

19 Do jawʉx, xanal pejnachalwan mox soepax Jesús wʉajnachaemsliajwan, 
japon tamachan wʉt. Do jawʉt, xanal wʉajnachaemtax wʉt, jʉm-an:

—¿Ma-aech xotkat xanal xajʉpa-enil dep nakolsax toꞌaliajwan? —an xanal.
20 Jesús xanal najʉmnot wʉt, jʉm-aechon:
—Xamal xabicha-el nejxanaboejaxan Diosliajwa. Diachwʉajnakolax xan 

jʉm-an. Cha-aex Dios xanaboejam wʉt, jʉm-am wʉtbej: ‘Diachwʉajnakolax 
Dios xajʉp puexa isliajwa’ —am wʉt, nejchaxoelam wʉt, xamalbej xajʉpa
xaelam dep toꞌaliajwam. Me-ama mostazafut cha-aelfut, ja-aechbej nejxa
naboejaxan. Xamal toꞌam wʉt ampamʉax asalelaliajwa, mʉax diach napia
saxaeldoꞌ. Puexa xabich xajʉpaxaelam isliajwam Dios pijaxtat, Dios chiekal 
xanaboejam wʉt —aech Jesús xanalliajwa.

[21 Me-ama ampon dep, jason, asbʉan jʉmch nakolsaxil masoxtat. Naxae-
elaxtat Dios piach kawʉajnam wʉt, ja-aech wʉt, me-ama ampon dep, jason, 
nakolsaxael.]

Jesús pejme jʉm-aechpox pejpatʉpaxliajwa 
(Mr 9.30‑32; Lc 9.43‑45)

22  Jesús nanʉamt wʉt Galilea tʉajnʉxot, xanal, japon pejnachalwan, nak
nanʉamtaxbej. Do jawʉt, Jesús xanal najʉm-aech:

—Xan, puexa jiw pakoewkolnan, xamalxot kaen nawiasaxael tadaelma
jiwxot. 23  Japi jiw xan naboesaxael. Do jawʉx, tʉpx wʉt, tres matkoi wʉt, 
Dios namat-esaxael pomatkoicha pejme dukaliajwan —aech Jesús xanal 
pejnachalwanliajwa.

Jesús japox jʉ m-aech wʉt, xanal, japon pejnachalwanpin, xabich 
nanejxaejow.

Jesús motpox impuesto, mat-omwʉljowspox Dios pejtemplobaliajwa
24 Dolisdoꞌ, Jesús, xanal pejnachalwan sʉapich, patx Capernaum paklowax

xot. Do jawʉt, asew jiw fʉlaen Pedrolel. Japi impuesto mat-omwʉljoew Dios 
pejtemplobaliajwa. Do jawʉt, japi jʉm-aech Pedroliajwa:

—¿Nejpaklonkat-is mosaxael impuesto, mat-omwʉljowspox Dios pejtemplo
baliajwa? —aechi Pedroliajwa.

25 Pedro jʉmnot wʉt, jʉm-aechon japiliajwa:
—Diachwʉajnakolax tajpaklon mosaxael impuesto —aech Pedro japiliajwa.
Dolisdoꞌ, Pedro ba low wʉt, Jesús matxoelajʉm-aech Simón Pedroliajwa. 

Jʉm-aechon:
—Ampathatat paklochow kenot impuesto, mat-omwʉljowspox gobierno

liajwa. ¿Achewkat mot impuesto? ¿Mosaxaelkat pejjiwkola? O, ¿mosaxael
kat asatʉajnʉchanpijiw? Simón, ¿achaxkat xam nejchaxoelam japoxliajwa? 
—aech Jesús.

26 Simón Pedro jʉmnot wʉt, jʉm-aechon:
—Asatʉajnʉchanpijiw, japi mosaxael impuesto —aech Pedro.
Do jawʉt, Jesús pejme jʉm-aech:
—Ja-aech wʉt, paklochow pejjiwkola mosaxil impuesto. 27 Pe jiw palala

samata xatisliajwa, ¡xam xabʉaꞌdik puka poxadik! ¡Aesamʉat xalaem baxin 
juiliajwam! ¡Baxin, matxoelawaesapon, japon baxin chiekal juim! Do japon 
baxin juwam wʉt, japabaxin pejkaechaxot faenaxaelam kaekafef. Japakafef 

xajʉpaxael mosliajwam nej-impuesto, taj-impuestobej. ¡Japakafef xalaemch 
mosliajwam japa-impuesto! —aech Jesús Pedroliajwa.

Achan kaes paklonaxaelpox Diosxotse 
(Mr 9.33‑37; Lc 9.46‑48)

18 �1 Do jawʉx, xanal mox soepax Jesús wʉajnachaemsliajwan. Wʉajna
chaemtax wʉt, jʉm-an:

—¿Achankat xanalxot kaes pejme paklonaxael, Diosxotan wʉt? —an xanal.
2  Do jawʉt, Jesús yamxʉlan la nukaliajwa japonxot. Do jawʉt, notlison 

yamxʉlan xanal tajwʉajnalel. 3  Do jawʉt, Jesús jʉm-aech:
—Diachwʉajnakolax xan jʉm-an. ¡Japanejchaxoelax malis kofim! Nej

chaxoelam wʉt, ¡nabej nejchaxoeleꞌ: ‘Xan kaes pejme pachaeman. Me-ama 
asew jiw, jachi-enil’ —nabej aecheꞌ, nejchaxoelam wʉt! Yamxi jasox nejcha
xoela-el. Xamallap-is jasox nejchaxoelaximil. Japox nejchaxoelafʉlam wʉt, 
xamal pasaximil Diosxotse. 4  Kaematkoisfʉl nejchaxoelam wʉt: ‘Xan kaes 
pejme pachaema-enil, me-ama asew jiw’ —am wʉt, nejchaxoelam wʉt, xamal 
nejchaxoelaxaelam, me-ama ampon yamxʉlan. Ja-am wʉt, asamatkoi pak
lochwaxaelam Diosxotse. 5 Yamxi chiekal bʉꞌkʉlam wʉt xan tajaxtat, ja-am 
wʉt, jawʉt xanbej nabʉꞌkʉlsaxaelam —aech Jesús xanal pejnachalwanliajwa.

Jesús naewʉajanpox jiw babijaxan isasamata 
(Mr 9.42‑48; Lc 17.1‑2)

6-7 Do pejme Jesús jʉm-aech xanalliajwa: “Pomatkoicha jiw babijaxan is, 
asew jiw toꞌas xoti. Pe jelxan nanaexasiti is wʉt babijaxan, asew jiw toꞌas 
xoti, toꞌapi jiw babijaxan isliajwa, japi jiw xabich kastikaxaes Dios. Japiliajwa 
kaes pejme pachaemaxael iaꞌ pinanʉl, jajaera, kaechariama keꞌaliajwas, cha
kakofaliajwasdik mar poxadik, xabich soꞌnik poxadik, jaxotdik tʉpaliajwapi. 
Ja-aech wʉt, japi toꞌaxil kaes asew jiw babijaxan isliajwa, jelxan nanaexasiti.

8  “Samata, nejke-echantat babijaxan isfʉlam wʉt, o, isfʉlam wʉtbej babija
xan nejtʉakantat, ¡najut naketariowcham! ¡Najut natʉaktariowchambej, atʉaj 
pelsliajwam japoxan! Ja-am wʉt, kofaxaelam babijaxan isfʉlampoxan. Ja-am 
wʉtbej, pachaemaxaelam pasliajwam Diosxotse. Kofa-emil wʉt babijaxan 
isfʉlampoxan, ja-am wʉt, napelsaxaemk infierno poxadik. Jaxotdik toepaxil 
jit pinjiyax. Xabich chaemilaxael xamalliajwa koleke-em wʉt, koletʉakam 
wʉtbej, kaes babijaxan isfʉlam wʉt japoxantat. 9 Nej-itfutatbej taenampoxtat 
babijaxan isfʉlam wʉt, ¡kaenanʉla najut na-itfukuim, xamalxot pelsliajwam 
atʉaj! Ja-am wʉt, kofaxaelam babijaxan isfʉlampoxan. Ja-am wʉtbej, kaes 
pejme pachaemaxael xamalliajwa, kae-itfutam wʉt pasliajwam Diosxotse. 
Kofa-emil wʉt babijaxan isfʉlampoxan, jachi-emil wʉt, xamal napelsaxaemk 
infierno poxadik. Jaxotdik toepa-el jit pinjiyax. Xabich chaemilaxaelbej 
xamalliajwa, kole-itfutam wʉt, kaes babijaxan isfʉlam wʉt japoxantat” —
aech Jesús xanal pejnachalwanliajwa.

Ovejas tataefʉlpon faenpox pijan oveja, wenafoꞌaspon 
(Lc 15.3‑7)

10 Jesús pejme jʉm-aech xanalliajwa: “¡Xamal chiekal taem! ¡Nabej nejcha
xoeleꞌ yamxiliajwa: ‘Ampi yamxi omjil’ —nabej aecheꞌ, nejchaxoelam wʉt! 

Dios pej-ángeles, japi duilpi athʉxotse taj-ax Dios pejwʉajnalel, tataefʉlpi 
yamxi. 11 [Xan, puexa jiw pakoewkolnan, fʉloekx ampathatxot jiw napelti 
bʉꞌweliajwan.]

12  “Cien ovejaspon, kaen oveja wenafoꞌas wʉt, diachwʉajnakolax japon 
noventa y nueve ovejas kaweta waelaxael mʉaxxot, wʉlwekaliajwapon oveja 
wenafoꞌaspon. 13  Japon faen wʉt oveja, wenafoꞌaspon, kaes pejme xabich 
nejchachaemlaxael japa-ovejaliajwa. Me-ama noventa y nueve ovejasliajwa 
nejchachaemil wʉt, jachiyaxilon, japi ovejas napels-el xot. 14 Nej-ax Diosbej, 
athʉxotse dukpon, nejxasinka-elon aton nafoꞌaliajwa, naexasitpon Dios” —
aech Jesús xanal pejnachalwanliajwa.

Xatis beltaeyaxaespox asew jiw, babijaxan is wʉt xatisliajwa 
(Lc 17.3)

15 Do pejme Jesús jʉm-aech xanalliajwa: “Dios naexasitpon babijax is wʉt 
xamalliajwa, ¡xabʉaꞌde japon poxade, japon sʉapich, tamach nospaeliajwam! 
Japon xamal naewet wʉt, ja-aech wʉt, pejme chiekal pachaemaxaelam japon
liajwa. 16 Pe japon naewes-elasia wʉt, ja-aech wʉt, ¡japon bʉflaem asew jiw, 
Dios naexasiti poxade, kaen o, kolenje, Dios naexasiti, japibej chiekal jʉmtae
liajwa nospaeyam wʉt, japon sʉapich, xamalliajwa babijax ispon! 17 Pe japon 
jaxot naexasis-elasia wʉt Dios naexasiti pejwʉajnalel, ja-aech wʉt, bʉflaem
pon puexa Dios pejjamechan naexasiti natameja poxade, jaxot naewʉajna
liajwas babijax ispox kofsliajwa. Jaxot naewʉajnas wʉt, naexasis-el wʉton, 
ja-aech wʉt, nejchaxoelde japonliajwa: ‘Ampon Dios naexasislan. Samata, 
japon, me-ama impuesto mat-omwʉljoen Roma gobiernoliajwa, ja-aechon’ 
—amde, nejchaxoelam wʉt japonliajwa.

18  “Diachwʉajnakolax xamal jʉm-an. Ampathatat jiw fiatam wʉt babija
xan isasamata, japoxanbej Diosxotse fiasaxael. Ampathatat tapaeyam wʉt 
jiw isliajwa pachaempoxan, japoxan Diosxotsebej tapaeyaxael jiw isliajwa.

19 “Xan jʉm-an ampox xamalliajwa. Ampathatat xamal kolenam kaenej
chaxoelaxam wʉt, kawʉajnaxtat Dios wʉljoeliajwam pachaempox, japox 
taj-ax Dios, athʉxotsepon, japox isaxael xamalliajwa. 20 Kolenje, o, tres, nata
meja wʉt xan tajaxtat nakawʉajnaliajwa, xan japixotaxaelen” —aech Jesús 
xanalliajwa.

21 Do jawʉt, Pedro mox soepan Jesús kawʉajnachaemsliajwa. Jawʉt Pedro 
kawʉajnachaemt wʉt, jʉm-aechon Jesúsliajwa:

—Tajpaklon, ¿masveceskat xan beltaeyaxaelen, nawe-isfʉl wʉt babijaxan 
xanliajwa? ¿Xankat beltaeyaxaelen hasta siete veces? —aech Pedro.

22  Do jawʉt, Jesús jʉmnot wʉt, jʉm-aechon:
—Xan jʉmchi-enil: “¡Hasta siete veces xam japon beltaem!” —chi-enil. 

Asan xabich piach babijaxan isfʉl wʉt xamliajwa, japon beltaef­laxaelam kae
matkoisfʉl —aech Jesús Pedroliajwa.

Pamakan beltae-elpox asan nabichan
23  Jesús pejme xanal najʉm-aech wʉajantat: “Dios puexa pejjiw tatoꞌal

pox, me-ama kaen rey chaemt pamakjiwliajwa, japi dewatpoxan. 24 Rey toꞌa 
pamakjiw kaenanʉla chaemsliajwa dewatpoxan. Japixot kaen xabich dewat 
pin-iat denarios. Japonbej pat reyxot. 25  Dewatpon xajʉpa-el mosliajwapon 

rey. Samata, rey toꞌa asew pamak, dewatpon, mowaliajwas asanxot, jaxot 
japon esclavoliajwa. Rey toꞌabej dewatpon pijow mowaliajwas, japon paxibej, 
japon pejewbej, dewatpoxan mosliajwapon rey. 26 Do jawʉt, dewatpon brixtat 
nuk rey pejwʉajnalel wʉljoeliajwapon beltaeyax. Do jawʉt, jʉm-aechon 
reyliajwa: ‘¡Naꞌafʉk! ¡Xanfʉk nabeltaem! Mosaxaelen puexa dewataxpo
xan’ —aechon. 27 Do jawʉt, rey beltaen dewataspon. Jawʉt rey jʉm-aech 
japonliajwa: ‘Xam nadewatampoxan chiekal toep xanliajwa’ —aech rey. 
Samata, rey tapaei dewatpon nawiasliajwa pejba poxade, beltaens xoton 
dewatpoxanliajwa.

28  “Do jawʉt, rey beltaenspon jaxot nakolt wʉt, xabʉꞌkʉlton asan rey 
pamakan, japon sʉapich, kaeyaxtat nabistponje. Wʉchakalpijin dewat kae
sʉapich plata, matxoelapatponliajwa reyxot. Rey beltaenspon xabich palala, 
taen wʉton asan nabichan, kaeyaxtat nabistjepon. Jawʉt rey beltaenspon 
kaechariamajaelt wʉt, kaechariamaleꞌapon matkaenjasliajwa asan nabichan, 
kaeyaxtat nabistjepon. Do jawʉt, jʉm-aechbejpon: ‘¡Nadewatampoxan xam 
namoꞌe!’ —aechon asanliajwa. 29 Do jawʉt, kaesʉapich dewatpon brixtat 
nukjaba rey beltaenspon pejwʉajnalel. Xabich jʉm-aechon: ‘¡Naꞌafʉk! ¡Xan 
nabeltaem! Xam mosaxaelen puexa dewataxpox’ —aechon.

30 “Pe nakiowa, rey beltaenspon beltae-el asan nabichan. Japon nejwesla 
wʉajnawesliajwa dewataspox. Samata, kaesʉapich dewatpon wiach soldaw
xot, japon jeliajwas jiw jebatat. Jaxot namanaxaelon puexa dewatpoxan mos
liajwa. 31 Do jawʉt, asew rey pamakjiw, japox taen wʉt, xabich palalapi rey 
beltaensponliajwa. Samata, japi fʉlaech rey poxade japox chapaeliajwapi 
reyxot. 32  Do jawʉt, rey toꞌa pamakjiw wʉljaesliajwas majt rey beltaenspon. 
Japon paꞌan wʉt reyxot, rey jʉm-aech japonliajwa: ‘¡Xam xabich babejnam! 
Xan beltaenx puexa nadewatampoxanliajwa, nawʉljowam wʉt beltaeyax. 
33  Pe xambej beltaeyaxaelam asan tamakan. Me-ama xan beltaenx, jachiya
xaelam asan tamakanliajwa. Pe xam beltae-emil asan tamakan’ —aech rey 
japonliajwa.

34 “Do jawʉt, rey xabich palala japonliajwa. Samata, rey toꞌa japonbej kas
tikaliajwas, puexa mosliajwabejpon majt dewatpoxan” —aech Jesús, xanal 
nanaewʉajan wʉt.

35 Jesús pejme xanal najʉm-aech:
—Taj-ax, athʉxotsepon, jachiyaxaelbej xamalliajwa, beltae-emil wʉt asan, 

Dios pejjamechan naexasitpon, babijaxan is wʉt xamalliajwa —aech Jesús 
xanalliajwa.

Jesús naewʉajanpox poejiw pelsasamata pejwathoꞌ 
(Mr 10.1‑12; Lc 16.18)

19 �1 Do jawʉt, Jesús bʉxtoet wʉt naewʉajnax beltaeyaxliajwa, chijia
lison Galilea tʉajnʉxot. Jawʉx patlison Judea tʉajnʉxot, Jordánlajt 

weslelde, juimt julanlelsan. 2  Xabich jiw Jesús fʉlafos. Jaxot Jesús boejthʉt 
jiw bʉꞌxaeya.

3  Do jawʉt, kaesʉapich fariseos mox soepa Jesús xapaejsliajwapi. Do 
kawʉajnachaemt wʉt, jʉm-aechi:

—¿Poejiwkat tapaeis, nejmach masoxtat pelsliajwa pejwathoꞌ? —aech 
fariseos.

4 Jesús jʉmnot wʉt, jʉm-aechon fariseosliajwa:
—¿Xamalkat xaljoe-emil Moisés chajia lelpox? Japox jʉm-aech: ‘Dios ampa

that is wʉt, isbejpon jiw. Dios is aton, pawisbej’ —aechox. 5 Dios jʉm-aechbej: 
‘Samata, aton fit wʉt pawis, japi nakolaxael paxxot, penxotbej, japon aton, 
pijow sʉapich, pejlel dukaliajwa’ —aech Dios. 6 Do ja-aech wʉt, japi kolenje, 
me-ama kaen wʉt, jachiyaxaeli. Ja-aech wʉt, japilis, me-ama majt kolenje 
wʉt, jachi-ellisi. Amwʉtjel japi, me-ama kaen wʉt, ja-aechlisi. Samata, aton 
foꞌaxil pijow, Dios pijaxtat nakjiya xot —aech Jesús fariseosliajwa.

7 Japi fariseos kaes wʉajnachaemt wʉt, jʉm-aechi Jesúsliajwa:
—Moisés chajia jʉm-aech: ‘Poejiw pelsasia wʉt pejwathoꞌ, matxoela lela

xael pelfʉt japow chaxdusliajwapon. Japon lelpox jʉmchiyaxael, ma-aech xot 
foꞌaxaelon pijow. Ja-aech wʉt, pachaem japon aton foꞌaliajwa pijow’ —aech 
Moisés chajia lelpox. ¿Ma-aech xotkat Moisés japox tapaei? —aech fariseos.

8  Do jawʉt, Jesús jʉm-aech fariseosliajwa:
—Xamal matnaetinkam xot, Moisés tapaei japox. Samata, Moisés xamal 

tapaei pelsliajwam nejwathoꞌ. Majt, akaseskolaxtat, Dios nejxasink, aton 
pijow fit wʉt foꞌa-elaliajwa, japowxot pomatkoicha laejaliajwapon. 9 Pe xan 
jʉm-an. Aton pijow foꞌa wʉt asbʉan jʉmch masoxtat, asaow fit wʉton, japox 
xabich chaemil Diosliajwa, bʉꞌmoejt xoton asaow pawis, pijowkolwa-elpow. 
Pe pawis pakmolow, asan aton bʉꞌmoejt wʉt, ja-aech wʉt, Dios tapaei aton 
foꞌaliajwa pijow —aech Jesús fariseosliajwa.

10 Do jawʉt, xanal pejnachalwan jʉm-an Jesúsliajwa:
—Pachaema-el wʉt poejiw pejwathoꞌ pelsliajwa, ja-aech wʉt, kaes pejme 

pachaemaxael poejiw wathoꞌ nos-elaliajwa, tamach laelpaliajwa —an xanal.
11 Do jawʉt, Jesús xanal najʉmnot wʉt, jʉm-aechon:
—Puexa jiw najʉmmatabijaxil xan jʉm-anpox. Dios tapaeispikal, japikal najʉm

matabijaxael japox. 12 Poejiwxot asew nakjiyaxil, ʉthjilax chanlaela xoti. Asew 
poejiw nakjiyaxil, ʉthjuks xoti. Asew poejiwbej nejxasinkaxil nakjiyaliajwa, Dios 
puexa pejjiw tatoꞌalmatkoi mox pawʉajna xot. Xamal xajʉpam wʉt matabijaliaj
wam xan jʉm-anpox, ¡chiekal matabijim! —aech Jesús xanal pejnachalwanliajwa.

Jesús kawʉajanpox Dios yamxiliajwa 
(Mr 10.13‑16; Lc 18.15‑17)

13 Asamatkoi jiw paxi bʉflaen Jesúslel, Jesús ke-osliajwa yamxi pejtaꞌanxot Dios 
wekawʉajnaliajwapon japi yamxiliajwa. Xanal pejnachalwan japox taenx wʉt, japi 
jiw fiatx paxi bʉflaesamatapi Jesúslel. 14 Do jawʉt, Jesús najʉm-aech xanalliajwa:

—¡Tapaem yamxi xanlel bʉflaeliajwadin! ¡Nabej fias! Diosxotse, Dios jiw 
tatoꞌalxotse, japi jiw, me-ama ampi yamxi, ja-aech, kamta naexasit xoti Dios 
—aech Jesús.

15  Do jawʉt, Jesús ke-ot japi yamxi pejtaꞌanxot Dios kawʉajnaliajwapon. 
Dios kawʉajnax bʉxtoet wʉt, jaxot chijialison, xanal pejnachalwan sʉapich, 
asalel fʉlaeliajwa.

Kemaeyan nospaeipox, Jesús sʉapich 
(Mr 10.17‑31; Lc 18.18‑30)

16  Kaen pansian fʉlaen taeliajwapon Jesús. Pat wʉton Jesúsxot, wʉajna
chaemt wʉt, jʉm-aechon:

—Jiw chanaekabʉanan, xam pachaemamponam, ¿achaxkat xan naweweꞌp 
isliajwan pachaempox, pomatkoicha dukaliajwan Diosxotse? —aechon.

17 Jesús jʉmnot wʉt, jʉm-aech:
—¿Ma-aech xotkat xan najʉm-am: ‘Xam pachaemamponam’ —na-amkat? 

Kaen Dios, japon pachaempon. Pasasiam wʉt Diosxotse, ¡naexasisfʉlde Dios 
tatoꞌalpoxan! —aech Jesús.

18  Pansian wʉajnachaemt wʉt, jʉm-aechon:
—¿Masoxkat, Dios tatoꞌalpoxan, xan naexasisfʉlaliajwan? —aechon.
Do jawʉt, Jesús jʉm-aech:
—‘¡Asew jiw nabej beꞌ! ¡Asaow pawis, nijwa-elpow, nabej bʉꞌmoejsbej! 

¡Nabej natkoweꞌbej! ¡Nabej kichachajbeꞌbej asan aton xam tasalaliajwam, 
babijax is-el wʉton! 19 ¡Sitaembej nej-ax, nej-enbej! ¡Nejxasinkdebej asew jiw! 
Me-ama xam najut nanejxasinkam wʉt, ¡ja-amde asew jiwliajwa!’ —aech 
Jesús.

20 Pansian jʉm-aech:
—Xam najʉm-ampoxan, xan chiekal naexasisfʉlax. ¿Pe achaxkat xan kaes 

naweweꞌpfʉk? —aechon.
21 Jesús jʉmnot wʉt, jʉm-aechon:
—Chiekal pachaemasiam wʉt, ¡xabʉaꞌde nejba poxade nejew mowaliaj

wam! Mowam wʉt, ¡japaplata chaxduim kejila! Ja-am wʉt, xabichaxael 
nejew Diosxotse. Do jawʉx, ¡xam xabʉaꞌde xan naknanʉamsliajwam, tajna
chalnamliajwabej! —aech Jesús pansianliajwa.

22  Pansian japox jʉmtaen wʉt, xabich nejxaejwas, xabich kemaenk xoton. 
Samata, jawʉt Jesúsxot asbʉan jʉmch chijialison.

23  Do jawʉt, Jesús xanal najʉm-aech:
—Diachwʉajnakolax xan jʉm-an. Xabich tampoel kemaeya pasliajwa Dios

xotse. 24 Xamal chiekal matabijam. Camello pinjin xot, xajʉpaxil xensliajwa
depon kuthatʉakreꞌwʉaj poxade. Ja-aechbej kemaeyaliajwa. Xabich tampoel 
kemaeya pasliajwa Diosxotse —aech Jesús.

25  Xanal Jesús pejnachalwan japox jʉmtaenx wʉt, nejchaxoelanuilx. Do 
jawʉt, xanal jʉm-an Jesúsliajwa:

—¿Achankatlax bʉꞌweyaxaes pasliajwa Diosxotse? —an xanal.
26 Do jawʉt, Jesús xanal chiekal natachaem wʉt, najʉm-aechon:
—Jiw pajut pasaxil Diosxotse. Pelax Dios xajʉp puexa isliajwa. Samata, 

xajʉpbejpon jiw bʉꞌweliajwa. Kajachawaesaxaelbejpon jiw pasliajwa japon
xotse —aech Jesús xanalliajwa.

27 Do jawʉt, Pedro jʉm-aech:
—Xanal puexa tejew waelax xam nakfʉlaeliajwan. ¿Achaxkat Dios xanal 

nachaxduiyaxael? —aech Pedro Jesúsliajwa.
28  Do jawʉt, Jesús jʉm-aech:
—Diachwʉajnakolax xan jʉm-an. Xan, puexa jiw pakoewkolnan, tatoꞌla

xaelen wʉt ampathatat, pajelthat wʉt, jawʉt ekaxaelen tajtʉa-ekaxtat, xabich 
pachaempoxtat. Ja-aech wʉt, chiekal pachaemaxael puexa jiw tatoꞌlaliajwan. 
Xamal tajnachalwam chalakaxaelambej asatʉa-ekaxantat tatoꞌlaliajwam 
docemʉtanpijiw, Israel tʉajnʉpijiw. 29 Xan tajaxtat xamal waelam wʉt nejew, 
nejbachan, nakoewbej, nej-enbej, nej-axjiwbej, naxibej, nejsatanbej, ja-am 
wʉt, Dios kaes cien veces chaxduiyaxael xamal. Asamatkoi tʉpam wʉtbej, 

pasaxaelam Diosxotse pomatkoicha duilaliajwam jaxotse. 30 Xabich jiw, pak
lochowpi, ampathatat. Pe japi Diosxotse wʉt paklochowaxil. Ampathatat 
xabich jiw, paklochowa-elpi, japilax Diosxotse wʉt, paklochowaxael —aech 
Jesús xanal pejnachalwanliajwa.

Nabichow pejwʉajan

20 �1 Do pejme Jesús xanal najʉm-aech wʉajantat: “Dios puexa pejjiw 
tatoꞌlaxael wʉt, me-ama uvalulpijin, nabichow mot wʉt, jachiya

xaelpox. Lulpijin chijia foeljow nabichow wʉlwekaliajwa japon pejlulxot 
nabichliajwapi. 2  Japon jʉmdut mosliajwa kaematkoibichax pa-ompoxtat. 
Jʉm-aechon: ‘Xamal mosaxaelen kaedenario’ —aechon. Jawʉt toꞌalison japi 
nabichliajwa pejlulxot. 3  Do jawʉx, juimt athʉse wʉtlejen, lulpijin fʉlaech 
plaza poxade. Jaxotde taenlison poejiw, nuilalap wʉt is-elaxtat. 4  Japon 
jʉm-aech japiliajwa: ‘¡Xamalbej xabʉaꞌde tajlul poxade nabichliajwam! Xan 
mosaxaelen pachaempoxtat’ —aechon. Do jawʉt, japi ow-aech. Fʉlaechlisi 
nabichliajwa. 5 Juimt matnoch ek wʉt, lulpijin pejme fʉlaech plaza poxade 
wʉlwekaliajwa nabichow. Japon pejme faek nabichow. Do jawʉtbej, toꞌapon 
japi nabichliajwa japon pejlultat. Do kaliax wʉt, lulpijin pejme fʉlaech wʉk
wekaliajwa asew jiw. Faek wʉt, japibej toꞌapon nabichliajwa japon pejlultat. 
6 Juimt dach ek wʉt, lulpijin pejme fʉlaech plaza poxade. Jaxotde asew jiw 
taenon, japi nuilalap wʉt is-elaxtat. Do jawʉt, japon japi wʉajnachaemt wʉt, 
jʉm-aechon: ‘¿Ma-aech xotkat xamal pomatkoicha asbʉan jʉmch amxot nui
lapam is-elaxtat?’ —aech lulpijin. 7 Japi jʉmnot wʉt, jʉm-aechi: ‘Xanal amxot 
nuilapax, kaen aton natadʉs-el xot nabichliajwan’ —aechi. Do jawʉt, lulpijin 
jʉm-aech japiliajwa: ‘Ja-aech wʉt, ¡xabʉaꞌde xamalbej tajlul poxade nabich
liajwam!’ —aechon.

8  “Juimt tujop wʉt, lulpijin jʉm-aech pamakanliajwa, japon uvalul 
tataefʉlponliajwa: ‘¡Puexa nabichow laem! ¡Japi puexa kaenanʉla mosfʉ
lde kaedenariotat! ¡Tʉaduꞌe mosax wʉchakalkolaxtat patixot! ¡Jasoxtat 
mosax toesfʉlde, matxoelanabisti sʉapichbej!’ —aech lulpijin. 9  Tadʉ
chpi nabichliajwa juimt dach ek wʉt, japi kaenanʉla moch kaedenario. 
10  Jawʉt matxoelanabisti nejchaxoel: ‘Xatis kaes bej nakmosaxaelbej
pon’ —aechi, nejchaxoel wʉt. Pe moch wʉt, japibej kaedenario moch. 
11 Matxoelanabisti kaedenario kenot wʉt, chiekal xanejchachaemla-eli. 
Do jawʉt, palalapi lulpijinliajwa. 12  Samata, japi jʉm-aech lulpijinliajwa: 
‘Wʉchakalkolaxtat pati asbʉan jʉmch nabist kaehora. Pe xanal najʉpana
motam, japi sʉapich. Xanal xabich kaes nabistax masxaeyaxtat’ —aechi. 
13  Lulpijin jʉmnot wʉt, jʉm-aechon kaen nabichanliajwa: ‘Nabichan, xan 
is-enil babijax xamalliajwa. Xan chajia jʉm-an: “Xam mosaxaelen kaede
nario” —an xan xamalliajwa. 14  ¡Xanwiaꞌe motxpox! ¡Chijiamde! Wʉcha
kalkolaxtat pati motxbej kaedenario. Jasoxtat xan motx, mosasian xot. 
15  Xan tejew platatat isasianpoxan xa-isaxaelen. ¿Xamkat nusasiawlam, 
xan tasiawla-el xot tejew plata, xamal najʉpamotx xot, asew jiw sʉapich?’ 
—aech lulpijin.

16 “Xabich jiw, paklochow, ampathatxot. Pe japi Diosxotse wʉt, paklocho
waxil. Xabich jiwbej, paklochowa-eli ampathatxot, japilax Diosxotse paklo
chowaxael” —aech Jesús.

Ampoxtat Jesús jʉm-aech tres veces japon pejpatʉpaxliajwa 
(Mr 10.32‑34; Lc 18.31‑34)

17 Jesús fʉlaech Jerusalén paklowax poxade. Xabich jiw fʉlafoson. Do 
jawʉt, fʉlaech wʉtfʉk, xanal dosan, japon pejnachalwan, nalapon asalela
xachliajwan. Do jawʉt, Jesús jʉm-aech xanalliajwa:

18  —Amwʉt fʉlaeyaxaes Jerusalén paklowax poxade. Jaxotde xan, puexa 
jiw pakoewkolnan, asan nawiasaxael sacerdotespaklochowxot, judíos cha
naekabʉanapixotbej. Japi natasalaxael asew jiw naboesaliajwa. 19  Do 
jawʉx, nawia sa xael judíos-elpixot nabʉꞌwʉajanpaeliajwa. Xabich namat
wʉajselsaxaeli. Do jawʉxbej, nakematamatlaxaeli cruztat xan tʉpaliajwan. 
Pe tres matkoi wʉt, Dios namat-esaxael pejme dukaliajwan —aech Jesús 
xanalliajwa.

Santiago pen, japowbej Juan pen, japow wʉljowpox  
chamoeyax Jesús we-isliajwas 

(Mr 10.35‑45; Lc 22.24‑30)
20 Do jawʉx, Zebedeo pijow, paxi sʉapich, mox soepapi Jesúsxot. Japow 

brixtat nuk wʉt Jesús pejwʉajnalel, wʉljowpow chamoeyax Jesús we-isliaj
was. 21 Do jawʉt, Jesús jʉm-aech:

—¿Achaxasiamkat? —aechon.
Japow jʉmnot wʉt, jʉm-aechow:
—Asamatkoi, xam puexa jiw tatoꞌlam wʉt, ¡kolenje taxʉlan tapaem xamxot 

naliachalakaliajwa! ¡Tapaem japi puexa jiw tatoꞌlaliajwa, xam sʉapich, japi 
kolenje asew jiw xabich sitaeliajwasbej! —aechow Jesúsliajwa.

22  Jesús jʉm-aech Santiagoliajwa, Juanliajwabej:
—Xamal matabija-emil nawʉljowampox. Xan xabich nabijasaxaelen jiw 

pijaxtat. ¿Xamalbejkat xajʉpaxaelam nabijasliajwam, me-ama xan nabijasa
xaelen, jachiliajwam? —aech Jesús.

Japi jʉmnot wʉt, jʉm-aechi:
—Diachwʉajnakolax xanalbej xajʉpaxaelen nabijasliajwan, me-ama xam 

nabijasaxaelam, jachiliajwanbej xanal —aechi Jesúsliajwa.
23  Jesús jʉm-aech:
—Diachwʉajnakolax xamalbej nabijasaxaelam xan tajaxtat. Pe chalaka

xaelampox, xan sʉapich, tajpoklalel, tajsoenalelbej, puexa jiw tatoꞌlaliajwam, 
japoxliajwa xan tajut jʉmchiliajwan, taj-ax Dios natapae-el. Taj-ax Dios chajia 
jiw makanot japoxliajwa —aech Jesús.

24 Xanal, asewan Jesús pejnachalwan, diezpin, japox wʉljoeyax wʉltaenx 
wʉt, xabich talala japiliajwa. 25 Do jawʉx, Jesús xanal nala mox soepaliajwan 
japonxot. Najʉm-aechon:

—Xamal matabijam asatʉajnʉchanpijiwpaklochow, japi Dios naexasis-eli, 
jiw tatoꞌal wʉt, tatoꞌla-el pachaempoxtat. Japi jiw tatoꞌal pamamaxtat, asew 
jiw itpaeliajwa japi kaes paklochowpox. 26  Pelax xamal jasoxtat nakaewa 
natatoꞌlaximil. Xamalxot kaen paklonasia wʉt, japon matxoela kajachawaes
naxael xamal. 27 Xamalxot kaen paklonasia wʉt, japon majt malech nabicha
xael puexa xamalliajwa. 28  Ja-aechlap-is xanliajwa, puexa jiw pakoewkol
nan. Fʉlae-enilsik jiw xan nakajachawaesliajwa ampathatat. Xanlax fʉloekax 

xabich jiw kajachawaesfʉlaliajwan, wemosliajwanbej japi babijaxan ispoxan
liajwa, tʉpx wʉt cruztat —aech Jesús.

Jesús boejthʉtpox kolenje itliaklan 
(Mr 10.46‑52; Lc 18.35‑43)

29 Jesús nakolt wʉt, xanal pejnachalwan sʉapich, Jericó paklowaxxot, 
xabich jiw Jesús fʉlafos. 30  Jaxot nʉambabʉꞌtat kolenje itliaklan chalak. 
Jʉmtaen wʉti Jesús xensaxaelpox, nejlat wʉt, jʉm-aechi:

—Tajpaklon, David pamon, ¡xanal nabeltaem! —aechi.
31 Do jawʉt, jiw bʉxfiat japi kolenje itliaklan boejlach chalakaliajwa. Japi 

jiw jʉm-aech:
—¡Nabej talias Jesús! —aech nakfolpi.
Ja-aech wʉt, japi kolenje itliaklan kaes pejme nejlasfʉl wʉt, jʉm-aechfʉli:
—Tajpaklon, David pamon, ¡xanal nabeltaem! —aechfʉli.
32  Do jawʉt, Jesús nukjaba wʉt, jʉm-aechon japiliajwa:
¡Xabʉaꞌdin xanlel! —aechon.
Itliakla Jesúsxot wʉt, Jesús jʉm-aech, wʉajnachaemt wʉt:
—¿Xamal achaxasiamkat xan isliajwan xamalliajwa? —aech Jesús.
33  Itliakla jʉmnot wʉt, jʉm-aechi:
—Tajpaklon, ¡xanal na-itfuboejthʉꞌe chiekal taeliajwan! —aechi.
34 Do jawʉt, Jesús beltaen itliakla. Jawʉt Jesús itfujacha japi itliakla. Jawʉt 

itliakla chiekal wepachaemslisi pej-itfu. Chiekal taenbejpi. Dolis japi nakfol
lisi Jesús.

Jesús patpox Jerusalén paklowaxxot 
(Mr 11.1‑11; Lc 19.28‑40; Jn 12.12‑19)

21 �1 Xanal, Jesús sʉapich, moxan wʉt Jerusalén paklowaxxot, patx 
Betfagé paklowaxach xot. Jaxot xabich olivonaechan nuil mʉaxxot. 

Do jawʉt, Jesús pejnachalwanxot kolenje wʉajna toꞌachon. 2  Fʉlaeliajwa wʉt, 
jʉm-aechon:

—¡Xabʉaꞌde Betfagé paklowaxach poxade! Jaxotde faenaxaelam bur, keꞌ
tason, paxʉlan sʉapich. Joltam wʉt, bur bʉflaeman xanlel, burxʉlanbej. 
3 Jaxotpijiw xamal wʉajnachaemt wʉt burliajwa, ¡japon aton jʉm-amo: “Waj
paklon amwʉt nejsesich bur. Toet wʉt ispox, pejme wiasaxaelon bur” —amo 
japi! —aech Jesús, bʉxtoꞌa wʉt kolenje pejnachalanliajwa.

4 Dolisdoꞌ, japox ja-aech, me-ama Dios pejprofeta chajia lelox jachiliajwa 
burliajwa. Profeta lelox jʉm-aech:
	 5	“Jʉmchiyaxaelam jʉmtaeliajwa Jerusalén paklowaxpijiw: ‘¡Taem nejrey, 

xabich pachaempon, chaflaen wʉt xamallel bur jeltiꞌsantat!’ —
chiyaxaelam” —aech profeta lelox.

6  Do jawʉt, Jesús pejnachalan, kolenje, fʉlaechlisi. Islisi Jesús toꞌaspox. 
7 Do jawʉt, bʉflaenlisi bur, burxʉlan sʉapich, Jesúsleldin. Pejsumta-owa jolpi 
tam-owaliajwapi burxʉlan. Do jawʉt, Jesús tʉa-ek burxʉlan. 8  Xabich jiw 
Jesúsxot. Asew japixot pejsumta-owa jol nʉamtat baꞌaliajwa Jesús fʉlaeya
xaen poxadin itpaeliajwa japi pejsitaeyax japonliajwa. Asew japixot wʉajna 
owa naedalx, pa-ʉafpi. 9 Xabich jiw wʉlʉk nʉamtat. Asew jiw fol Jesús pej
wʉajnalel. Asew fol wʉchakal. Puexa jiw nejlasfʉl wʉt, jʉm-aechbalapi:

San Mateo 20​, ​21	 236�  



—¡Aleluya! ¡Pachaempon, wajwʉajnapijin, rey David pamon! ¡Ampon 
fʉlaenpon Dios pijaxtat, xabich pachaempon! ¡Dios, athʉpijin, japon xabich 
pachaem! —aechbalapi, nejlaꞌbala wʉt.

10  D o j awʉt, Jesús pat wʉt Jerusalén paklowaxxot, japapaklowaxpi
jiw xabich ta esi a ja-aechox. Samata, nakaewa nawʉajnachaemt wʉt, 
najʉm-aechi:

—¿Achankat ampon aton? —na-aechi nakaewa.
11 Asew Jesús fʉlafolpixot jʉmnot wʉt, jʉm-aechi:
—Ampon Jesús, Dios pejprofeta, Nazaret paklowaxpijin, Galilea tʉajnʉpi

jin —aechi.

Jesús toꞌapox nakolaliajwa Dios pejtemplobatat mowapi, wʉajtibej 
(Mr 11.15‑19; Lc 19.45‑48; Jn 2.13‑22)

12  Jesús Jerusalén paklowax pat wʉt, Dios pejtemploba low wʉt, jaxot 
taenpon mowapi, wʉajtibej, plata xanafokibej. Do jawʉt, Jesús japi nakolax 
toꞌa tathoetade. Plata xanafoki, pejmesan fʉliaxabapon. Mowapibej a-u, japi 
pejtʉa-ekaxan wʉlaejabapon. 13  Jesús jʉm-aech japi jiwliajwa:

—Dios pejjamechan, chajia lelspox, jʉm-aech, Dios jʉm-aech wʉt pejte
mplobaliajwa: ‘Tajba kawʉajnaba wʉlxael, jiw xan nakawʉajnaliajwa’ —aech 
Dios jʉm-aechpox. Pelax xamal Dios pejtemploba kethaka pejba padofam 
—aech Jesús.

14 Jesús Dios pejtemplobatat wʉt, itliakla, nabejkabej, japi mox soepa Jesús
xot. Jesús japi boejthʉt. 15 Sacerdotespaklochow, judíos chanaekabʉanapibej, 
taen wʉti Jesús ispoxan, jawʉt xabich palalapi Jesúsliajwa. Jʉmtaenbejpi, 
yamxi nejlasfʉl wʉt jʉm-aechfʉlpox Jesúsliajwa: “¡Wajpaklokolan, David 
pamon, xabich pachaempon!” —aechfʉl wʉt yamxi Jesúsliajwa. Paklochow 
japox jʉmtaen wʉt, xabich kaes pejme palalapi Jesúsliajwa. 16  Samata, japi 
jʉm-aech Jesúsliajwa:

—¿Xamkat jʉmtaenam yamxi jʉm-aechfʉlpox xamliajwa? —aechi 
Jesúsliajwa.

Jesús jʉmnot wʉt, jʉm-aechon:
—Diasdoꞌ. Xan chiekal jʉmtaenx, japi yamxi jʉm-aechfʉl wʉt xanliajwa. 

¿Xamalkat-is xaljoe-emil Dios pejjamechan, chajia lelspox, jʉm-aech wʉt:
‘Yamxi, kaes pajampibej, jʉmchiyaxael pachaempoxan xamliajwa’ —

aech wʉt chajia lelspox xanliajwa? —aech Jesús japi jiwliajwa.
17 Jawʉt Jesús waelapon japi jiw Dios pejtemplobatat. Nakoltlison Jerusa

lén paklowaxxot Betania paklowaxach poxaliajwade. Do jaxot chatuil wʉt, 
kawetapi.

Jesús jʉm-aechpox, higonae baechjil wʉt 
(Mr 11.12‑14, 20‑26)

18  Kandiawasap wʉt, xanal, Jesús sʉapich, pejme fʉlaechx Jerusalén paklo
wax poxade. Do jawʉt, Jesús litaxaela, nʉamtat fol wʉt. 19 Do jawʉt, taenpon 
higonae nʉambabʉꞌtat nuknae. Jawʉt, Jesús mox itfʉlaech wʉt, taenon 
higonae baechjilpox. Xabich pa-ʉafkalnae jʉmch. Jawʉt Jesús jʉm-aech 
higonaeliajwa:

—¡Xam kaes naboesaximil! —aech Jesús higonaeliajwa.

Do jawʉt, kamta higonae selil.
20 Xanal pejnachalwan japox taenx wʉt, xabich nejchaxoelx. Xanal wʉajna

chaemtax wʉt, jʉm-an Jesúsliajwa:
—¡Taem! ¿Ma-aech xotkat kamta higonae selil? —an xanal.
21 Jesús xanal najʉmnot wʉt, jʉm-aechon:
—Diachwʉajnakolax xan jʉm-an. Xamal chiekal Dios xanaboejam wʉt, 

chinax nejchaxoela-emil wʉt: ‘Dios nakajachawaesaxil’ —chi-emil wʉt, nej
chaxoelam wʉt, xamalbej jʉm-am wʉt higonaeliajwa, higonae selilaxael. 
Jachiyaxaelbej mʉaxliajwa. Samata, jʉmchiyaxaelam wʉt ampamʉaxliajwa: 
‘Mʉax, ¡xam amxot napiaꞌe! ¡Xabʉaꞌmik mar poxamik!’ —chiyaxaelam wʉt, 
diachwʉajnakolax mʉax napiasaxael. 22  Samata, xamal Dios kawʉajnam wʉt, 
nejchaxoelam wʉt ampox: ‘Diachwʉajnakolax Dios nachaxduiyaxael puexa 
kawʉajnaxpoxtat wʉljowxpox’ —am wʉt, nejchaxoelam wʉt, diachwʉaj
nakolax xamal Dios chaxduiyaxael puexa kawʉajnampoxan —aech Jesús 
xanalliajwa.

Jesús wʉajnachaemtaspox, achan toꞌaspon choef mowapi  
nakolax toꞌaliajwapon Dios pejtemplobatat 

(Mr 11.27‑33; Lc 20.1‑8)
23 Do japoxwʉx, Jesús, xanal sʉapich, pejme patx wʉt, xanal lowx Dios pej

temploba. Jaxot Jesús jiw naewʉajan. Naewʉajan wʉt, sacerdotespaklochow, 
judíos-ancianosbej, mox soepapi wʉajnachaemsliajwa Jesús. Japi jʉm-aech:

—¿Achankat xam toꞌa choef mowapi nakolax toꞌaliajwam tathoetade Dios 
pejtemplobaxot? —aechi.

24-25 Jesús jʉmnot wʉt, jʉm-aechon:
—Xanbej kaeyax xamal wʉajnachaemsaxaelen. ¡Majt chiekal najʉmnoꞌe! 

¿Achankat Juan toꞌas jiw bautisafʉlaliajwa? ¿Japoxkat Juan pajut isfʉl? O, 
¿Dioskaton toꞌas? O, ¿japoxkaton isfʉl, jiw toꞌas xot? Xamal chiekal xan 
najʉmnotam wʉt, ja-aech wʉt, xanbej chiekal jʉmnosaxaelen xamal nawʉaj
nachaemtampoxliajwa —aech Jesús.

Do jawʉt, japi nakaewa najʉm-aech: “Xatis jʉmnoch wʉt, ‘Juan Dios toꞌas 
xot, jiw bautisafʉl’ —tis wʉt, Jesús nakjʉmchiyaxael: ‘¿Ma-aech xotkat 
xamalbej naexasisfʉla-emil Juan jʉm-aechfʉlpox?’ —nakchiyaxael Jesús 
xatisliajwa. 26 Jʉmtis wʉtlax: ‘Juan jiw toꞌas jiw bautisafʉlaliajwa’ —tis wʉt, 
jiw xabich palalaxael xatisliajwa, puexa jiw jʉm-aechfʉlxot Juanliajwa: 
‘Diachwʉajnakolax Juan, jiw bautisan, jʉm-aechfʉl Dios pijaxtat’ —aechfʉl 
xot xabich jiw” —aech paklochow nakaewaliajwa. Samata, japi paklochow 
xabich pejlewla japox jʉmchiliajwa. 27 Do jawʉt, japi jʉm-aech Jesúsliajwa:

—Jalape. Xanal matabija-enil, achan Juan toꞌas jiw bautisafʉlaliajwa 
—aechi.

Do jawʉt, Jesús jʉm-aech japiliajwa:
—Xanbej jʉmchiyaxinil xamalliajwa, achan xan natoꞌa japox isliajwan —

aech Jesús sacerdotespaklochowliajwa, judíos-ancianosliajwabej.

Aton kolenjepox paxʉlan
28  Do jawʉx, Jesús wʉajnachaemt sacerdotespaklowchow, judíos-ancianos

bej. Jʉm-aechon:

—¿Achaxkat xamal nejchaxoelam ampawʉajanliajwa? Kaen aton kolenje 
paxʉlan. Japon jʉm-aech kaen paxʉlanliajwa: ‘Wʉa, ¡xabʉaꞌde amwʉt taj-
uvalul poxade nabichliajwam!’ —aech pax paxʉlanliajwa. 29 Paxʉlan jʉmnot 
wʉt, jʉm-aechon paxliajwa: ‘Ax, xan fʉlaeyaxinil nabichliajwan’ —aechon 
paxliajwa. Pe baxael, japon ow-aech. Dolison fʉlaech pax pej-uvalul poxade 
nabichliajwa. 30 Do jawʉx, japon jʉm-aech asan paxʉlanliajwa: ‘Wʉa, ¡xambej 
xabʉaꞌde taj-uvalul poxade nabichliajwam!’ —aech pax asan paxʉlanliajwa. 
Japon jʉmnot wʉt, jʉm-aechon paxliajwa: ‘Ow, ax. Xan fʉlaeyaxaelen 
nabichliajwan’ —aechon paxliajwa. Pe japon fʉlae-el. Kawetapon asbʉan 
jʉmch batat. 31 ¿Achankat japixot kolenje is pax nejxasinkpox? —aech Jesús.

Naeweti jʉmnot wʉt, jʉm-aechi:
—Matxoela-ow-aechpon. Japon is pax nejxasinkpox —aechi.
Jawʉt Jesús jʉm-aech:
—Diachwʉajnakolax xan jʉm-an. Babejchow, impuesto mat-omwʉljoew 

Roma gobiernoliajwa, wathoꞌ, poejiw bʉꞌmoejtibej kanaliajwa plata, japi 
japoxan kofa wʉt, pasaxaeli Diosxotse, xanaboejafʉl xoti Dios. Pelax xamal 
pasaximil Diosxotse, xanaboeja-emil xot Dios, kofa-emil xotbej babijaxan 
isfʉlampoxan. 32  Juan, jiw bautisan, naewʉajan jiw chiekal duilafʉlaliajwa 
Diosliajwa. Pe xamal naexasis-emil japon jʉm-aechpoxan, japon naewʉa
janpoxanbej. Me-ama wʉchakalpijin naexasis-el pax toꞌaspox isliajwapon, 
xamalbej ja-am. Asewlax, impuesto mat-omwʉljoew, wathoꞌbej, asew poejiw 
bʉꞌmoejtpi, japi naexasit Juan naewʉajanpox. Xamal taenam wʉt, japi nae
xasitpox Juan naewʉajanpox, nejchaxoela-emil xamal kofaliajwam babijaxan 
isampoxan, Juan jʉm-aechpox naexasisliajwam —aech Jesús sacerdotespak
lochowliajwa, judíos-ancianosliajwabej.

Pamak babejchowpox 
(Mr 12.1‑12; Lc 20.9‑19)

33  Jesús naewʉajan wʉt, sacerdotespaklochow, judíos-ancianosbej, japi
liajwa pejme jʉm-aechon wʉajantat: “¡Naeweꞌe asawʉajan! Kaen aton uva 
mʉtha. Do jawʉx, uvalul chaxajajialon iaꞌtat. Isbejpon uva-ufan jukax uva
lulxot. Do jawʉx, isbejpon japalultat cha-aelbach, athʉpox, uvalul tataef­la
liajwa, uva foi wʉt. Do jawʉt, uvalulpijin asew jiw pamakjiwliajwa wʉljaeton 
pejlul piach wetataef­laliajwas, japon pejwʉlela. Japi bʉꞌpat wʉt, jʉm-aechon 
japiliajwa: ‘Xan fʉlaeyaxaelen asatʉajnʉlel atʉaj. Xan ajinil wʉt, ¡tajlul 
xamal chiekal nawetataefʉlde!’ —aech uvalulpijin. Do jawʉx, chijialison. 
34  Do baxael, uva foi wʉt, uvalulpijin asew pamak toꞌa wewʉljaesliajwas 
uva, japon pejewpi. 35 Pe fʉlalaenapi uva wʉljaesliajwa, japi jaelas tataefʉlpi 
uvalul. Fʉlalaenpixot asew baes. Asew tʉp. Asew iaꞌtat dadaps wʉt, matkae
jabas. 36 Ja-aech wʉt, uvalulpijin kaes pejme toꞌafʉl pamak uvalul tataefʉlpi 
poxade. Pe japi fʉlalaena wʉt, japibej jaketis.

37 “Do baxael, uvalulpijin toꞌa paxʉlan. Japon uvalulpijin nejchaxoel: 
‘Uvalul tataefʉlpi diachwʉajnakolax bej nawesitaeyaxaelbejpi taxʉlan’ —
aechon, nejchaxoel wʉt. 38  Pe uvalul tataefʉlpi taen wʉti uvalulpijin paxʉlan, 
nakaewa najʉm-aechi: ‘¡Taeꞌnik uvalulpijin paxʉlan! Asamatkoi pax naetʉp 
wʉt, uvalul japon pijax wʉlxael. Samata, ma amwʉt xatis ampon boesaxaes, 
uvalul wajkal chiekal namanaliajwa’ —na-aechi nakaewa. 39 Japon pat wʉt 

uvalul tataefʉlpixot, jawʉt jaeltason. Do jawʉt, juchpon uvalulxot. Do jawʉt
bej, boesaspon” —aech Jesús, japawʉajantat naewʉajan wʉt sacerdotespak
lochowliajwa, judíos-ancianosliajwabej.

40 Do pejme Jesús jʉm-aech japiliajwa:
—Uvalulpijin fʉlaen wʉt, ¿achaxkaton isaxael uvalul tataefʉlpiliajwa? —

aech Jesús japiliajwa.
41 Jʉmnot wʉt, jʉm-aechi:
—Uvalulpijin, japon beyaxael beltae-elaxtat uvalul tataefʉlpi, babejchow. 

Do jawʉx, toꞌaxaelon asew jiw japa-uvalul wetataef­laliajwas. Japilax, uva foei 
wʉt, kaewaechfʉl wʉt, wewoeyafʉlaxael uvapijin pejewpi —aech japi jiw, 
jʉmnot wʉti Jesúsliajwa.

42  Do jawʉt, Jesús jʉm-aech:
—Xamal matabijam, Dios pejjamechan, chajia lelspox, jʉm-aech wʉt, jʉm-

aechox xanliajwa:
‘Jiw iaꞌba is wʉt, kaet iaꞌtliajwa nakaewa najʉm-aechi: “Ampot iaꞌt 

chaemil” —na-aechi nakaewa. Do jawʉx, asan aton japot iaꞌt fit 
wʉt, jʉm-aechon: “Ampot iaꞌt, puexa iaꞌxot, kaes pejme pachaem 
tʉaksoꞌpijtaliajwa, ba chiekal mamnikaliajwa” —aech japon aton. 
Me-ama ampox, jasox Dios is Mesíasliajwa. Wajpaklon Dios jasox 
is xatis weliajwas Mesías pijaxtat. Samata, japox xabich pachaem 
xatisliajwa’ —aech Dios pejjamechan, chajia lels wʉt xanliajwa.

43  Samata, xamal jʉm-an. Xamal xan nanaexasis-emil xot, Dios tapaeyaxil 
xamal tatoꞌlaliajwam asew jiw. Dioslax tapaeyaxael asew jiw tatoꞌlaliajwapi 
asew jiw, japi jiw isfʉl Dios nejxasinkpoxan. 44  [Jiw fiap wʉt iaꞌt pinjitxot, 
xabich naxthuya wʉt, xabich naxkolaxaelbejpi. Pelax kaet iaꞌt, pinjit, athʉsik, 
jiw matwʉajasik jopik wʉt, ja-aech wʉt, japi jiw chiekal matkaeyaxaes. 
Jasoxtat xamal nabijasaxaelam, xan nanaexasis-emil xot, xan nanejwesla 
xotbej. Dios xamal kastikaxael infiernoxotdik pomatkoichaliajwa] —aech 
Jesús sacerdotespaklochowliajwa, judíos-ancianosliajwabej.

45 Do jawʉt, sacerdotespaklochow, fariseosbej, jʉmtaen wʉti uvalulwʉajan, 
iaꞌwʉajanbej, japi pajut matabija, Jesús japoxan jʉm-aech wʉt, jʉm-aechon 
japiliajwa. 46  Samata, jawʉt jaelsasiapi Jesús jiw jebatat jeliajwa. Pe paklo
chow xabich pejlewla judíosliajwa, judíos nejchaxoel xot: “Jesús Dios pej
profeta” —aech xoti, nejchaxoel wʉt. Samata, paklochow nejchaxoel: “Jesús 
jaeltas wʉt, jiw bej nakbeyaxaelbej” —aechi, nejchaxoel wʉt.

Rey pinjiyax fiesta is wʉt paxʉlan nakjiyaponliajwa, xabich jiw tadʉtpox 
(Lc 14.15‑24)

22 �1 Jesús pejme jʉm-aech wʉajantat jiwliajwa:
2  “Dios puexa pejjiw tatoꞌalpox, me-ama rey fiesta is wʉt paxʉlan 

nakjiyaponliajwa, ja-aechox. 3  Rey toꞌa pamak chajia tadʉchpi bʉflaeliajwa 
fiesta poxadin. Chajia tadʉchpi kaenanʉla jʉm-aechi asbʉan jʉmch: ‘Xan 
fʉlaeyaxinil’ —aechi kaenanʉla. 4 Samata, rey pejme asew pamak toꞌa chajia 
tadʉchpi jʉmchiliajwa japi fʉlaeliajwa fiesta poxadin. Pamak toꞌaliajwa 
wʉt, jʉm-aechon pamakliajwa: ‘¡Chajia tadʉtxpi jʉm-amo: “Naxaeyaxan 
chiekal ketoetx fiestaliajwa. Ketoꞌax pak xʉaꞌasax, jeltiꞌtpi, chiekal dalpi. 
Puexa chiekal ketoetx. Pe xaeyaxkal weꞌp. ¡Ma amwʉt nej xabʉata taxʉlan, 

nakjiyapon, pejfiesta nakxaeliajwapi!” —amo chijia tadʉtxpi!’ —aech rey, 
pamak toꞌa wʉt. 5 Rey pamak pat wʉt chajia tadʉchpixot, japi jʉm-aech rey 
bʉxtoꞌaspox. Pe chajia tadʉchpi owchi-el. Kaen chajia tadʉchpon, japon 
fʉlaech pejlulan poxade. Asanbej japixot fʉlaech pejew negocios poxade. 
6  Chajia tadʉchpixot, asew jaelapi rey pamak. Do jawʉt, baesbejpi. Asew 
tʉp japixot, baes wʉti. 7 Do jawʉt, rey xabich palala. Samata, rey toꞌa pej
soldaw beliajwas pamak webaespi, pejbachan welausliajwasbejpi. Jasox is 
rey pejsoldaw. 8  Do jawʉx, rey jʉm-aech asew pamakliajwa: ‘Puexa chiekal 
ketoech taxʉlan nakjiyapon pejfiestaliajwa. Matxoelatadʉtxpi wepachaema-
esal taxʉlan pejfiesta naktaeliajwa. 9 Samata, ¡xabʉaꞌde paklowaxthialaxan 
poxade! Jaxotde jiw taenam wʉt, ¡tadʉꞌe taxʉlan pejfiesta naktaeliajwapi!’ 
—aech rey, pamak toꞌa wʉt. 10 Do jawʉt, rey pamak fʉlaechlisi paklowaxthia
laxan poxade. Jaxotde xabich jiw faeki. Do jawʉt, bʉflaeni jiw pachaempi, 
babejchowbej. Do jawʉt, ba jiw xabich wʉlʉk.

11 “Do jawʉt, rey low puexa jiw taeliajwa. Jawʉt rey taen kaen aton, japon 
naxoela-el tuch sumta-otox, nakjiyapon pejfiesta naktaeliajwa wʉt naxoe
lox. 12  Rey jʉm-aech japon atonliajwa: ‘Taj-aton, ¿ma-aech xotkat xam naklo
wam taxʉlan pejfiesta naktaeliajwam, naxoela-emil wʉt tuch sumta-otampox 
fiesta naktaeliajwam?’ —aech rey japon atonliajwa. Pe japon boejlach nuk. 
13 Do jawʉt, rey jʉm-aech pamakliajwa: ‘¡Ampon aton mʉaxwasikuim! ¡Tʉak
wasikuimbejpon! Do jawʉt, ¡foꞌimpon tathoetade, itkʉatax poxade! Jaxotde 
xabich jiw noeyaxael. Bʉaꞌtatisaxaelbejpi, xabich nabijat xot’ —aech rey 
japon atonliajwa. 14 Jasoxtat xabich jiw tadʉchpi. Pe kaesʉapich jiw maka
noch duilaliajwa Diosxotse” —aech Jesús jiwliajwa.

Impuesto mosaxliajwa, Jesús wʉajnachaemtaspox 
(Mr 12.13‑17; Lc 20.20‑26)

15  Do jawʉx, fariseos natameja wʉt, kaenejchaxoelax wʉajnachaemsliaj
wapi Jesús, Jesús asaxtat jʉmnot wʉt japi tasalaliajwa japoxtat. 16  Samata, 
fariseos bʉxtoꞌa asew japixot, asew jiwbej, Herodes pejmʉtpijiwpi, Jesús 
poxade. Pat wʉti Jesúsxot, jʉm-aechi:

—Jiw chanaekabʉanan, xanal matabijax, xam diachwʉajnakolax chiekal 
jʉm-am. Naewʉajnambej diachwʉajnakolaxpox jiw chiekal duilaliajwa Dios 
nejxasinkpoxtat. Xam nejlewla-el paklochow nejchaxoelpoxliajwa jiw nae
wʉajnampoxliajwa. Samata, puexa jiw chiekal najʉpanaewʉajnam. 17 Samata, 
xanal chiekal matabijasian. ¿Pachaemkat xatis mosliajwas impuesto Roma 
tʉajnʉpijiw tatoꞌlanliajwa? O, ¿mosaxisalkat? —aechi Jesúsliajwa.

18  Jesús pajut matabijt xapaejtaspox. Samata, jʉm-aechon:
—¡Xamal jiw naekichachajbapijwam! ¿Ma-aech xotkat naxapaejtam? 

19 ¡Na-itpaem kaekafef, japoxantat impuesto motampi! —aech Jesús.
Do jawʉt, xalaenlisi kaekafef Jesúslel. 20  Jesús japi wʉajnachaemt wʉt 

japakafef­liajwa, jʉm-aechon:
—¿Achan pejxu-aelkat ampakafeftat? ¿Achan pejwʉlbejkat ama lelspox? 

—aech Jesús.
21 Japi jʉmnot wʉt, jʉm-aechi:
—Roma tʉajnʉpijiw tatoꞌlan, japon pejxu-ael, pejwʉlbej —aechi.
Samata, Jesús jʉm-aech:

—¡Japon pejewpi, japon chaxduim, impuesto motam wʉt! ¡Pe Dios pejewpi, 
Dios chaxduim! —aech Jesús, fariseosliajwa, Herodes pejmʉtpijiwpiliajwabej.

22  Japox jʉmtaen wʉti, xabich nejchaxoelanuili, Jesús chiekal jʉmnot xot. 
Samata, jawʉt jaxot waeltlisipon.

Asamatkoi mat-eyaxaespox tʉpi, pejme duilaliajwa 
(Mr 12.18‑27; Lc 20.27‑40)

23  Do jawʉxbej, kaesʉapich saduceos pat Jesúsxot wʉajnachaemsliajwapi 
Jesús. Puexa saduceos nejchaxoel: “Jiw tʉp wʉt, kaelel chiekal napelt. Asa
matkoi mat-eyaxisal pejme duilaliajwa” —aechi, nejchaxoel wʉt. 24 Samata, 
jawʉt saduceos jʉm-aech ampawʉajan Jesúsliajwa:

—Jiw chanaekabʉanan, Moisés chajia lelpox jʉm-aech: ‘Aton pijow 
naxʉwla-elaxtat naetʉp wʉt, patʉpan pakoewan naman wʉt, japon japow 
fisaxael. Ja-aech wʉt, japon naxʉwlaxael japowtat, pakoewan tʉponliajwa’ 
—aech Moisés chajia lelpox. 25  Xanalxot majt kaen aton duk. Japon siete 
pakoew. Matxoelapijin pawis fit. Pe baxael, japon tʉp naxuwla-elaxtat pijow
xot. Do jawʉt, wʉchakalpijin japow fit, pakoewan naetʉpow. 26  Pe baxael, 
japonbej, tʉp naxʉwla-elaxtat japowxot. Do jawʉt, trespijin japow fit. Pe 
japonbej tʉp naxʉwla-elaxtat japowxot. Jasox ja-aech japi sietepiliajwa. 
27 Chinax kaen japixot naxʉwla-el japowtat. Do jawʉx, taxdukakolaxtat 
japowbej tʉp. 28  Puexa japi poejiw nakjiya japowtat. Tʉpi mat-ias wʉt, ¿sie
tepixot, achankat japow pijwaxael? —aech saduceos Jesúsliajwa. 29 Jesús 
jʉmnot wʉt, jʉm-aechon saduceosliajwa:

—Xamal japox jʉm-am wʉt, nejmach jʉm-amslapam, matabija-emil xot 
Dios pejjamechan, chajia lelspox. Matabija-emilbej Dios xajʉppox puexa 
isliajwa. 30 Tʉpi mat-ias wʉt pejme duilaliajwa, poejiw, wathoꞌ sʉapich, pejme 
nakjiyaxil. Me-ama Dios pej-ángeles Diosxotse nakjiya-el, jachiyaxael japi jiw. 
31 Tʉpi mat-eyaxaes pejme duilaliajwa. ¿Xamalkat xaljoe-emil, Dios pajut jʉm-
aech wʉt chajia lelsxot? 32  Dios ampox jʉm-aech Moisésliajwa: ‘Xan amwʉtjel 
Abraham, Isaac, Jacobbej, japi pejDiosnan’ —aech Dios. Samata, xatis chiekal 
matabijas, asamatkoi tʉps wʉt pejme duilaxaespox. Chiekal matabijasbej, 
wajwʉajnapijiw, chajia tʉpi, japi napels-el. Samata, Abraham, Isaac, Jacob
bej, japi amwʉtjel Diosxotse duilafʉl —aech Jesús saduceosliajwa.

33 Jiw japox jʉmtaen wʉt, xabich nejchaxoelanuili Jesús jʉm-aechpoxliajwa.

Dios pejtatoꞌlaxanxot, masox kaes pejme pachaem 
(Mr 12.28‑34)

34  Do jawʉt, fariseos natameja, wʉltaen wʉti saduceos boejlach nuilpox, 
Jesús chiekal jʉmnot xot. 35  Do jawʉx, fariseos matabija isaxaelpox Jesús
liajwa. Samata, kaen japixot, judíos chanaekabʉanan, toꞌapi Jesús poxa
liajwade. Do pat wʉton Jesúsxot, jawʉt wʉajnachaemton xapaejsliajwapon 
Jesús.

36 Jʉm-aechon Jesúsliajwa:
—Jiw chanaekabʉanan, Dios xabich tatoꞌal jiw naexasisliajwa. ¿Achata

toꞌlaxxotkat kaes pejme pachaem Dios tatoꞌalpox jiw naexasisliajwa? —aech 
judíos chanaekabʉanan.

37 Jesús jʉmnot wʉt, jʉm-aechon:

—Moisés chajia lelpox jʉm-aech: ‘¡Chiekal nejxasinkde Dios nejpaklokolan! 
¡Nejxasinkdebej Dios puexa nejnejchaxoelaxtat, puexa nejmatpʉatatbej!’ —
aechox. 38  Japoxlap kaes pejme pachaem jiw naexasisfʉlaliajwa. 39 Asawʉa
jan, wʉchakal pejwʉajan, Dios tatoꞌalpox, japox pachaembej jiw naexasis
fʉlaliajwa. Japawʉajan jʉm-aech: ‘¡Chiekal nejxasinkde asew jiw! Me-ama 
xam najut nanejxasinkam wʉt, jachiyaxaelam asew jiwliajwa’ —aech Moisés 
chajia lelpox. 40  Japox kolewʉajan, Dios tatoꞌalpoxan, xabich pachaem jiw 
chiekal naexasisfʉlaliajwa. Puexa Moisés chajia lelpox pachaem, Dios pejpro
fetas lelpoxanbej. Japawʉajan naknaewʉajan, machiyaxaes Dios nejxasinka
liajwas, asew jiwbej —aech Jesús judíos chanaekabʉananliajwa.

Cristo, rey David pamonpox, pe Cristo paklonbej Davidliajwa 
(Mr 12.35‑37; Lc 20.41‑44)

41-42  Fariseos natameja wʉtfʉk, Jesús wʉajnachaemt wʉt, jʉm-aechon 
japiliajwa:

—¿Xamal achaxkat nejchaxoelam Mesíasliajwa? ¿Achankat Mesías pam? 
—aechon.

Fariseos jʉmnot wʉt, jʉm-aechi Jesúsliajwa:
—Rey David, japon Mesías pam —aechi.
43  Do jawʉt, Jesús jʉm-aech:
—Ja-aech wʉt, ¿ma-aech xotkat rey David Mesíasliajwa Espíritu Santo 

pijaxtat jʉm-aechkat: ‘Tajpaklon’ —aechkat rey David Mesíasliajwa? Rey 
David chajia jʉm-aech:
	 44	‘Dios naksiya wʉt tajpaklokolanliajwa, jʉm-aechon: “¡Ekde tajpoklalel 

jiw tatoꞌlaliajwam, xan sʉapich! Ekam wʉtfʉk, xan malechaxaelen 
nadaelmajiw. Malechax wʉt nadaelmajiw, japi jiw xam 
naexasisfʉlaxael, xam tatoꞌlampox” —aech Dios tajpaklokolanliajwa’ 
—aech rey David chajia lelox, jʉm-aech wʉt Mesíasliajwa.

45 Rey David chajia jʉm-aechbej Mesíasliajwa: ‘Tajpaklon’ —aech rey David. 
Samata, Mesías rey David pamonkala-elon. Pebej Mesías paklon rey David
liajwa —aech Jesús fariseosliajwa.

46  Do jawʉt, fariseos matabija-el, machiyaxaeli, jʉmnosliajwa wʉti Jesús. 
Do jawʉxbej, pejlewlalisi kaes wʉajnachaemsliajwapi Jesús.

Jesús jʉm-aechpox jiw matabijaliajwa fariseos, judíos 
chanaekabʉanapibej, pejbʉꞌwʉajanpox 

(Mr 12.38‑40; Lc 11.37‑54; 20.45‑47)

23 �1 Do jawʉx, Jesús jʉm-aech jiwliajwa, xanal pejnachalwanliajwa
bej: 2  “Judíos chanaekabʉanapi, fariseosbej, japi jiw chanaekabʉana 

Moisés chajia lelpox. Japox japi pejbichax. 3  Samata, ¡xamal naexasisfʉlde 
japi naewʉajanpox, naewʉajan wʉti Dios pejjamechan, Moisés chajia lelpox
liajwabej! ¡Isfʉlde puexa japi tatoꞌalpoxan! ¡Pe nabej is japi pajut ispoxan! 
Japi pajut is-el xamal naewʉajanpoxan. Japi asaxan isfʉllax. 4  Japi xabich 
jiw tatoꞌal jiw naexasisliajwa Dios tatoꞌalpoxan. Japoxan xabich tampoel 
jiwliajwa. Japi paklochow pajut japoxan naexasis-el. 5  Puexa japi ispoxan 
is asew jiw asbʉan jʉmch taeliajwas. Japi nejxasink pejmaktat duiliajwa 
cha-aelcajax, pakbʉꞌcajax. Nejxasinkbejpi pejmʉaxanxot kuiliajwa japoxan. 

Japacajaxtutat jiapi kaesʉapich Moisés chajia lelpox. Nejxasinkbejpi naxoe
liajwa pakchowaxan. Pejtʉakjiꞌanxot weweꞌpas pejnaxoe. Pejnaxoe makmat
duilxot baels, mʉarixan, jasi, puexa jiw chiekal taeliajwas. 6 Nejxasinkbejpi 
chalakaliajwa kaes pejme pachaempoxantat, fiestanxot wʉt. Judíos naewʉaj
nabachantat wʉtbejpi, japi majt chalak tʉa-ekaxantat, kaes paklochowpi cha
lakaxaelpoxantat. Japoxantat chalaki puexa jiw sitaeliajwas. 7 Nejxasinkbejpi, 
jiw saludaliajwas xabich sitaeyaxtat, paklowaxthialaxanxot xabʉꞌkʉlas wʉti. 
Nejxasinkbejpi, jiw saludas wʉt jʉmchiliajwas: ‘¡Moi, jiw chanaekabʉanan!’ 
—chiliajwaspi” —aech Jesús jiwliajwa, xanal pejnachalwanliajwabej.

8  Jesús kaes jʉm-aech jiwliajwa, xanal pejnachalwanliajwabej: “Pe xamal, 
xan nanaexasitam xot, me-ama nakoewkolnan wʉt, ja-an xamalliajwa. Xanlap 
nejchanaekabʉananan kaekolnan. Samata, asew jiw xamalliajwa jʉmchiya
xil: ‘¡Moi, jiw chanaekabʉanan!’ —chiyaxil. 9 Xamal kaekolan nej-ax, athʉ
xotsepon. Japon nej-ax Dios. Samata, ampathatat Dios pejjamechan xamal 
naewʉajan wʉt, xamal jʉmchiyaximil nej-axkolna-elponliajwa: ‘Ax’ —chiya
ximil. 10 Xan kaenan Cristowan, nejpaklokolnan. Samata, asew jiw xamal
liajwa jʉmchiyaxil: ‘Tajpaklokolan’ —chiyaxil xamalliajwa. 11 Nejxasinkam 
wʉt asew jiw xamal sitaeliajwa, ¡japi majt kajachawaeꞌe! Ja-aech wʉt, xamal 
sitaeyaxael jiw. 12  Nejmachjiw nejchaxoel wʉt pajutliajwa: ‘Xanal kaes pejme 
pachaeman. Me-ama asew jiw, jachi-enil’ —aech wʉti pajutliajwa, asamat
koi Dios jʉmchiyaxaesi: ‘Xamal kaes pejme pachaema-emil’ —chiyaxaesi. Pe 
asew jiwlax nejchaxoel wʉt pajutliajwa: ‘Xanal kaes pejme pachaema-enil. 
Me-ama asew jiw, jachi-enil’ —aech wʉti pajutliajwa, asamatkoi Dios japi 
jiw jʉmchiyaxaes: ‘Xamal pachaemam. Me-ama asew jiw, jachi-emil’ —chiya
xaesi” —aech Jesús jiwliajwa, xanal pejnachalwanliajwabej.

13  Jesús pejme jʉm-aech judíos chanaekabʉanapiliajwa, fariseosliajwabej: 
“Xamal judíos chanaekabʉanapijwam, xamalbej fariseos, jiw naekichachaj
bam. Samata, Dios xamal xabich kastikaxael. Xabich kaes pejme chaemila
xael xamalliajwa. Xamal naewʉajnampoxantat, me-ama fakaꞌam jiw pas-ela
liajwa Diosxotse. Xamalbej najut pasaximil jaxotse. Tapae-emilbej asew jiw 
pasasiapi pasliajwa Diosxotse.

14  [“Xamal naekichachajbam wathoꞌ, pamaljiw naetʉpspi, wenosliajwam 
puexa japi pejewpi. Do jawʉx, judíos naewʉajnaba lowam Dios piach kawʉaj
naliajwam, asew jiw xamal taen wʉt jʉmchiliajwa xamalliajwa: ‘Diachwʉaj
nakolax ampi xabich pachaem’ —chiliajwa jiw xamalliajwa. Samata, kaes 
pejme chaemilaxael xamalliajwa, Dios jiw kastika wʉt” —aech Jesús japox 
judíos chanaekabʉanapiliajwa, fariseosliajwabej.]

15 Jesús pejme jʉm-aech judíos chanaekabʉanapiliajwa, fariseosliajwabej: 
“Xamal judíos chanaekabʉanapijwam, xamalbej fariseos, jiw naekichachaj
bam. Xamalliajwa xabich kaes pejme chaemilaxael, Dios jiw kastika wʉt. 
Nanʉamtam potʉajnʉcha faekaliajwam judíos-eli japi nejnachalaliajwa. Asew 
faekam wʉt, naewʉajnam matabijampoxankal. Japanaewʉajnaxtat japi jiw 
kaes pejme chaemil. Me-ama xamal, jachi-eli. Samata, japi asamatkoi tʉp 
wʉt, pelsaxaeks infierno poxadik” —aech Jesús japox judíos chanaekabʉa
napiliajwa, fariseosliajwabej.

16  Jesús pejme jʉm-aech judíos chanaekabʉanapiliajwa, fariseosliajwa
bej: “Xamal judíos  chanaekabʉanapijwam, xamalbej fariseos, me-ama 

itliaklawam wʉt, ja-am. Dios pejjamechan naewʉajnam wʉt, xamal jʉm-am, 
chiekal matabijslaxtat: ‘Aton jʉmdut wʉt Dios pejtemplobapijaxtat, japajʉm
dusax pa-omsa-el. Pe aton jʉmdut wʉtlax orotat, Dios pejtemplobatatpox, 
japajʉmdusaxlax xabich pa-om’ —am xamal chiekal matabijslaxtat. 17 Jasox­
tat xamal jiw naewʉajnam wʉt, me-ama nejliaklawam, itliaklawambej, 
ja-am, matabija-emil xot diachwʉajnakolaxpox. ¿Achaxkat kaes pejme jiw 
sitaeyaxael? ¿Oro, Dios pejtemplobatatpox? O, ¿Dios pejtemploba? Jiw kaes 
sitaeyaxael Dios pejtemploba. Jiw sitaen japa-oro, Dios pejtemplobapijax 
xot. 18  Xamal chiekal matabijslaxtat jʉm-ambej: ‘Aton jʉmdut wʉt altartat, 
japajʉmdusax omjil. Pelax japon jʉmdut wʉt Dios pej-ofrendatat, okpox altar
matwʉajtat, japajʉmdusaxlax xabich pa-om’ —am xamal chiekal matabijslax
tat. 19 ¿Achaxkat jiw kaes pejme sitaeyaxael? ¿Dios pej-ofrenda, altarmatwʉaj
tat okpox? O, ¿Dios pej-altar, Dios pejtemplobatatpox? Jiw kaes sitaeyaxael 
Dios pej-altar. Me-ama Dios pej-ofrenda altarmatwʉajtat okpox, sitaen wʉt, 
jachiyaxil. 20 Aton jʉmdut wʉt altartat, japon jʉmdus-el altartatkal. Jʉmdut
bejpon puexa japa-altarmatwʉajtat oelpitatbej. 21 Aton jʉmdut wʉt Dios pej
templobatat, jʉmdus-el Dios pejtemplobatatkal. Jʉmdutbejpon Diostat, Dios 
duk xot japatemplobatat. 22  Aton jʉmdut wʉt thatbaxotat, japon jʉmdutbej 
Dios pejtʉa-ekaxtat, Diostatbej, Dios pajut ek xot japatʉa-ekaxtat” —aech 
Jesús japox judíos chanaekabʉanapiliajwa, fariseosliajwabej.

23  Jesús pejme jʉm-aech judíos chanaekabʉanapiliajwa, fariseosliajwa
bej: “Xamal judíos chanaekabʉanapijwam, xamalbej fariseos, jiw naekicha
chajbam. Samata, Dios xamal xabich kastikaxael. Diajkam Diosliajwa puexa 
nejew. Nejew diez wʉt, kaeyax diajnam Diosliajwa. Xamal diajkambej xabich 
cha-aexpi, naxaeyaxan mattholspoxan. Pelax naexasisfʉla-emil asaxan, kaes 
pejme pachaempoxan xamal isfʉlaliajwam. Japoxan naexasisfʉlaxaelam wʉt, 
isfʉlaxaelam pachaempoxan asew jiwliajwa. Asew jiw beltaeyaxaelambej. 
Chiekal duilafʉlaxaelambej kichachajba-emilpoxtat. Japoxan isfʉlam wʉt, 
kofaximil diajkampox nejew Dios pej-ofrendaliajwa. 24 Xamal paklochwam, 
me-ama itliaklawam wʉt, ja-am, nejchaxoelafʉlam xot kaes pachaema-
elpoxan. Xamal nejchaxoelafʉla-emil kaes pejme pachaempoxanlax” —aech 
Jesús japox judíos chanaekabʉanapiliajwa, fariseosliajwabej.

25 Jesús pejme jʉm-aech judíos chanaekabʉanapiliajwa, fariseosliajwabej: 
“Xamal judíos chanaekabʉanapijwam, xamalbej fariseos, jiw naekichachaj
bam. Samata, Dios xabich xamal kastikaxael. Xamal xaeliajwam wʉt, majt 
xabich piach fʉletlelan tasfachan, platfachanbej, xabich kiatam. Pelax kias-
emil patulelan. Xamal, me-ama japatasfachan, platfachanbej, ja-am, nejnej
chaxoelaxan, me-ama xabich asdaꞌnik xot. Xamal asbʉan jʉmch babijaxan 
isfʉlam. Nejchaxoelafʉlambej kenosliajwam asew jiw pejew. 26  Xamal fari­
seos, matabijslaxtat jʉm-am xot, nejnejchaxoelaxantat, me-ama itliaklawam 
wʉt, ja-am. ¡Majt nejchaxoelde pachaempoxan! Do ja-am wʉt, xamal isfʉlam
poxan pachaemaxael Diosliajwa” —aech Jesús japox fariseosliajwa.

27 Jesús pejme jʉm-aech judíos chanaekabʉanapiliajwa, fariseosliajwa
bej: “Xamal judíos chanaekabʉanapijwam, xamalbej fariseos, jiw naekicha
chajbam. Samata, Dios xamal xabich kastikaxael. Diachwʉajnakolax xamal 
jiwam pachaema-emil. Xamal, me-ama patʉpamʉthan wʉt, ja-am. Patupam
ʉthan thʉch matjoelas wʉt papoei, me-ama pachaem wʉt, kabʉan-aech. 

Pe fʉniachdik xabich chaemil. Japamʉthanxotdik patʉpa xoep pathikal 
namaeliajwa. 28  Xamal paklochwam, ja-ambej. Jiw xamal taen wʉt, me-ama 
pachaemam wʉt, pakabʉan-am. Pe xabich nejchaxoelam jiw naekichachaj
baliajwam. Nejchaxoelambej asaxan, chaemilpoxan, isfʉlaliajwam jiwliajwa” 
—aech japox Jesús judíos chanaekabʉanapiliajwa, fariseosliajwabej.

29 Jesús pejme jʉm-aech judíos chanaekabʉanapiliajwa, fariseosliajwabej: 
“Xamal judíos chanaekabʉanapijwam, xamalbej fariseos, jiwlis naekichachaj
bam. Samata, Dios xamal xabich kastikaxael. Diachwʉajnakolax xamal jiwam 
pachaema-emilpim. Chajiakolaxtat Dios pejprofetas, baespi, japi pejmʉthan
matwʉajtat, xamal cha-aelbax isam, asew jiw japoxan taen wʉt nejchafae
kaliajwa. Chajiakolaxtat jiw tʉpi, japi pachaempi asew jiwliajwa, japi pejmʉ
thanbej chamʉthachaemtam asew jiw matabijaliajwa, taen wʉti japamʉthan. 
30 Do jawʉx, japoxan, koloeyaxan, isax ketoetam wʉt, xamal jʉm-am: ‘Waj
wʉajnapijiw sʉapich, chajiakolaxtat xanal duilaxaelen wʉt, xanal kajacha
waesaxinil, japi babejchow ba wʉti Dios pejprofetas’ —am xamal. 31 Japoxan 
xamal jʉm-am wʉt, najut chiekal jʉm-am, Dios pejprofetas bapi, japi pamo
jiwampox. 32  Nejwʉajnapijiw babijax isax tʉadutpox, ¡xamal chiekal toeꞌe!” 
—aech Jesús japox judíos chanaekabʉanapiliajwa, fariseosliajwabej.

33  Jesús pejme jʉm-aech judíos chanaekabʉanapiliajwa, fariseosliajwabej: 
“¡Xamal xabich chachoelam! Me-ama jom, ¡ja-am! Ja-am wʉt, ¿machiyaxae
lamkat xamal weliajwam infiernoxotdik kastika-elaliajwa xamal? 34 Samata, 
xan toꞌaxaelen Dios pejprofetas xamal poxade, matabijsbej, judíos chanae
kabʉanapibej, xamal naewʉajnaliajwapi. Pe xamal asew japixot beyaxae
lam. Asew japixot kematamatlaxaelambej cruztat. Asew japixot selsaxaelam 
nejnaewʉajnabachanxot. Asewbej japixot dʉkp wʉt, nakiowa wʉlwekafʉla
xaelam paklowaxanxot, japi chakifolam wʉt. 35 Jasoxtat xamal xabich nejbʉ
ꞌwʉajnaxael puexa pachaempi beyaxaespoxantat. Samata, Dios xamal kas
tikaxael. Chajiakolaxtat nejwʉajnapijin, Caín, boesa Abel. Do jawʉx, asew 
nejwʉajnapijiw, japibej befʉl asew jiw, pachaempi. Do baxael, asew nejwʉaj
napijiw, japibej boesa Zacarías, japon Berequías paxʉlan. Japon Zacarías 
boesas temploba tathoetat, altar moxxot. 36  Diachwʉajnakolax xan jʉm-an. 
Xamal amwʉtjel laelpampim, nejwʉajnapijiw xabich jiw befʉlpoxtat Dios 
xabich kastikaxael xamal” —aech Jesús japox judíos chanaekabʉanapiliajwa, 
fariseosliajwabej.

Jesús xabich nejxaejwaspox Jerusalén paklowaxpijiwliajwa 
(Lc 13.34‑35)

37 Jesús xabich nejxaejwas, nejchaxoel wʉt Jerusalén paklowaxpijiw
liajwa. Samata, jʉm-aechon: “Xamal, Jerusalén paklowaxpijwam, Dios pej
profetas beflam. Asew xamalxot iaꞌtat dadapam, Dios bʉxtoꞌaspi xamalxot. 
Me-ama kawaema paxi pejbaꞌbʉxfaltat tameja, xan jachisian xamal bʉꞌwe
liajwan. Pelax xamal xan nanejwesla. 38  ¡Chiekal najʉmtaem! Nejpaklowax
xot Dios kaes jaxotaxil. Kaes kajachawaesaxilbejpon xamal. 39 Ma amwʉt, 
xamal kaes nataeyaximil. Xan pejme patx wʉt, jawʉt xamal jʉmchiyaxae
lam xanliajwa: ‘¡Dios nej kajachawaesas fʉlaenpon Dios pijaxtat!’ —chiya
xaelam, pejme nataeyaxaelam wʉt” —aech Jesús, nejxaejwas wʉt Jerusalén 
paklowaxpijiwliajwa.

Jesús jʉm-aechpox Dios pejtemploba toesaxaespoxliajwa 
(Mr 13.1‑2; Lc 21.5‑6)

24 �1 Jesús nakolt wʉt Dios pejtemplobaxot, atʉaxach fʉlaech wʉt, xanal, 
pejnachalwan, mox soepax japonxot. Do jawʉt, xanal Jesús jʉm-an:

—¡Taem Dios pejtemploba, asabachan, pinabachanbej, moxchalakbachan! 
—an xanal.

2  Do jawʉt, Jesús jʉm-aech xanalliajwa:
—Diachwʉajnakolax xan jʉm-an. Xamal taenambachan, templobabej, 

puexa japabachan asamatkoi chiekal toesaxaes. Chinax kaet iaꞌt namanaxil 
nakae-iaꞌtmatwʉajtat —aech Jesús.

That toepax mox pawʉajna wʉt, majt matxoela jachiyaxaelpoxan 
(Mr 13.3‑23; Lc 17.22‑24; 21.7‑24)

3  Do jawʉx, xanal fʉlaechx, Jesús sʉapich, Olivonaechanmʉax poxade. 
Paꞌax wʉt, Jesús ek mʉaxxot. Xanal tajkalan wʉt, mox soepax Jesús wʉajna
chaemsliajwan. Do jawʉt, wʉajnachaemtax wʉt, jʉm-an:

—Jiw chanaekabʉanan, ¡xanal nachanaekabʉanim! ¿Maswʉtkat japox 
jachiyaxael xam jʉm-ampox Dios pejtemploba toesaxaespoxliajwa, asaba
chanbej? ¿Achaxkat xanal taeyaxaelen, mox pawʉajna wʉt, xam pejme pas
liajwam wʉt? ¿Achaxbejkat xanal taeyaxaelen mox pawʉajna wʉt, that toe
paliajwa wʉt? —an xanal Jesúsliajwa.

4 Jesús jʉmnot wʉt, jʉm-aechon:
—¡Chiekal taem asew jiw xamal naekichachajabasamata! 5  Xabich jiw 

fʉlaeyaxaen. Japi kaenanʉla pajut najʉmchiyaxael: ‘Xan Cristowan’ —
nachiyaxaeli. Pe japi Cristowaxil. Jasoxtat xabich jiw naexasisaxaesi, nae
kichachajba wʉt jiw. 6 Asamatkoi, xamal wʉltaenam wʉt soldaw xabich asa
tʉajnʉchanxot nabapox, ¡xamal nabej nejlewleꞌ! Japoxan majt jachiyaxael, 
mox pawʉajna wʉt that toepaliajwa. 7 That toepax wʉajna, xabichaxael nabe
wʉajan. Kaetʉajnʉpijiw nabeyaxael, nakaetʉajnʉpijiw sʉapich. Japoxan majt 
jachisfʉlaxael asatʉajnʉchanlelbej. Jachiyaxaelbej, kaetʉajnʉpijiw nabeya
xael wʉt, asatʉajnʉchanpijiw sʉapich. Japoxan majt jachisfʉlaxael asatʉajnʉ
chanlel. Asamatkoi asatʉajnʉchanlel naxaeyaxan ajilaxael. Asatʉajnʉchan
lelbej sat najaesaxael potʉajnʉcha. 8  Japoxan majt jachiyaxael, nabijasmatkoi 
tʉadut wʉt jiw nabijasliajwa. Me-ama pawis pejmatkoi wepach wʉt naxʉw
laliajwa, xabich wexaenkas, jachiyaxaelbej jiwliajwa, tʉadut wʉt nabijasax 
—aech Jesús xanal pejnachalwanliajwa.

Jesús jʉm-aech pejnachala nabijasaxaelpox
9 Jesús pejme jʉm-aech xanal pejnachalwanliajwa: “Do jawʉtbej, asew jiw 

xamal woeyaxael xabich nabijasliajwam kastikaxtat. Xamal beyaxaelbejpi 
tʉpaliajwam. Puexa jiw xamal nejweslaxael, tajnachalwam xot. 10 Japamat­
koiyan xabich jiw kofaxael Dios xanaboejapoxan. Ja-aech wʉt, japi nakaewa 
nanejweslaxael. Do ja-aech wʉt, japi nakaewaliajwa padaelmajiw nadofaxael. 
Asew japixot nakaewa nabʉf­laeyaxael paklochow poxade, jaxotde beliajwas 
bʉꞌfospi. 11 Japamatkoiyan xabich jiw, me-ama Dios pejprofetas wʉt, jachiya
xaeli. Pe japi profetaxil. Japi jachiyaxael xabich jiw naekichachajbaliajwa. 

Xabich jiw naexasisaxaespi japi jʉm-aechpoxantat. 12  Xabichfʉlaxael babi
jaxan isfʉlpi ampathatat. Samata, xabich jiw nakaewa nanejxasinkpoxan 
kofaxael. 13  Asew jiwlax kofa-eli Dios xanaboejapoxan, hasta japi tʉp wʉt, 
japikal Dios bʉꞌweyaxaes. 14 Chimiawʉajan, Dios puexa pejjiw tatoꞌalwʉajan, 
potʉajnʉcha xabich jiw naewʉajnaxael puexa jiw matabijaliajwa. Do jawʉx, 
pasaxael that toepaxaelpox.

15-16  “¡Ampox xaljowpon nej jʉmmatabijs! Xamal xaljowam wʉt, ¡chiekal 
jʉmmatabijim! Daniel, Dios pejprofeta, chajia lel wʉt, jʉm-aechon: ‘Satanás 
toꞌaxaeson, xabich babejkolan, japon fʉlaeyaxaen’ —aechon. Samata, 
xamal japon, xabich babejkolan, taenam wʉt Dios pejtemplobaxot, japon 
tapaeyaxisalpon jaxotaliajwa, ja-aech wʉt, ¡puexa Judea tʉajnʉpijiw nej 
dʉkpa pinamʉaxan poxade! 17 Jawʉtbej, jiw pejbachanmatwʉajantat nuili, 
baloek wʉt, ¡nej le-eleꞌbej pejbachan poxade, pejew jukbaliajwa, xadʉkpa
liajwa! 18  Jawʉtbej asew jiw, nabisti pejlulantat, ¡do jaxot kaweta kamta 
atʉaj nej dʉkpe! ¡Kaxa nej nawe-elepi pejbachan poxadin pejew ponan 
wʉljaesliajwa! 19 Japamatkoiyan wathoꞌ, moejowpi, asew wathoꞌbej, yamxi 
mitan miatifʉk, xabich nabijasaxael. 20  Dios kawʉajanafʉlaxaelam, japox 
pasasamata iama wʉt, napatamatkoi wʉtbej. 21 Xamal dʉkpam wʉt, japa
matkoiyantat xabich xamal nabijasaxaelam. Hasta amwʉtjel xabicha-
ellejen nabijasax ampathatat. Dios that is wʉt, amwʉtjelbej, jachi-elfʉk 
nabijasax, me-ama ampamatkoiyan pasaxaelpox nabijasax. Jasoxtat jiw 
pejme xabich nabijasaxil. 22  Nabijasmatkoiyan kaes xabichaxael wʉt, jiw 
xajʉpaxil boejtaliasliajwa. Samata, Dios tapaeyaxil jiw xabich piach nabi
jasliajwa. Jachiyaxaes Dios makanochpi, Dios nejxasinkas xoti” —aech 
Jesús xanal pejnachalwanliajwa.

Xabich jiw naekichachajbasia Jesús pejwʉajan naexasiti
23  Jesús pejme xanal najʉm-aech: “Japamatkoiyan asew jiw xamalxot 

jʉm-aech wʉt: ‘¡Taeꞌnik! ¡Ma amxot Cristo!’ —aech wʉti, o, asew jiw jʉm-
aech wʉtbej: ‘¡Taeꞌnik! ¡Ma jaxotde Cristo!’ —aech wʉti, ¡xamal nabej nae
xasis! 24  Naekichachajbapijiw matxoela fʉlaeyaxaen. Japi, me-ama Cristo, 
jachiyaxael. Pe japi Cristowaxil. Asew pasaxaenbej, me-ama Dios pejprofetas 
jachiyaxaeli. Pe japi Dios pejprofetaxil. Japi isfʉlaxael koechaxan, japoxantat 
xabich jiw naekichachajbaliajwa. Nejxasinkaxaelbejpi naekichachajbaliajwa 
jiw naexasiti Dios, japi kofaliajwa Dios xanaboejapoxan. 25  ¡Chiekal taem! 
Xamal japox jʉm-an japi pasax wʉajna chiekal najut natataef­laliajwam, japi 
xamal naekichachajbasamata. 26  Asew jiw jʉm-aech wʉt xamalliajwa: ‘¡Ma 
amwʉtjel Cristo pajilaxxotde!’ —aech wʉt asew jiw, ¡xamal nabej naexa
sis! ¡Nabej fʉlaeꞌebej japoxade! O, asew jiw jʉm-aech wʉtbej xamalliajwa: 
‘¡Ma amxot, batutat, Cristo namoest!’ —aech wʉtbej asew jiw, ¡xamal nabej 
naexasis! 27 Xan, puexa jiw pakoewkolnan, pejme pasaxoekan wʉt, me-ama 
chamax nakliafcha wʉt, puexa jiw kaewʉtje kamta taena. Jachiyaxaelenbej, 
xan pejme pasaxoekan wʉt. Jasoxtat puexa jiw xan chalechkal kamta natae
naxael kaewʉtje. 28  Puexa jiw matabija ampox. Choefan tʉp wʉt, jaxot thʉtha 
pask. Me-ama japox, jachiyaxael asamatkoi, xan pasaxoekan wʉt. Potʉajnʉ
cha jiw, xan nanaexasitpi, japi matabijaxael, xan paskax wʉt” —aech Jesús 
xanal pejnachalwanliajwa.

Jesús, puexa jiw pakoewkolan, pejme kaxaxoekpox 
(Mr 13.24‑37; Lc 17.26‑36; 21.25‑33)

29 Jesús pejme jʉm-aech xanalliajwa: “Nabijasmatkoiyan toep wʉt, juimt 
matkoipijin itkʉaꞌnikaxael. Juimt madoipijinbej itliakaxil. Ithaejan nata
cholnaxaek. Do jawʉt, puexa thatbaxoxotsepi nachoelaxael. 30  Do jawʉx, 
puexa jiw taen wʉt asax thatbaxoxot, jawʉt jiw matabijaxaeli, xan, puexa 
jiw takoewkolnan, fʉloeyaxoekanpox athʉsik. Samata, ampathatpijiw 
xabich belwaxael. Noeyaxaelbejpi. Do jawʉx, xan, puexa jiw pakoewkol
nan, fʉloekx wʉt itloejentat, jiw xan nataeyaxael. Jawʉt puexa jiw tatoꞌla
xaelen. Nakthianaxaelenbej Dios pijaxtat. 31 Do jawʉt, toꞌaxaelen taj-ángeles 
trompeta nababeliajwa. Japatrompeta thatmatdukaxkal thiajoeyaxaelpox. 
Do jawʉt, toꞌaxaelen taj-ángeles that xajʉpaliajwa. Do jawʉtbej, taj-ángeles 
xanlel jiw bʉflaeyaxaen, makanotxpikal, japi jiw tajjiwliajwa” —aech Jesús 
xanalliajwa.

Jesús chanaekabʉana pejnachala higonaeliajwa
32  Jesús pejme xanal najʉm-aech: “¡Chiekal nanaeweꞌe! Higonae pajel-ʉaf 

nakolax taenam wʉt, xamal matabijam waech mox pawʉajnapoxlis. 33 Jachiya
xaelbej, taenam wʉt xan jʉm-anpoxan. Matabijaxaelam mox tawʉajnapox xan 
pejme pasliajwansik, puexa jiw tatoꞌlaliajwan, taj-ax Dios sʉapich. 34 Diach
wʉajnakolax xan jʉm-an. Puexa japoxan, xan jʉm-anpoxan, diachwʉajnakolax 
jachiyaxael. Japoxan asew jiw taeyaxael, jiw laelpifʉk ampathatat. 35 Thatbaxo, 
ampathatbej, toepaxael. Pelax tajjamechan toepaxil. Xan jʉm-anpoxan, diach
wʉajnakolax japoxan jachiyaxael” —aech Jesús xanalliajwa.

Puexa jiw matabija-elpox, maswʉt Cristo pejme kaxaxoek
36 Do pejme Jesús xanal najʉm-aech: “Puexa jiw matabija-el, maswʉt xan 

pejme kaxaxoekan. Dios pej-ángeles, Diosxotsepi, japibej matabija-el. Xanbej, 
Dios paxʉlnan, japox matabijs-enil. Kaen taj-ax Dios japox matabijt.

37 “Chajiakolaxtat, Noé ampathatat laeje wʉt, jiw pomatkoicha nejmach 
duil. Me-ama japox jachiyaxael, xan puexa jiw pakoewkolnan, pejme pas
liajwan wʉt. 38-39 Chajiakolaxtat, that buꞌlax wʉajna, jiw xael. Afbejpi. Asew 
nakjiyabej. Ja-aech wʉt, japamatkoiyan Noé pinjiyax barkam isax ketoet wʉt, 
lowpon japabarkam. Do jawʉt, chalechkal xabich iam thilnax tʉadut. That 
puexa chiekal buꞌal wʉt, puexa jiw chiekal buꞌal. Jachiyaxaelbej japamat
koi, xan, puexa jiw pakoewkolnan, pejme kaxaxoekan wʉt. Jiw duilafʉlaxael 
nejmach. 40 Kolenje aton nabist wʉt lultat, kaen chalechkal bʉflaeyaxaes athʉ 
poxase. Asan kaweta namanaxael. 41 Koliowje kaeyaxtat trigo xatkiana wʉt, 
kaeow chalechkal bʉflaeyaxaes athʉ poxase. Asaow kaweta namanaxael.

42  “Samata, ¡pomatkoicha nawʉajnawesfʉlde, xamal matabija-emil xot, 
maswʉt xan, nejpaklokolnan, pejme kaxaxoekan! 43 ¡Pe xamal ampox matabi
jim! Bapijin matabijt wʉt, maswʉt kethakan pasaxael, jawʉt bapijin moejchaxi
lon. Naliasfʉlaxaelon chiekal wesfʉlaliajwa pejba kethakan lesamata. Ja-aech 
wʉt, kethakan natkowaxil japon pejbatat. 44 Samata, ¡xamalbej chiekal nawʉaj
nawesfʉlde! Xan, puexa jiw pakoewkolnan, chalechkal kaxaxoekan, asew jiw, 
ampathatpijiw, nawʉajnawesfʉla-el wʉt” —aech Jesús xanalliajwa.

Paklon kolenjepox pamakan, kaen pachaem, asan chiekal chaema-el 
(Lc 12.41‑48)

45 Jesús pejme jʉm-aech wʉajantat xanal pejnachalwanliajwa: “Pamakan 
pomatkoicha chiekal nabist pejpaklonliajwa babijax nejchaxoela-elaxtat. 
Paklon ajil wʉt, japon chiekal tatoꞌal asew nabichow. Naxaeyaxanbej chiekal 
chaxduwbejpon pomatkoicha, me-ama paklon toꞌanadoftas japox isfʉlaliajwa. 
46 Paklon pat wʉt, taen wʉtbejpon pamakan chiekal nabistpox, ja-aech wʉt, 
pamakan xabich nejchachaemlaxael.

47 “Diachwʉajnakolax xan jʉm-an. Paklon matabijt wʉt pamakan chiekal 
wenabistaspox japon pejwʉlela, ja-aech wʉt, pejpaklon toꞌaxaeson puexa 
pejew tataef­laliajwa. 48  Asan pamakan, chiekal pachaema-elpon pejpaklon
liajwa, japon nejchaxoel: ‘Tajpaklon makach pasaxil’ —aechon, nejchaxoel 
wʉt. 49 Samata, japon chiekal tataefla-el asew, pejpaklon pamak. Dolison, 
japi jiw beꞌbala. Do jawʉtbej, tʉadutlison xaeliajwa, saxsliajwasbej, asew 
jiw sʉapich. Jasox ispon pomatkoicha. 50 Do ja-aech wʉt, nejchaxoela-elon 
paklon pejpasax. Do jawʉt, chalechkal pejpaklon pasaxael. 51 Jawʉtbej, japon 
xabich kastikaxaes. Toꞌaxaesbejpon asew poxadik, naekichachajbapi poxadik, 
infiernoxotdik. Jaxotdik xabich noeyaxaelon. Bʉaꞌtatisaxaelbejpon, xabich 
nabijasaxaek xot” —aech Jesús xanal pejnachalwanliajwa.

Diez wathoꞌ, pansiachow, pejwʉajan

25 �1 Do pejme Jesús jʉm-aech xanal pejnachalwanliajwa: “Xan, puexa 
jiw pakoewkolnan, pejme patx wʉt ampathatasik, taeyaxaelen 

asew jiw nawʉajnawesfʉlpi. Japi jiwlap leyaxael Dios tatoꞌalxotse. Asew 
jiw nawʉajnawesfʉla-elpi, japi jiwlax leyaxil Dios tatoꞌalxotse. Jʉmchiya
xaelen wʉajantat xamal chiekal matabijaliajwam. Asamatkoi diez wathoꞌ, 
pansiachow, kaenanʉla xafoli lámpara pawis nakjiyaxaelpow pejba poxa
liajwade. Dolisi, fʉlaechlisi japaba poxade wʉajnawesliajwa japon aton, nak
jiyaxaelpon, japow sʉapich. Japon aton jaxot pat wʉt, japi wathoꞌ kaewʉtje 
nakfʉlaeyaxael nakleliajwa fiestaxot. 2  Japi wathoꞌxot, cinco wathoꞌ, pansia
chow, chajia chiekal nejchaxoel isaxaelpoxliajwa. Asew cinco wathoꞌ pan
siachow chajia chiekal nejchaxoela-el isaxaelpoxliajwa. 3  Dolisdoꞌ, wathoꞌ 
chajia chiekal nejchaxoela-eli xafoli pejlámpara. Pe xalae-eli olivosimint, 
lámpara wesiajwas wʉt pejme falaliajwa. 4 Asew wathoꞌ, pansiachow, chajia 
chiekal nejchaxoeli, japilax kaenanʉla xafol olivosiminan batiajtat, pej
lámpara wesiajwas wʉt pejme falaliajwa. 5  Japon aton, nakjiyaxaelpon, 
makach pas-el pʉaxaxaelpon pejbaxot. Samata, japi wathoꞌ itmoejslalisi. 
Do jawʉt, puexa moejtlisi. 6  Pinmadoi wʉt, kaen aton nejlakcha wʉt, jʉm-
aechon: ‘¡Aton, nakjiyaxaelpon, fʉlaenlison mox! ¡Xabʉaꞌt bʉꞌkʉlaliajwam!’ 
—aechon. 7 Puexa japi wathoꞌ, pansiachow, nathikba wʉt, nanbapi. Kae
nanʉla chaemsnapi pejlámpara. 8  Wathoꞌ, chajia nejchaxoela-eli, jʉm-aech 
asew wathoꞌ, cincopiliajwa: ‘¡Xanal nachaxduꞌe cha-aeldoech, olivosimint, 
xanal tajlámpara falaliajwan, itkakʉawak xot!’ —aechi asew wathoꞌliajwa. 
9 Asew, cinco wathoꞌ, jʉmnot wʉt, jʉm-aechi: ‘¡El! Xanal nawexajʉpaxil pasi
mint xamalliajwa, xanalliajwabej. ¡Xabʉaꞌde olivosiminan mowa poxade kaes 
wʉajsliajwam!’ —aechi. 10 Do jawʉt, japi wathoꞌ fʉlaech wʉt olivosiminan 

wʉajsliajwa, pasiminan wʉajsax kijil wʉtfʉk, japon aton patlison. Asew, 
cinco wathoꞌ, chajia chiekal nejchaxoeli, nakfʉlaechlisi japon aton, nakjiya
xaelpon, pejfiesta poxade. Japi batutat wʉt, bafafa chiekal fakaꞌtlisi. 11 Do 
jawʉx, cinco wathoꞌ, pasiminan wʉajsax kijilpi, japibej pat japabaxot. Japi 
wathoꞌ jʉm-aech nakjiyaxaelponliajwa: ‘¡Tajpaklon, ba fafaꞌe xanal leliaj
wan!’ —aechi. 12  Japon jʉmnoꞌan wʉt, jʉm-aechon: ‘Diachwʉajnakolax xan 
jʉm-an. Chinax xamal matabijs-enil. Samata, ba fafasaxinil xamal leliajwam’ 
—aech nakjiyaxaelpon cinco wathoꞌ, pansiachowliajwa” —aech Jesús xanal 
pejnachalwanliajwa.

13  Do pejme Jesús jʉm-aech xanalliajwa: “Xamal xan nanaewetampim, 
¡chiekal nawʉajnawesfʉlde! Me-ama wathoꞌ chajia chiekal nejchaxoeli, 
¡ja-amsfʉlde xamal, xan nawʉajnawesfʉlam wʉt, matabija-emil xot, acha
matkoitat xan pasaxaelen!” —aech Jesús xanal pejnachalwanliajwa.

Aton tres pamak lapox, japon pejew plata wetataeflaliajwas
14  J es ús pejme xanal najʉm-aech wʉajantat: “Dios pejjiw tatoꞌalpox, 

me-ama kaen aton, lapon tres pamakjiw, fʉlaeyaxael wʉton asatʉajnʉlel. Do 
jawʉt, japi pat wʉt japonxot, kaenanʉla pamakjiwxot pejew plata waelapon, 
japi xanbichliajwa japaplata japon pejwʉlela. 15 Pamaktxot plata waela wʉt, 
nejchaxoelon: ‘Tamakan kaes chiekal xajʉpon nawetataef­laliajwa plata, japon 
kaes pejme chaxdusaxaelen. Asan xajʉpa-elpon chiekal nawetataef­laliajwa 
plata, japon kaesʉapich chaxdusaxaelen’ —aechon, nejchaxoel wʉt. Samata, 
kaen pamakanxot waelton cinco platachoxa. Asan pamakanxot waelton 
koleplatachoxa. Asan, taxdukapijinxot kaeplatachoxa waelton. Do jawʉx, 
japon paklon chijialison atʉaj, asatʉajnʉlel. 16  Cinco platachoxa wewaeltas
pon, japon chiekal xanbichfʉl japaplata pejpaklon pejwʉlela. Samata, japon 
kaes pejme cinco platachoxa kana. 17 Koleplatachoxa wewaeltaspon, japon
bej chiekal xanbichfʉl japaplata. Ja-aech wʉt, japonbej kaes koleplatachoxa 
kana. 18  Kaeplatachoxa wewaeltaspon, japonlax asbʉan jʉmch mʉtht kowpon 
chamʉthsliajwa japaplatachoxa, chamoesliajwabejpon.

19 “Do baxael, xabich pin-iamatkoiyan wʉt, paklon nawiꞌanlison pamak 
poxadin. Pat wʉton pamaktxot, lalison pamak matabijsliajwa, ma-aechi kae
nanʉla, plata xanbist wʉti japon pejwʉlela. 20 Matxoelapatpon, japon cinco 
platachoxa wewaeltaspon, japon chaxdut pejpaklon diez platachoxa. Japon 
jʉm-aech: ‘Tajpaklon, xanxot cinco platachoxa waelsnadoftam. Xan pejme 
cinco platachoxa kanx’ —aechon paklonliajwa. 21 Paklon jʉmnot wʉt, jʉm-
aechon pamakanliajwa: ‘Xam xabich pachaemam. Chiekal isfʉlambej xan 
toꞌaxpox. Xam chiekal nawenabistam xot, kaeyaxach wʉt, samata, xam 
xabich kaes pejme tejew nawetataef­laxaelam. ¡Lemen! ¡Nejchachaemilde, xan 
sʉapich!’ —aech paklon pamakanliajwa. 22  Do jawʉx, koleplatachoxa wewael
taspon, japonbej pat pejpaklonxot. Japon jʉm-aech: ‘Tajpaklon, xanxot kolep
latachoxa waelsnadoftam. Xan pejme kanx koleplatachoxa. Ama cuatro plata
choxa’ —aech pamakan. 23  Paklon jʉmnot wʉt, jʉm-aechon pamakanliajwa: 
‘Xam xabich pachaemam. Chiekal isfʉlambej xan toꞌaxpox. Xam chiekal 
nawenabistam xot, kaeyaxach wʉt, samata, xam xabich kaes pejme tejew 
nawetataef­laxaelam. ¡Lemen! ¡Nejchachaemilde, xan sʉapich!’ —aech paklon 
pamakanliajwa.

24 “Do jawʉt, asan pamakan pat, kaeplatachoxa wewaelsnadoftaspon. Japon 
jʉm-aech pejpaklonliajwa: ‘Tajpaklon, xan matabijtax, xam namak beltae-
emil. Xam kanambej nabich-elaxtat. 25  Samata, xan tajlewla xamliajwa. 
Samatabej, chamʉthtax nejplatachoxa chamoesliajwan satat. ¡Ama nejplata
choxa!’ —aech pamakan. 26 Paklon jʉmnot wʉt, jʉm-aechon: ‘Xam kewecha
nam. Babejnambej. Xam matabijtam, xan kanxpox nabich-elaxtat. 27 ¿Ma-aech 
xotkat tajplata bancopijiw poxade nawexalae-emil japi prestaliajwam kaes 
nawe-itamaesliajwam prestampoxtat? Chil xam jasox isam wʉt, chil amwʉtjel 
bancopijiw kaes plata nawewiat xam prestampoxtat’ —aech paklon pamakan
liajwa. 28  Do jawʉt, japon paklon jʉm-aech asew jaxotpiliajwa: ‘¡Kechafiꞌepon 
japaplatachoxa! ¡Japaplatachoxa chaxduꞌe xan nachaxdutpon diez platachoxa! 
29 Tejew chiekal nawetataefʉlpon, japon kaes chaxdusaxaelen. Japonbej wena
manaxaes. Asanlax, chiekal nawetataefla-elpon tejew, japon kaesʉapich nawe
tataef­lafʉlpox, kefisaxaeson. 30 Ampon, kewechan nabichliajwa, ¡jaeldepon! 
¡Foꞌimpon tathoetade, itkʉatax poxade, jaxotde kastikaliajwas! Jaxot xabich 
noeyaxaelon. Bʉaꞌtatisaxaelbejpon, xabich nabijasaxael xot’ —aech paklon 
japonliajwa” —aech Jesús xanal pejnachalwanliajwa.

Machiyaxaespox ampathatpijiw, babejchow, kastikas wʉti Dios
31 Do pejme Jesús jʉm-aech xanal pejnachalwanliajwa: “Xan, puexa jiw 

pakoewkolnan, pejme pasaxoekan wʉt, Dios pej-itliak namasajiasaxael. 
Xabich Dios pej-ángelesbej namasajiasaxael, bʉꞌpasaxoekan wʉt. Do jawʉt, 
puexa jiw pejpaklonaxaelen, ekx wʉt tajtʉa-ekaxtat. 32  Puexa ampathatpi
jiw natamejaxael tajwʉajnalel. Jawʉt xan jiw diajkaxaelen kolemʉtjeliajwa. 
Me-ama ovejas tataef­lan pejlel diajk ovejas cabrasxot, xanbej jachiyaxaelen. 
33  Jiw, xan nanaexasiti, tamejaxaelen tajpoklalel. Japi, me-ama taj-ovejas. 
Asew jiwlax, xan nanaexasis-elpi, japi tamejaxaelen tajsoenalel. Japi, me-ama 
cabras. 34 Xan, paklokolnan, jʉmchiyaxaelen tajpoklalelpijiwliajwa: ‘¡Xamal 
xabʉaꞌdin xanlel, taj-ax Dios kajachawaetpim! Patlisox Dios xamal tatoꞌla
xaelpox. Japoxliajwa taj-ax Dios chajia nejchaxoel, akaseskolaxtat that is 
wʉton. 35 Xan litaxaelax wʉt, xamal naxaeyax nachaxdutam xan xaeliajwan. 
Xan minsila wʉtbej, mint nachaxdutam min feliajwan. Xan atʉajan wʉt taj
tʉajnʉxot, nejbatat namanax natoꞌam. 36 Xan naxoelaliajwan nawejil wʉtbej, 
nachaxdutam naxoelaliajwan. Bʉꞌxaenkax wʉtbej, nataentam nakajacha
waesliajwam. Jiw jebatatax wʉtbej, nataentam’ —chiyaxaelen tajpoklalel
pijiwliajwa. 37 Do jawʉt, xan nanaexasiti nawʉajnachaemsaxael: ‘Tajpaklon, 
¿maswʉtkat xam taenx, litaxaelam wʉt chaxdusliajwan naxaeyax? ¿Masw
ʉtbejkat xam taenx, minsila wʉt chaxdusliajwan mint? 38  ¿Maswʉtbejkat 
xam taenx, nejtʉajnʉxot atʉajam wʉt namanax toꞌaliajwan tajbatat? ¿Masw
ʉtbejkat xam kejimil naxoelax xanal chaxdusliajwan? 39 ¿Maswʉtbejkat xam 
taenx, bʉꞌxaenkam wʉt kajachawaesliajwan? ¿Maswʉtbejkat xam taenx, jiw 
jebatatam wʉt?’ —chiyaxaeli xan nanaexasiti. 40 Xan, nejpaklonan jʉmno
saxaelen wʉt, jʉmchiyaxaelen: ‘Diachwʉajnakolax jʉmchiyaxaelen. Puexa 
xamal isam wʉt pachaempoxan xan nanaexasitiliajwa, japoxan isam wʉt, 
xan, me-ama nakajachawaetam’ —chiyaxaelen xan nanaexasitiliajwa.

41 “Do jawʉx, xan, puexa jiw pakoewkolnan, jʉmchiyaxaelen tajsoenalel
pijiwliajwa: ‘¡Chijiamde xanxot! Dios xamal kastikaxael, babijaxan isam xot. 

¡Xabʉaꞌde infierno poxadik! Jaxotdik pomatkoicha jit pinjiyax tamdadut. Japox 
jit itkʉawaxil. Japajitxotdik Dios chaemt Satanás kastikaliajwas, puexa pej
depbej. 42  Litaxaelax wʉt, nachaxdus-emil naxaeyax xan xaeliajwan. Minsila 
wʉtbej, nachaxdus-emil mint xan feliajwan. 43 Atʉajan wʉt tajtʉajnʉxot, xan 
namanax. Natoꞌa-emil nejbaxot moejsliajwan. Nawejil wʉtbej xan naxoelaliaj
wan, nachaxdus-emil naxoelax. Bʉꞌxaenkax wʉtbej, xan natae-emil nakajacha
waesliajwam. Jiw jebatatax wʉtbej, natae-emil’ —chiyaxaelen tajsoenalelpi
jiwliajwa. 44 Do jawʉt, japi jiw nawʉajnachaemsaxael: ‘Tajpaklon, ¿maswʉtkat 
xanal xam kajachawaes-enil, xam litaxaelam wʉt, o, xam minsila wʉtbej, o, 
xam atʉajam wʉtbej nejtʉajnʉxot, o, kejimil wʉtbej naxoelaliajwam, bʉꞌxaen
kam wʉtbej, o, jiw jebatatam wʉtbej?’ —chiyaxaeli xanliajwa. 45 Do jawʉt, 
xan puexa jiw pakoewkolnan, japi jiw jʉmnosaxaelen: ‘Diachwʉajnakolax xan 
jʉm-an. Xamal is-emil pachaempoxan jiw xan nanaexasitiliajwa. Japox is-emil 
xot japiliajwa, xamal is-emil pachaempoxan xanliajwa’ —chiyaxaelen tajsoe
nalelpijiwliajwa. 46  Do jawʉt, tajsoenalelpijiw chijiyaxael infierno poxadik, 
jaxotdik pomatkoicha kastikaliajwas. Xan nanaexasitilax, japi athʉ poxaxoei, 
pomatkoicha duilaliajwa Diosxotse” —aech Jesús xanal pejnachalwanliajwa.

Judíospaklochow nejchaxoelpox jaelsliajwapi Jesús 
(Mr 14.1‑2, 10‑11; Lc 22.1‑2; Jn 11.45‑53)

26 �1-2  Do jawʉt, Jesús japoxan bʉxtoet wʉt, pejme jʉm-aechon xanal 
pejnachalwanliajwa:

—Xamal matabijam ampox. Kolematkoije weꞌpfʉk Pascuafiestaliajwa. 
Jawʉt xan, puexa jiw pakoewkolnan, asan nawiasaxael asajiwxot japi nake
matamatlaliajwa cruztat —aech Jesús.

3  Jawʉt sacerdotespaklochow, judíos-ancianosbej, natameja Caifás pejba
xot. Japon sacerdotespaklokolan. 4 Jaxot nospaeipi Jesús jaelsaxliajwa, jeliaj
wasbejpon jiw jebatat. Naekichachajbasiapi Jesús maliach bʉflaeliajwas, boe
saliajwasbej Jesús. 5 Pe nakaewa najʉm-aechi:

—Jasox isaxisal fiestatat. Japox isas wʉt, jiw xabich palalaxael. Ja-aech 
wʉt, jiw bej chamamosaxaelbejpi Jesús —aech paklochow nakaewaliajwa.

Pawis perjumamintat matnaechafanpox Jesús 
(Mr 14.3‑9; Lc 7.37‑38; Jn 12.1‑8)

6 Baxael, Jesús Betania paklowaxxot wʉt, Simón pejbaxoton. Japon Simón, 
majt leprawaxae waechpon. 7 Japon pejbaxot kaeow pawis mox soepan Jesús
xot. Japow xafolow perjumamint alabastro-iaꞌbatiajtat. Japaperjumamint 
xabich ommaenk. Jesús ek wʉt mesaxot, japaperjumamintat matnaechafan
pow Jesús. 8  Xanal pejnachalwan japox taenx wʉt, xabich talala japowliajwa. 
Xanal nakaewa najʉm-an:

—¿Ma-aech xotkat japow tabejt japot, perjumamint? 9 Japot, perjumamint, 
xabich ommaenk. Japaperjumamint tabejs-el wʉtow, chil mowas wʉt, xabich 
plata kanaxaes. Ja-aech wʉt, pachaemaxael japaplata chaxduiliajwas kejila 
—an xanal.

10 Jesús japox jʉmtaen wʉt, jʉm-aechon xanalliajwa:
—¡Nej ja-aecheꞌ! ¿Ma-aech xotkat japox jʉm-am? Japow japox is 

wʉt xanliajwa, japow is pachaempox xanliajwa. 11  Kejila pomatkoicha 

	 253� San Mateo 25​, ​26



xamalxotaxael kajachawaesliajwam. Pelax xan xamalxotaxinil xabich 
piach. 12  Ja pow perjumamint namatnaechafan wʉt, nachawʉajna
chaemtow, asamatkoi xan tʉpx wʉt, namʉthsaxael xot. 13  Diachwʉaj
nakolax xan jʉm-an. Potʉajnʉcha naewʉajan wʉti chimiawʉajan jiw 
bʉꞌweliajwas, japamatkoiyan wʉt, jʉmchiyaxaelbejpi japow ispox xan
liajwa. Jasoxtat nejchafaekafʉlaxaeli japowliajwa —aech Jesús, xanal 
pejnachalwanliajwa.

Judas Jesús padaelman nadofapox 
(Mr 14.10‑11; Lc 22.3‑6)

14  Xanal pue xa padosanpinxot, kaen pawʉl Judas Iscariote. Japonlap 
fʉlaech sacerdotespaklochow poxade. 15  Jaxotde paꞌa wʉt, wʉajnachaemt 
wʉt, jʉm-aechon:

—¿Massʉapichkat xamal wʉlnamotam, xan wiasaxaelen wʉt Jesús xamal
xot? —aech Judas.

Do jawʉt, paklochow jʉmnot wʉt, jʉm-aechi:
—Xanal mosaxaelen treinta platafachan, xam wiatam wʉt Jesús xanal

xot —aechi.
Do jawʉt, Judas kaenejchaxoelax, japi sʉapich, japaplataliajwa. 16  Do 

jawʉtlejen, Judas tʉadut wʉajnawesliajwa pachaemmatkoi Jesús wiasliajwa
pon Jesús padaelmajiwxot.

Jesús xaelpox, pejnachala sʉapich, Pascuafiestanaxaeyax 
(Mr 14.12‑25; Lc 22.7‑23; Jn 13.21‑30; 1 Co 11.23‑26)

17 Fiestamatkoi pat wʉt pan puthla-eli xaeliajwa, japafiestatat kolenje, 
Jesús pejnachalan, mox soepa Jesús wʉajnachaemsliajwapi. Japi jʉm-aech:

—¿Amxotkat xanal naxaeyax isaxaelen, Pascuafiesta wʉt xatis xaeliajwas? 
—aechi.

18  Jesús jʉmnot wʉt, jʉm-aechon:
—¡Xabʉaꞌde paklowax poxade! Jaxot paꞌmach wʉt, kaen aton, matabijtas

pon, taeyaxaelam. ¡Japon jʉm-amo: ‘Wajpaklon jʉm-aech: “Tajmatkoi mox
lisox, nabijasaxaelenpox. Nejba poxaxaelen, tajnachala sʉapich, Pascuafies
tanaxaeyax xaeliajwan” —aechon’ —amo bapijin! —aech Jesús, bʉxtoꞌa wʉt 
kolenje pejnachalanliajwa.

19 Do jawʉt, japi fʉlaechlisi. Islisi Jesús toꞌaspox. Pascuafiestanaxaeyax 
islisi xanal xaeliajwan.

20  Do madoi wʉt, xanal dosan chalakx mesaxot, Jesús sʉapich. 21 Xanal 
naxaelax wʉtfʉk, Jesús najʉm-aech xanalliajwa:

—Diachwʉajnakolax xan jʉm-an. Kaen xamalxot xan nawiasaxaelon 
tadaelmajiwxot —aech Jesús.

22  Xanal xabich nanejxaejow, japox jʉmtaenx wʉt. Samata, xanal kaenan
ʉla Jesús wʉajnachaemsfʉlax wʉt, jʉm-ansfʉlax:

—Tajpaklon, ¿xankatlap xam wiasaxaelen? —ansfʉlax xanal.
23  Jesús jʉmnot wʉt, jʉm-aechon:
—Xan sʉapich, kaeplaftat panax taxthotpon, japonlap xan nawiasaxael 

tadaelmajiwxot. 24  Xan, puexa jiw pakoewkolnan, tʉpaxaelen, me-ama 
Dios pejjamechan chajia jʉm-aech japoxliajwa. Pe xan nawiasaxaelpon 

tadaelmajiwxot, japonliajwa xabich kaes pejme chaemilaxael. Japon 
nalaelsa-el wʉt ampathatat, kaes pejme pachaemaxael japonliajwa —aech 
Jesús.

25  Do jawʉt, Judas, wiasaxaelpon Jesús padaelmajiwxot, wʉajnachaemt 
wʉt, jʉm-aechon Jesúsliajwa:

—Tajpaklon, ¿xankatlap xam wiasaxaelen? —aech Judas.
Jesús jʉmnot wʉt, jʉm-aechon Judasliajwa:
—Xamaxaelam, me-ama xam najut jʉm-am —aech Jesús Judasliajwa.
26 Do jawʉt, xanal naxaelax wʉtfʉk, Jesús panax fit. Dios kawʉajan wʉt, 

jʉm-aechon: “Ax, gracias-an xanal nachaxdutam xot ampapan” —aech Jesús. 
Do jawʉt, Jesús jalkafʉl panax, xanal pejnachalwan nakexadiajsliajwa. Do 
jawʉt, Jesús najʉm-aech xanalliajwa:

—¡Xaem pan! Japapan, me-ama tajwit —aech Jesús.
27 Do jawʉt, Jesús copa chafit puexa xanal kaenanʉla fiaf­laliajwan. Do 

jawʉtbej, Dios kawʉajan wʉt, gracias-aechon vinoliajwa. Do jawʉt, xanal 
nachaxduton vino copatat. Do jawʉtbej, jʉm-aechon:

—¡Ampavino puexa xamal kaenanʉla fiafʉlde! 28  Ampot, me-ama tajjal. 
Xan tʉpx wʉt, tajjal nakolaxael. Japox jiw naexasit wʉt, beltaeyaxaes babi
jaxan ispoxanliajwa, tajjal pijaxtat. 29 Diachwuajnakolax xan jum-an. Pejme 
feyaxinil vino ampathatat. Dios puexa pejjiw tatoꞌalmatkoi pat wʉt, jawʉt 
pejme japamatkoitat pajelt vino feyaxaelen Diosxotse, xamal sʉapich —aech 
Jesús xanalliajwa.

Pedro xanaliyaxaelpox Jesús pejnachalanpoxliajwa 
(Mr 14.26‑31; Lc 22.31‑34; Jn 13.36‑38)

30 Do jawʉt, kaet jajuit jajuiyax bʉxtoetx wʉt, fʉlaechx mʉax poxade, oli
vonaechan nuil poxade. 31 Do jawʉx, Jesús olivonaechan nuilxot nabʉꞌpaꞌa 
wʉt, jawʉt najʉm-aechon xanalliajwa:

—Ampamadoitat puexa xamal kaenanʉla nasalaxaelam nejlel xanxot, xan 
nejxanaboejampox kofaxaelam xot. Japoxliajwabej Dios pejjamechan, chajia 
lelspox, jʉm-aech, Dios jʉm-aech wʉt xanliajwa: ‘Boesaxaes ovejas tataef
lan. Ja-aech wʉt, puexa pejew ovejas, nasalaxael’ —aech Dios jʉm-aechpox 
xamalliajwa, xanxot nasalaxaelampox. 32  Asajiw xan naboesa wʉt, taj-ax 
Dios namat-esaxael pejme dukaliajwan. Do jawʉt, xan wʉajnaxaelen Galilea 
tʉajnʉxot xamal wʉajna —aech Jesús.

33  Do jawʉt, Pedro jʉm-aech:
—Puexa asew nejnachala kofa wʉt pejxanaboejaxan xamliajwa, xanlax 

kofsaxinil tajxanaboejsax xamliajwa. Xan nakiowa xam xanaboejsfʉlaxaelen 
—aech Pedro Jesúsliajwa.

34 Jesús jʉmnot wʉt, jʉm-aechon:
—Diachwʉajnakolax xan jʉm-an. Ampamadoitat kawaema nejlae-el 

wʉtfʉk, xam naxanaliyaxaelam. Tres veces jʉmchiyaxaelam: ‘Xan japon 
aton matabijs-enil’ —chiyaxaelam, xanaliam wʉt xanliajwa —aech Jesús 
Pedroliajwa.

35 Pedro nejthʉꞌaxtat jʉm-aech:
—Nejmachjiw najʉm-aech wʉt: ‘Xam boesaxaelen, Jesús pejnachalnam 

xot’ —na-aech wʉti, xan elchiyaxinil —aech Pedro Jesúsliajwa.

Xanal, Jesús pejnachalwan, kaenanʉla japox kaeyax jʉmanbej, Pedro 
matxoelajʉm-aechpox.

Pawʉlxot, Getsemaní, Jesús Dios kawʉajanpox 
(Mr 14.32‑42; Lc 22.39‑46)

36  Do jawʉx, Jesús, xanal pejnachalwan sʉapich, paꞌax pawʉlxot, Getse
maní. Jaxot wʉt, xanal najʉm-aechon:

—¡Amxot chalakde! Xan wʉajnaxaechan, taj-ax Dios kawʉajnaliajwan —
aech Jesús.

37 Do jawʉt, Jesús kaesʉapich atʉaxach bʉflaechon Pedro, kaes asan kolen
jebej. Kaen japixot pawʉl Santiago. Asan pawʉl Juan. Japi kolenje, Zebedeo 
paxi. Do jawʉt, Jesús tʉadut xabich nejxaejwaliajwas. Xabich nejchaxoel
bejpon tʉpaxaelpoxliajwa. 38  Do jawʉt, jʉm-aechon tres pejnachalanliajwa:

—Xan xabich nanejxaejow. Me-ama kaen aton tʉpaxael wʉt, ja-aech nanej
xaejowpox. ¡Amxot xamal namaem! ¡Nabej moejs! ¡Naliasfʉlde, xan sʉapich! 
—aech Jesús tres pejnachalanliajwa.

39 Do jawʉt, Jesús kaes atʉaxach tamach fʉlaechon. Jaxotde wʉt, brixtat 
nuklison sat makxabijnaliajwadik. Do jawʉt, pax Dios kawʉajan wʉt, 
jʉm-aechon:

—Ax, nabʉꞌwesiam wʉt, ¡nabʉꞌwem nabijasaxaelenpox! ¡Pe nabej is xan 
nejxasinkaxpox! ¡Isde xam nejxasinkampox! —aech Jesús.

40 Jawʉt, kaxadin wʉt pejnachala poxadin, taenlison, japi moejt wʉt. Do 
jawʉt, Jesús jʉm-aech Pedroliajwa:

—¿Xamkat xajʉpa-emil kaehora naliasliajwam, xan sʉapich? 41 ¡Naliasfʉ
lde Dios kawʉajnaliajwam! Ja-am wʉt, Dios xam kajachawaesaxael isasama
tam babijax. Nejnejchaxoelaxtat isasiam xan jʉm-anpox. Pe nejbʉꞌt chiekal 
mamnika-el, xam xabich itmoejsla xot —aech Jesús Pedroliajwa.

42  Jesús pejme fʉlaech wʉt, pax Dios kawʉajan wʉt, jʉm-aechon:
—Ax, nabʉꞌwe-elasiam wʉt nabijasaxaelenpox, ¡isde xam nejxasinkampox! 

Nabijasax nataesiam wʉt, xan nabijasaxaelen —aech Jesús pax Diosliajwa.
43  Do jawʉt, Jesús pejme kaxadin wʉt, pejnachala nakiowa asbʉan jʉmch 

moejtfʉki, xabich itmoejsla xot. 44 Do pejme Jesús japi waela jaxot. Fʉlaechon 
pejme pax Dios kawʉajnaliajwa. Matxoelakawʉajanpox, japox pejme jʉm-
aechon. Jasoxtat Jesús kawʉajan pax Dios. 45 Do pejme kaxadin pejnachala 
poxadin. Pat wʉton japixot, jʉm-aechon:

—¿Xamalkat nakiowa moejtamfʉk? ¿Damlathʉlambej? Xan, puexa jiw 
pakoewkolnan, tajhora nawepat. Nawiasaxaelon babejchowxot. 46  ¡Nanim! 
¡Amxot chijias! Fʉlaenlison mox nawiasaxaelpon tadaelmajiwxot —aech 
Jesús japi tres pejnachalanliajwa.

Jesús jaeltaspox padaelmajiw 
(Mr 14.43‑50; Lc 22.47‑53; Jn 18.2‑11)

47 Jesús naksiya wʉtfʉk xanalliajwa, jawʉt Judas pat. Japon kaen xanal
xotpijin. Japontat dosan. Japon xabich jiw bʉꞌpat. Japi jiw xafol espada, 
iwabej. Japibej nakfʉlaen, sacerdotespaklochow toꞌas xot, judíos-ancianos 
toꞌas xotbejpi. 48  Judas, japon Jesús wiasaxaelpon padaelmajiwxot, chajia 
chiekal jʉm-aechon japi jiw chiekal matabijaliajwa: “Xan xusuiyaxaelenpon, 

¡japonlap xamal jaelsaxaelam!” —aech Judas. 49 Do jawʉt, Judas mox soepan 
wʉt Jesúsxot, jʉm-aechon Jesúsliajwa:

—Tajchanaekabʉanan, xan patx —aech Judas.
Kejacha wʉt, xusuwpon Jesús. 50 Do jawʉt, Jesús jʉmnot wʉt, jʉm-aechon 

Judasliajwa:
—Fʉlaemanpox isliajwam, ¡ama japox isde! —aech Jesús Judasliajwa.
Do jawʉt, Judas jiw bʉflaenpi, japi mox soepa Jesúsxot. Do jawʉt, Jesús 

jaeltas bʉflaeliajwas.
51 Jesús jaeltas wʉt, kaen xanalxot kukcha pej-espada. Do jawʉt, japon 

asan naechoꞌchikchapon. Choꞌchikchaspon nabist sacerdotespaklokolan
liajwa. 52  Jesús jʉm-aech pejnachalanliajwa:

—¡Espada jem ta-akadik! Puexa jiw nabapi espadatat, tʉpaxaelbejpi espa
datat. 53 Xamal matabija-emil. Xan wʉljowx wʉt taj-ax Dios, japon ma amwʉt 
toꞌaxoek xabich pin-iakola pej-ángeles xan nabʉꞌweliajwa. 54  Pe xan japox 
wʉljoeyaxinil. Dios pejjamechan, chajia lelspox, jʉm-aech najaelsliajwapox. 
Samata, ja-aechlisox —aech Jesús pejnachalanliajwa.

55 Do jawʉt, Jesús wʉajnachaemt wʉt, jʉm-aechon bʉflaeyaxaespiliajwa:
—¿Ma-aech xotkat xamal xafolam espada, iwabej, xan najaelsasiam wʉt? 

¿Xankat, me-ama natkowanan wʉt, kabʉan-an xamalliajwa? Kaematkois
fʉl xan ekx Dios pejtemplobaxot, jiw naewʉajnaliajwan. Jaxot xamal xan 
najaels-emil, Dios xamal tapae-el xotfʉk. 56 Dios pejjamechan profetas chajia 
lelpox jʉm-aech, japox jachiliajwa. Samata, japox ja-aechlisox —aech Jesús 
japi jiwliajwa.

Do jawʉt, xanal, japon pejnachalwan, Jesús tamach waeltax. Xanal padʉk
pax tajlel.

Jesús nukpox judíospaklochow pejwʉajnalel 
(Mr 14.53‑65; Lc 22.54‑55, 63‑71; Jn 18.12‑14, 19‑24)

57 Jesús jaeltpi, japi bʉflaech Caifás pejba poxade. Caifás sacerdotespaklo
kolan. Japon pejbaxot judíos chanaekabʉanapi, judíos-ancianosbej, wʉajna 
natamejapi. 58  Jesús bʉꞌfos wʉt, Pedro atʉaxach wʉchakal fol. Japi jiw bʉꞌpat 
wʉt sacerdotespaklokolan pejbaxot, jawʉt Pedrobej pat japabafʉlmaktxot. 
Jaxot nak-ekon, temploba weti sʉapich, ketaeliajwa Jesús padaelmajiw isa
xaelpox Jesúsliajwa.

59 Do jawʉt, sacerdotespaklochow, puexa judíos-ancianosbej, japi nejcha
xoel Jesús tasalaspoxtat boesaliajwas. Samata, wʉlweki wʉajan, diachwʉaj
nakolaxa-elox, Jesús xabich tasalaliajwapi. 60 Xabich jiw fʉlaen tasalaliajwapi 
Jesús kichachajbapoxtat. Pe paklochow wepachaema-esal japoxantat tasala
liajwapi Jesús. Samata, wʉajan faena-eli tasalaliajwapi Jesús. Baxael, asew 
kolenje fʉlaen paklochow poxadin. 61 Japi jʉm-aech ampox:

—Ampon aton majt jʉm-aech: ‘Xan xajʉpx toesliajwan Dios pejtemploba. 
Xajʉpxbej pejme mat-esliajwan, tres matkoi wʉt’ —aech ampon aton —aechi 
Jesúsliajwa.

62  Do jawʉt, sacerdotespaklokolan nant wʉt, jʉm-aechon Jesúsliajwa:
—¿Diachwʉajnakolaxkat japi jiw jʉm-aechpox xamliajwa? ¿Xamkat japi jiw 

jʉmnosaximil? —aech sacerdotespaklokolan Jesúsliajwa.
63  Pe Jesús boejlach nuk. Do jawʉt, sacerdotespaklokolan pejme jʉm-aech:

—¡Dios athʉpijin pijaxtat najʉm-amde diachwʉajnakolaxpox! ¿Xamkatlap 
diachwʉajnakolax Cristowam, Dios paxʉlnam? —aechon.

64 Jesús jʉmnot wʉt, jʉm-aechon:
—Puexa xam jʉm-ampox xanliajwa, diachwʉajnakolax. Xan, puexa jiw 

pakoewkolnan, ekaxaelen taj-ax Dios poklalel jiw tatoꞌlaliajwan. Taj-ax Dios 
xabich mamnik puexaliajwa. Xamal japox taeyaxaelam, xan fʉloekx wʉt 
athʉlelsik itloejentat —aech Jesús.

65 Do jawʉt, sacerdotespaklokolan japox jʉmtaen wʉt, pajut thiakchapon 
pijax, naxoelax, xabich palala xot. Do jawʉt, sacerdotespaklokolan kaes 
jʉm-aech:

—Ampon aton jʉm-aech Dios nejxasinka-elpox. Kaes asew jiw nakwe
weꞌpa-el tasalaliajwas japon. Xamal najut chiekal jʉmtaenam, japon jʉm-
aech wʉt japox Diosliajwa. 66  ¿Achaxkat xamal nejchaxoelam ampon aton
liajwa? —aech sacerdotespaklokolan.

Do jawʉt, japi puexa jʉmnot wʉt, jʉm-aechi:
—Ampon aton pejbʉꞌwʉajan. Samata, kastikaxaeson. Boesaxaesbejpon 

—aechi.
67 Do jawʉt, Jesús xuloeyaspon. Xutulapasbejpon. Asew japixot ke-etat 

xuselbalapi Jesús. 68  Itfumatakʉs wʉt, jʉm-aechipon:
—Xam Cristowam wʉt, ¡jʉm-amde! ¿Achankat xam xutulap? —aechi.

Pedro xanaliapox Jesús matabijtpoxliajwa 
(Mr 14.53‑54, 66‑72; Lc 22.54‑62; Jn 18.15‑18, 25‑27)

69 Pedro ekfʉk sacerdotespaklokolan pejbafʉlmaktxot. Jawʉt kaeow pawis, 
nabistow japabaxot, japow mox soepan Pedroxot. Do jawʉt, japow jʉm-aech 
Pedroliajwa:

—Diachwʉajnakolax xam Jesús pejnachalnam, japon Galilea tʉajnʉpijin 
—aechow.

70  Do jawʉt, Pedro pajutliajwa naxanalia wʉt puexa jiw pejwʉajnalel, 
jʉm-aechon:

—Xan matabijs-enil najʉm-ampox —aechon.
71 Do jawʉt, Pedro fʉlaech bafafa poxade. Jaxotde Pedro asaow pawis 

pejme taenspon. Japowbej jʉm-aech asew jaxot nuilpi jʉmtaeliajwas:
—Ampon aton, nanʉamt Jesús, Nazaret paklowaxpijin sʉapich —aechow.
72  Do jawʉt, Pedro pejme pajut naxanalia wʉt Jesúsliajwa, jʉm-aechon:
—Dios chiekal matabijt, xan japon aton matabijs-enilpox —aech Pedro 

nejthʉꞌaxtat.
73  Do jawʉtlejen, jaxotpijiw Pedro mox soepas. Japi jʉm-aech:
—Diachwʉajnakolax xambej Jesús pejnachalnam. Naksiyam wʉt, me-ama 

Galilea tʉajnʉpijiw naksiya wʉt, jajʉm-am —aech japi Pedroliajwa. 74  Do 
jawʉt, Pedro pejme jʉm-aech:

—Diachwʉajnakolax jʉmchi-enil wʉt, ¡Dios xan nej nakastikeꞌ! Xan japon 
aton matabijs-enil —aech Pedro japi jiwliajwa.

Do jawʉtlejen, kawaema nejla. 75  Do jawʉt, Pedro nejchafaet Jesús jʉm-
aechpox, chajia jʉm-aech wʉt: “Kawaema nejlae-el wʉtfʉk, xam naxanaliya
xaelam tres veces” —aech Jesús, jʉm-aech wʉt. Do jawʉt, japabafʉlmaktxot 
Pedro nakolt tathoetade. Jaxotde xabich nowpon, xabich nejxaejwas xot.

Jesús wiachpox Pilatoxot 
(Mr 15.1‑5; Lc 23.1‑5; Jn 18.28‑38)

27 �1 Nalian wʉt, puexa sacerdotespaklochow, judíos-ancianosbej, 
natameja kaenejchaxoelaxliajwa boesaliajwas Jesús. 2  Do jawʉx, 

bʉꞌfoslison mʉaxmatakʉiyaxtat gobernador Pilato poxade. Jesús wiach 
Pilatoxot. Pilato Judea tʉajnʉpijiw tatoꞌlan, toꞌas xoton Roma tʉajnʉpijiw 
tatoꞌlan.

Judas tʉppox
3  Do jawʉt, Judas, Jesús wiatpon padaelmajiwxot, taen wʉton Jesús tasa

laspox boesaliajwas, jawʉt xabich Judas nejxaejwas Jesúsliajwa, japon ispox
liajwabej. Samata, treinta platafachan pejme xapaton wiasliajwa sacerdo
tespaklochow natamejaxot, judíos-ancianos sʉapich, Dios pejtemplobatat. 
4 Judas jaxot pat wʉt, jʉm-aechon japi paklochowliajwa:

—Xan babijax isx japon atonliajwa, babijax is-elponliajwa, bʉꞌfos xoton 
boesaliajwas —aech Judas japiliajwa.

Japi jʉmnot wʉt, jʉm-aechi:
—¿Ma-aech xotkat japox xanal najʉm-am? Japox xam nijax. Xanal japox 

tajaxa-el —aechi Judasliajwa.
5 Do jawʉt, Judas japaplata thokcha Dios pejtemplobatutat. Do jaxot nakolt

lison tathoetade. Do jawʉx, pajut nakaechariamakeꞌton naetat. Jawʉt duk
jiklison patʉpan.

6 Judas nakolt wʉt Dios pejtemplobaxot, jawʉt sacerdotespaklochow notlisi 
japaplatafachan, Judas thokchapi Dios pejtemplobatat. Not wʉt, nakaewa 
najʉm-aechi:

—Ampaplatafachantat moch kaen aton boesaliajwas. Samata, ampaplatafa
chan kenosaxisal Dios pej-ofrendaliajwa —na-aechi nakaewaliajwa.

7 Do jawʉt, japi kaenejchaxoelax sat wʉajsliajwa, japasatxot mʉtha
liajwapi judíos-eli tʉp wʉt Jerusalén paklowaxxot. Japasat wʉajtxoti, 
majt pawʉl Baexfaꞌsan Pejsat. 8  Hasta amwʉtjel japasat pawʉlfʉk Jalsat, 
japaplatafachantat mot xoti kaen aton boesaliajwas. 9  Japox ja-aechli
sox, me-ama Jeremías, Dios pejprofeta, chajia jʉm-aechpox, jʉm-aech 
wʉt: “Japi xalaeyaxael treinta platafachan wʉajsliajwa baexfaꞌsan pejsat. 
Japaplatafachanliajwa judíospaklochow kaenejchaxoelax mosliajwapi jas-
omtat kaen aton boesaliajwas. 10  Do jawʉx, japaplatafachantat wʉajsaxaeli 
baexfaꞌsan pejsat, me-ama Dios chajia jʉm-aech” —aech Jeremías, chajia 
jʉm-aech wʉt.

Jesús nukpox Pilato pejwʉajnalel 
(Mr 15.2‑5; Lc 23.3‑5; Jn 18.33‑38)

11 Jesús wiach wʉt gobernador Pilatoxot, jawʉt japon wʉajnachaemt wʉt, 
jʉm-aechon Jesúsliajwa:

—¿Xamkatlap puexa judíos pejreynam? —aechon.
Jesús jʉmnot wʉt, jʉm-aechon:
—Diachwʉajnakolax xan japonan, xam jʉm-amponan —aech Jesús 

Pilatoliajwa.

	 259� San Mateo 27



12  Sacerdotespaklochow, judíos-ancianosbej, pejme jaxot Jesús tasala wʉt, 
jawʉt Jesús kaes jʉmnos-el. Asbʉan jʉmch boejlach nuklison. 13  Samata, 
Pilato Jesús wʉajnachaemt wʉt, jʉm-aechon:

—¿Xamkat jʉmtae-emil japi jiw xam tasalapoxliajwa? —aech Pilato 
Jesúsliajwa.

14  Pe Jesús boejlach nuk. Chinax kaejame jʉmnos-elon. Samata, Pilato 
xabich nejchaxoelanik.

Pilato toꞌapox Jesús kematamatlaliajwas 
(Mr 15.6‑20; Lc 23.13‑25; Jn 18.38–19.16)

15 Pilato pejkabʉan, kaewaechfʉl wʉt, Pascuafiesta wʉt, jitapaeipon kaen 
aton nakolsliajwa, jiw jebatat jiaspon, japon wʉljowspon judíos. 16 Japamat­
koiyantat kaen jiw jebatat jias. Japon xabich judíos matabijtas. Pawʉlon Bar
rabás. 17 Puexa judíos natameja wʉt, Pilato wʉajnachaemt wʉt, jʉm-aechon 
judíosliajwa:

—¿Mason atonkat xamal nejxasinkam jiw jebaxot nakolsax tapaeliajwan? 
¿Xamalkat nejxasinkam xan nakolsax tapaeliajwan Barrabás? O, ¿Jesús, 
japon pawʉlpon Cristo? —aech Pilato.

18  Pilato japox jʉm-aech, pajut matabijt xot, judíospaklochow wiat Jesús 
japonxot, xabich nusasiawal xoti Jesúsliajwa.

19 Pilato ek wʉtfʉk pejtʉa-ekaxtat naewesliajwa Jesús tasalaspox, Pilato 
pijow jʉmxatoꞌan. Jʉmxatoꞌan wʉt, jʉm-aechow: “¡Nabej is babijax japon aton
liajwa, chinax is-el xoton babijax! Xan xamoejtax wʉt, xabich nosbejchaemi
nal, nejchaxoelx wʉt japon atonliajwa” —aechow, jʉmxatoꞌan wʉt Pilatoliajwa.

20  Pe sacerdotespaklochow, judíos-ancianosbej, jʉm-aech xabich judíos
liajwa: “¡Pilato wʉljoem Barrabás nakolsax tapaeliajwa jiw jebaxot! ¡Pelax 
Pilato wʉljoem japon toꞌaliajwa Jesús kematamatlaliajwa cruztat!” —aech 
paklochow xabich jiwliajwa. 21 Do pejme Pilato wʉajnachaemt wʉt, jʉm-
aechon puexa judíosliajwa:

—Japi kolenjexot, ¿masonkat xamal nejxasinkam xan nakolsax tapaeliaj
wan? —aech Pilato.

Do jawʉt, puexa judíos jʉm-aech Pilatoliajwa:
—¡Barrabás nakolsax tapaem! —aechi.
22  Do pejme Pilato wʉajnachaemt wʉt, jʉm-aechon japiliajwa:
—¿Achaxkat isaxaelen Jesúsliajwa, japon pawʉlpon Cristo? —aech Pilato 

judíosliajwa.
Do jawʉt, puexa jʉmnot wʉt, jʉm-aechi:
—¡Japonlax cruztat kematamatalde! —aechi.
23  Do pejme Pilato jʉm-aech japi judíosliajwa:
—¿Achababijaxkat Jesús is xan toꞌaliajwan japon cruztat kematamatlaliaj

was? —aech Pilato.
Japi nejlasfʉl wʉt, jʉm-aechfʉli:
—¡Cruztat kematamatalde! —aechfʉli.
24  Pilato matabijt japi judíos kaes naewesfʉla-esalpox. Xabich kaes nej

lasfʉlbejpi, xabich palala xot. Samata, Pilato pamakan toꞌa min wʉljaes
liajwa. Jawʉt, xapaꞌan wʉt, Pilato kekakiat puexa judíos pejwʉajnalel. Jawʉt 
jʉm-aechon:

—Ampon aton boesas wʉt, japox wʉajan xan xalaejaxinil. Japox wʉajan 
xamal xalaelpaxaelam —aech Pilato judíosliajwa.

25 Puexa judíos jʉmnot wʉt, jʉm-aechi:
—Diachwʉajnakolax xanal japox wʉajan xalaelpaxaelen, japon aton boesas 

wʉt. Taxibej xalaelpaxael japox wʉajan —aech judíos.
26 Do jawʉt, Pilato tapaei Barrabás nakolsliajwa jiw jebaxot. Do jawʉtbej, 

Pilato ketoꞌa soldaw selsliajwapi Jesús. Selsax ketoet wʉt, Pilato toꞌa soldaw 
Jesús kematamatlaliajwas cruztat.

27 Do jawʉtbej, Pilato pejsoldaw bʉꞌfollisi Jesús, Pilato pejba poxade. 
Jaxotde puexa soldaw masajiatlisi Jesús. 28  Jawʉx Jesús wejoltas sumta-
otox. Do jawʉtbej, xajoellisipon pakchowax, me-ama rey naxoelpox, pasoe
yax jasox. 29 Xakoeyapi na-eꞌlʉ matlʉaꞌsliajwapi Jesús. Jawʉt matlʉaꞌtlisi
pon. Chaxdutipon, me-ama rey kilachalapox poklake-elel. Do jawʉx, soldaw 
brixtat nanuili Jesús pejwʉajnalel taxaxaelaliajwa. Brixtat nanuil wʉt, 
bʉꞌwʉajanpaeipi Jesús. Taxaxaelaxtat jʉm-aechfʉllisi:

—¡Moi, judíos pejrey! —aechfʉllisi.
30 Loeyasbejpon. Me-ama rey kelachalapox, japoxtat Jesús matnaebeꞌbalas. 

31 Do jawʉx, bʉꞌwʉajanpaeyax bʉxtoet wʉt, pejme joltlisipox, me-ama rey 
pijax, jasox. Pejme Jesús xajoels pejsumta-osax, japox Jesús pijaxkolax. Do 
jawʉt, bʉꞌfollisipon cruztat kematamatlaliajwapi Jesús.

Jesús kematamatlaspox cruztat 
(Mr 15.21‑32; Lc 23.26‑43; Jn 19.17‑27)

32  Do jawʉt, soldow bʉꞌfol wʉti Jesús nakolaliajwa Jerusalén paklowaxxot, 
jawʉt xabʉꞌkʉlti kaen aton. Japon pawʉl Simón, Cirene paklowaxpijin. Do 
jawʉt, japon Simón, xatoꞌason soldaw Jesús pijax cruz xalaeyax. Jesús kaes 
japox xalaeyaxil, japon mamnika-el xot kastikaxtat.

33-34 Jesús bʉꞌpach mʉaxxot. Japamʉax pawʉl Gólgota. (Japawʉl jʉmchi
liajwa: “Matnaethitmʉax” —chiliajwa. Japamʉax, me-ama aton matnaethit 
wʉt, kabʉan-aechox.) Jaxotde bʉꞌpaꞌa wʉt, soldaw chaxduti Jesús feliajwa 
vino, xasaxamint tanialtaspot, xabich boejtae-elaliajwa xaeyax. Pe Jesús 
xapaejla wʉt japavino, fe-elon.

35 Do jawʉt, Jesús cruztat kematamatlas wʉt, soldaw nakakujt iaꞌxix, jasi, 
matabijaliajwa, achan kanaxael kaenanʉla Jesús pejnaxoe. 36  Do jawʉx, 
soldaw chalak wesfʉlaliajwapi Jesús. 37 Jesús pejmatnaetlelse tawlofach 
lelspox chaduch. Japatawlofachxot lelspox jʉm-aech, ma-aech xot Jesús kema
tamatlas cruztat. Lelspox jʉm-aech: “Ampon Jesús, judíos pejrey” —aechox.

38  Jawʉt, Jesús cruztat kematamatlas wʉt, japamʉaxxot kolenje kethakan 
kaenanʉla cruztat kematamatlasbej. Kaen Jesús pejpoklalel chanuk. Asan 
Jesús pejsoenalel chanuk. 39-40 Asew jiw, jaxot xaxenapi, babejjamechan jʉm-
aechi Jesúsliajwa. Matnaexawilt wʉt, jʉm-aechbejpi Jesúsliajwa:

—Xam chajia jʉm-am: ‘Xan Dios pejtemploba toesaxaelen. Do jawʉx, tres 
matkoi wʉt, pejme mat-esaxaelen’ —am xam. ¿Ma-aech xotkat amwʉtjel xam 
najut nabʉꞌwe-emil? Xam diachwʉajnakolax Dios paxʉlnam wʉt, ¡ma amwʉt 
najut baloemk cruzxotsik! —aech xaxenapi Jesúsliajwa.

41 Jawʉt sacerdotespaklochow, judíos chanaekabʉanapibej, judíos-ancia
nosbej, japibej bʉꞌwʉajanpaei Jesús.

42  Nakaewa najʉm-aechi Jesúsliajwa:
—Asew jiw bʉꞌwiapon. Pe pajut nabʉꞌwe-elon. Diachwʉajnakolax ampon 

Israel tʉajnʉpijiw pejrey wʉt, ¡ma amwʉt nej baloeskon cruzxotsik! Do 
ja-aech wʉt, ¡xatis naexasisaxaeson! 43  Dios xanaboejtbejpon. Jʉm-aech
bejpon: ‘Xan Dios paxʉlnan’ —aechon pajutliajwa. Samata, ¡japon Dios nej 
bʉꞌwes, Dios nejxasinkas wʉt! —na-aechi nakaewaliajwa Jesúsliajwa.

44 Kolenje kethakan, kematamatlaspi cruztat, Jesús sʉapich, japibej jʉm-
aech babejjamechan Jesúsliajwa.

Jesús tʉppox cruztat 
(Mr 15.33‑41; Lc 23.44‑49; Jn 19.28‑30)

45  Jesús cruztat wʉt, juimt matnoch ek wʉt, jawʉt xabich itkʉaꞌnik 
potʉajnʉcha. Tres horas itkʉaꞌnik. 46 Do jawʉt, a las tres wʉt, Jesús nejlacha 
wʉt, jʉm-aechon: “Elí, Elí, ¿lema sabactani?” —aech Jesús. (Japox jʉm-aech 
wʉt, jʉmchiliajwa hebreojametat: “TajDios, tajDios, ¿ma-aech xotkat tamach 
nawaeltam?” —chiliajwapox.)

47 Asew jiw, jaxoti, japox jʉmtaen wʉt, jʉm-aechi:
—Japon wʉllalat Elías, Dios pejprofeta —aechi.
48  Jawʉtlejen kaen japixot najaet wʉljaesliajwa esponja, xathosliajwa 

vino xathʉnkpotat. Esponja faen wʉt, xathoti esponja. Do jawʉt, nae-oeftat 
matakʉpi Jesús suiliajwa japox. 49 Asew jiwlax jʉm-aech:

—¡Mastaem! Taeyaxaes Elías bej fʉloeyaxoekbej japon bʉꞌweliajwas 
—aechi.

50 Jesús pejme nejlakcha wʉt, jawʉt tʉplison. 51 Jawʉt Dios pejtemplobatu
tat pinabʉꞌ, duchpox batutat, najʉpathiakchakas athʉsik satleldik. Jawʉtbej 
sat xabich najaet. Pinanʉl iaꞌ tatʉkbej. 52  Jawʉtbej patʉpamʉthanxot pajut 
nafafaꞌbala. Do jawʉtbej, chajia tʉpi, majt laelpi ampathatat, japi Dios nae
xasiti, japi xabich pin-iat mat-ias pejme duilaliajwa ampathatat. 53  Jesús tʉp 
wʉt, jawʉx, tres matkoi wʉt, Jesús mat-ech wʉt pejme dukaliajwa, jawʉt 
japi jiwbej, mat-iaspi, lowpi Jerusalén paklowaxxot. Xabich japapaklowax
pijiw taensi.

54  Patʉpan Jesús chanuk wʉt cruztat, soldawcapitán, pejsoldaw sʉapich, 
jaxot weti Jesús, taen wʉti puexa ja-aechpoxan, sat najaesax taen wʉtbejpi, 
puexa japi soldaw xabich pejlewla. Samata, jawʉt jʉm-aechi:

—¡Diachwʉajnakolax ampon aton Dios paxʉlan! —aechi.
55  Do jawʉtbej, patʉpan Jesús chanukxot xabich wathoꞌ atʉaxach nuili 

natachaemaliajwapi patʉpan Jesús. Japi wathoꞌ chajia nakfʉlaeni Jesús 
Galilea tʉajnʉxot. Japi wathoꞌ kajachawaetbejpi Jesús, nanʉamt wʉt. 56 Japi 
wathoꞌxot, jaxotbej María. Japow Magdala paklowaxpijow. Jaxotbej asaow, 
pawʉlpow María. Japow Santiago pen. Japowbej José pen. Japow Zebedeo 
pijow.

Patʉpan Jesús ochpox mʉaxwʉajtat 
(Mr 15.42‑47; Lc 23.50‑56; Jn 19.38‑42)

57-58  Jesús tʉp wʉt, tuila wʉtlejen, kaen aton pawʉlpon José, japon pat 
gobernador Pilatoxot. Japon kemaeyan, Arimatea paklowaxpijin. Japonbej 
naexasit Jesús naewʉajanpoxan. Dolisdoꞌ, José pat wʉt Pilatoxot, wʉljowpon 

fisliajwa patʉpan Jesús mʉthsliajwa. Do jawʉtbej, Pilato toꞌa soldaw, japi 
chaxdusliajwapi patʉpan Jesús Joséliajwa. 59 Do jawʉt, José fʉlaech patʉpan 
Jesús chanukxotde cruztat. Paꞌa wʉton, kuton patʉpan Jesús cruzxotsik. José 
xakoeya patʉpan sábanatat. Japabʉꞌ chimiabʉꞌ, pajelbʉꞌbej. 60  José chajia 
asan aton wekowson mʉaxwʉaj. Japawʉaj José pajutliajwalach, asamatkoi 
tʉp wʉt japawʉajxot osliajwas. Samata, José japawʉajxot oton patʉpan Jesús. 
Do jawʉx, iaꞌt pinjit, jajaerat, matariaman japawʉaj fakasliajwa. Do jawʉx, 
José japox ketoet wʉt, nawiaton. 61 Pe jaxot María, Magdala paklowaxpijow. 
Jaxotbej asaow María, japow pejwʉlxoelow. Japi koliowje atʉaxach chalak 
japawʉaj wʉajnalel taeliajwapi patʉpan Jesús cha-ochxot.

Patʉpan Jesús ochxot soldaw wesfʉlpox
62  Kandiawa wʉt, napatamatkoi wʉt, sacerdotespaklochow, fariseosbej, 

fʉlaech Pilato poxade. 63  Pat wʉti Pilatoxot, jʉm-aechi:
—Tajpaklon, Jesús kichachajbapijin. Xanal nejchaxoelx japon jʉm-aechpox

liajwa, laeja wʉtfʉkon. Jawʉt Jesús jʉm-aech: ‘Tʉpx wʉt, Dios namat-esaxael 
pejme dukaliajwan, tres matkoi wʉt’ —aech Jesús. 64 Samata, ¡soldaw toꞌim 
wesfʉlaliajwa tres matkoi japon ochxot! Jachi-emil wʉt, japon pejnachala bej 
jusaxaesbejpon. Do jawʉx, japi jiw naewʉajnafʉlaxael wʉt, jʉmchisfʉlaxaeli: 
‘Japon mat-ech pejme dukaliajwa’ —chisfʉlaxaeli. Ja-aech wʉt, xanalliajwa 
kaes pejme xabich chaemilaxael. Me-ama majt, jachiyaxil —aech sacerdotes
paklochow, fariseosbej, Pilatoliajwa.

65 Do jawʉt, Pilato jʉm-aech sacerdotespaklochowliajwa, fariseosliajwabej:
—¡Ama soldaw! ¡Bʉflaem chiekal wesfʉlaliajwapi patʉpanwʉaj! —aech 

Pilato.
66  Do jawʉt, paklochow bʉꞌfollisi soldaw patʉpanwʉaj poxade. Jaxot pat 

wʉti, xapeꞌti sello iaꞌt, pinjitxot. (Jasox ispi matabijaliajwa, asan aton japa-iaꞌt 
matriaman wʉt taeliajwa.) Do jawʉt, soldaw jaxot waelas chamʉthawesfʉla
liajwapi patʉpanwʉaj.

Patʉpan Jesús mat-echpox pejme dukaliajwa 
(Mr 16.1‑8; Lc 24.1‑12; Jn 20.1‑10)

28 �1 Napatamatkoi toep wʉt, dominkomatkoi wʉt, juimt julan wʉtbej, 
María, Magdala paklowaxpijow, asaow Maríabej, kaxa fʉlaechlisi 

patʉpanwʉaj taeliajwa. 2  Japi wathoꞌ fol wʉt, chalechkal sat xabich najaet. 
Jawʉt Dios pej-ángel fʉloek. Pask wʉt patʉpanwʉajxotsik, japa-iaꞌt, pinjit, 
matriamanlison kaelel. Do jawʉt, Dios pej-ángel ek japa-iaꞌtmatwʉajtat. 
3  Dios pej-ángel pona xabich nakthian. Me-ama chamax kaliaf wʉt, jakaliaf-
aechon. Sumta-otox xabich papoeikolax. 4  Soldaw, wesfʉlpi patʉpanwʉaj, 
taen wʉti Dios pej-ángel, japi soldaw xabich tathʉlal pejlewt. Do jawʉt, satat 
oeljabapi. Me-ama tʉp wʉt, ja-aechi.

5 Do jawʉt, ángel jʉm-aech japi wathoꞌliajwa:
—¡Nabej nejlewleꞌ! Xan matabijtax xamal wʉlwekam taeliajwam patʉpan 

Jesús, kematamatlaspon cruztat tʉpaliajwa. 6  Amxot ajillison. Japon mat-
echlison pejme dukaliajwa, me-ama chajia jʉm-aechon. ¡Xabʉaꞌdin xamal 
najut taeliajwam ochxoton! 7 Tae-emil wʉt patʉpan, ¡xamal xabʉaꞌde japon 
pejnachala poxade japi chapaeliajwam! ¡Jʉm-amo Jesús pejnachala: ‘Cruztat 

tʉpon mat-echlison. Amwʉtjel pejme duklison. Xamal wʉajna japon wʉajna
xaech Galilea tʉajnʉxotde. Jaxotde Jesús taeyaxaelam’ —amo pejnachala! 
Japox xan jʉmchil iajwan Dios nabʉxtoꞌa xamalliajwa —aech ángel japi 
wathoꞌliajwa.

8  Do jawʉt, japi wathoꞌ bichakal fʉlaech Jesús pejnachala poxade, Jesús
liajwa ja-aechpox chapaeliajwapi. Japi wathoꞌ xabich beljow. Pe jawʉtbej, 
xabich nejchachaemili. 9-10 Nʉamtat fol wʉtfʉki, Jesús chalechkal natulaelt 
japi wathoꞌ pejwʉajnalel. Jesús moi-aech japi wathoꞌliajwa. Do jawʉt, japi 
wathoꞌ mox soepa Jesúsxot. Brixtat nuili Jesús pejwʉajnalel, xabich sitaen 
xoti. Jesús thijaeltas wʉt, jʉm-aechon japi wathoꞌliajwa:

—¡Xabʉaꞌde tajnachala poxade chapaeliajwam xan nataenampox! ¡Tajna
chala jʉm-amde Galilea tʉajnʉ poxade fʉlaeliajwapi! Jaxotde xan nataeya
xaeli —aech Jesús, japi wathoꞌ bʉxtoꞌa wʉton.

Soldaw wesfʉlpi patʉpanwʉaj, japi chapaeipox judíospaklochowxot
11 Wathoꞌ fʉlaech wʉtfʉk, do jawʉtbej, soldaw weti patʉpanwʉaj, asew 

japixot soldaw, fʉlaechbej Jerusalén paklowax poxade. Jaxotde paꞌa wʉt, japi 
soldaw chapaeilisi sacerdotespaklochowxot puexa japi taenpoxan, jʉmtaenpo
xanbej, Jesúsliajwa. 12  Do jawʉt, paklochow fʉlaech judíos-ancianos poxade 
nospaeliajwa, japi sʉapich, kaenejchaxoelaxliajwa japoxliajwa. Do jawʉx, 
japi paklochow moti xabich plata soldaw kichachajbaliajwa jiw. 13 Paklochow 
jʉm-aech soldawliajwa:

—¡Jʉm-amo jiw: ‘Madoi, xanal moejtax wʉt, Jesús pejnachala fʉlaen 
patʉpan natkowaliajwa. Japox ja-aech xanalliajwa’ —amo puexa jiwliajwa! 
14 Pilato japox wʉltaen wʉt, xanal nospaeyaxaelen, Pilato sʉapich. Ja-aech 
wʉt, xamal bʉꞌwʉajan jilaxaelam —aech paklochow soldawliajwa.

15 Do jawʉt, soldaw ow-aechlisi japoxliajwa. Samata, kenoti plata. Jawʉt 
japi soldaw chapaefʉl, me-ama paklochow bʉxtoꞌas. Samata, judíos xabich 
chapaefʉl japawʉajan potʉajnʉcha. Amwʉtjelbej japawʉajan nakiowa 
chapaefʉlfʉki.

Jesús toꞌapox pejnachala, japi naewʉajnaliajwa jiw 
(Mr 16.14‑18; Lc 24.36‑49; Jn 20.19‑23)

16  Do jawʉx, xanal onsan pejnachalwan fʉlaechx Galilea tʉajnʉ poxade. 
Jaxotde paꞌax wʉt, fʉlaechx pinamʉax poxade, Jesús natoꞌamʉax poxade. 
17 Jaxotde xanal Jesús taenx. Do jawʉt, brixtat nuilx japon pejwʉajnalel, 
xabich sitaenx xot. Xanalxot asew jiw chiekal naexasis-eli, Jesús tʉp wʉt 
mat-echpox pejme dukaliajwa. 18  Do jawʉtbej, Jesús mox soepan xanalxot. 
Jʉm-aechon:

—Taj-ax Dios natapaei puexa jiw tatoꞌlaliajwan, ampathatpijiw, athʉxot
sepibej. 19 Samata, ¡xamal potʉajnʉcha jiw naewʉajnafʉlde! Naexasit wʉti 
taj-ax Dios, xan tajwʉajan naexasit wʉtbejpi, jawʉt japi jiw bautisaxaelam 
taj-ax Dios pijaxtat, xan Dios paxʉlnan pijaxtatbej, Espíritu Santo pijaxtat
bej. 20 ¡Xamal naewʉajande asew jiw naexasisliajwa puexa xan tatoꞌlaxpoxan 
xamalliajwa! Xan diachwʉajnakolax xamalxotaxaelen pomatkoicha ampa
thatxot. Hasta ampathat toep wʉt, xan nakiowa xamalxotaxaelen —aech 
Jesús xanal pejnachalanliajwa. 

Juan, jiw bautisan, pajilaxtat naewʉajanpox 
(Mt 3.1‑12; Lc 3.1‑9, 15‑17; Jn 1.19‑28)

1 �1 Chimiawʉajan, Jesucristo pejwʉajan, tʉadut wʉt, ma-aech. Japon 
pajut Dios paxʉlan. Xan Marcos lelx ampafʉt jiw chiekal matabijaliajwa 

japawʉajan.
2  Profeta Isaías lel Dios jʉm-aechpox Jesucristoliajwa, jʉm-aech wʉton:

“Wʉa, xam wʉajna xan toꞌaxaelen tajprofeta, japon jiw 
naewʉajnaliajwa tajjamechan, xam naexasisliajwapi, patam wʉt 
jaxot” —aech Dios, chajia jʉm-aech wʉt Jesucristoliajwa.

3  Isaías chajia lelpox jʉm-aech Juan, jiw bautisanliajwa:
“Aton pajilaxtat nejlat wʉt, jʉmchiyaxaelon jiwliajwa: ‘¡Thilde 

wajpaklokolan pasax wʉajna! Samata, ¡kofim babijaxan isampoxan! 
Me-ama jiw wʉajna nʉamt chiekal chaemt wʉt paklon pasliajwa, 
¡xamal ja-amde nejnejchaxoelaxan! ¡Isfʉlde Dios nejxasinkpoxan!’ 
—chiyaxaelon pajilaxtat, nejlat wʉt jiwliajwa” —aech Isaías chajia 
lelpox Juan, jiw bautisanliajwa.

4  Do baxael, Isaías chajia jʉm-aechpox, ja-aechlisox japon atonliajwa. 
Japon aton patlison. Japon pawʉl Juan. Do jawʉt, Juan jiw bautisafʉl paji
laxxot. Naewʉajanbejpon. Jaxotde xabich jiw fʉlaen naewesliajwas Juan 
naewʉajanpox. 5  Xabich Judea tʉajnʉpijiw fʉlaen, Jerusalén paklowaxpi
jiwbej. Jawʉt Juan jʉm-aechfʉl japi jiwliajwa: “¡Kofim babijaxan isampo
xan! ¡Isfʉlde Dios nejxasinkpoxan! Ja-am wʉt, Dios beltaeyaxael xamal 
babijaxan isampoxanliajwa. Do ja-aech wʉt, xamal bautisaxaelen” —aech 
Juan jiwliajwa. Samata, japamatkoiyan jiw jalpaei babijaxan ispoxanliajwa, 
Dios beltaeliajwas babijaxan ispoxanliajwa. Do jawʉt, Juan japi jiw bautisa 
Jordánlajtat.

6  Juan pijax naxoelax isas camellolatat. Pejcinturónmʉat pabʉꞌkal. 
Pejnaxaeyaxan, me-ama suiꞌ. Afpon miel. 7 Juan naewʉajan wʉt, jʉm-
aechon: “Mox pawʉajna kaen aton fʉlaeliajwadin. Japon kaes pejme 
paklonaxael. Me-ama xan, jachiyaxilon. Xan omjinil japon pejkajacha
waesnanliajwa. 8  Diachwʉajnakolax xan jiw bautisax mintat, japi kofa 
wʉt babijaxan ispoxan. Pelax pasaxaelpon, japon kaes paklonaxael. 
Samata, toꞌaxaelon Espíritu Santo jiw kajachawaesfʉlaliajwas” —aech 
Juan Cristoliajwa.

Marcos lelpox Jesucristo 
pejwʉajan

 



Jesús bautisaspox 
(Mt 3.13‑17; Lc 3.21‑22)

9 Japamatkoiyan Jesús nakolt Nazaret paklowaxxot, Galilea tʉajnʉxot. 
Fʉlaekon Juan poxadik. Jawʉt Juan bautisa Jesús Jordánlajtat. 10 Jesús jul 
wʉt mintat, jawʉt taenon athʉ fafachpox. Jawʉt Espíritu Santo fʉloek a-utat 
japon pejmatwʉajasik. Me-ama a-ut, kabʉan-aech Espíritu Santo. 11 Do jawʉt, 
Jesús jʉmtaenbej athʉsik jʉm-aechsikpox, Dios jʉm-aechsik wʉt ampox: 
“Xam taxʉlnam, xabich nejxasinkaxponam. Xabich nejchachaemlax xam
liajwa” —aech wʉt pax Dios Jesúsliajwa.

Jesús xapaejaspox Satanás 
(Mt 4.1‑11; Lc 4.1‑13)

12  Do jawʉx, Jesús bʉꞌfos Espíritu Santo pajilax poxade. 13  Pajilaxxot wʉt, 
namanlison cuarenta matkoiyan. Jaxot pejmachoefkal maenk. Do jawʉt, dep
paklon pat. Japon pawʉl Satanás. Japon xapaeja Jesús babijax isliajwa. Do 
jawʉx, Satanás chijia Jesúsxot. Do jawʉtbej, Dios pej-ángeles fʉloek japi kaja
chawaesliajwa Jesús.

Jesús tʉadutpox naewʉajnax Galilea tʉajnʉxot 
(Mt 4.12‑17; Lc 4.14‑15)

14 Asamatkoi Herodes, Galilea tʉajnʉpijiw tatoꞌlan, toꞌapon pejsoldaw Juan 
jaelsliajwas, jiw jebatat jeliajwasbejpon. Do jawʉx, Jesús fʉlaech Galilea 
tʉajnʉ poxade. Jaxotde paꞌa wʉt, jiw naewʉajanlison chimiawʉajan, Dios 
tatoꞌlaxaelpox pejjiw. 15 Jesús jʉm-aech ampox jiwliajwa: “Patlisox japamat
koiyan, wʉajnawesfʉlasmatkoiyan Dios tatoꞌlaliajwa pejjiw. Samata, ¡kofim 
babijaxan isampoxan! ¡Dios naexasisfʉlde japon xanaboejaliajwam! Patlisox 
chimiawʉajan xamal naexasisfʉlaliajwam” —aech Jesús japi jiwliajwa.

Jesús tadʉtpox cuatro nabaxisiw japon pejnachalaliajwas 
(Mt 4.18‑22; Lc 5.1‑11)

16  Jesús Galilea pukababʉꞌtat laeja wʉt, kolenje nabaxisiw taenpon. Kaen 
pawʉl Simón. Asan pawʉl Andrés. Japon Simón pakoewan. Japi taraya 
xawaejaba pukatat. 17 Jesús jʉm-aech:

—¡Xan nakfʉlaem! Xamal chiekal matabijam nabaxisaxan. Jasoxtatbej 
xamal chanaekabʉanaxaelen jiw chiekal naewʉajnaliajwam japi tajnachala
liajwa, Dios pejjiwaliajwabejpi —aech Jesús.

18  Do jawʉt, pejew taraya waelapi asew jiwtat, nakfʉlaeliajwapi Jesús.
19 Jesús kaes fʉlaech wʉt, asew kolenje, nabaxisiw, taenpon. Kaen pawʉl San

tiago. Asan pawʉl Juan. Japon Santiago pakoewan. Falkamtat pejew taraya 
chaemti. Japi pax pawʉl Zebedeo. 20 Do jawʉt, Jesús japi la nakfʉlaeliajwas. Do 
jawʉt, nakfollisi Jesús. Pax Zebedeo waelti falkamtat, kajachawaeti sʉapich.

Aton dep webaespox pejmatpʉatxot 
(Lc 4.31‑37)

21 Do jawʉx, Jesús, pejnachala sʉapich, pat Capernaum paklowaxxot. Napa
tamatkoi wʉt, lechi judíos naewʉajnaba poxade. Do jaxot Jesús tʉadut jiw 

naewʉajnaliajwa. 22  Chiekal naewʉajanpon Dios pejjamechan. Me-ama judíos 
chanaekabʉanapi naewʉajan wʉt, jachi-elon. Samata, japi jiw xabich nejcha
xoelachalak, Jesús naewʉajan xot Dios pijaxtat. 23  Judíos naewʉajnabaxot, 
aton nuk. Japon dep webaes pejmatpʉatxot.

Do jawʉt, aton pejkaechatat dep nejlat wʉt, jʉm-aech:
24  —Jesús, Nazaret paklowaxpijnam, ¿xam achaxasiamkat xanalxot? 

¿Xamkat fʉlaeman puexa xanal natoesliajwam? Xam matabijtax. Xam 
Dios paxʉlnam, xabich pachaemamponam —aech dep, nejlat wʉt aton 
pejkaechatat.

25 Do jawʉt, Jesús jʉm-aech nejthʉꞌaxtat depliajwa:
—¡Boejlachde! ¡Xam nakolde japon aton pejmatpʉatxot! —aech Jesús 

depliajwa.
26  Do jawʉt, japon aton xabich tathʉlal dep pijaxtat. Dep nejlakcha wʉt, 

japon aton pejmatpʉatxot nakoltlison. 27 Jawʉt puexa jiw xabich belwana, 
taen wʉti japox, Jesús dep toꞌapox. Nakaewa nawʉajnachaemsnapi:

—¿Ma-aech xotkat dep nakolt, toꞌa wʉton? ¿Achaxkat ampox, pajelnae
wʉajnax? Ampon aton, me-ama Dios toꞌaspon wʉt, ja-aechon. Ja-aech wʉt, 
dep nakolt —na-aechna jiw nakaewa.

28  Do jawʉx, Galilea tʉajnʉpijiw potʉajnʉcha kamtalejen wʉltaenapi 
Jesúsliajwa.

Jesús boejthʉtpox Simón Pedro paem 
(Mt 8.14‑15; Lc 4.38‑39)

29 Jesús nakolt wʉt judíos naewʉajnabaxot, Jesús fʉlaech asaba poxade 
Santiago, Juan sʉapich. Japaba Simón pejba, Andrés sʉapich. Japabaxot pat 
wʉti, lowpi. 30  Jaxot Simón paem bʉꞌxaenk Jesús pejpasax wʉajna. Okow 
camatat. Xabich bʉꞌtʉajnikow. Jawʉt asew japixot chapaeipi Jesús, Simón 
paem bʉꞌxaenkpox. 31 Samata, Jesús mox soepan japowxot. Kefit wʉt, japow 
mat-eton. Jawʉt kamta japow chiekal boejthʉls. Bʉꞌtʉajax wejisalbejpow. Do 
jawʉt, japow pajut naxaeyaxan athuk Jesúsliajwa, japon pejnachalaliajwabej.

Jesús boejthʉtpox xabich jiw bʉꞌxaeya 
(Mt 8.16‑17; Lc 4.40‑41)

32-33 Tuila wʉt, itkʉatnik wʉtbej, Capernaum paklowaxpijiw bafafaxot pati, 
Jesús dukbatatxot. Asew japixot bʉꞌpat xabich bʉꞌxaeya, dep webaespibej 
pejmatpʉatantat. 34 Do jawʉt, Jesús xabich bʉꞌxaeya boejthʉt, nejmachwa
xaetat bʉꞌxaenkpi. Xabich dep nakolax toꞌabejpon, jiw pejmatpʉatanxot bapi. 
Ja-aech wʉt, Jesús tapae-el dep naksiyaliajwa, japi chiekal matabija xot japon 
Cristo, Dios toꞌaspon.

Jesús naewʉajanpox judíos naewʉajnabachanxot 
(Lc 4.42‑44)

35 Do kandiawasap wʉt, nalianawʉajna wʉt, Jesús nathikt wʉt, nakoltli
son japabaxot. Fʉlaechon pajilax poxade, tamach pejlel Dios kawʉajnaliajwa. 
36  Do jawʉt, baxael, Simón, pejnachala sʉapich, jalweki Jesús. 37 Faen wʉt, 
jʉm-aechi Jesúsliajwa:

—Puexa jiw xam xabich wʉlwek —aechi.

38  Jesús jʉmnot wʉt, jʉm-aechon:
—Chajias asapaklowaxan mox poxade. Japapaklowaxanpijiw naewʉajna

xaelen Dios pejjamechan. Samata, xan fʉloekx —aech Jesús.
39 Do jawʉt, Jesús nanʉamt puexa Galilea tʉajnʉxot. Kaenanʉla judíos pej

naewʉajnabachantat, Jesús naewʉajnafʉl judíos. Jiw dep webaespibej, dep 
nakolax toꞌapon japi jiw pejmatpʉatanxot.

Jesús boejthʉtpox bʉꞌxaenkpon leprawaxaetat 
(Mt 8.1‑4; Lc 5.12‑16)

40 Kaen, bʉꞌxaenkon leprawaxaetat, fʉlaenon Jesúsleldin. Pat wʉton, Jesús 
pejwʉajnalel brixtat nukon, xabich sitaen xoton. Do jawʉt, jʉm-aechon Jesús 
jʉmtaeliajwa:

—Xan matabijtax xam naboejthʉsaxaelampox. Xan naboejthʉsasiam wʉt, 
¡naboejthʉꞌe! —aech leprawaxaetat bʉꞌxaenkpon.

41 Jesús xabich beltaen xot, bʉꞌxaeyan pejke-etat bʉꞌjachapon. Do jawʉt, 
Jesús jʉm-aech:

—Xam boejthʉsaxaelen. Samata, malis chiekal pachaemam —aech Jesús.
42  Do jawʉt, kamta chiekal boejthʉlson leprawaxae. Pejbʉꞌt chiekal 

wepachaemslison.
43-44 Jesús toꞌa wʉt, jʉm-aechon nejthʉꞌaxtat:
—¡Asew jiw nabej chapaeꞌ xam boejthʉtxpox! ¡Xabʉaꞌdelax sacerdote 

poxade, japon xam bʉꞌtaeliajwa boejthʉlpox leprawaxae! Do jawʉx, ¡chax
duꞌe, me-ama Moisés chajia lelpox jʉm-aech Dios chaxdusliajwam ofrenda, 
leprawaxae xam chiekal boejthʉl xot! Jasoxtat xam jiw matabijaxael chiekal 
boejthʉlpox japawaxae —aech Jesús.

45  Do jawʉt, leprawaxae boejthʉlspon fʉlaechlison. Pe owchi-elon Jesús 
jʉm-aechpox. Japon aton chapaef­lax tʉaduton puexa jiw jʉmtaeliajwa Jesús 
pejwʉajan. Samata, Jesús tulaela pasaxil japapaklowaxanxot. Do jawʉt, Jesús 
atʉaj naejiat japapaklowaxan. Ja-aech wʉt, popaklowaxanpijiw fʉlaech Jesús 
poxade, taeliajwapi japon.

Jesús boejthʉtpox nabejkan, japon chinax laejaxilpon 
(Mt 9.1‑8; Lc 5.17‑26)

2 �1 Asamatkoiyanwʉx, Jesús nawiat Capernaum paklowaxxotdin. Jawʉt 
japapaklowaxpijiw nakaewa najʉm-aech Jesúsliajwa: “Jesús kaweta 

naman batat” —aechi. 2  Samata, xabich jiw wʉlʉk japabatat. Ba xajʉpa-el, 
xabich jiw wʉlʉk xotbej japabafafatat. Asew japixot atʉaxach bafafaxot 
nuilje. Do jawʉt, Jesús naewʉajan Dios pejjamechan puexa japi jiwliajwa.

3  Do jawʉt, kaen aton, laejaxilon, chaxfoson cuatro poejiw, Jesús jiw nae
wʉajan poxadin. Japi fʉlaen Jesús taeliajwa. 4-5 Cuatro poejiw mox pasaxil 
Jesúsxot, xabich jiw wʉajna ba wʉlʉk xot. Samata, ba matwʉajase chax
julachi, me-ama choeranae poxase. Jaxotse bamatwʉaj tʉkapi pinjiyax lae
jaxilon chakakofnaliajwadik Jesús poxadik. Chakakofan wʉt, nejchaxoeli: 
“Diachwʉajnakolax Jesús boejthʉsaxaes ampon aton chiekal laejaliajwa” —
aech cuatro poejiw, nejchaxoel wʉt. Jesús chajia matabijt japi nejchaxoelox. 
Samata, jʉm-aechon laejaxilon jʉmtaeliajwas:

—Wʉa, xam beltaenx babijaxan chajia isampoxanliajwa, —aech Jesús.

6  Kaesʉapich judíos chanaekabʉanapi jaxot chalak. Jʉmtaen wʉti Jesús 
jʉm-aechpox, japi nejchaxoel: 7 “¿Ma-aech xotkat Jesús Dios sitae-el? Japon 
naksiya xatis jʉmchiyaxisalpox. Nejmachjiw japox jʉmchiyaxil. Jasox naksiya 
wʉti, is babijax Diosliajwa. Kaen Dios xajʉp beltaeliajwa jiw babijaxan ispo
xanliajwa” —aech judíos chanaekabʉanapi, nejchaxoel wʉt.

8  Do jawʉt, Jesús chiekal matabijt japi nejchaxoelox. Samata, jʉm-aechon 
japiliajwa:

—¿Ma-aech xotkat xamal jasox nejchaxoelam xanliajwa? 9 Kaes pejme tampa 
xan jʉmchiliajwan laejaxilponliajwa: ‘Xam beltaenx babijaxan isampoxanliajwa’ 
—chiliajwan. Pe ja-an wʉt, jiw xan namatabijaxil xan puexa jiw pakoewkolnan
ponan. Jʉm-an wʉtlax nabejkan jʉmtaeliajwa: ‘¡Nande! ¡Laejim!’ —an wʉt, japox 
jʉm-an wʉt, jiw diachwʉajnakolax xan namatabijaxael xan puexa jiw pakoew
kolnanponan. 10 Xan ispoxantat xamal matabijaxaelam, diachwʉajnakolax, xan 
puexa jiw pakoewkolnanponan, xajʉpx athʉxotse, ampathatatbej, jiw beltaeliaj
wan babijaxan ispoxanliajwa —aech Jesús judíos chanaekabʉanapiliajwa.

Do jawʉt, Jesús jʉm-aech laejaxilpon jʉmtaeliajwa:
11 —Xam jʉm-an: ‘¡Nande! ¡Sumta-okampox fiꞌe! ¡Xalaemchbej nejba 

poxade!’ —an xan —aech Jesús.
12  Do jawʉt, laejaxilon nant wʉt, sumta-okpox fit wʉtbej, chajialison. Jawʉt 

xabich jiw taenspon, fʉlaech wʉt tathoetade. Samata, puexa jiw natachaema
son. Nakaewa najʉm-aechnapi:

—Dios, japon kaen, xabich mamnik. Majt chinax jasox tae-esal, me-ama 
ampox. Amwʉtjel jasox taens —na-aechi nakaewa.

Jesús tadʉtpox Mateo pejnachalanliajwa 
(Mt 9.9‑13; Lc 5.27‑32)

13  Do jawʉx, Jesús fʉlaech wʉt pejme pukababʉꞌ poxade, jawʉt xabich jiw 
pat Jesúsxot. Do jaxot jiw naewʉajanlison. 14  Do jawʉx, Jesús naewʉajan
pox bʉxtoet wʉt, fʉlaech wʉton, taenon Leví. Japon asawʉl Mateo. Leví pax 
pawʉl Alfeo. Leví impuesto mat-omwʉljoen Roma gobiernoliajwa. Leví ek 
impuesto mat-omwʉljoebatat. Jaxot Jesús jʉm-aech:

—¡Xan nakfʉlaem tajnachalnamliajwa! —aech Jesús.
Do jawʉt, Leví nant wʉt, nakfollison Jesús.
15 Xabich jiw, impuesto mat-omwʉljoew, asewbej naexasis-eli Moisés chajia 

lelpox, japi jiw nakfoli Jesús. Asamatkoi Jesús, pejnachala sʉapich, xael wʉti 
Leví pejbatat, xabich impuesto mat-omwʉljoew, asewbej naexasis-eli Moisés 
chajia lelpox, japibej jaxot naxael. 16  Judíos chanaekabʉanapixot, japi fari
seos. Japi taen, Jesús xael wʉt, impuesto mat-omwʉljoew sʉapich, asew jiw 
sʉapichbej, japi naexasis-eli Moisés chajia lelpox. Do jawʉt, japi fariseos 
wʉajnachaemt wʉt, jʉm-aechi Jesús pejnachalaliajwa:

—¿Ma-aech xotkat Jesús xael impuesto mat-omwʉljoew sʉapich, asew jiw 
babejchow sʉapichbej? —aechi.

17 Jesús japox jʉmtaen wʉt, jʉm-aechon fariseosliajwa:
—Jiw woen woe-el nejchaempi, bʉꞌxaenka-el xoti. Fʉlaenpon woeliajwa 

bʉꞌxaeya. Ja-anlap-is xan. Xan fʉlae-enil tadʉsliajwan pachaempi. Xanlax 
fʉlaenx tadʉsliajwan jiw babejchow, japi kofaliajwabej padujnejchaxoelaxan, 
naexasisliajwabejpi Dios —aech Jesús fariseosliajwa.

Asew jiw xae-elpox, piach Dios kawʉajnaliajwa wʉt 
(Mt 9.14‑17; Lc 5.33‑39)

18  Asamatkoi Juan, jiw bautisan, pejnachala naxae-el, piach Dios kawʉaj
naliajwa wʉti. Fariseos pejnachalabej naxae-el, piach Dios kawʉajnaliajwa 
wʉti. Do jawʉt, asew jiw japixot pat Jesúsxot. Pat wʉt, jʉm-aechi Jesús 
jʉmtaeliajwa:

—Juan pejnachala, fariseos pejnachalabej, naxae-el, piach Dios kawʉajna
liajwa wʉt. ¿Ma-aech xotkat nejnachala naxaelkatlax, piach Dios kawʉajna
liajwa wʉt? —aechi Jesús jʉmtaeliajwa.

19 Jesús wʉajantat jʉmnot wʉt, jʉm-aechon:
—Aton pawis fit wʉt, fiesta is wʉtbejpi, puexa jiw chiekal naxaeyaxael 

japonxot. Japi xabich nejchachaemlaxael, pajelnakjiyan dukaxael xotfʉk 
jaxot. 20 Asamatkoi japon asew jiw feꞌnaxaes wʉt, do jawʉt, tadʉchpi naxae
yaxil kaematkoiyan sʉapich, xabich nejxaejwaxaes xoti. Asamatkoi japox 
jachiyaxaesbej tajnachalaliajwa. Samata, tajnachala naxaeyaxil kaematkoi
yan sʉapich, nejxaejwaxaes xoti, xan japixot ajilaxaelen xot, asew jiw xan 
nabʉꞌfol wʉt —aech Jesús wʉajantat wʉajnachaemtaspiliajwa.

21 Jesús pejme jʉm-aech wʉajantat jiw nakiowa naexasisfʉlpiliajwa pej
wʉajnapijiw pejkabʉananpox:

—Pawis pejyiaf wexaxarwas wʉt, xapeꞌtow nakaepadujbʉꞌch. Xapeꞌs-elow 
pajelbʉꞌch. Pajelbʉꞌch xapeꞌt wʉt, itkiat wʉtbej, mamoꞌal wʉt, kaes itkia
laxael. Itkial wʉt, padujyiaf kaes pinjiyax thialfalaxael xapeꞌtxotow. 22  Jiw 
wʉlui-elbej pajelvino, padujchoxantat, isaspox choefbʉꞌtat choxaliajwa. 
Jiw wʉlʉ wʉt pajelvino, choxa chathialfalaxael, pajelvino xabich xot pafak. 
Ja-aech wʉt, nafoꞌaxael vino, choxabej. Samata, jiw wʉlʉ pajelvino pajelcho
xantat —aech Jesús, naewʉajan wʉt jiw wʉajantat.

Judíos pejnapatamatkoitat Jesús pejnachala jolbalapox trigo 
(Mt 12.1‑8; Lc 6.1‑5)

23  Asamatkoi, napatamatkoi wʉt, Jesús, pejnachala sʉapich, fol trigolulan
xot. Pejnachala fol wʉt, trigo jolbalapi xaelpaliajwa, litaxaela xoti. 24 Kaesʉa
pichbej fariseos jaxot nakfol. Do jawʉt, japi jʉm-aech Jesúsliajwa:

—¿Ma-aech xotkat nejnachala japox is, xatis judíos naktapae-elpoxtat, 
napatamatkoitat wʉt? —aech fariseos Jesúsliajwa.

25 Jesús jʉmnot wʉt, jʉm-aechon:
—Xamal matabijam, wajwʉajnapijin, waj-am rey David, ispox chajiako

laxtat, xabich litaxaela wʉton, pejsoldaw sʉapich. 26  Jawʉt David lech Dios 
pejba, xananʉamsba. Japabatat wʉajna pan oel mesamatwʉajtat. Japapan 
Dios pej-ofrenda. Do jawʉt, rey David japapan xael. Do jawʉtbej, chaxduw
pon pejsoldaw, japi xaeliajwa japapan. Japamatkoitat Dios pejbatat sacerdo
tespaklokolan, japon pawʉlpon Abiatar, Dios pejtabernáculobatatpon. Moisés 
chajia lelpox jʉm-aech: “Japapan koew sacerdotes xaeliajwa, nabisti Dios pej
batat. Asew jiw xaeyaxil japapan” —aech Moisés chajia lelpox —aech Jesús.

27 Jesús pejme jʉm-aech:
—Jiw weweꞌpas napatamatkoi. Samata, Dios is napatamatkoi jiw damlathʉ

laliajwa. Dios is wʉt jiw, is-el asbʉan jʉmch jiw sitaeliajwa napatamatkoi. 

28  Samata, xan puexa jiw pakoewkolnan, xajʉpx jʉmchiliajwan jiw isaxaelpox 
napatamatkoitat —aech Jesús.

Jesús boejthʉtpox kemamlan 
(Mt 12.9‑14; Lc 6.6‑11)

3 �1 Asamatkoi Jesús lech judíos naewʉajnaba poxade. Japabatat wʉajna 
ek kemamlan. 2  Fariseosbej jaxot, japi natachaema taeliajwapi Jesús, 

kemamlan boejthʉt wʉt napatamatkoitat. Japi tasalaliajwapi Jesús, japon is 
wʉt asax. 3  Do jawʉt, Jesús jʉm-aech kemamlanliajwa:

—¡Nande! ¡Jiw pejwʉajnalel nukde! —aechon.
4 Jawʉt, Jesús jiw wʉajnachaemt wʉt, jʉm-aechon:
—¿Achaxkat jʉm-aech Moisés chajia lelpox? ¿Achaxkat Dios naktapaei 

isliajwas napatamatkoitat? ¿Naktapaeikat isliajwas pachaempox? O, ¿isa
xaeskat babijax? ¿Naktapaeikat boejthʉsliajwas bʉꞌxaeyan? O, ¿boesaxaeskat 
japon aton? —aech Jesús.

Do jawʉt, puexa jiw boejlach nuil. Jʉmnos-elipon. 5 Jesús jiw masajiachpi. 
Ulanatachaemton, japi jiw matnaetink xoti matabijaliajwa. Nejxaejwasbej
pon, japi chiekal matabija-el xot. Do jawʉt, Jesús jʉm-aech kemamlanliajwa:

—¡Kebaꞌde! —aechon.
Kebaꞌt wʉt, pejke-e chiekal wepachaemslison. 6  Do jawʉt, fariseos japox 

taen wʉt, jaxot nakolapi. Baxael, natamejapi kaeyaxtat nospaeliajwapi, 
Herodes pejnachala sʉapich, boesaliajwapi Jesús.

Xabich jiw papasfʉlpox pukababʉꞌtat, Jesús naewʉajanpox jʉmtaeliajwa
7-8  Jesús fʉlaech, pejnachala sʉapich, Galilea puka poxade. Xabich jiw, 

Galilea tʉajnʉpijiw, wʉchakal fʉlaen. Wʉchakal fʉlaenbej Judea tʉajnʉpi
jiw, Jerusalén paklowaxpijiwbej, Idumea tʉajnʉpijiwbej, Jordánlajt wesklel
pijiwbej, Tiro paklowaxpijiwbej, Sidón paklowaxpijiwbej. Puexa japi fʉlaen, 
wʉltaen wʉti Jesús ispoxanliajwa jiwliajwa Dios pijaxtat. 9-10  Jaxot Jesús 
pukababʉꞌtat jiw naewʉajan. Puexa jiw, bʉꞌxaenki, Jesúslel fijabas, xabich 
asew japixot boejthʉt xoton. Japi bʉꞌxaeya xabich jachasiapi Jesús. Jesús 
xabich jiw taen wʉt, pejnachala toꞌapon falkam wʉljaesliajwa, japon puka 
pamaklel chadukaliajwa falkamtat, xabich jiw tabeꞌnasamatas.

11 Jiw dep webaesi pejmatpʉatanxot, japi Jesús taen wʉt, brixtat nuili 
japon pejwʉajnalel. Dep nejlaꞌbala wʉt, jʉm-aechbalapi jiw pejkaechantat:

—Xam diachwʉajnakolax Dios paxʉlnam —aechbala dep jiw 
pejkaechantat.

12  Jawʉt Jesús nejthʉꞌaxtat jʉm-aechon depliajwa:
—¡Nabej jʉm-aecheꞌ xan Cristowanponan! —aech Jesús depliajwa.

Jesús makanotpox doce apóstoles 
(Mt 10.1‑4; Lc 6.12‑16)

13-14 Do jawʉx, Jesús pinamʉax julach. Jaxot Jesús pejnachala la julaliaj
wase, makanochpikal. Natameja wʉt japonxot, Jesús wʉlduw asew japixot 
apóstoles. Japi puexa, docepi, japi chalaliajwa Jesús. Jesús japi tatoꞌal jiw 
naewʉajnaliajwa. 15  Jesús chaxdutbej Dios pejpamamax apóstolesliajwa, 
dep nakolax toꞌaliajwapi, jiw pejmatpʉatanxot webaespi. 16  Doce poejiw 

makanochpi, japi kaenanʉla pejwʉlan. Kaen pawʉl Simón. Jesús japon 
wʉlduw Pedrowʉltat.

17 Asan pawʉl Santiago. Asan pawʉl Juan. Japon Santiago pakoewan. Japi 
kolenje Zebedeo paxi. Jesús asawʉltat wʉlduw japi kolenje pejnachalan, Boa
nergeswʉltat. (Japawʉl jʉmchiliajwa: “Chamax Paxi” —chiliajwa.)

18  Asan pawʉl Andrés. Asan pawʉl Felipe. Asan pawʉl Bartolomé. Asan 
pawʉl Mateo. Asan pawʉl Tomás. Asan pawʉl Santiago. Japon Alfeo paxʉlan. 
Asan pawʉl Tadeo. Asan pawʉl Simón. Japon majt asamʉtpijin, celotemʉtpijin.

19  Asan pa wʉl Judas Iscariote. Japonlap asamatkoi Jesús wiasaxael 
padaelmajiwxot.

Fariseos jʉm-aechpox Jesús pejpamamaxliajwa,  
Satanás pejpamamaxliajwabej 
(Mt 12.22‑32; Lc 11.14‑23; 12.10)

20 Do jawʉx, Jesús ba lech wʉt, jawʉtbej, xabich jiw papasfʉl japabaxot. 
Samata, Jesús, pejnachala sʉapich, xaeyaxil. 21 Jesús pakoew, pen sʉapich, 
wʉltaen wʉti Jesús ispoxanliajwa, fʉlaeni Jesús poxadin, asalel bʉflaeliaj
wapi Jesús. Japi nejchaxoel wʉt, jʉm-aechi Jesúsliajwa: “Jesús na-acha” —
aechi, nejchaxoel wʉt.

22  Do jawʉt, judíos chanaekabʉanapi fʉlaen Jerusalén paklowaxxotdin. 
Japibej jʉm-aech: “Jesús toꞌa wʉt dep nakolaliajwa jiw pejmatpʉatanxot, 
toꞌapon Beelzebú pejpamamaxtat” —aechi Jesúsliajwa. Satanás asawʉl 
Beelzebú.

23  Jesús la judíos chanaekabʉanapi jʉmchiliajwapon japi. Do japi pat wʉt, 
jʉm-aechon: “Satanás, dep pejpaklon, wepachaemaxisal dep toꞌaliajwapon, 
dep nakolaliajwa jiw pejmatpʉatanxot. 24 Kaetʉajnʉpijiw nadiajkaxael wʉt 
nakaewa nabeliajwa, japi natoesaxael nabeyaxtat. 25  Kaebapijiw nadiajka
xael wʉt nakaewa nabeliajwa, japibej natoesaxael nabeyaxtat. 26 Jachiyaxael
lap-is Satanás, pejjiw sʉapich, nadiajkaxael wʉt nakaewa nabeliajwa. Japi 
natoesaxael nabeyaxtat. Ja-aech wʉt, Satanás toepaxael” —aech Jesús judíos 
chanaekabʉanapiliajwa.

27 Jesús pejme jʉm-aech: “Kaen natkowasia wʉt asabatat, japon leyaxil, 
bapijin wʉajna wʉt batat, japon mamnik wʉtbej. Majt bapijin mʉatat kuiya
xaeson. Do ja-aech wʉt, bapijin pejew nosaxael kethakan.

28  “Diachwʉajnakolax xan jʉm-an. Dios xajʉp beltaeliajwa, jiw jʉm-aech 
wʉt babejjamechan Diosliajwa. Jiw babijaxan ispi, japi Dios beltaeyaxaesbej. 
29 Pelax jiw jʉm-aech wʉt babejjamechan Espíritu Santoliajwa, ja-aech wʉt, 
Dios beltaeyaxil japi jiw. Japi pomatkoicha kaelel pejbʉꞌwʉajnaxael Dios
liajwa” —aech Jesús.

30  Jesús japox jʉm-aech judíos chanaekabʉanapi, jʉm-aech xot: “Jesús 
webaes dep pejmatpʉatxot” —aech xoti.

Jesús pen, japon pakoewbej, japi nospaesiapox, Jesús sʉapich 
(Mt 12.46‑50; Lc 8.19‑21)

31 Do jawʉx, Jesús pen, japon pakoewbej, pati Jesús jiw naewʉajanxot. 
Jaxot pat wʉt, nuili tathoetlel. Do jawʉt, kaen aton toꞌapi, jʉmchiliajwapon 
Jesús, Jesús nakolsliajwa tathoetade.

32  Xabich jiw Jesús masajiach. Do jawʉt, asew japixot jʉm-aech:
—Jiw chanaekabʉanan, nej-en, nakoew sʉapich, ba tathoetlel nuil. Xam 

wʉlweki —aechi Jesúsliajwa.
33  Do jawʉt, Jesús jʉm-aech:
—¿Achewkat, me-ama taj-en, takoewbej? —aech Jesús.
34 Do jawʉt, Jesús natachaemt wʉt, jʉm-aechon masajiachpiliajwa:
—Xamal tajjiwam, ¡xamallap, me-ama taj-enjiwam, takoewjiwambej! 

35 Xamal isfʉlam wʉt Dios nejxasinkpoxan, ja-am wʉt, me-ama takoewam, 
me-ama taj-enambej —aech Jesús.

Trigo pejwʉajan, xasaljabapon 
(Mt 13.1‑23; Lc 8.4‑15)

4 �1 Asamatkoi Jesús tʉadut jiw naewʉajnaliajwa pukababʉꞌtat. Do jawʉt, 
xabich jiw papasfʉl japonxot. Samata, falkam julon ekaliajwa japafal

kamtat. Jasoxtat chadukon jiw naewʉajnaliajwa. Japi jiw pʉtat nuil. 2  Jesús 
xabich wʉajantat naewʉajan jiw chiekal naewʉajnaliajwapon.

Do jawʉt, naewʉajan wʉt, jʉm-aechon: 3  “¡Chiekal naeweꞌe ampawʉa
jan! Kaen aton fʉlaech pejlul poxade, trigo xasaljabaliajwa. 4 Xasaljaba wʉt, 
asew trigo natacholan nʉamtat. Do jawʉx, mia pat japatrigo xaeliajwas. Do 
jawʉtbej, japi trigo mia xaeslisi, nʉamtat natacholanpi. 5 Asew trigo natacho
lan iaꞌxot, jaxot as xanajaꞌal. Japi trigo kamta naboela, sat kaesʉapich xot. 
6 Xabich masxaenk wʉt, japi trigo selnas, xabich tathinkasnika-el xotdik. Do 
jawʉt, tʉplisi. 7 Asew trigo natacholan na-eꞌlʉ tasiaptasxot. Japi trigo naboela 
wʉt, do jawʉt, na-eꞌlʉbej naboela. Na-eꞌlʉ tapae-el trigo tiꞌsax, na-eꞌlʉ kaes 
athʉ xot. Samata, japi trigo naboesaxil. 8  Asew trigo natacholan sat pachaem
xot. Puexa japi trigo chiekal naboela. Tiꞌt wʉt, trigoton chiekal naboet. Asew 
trigoton naboet treinta trigofu. Asew trigoton naboet sesenta trigofu. Asew 
trigoton naboet cien trigofu” —aech Jesús.

9 Jesús pejme jʉm-aech: “Xamal Dios pejnejchaxoelax matabijasiam wʉt, 
¡chiekal naeweꞌe xan jʉm-anpoxan!” —aech Jesús.

Ma-aech xot Jesús xabich wʉajantat naewʉajan 
(Mt 13.10‑17; Lc 8.9‑10)

10 Do jawʉx, Jesús tamach wʉt, doce apóstoles sʉapich, kaes asewbej, japon 
pejnachalapi, jawʉt japi puexa wʉajnachaemt wʉt, jʉm-aechi Jesúsliajwa:

—¿Achax jʉmchiyaxaelkat japawʉajan? —aechi, wʉajnachaemt wʉt Jesús. 
11 Jesús jʉmnot wʉt, jʉm-aechon:

—Dios xamal tapaei matabijaliajwam Dios pejjiw tatoꞌalpox, xan japox nae
wʉajnax wʉt. Pe asew jiw, xanaboeja-elpi Dios, jʉmtaeyaxael wʉajankal asbʉan 
jʉmch. 12  Samata, japi jiw xabich natachaema. Pe japi taeyaxil. Japibej xabich 
naewet jʉmmatabijaliajwa, pe jʉmmatabijaxili, japi Dios xanaboejasamata, Dios 
japi babijaxan ispoxanliajwa beltaesamatabej —aech Jesús pejnachalaliajwa.

Jesús chiekal chanaekabʉanapox trigo pejwʉajan, xasaljabapon 
(Mt 13.18‑23; Lc 8.11‑15)

13 Do jawʉt, Jesús pejme jʉm-aech pejnachalaliajwa: “¿Xamalkat matabija-
emil trigo xasaljabapon pejwʉajan? ¿Machiyaxaelamkat matabijaliajwam, 

naewʉajnax wʉt asawʉajan?” —aech Jesús pejnachalaliajwa. 14 Do jawʉt, 
trigo pejwʉajan, xasaljabapon, Jesús chiekal chanaekabʉana pejnachala. 
Jʉm-aechon: “Trigo xasaljabapon, japon, me-ama Dios pejjamechan nae
wʉajanpon. 15 Trigo natacholanpi nʉamtat, japox, me-ama Dios pejjamechan 
jiw naewʉajnaspox. Jʉmtaenpi naewʉajnaspox, asew japixot, matabijaxil, 
matnaetink xoti. Me-ama sat tink, ja-aech xot japi pejmatnaetan. Do jawʉt, 
Satanás pasaxael Dios pejjamechan jukaliajwa japi jiw pejmatpʉatanxot. 
Samata, japi jiw naexasisaxil Dios pejjamechan. 16  Trigo natacholanpi iaꞌ
matwʉajtat, as xanajaꞌalxot, japi trigo kamta naboela. Japi trigo, me-ama 
jiw. Japi jiw jʉmtaen wʉt Dios pejjamechan, chiekal naexasiti. Do jawʉtbej, 
nejchachaemili. 17 Pe jawʉtbej, naexasit xoti Dios, asew jiw bʉꞌwʉajanpaeis 
wʉti, o, chaemilpox wepach wʉtbej, do jawʉt, japi jiw kofa Dios naexasitpox. 
Kaes naexasis-ellisi, pejnejchaxoelaxan kaes mamnika-el xot, chiekal naexa
sis-el xoti Dios. Japi jiw, me-ama trigo tathinkasnika-elpi, chiekal tiꞌsfʉla-el. 
Ja-aechlap-is japi jiw, kofa xoti Dios naexasitox. 18  Asew jiw, me-ama trigo, 
naboelapi na-eꞌlʉ tasiaptasxot. Japi jiw naexasit Dios pejjamechan, naewʉaj
nas wʉt. Do jawʉx, kofapi, pejnejchaxoelaxan asaxan matakas xot. 19 Japi 
jiw nejchaxoel ampathatpijaxankal. Nejchaxoelbejpi kemaenkaliajwa. Xabich 
platasiapi. Japanejchaxoelaxantat Dios pejjamechan matakas. Samata, Dios 
pejjamechan tiꞌsfʉlaxil japi pejmatpʉatanxot. 20  Asew jiw, me-ama trigo, 
natacholanpi sat pachaemxot. Japi jiwlax chiekal naexasisfʉl, Dios pejja
mechan naewʉajnas wʉt. Ja-aech wʉt, japi jiw isfʉl Dios nejxasinkpoxan. 
Samata, asew japixot, me-ama trigoton naboeti treinta trigofu. Asew jiw 
japixot, me-ama trigoton naboeti sesenta trigofu. Asew jiw japixot, me-ama 
trigoton naboeti cien trigofu” —aech Jesús, pejnachala chanaekabʉana wʉt 
trigowʉajanliajwa.

Lámpara pejwʉajan 
(Lc 8.16‑18)

21 Jesús pejme jʉm-aech: “Lámpara tamdutam wʉt, asaxtat matakasaxi
mil. Cha-esaximilbej camabʉxfaltat. Athʉ cha-esaxaelam atʉaj itliakaliajwa. 
22  Jachiyaxaelam tajnaewʉajnaxliajwa. Puexa tajnejchaxoelaxan, me-ama 
moechaspoxan. Pe asamatkoi puexa chiekal matabijaxaeli tajnaewʉajnaxpi
jaxtat. Puexa jiw tajnaewʉajnax matabija-elpi, japi asamatkoi matabijaxael. 
23  Xamal Dios pejnejchaxoelax matabijasiam wʉt, ¡xan jʉm-anpox chiekal 
naeweꞌe!” —aech Jesús.

24  Jesús pejme jʉm-aech: “¡Chiekal nejchaxoelde xan jʉm-anox! Asew 
jiw weweꞌpas wʉt, ¡xamal chaxduim xajʉpampoxtat! Ja-am wʉt, xamalbej 
Dios chaxduiyaxael weweꞌppoxan. Dios kaes pejme xamal chaxduiyaxael 
pachaempoxan, chiekal matabijt xoton xamalliajwa. 25  Dios pejew chiekal 
tataefʉlpon, japon kaes pejme chaxdusaxaes. Asanlax, chiekal tataefla-elpon 
Dios pejew, japon kaesʉapich tataefʉlpoxan, japoxan kefisaxaeson” —aech 
Jesús, jiw naewʉajan wʉt.

Pafut tiꞌtpox pejwʉajan
26 Do jawʉt, Jesús naewʉajan pejnachala. Dios tatoꞌal wʉt pejjiw, japox kaes

fʉlaxael. Samata, Jesús jʉm-aech: “Dios pejjiw tatoꞌlaxaelpox kaesfʉlaxael 

ampathatat. Me-ama aton trigo xasaljaba wʉt satat, jachiyaxaellapi-is Dios tatoꞌal
pox pejjiw. 27 Dolisdoꞌ, japi trigo naboela wʉt, tiꞌsfʉl matkoi, madoibej. Trigo xasal
jabapon moejt wʉt, japi trigo tamach tiꞌsfʉl. Japon matabijs-el, ma-aech, trigo 
tiꞌsfʉl wʉt. 28 Japi trigo naboela satat. Naboela wʉt, tiꞌti. Tiꞌt wʉt, trigo naboet. 
29 Trigo chiekal tiꞌt wʉt, pachaem jolaliajwa, pat wʉt pejmatkoi” —aech Jesús.

Mostazafut pejwʉajan 
(Mt 13.31‑32; Lc 13.18‑19)

30 Jesús pejme jʉm-aech: “Xamal chiekal matabijaliajwam, naewʉajnaxae
len wʉajan, ma-aech Dios tatoꞌlaxaelpox pejjiw kaesfʉlaliajwa. 31 Dios puexa 
pejjiw tatoꞌalpox, me-ama mostazafut. Kaen aton japafut mʉtht pejlultat. 
Kamta wetiꞌtas wʉt, do chiekal naedoꞌ. Diachwʉajnakolax japafut kaes pejme 
cha-aelfut ampathatat. 32  Japafut mʉthtas wʉt, kamta tiꞌt. Japanae, boejtach
naechlejen, kaewaech wʉt, tiꞌt. Tiꞌt wʉt, kaes athʉ. Me-ama asaxan jiw pejlu
lanxot mʉthapi, jachi-el. Samata, pachaem mia chalakaliajwa japadalantat, 
japanae pejnajelnaxtat” —aech Jesús.

Jesús naewʉajan wʉt, xabich naewʉajan wʉajantat jiw jʉmtaeliajwa 
(Mt 13.34‑35)

33  Jesús naewʉajan wʉt, xabich naewʉajan wʉajantat jiw jʉmtaeliajwa. 
Jiw kaes xajʉpa-el wʉt japawʉajan matabijaliajwa, Jesús bʉxkoft naewʉajan
pox. 34 Pomatkoicha Jesús jiw naewʉajan wʉajantat. Do jawʉx, tamach wʉt, 
pejnachala sʉapich, Jesús chiekal chanaekabʉana puexa pejnachala chiekal 
matabijaliajwa.

Jesús fiatpox joewa, truxanbej 
(Mt 8.23‑27; Lc 8.22‑25)

35 Japamatkoitat, chatuil wʉti, Jesús jʉm-aech pejnachalaliajwa:
—¡Chijias puka we-enlelde! —aechon.
36 Jawʉt pejnachala falkam jul. Jesús chajia wʉajna falkamtat ek, jiw nae

wʉajan xot. Do jawʉt, jaxot asew jiw waelapon pukababʉꞌtat. Jawʉt, Jesús, 
pejnachala sʉapich, chaf­laech wʉt, asafalkammochantat asew jiw wʉchakal 
chafol. 37 Do jawʉt, chalechkal xabich pinajoewa pat, xabich pintruxanbej. 
Falkam min wʉlʉkafʉl truxan fajabaxtat. 38  Pe falkamta-ulel Jesús nejmach 
moejt. Taxʉ-oton taxʉ-osax.

Do jawʉt, pejnachala thikas wʉt, jʉm-aechi:
—¡Jiw chanaekabʉanan! ¿Xamkat nejchaxoela-emil xatis chabuꞌlaxaesox? 

—aechi Jesúsliajwa.
39 Do jawʉt, Jesús nant fiasliajwa joewa, truxanbej. Jawʉt jʉm-aechon 

pukaliajwa:
—¡Kaes nabej pintruxneꞌ! —aech Jesús.
Do jawʉt, chalechkal joewa chiekal toep. Puexa chiekal itnapatan.
40 Do jawʉt, Jesús jʉm-aech pejnachalaliajwa:
—¿Ma-aech xotkat xamal nejlewla? ¿Chiekal xan naxanaboeja-emilfʉk 

xamal bʉꞌweyaxaelenpox? —aech Jesús pejnachalaliajwa.
41 Do jawʉt, japi xabich natachaemanuil. Xabich pejlewlabejpi. Samata, 

nakaewa najʉm-aechi:

—¿Achankat ampon? Joewa, pukabej, chiekal naexasichpon —na-aechi 
nakaewa.

Jesús toꞌapox dep nakolaliajwa aton pejmatpʉatxot 
(Mt 8.28‑34; Lc 8.26‑39)

5 �1 Jesús, pejnachala sʉapich, chapaꞌa Gerasa tʉajnʉ, puka we-enlelde. 
2-3  Jesús nant wʉt papʉtxot, kaen aton najaeꞌan Jesúsleldin. Japon aton 

dep webaes pejmatpʉatxot. Japon aton duk patʉpamʉthanxot. Jiw keꞌsaxili
pon. Cadenamʉatatbej piach xawaesaxil. 4 Wʉajna chajia pin-iaveces xawaek
son cadenamʉatantat. Tʉakwasixawaekspon. Kewʉsixawaeksbejpon. Japon 
xawaeks wʉt, cadenamʉa likton. Jiw xajʉpa-el piach xawaesliajwapi, xabich 
mamnik xoton. 5 Pomatkoicha, pomadoichabej, japon jʉmch nanʉamt mʉa
xanxot, patʉpamʉthanxotbej. Nanʉamt wʉt, xabich nejlaton. Iaꞌtat pajut 
naxkoljabapon naxbijabaxtat. 6 Japon aton dep webaes pejmatpʉatxot, Jesús 
atʉaxach fʉlaeyax taen wʉt, najaeꞌnon Jesúslel. Pat wʉton Jesús pejwʉajna
lel, brixtat nukon. 7-8  Brixtat nuk wʉt, Jesús jʉm-aech depliajwa:

—Dep, ¡xamal nakolim japon aton pejmatpʉatxot! —aechon.
Samata, dep aton pejkaechatat nejlat wʉt, jʉm-aechon:
—Jesús, ¡xam Dios athʉpijin paxʉlnam! ¿Achaxasiamkat xanalxot? ¡Xanal 

jʉm-an Dios pejwʉajnalel natalias-elaliajwam! —aech dep, nejlat wʉt.
9 Do jawʉt, Jesús wʉajnachaemt wʉt, jʉm-aechon:
—¿Achawʉlamkat xam? —aech Jesús.
Japi dep xabich pin-iat. Samata, jʉmnot wʉt, jʉm-aechi:
—Xanal tajwʉl Xabich, xabich pin-iatan xot —aech japi dep.
10 Dep jʉm-aech Jesús toꞌasamata atʉaj asatʉajnʉlel. 11 Jaxot mox mʉaxxot 

maran pin-iakola naxaelp. 12  Samata, dep xabich jʉm-aech:
—Ampon atonxot xanal nakolax natoꞌam wʉt, ¡natapaem maranxot leliaj

wan! —aech japi dep.
13 Do jawʉt, Jesús ow-aech dep wʉljowpox. Dolisdoꞌ, dep nakola wʉt japon 

aton pejmatpʉatxot, japi dep lowlisi maranxot. Japi maran xabich pin-iat, 
me-ama dos mil. Jawʉt puexa maran dʉkp chʉatadik. Mintat natacholan 
wʉt, jaxotdik puexa maran buꞌal.

14 Do jawʉtbej, maran tataefʉlpi pejlewt dʉkp pejpaklowax poxade. Cha
paeilisi taenpoxan. Paklowaxxot mox duilibej chapaeipi. Jawʉt jiw fʉlaen 
pajut chiekal taeliajwa jʉmtaenpoxan. 15  Japi jiw Jesúsxot pat wʉt, taen
lisi japon aton. Japon aton dep wejisallison pejmatpʉatxot. Jesúsxot bʉꞌla-
eklison naxoelax, wepachaemsxot pejnejchaxoelax. Jiw fʉlaeni, taen wʉti 
japon, xabich pejlewlapi. 16  Taenpi Jesús ispox japon atonliajwa, maran
liajwabej, japi chiekal chapaei taenpoxan asew jiw, paꞌanpiliajwa. 17 Do 
jawʉt, japatʉajnʉpijiw toꞌapi Jesús asatʉajnʉlelaliajwa, Gerasa tʉajnʉxot 
namanasamata.

18  Do jawʉx, Jesús falkam jul wʉt, japon aton, dep wejisalpon pejmatpʉat
xot, xabich kawʉajan nakfʉlaeliajwapon Jesús. 19 Pe Jesús tapae-el japon aton 
nakfʉlaeliajwas. Do jawʉt, Jesús toꞌa japon aton pejjiw poxade nawiasliajwa. 
Jesús jʉm-aech:

—¡Nawiaꞌmich nejba poxade! ¡Nejjiw chapaem puexa Dios ispox xam
liajwa, Dios xam beltaen xot! —aech Jesús.

20 Do jawʉt, fʉlaechlison Decápolis tʉajnʉ poxade. Chapaefʉllison japapak
lowaxanpijiw Jesús ispox japonliajwa. Puexa jiw jʉmtaen wʉt, jʉm-aechnapi: 
“¡Taeꞌnik ampon aton! ¡Chiekal pachaemlison!” —na-aechnapi nakaewa.

Amxot jʉm-aechox Jesús pawis boejthʉtpoxliajwa,  
asaow patʉpow mat-etpoxbejliajwa, pejme dukaliajwapow 

(Mt 9.18‑26; Lc 8.40‑56)
21 Jesús, pejnachala sʉapich, kaxa nawen puka we-enleldin falkamtat. Jesús 

chapaꞌan wʉt, xabich jiw papasfʉl Jesúsxot pukababʉꞌtat. 22  Jawʉt kaen aton 
pat. Japon pawʉl Jairo. Judíos naewʉajnabapijiwxot, japon japixot paklon
pon. Jesús taen wʉton, brixtat nukjabapon Jesús pejwʉajnalel. 23 Jairo xabich 
tadʉt Jesús nakfʉlaeliajwas japon pejba poxade. Jʉm-aechon:

—Taxʉlow xabich nawebʉꞌxaenk. Mox pawʉajnapow tʉpaliajwa. ¡Xabʉaꞌt! 
¡Xan nakfʉlaem taxʉlowxot ke-osliajwam, boejthʉsliajwampow! —aech 
Jairo.

24 Do jawʉt, Jesús nakfol Jairo. Jesús xabich jiw chalas. Japixot xabich jiw 
Jesús pejwʉajnalel fol. Asew fol Jesús wʉchakallel. Jesús xabich tabeꞌnafʉlas. 
25 Do jawʉt, kaeow pawis wʉchakal fol. Japow bʉꞌxaenk. Xabich nabijatow. 
Pejlaw wʉt, jal chiekal matduka-el. Doce waechan jal chiekal matduka-elpox. 
26 Xabich jiw woew wʉalachipow. Pe chinax kaen aton japow boejthʉs-esal. 
Xabich nabijatow wʉaspoxtat. Xadaeptbejpow puexa pejew plata nawoeyax
tat. Pe jal chiekal matduka-el. 27-29 Japow wʉltaen Jesús. Samata, Jesús mox 
wʉt, wʉchakal folow. Jawʉt nejchaxoelow: “Xan Jesús pejnaxoelax jajastax
poxtat naboejthʉsaxaelon” —aechow, nejchaxoel wʉt. Samata, japow jajast 
Jesús naxoelax. Do jawʉt, japow chiekal boejthʉls. Jal chiekal ajil. Pajut 
bʉꞌboejtaenpow chiekal boejthʉlsox. 30 Jesús boejtaen, pejpamamax wena
kolsas wʉt. Samata, Jesús kaxa natachaemdik wʉt, jʉm-aechon:

—¿Achankat xan tajnaxoelax nawejajast? —aech Jesús.
31 Do jawʉt, Jesús pejnachala jʉm-aechi Jesúsliajwa:
—Jiw xam tabeꞌnafʉl. ¿Ma-aech xotkat xam wʉajnachaemtam: ‘¿Achankat 

xan tajnaxoelax nawejajast?’ —amkat xam? —aechi Jesúsliajwa.
32  Dolisdoꞌ Jesús natadiajsfʉl jiwlel taeliajwa, achan jajastason. 33  Jawʉt 

japow tathʉlal pejlewt. Matabijtow wejatisox. Samata, brixtat nukow Jesús 
pejwʉajnalel. Jawʉt chapaeipow wejatispox. 34  Do jawʉt, Jesús jʉm-aech 
japowliajwa:

—Taj-atow, amwʉtjel xam pachaemam, chiekal naxanaboejtam xot. 
¡Xabʉaꞌde nejmach! Nejwaxae kaes ajil xamxot —aech Jesús.

35  Jesús naksiya wʉtfʉk, Jairo pamak pat Jairoxot. Japi jʉm-aech Jairo 
jʉmtaeliajwa:

—Naxʉlow tʉplisow. Samata, ¡nabej tadʉs jiw chanaekabʉanan xam nak
fʉlaeliajwa nejba poxade! —aechi.

36  Jesús naekʉanjiamt japi jʉm-aechpox, jʉmtaen wʉton. Samata, Jesús 
jʉm-aech Jairoliajwa:

—¡Nabej nejlewleꞌ naxʉlow tʉppoxliajwa! ¡Xanaboejsfʉlde Dios! —aech 
Jesús.

37 Do jawʉt, Jesús nakiowa nakfolon. Jawʉt Jesús bʉꞌfol Pedro, Santiago
bej, Jairo pejba poxade. Bʉꞌfolbejpon Juan. Japon Santiago pakoewan. Jesús 

tapae-el kaes asew jiw nakfʉlaeliajwas Jairo pejba poxade. 38  Pat wʉti Jairo 
pejbaxot, Jesús jʉmtaen xabich jiw jʉmxan-elpoxan, jiw pinjametat wʉnow
poxanbej Jairo paxʉlow tʉppoxliajwa. 39 Ba lech wʉt, Jesús jʉm-aech:

—¿Ma-aech xotkat xamal xabich jʉmxan-elam? ¿Wʉnowambej? Japow 
tʉpa-el. Japow moejt —aech Jesús wʉnowpiliajwa.

40 Japox jʉmtaen wʉti, asbʉan jʉmch xafafoli Jesúsliajwa. Do jawʉt, Jesús 
nakolax toꞌa jiw tathoetade. Jawʉt Jesús bʉflaech pejnachala batuchade, 
patʉpow och poxade. Bʉflaechbejpon patʉpow pax, japow penbej. 41 Jaxot 
Jesús patʉpow kefit wʉt, jʉm-aechon patʉpowliajwa:

—Talita cum —aech Jesús. (Japox jʉmchiliajwa hebreojametat: “Jam, xan 
jʉm-an: ‘¡Mat-eꞌe pejme dukaliajwam!’ —an xan” —chiliajwa.)

42  Do jawʉt, kamta patʉpow mat-et. Mat-et wʉt, nantow. Jawʉt pajut 
chiekal laejepow. Japow doce waechan. Jawʉt puexa jiw jʉm-aech: “¡Taem 
patʉpow! ¡Laejapow pejme!” —aechi.

43 Jesús nejthʉꞌaxtat jʉm-aech: “¡Nabej chapaeꞌ ampox asew jiw, xan isxpox 
xamalliajwa!” —aech Jesús jaxotpijiwliajwa. Do jawʉt, Jesús pejme jʉm-
aech: “¡Chaxduim naxaeyax japow xaeliajwa!” —aech Jesús.

Jesús Nazaret paklowaxxotpox 
(Mt 13.53‑58; Lc 4.16‑30)

6 �1 Jesús nakolt wʉt Capernaum paklowaxxot, fʉlaechon pejtʉajnʉkolax 
poxade, pejnachala sʉapich. 2  Pat wʉti Nazaret paklowaxxot, do jawʉx, 

napatamatkoi wʉt, Jesús lech judíos naewʉajnaba poxade. Jaxotde tʉaduton 
jiw naewʉajnaliajwa. Jaxotbej xabich jiw jʉmtaen wʉt Jesús naewʉajanpox, 
jawʉt, nakaewa nawʉajnachaemsna wʉt, jʉm-aechi:

—¿Amxotkat ampon japoxan xabich matabijt jiw naewʉajnaliajwa? 
¿Amxotkat matabijtbejpon matabijsax? ¿Ma-aech xotkat japon xajʉp koecha
xan isliajwa? 3 Ampon carpintero nabichan, María paxʉlan. Ampon pakoew 
ampilape. Kaen pawʉl Santiago. Asan pawʉl José. Asan pawʉl Judas. 
Asan pawʉl Simón. Jesús pakoewbej, wathoꞌ, japi duil xatisxot —na-aechi 
nakaewa.

Samata, naexasis-eli Jesús naewʉajanpox. 4 Do ja-aech wʉt, Jesús jʉm-aech 
japiliajwa:

—Profetas sitaens asapaklowaxanpijiw. Pelax pejpaklowaxkolapijiw sitae-
esal. Pejjiwkola, pejbapijiwbej, sitae-esal —aech Jesús japi jiwliajwa.

5  Samata, jaxot Jesús isaxil koechaxan. Kaesʉapich jiw bʉꞌxaeya boejt
hʉton, jacha wʉt. 6  Jesús xabich nejchaxoelanuk japi jiwliajwa, naexasis-el 
xoti. Do jawʉt, Jesús fʉlaech asatʉajnʉchan mox poxade. Japalelde jiw 
naewʉajnafʉldepon.

Jesús toꞌapox pejnachala japi naewʉajnaliajwa Dios  
tatoꞌlaxaelpox jiw ampathatat 

(Mt 10.5‑15; Lc 9.1‑6)
7 Do jawʉt, Jesús la doce apóstoles. Japi pat wʉt Jesúsxot, jawʉt, Jesús 

kaenanʉla kolenje toꞌapon japi paklowaxan poxaliajwa, naewʉajnaliaj
wapi Dios pejjamechan. Toꞌa wʉt pejnachala, jʉm-aechon: “Jiw xabʉꞌkʉlam 
wʉt, dep webaesi pejmatpʉatanxot, ¡japi dep toꞌim nakolaliajwa japi jiw 

pejmatpʉatanxot Dios pijaxtat!” —aech Jesús, toꞌa wʉt pejnachala. 8-9 Jesús 
kefiat pejnachala, nanʉamt wʉt xalaesamata. Jʉm-aechon: “¡Nejkilachalanae
yankal xalaem! ¡Nabej xalaeꞌ naxaeyaxan, plata, nejchoxanbej! Madoꞌ itʉak
xajoelam, ¡do japoxkal tʉaklaf­laem! ¡Ja-amdebej naxoelaxliajwa! Madoꞌ ina
xoelam, ¡do japoxkal bʉꞌlaf­laem!” —aech Jesús pejnachalaliajwa.

10 Jesús pejme jʉm-aech:
—Xamal paklowax patam wʉt, ¡kaebaxot duilde, jiw naewʉajnaliajwam 

japapaklowaxpijiw! Asalel fʉlaeliajwam wʉt, do jawʉt, ¡japabaxot nakolim! 
11 Asew jiw xamal bʉꞌkʉla-el wʉt, nejnaewʉajnax naewes-el wʉtbejpi, ¡japa
paklowaxxot nakolim, asapaklowax poxaliajwam! Nakolam wʉt, ¡nejtʉakxa
joe jolde lʉlaliajwam as natacholnaliajwa! Jasoxtat japi jiw pajut matabija
xael babijax ispox Diosliajwa, xamal bʉꞌkʉla-el xoti —aech Jesús.

12  Dolisdoꞌ, Jesús pejnachala follisi. Pat wʉti, japapaklowaxanpijiw naewʉa
janlisi kofaliajwa babijaxan ispoxan, naexasisliajwabejpi Dios. 13 Jesús pejna
chala dep toꞌa jiw pejmatpʉatanxot nakolaliajwa. Samata, xabich dep nakola. 
Xabich bʉꞌxaeyabej boejthʉti, bʉꞌxalot wʉti jiw olivosimintat.

Juan, jiw bautisan, boesaspox 
(Mt 14.1‑12; Lc 9.7‑9)

14 Potʉajnʉcha xabich jiw wʉltaena Jesús pejwʉajan. Rey Herodes, Galilea 
tʉajnʉpijiw tatoꞌlan, japonbej wʉltaen Jesús ispoxan, jiw nakaewa nospaei 
wʉt Jesúsliajwa. Pe Herodes matabijs-el, achan Jesús. Jʉmtaenpon, jiw 
nakaewa najʉm-aech wʉt Jesúsliajwa: “Jesús, japonlap Juan, jiw bautisan. 
Mat-echpon pejme duk. Samata, xajʉpon koechaxan isliajwa” —na-aech wʉt 
jiw nakaewa Jesúsliajwa.

15  A sew  japixot najʉm-aechbej Jesúsliajwa: “Jesús, japonlap profeta 
Elías. Mat-echpon pejme duk” —na-aechi nakaewa. Asew japixot najʉm-
aechbej: “Jesús, japonlap profeta, me-ama majt duilpi” —na-aechi nakaewa 
Jesúsliajwa.

16 Herodes jʉmtaen wʉt jiw najʉm-aechpox Jesúsliajwa, japon jʉm-aech:
—Jesús, japonlap Juan. Xan tajsoldaw majt tajut ketoꞌax Juan taxta

siapchaliajwas. Amwʉtjel japon mat-ech. Samata, japon pejme duk —aech 
Herodes.

17 Juan laeja wʉt, Herodes ketoꞌa pejsoldaw Juan jaelsliajwas. Do jawʉt, 
Juan jaeltas wʉt, jiaspon jiw jebatat. Jaxot cadenamʉatat xawaechpon. 
Herodes japox is, toꞌas xoton pijow Herodías. Japow majt Felipe pijow. 
Japon Herodes pakoewan. Baxael, Herodes pakoewan Felipe feꞌenpon. 
18  Herodes pakoewan feꞌen wʉt, Juan jʉm-aech Herodesliajwa: “¡Xam nakoe
wan pijow nijow dofaximil! ¡Japox chaemil isliajwa!” —aech Juan Herodes
liajwa. 19-20  Samata, Herodías japox jʉmtaen wʉtow, xabich nejweslapow 
Juan. Japow toꞌa pamal, japon ketoꞌaliajwa pejsoldaw Juan boesaliajwas. 
Pe Herodes owchi-el, sitaen xoton Juan. Herodes matabijt, Juan xabich 
pachaempon. Samata, Herodes majt tapae-el Juan boesaliajwas. Juan nae
wʉajanpox Herodes nejxasink. Pe kolenejchaxoelaxan xot, matabijs-elon 
isaxaelpox. 21 Do jawʉx, Herodes is wʉt pejcumpleaños, xabich wʉllala
pon paklochow, soldawpaklochowbej, kaes kemaenkibej, Galilea tʉajnʉ
pijiw. Do jawʉt, wʉllalasi puexa chiekal patlisi Herodesxot. Do jawʉtbej, 

Herodíasliajwa chiekal wepachaemsow pamal ketoꞌaliajwa, japonbej ketoꞌa
liajwa pejsoldaw Juan boesaliajwas. Nejchaxoelow japox. 22-23 Dolisdoꞌ, fiesta 
wʉt, Herodías paxʉlow pat. Japow tamach nababoela puexa jiw pejwʉajna
lel, japi taeliajwa. Nababoela wʉt, Herodes, asew jiwbej, naxaelpi japonxot, 
xabich nejchachaemili, japow nababoela wʉt. Do jawʉt, Herodes jʉm-aech 
japowliajwa:

—¡Nejxasinkampox xan nawʉljoem! Xan japox chaxdusaxaelen. Diach
wʉajnakolax paeix. Nawʉljowampox chaxdusaxaelen. Nejxasinkam wʉt, 
xan tatoꞌlaxtʉajnʉ chiekal najʉpachadusaxaelen xam tatoꞌlaliajwam —aech 
Herodes japowliajwa.

24  Do jawʉt, japox jʉmtaen wʉt, pen poxadepow wʉajnachaemsliajwa
pow pen. Penxot pat wʉt, chapaeipow paxon jʉmtispox. Jawʉt jʉm-aechow 
penliajwa:

—En, ¿achaxkat xan taxon wʉljoeyaxaelen? —aechow.
Do jawʉt, pen jʉmnot wʉt, jʉm-aech:
—Jam, ¡ma amwʉt naxon wʉljoem Juan, jiw bautisan, pejmatnaet! —

aechow paxʉlowliajwa.
25 Do jawʉt, japow Herodes poxade. Jʉm-aechow rey Herodes jʉmtaeliajwa:
—¡Ma amwʉt nachaxduꞌe Juan pejmatnaet plaftat! —aechow.
26  Do jawʉt, Herodes xabich nejxaejwas, jʉmtaen wʉton japow wʉljow

pox. Samata, Herodes elchiyaxil japow wʉljowpoxliajwa, chajia jʉmdut xot
lison puexa paklochow pejwʉajnalel japow chaxdusliajwa wʉljoeyaxaespox. 
Samata, Herodes chaxdusaxael japow wʉljowpox. 27-28 Do jawʉt, Herodes pej
soldawan toꞌa Juan pejmatnaet chaxlaeliajwadin. Jawʉt soldawan fʉlaech jiw 
jeba poxade. Jaxotde paꞌa wʉt, Juan taxtasiapchapon. Plaftat Juan pejmatnaet 
chaxlaens fiesta poxadin. Soldawan xapat wʉt, Herodías paxʉlow chaxduton 
Juan pejmatnaet. Do jawʉt, japow pen poxade chaxlaeliajwa Juan pejmatnaet.

29 Juan pejnachala jʉmtaen wʉt Juan boesaspox, jawʉt fʉlaeni Juan 
patʉpan chaxlaeliajwa. Do jawʉt, chaxfollisipon mʉthsliajwa. Do jawʉt, 
mʉthslisipon.

Jesús naxaeyaxan chaxduwpox cinco mil poejiw 
(Mt 14.13‑21; Lc 9.10‑17; Jn 6.1‑14)

30  Jesús pej-apóstoles bʉxtoet wʉti naewʉajanpoxan asapaklowaxanpi
jiw, kaxa nawenlisi. Pat wʉti, natamejapi Jesúsxot. Jawʉt puexa chapaeilisi 
ispoxan, naewʉajanpoxanbej. 31 Jaxot xabich jiw fʉlalaena. Samata, Jesús 
pejnachala xabich it-els xaeliajwa, jiw xabich xot. Samata, Jesús jʉm-aech:

—¡Chijias jiwjil poxade, xatis tamach damlathʉlaliajwas! —aech Jesús.
32  Do jawʉt, Jesús, pejnachala sʉapich, chaf­laech falkamtat jiwjil poxade. 

33  Pe nakiowa, jawʉt xabich jiw fʉltaeni Jesús, chaf­laech wʉt, pejnachala 
sʉapich. Matabijapi. Samata, xabich paklowaxanpijiw dʉkpde Jesús itjula
xaech poxade. Japi wʉajna paꞌa. 34 Jesús chapat wʉt falkamtat, Jesús xabich 
jiw taen papʉtlel. Taen wʉton, japi jiw xabich beltaenon. Jawʉt Jesús nejcha
xoel wʉt, jʉm-aechon: “Ampi jiw, me-ama ovejas, wejisal xoti tataef­laspon” 
—aech Jesús, nejchaxoel wʉt. Samata, tʉadutlison xabich naewʉajnaliajwa. 
35  Kaliax wʉt, Jesús pejnachala moxlisi Jesúsxot. Do jawʉt, japi jʉm-aech 
Jesúsliajwa:

—Tuilalisox. Amxot ajil tʉajnʉchan. Ajilbej naxaeyaxan wʉajsliajwas. 
36  Samata, ¡ampi jiw toꞌim tʉajnʉchan poxade, naxaeyaxan wʉajsliajwa! —
aechi Jesúsliajwa.

37 Jesús japox jʉmtaen wʉt, jʉm-aechon:
—¡Xamal najut chaxduim naxaeyaxan ampi jiw xaeliajwa! —aechon.
Do jawʉt, jʉm-aechi:
—¿Xamkat nejxasinkam xanal pan wʉajsliajwan doscientos denariostat, 

puexa ampi jiw xaeliajwa? —aech Jesús pejnachala.
38  Jesús wʉajnachaemt wʉt, jʉm-aechon:
—¿Massʉapichkat pan xamalxot? ¡Xabʉaꞌde taeliajwam jiwxot! —aech Jesús.
Do jawʉt, japi taen wʉt, jʉm-aechi:
—Asbʉan jʉmch cinco pan xanalxot, kolenje baxinbej —aechi.
39 Do jawʉt, Jesús toꞌa pejnachala puexa jiw kaenanʉla, pejmʉtan sʉapich, 

polaxot chalakaliajwa. 40 Asamʉtan, pinamʉtan. Japamʉatanxot, me-ama cien 
jiw. Asamʉtan kaesʉapich jiw. Japamʉtanxot, me-ama cincuenta jiw. Puexa jiw 
chalak, pejmʉtan sʉapich. 41 Do jawʉt, Jesús cinco pan chafit, kolenje baxinbej. 
Athʉlel natachaemsepon Dios kawʉajnaliajwa. Dios kawʉajan wʉt, jʉm-aechon: 
“Ax, xan gracias-an ampapanliajwa, ampabaxiliajwabej, xanal nachaxduwampi” 
—aech Jesús, pax Dios kawʉajan wʉt. Do jawʉt, jalkafʉllison pan. Jalkafʉl wʉt, 
pejnachala chaxduifʉllison japi sasliajwa, puexa jiw xaeliajwa. Ja-aechbejpon baxi
liajwa. 42 Puexa jiw chiekal xael. Chiekal nafnialisi. 43 Jiw xaeyax kaechatoel wʉt, 
malpi Jesús pejnachala jia matpirantat. Wʉlʉpi doce matpiran baxitoerow, pan 
malsibej. 44 Japi jiw xaelpi, cinco mil poejiw. Wathoꞌ, yamxi sʉapich, xajui-esal.

Jesús fʉlaenpox pukaminakaldin 
(Mt 14.22‑27; Jn 6.16‑21)

45 Do jawʉx, Jesús toꞌa pejnachala falkam julaliajwa, puka we-enlelde cha
likaliajwa. Toꞌaponi wʉajna chaf­laeliajwa, Betsaida paklowaxlelde. Jesús 
kaweta namanfʉk jiw toꞌaliajwa naweliajwa pejbachan poxade. 46 Do jawʉx, 
jiw toꞌa wʉt, Jesús julach mʉax poxase tamach Dios kawʉajnaliajwa. 47 Sesa 
itkʉatnik wʉt, Jesús tamach naman. Pejnachala falkamtat chafolfʉki puka
tukolaxtat. 48  Taenon pejnachala xabich faetox. Joewa matalech falkam. Mox 
pawʉajna wʉt nalianaliajwa, Jesús fʉlaen pukaminakal. Me-ama matnoch 
xensliajwa wʉt, ja-aechon. 49-50  Pejnachala taen wʉti Jesús, pukaminakal 
fʉlaenox, nejchaxoeli: “¡Taeꞌnik! ¡Ama dep fʉlaen!” —aech Jesús pejnachala, 
nejchaxoel wʉt. Samata, puexa japi xabich natachaema. Do jawʉt, pota 
na-oenklisi, xabich pejlewla xot. Jawʉt Jesús jʉm-aech:

—¡Nabej nejlewleꞌ! ¡Xanpeꞌ! —aech Jesús.
51 Do jawʉt, Jesús falkam juldik japixot. Jawʉt kaes wika-ellisox. Samata, 

japi chiekal natachaemachalak falkamtat. 52  Japi matabija-elfʉk Jesús xajʉp
pox puexa isliajwa. Taen wʉti koechax, Jesús is wʉt panliajwa, chiekal mata
bija-eli taenpox, matnaetink xoti matabijaliajwa.

Jesús boejthʉtpox jiw bʉꞌxaeya Genesaret tʉajnʉxot 
(Mt 14.34‑36)

53 Do jawʉt, Jesús, pejnachala sʉapich, puka we-enlelde chapaꞌapi, Gene
saret tʉajnʉxot. Jaxot itjul wʉt, falkam keꞌtlisi pukababʉꞌtat. 54  Japi nana 

wʉt falkamxot, jiw matabija japon Jesús. 55 Do jawʉt, japi jiw kaxa dʉkpich 
asew jiw chapaeliajwa, japatʉajnʉpijiw. Do jawʉt, bʉꞌxaeya chaxlaens camil
latat Jesúslel japi boejthʉsliajwas. 56  Jesús tʉajnʉchan poxade wʉt, paklo
waxan poxade wʉtbejpon, Jesús fʉlaech poxade, jiw owas wʉajna plazaxot, 
japi bʉꞌxaenki, boejthʉsliajwaspi Jesús. Taen wʉti Jesús, japi jiw jʉm-aech 
Jesúsliajwa:

—Ampi jiw, bʉꞌxaeya, ¡tapaem nejsumta-osax jachaliajwapi, matdukafʉl
pox! —aechi Jesúsliajwa.

Do jawʉx, puexa jachapi japox, japi chiekal boejthʉlslisi.

Jiw chajia nejchaxoelpox, babijax, japoxan is xoti, babejchow nadofa 
(Mt 15.1‑20)

7 �1-4 (Fariseos, asew judíosbej, japi is pejwʉajnapijiw isfʉlpoxan. Xaeliajwa 
wʉt, majt xabich piach kekakiati. Naxaeyaxan wʉajt wʉti plazaxot, pej

batat xapat wʉt, xaeliajwa wʉtbej, majt xabich piach kekakiati. Tasos, jarros, 
maram, camaxanbej, xabich piach kiati. Japi kaes asaxan isbej. Me-ama pej
wʉajnapijiw, jachi-eli. Kaes pejme xenapi japoxanliajwa. Japoxan ispi, nej
chaxoel xot asbʉan jʉmch: “Japoxan isx wʉt, babijaxan ispoxan xanxot ajila
xael” —aech xoti, nejchaxoel wʉt.)

Asamatkoi kaesʉapich fariseos, judíos chanaekabʉanapibej, fʉlaeni Jerusa
lén paklowaxxotdin, Jesús poxadin. Pat wʉti Jesúsxot, taeni Jesús pejnachala 
majt piach kekakias-elpox, xaeliajwa wʉt. 5 Samata, japi Jesús wʉajnachaemt 
wʉt, jʉm-aechi:

—¿Ma-aech xotkat nejnachala is-el, me-ama wajwʉajnapijiw? Nejnachala 
xaeliajwa wʉt, majt xabich piach kekakias-eli —aech fariseos, judíos chanae
kabʉanapibej, Jesúsliajwa.

6-7 Jesús jʉmnot wʉt, jʉm-aechon:
—Xamal, me-ama diachwʉajnakolax Dios naexasitam wʉt, ¡ja-am! Pe 

diachwʉajnakolax Dios naexasis-emil. Isaías, Dios pejprofeta, diachwʉaj
nakolax chajia jʉm-aech xamalliajwa, chajia lel wʉton. Jʉm-aechon Dios 
jʉm-aechpox:

‘Xamal naksiyam xan nasitaenampoxantat. Pelax nejnejchaxoelaxan 
xabich atʉaj xanxot. Samata, xamal isampoxan xanliajwa, naksiyam 
wʉtbej chimiajamechan xanliajwa, o, xan nakawʉajnampoxanbej, 
japoxan omjil xanliajwa. Naewʉajnam wʉtbej, naewʉajnam asew jiw 
pejnejchaxoelaxankal. Pelax xan tajnejchaxoelaxan, jiw naewʉajna-
emil —aech Dios jʉm-aechpox xamalliajwa’ —aech Isaías, chajia lel 
wʉt —aech Jesús fariseosliajwa.

8-9 Jesús pejme jʉm-aech fariseosliajwa:
—Xamal naexasis-emil Dios pejtatoꞌlax. Naexasitamlax jiw naewʉajanpo

xankal. Asbʉan jʉmch isam nejwʉajnapijiw ispoxankal. 10 Moisés chajia lelpox 
jʉm-aech: ‘¡Nej-ax, nej-enbej, sitaem! Babejjamechan jʉm-aechpon paxliajwa, 
penliajwabej, japon aton tʉpaxael kastikaxtat’ —aech Moisés chajia lelpox. 
11 Xamal asbʉan jʉmch naewʉajnam nejwʉajnapijiw isfʉlpoxan, japox pawʉl 
corbán. Samata, xamal jʉm-am: ‘Nejmach-aton chajia jʉmdut wʉt pejew 
Dios chaxduiliajwa, japoxan japon aton chaxduiyaxil, pax, penbej, japoxan 
Diosliajwa xot’ —am xamal. 12  Xamal japi jiw tapaeyam japox jʉmchiliajwa 

paxliajwa, p en liajwabej: ‘Xan chajia Dios jʉmdutx chaxduiliajwa tejew. 
Samata, xamal kajachawaesliajwan, ajil’ —chiliajwapi. 13 Asew jiw naewʉaj
nam wʉt nejwʉajnapijiw isfʉlpoxan, japoxantat Dios jʉm-aechpoxan kofam. 
Kaes asaxan naewʉajnambej, me-ama japox —aech Jesús fariseosliajwa.

14 Do jawʉx, Jesús jiw la wʉt, jʉm-aechon:
—¡Puexa xamal chiekal naeweꞌe! ¡Jʉmmatabijimbej xan jʉmchiyaxaelen

pox! 15 Jiw naxaeyax xael wʉt, babejchow nadofaxil. Jiw babijaxan is, chajia 
japoxan nejchaxoel xoti isliajwa. 16 Xamal Dios pejnejchaxoelax matabijasiam 
wʉt, ¡chiekal naeweꞌe xan jʉm-anpox! —aech Jesús.

17 Jesús bʉxtoet wʉt jiw naewʉajanpox, ba lechon, pejnachala sʉapich. Do 
jawʉt, pejnachala wʉajnachaemtason, japi chiekal matabijaliajwa japawʉa
jan, Jesús jiw naewʉajanpoxliajwa.

18  Jesús jʉmnot wʉt, jʉm-aechon:
—¿Xamalkat-is matabija-emil japawʉajan? ¿Matabija-emil jiw babejchow 

nadofaxilox, xael wʉt naxaeyax? 19 Naxaeyaxan jiw xael wʉt, pejnejchaxoe
laxan poxa-eldik. Woejt poxadik. Do jawʉx, nakoltox —aech Jesús.

Jesús japox jʉm-aech pejnachala chiekal matabijaliajwa, puexa naxaeya
xan pachaempox jiw xaeliajwa.

20 Jesús pejme jʉm-aech:
—Jiw pejnejchaxoelaxanxot nakola babejnejchaxoelaxan. 21 Samata, jiw 

babijaxan is. Poejiw, tamach laelpi, nejchaxoel asew wathoꞌ bʉꞌmoejsaxan. 
Jiw nejchaxoelbej natkowaliajwa asew jiw pejew. Jiw nejchaxoelbej asew 
jiw beliajwa. 22  Poejiw pakmolapi nejchaxoelbej asew wathoꞌ bʉꞌmoejsliajwa. 
Jiw taen wʉt asew jiw pejew, japoxansiabejpi pajutliajwa. Jiw nejchaxoelbej 
isliajwa babijaxan asew jiwliajwa. Jiw nejchaxoelbej naekichachajbaliajwa 
asew jiw. Jiw nejchaxoelbej babijaxan isliajwa pomatkoicha padala-elpoxan. 
Jiw nejchaxoelbej nusasiawlaliajwa, asew jiw ketaen wʉt. Jiw nejchaxoelbej 
bʉxwʉajnamaenkaliajwa asew jiwliajwa. Jiw pajut nejchaxoel wʉt, jʉm-aech
bejpi: ‘Xan kaes pejme pachaeman. Me-ama asew jiw, jachi-enil’ —aechi, 
nejchaxoel wʉt. Jiw nejchaxoelbej nejmach duilaliajwa Dios naexasis-elaxtat. 
23 Puexa japox babijaxan nakola jiw pejnejchaxoelaxanxot. Samata, jiw babej
chow nadofa japanejchaxoelaxantat —aech Jesús.

Judíos-atowa-elpow, japow naexasitpox Jesús 
(Mt 15.21‑28)

24 Jesús fʉlaech, pejnachala sʉapich, Tiro paklowax poxade, asatʉajnʉlel
bej. Do jaxotde ba low wʉti, Jesús maliach pasasia. Pe nakiowa, jiw taenson. 
25-26  Samata, atow wʉltaen Jesús pasaxaelpox. Samata, fʉlaechow Jesús tae
liajwa. Japow judíos-atowa-el. Asatʉajnʉpijow. Pejtʉajnʉ pawʉl Sirofenicia. 
Pat wʉtow Jesúsxot, japow brixtat nuk Jesús pejwʉajnalel, sitaen xotow 
Jesús. Paxʉlow kaweta batat, dep webaesow pejmatpʉatxot. Samata, jʉm-
aechow Jesúsliajwa:

—¡Xam dep toꞌ im nakolsliajwa taxʉlow pejmatpʉatxot! —aechow 
Jesúsliajwa.

27 Do jawʉt, Jesús jʉm-aech:
—Paxipi majt naxaeyaxan chaxduw paxi xaeliajwa. Do jawʉx, pachaem 

wʉr dʉajsliajwa malsi —aech Jesús japowliajwa.

(Jasox Jesús jʉm-aech, matxoela kajachawaesaxael xoton judíos. Do jawʉx, 
kajachwawaesaxaelon judíos-elpi.)

28  Do jawʉt, japow jʉmnot wʉt, jʉm-aechow:
—Tajpaklon, pe yamxi xael wʉt, mesaxot cha-aex fʉdʉꞌ natacholan wʉt 

mesaxot, wʉrbej  xael. Samata, ¡nawoesa xan matxoela nakajachawaeꞌe! 
—aechow.

29 Do jawʉt, Jesús jʉm-aech:
—Xam kajachawaesaxaelen, chiekal najʉmnotam xot xanliajwa. Naxʉlow

lis pachaem. Dep nakoltlis naxʉlow pejmatpʉatxot. ¡Nawiaꞌmich nejba 
poxade! —aech Jesús japowliajwa.

30 Do jawʉt, chijialisow pejba poxade. Pejba pat wʉt, paxʉlow taenlisow, 
ok wʉt camatat. Dep wejisallisow pejmatpʉatxot.

Jesús boejthʉtpox naetakʉaꞌnikpon, bʉxwʉajnajilbejpon
31 Do jawʉt, Jesús nakolt Tiro tʉajnʉxot. Do jawʉx, Sidón tʉajnʉlel xentbej

pon. Xenabejpon paklowaxan Decápolis tʉajnʉlel. Do jawʉx, Galilea pukaxot 
paton. 32  Jaxot asew jiw bʉflaen naetakʉatan Jesúslel. Japon aton bʉxwʉa
janjilbej. Japi jiw jʉm-aech Jesúsliajwa:

—¡Ampon aton boejthʉꞌe jʉmtaeliajwa! ¡Ke-oꞌebej japonxot naksiyaliajwa
pon! —aechi.

33  Do jawʉt, Jesús bʉflaech atʉaxach bʉxwʉajanjilan, jiw ajilxot. Jawʉt 
Jesús nataelanaetakʉanwʉaj jacha pejkothiyatat. Do jawʉt, Jesús loya pejko
thiya, japon aton kaech-iaꞌjachaliajwa japa-almintat. 34 Dolisdoꞌ, Jesús athʉlel 
natachaemse wʉt, xabich fakjolchapon. Jʉm-aechon: “¡Efata!” —aech Jesús. 
(Japajame jʉmchiliajwa hebreojametat: “¡Nej fafas!” —chiliajwa.)

35 Do jawʉt, chalechkal pejnaetakʉanwʉaj chiekal wepachaemslison kole
lelje. Pejkaech-iaꞌt pachaembej naksiyaliajwa. Naksiya wʉt, chiekal jʉmtam
papon. 36  Do jawʉt, Jesús jʉm-aech puexa jiwliajwa:

—¡Puexa xamal nabej chapaeꞌ ampox asew jiw! —aech Jesús japi jiwliajwa.
Jesús bʉxfiat wʉt, japi jiw nakiowa chapaefʉl asew jiw. 37 Japi jiw nejcha

xoelanuili. Samata, jʉm-aechnapi:
—¡Puexa Jesús ispoxan, chiekal ispon! Jesús boejthʉt wʉt, ¡hasta naeta

kʉatabej chiekal jʉmtaen! ¡Bʉxwʉajnajilabej chiekal naksiya! —na-aechi 
nakaewa.

Jesús naxaeyaxan chaxduwpox cuatro mil jiwliajwa 
(Mt 15.32‑39)

8 �1 Asamatkoiyan xabich jiw pejme natamejal Jesúsxot. Japi jiw naxae
yaxan xaeliajwa jaxot ajil. Samata, Jesús pejnachala la moxliajwadin. 

2  Japi pat wʉt, jʉm-aechon:
—Ampi jiw beltaenx, wejisal xot xaeliajwa. Japi xan nachala tres matkoi. 

Toellisi naxaeyaxan xafoli. 3 Toꞌax wʉti naxae-elaxtat pejbachan poxade, japi 
jiw xabich pejlit nʉamtat mamnikaxil, asew jiw japixot xabich atʉaj fʉlaen
xot —aech Jesús.

4 Do jawʉt, pejnachala jʉmnot wʉt, jʉm-aechi:
—Amxot naxaeyaxan faekaxisal, jiw duila-el xot —aechi.
5 Dolisdoꞌ, Jesús wʉajnachaemt wʉt, jʉm-aechon:

—¿Massʉapichkat pan xamalxot? —aech Jesús.
Jʉmnot wʉt, jʉm-aechi:
—Amxot siete panes —aechi.
6  Jesús puexa jiw chalakax toꞌa satat. Do jawʉt, siete panes Jesús chafit. 

Dios kawʉajan wʉt, jʉm-aechon:
—Gracias-an ampapan nachaxduwampiliajwa —aech Jesús.
Jawʉt pan jalkafʉlon. Do jawʉt, Jesús chaxduifʉl pejnachala, japi sasliajwa 

pan puexa jiwliajwa. Do jawʉt, Jesús pejnachala pan sasfʉllisi. 7 Jesús pejna
chalaxot cha-aex baxix. Do jawʉt, Jesús pejme Dios kawʉajan baxixliajwa. 
Jawʉt jʉm-aechon:

—Gracias-anbej ampabaxixliajwa nachaxduwampi —aech Jesús.
Do jawʉt, toꞌabejpon pejnachala baxix sasliajwapi puexa jiwliajwa. 8  Puexa 

jiw chiekal xael. Chiekal nafniabejpi. Do baxael, pejnachala chanot malsi. 
Wʉlʉ siete matpiran. 9 Japi jiw xaelpi, me-ama cuatro mil jiw. Xaeyax kaecha
toel wʉt, Jesús japi jiw toꞌa naweliajwa pejbachan poxade. 10 Do jawʉx, Jesús 
falkam jul, pejnachala sʉapich, chaf­laeliajwa Dalmanuta tʉajnʉ poxade.

Fariseos toꞌapox Jesús isliajwa koechax 
(Mt 12.38‑42; 16.1‑4; Lc 11.29‑32; 12.54‑56)

11 Do asamatkoi, fariseos pat wʉt Jesúsxot, japi chiekal wʉajnachaemt 
Jesús. Japi fariseos tasalasiapi Jesús, asax is wʉt. Samata, jʉm-aechi:

—¡Isde koechax xanal taeliajwan, chiekal matabijaliajwanbej, diachwʉaj
nakolax xam Dios toꞌaponam wʉt! —aech fariseos Jesúsliajwa.

12  Do jawʉt, Jesús xabich fakjolcha, nejchachaemla-el xoton fariseosliajwa, 
naexasis-el xotbejpi. Samata, Jesús jʉm-aech:

—Xamal natoꞌam xan koechax isliajwan asbʉan jʉmch taeliajwam. Pe 
xamal taeyaximil pajelkoechax —aech Jesús fariseosliajwa.

13  Do jawʉt, Jesús chijia fariseosxot. Julon falkam chaf­laeliajwa puka 
we-enlelde, pejnachala sʉapich.

Jesús naewʉajanpox pejnachala, japi pajut chiekal natataeflaliajwa 
fariseos naewʉajanpoxan, Herodesbej 

(Mt 16.5‑12)
14  Jesús pejnachala nejkiow naxaeyaxan xalaeliajwa. Japi asbʉan jʉmch 

kaekolax pan xafoli. 15 Do jawʉt, Jesús jʉm-aech pejnachalaliajwa:
—¡Chiekal taem fariseos pejlevaduraliajwa, Herodes pejlevaduraliajwabej! 

—aechon pejnachalaliajwa.
16  Jesús pejnachala jʉmtaen Jesús jʉm-aechpox. Pe japi jʉmmatabija-el. 

Samata, nakaewa nawʉajnachaemt wʉt, najʉm-aechi:
—¿Achaxkat jʉm-aech Jesús? Jesús japox bej nakjʉm-aechbej, xatis nej

kiows xot pan xalaeliajwas —aechi nakaewaliajwa.
17 Jesús matabijt pejnachala nakaewa najʉm-aechpox. Samata, Jesús wʉaj

nachaemt wʉt, jʉm-aechon:
—¿Ma-aech xotkat xamal nakaewa najʉm-am panliajwa? ¿Xamalkat 

jʉmmatabija-emil, matnaetinkam xot? 18  Xamal taenam. Pe chiekal matabija-
emil. Jʉmtae-emilbej. ¿Ma-aech xotkat xamal nejchaxoela-emil xan koechax 
isxpoxliajwa, ajil wʉt naxaeyaxan jiw xaeliajwa? 19 Xan jalkafʉlax wʉt cinco 

pan cinco mil poejiwliajwa, do jawʉt, ¿masmatpirankat xamal wʉlʉm japi 
jiw mali? —aech Jesús pejnachalaliajwa.

Japi jʉmnot wʉt, jʉm-aechi:
—Xanal wʉlʉx doce matpiran —aechi.
20 Jesús pejme jʉm-aech pejnachalaliajwa:
—Xan jalkafʉlax wʉt siete panes cuatro mil jiwliajwa, jawʉt, ¿masmatpi

rankat xamal wʉlʉm japi jiw mali? —aech Jesús.
Jesús pejnachala jʉmnot wʉt, jʉm-aechi:
—Xanal wʉlʉx siete matpiran —aechi.
21 Do jawʉt, Jesús jʉm-aech pejnachalaliajwa:
—¿Xamalkat jʉmmatabija-emilfʉk? —aech Jesús.

Jesús boejthʉtpox itliaklan Betsaida paklowaxxot
22  Jesús, pejnachala sʉapich, chapaꞌa Betsaida paklowaxxot. Japapaklowax

xot asew jiw bʉflaeni itliaklan Jesúslel. Japi wʉljow Jesús jachaliajwa itliak
lan, japon chiekal taeliajwa. 23  Jesús makxalaech wʉt itliaklan, bʉflaechon 
atʉaxach, paklowax tathoetlel. Jesús itfuxalot almintat itliaklan. Do jawʉt, 
Jesús itfujacha wʉt itliaklan, jawʉt Jesús wʉajnachaemt wʉt, jʉm-aechon 
itliaklanliajwa:

—¿Xamkat taenamlejen? —aechon.
24 Do jawʉt, itliaklan chiekal natachaemt wʉt, jʉm-aechon:
—Jiw laelp wʉt, me-ama naechan laelp wʉt, ja-itfu-an —aech itliaklan.
25  Do jawʉt, Jesús pejme itfujacha. Jawʉt chiekal wepachaemslison pej-

itfu. Chiekal taenbejpon. 26 Jesús jʉm-aech:
—¡Nabej fʉlaeꞌ paklowax poxade! ¡Xabʉaꞌde nejba poxade! ¡Nawiaꞌmich! 

—aech Jesús majt itliakalponliajwa.

Pedro jʉm-aechpox Jesúsliajwa: “Xam Cristowam, Dios toꞌasponam” 
(Mt 16.13‑20; Lc 9.18‑21)

27 Jesús boejthʉt wʉt itliaklan, fʉlaechon, pejnachala sʉapich, asatʉajnʉ
chan poxade, Cesarea de Filipolel. Fol wʉti nʉamtat, Jesús wʉajnachaemt 
wʉt pejnachala, jʉm-aechon:

—¿Achan na-aechkat jiw xanliajwa? —aech Jesús.
28  Japi jʉmnot wʉt, jʉm-aechi:
—Asew jiw jʉm-aech xamliajwa: ‘Japonlap Juan, jiw bautisan. Mat-

echpon pejme duk’ —aech asew jiw xamliajwa. Asew jiw jʉm-aechbej xam
liajwa: ‘Japonlap Elías, Dios pejprofeta. Mat-echpon pejme duk’ —aech asew 
jiw xamliajwa. Asew jiw jʉm-aechbej xamliajwa: ‘Japonlap Dios pejprofe
tasxot mat-echpon pejme duk’ —aech asew jiw xamliajwa —aech Jesús 
pejnachala.

29 Do jawʉt, Jesús pejme wʉajnachaemt wʉt, jʉm-aechon pejnachalaliajwa:
—Xamallax, ¿achan na-amkat xanliajwa? —aech Jesús.
Do jawʉt, Pedro jʉmnot wʉt, jʉm-aechon Jesúsliajwa:
—Xam Cristowam, Dios toꞌasponam —aech Pedro.
30 Do jawʉt, Jesús bʉxfiat wʉt, nejthʉꞌaxtat jʉm-aechon pejnachalaliajwa:
—¡Japox asew jiw nabej chapaeꞌ xan Cristowanponan! —aech Jesús 

pejnachalaliajwa.

Jesús jʉm-aechpox, japon tʉpaxaelpoxliajwa 
(Mt 16.21‑28; Lc 9.22‑27)

31 Jesús jʉm-aech pejnachalaliajwa, japon tʉpaxaelpoxliajwa:
—Xan, puexa jiw pakoewkolnan, xabich nabijasaxaelen. Judíos-ancianos, 

sacerdotespaklochowbej, judíos chanaekabʉanapibej, japi xan najʉmchiya
xael: ‘Japon Cristowa-el, Dios toꞌaspona-el’ —chiyaxaeli xanliajwa. Samata, 
naboesaxael wʉt, tres matkoi wʉt, Dios xan namat-esaxael pejme dukaliaj
wan —aech Jesús.

32  Jesús japox jʉm-aech pejnachala chiekal matabijaliajwa jachiyaxaespox 
japonliajwa. Jawʉt Pedro bʉflaechon Jesús pejlel nospaeliajwa tamach, Jesús 
sʉapich. Do jawʉt, Pedro bʉxfiat Jesús jʉm-aechpoxliajwa. 33  Pe Jesús nat
foꞌcha asew pejnachalalel taeliajwa. Do jawʉt, Jesús jʉm-aech Pedroliajwa:

—¡Chijiamde xanxot! Xam japox jʉm-am, Satanás bʉxtoꞌa xot. Xam nejcha
xoela-emil Dios pijaxan. Asbʉan jʉmch nejchaxoelam ampathatpijaxankal 
—aech Jesús Pedroliajwa.

34 Do jawʉt, Jesús la pejnachala, jiwbej. Dolisdoꞌ, puexa jiw pat wʉt japon
xot, Jesús jʉm-aech:

—Xamal tajnachalwasiam wʉt, ¡najut babijaxan isampoxan, ma amwʉt 
kofim! ¡Pomatkoicha isfʉlde xan tatoꞌlaxpoxan! Asew jiw pijaxtat nabijatam 
wʉt, boesasia wʉtbejpi, ¡nakiowa xamal naexasisfʉlde xan tatoꞌlaxpoxan!

35 Ampathatat isam wʉt najut nejxasinkampoxankal, asamatkoi tʉpam wʉt, 
napelsaxaelam Diosliajwa. Ja-am wʉt, duilaximil Diosxotse. Kofam wʉtlax 
najut isfʉlampoxan, isfʉlam wʉtlax xan tatoꞌlaxpoxan, Dios chiekal nae
xasisfʉlam wʉtbej, asamatkoi xamal tʉpam wʉt, napelsaximil Diosliajwa. 
Ja-am wʉt, pomatkoicha duilaxaelam Diosxotse. 36 ¿Achaxkat aton kanaxael 
xabich wʉton pejew ampathatat, asamatkoi tʉp wʉt, Dios kastikaxaes wʉton? 
37 Aton mosaxil pejewtat pasliajwapon Diosxotse, japon pejew chiekal omjil 
xot Diosliajwa. 38  Ampathatpijiw xabich is babijaxan. Japi nejchaxoela-elbej 
Dios. Japi jiw pejwʉajnalel xamal nadala wʉt xanliajwa, tajnaewʉajnax
liajwabej, xanbej, puexa jiw pakoewkolnan, tadalaxaelen xamalliajwa. Xan 
jachiyaxaelen taj-ax Dios pejwʉajnalel. Tadalaxaelen xamalliajwa, xan kaxa 
pasaxoekan wʉt ampathatasik taj-ax pijaxtat, taj-ax Dios pej-ángeles sʉapich 
—aech Jesús pejnachalaliajwa, asew jiwliajwabej.

9 �1 Jesús pejme jʉm-aech pejnachalaliajwa:
—Diachwʉajnakolax xan jʉm-an. Asew jiw xamalxot pejpatʉpax 

wʉajna taeyaxaeli, Dios puexa pejjiw tatoꞌal wʉt ampathatat —aech Jesús.

Jesús xabich chaponanakthianpox Dios pijaxtat 
(Mt 17.1‑13; Lc 9.28‑36)

2  Do jawʉx, seis matkoiyan wʉt, Jesús fʉlaech mʉax xabich athʉ poxase 
julaliajwa. Jawʉt bʉꞌfolon tres pejnachalan. Kaen pawʉl Pedro. Asan pawʉl 
Santiago. Asan pawʉl Juan. 3 Dolisi, pinamʉaxxotse wʉt, Jesús xabich chapo
nanakthian. Pijax naxoelax xabich papoeikolax. Ampathatat jasox ajil xabich 
papoeikolax, me-ama japon pijax, jasox.

4 Do jawʉt, chalechkal kolenje aton natulaelt Jesúsxot. Japi judíos pejwʉaj
napijiw. Kaen pawʉl Elías. Asan pawʉl Moisés. Japi nospaei, Jesús sʉapich.

5 Do jawʉt, Pedro jʉm-aech Jesúsliajwa:
—Tajpaklon, pachaem, xanal amxotan wʉt. Nejxasinkam wʉt, xanal tres 

bʉa-at isaxaelen. Kaebʉ-at xamliajwa. Asabʉ-at Moisésliajwa. Asabʉ-at Elías
liajwabej —aech Pedro Jesúsliajwa.

6 Jesús pejnachala japox taen wʉt, xabich pejlewlapi. Samata, Pedro mata
bijs-el jʉmchiyaxaelpox. 7 Jawʉt itloejen fʉloek japi pejmatwʉajasik. Do 
jawʉt, japa-itloejentat Dios jʉm-aechsik: “Ampon taxʉlan, xabich nejxasin
kaxpon, ¡japon naewesfʉlde!” —aech Dios.

8  Do jawʉt, Jesús pejnachala natadiajt wʉt, asew kolenje Jesúsxot chiekal 
ajillisi. Jesús tamach nukafʉl. Jawʉt taeni Jesúskal.

9 Do jawʉx, mʉaxxot baloek wʉti, Jesús bʉxfiat pejnachala asew jiw cha
paesamata japi taenpox. Jʉm-aechon:

—Xan, puexa jiw pakoewkolnan, hasta namat-et wʉt, xan pejme dukx 
wʉtbej, do jawʉt, xamal asew jiw chapaeyaxaelam taenampox —aech Jesús 
pejnachalaliajwa.

10  Japi ow-aech. Chapae-ellisi asew jiw. Nakaewa nawʉajnachaemsnapi: 
“¿Ma-aech xotkat Jesús jʉm-aech: ‘Hasta namat-et wʉt, xan pejme dukx 
wʉtbej, do jawʉt, xam al asew jiw chapaeyaxaelam taenampox’ —nak-
aechkat Jesús xatisliajwa?” —na-aechi nakaewa. 11 Dolisdoꞌ, japi Jesús pejna
chala, trespi, wʉajnachaemt wʉt, jʉm-aechi Jesúsliajwa:

—Xam Cristowam wʉt, ¿ma-aech xotkat judíos chanaekabʉanapi jʉm-
aech Elíasliajwa: “Wajwʉajnapijin Elías matxoela pasaxael. Do jawʉx, Cristo 
pasaxael” —aechkat judíos chanaekabʉanapi? —aech Jesús pejnachala 
Jesúsliajwa.

12  Jesús jʉmnot wʉt, jʉm-aechon:
—Judíos chanaekabʉanapi jʉm-aechpox diachwʉajnakolax. Japi jʉm-

aechpox: ‘Matxoela pasaxael kaen, me-ama Elías, jason. Japon puexa jiw cha
naekabʉanaxael puexa jiw naexasisliajwa Dios. Jasox matxoela jachiyaxael 
Cristo pasax wʉajna’ —aechox, japi jʉm-aechpox. Dios chajia jʉm-aechbej: 
‘Puexa jiw pakoewkolan xabich nabijasaxael judíos pijaxtat’ —aech Dios. 
Xanlap japonan, puexa jiw pakoewkolnan —aech Jesús pejnachalaliajwa.

13  Do pejme Jesús jʉm-aech pejnachalaliajwa, trespiliajwa:
—Diachwʉajnakolax xan jʉm-an. Kaen, Elías jason, patlison. Pe asew jiw 

babijaxan isasiapi, japi islisi babijax japonliajwa. Dios pejjamechan chajia 
jʉm-aech japonliajwa jʉmchiyaxaesox —aech Jesús Juan, jiw bautisan, 
pejpatʉpaxliajwa.

Jesús nakolsax toꞌapox dep yamxʉlan pejmatpʉatxot 
(Mt 17.14‑21; Lc 9.37‑43)

14  Dolisdoꞌ, Jesús, tres pejnachala sʉapich, fʉlaechlisi asew japon pejna
chala poxade. Do jaxotde xabich jiw taenlisi, japi jiw matawiat wʉt asew 
Jesús pejnachala, japi kaweta namapi. Jaxot kaesʉapich judíos chanaekabʉa
napi, wʉajna nabʉꞌnaloti Jesús pejnachala, namapi sʉapich. 15 Puexa jiw taen 
wʉti Jesús, xabich nejchachaemili. Samata, Jesúslel dʉkpdepi kejachaliajwa. 
16 Do jawʉt, Jesús wʉajnachaemt wʉt pejnachala, jʉm-aechon:

—¿Achaxkat xamal nabʉꞌnalotam, judíos chanaekabʉanapi sʉapich? —
aech Jesús.

17 Kaen japixot jʉmnot wʉt, jʉm-aechon:
—Jiw chanaekabʉanan, taxʉlan bʉflaenx xam dep toꞌaliajwam nakols

liajwa taxʉlan pejmatpʉatxot. Taxʉlan naksiyaxil, pejmatpʉatxot dep webaes 
xoton. 18  Dep pijaxtat chalechkal jʉwalon. Xabich kaechwathʉamabejpon. 
Xabich bʉaꞌtatitbejpon. Do jawʉt, xabich satat nadadolan. Xan jʉm-an nejna
chala japi toꞌaliajwa dep nakolsliajwa taxʉlan pejmatpʉatxot. Pe nejnachala 
xajʉpa-el toꞌaliajwapi dep —aech yamxʉlan pax.

19 Do jawʉt, Jesús jʉm-aech pejnachalaliajwa:
—Tajnachala, xamal Dios chiekal xanaboeja-emil Dios xajʉppox dep 

toꞌaliajwa. Xabich pin-iamatkoiyan xamalxotx. Japamatkoiyantatbej 
xabich naewʉajnafʉlax. Kajachawaetxbej Dios chiekal xanaboejaliajwam. 
Pe xamal Dios chiekal xanaboeja-emilfʉk. ¡Bʉflaemen yamxʉlan xanlel! 
—aech Jesús.

20 Do jawʉt, yamxʉlan bʉflaenlisi Jesúsleldin. Dep taen wʉt Jesús, jawʉt 
dep pijaxtat yamxʉlan pejme satat jʉwal. Do jawʉtbej, yamxʉlan satat mata
riaman. Kaechwathʉamabejpon. 21 Jesús wʉajnachaemt wʉt yamxʉlan pax, 
jʉm-aechon:

—¿Masmatkoiyankat naxʉlan jasox ja-aech? —aech Jesús.
Pax jʉmnot wʉt, jʉm-aech:
—Xabich chajia ja-aechon. Japox tʉadut, jam wʉtlejen. 22  Pin-iaveces dep 

pijaxtat jʉwal jitlel kakamwaliajwas. Minlelbej jʉwal buꞌlaliajwa. Samata, 
¡xanal nabeltaem! Xajʉpam wʉt, ¡xanal nakajachawaeꞌe! —aech yamxʉlan 
pax.

23  Jesús jʉm-aech yamxʉlan paxliajwa:
—¿Ma-aech xotkat xan najʉm-am: ‘Xajʉpam wʉt, ¡xanal nakajachawaeꞌe!’ 

—amkat xanliajwa? Xam Dios naexasitam wʉt, Dios kajachawaesaxael dep 
nakolsliajwa naxʉlanxot —aech Jesús.

24 Do jawʉt, yamxʉlan pax nejlakcha wʉt, jʉm-aechon:
—Xan Dios naexasitx. Samata, ¡nakajachawaeꞌe kaes pejme chiekal Dios 

naexasisliajwan! —aech yamxʉlan pax.
25 Jesús taen wʉt xabich jiw papasfʉlpox jaxot, jawʉt Jesús toꞌa dep nakols

liajwa yamxʉlan pejmatpʉatxot. Jʉm-aechon:
—Dep, xam yamxʉlan bʉxwʉajankijtam. Naetakʉatambej. ¡Nakolde japon 

yamxʉlan pejmatpʉatxot! ¡Kaxa nabej nawias yamxʉlan pejmatpʉat poxadin! 
—aech Jesús depliajwa.

26 Do jawʉt, dep xabich pinjametat na-ʉa wʉt, yamxʉlan jʉwal dep pijax
tat. Do jawʉt, dep nakolt yamxʉlan pejmatpʉatxot. Yamxʉlan okafʉl satat. 
Me-ama tʉp wʉt, ja-aechon. Samata, xabich jiw jʉm-aech: “¡Taem! Yamxʉlan 
chiekal tʉplison” —aech japi jiw. 27 Do jawʉt, Jesús mʉaxfit yamxʉlan namat-
esliajwa. Do jawʉt, yamxʉlan nant.

28  Do japoxwʉx, Jesús, pejnachala sʉapich, ba lech wʉt, japi piajkal wʉt, 
pejnachala wʉajnachaemtas. Jʉm-aechi Jesúsliajwa:

—¿Ma-aech xotkat xanal xajʉpa-enil dep nakolsax toꞌaliajwan yamxʉlan 
pejmatpʉatxot? Me-ama xam, jachi-enil —aechi Jesúsliajwa.

29 Jesús jʉmnot wʉt, jʉm-aechon:
—Me-ama ampon dep, jason, xamal najut nijaxtat xajʉpaximil toꞌaliajwam, 

majt Dios kawʉajna-emil wʉt —aech Jesús.

Jesús pejme jʉm-aechpox pejpatʉpaxliajwa 
(Mt 17.22‑23; Lc 9.43‑45)

30-31 Jesús, pejnachala sʉapich, japatʉajnʉxot nakola wʉt, fʉlaechlisi 
Galilea tʉajnʉ poxade. Japi fʉlaech wʉt, Jesús nejxasinka-el asew jiw mata
bijsliajwas japon jaxotox, pejnachalakal naewʉajnaxael xoton. Do jawʉt, 
jʉm-aechon:

—Xan, puexa jiw pakoewkolnan, asan nawiasaxael tadaelmajiwxot japi 
naboesaliajwa. Xan tʉpx wʉt, tres matkoi wʉt, Dios namat-esaxael pejme 
dukaliajwan —aech Jesús pejnachalaliajwa.

32  Pe japi chiekal jʉmmatabija-elfʉk Jesús jʉm-aechpox. Japi bʉxdalabej 
kaes wʉajnachaemsliajwapi Jesús.

Achan kaes paklonaxaelpox Diosxotse 
(Mt 18.1‑5; Lc 9.46‑48)

33  Jesús pat, pejnachala sʉapich, Capernaum paklowaxxot. Batutat wʉti, 
Jesús wʉajnachaemt wʉt pejnachala, jʉm-aechon japiliajwa:

—¿Achaxkat xamal jʉm-am, nʉamtat folam wʉt? —aech Jesús 
pejnachalaliajwa.

34  Pe japi asbʉan jʉmch boejlach. Jʉmnos-eli, padala xot. Japi majt 
nʉamtat fol wʉt, nakaewa najʉm-aechi: “¿Achankat xatisxot kaes paklona
xael?” —aechi nakaewaliajwa.

35 Do jawʉt, Jesús ek. Ek wʉt, lalison doce pejnachala kaes moxliajwadin. 
Jawʉt jʉm-aechon japiliajwa:

—Xamal puexa jiw tatoꞌlasiam wʉt, ¡majt pamaknamde puexa jiw kajacha
waesliajwam! —aech Jesús.

36 Do jawʉt, Jesús yamxʉlan la moxliajwadin, pejnachala pejwʉajnalel. Do 
jawʉt, Jesús yamxʉlan islanuk wʉt, jʉm-aechon pejnachalaliajwa:

37 —Yamxʉlan bʉꞌkʉltam wʉt xan tajaxtat, ja-am wʉt, jawʉt xanbej chiekal 
nabʉꞌkʉlsaxaelam. Nabʉꞌkʉltam wʉt, xan kaenan nabʉꞌkʉls-emil. Diosbej 
bʉꞌkʉlsaxaelam, xan natoꞌapon —aech Jesús pejnachalaliajwa.

Is-elpi chaemilpox Jesúsliajwa, japi, me-ama kajachawaetpox  
Jesús pijax naewʉajnax 

(Mt 10.42; Lc 9.49‑50)
38  Do jawʉt, Jesús pejnachalan, pawʉlpon Juan, jʉm-aech Jesúsliajwa:
—Jiw chanaekabʉanan, xanal kaen aton taenx, dep toꞌafʉl wʉt nakola

liajwa jiw pejmatpʉatanxot. Japon aton xam nijaxtat dep toꞌa nakolaliajwa 
jiw pejmatpʉatanxot. Pe wajmʉtpijna-el. Samata, xanal japon fiatx bʉxkofs
liajwapon japox —aech Juan Jesúsliajwa.

39 Jesús jʉmnot wʉt, jʉm-aechon:
—Japon japox is wʉt, ¡nej is! ¡Nabej fias! Japon koechaxan is wʉt xan 

tajaxtat, ja-aech wʉt, jʉmchiyaxilon babejjamechan xanliajwa. 40 Jiw is-elpi 
babijaxan xatisliajwa, japi, me-ama nakkajachawaet wʉt, ja-aechi. 41 Diach
wʉajnakolax jʉm-an. Nejmach-aton xamal kajachawaet wʉt, tajjiwam xot, 
japon aton xamal chaxdut wʉt minkal feliajwam, japon aton Dios kajacha
waesaxaes —aech Jesús, Juanliajwa naksiya wʉt.

San Marcos 9	 290�  



Jesús naewʉajanpox jiw babijaxan isasamata 
(Mt 18.6‑9; Lc 17.1‑2)

42  Jesús pejme jʉm-aech pejnachalaliajwa: “Pomatkoicha jiw babijaxan is, 
asew jiw toꞌas xoti. Pe jelxan nanaexasiti is wʉt babijaxan, asew jiw toꞌas 
xoti, toꞌapi jiw babijaxan isliajwa, japi jiw xabich kastikaxaes Dios. Japi
liajwa kaes pejme pachaemaxael iaꞌ pinanʉl, jajaera, kaechariama keꞌaliaj
was, chakakofaliajwas mar poxadik, xabich soꞌnik poxadik, jaxotdik tʉpa
liajwapi. Ja-aech wʉt, japi toꞌaxil kaes asew jiw babijaxan isliajwa, jelxan 
nanaexasiti. 43-44 Nejke-echantat babijaxan isfʉlam wʉtbej, ¡najut naketariow
cham, kofaliajwam babijaxan isampoxan! Ja-am wʉt, kaes pachaemaxaelam, 
kaeke-em wʉt pasliajwam Diosxotse. Kofa-emil wʉt babijaxan isampoxan, 
ja-am wʉt, napelsaxaelam infierno poxadik. Jaxotdik toepaxil jit pinjiyax. 
Japajitxotdikbej tafil tʉpa-el. 45-46  Nejtʉakantat babijaxan isfʉlam wʉtbej, 
¡najut natʉaktariowcham kofaliajwam babijaxan isampoxan! Ja-am wʉt, kaes 
pachaemaxaelam kaetʉakam wʉt pasliajwam Diosxotse. Kofa-emil wʉt babi
jaxan isampoxan, jachi-elasiam wʉt, xamal napelsaxaelam infierno poxadik. 
Jaxotdik toepaxil jit pinjiyax. Japajitxotdikbej tafil tʉpa-el. 47-48  Babijax isam 
wʉtbej, taenampox nej-itfutat, ja-am wʉt, ¡najut na-itfukuim xamal kofaliaj
wam babijaxan isampoxan! Do ja-am wʉt, kaes pachaemaxaelam pasliajwam 
Diosxotse, kae-itfutam wʉt. Kofa-emil wʉt babijaxan isampoxan, ja-am wʉt, 
xamal napelsaxaelam infierno poxadik. Jaxotdik toepa-el jit pinjiyax. Japa
jitxotdikbej tafil tʉpa-el” —aech Jesús pejnachalaliajwa.

49 “Puexa jiw, infiernoxoti, xabich nabijasaxael japajitat” —aech Jesús pej
nachalaliajwa. 50 Jesús pejme jʉm-aech: “Dom pachaem. Dom xakuenka-el 
wʉt, chaemil. Dom chaemil wʉt, pejmeliajwa pachaemaxil. Samata, xamal 
pachaemaxaelam ampathatat. Me-ama dom pachaem wʉt, jachiyaxaelam. 
Nejjiw sʉapich, duilam wʉt, ¡chiekal pachaemde!” —aech Jesús.

Jesús naewʉajanpox poejiw pelsasamata pejwathoꞌ 
(Mt 19.1‑12; Lc 16.18)

10 �1 Jesús nakolt wʉt Capernaum paklowaxxot, do jawʉt fʉlaechlison 
Judea tʉajnʉ poxade, Jordánlajt orientelel poxade. Jaxotde pejme 

xabich jiw papasfʉl japonxot. Do ja-aech wʉt, pejme tʉaduton jiw naewʉaj
naliajwa, me-ama japon pejkabʉan. 2  Do jawʉt, fariseos mox soepapi Jesúsxot 
wʉajnachaemsliajwapi Jesús, Jesús asaxtat jʉm-aech wʉt japi tasalaliajwa 
japoxtat. Samata, fariseos jʉm-aech:

—¿Tapaeiskat poejiw pelsliajwa pejwathoꞌ? O, ¿tapae-esalkat? —aech fariseos.
3  Jesús jʉmnot wʉt, jʉm-aechon:
—¿Achaxkat jʉm-aech Moisés chajia lelpox xamal najʉm-ampoxliajwa? 

—aech Jesús.
4 Japi jʉm-aech:
—Moisés chajia lelpox jʉm-aech: ‘Aton pijow foꞌasia wʉt, japon lelaxael 

pelfʉt. Japapelfʉtat jʉmchiyaxaelon, ma-aech xot foꞌasiapon pijow. Do jawʉx, 
palelafʉt chaxdusaxaelon pijow. Do ja-aech wʉt, japapelfʉt chaxdut wʉt, 
pachaemaxael japon aton foꞌaliajwa pijow’ —aech Moisés chajia lelpox —
aech fariseos Jesúsliajwa.

5 Do jawʉt, Jesús jʉm-aech fariseosliajwa:
—Moisés jasox lel,  xa mal matnaetinkam xot naexasisliajwam Dios. 

6  Majt wajwʉajna, Dios that is wʉt, kaen aton ispon. Kaeow atowbej ispon. 
7 Samata, aton fit wʉt pawis, japi nakolaxael paxxot, penxotbej, japon aton, 
pijow sʉapich, pejlel dukaliajwa. 8  Do ja-aech wʉt, japi kolenje, me-ama kaen 
wʉt, jachiyaxaeli. Ja-aech wʉt, japilis, me-ama majt kolenje wʉt, jachi-ellisi. 
Amwʉtjel japi, me-ama kaen wʉt, ja-aechlisi. 9 Samata, aton foꞌaxil pijow, 
Dios pijaxtat nakjiya xot —aech Jesús fariseosliajwa.

10  Do baxael, Jesús, pejnachala sʉapich, batat wʉt, pejnachala wʉajna
chaemtas wathoꞌ pelsaxliajwa.

11 Do jawʉt, Jesús jʉmnot wʉt, jʉm-aechon pejnachalaliajwa:
—Aton foꞌa wʉt pijow, japon aton asaow pawis fit wʉt, japon babijax is 

Diosliajwa, pijowliajwabej, bʉꞌmoejt xoton asaow, pijowa-elpow. 12  Pawisbej 
pamal foꞌa wʉt, asan poi fit wʉtow, japow babijax is Diosliajwa, pamalliajwa
bej, bʉꞌmoejt xotow asan poi, pamala-elpon —aech Jesús.

Jesús kawʉajanpox Dios yamxiliajwa 
(Mt 19.13‑15; Lc 18.15‑17)

13 Do baxael, jiw bʉflaen yamxi Jesús poxadin, Jesús ke-osliajwa yamxixot. 
Jawʉt pejnachala jʉm-aech yamxi bʉflaeniliajwa:

—¡Nabej bʉflaeꞌ yamxi Jesúsleldin! —aechi. 14 Jesús japox jʉmtaen wʉt, 
palalapon pejnachalaliajwa. Samata, jʉm-aechon:

—¡Tapaem yamxi bʉflaeliajwas xanlel! ¡Nabej fias! Dios pejjiw, duilaxaeli 
Diosxotse, japi, me-ama ampi yamxi, kamta naexasit xoti Dios pejtatoꞌlax. 
15  Diachw ʉajnakolax xan jʉm-an. Xamal Dios naexasitam wʉt, me-ama 
yamxi, ja-am wʉt, pasaxaelam Diosxotse. Dios naexasis-emil wʉt, pasaximil 
jaxotse —aech Jesús pejnachalaliajwa.

16  Do jawʉt, Jesús kaenanʉla yamxi isnot wʉt, jʉm-aechon yamxiliajwa: 
“Dios puexa xamal nej kajachawaesfʉle” —aech Jesús, ke-ot wʉt yamxixot.

Kemaeyan nospaeipox, Jesús sʉapich 
(Mt 19.16‑30; Lc 18.18‑30)

17 Jesús pejme fʉlaeliajwa wʉt, kaen aton najae-en Jesúslel. Pat wʉt, Jesús 
pejwʉajnalel brixtat nukon. Jawʉt, wʉajnachaemt wʉt, jʉm-aechon:

—Jiw chanaekabʉanan, xam xabich pachaemam. ¿Achaxkat xan naweweꞌp 
isliajwan pomatkoicha dukaliajwan Diosxotse? —aechon.

18  Jesús jʉmnot wʉt, jʉm-aechon:
—¿Ma-aech xotkat xan najʉm-am: ‘Xam xabich pachaemam’ —na-amkat? 

Kaen Dios xabich pachaem. 19 Xam matabijtam Dios pejtatoꞌlaxan. Moisés 
chajia lelpox jʉm-aech: ‘¡Nabej boeseꞌ asan aton! ¡Nabej bʉꞌmoejs asaow 
pawis, nijwa-elpow! ¡Nabej natkoweꞌ! ¡Nabej kechachajbeꞌ asan aton tasala
liajwam, babijax is-elpon! ¡Nabej naekichachajbeꞌ! ¡Nej-ax sitaem, nej-enbej!’ 
—aech Moisés chajia lelpox —aech Jesús.

20 Do jawʉt, japon kemaeyan jʉm-aech:
—Jiw chanaekabʉanan, xam najʉm-ampoxan, puexa japoxan xan tʉadutx 

naexasisliajwan, pansianan wʉt. Amwʉtjelbej nakiowa japoxan naexasisfʉlax 
—aech kemaeyan.

21 Do jawʉt, Jesús natachaemt wʉt kemaeyan, beltaenlison. Do jawʉtbej, 
Jesús jʉm-aech:

—Xamfʉk kaeyax weweꞌp isliajwam. ¡Xabʉaꞌde nejba poxade! ¡Puexa 
nejew mowim! Mowam wʉt, ¡japaplata chaxduim kejila! Ja-am wʉt, Dios 
xabich nejchachaemlaxael xamliajwa. Ja-am wʉtbej, Dios xam chaxduiyaxael 
xabich pachaempoxan japonxotse. Chaxduiyax daeptam wʉt, ¡xabʉaꞌt xan 
naknanʉamsliajwam, tajnachalnamliajwambej! —aech Jesús.

22  Kemaeyan jʉmtaen wʉt Jesús jʉm-aechpox, kemaeyan xabich nejxaej
was, xabich kemaenk xot.

23  Jesús pejnachalalel natfoꞌcha wʉt, jʉm-aechon japiliajwa:
—Xabich tampoel kemaeya pasliajwa Diosxotse —aech Jesús.
24 Pejnachala xabich nejchaxoelanuil, jʉmtaen wʉti, Jesús japox jʉm-aech 

wʉt. Samata, Jesús pejme jʉm-aech pejnachalaliajwa:
—Takoew, diachwʉajnakolax xabich tampoel kemaeya pasliajwa Diosxotse. 

25 Xamal matabijam camello pinjin xot, xajʉpaxil kuthatʉakreꞌwʉaj poxade 
xensliajwa. Kemaeyanliajwabej, tampoel japon pasliajwa Diosxotse —aech 
Jesús.

26  Japox jʉmtaen wʉt, Jesús pejnachala xabich kaes pejme nejchaxoela
nuili. Nakaewa nawʉajnachaemsna wʉt, najʉm-aechi:

—¿Achankatlax bʉꞌweyaxaes? ¿Achankatlax pasaxael Diosxotse? —
na-aechi nakaewa.

27 Jesús japi natachaemt wʉt, jʉm-aechon:
—Jiw pajut pijaxtat pasaxil Diosxotse. Pelax Dios xajʉp puexa isliajwa. 

Samata, Dios xajʉp jiw bʉꞌweliajwa. Dios kajachawaesaxael jiw pasliajwa 
japonxotse —aech Jesús.

28  Do jawʉt, Pedro jʉm-aech:
—Xanal puexa tejew waelax, xam nakfʉlaeliajwan —aech Pedro.
29 Do jawʉt, Jesús jʉm-aech:
—Diachwʉajnakolax xan jʉm-an. Nejmach-aton Dios pejbichax nabich

liajwa wʉt, japon waela wʉt pakoew, pen, pax, paxi, pejbabej, pejsatanbej, 
jasox is wʉton, tajwʉajan, chimiawʉajan, naexasit xoton, ja-aech wʉt, japon 
aton Dios kaes pejme chaxduiyaxaeson. 30 Me-ama kaes cien veces chaxdui
yaxaeson ampathatat. Jachiyaxaeson, pakoew, pen, paxi, pejba, pejsatbej, 
puexa japoxan waela xoton. Japon laeje wʉtfʉk ampathatat, jiw nejwesla
fʉlaxaeson. Samata, nabijasaxaelon, xan nanaexasit xot. Asamatkoi, japon 
tʉp wʉt, pasaxaelpon pachaemxotse, Diosxotse, pomatkoicha dukaliajwa. 
31 Xabich jiw amwʉtjel paklochowpi ampathatat, asamatkoi japi Diosxotse 
paklochowaxil Dios pejwʉajnalel. Xabich jiwlax amwʉtjel paklochowa-elpi 
ampathatat, japilax asamatkoi paklochowaxael Diosxotse Dios pejwʉajnalel 
—aech Jesús.

Ampoxtat Jesús jʉm-aech tres veces japon pejpatʉpaxliajwa 
(Mt 20.17‑19; Lc 18.31‑34)

32  Asamatkoi Jesús, pejnachala sʉapich, asew jiw sʉapichbej, japi fʉlaech 
Jerusalén paklowax poxade. Jesús matxoela fol. Pejnachala fol wʉt, nejcha
xoeli: “¿Ma-aech xotkat Jesús pejlewla-el fʉlaeliajwa Jerusalén paklowax 
poxade?” —aechi, nejchaxoel wʉt. Asew jiw, wʉchakal folpi, japi pejlewla. 

Do jawʉt, Jesús bʉflaech doce pejnachala asalel japikal jʉmchiliajwapon. 
Jʉm-aechon asew jiw isaxaespox japonliajwa Jerusalén paklowaxxot. 33 Jesús 
jʉm-aech: “Amwʉt Jerusalén paklowax poxaxaes. Jaxotde xan, puexa jiw 
pakoewkolnan, asew jiw nawiasaxael sacerdotespaklochowxot, judíos cha
naekabʉanapixotbej. Japi natasalaxael asew jiw xan naboesaliajwa. Do 
jawʉx, xan nawiasaxaeli judíos-elixot. 34 Japi nabʉꞌwʉajanpaeyaxael. Nalo
yaxaelbejpi. Xabich namatwʉajselsaxaeli. Do jawʉx, naboesaxaeli. Tʉpx wʉt, 
tres matkoi wʉt, Dios namat-esaxael pejme dukaliajwan” —aech Jesús.

Santiago, Juan sʉapich, wʉljowpox Jesús we-isliajwas chamoeyax 
(Mt 20.20‑28; Lc 22.24‑30)

35 Do jawʉx, Santiago, Juan sʉapich, japi Zebedeo paxi, mox soepapi Jesús
xot. Do jawʉt, jʉm-aechi:

—Jiw chanaekabʉanan, xanal wʉljowx xam nawe-isliajwam chamoeyax 
xanalliajwa —aechi Jesúsliajwa.

36 Jesús jʉmnot wʉt, jʉm-aechon japiliajwa:
—¿Achaxkat we-isaxaelen, chamoeyax, xamalliajwa? —aech Jesús.
37 Japi jʉmnot wʉt, jʉm-aechi:
—Xam jiw tatoꞌlam wʉt ampathatat, ¡xanal natapaem chalakaliajwan 

xam nejkolalelje! ¡Natapaembej xanal puexa jiw tatoꞌlaliajwan, xam sʉapich, 
xanalbej jiw nasitaeliajwa! —aechi Jesúsliajwa.

38  Jesús jʉm-aech:
—Xamal matabija-emil nawʉljowampox. Xan xabich nabijasaxaelen jiw 

pijaxtat. ¿Xamalkat-is xajʉpaxaelam nabijasliajwam, me-ama xan, jachiliaj
wam? Xanbej tʉpaxaelen asajiw pijaxtat. ¿Xamalkat-is xajʉpaxaelam tʉpaliaj
wam, me-ama xan, jachiliajwam? —aech Jesús japiliajwa.

39 Japi jʉmnot wʉt, jʉm-aechi:
—Diachwʉajnakolax xanalbej xajʉpx nabijasliajwan, me-ama xam, jachi

liajwan —aechi Jesúsliajwa.
Jesús jʉmnot wʉt, jʉm-aechon:
—Diachwʉajnakolax xamalbej tajaxtat nabijasaxaelam. Tʉpaxaelambej. 

Me-ama xan, jachiyaxaelam.
40 Pe tajkolalelje xamal chalakaliajwampox, puexa jiw tatoꞌlaliajwambej, 

xan sʉapich, japoxliajwa taj-ax Dios xan natapae-el tajut japox jʉmchiliaj
wan. Taj-ax Dios, japon pajut tapaeyaxael tajkolalelje chalakaxaelpi, xan 
sʉapich, japiliajwa chajia wechaemtas xotlisi —aech Jesús.

41 Asew Jesús pejnachala, diezpi, japox jʉmtaen wʉt, palalapi Santiago
liajwa, Juanliajwabej, wʉljow xoti japox. 42  Do jawʉt, Jesús puexa pejnachala 
la, japi kaes moxliajwa Jesúsxot. Dolisi, japi kaes mox wʉt Jesúsxot, jawʉt 
Jesús jʉm-aech pejnachalaliajwa:

—Xamal matabijam asatʉajnʉchanpijiw, Dios naexasis-eli, paklochow, japi 
tatoꞌal wʉt, tatoꞌla-el pachaempoxantat. Japi jiw tatoꞌal pamamaxtat asew 
jiw matabijaliajwas japi kaes pejme paklochowpox. 43  Pelax xamal jasoxtat 
tatoꞌlaximil. Nejmach-aton xamalxot kaes xabich paklonasia wʉt, japon majt 
xamal kajachawaesfʉlaxael. 44 Nejmach-aton kaes paklonasia wʉt xamalxot, 
japon majt, me-ama esclavo wʉt, jachiyaxaelon xamalliajwa. 45 Ja-aechlap-is 
xanliajwa. Xan, puexa jiw pakoewkolnan, fʉlae-enil ampathatat jiw xan 

nakajachawaesfʉlaliajwa. Xanlax fʉlaekx jiw kajachawaesfʉlaliajwan, jiw 
bʉꞌweliajwanbej, wemosliajwan japi babijaxan ispoxan, tʉpx wʉt cruztat —
aech Jesús pejnachalaliajwa.

Jesús boejthʉtpox itliaklan 
(Mt 20.29‑34; Lc 18.35‑43)

46 Jesús, pejnachala sʉapich, pat Jericó paklowaxxot. Do baxael, japapak
lowax nakolaxxot nakolaliajwa wʉt, xabich Jerico paklowaxpijiwbej nafʉl
chala. Do jaxot kaen itliaklan ek japanʉambabʉꞌtat, jiw xaxenapi wʉljoe
liajwa platafachan. Japon pawʉl Bartimeo. Japon Timeo paxʉlan. 47 Do 
jawʉt, jʉmtaen wʉton Jesús, Nazaret paklowaxpijin, mox xensaxaelpox, 
jawʉt, japon itliaklan nejlasfʉl wʉt, jʉm-aechfʉlon:

—Jesús, David pamon, ¡xan nabeltaem! —aechfʉllison.
48  Xabich jiw bʉxfiachpon boejlach ekaliajwa. Ja-aech wʉt, itliaklan kaes 

pejme nejlasfʉl wʉt, jʉm-aechfʉlon:
—David pamon, ¡xan nabeltaem! —aechfʉlon, nejlasfʉl wʉt.
49 Do jawʉt, Jesús japox jʉmtaen wʉt, nukjabapon. Jʉm-aechon:
—¡Jʉm-amde itliaklan xanlel fʉlaeliajwadin! —aech Jesús.
Do jawʉt, itliaklan las wʉt, jʉm-aechipon:
—¡Nejchachaemilde! ¡Nande! Jesús xam la moxliajwam japon poxade 

—aechipon.
50 Do jawʉt, itliaklan thʉch naxoelax asalelaxach foꞌa. Do jawʉt, nancha wʉt, 

moxdepon Jesús poxade. 51 Jesús wʉajnachaemt wʉt, jʉm-aechon itliaklanliajwa:
—¿Achaxasiamkat xam? ¿Achaxkat isaxaelen xamliajwa? —aech Jesús 

itliaklanliajwa.
Itliaklan jʉmnot wʉt, jʉm-aechon:
—Jiw chanaekabʉanan, ¡xan taesian! —aechon.
52  Jesús jʉm-aech:
—¡Xabʉaꞌde nejmach! Amwʉtjel xam pachaemam, chiekal naxanaboejtam 

xot —aech Jesús.
Do jawʉt, itliaklan chiekal taenlison. Jawʉtbej, Jesús nakfollison.

Jesús patpox Jerusalén paklowaxxot 
(Mt 21.1‑11; Lc 19.28‑40; Jn 12.12‑19)

11 �1 Jesús, pejnachala sʉapich, pat mox Jerusalén paklowaxxot. Japi pat 
Betfagé paklowaxachxot, Betania paklowaxachxotbej. Jaxot olivo

naechan nuil mʉaxleltat. Jaxot Jesús kolenje pejnachalan wʉajna toꞌachon. 
2  Toꞌa wʉt, jʉm-aechon:

—¡Xabʉaꞌde japapaklowaxach wʉajnadexot! Jaxotde paꞌmach wʉt, tae
yaxaelam bur jeltiꞌsan, wʉkeꞌtaspon. Japabur chinax aton tʉa-eka-esalfʉk. 
¡Jolde! Do jawʉt, ¡nawebʉf­laeman! 3  Jaxotpijin xamal wʉajnachaemt wʉt, 
jʉm-aech wʉton: ‘¿Ma-aech xotkat bur joltam?’ —aech wʉt, ¡jʉm-amo japon 
aton: ‘Wajpaklon weweꞌpas bur. Toet wʉt, pejme wiasaxaelon’ —amo japon 
aton! —aech Jesús, bʉxtoꞌa wʉt kolenje pejnachalanliajwa.

4 Do jawʉt, japi kolenje fʉlaechlisi. Patlisi japapaklowaxachxot. Jaxot bafa
fatabijla bur jeltiꞌsan taeni. Bur keꞌtas nʉamtat. Do jawʉt, joltipon bʉflaeliaj
wadin Jesús poxadin.

5 Do jawʉt, jaxot nuili jʉm-aechi japiliajwa:
—Xamal, ¿achaxkat isam? ¿Ma-aech xotkat bur joltam? —aechi.
6  Jesús pejnachala jʉmnot wʉt, jʉm-aechi Jesús bʉxtoꞌaspox. Do jawʉt, 

jaxot nuili, japi tapaei Jesús pejnachala bur bʉflaeliajwa Jesús poxadin. 
7 Do jawʉx,  japi bʉꞌpat wʉt Jesúsxot, tam-owalisi thʉch naxoeipoxan 
Jesús tʉa-ekaliajwa. Do jawʉt, Jesús tʉa-eklison bur. 8  Jesús fʉlaeya
xaech poxade, xabich jiw thʉch naxoeipoxan baꞌa nʉamtat. Asew japixot 
cha-aelnaedalan tasiapa, pa-ʉafpi, owaliajwa nʉamtat Jesús pejwʉajnalel, 
sitaen xoti Jesús. 9 Asew japixot matxoela fol. Asew jiw wʉchakal folbej. 
Puexa jiw nejlasfʉl, xabich nejchachaemil xoti Jesúsliajwa. Nejlasfʉl wʉt, 
jʉm-aechfʉlbejpi:

—¡Aleluya! ¡Ampon fʉlaenpon Dios pijaxtat! Samata, ¡xabich pachaempon! 
10  ¡Pachaempon, Israel tʉajnʉpijiw pejrey! ¡Ampon rey chiekal tatoꞌlaxael! 
Me-ama wajwʉajnapijin, rey David, chiekal tatoꞌal wʉt, jachiyaxaelon. ¡Dios, 
athʉpijin, japon xabich pachaem! —aechfʉli.

11 Jasoxtat Jesús pat Jerusalén paklowaxxot. Dios pejtemplobaxot lech wʉt, 
puexa chiekal taenpon. Do jawʉt, Jesús nawiat, doce pejnachala sʉapich, 
Betania paklowaxach poxade, xabich tuila xotlisox.

Jesús jʉm-aechpox, higonae baechjil wʉt 
(Mt 21.18‑22)

12  Kandiawa wʉt, Jesús, pejnachala sʉapich, nakola Betania paklowa
xachxot. Do jawʉt, Jesús litaxaela. 13  Atʉajxach wʉt, taenon higonae xabich 
pa-ʉafpox. Samata, mox taechon, pabaech wʉt tʉsliajwa, xaeliajwabej. Pe 
mox taech wʉt, japanae xabich pa-ʉafkal, naebaech naboesmatkoiya-el 
xotfʉk. 14 Do jawʉt, Jesús jʉm-aech higonaeliajwa:

—¡Kaes naboesaximil! ¡Jiw kaes nejbaech xaeyaxilbej! —aech Jesús.
Pejnachala jʉmtaen Jesús jʉm-aechpox.

Jesús toꞌapox nakolaliajwa Dios pejtemplobatat mowapi, wʉajtibej 
(Mt 21.12‑17; Lc 19.45‑48; Jn 2.13‑22)

15  Do jawʉt, Jesús, pejnachala sʉapich, pejme pat Jerusalén pak
lowaxxot. Do jaxotde wʉt, Jesús low Dios pejtemploba. Jaxot Jesús 
taen jiw mowapi, wʉajtibej. Jesús toꞌa japi jiw nakolaliajwa tathoe
tade. Plata xanafokpi pejmesan wefʉliaxabapon. A-u mowapi, japi 
pejtʉa-ekaxan wewʉlaejababejpon. 16  Jesús tapae-elbej jiw xalaeliajwa 
pejew Dios pejtemplobatathoetlel. 17 Naewʉajan wʉt, jʉm-aechon japi 
jiwliajwa:

—Dios pejjamechan, chajia lelspox, jʉm-aech Dios jʉm-aechpox pejtemplo
baliajwa: ‘Tajba kawʉajnaba wʉlxael, pothatapijiw xan nakawʉajnaliajwa’ 
—aech Dios jʉm-aechpox. Pe xamallax Dios pejtemploba kethaka pejba 
padofam —aech Jesús.

18  Sacerdotespaklochow, judíos chanaekabʉanapibej, japi jʉmtaen Jesús 
jʉm-aechpox. Samata, nakaewa najʉm-aechi: “¿Machiyaxaeskat Jesús boesa
liajwas?” —na-aechi nakaewa. Pe paklochow pejlewla Jesúsliajwa, puexa jiw 
xabich nejxasink xot Jesús naewʉajanpoxan.

19 Tuila wʉt, Jesús Jerusalén paklowaxxot nakolt, pejnachala sʉapich.

Higonae majowpox 
(Mt 21.20‑22)

20 Kandiawasap wʉt, Jesús, pejnachala sʉapich, xena wʉt, taenlisi higonae. 
Japanae chiekal majow. Tathinbej chiekal majow. 21 Pedro nejchafaet Jesús 
jʉm-aechpox higonaeliajwa. Samata, jʉm-aechon Jesúsliajwa:

—Jiw chanaekabʉanan, ¡natachaemde higonae! Kaeliw xam jʉm-ampox 
higonaeliajwa, diachwʉajnakolax ja-aechlisox. Amwʉtjel chiekal majow —
aech Pedro.

22  Do jawʉt, Jesús jʉm-aech pejnachalaliajwa:
—¡Dios chiekal xanaboejim japon xamal kajachawaesliajwa! 23  Diachwʉaj

nakolax xamal Dios chiekal xanaboejam wʉt, jʉm-am wʉt ampamʉaxliajwa: 
‘¡Napiaꞌe amxot mar poxamik!’ —am wʉt, japamʉax napiasaxael jaxot. Pelax 
xamal kolenejchaxoelaxam wʉt Diosliajwa, ja-am wʉt, japamʉax napiasaxil. 
24 Samata, xamal jʉm-an. Dios kawʉajnam wʉt, ¡chiekal xanaboejim japon 
wʉljowampoxan xamal chaxduiliajwa! Jasoxtat kawʉajnam wʉt, diachwʉaj
nakolax Dios xamal chaxduiyaxael wʉljowampoxan. 25 Xamal Dios kawʉaj
nam wʉt, nalala wʉtfʉk asan aton ispoxliajwa, ¡xamal japon aton beltaem! 
Ja-am wʉt, waj-ax Dios, athʉpijin, xamal beltaeyaxaelbej babijaxan isam
poxanliajwa. 26  Xamal beltae-emil wʉt asew jiw, Diosbej xamal beltaeyaxil 
babijaxan isampoxanliajwa —aech Jesús pejnachalaliajwa.

Jesús wʉajnachaemtaspox, achan toꞌaspon choef mowapi nakolax 
toꞌaliajwapon Dios pejtemplobatat 

(Mt 21.23‑27; Lc 20.1‑8)
27 Jesús, pejnachala sʉapich, pejme pati Jerusalén paklowaxxot. Do jawʉt, 

Dios pejtemplobaxot laelpi. Jaxot sacerdotespaklochow, judíos chanaekabʉa
napibej, ancianosbej, japi mox soepa Jesúsxot. 28  Do jawʉt, Jesús wʉajna
chaemtas wʉt, jʉm-aechi:

—¿Achankat xam toꞌam choef mowapi nakolax toꞌaliajwam Dios pejtemplo
batat? —aech paklochow, wʉajnachaemt wʉti Jesús.

29 Jesús jʉmnot wʉt, jʉm-aechon:
—Xan-is xamal wʉajnachaemsaxaelen asax. ¡Majt chiekal najʉmnoꞌe! 

Chiekal najʉmnotam wʉt, do jawʉx, xamalbej jʉmnosaxaelen xan nawʉaj
nachaemtampox. 30 ¿Achankat Juan toꞌas jiw bautisaliajwa? ¿Dioskaton toꞌas? 
O, ¿jiwkaton toꞌas Juan bautisaliajwa jiw? ¡Najʉmnoꞌe! Chiekal najʉmnotam 
wʉt, do jawʉt, xamal jʉmchiyaxaelen, achan natoꞌapoxtat japox xan isx —
aech Jesús paklochowliajwa.

31 Do jawʉt, japi nakaewa najʉm-aechi: “Xatis jʉmtis wʉt: ‘Juan Dios toꞌas 
jiw bautisafʉlaliajwa’ —tis wʉt, Jesús nakjʉmchiyaxael: ‘¿Ma-aech xotkat 
xamal naexasis-emil Juan jʉm-aechpox?’ —nakchiyaxael Jesús xatisliajwa. 
32  Jʉmtis wʉtlax: ‘Juan jiw toꞌas jiw bautisafʉlaliajwa’ —tis wʉt, japox jʉmtis 
wʉt, jiw xabich palalaxael, puexa jiw jʉm-aech xot pejnejchaxoelaxantat 
Juanliajwa: ‘Diachwʉajnakolax Juan, jiw bautisan, jʉm-aech Dios bʉxtoꞌaspo
xan’ —aech xoti” —aech paklochow nakaewaliajwa. Samata, japi paklochow 
xabich pejlewla jʉmchiliajwa japox Jesúsliajwa.

33  Do jawʉt, paklochow jʉmnot wʉt, jʉm-aechi:

—Jalape. Xanal matabija-enil, achan Juan toꞌas jiw bautisaliajwa —aechi.
Do jawʉtbej, Jesús jʉm-aech:
—Xan-is xamal jʉmchiyaxinil, achan natoꞌa xan japox isliajwan —aech 

Jesús paklochowliajwa.

Pamak babejchowpox 
(Mt 21.33‑46; Lc 20.9‑19)

12 �1 Jesús jiw naewʉajan wʉt, wʉajantat jʉm-aechon: “Kaen aton uva 
mʉtha. Do jawʉx, uvalul chaxajajial iaꞌtat. Isbejpon uva-ʉfan jukax 

uvalulxot. Do jawʉx, isbejpon japalultat cha-aelbach, athʉpox, uvalul tataef
laliajwa, uva foi wʉt. Do jawʉt, uvalulpijin asew pamakjiwliajwa wʉljaet 
pejlul piach wetataef­laliajwas, japon pejwʉlela. Japi bʉꞌpat wʉt, jʉm-aechon: 
‘Xan fʉlaeyaxaelen asatʉajnʉlel atʉaj. Xan ajinil wʉt, xamal tajlul chiekal 
nawetataef­laxaelam’ —aech uvalulpijin. Do jawʉx, chijialison.

2  “Asamatkoi, uva foi wʉt, uvalulpijin kaen pamakan toꞌa, japon wʉljaes
liajwa uva pejpaklonliajwa. Do jawʉt, fʉlaenlison uvalul poxadin. 3  Pe pat 
wʉton uvalul tataefʉlpixot, japi jaelt fʉlaenpon uva wʉljaesliajwa. Do jawʉt, 
baespon. Do jawʉtbej, ke-etat nawiasax toꞌaspon. 4 Do pejme uvalulpijin asan 
pamakan toꞌa. Jawʉt japon fʉlaenlison uvalul poxadin. Pat wʉton uvalul 
tataefʉlpixot, japi jaelt fʉlaenpon uva wʉljaesliajwa. Jawʉt xabich matnae
boesaspon. Jʉmtisbejpon babejjamechan. Do jawʉt, ke-etat nawiasax toꞌason. 
5 Do pejme uvalulpijin asan pamakan toꞌa japon wʉljaesliajwa uva. Dolison, 
pat wʉt uvalul tataefʉlpixot, uvalul tataefʉlpi boesa fʉlaenpon uva wʉljaes
liajwa. Do jawʉt, uvalulpijin asew pamak toꞌa. Japi pat wʉt uvalul tataefʉlpi
xot, japibej baes. Asew japixot tʉp, fʉlaeni uva wʉljaesliajwa.

6  “Do jawʉt, uvalulpijin kaen wenamans toꞌaliajwa. Wenamanspon uva
lulpijin paxʉlan, xabich nejxasinkpon. Do jawʉt, japon taxdukakolaxtat 
toꞌapon paxʉlan. Uvalulpijin nejchaxoel paxʉlanliajwa: ‘Uvalul tataefʉlpi, 
japi taen wʉt taxʉlan nawesitaeyaxaelipon’ —aechon uvalulpijin, nejchaxoel 
wʉt. 7 Pe uvalul tataefʉlpi taen wʉti uvalulpijin paxʉlan, nakaewa najʉm-
aechi: ‘¡Taeꞌnik uvalulpijin paxʉlan! Asamatkoi pax naetʉp wʉt, japon pijax 
wʉlxael, uvalul. Samata, ma amwʉt boesaxaeson uvalul wajaxkal chiekal 
namanaliajwa’ —na-aechi nakaewa. 8  Uvalulpijin paxʉlan pat wʉt japixot, 
japi jaeltason. Do jawʉtbej, boesaspon. Jawʉt jutipon uvalulxot” —aech Jesús 
jiw naewetiliajwa.

9 Do jawʉt, Jesús wʉajnachaemt jiw naeweti japawʉajan. Jʉm-aechon: 
“¿Achaxkat xamal nejchaxoelam uvalulpijinliajwa? ¿Achaxkat isaxael uvalul
pijin uvalul tataefʉlpiliajwa? Xan tajut jʉm-an. Uvalulpijin chakifʉlaeyaxael 
uvalul tataefʉlpi kastikaliajwa, beliajwabejpon. Do pejme asew jiw tataef­lax 
toꞌaxaelon uvalul” —aech Jesús.

10 Jesús pejme jʉm-aech:
—Xamal bej xaljowambej Dios pejjamechan, chajia lelspox, jʉm-aech wʉt 

xanliajwa:
‘Jiw iaꞌba is wʉt, kaet iaꞌtliajwa nakaewa najʉm-aechi: “Ampot iaꞌt 

chaemil” —na-aechi iaꞌtliajwa. Do jawʉx, asan aton japot iaꞌt fit. Japon 
jʉm-aech japot iaꞌtliajwa: “Ampot iaꞌt, puexa iaꞌxot, kaes pejme xabich 
pachaem taxsoꞌtpijtliajwa, ba chiekal mamnikaliajwa” —aechon.

	 11	Samata, japox xabich pachaem xatisliajwa’ —aech Dios pejjamechan, 
chajia lelspox, xanliajwa —aech Jesús, jiw naewʉajan wʉt.

12  Do jawʉt, paklochow pajut matabija, Jesús jiw naewʉajan wʉt uvalul 
tataefʉlpiliajwa, japox jʉm-aechon paklochowliajwa. Samata, jawʉt Jesús 
jaelsasias bʉflaeliajwas, Jesús jiw jebatat jeliajwas. Pe paklochow pejlewla 
jiwliajwa. Samata, Jesús waelti tamach. Do jawʉt, fʉlaechlisi pejlel.

Impuesto mosaxliajwa, Jesús wʉajnachaemtaspox 
(Mt 22.15‑22; Lc 20.20‑26)

13  Do jawʉx, paklochow toꞌa Jesús poxade, kaesʉapich fariseos, Herodes 
pejmʉtpijiwbej, Jesús asax jʉm-aech wʉt, tasalaliajwapi Jesús. 14 Do jawʉt, 
pat wʉti Jesúsxot, jʉm-aechi:

—Jiw chanaekabʉanan, xanal matabijax xam diachwʉajnakolax chiekal 
jʉm-am. Xam bʉxdala-elbej diachwʉajnakolaxpox naewʉajnaliajwam puexa 
jiwliajwa, nejlewla-el xot jiw nejchaxoelpox xamliajwa. Xam naewʉajnam 
diachwʉajna kolaxpox jiw chiekal duilaliajwa, me-ama Dios nejxasink. 
Samata, xanal matabijasian. ¿Pachaemkat xatis mosliajwas impuesto Roma 
tʉajnʉpijiw tatoꞌlan? ¿Mosaxaeskat? O, ¿mosaxilsalkat? —aech paklochow, 
wʉajnachaemt wʉti Jesús.

15 Jesús pajut matabijt tasalaxaespox, jʉmnot wʉton asaxtat wʉajnachaem
taspoxliajwa. Samata, Jesús jʉm-aech japiliajwa:

—¿Ma-aech xotkat xan naxapaejtam? ¡Nawexalaeman kaekafef xan taeliaj
wan! —aech Jesús.

16 Do jawʉt, xalaenlisi kaekafef Jesúslel. Jawʉt Jesús wʉajnachaemt wʉt, 
jʉm-aechon:

—¿Achan pejxu-aelkat ampakafeftat? ¿Achan pejwʉlbejkat ama lelspox 
ampakafeftat? —aech Jesús japiliajwa.

Do jawʉt, japi jʉmnot wʉt, jʉm-aechi:
—Roma tʉajnʉpijiw tatoꞌlan, japon pejxu-ael, pejwʉlbej —aechi.
17 Do jawʉt, Jesús jʉm-aech:
—¡Roma tʉajnʉpijiw tatoꞌlan, japon pejewpi japon chaxduim, motam wʉt 

impuesto! ¡Pe Dios pejewpi, Dios chaxduim! —aech Jesús.
Do jawʉt, japi jiw xabich natachaemana, Jesús chiekal jʉmnot xot.

Asamatkoi mat-eyaxaespox tʉpi pejme duilaliajwa 
(Mt 22.23‑33; Lc 20.27‑40)

18  Saduceos asanejchaxoelax. Japi jʉm-aech: “Jiw tʉp wʉt, kaelel chiekal 
napelt. Asamatkoi mat-eyaxisalbej pejme duilaliajwa” —aechi asbʉan jʉmch. 
Do asamatkoi, kaesʉapich saduceos pat Jesús taeliajwa. Pat wʉti, japi wʉaj
nachaemt Jesús. 19 Jʉm-aechi wʉajantat:

—Jiw chanaekabʉanan, Moisés chajia lelpox jʉm-aech: ‘Aton pijow naetʉp 
wʉt naxʉwla-elaxtat, patʉpan pakoewan naman wʉt, japon japow fisaxael. 
Ja-aech wʉt, japon naxʉwlaxael japowtat pakoewan tʉponliajwa’ —aech 
Moisés chajia lelpox —aechi Jesúsliajwa.

20  Do jawʉt, japi kaes jʉm-aech: “Kaen aton seis pakoew. Matxoelapijin 
pawis fit. Pe baxael japon tʉp naxʉwla-elaxtat pijowxot. 21 Do jawʉtbej, 
wʉchakalpijin japow fit. Pe baxael japonbej tʉp naxʉwla-elaxtat japowxot. 

22  Puexa japon pakoew, seispi, nadaepti nakjiyaxtat japowtat. Pe chinax 
kaen japixot naxʉwla-el japowtat. Do jawʉx, taxdukakolaxtat japowbej tʉp. 
23 Tʉpi mat-ias wʉt pejme duilaliajwa, jawʉt sietepixot, ¿achankat pijowaxael 
japow?” —aech saduceos Jesúsliajwa.

24 Jesús jʉmnot wʉt, jʉm-aechon saduceosliajwa:
—Xamal japox jʉm-am wʉt, nejmach jʉm-am, matabija-emil xot Dios 

pejjamechan, chajia lelspox, jʉm-aechpox. Matabija-emilbej Dios xajʉppox 
puexa isliajwa. 25 Tʉpi mat-ias wʉt japi duilaxael Diosxotse. Jaxotse poejiw, 
wathoꞌbej, pejme nakjiyaxil. Me-ama Dios pej-ángeles nakjiya-el, jachiya
xaelbej, tʉpi mat-ias wʉt pejme duilaliajwa. 26 ¿Xamalkat xaljoe-emil Moisés 
chajia lelpox, tʉpi mat-eyaxaespoxliajwa pejme duilaliajwa? Japawʉajanxot 
Dios chajia jʉmdʉt wʉt, jʉm-aechon boejtachnaechxotdin. Jawʉt Dios jʉm-
aech tʉpi mat-eyaxaespoxliajwa pejme duilaliajwa. Do jawʉt, Dios jʉm-aech 
Moisésliajwa: ‘Xanfʉk amwʉtjel Abraham, Isaac, Jacobbej, japi pejDiosnan’ 
—aech Dios. 27 Samata, Dios naexasiti matabija, asamatkoi tʉp wʉti pejme 
duilaxaelpox. Japi chiekal matabijabej, chajia wʉajna tʉpi, japi napels-
elpox. Samata, Abraham, Isaac, Jacobbej, japi amwʉtjel duilafʉl Diosxotse. 
Xamal saduceos chiekal matabija-emil, jʉm-am wʉt: ‘Jiw tʉp wʉt, chiekal 
kaelel napelt. Tʉpi mat-eyaxisal pejme duilaliajwa’ —am wʉt, —aech Jesús 
saduceosliajwa.

Dios pejtatoꞌlaxanxot, masox kaes pejme pachaem 
(Mt 22.34‑40)

28  Jesús chiekal jʉmnot wʉt, saduceos, fariseosbej, jawʉtbej kaen judíos 
chanaekabʉanapon jʉmtaen. Samata, japonbej mox soepan Jesúsxot wʉajna
chaemsliajwa. Do jawʉt, jʉm-aechon:

—Jiw chanaekabʉanan, Dios xabich tatoꞌal jiw naexasisliajwa. ¿Achata
toꞌlaxxotkat kaes pejme pachaem Dios tatoꞌalpox jiw naexasisliajwa? —aech 
judíos chanaekabʉanan.

29 Jesús jʉmnot wʉt, jʉm-aechon:
—Ampawʉajan kaes pejme pachaem jiw chiekal naexasisliajwa: ‘Israel 

pamojiwam, ¡jʉmtaem chiekal! WajDios, japon kaen wajpaklokolan. 
30 Samata, ¡chiekal nejxasinkde Dios wajpaklokolan! ¡Xabich nejxasinkdebej 
Dios puexa nejnejchaxoelaxtat! ¡Xabich tanbichfʉldebejpon puexa nejpama
maxtat!’ —aechox. 31 Asawʉajan, wʉchakal pejwʉajan, Dios tatoꞌalpox, japox 
jʉm-aechbej: ‘¡Chiekal nejxasinkde jiw! Me-ama xam najut nanejxasinkam 
wʉt, ¡ja-amde asew jiwliajwa!’ Kolewʉajan, Dios tatoꞌalpoxan, japawʉajan
xot, do kaes asawʉajan ajil, xabich kaes pachaemwʉajan —aech Jesús judíos 
chanaekabʉananliajwa.

32  Do jawʉt, judíos chanaekabʉanan jʉm-aech Jesúsliajwa:
—Jiw chanaekabʉanan, xam naksiyam diachwʉajnakolaxpox. Dios pejja

mechan, chajia lelspox, jʉm-aech: ‘Dios kaen. Kaes asan Dios ajil’ —aechox. 
33  Diachwʉajnakolax pachaem xatis Dios chiekal nejxasinkaliajwas puexa 
wajnejchaxoelaxtat. Pachaembej Dios tanbichliajwas puexa wajpamamaxtat, 
nejxasinkas xot Dios. Pachaembej asew jiw nejxasinkaliajwas. Me-ama xatis 
wajut nanejxasinkas wʉt, jachiyaxaes asew jiwliajwa. Japoxanlap xabich 
pachaem xatis isliajwas. Japoxlap kaes pejme pachaem Diosliajwa, naexasich 

San Marcos 12	 300�  



wʉt japoxan. Me-ama choef chabowaspoxan altarmatwʉajtat Dios pej-ofren
daliajwa, jachi-el japoxan —aech judíos chanaekabʉanan.

34  Jesús jʉmtaen wʉt judíos chanaekabʉanan chiekal jʉmnotpox, jawʉt 
Jesús jʉm-aech judíos chanaekabʉananliajwa:

—Xamfʉk kaesʉapich weweꞌp chiekal naexasisliajwam Dios —aech Jesús.
Dolisdoꞌ jawʉt, jiw pejlewla kaes asax wʉajnachaemsaxtat xapaejsliajwapi 

Jesús.

Cristo, rey David pamonpox, pe Cristo paklonbej Davidliajwa 
(Mt 22.41‑46; Lc 20.41‑44)

35 Jesús jiw naewʉajan wʉt Dios pejtemplobatat, Jesús wʉajnachaemt wʉt, 
jʉm-aechon japi naewetiliajwa:

—¿Ma-aech xotkat judíos chanaekabʉanapi jʉm-aech: ‘Cristo nalaelt wʉt, 
japon rey David pamonaxael’ —aechkat judíos chanaekabʉanapi? 36  David 
pajut jʉm-aech wʉt Espíritu Santo pijaxtat, jʉm-aechon Cristoliajwa:

‘Dios jʉm-aech tajpaklokolanliajwa: “¡Ekde tajpoklalel jiw 
tatoꞌlaliajwam, xan sʉapich! Ekam wʉtfʉk tajpoklalel, xan 
malechaxaelen nadaelmajiw. Malechax wʉt, japi jiw naexasisfʉlaxael 
xam tatoꞌlampoxan” —aech Dios tajpaklokolanliajwa’ —aech rey 
David chajia lelsxot Cristoliajwa.

37 David chajia jʉm-aechbej Cristoliajwa: ‘Tajpaklokolan’ —aechon Cristo
liajwa. Samata, Cristo, diachwʉajnakolax rey David pejpaklokolanpon. Pe 
Cristo David pamonbej —aech Jesús pajutliajwa, jʉm-aech wʉt jiw chiekal 
jʉmmatabijaliajwa japon Dios paxʉlanpon.

Xabich jiw nejchachaemil, jʉmtaen wʉti Jesús jʉm-aechpox.

Jesús jʉm-aechpox jiw matabijaliajwa fariseos, judíos 
chanaekabʉanapibej, pejbʉꞌwʉajanpox 

(Mt 23.1‑36; Lc 11.37‑54; 20.45‑47)
38  Jesús pejme jiw naewʉajan wʉt, jʉm-aechon:
—¡Chiekal taem! Me-ama judíos chanaekabʉanapi, ¡nabej ja-aecheꞌ xamal! 

Japi nejxasink pakchownaxoeyaxan jiw chiekal sitaeliajwas. Nejxasinkbejpi 
jiw saludaliajwas xabich sitaeyaxtat, xabʉꞌkʉlas wʉt paklowaxthialaxanxot. 
39 Japi judíos naewʉajnabachantat wʉt, wʉajna tʉachalakaxan nuilpi paklo
chow kaes sitaenspi chalakaliajwapitat, japatʉa-ekaxantat japi chalak puexa 
jiw taeliajwas. Ja-aechbejpi, fiestanxot wʉt. Japi nejxasink chalakaliajwa 
kaes pachaempoxantat. 40 Japi naekichachajba wathoꞌ, pamaljiw naetʉpspi, 
wenosliajwa japi wathoꞌ pejew. Lowpi judíos naewʉajnaba piach Dios kawʉaj
naliajwa, jiw taens wʉt jʉmchiliajwas: ‘Diachwʉajnakolax ampi jiw xabich 
pachaem’ —chiliajwas. Samata, Dios xabich kastikaxaesi —aech Jesús judíos 
chanaekabʉanapiliajwa.

Pamal naetʉpspow, kejilpow, chaxdutpox ofrenda Diosliajwa 
(Lc 21.1‑4)

41  Asamatkoi Jesús mox ek ofrenda jiaxot Diosliajwa, templobatat. 
Jaxot Jesús taen, jiw jia wʉt plata. Xabich kimaeya plata xabich jiapi. 
42  Do jawʉt, jaxot patbej pamal naetʉpspow. Japowbej jek kolekafef Dios 

pej-ofrendaliajwa. Japakafefaex, cobrefaex, xabich omjillejen. 43  Jesús japox 
taen wʉt, lalison pejnachala kaes moxaliajwadin japonxot. Jaxot wʉti, Jesús 
jʉm-aech pejnachalaliajwa:

—Diachwʉajnakolax xan jʉm-an. Ampow, pamal naetʉpspow, xabich kejil. 
Pe Dios kaes pejme nejchachaemil japow pej-ofrendaliajwa. Japow, me-ama 
kaes pejme chaxdut wʉt, ja-aechow Diosliajwa. Me-ama puexa asew jiw, 
chaxduw wʉt, jachi-elow japow. 44 Puexa asew jiw chaxduw ofrenda wena
maspoxantat. Japowlax weweꞌpaspoxanliajwa, puexa chaxdutow Diosliajwa 
—aech Jesús.

Jesús jʉm-aechpox Dios pejtemploba toesaxaespoxliajwa 
(Mt 24.1‑2; Lc 21.5‑6)

13 �1 Jesús nakolt wʉt templobaxot, kaen pejnachalan jʉm-aech:
—Jiw chanaekabʉanan, ¡taeꞌnik Dios pejtemploba, asabachanbej! 

¡Japabachan xabich chimiabachan! ¡Japa-iaꞌbej xabich pinanʉl! —aech Jesús 
pejnachalan.

2  Jesús jʉm-aech:
—Xamal taenampi, pinabachan, japoxan asamatkoi chiekal toesaxaes. Asa

tʉajnʉchanpijiw japabachan toesaxael. Dios pejtemplobabej toesaxaeli. Japox 
ja-aech wʉt, kaet iaꞌt namanaxil nakae-iaꞌtmatwʉajtat —aech Jesús.

That toepax mox pawʉajna wʉt, majt matxoela jachiyaxaelpoxan 
(Mt 24.3‑28; Lc 17.22‑24; 21.7‑24)

3 Do jawʉx, Jesús, pejnachala sʉapich, fʉlaech Olivonaechanmʉax poxade. 
Japamʉax Dios pejtemplobatabijla ek. Jaxotde paꞌa wʉt, Jesús ek, pejnachala 
sʉapich. Pedro, Santiago, Juan, Andrés, japi piajkal wʉt, wʉajnachaemti 
Jesús. 4 Jʉm-aechi Jesúsliajwa:

—Jiw chanaekabʉanan, ¡xanal chiekal nachanaekabʉanim! ¿Maswʉtkat 
japox jachiyaxael, xam jʉm-ampox Dios pejtemplobaliajwa? ¿Achaxankat 
taeyaxaes, mox pawʉajna wʉt, xam jʉm-ampoxan jachiliajwa wʉt? —aechi.

5 Jesús jʉmnot wʉt, jʉm-aechon:
—¡Chiekal taem asew jiw xamal naekichachajbasamata! 6 Xabich jiw pasa

xael, me-ama xan. Japi pajut najʉmchiyaxael: ‘Xan Cristowan’ —nachiya
xaeli. Pe japi Cristowaxil. Xabich jiw naexasisaxaesi, japi naekichachajba 
wʉt.

7 “Asamatkoi xamal wʉltaenam wʉt soldaw xabich nabapox mox, o, atʉaj, 
¡xamal nabej nejlewleꞌ! Japoxan majt jachiyaxael, mox pawʉajna wʉt that 
toepaliajwa. Ja-aech wʉt, that toepax pasaxilfʉk. 8  That toepax wʉajna, 
xabichaxael nabewʉajan. Nakaetʉajnʉpijiw nabeyaxael, nakaetʉajnʉpijiw 
sʉapich. Japoxan majt jachiyaxael asatʉajnʉchanlel. Kaetʉajnʉpijiw nabeya
xaelbej, asatʉajnʉpijiw sʉapich. Japox majt jachiyaxael asatʉajnʉlel. Asa
tʉajnʉlel xabich sat najaesaxaelbej potʉajnʉcha. Naxaeyaxan xabich aji
laxaelbej. Majt japoxan jachiyaxael, nabijasax tʉadusaxael wʉt jiw xabich 
nabijasliajwa. Me-ama wathoꞌ naxʉwlaliajwa wʉt, xabich wexaenkas, 
jachiyaxaelbej, japox tʉadut wʉt, jiw nabijasaxaelpox.

9 “¡Xamal najut chiekal natataefʉlde! Asew jiw xamal bʉflaeyaxael pak
lochow poxade. Japi xamal kastikaxael judíos naewʉajnabachanxot. 

Nuilaxaelam paklochow pejwʉajnalel, tajnachalwam xot. Jaxotam wʉt, 
xamal naksiyaxaelam xanliajwa. 10  Matdukamatkoi wʉajna, potʉajnʉcha 
xamal naewʉajanaxaelam chimiawʉajan, Dios jiw bʉꞌweyaxaelpox. 11 Xamal 
bʉflaech wʉti paklochow poxade, ¡xabich nabej nejchaxoeleꞌ jaxot naksiya
xaelampoxanliajwa! Jawʉt naksiyaxaelam Dios bʉxtoꞌapoxan xamal naksiya
liajwam. Najut nijaxtat naksiyaximil. Naksiyaxaelam Espíritu Santo pijaxtat. 
12  Japamatkoiyan, xamal tajnachalwam xot, asew jiw xamalxot, pakoewkola 
bʉflaeyaxaes paklochow poxade, jaxotde beliajwas. Asew jiwbej xamalxot, 
paxjiw, o, penjiwbej, bʉflaeyaxaes paklochow poxade, jaxotde beliajwas. 
Asew jiwbej xamalxot, paxi bʉflaeyaxaes paklochow poxade, jaxotde beliaj
was. 13  Puexa jiw xamal nejweslaxael, tajnachalwam xot. Pe kofa-emil wʉt 
Dios xanaboejampox, ja-am wʉt, hasta tʉpam wʉt, Dios xamal bʉꞌweyaxael.

14 “¡Xaljowpon nej matabijs ampox! Xamal xaljowam wʉt, ¡chiekal mata
bijim! Xamal taenam wʉt xabich babejkolan Dios pejtemplobatutat, jaxot 
tapaeyaxisalpon leliajwa, jaxot wʉtlison, ja-aech wʉt, ¡puexa Judea tʉajnʉ
pijiw nej dʉkpe pinamʉaxan poxade! 15  Do jawʉtbej, jiw nuili bachan
matwʉajtat, baloek wʉt, ¡nej le-eleꞌ pejbachan poxade pejew jukaliajwa, 
xadʉkpaliajwabejpi!

16  “Do jawʉtbej, jiw nabisti pejlulantat, ¡do jaxot kaweta kamta atʉaj nej 
dʉkpe! ¡Japi kaxa nej nawe-eledin pejbachan poxadin, pejew ponan wʉljaes
liajwa! 17 Do jawʉtbej, wathoꞌ, moejowpi, yamxi mitan miati, japi wathoꞌ 
xabich nabijasaxael. 18  Dʉkpam wʉt xabich nabijasasamatam, ¡Dios kawʉaj
nafʉlde japox pasasamata, iama wʉt! 19 Dios that is wʉt, amwʉtjelbej, jachi-
ellejen japanabijasax. Japamatkoiyantat xabich kaes nabijasaxaelam. 20 Nabi­
jasmatkoiyan piachaxael wʉt, jiw xajʉpaxil boejtaliasfʉlaliajwa. Samata, 
Dios tapaeyaxil piach, pejjiw xabich nabijasliajwa. Jachiyaxael, Dios makanot 
wʉt Dios nejxasinkaspi.

21 “Asew jiw xamalxot jʉm-aech wʉt: ‘¡Taeꞌnik Cristo!’ o, asew jiw jʉm-
aech wʉtbej: ‘¡Jaxotde Cristo!’ —aech wʉtbej, ¡nabej naexasis! 22  Matxoela 
fʉlaeyaxaen naekichachajbapijiw. Japi pasaxaen, me-ama Cristo. Pe japi 
Cristowaxil. Asew jiw pasfʉlaxael, me-ama Dios pejprofetas. Pe japi Dios 
pejprofetakolaxil. Japi isaxael koechaxan, japoxantat japi jiw naekichachaj
baliajwa. Naekichachajbasiabejpi jiw, Dios naexasiti, japi jiw kofaliajwa Dios 
xanaboejapoxan. 23  ¡Chiekal taem! Xan ampox jʉm-an xamal chajia chiekal 
matabijaliajwam, asamatkoi xamal naekichachajbasamata japi jiw” —aech 
Jesús pejnachalaliajwa.

Jesús, puexa jiw pakoewkolan, pejme kaxaxoekpox 
(Mt 24.29‑35, 42‑44; Lc 17.26‑36; 21.25‑36)

24 Jesús pejme jʉm-aech pejnachalaliajwa:
—Nabijasmatkoiyan toep wʉt, juimt matkoipijinn kamta kʉatlaxael. Juimt 

madoipijinbej itliakaxil. 25 Ithaejanbej natacholnaxael. Puexa thatbaxotatibej 
xabich nachoelaxael. 26  Do jawʉt, xan, puexa jiw pakoewkolnan, athʉlelsik 
fʉloekx wʉt itloejentat, jiw xan nataeyaxael, paskax wʉt, puexa jiw tatoꞌla
liajwan. Do jawʉt, itliakaxaelen Dios pijaxtat. 27 Do jawʉtbej, xan toꞌaxaelen 
tejew ángeles, pin-iakola, japi pothata xajʉpaliajwa. Japi bʉflaeyaxaen jiw 
xanlel, xan makanotxpikal.

28  “¡Chiekal nejchaxoelde, taenam wʉt higonae! Higonae pajel-ʉaf nakola 
wʉt, ja-aech wʉt, xamal matabijam waech mox pawʉajnapox. 29 Jachiya
xaelbej japoxan taenam wʉt, xan jʉm-anpoxan. Matabijaxaelam xan mox 
tawʉajnapox pejme pasliajwan puexa jiw tatoꞌlaliajwan, taj-ax Dios sʉapich. 
30 Diachwʉajnakolax xan jʉm-an. Puexa xan jʉm-anpoxan diachwʉajnako
lax jachiyaxael. Asew jiw xamalxot japoxan taeyaxael, laelpifʉk ampathatat. 
31 Thatbaxo, ampathatbej, toepaxael. Pelax tajjamechan toepaxil. Xan jʉm-
anpoxan, japoxan diachwʉajnakolax jachiyaxael.

32  “Puexa jiw matabija-el xan pasaxoekanmatkoi. Dios pej-ángelesbej mata
bija-el japox. Xanbej, Dios paxʉlnan, matabijs-enil japox. Kaen taj-ax Dios 
matabijt.

33  “Samata, ¡xamal najut chiekal natataefʉlde! ¡Pomatkoicha nawʉajna
wesfʉldebej, xamal matabija-emil xot xan pasaxoekanmatkoi! 34 Xan pejme 
fʉloekx wʉt athʉlelsik, me-ama kaen aton pejba naechijia wʉt, pejme kaxa 
nawiaꞌan, xanbej jachiyaxaelen. Japon aton tamach waelapon pamak pej
batat. Pamak kaenanʉla bichax chaxduwpon. Jʉm-aechon kaen pamakan
liajwa: ‘¡Tajba chiekal nawetataefʉlde, nawʉajnawetam wʉt tajpasax!’ —aech 
aton pamakanliajwa. Do jawʉx, chijialison atʉaj. 35 Xamalbej nawʉajnawe
tam wʉt, ¡me-ama ba tataef­lan, ja-amsfʉlde xamal! Japon pomatkoicha ba 
chiekal tataef­laxael, matabijs-el xoton, maswʉt bapijin pejme pasaxael. Bej 
pasaxaelbejpon kaliax, o, pinmadoitat, o, nalianawʉajna. O, pasaxaelon 
kandiawasap. 36 Pamakan matabijs-el, maswʉt pejpaklon pasaxael. Samata, 
pomatkoicha chiekal wʉajnawesfʉl, pejpaklon pat wʉt nejchachaemlaliajwa 
japiliajwa. Pejpaklon chamatpasaxisal pamakan chiekal wʉajnawesfʉla-
esalpoxtat. 37 Xamal jʉm-anpox, jʉm-anbej puexa asew jiwliajwa. ¡Chiekal 
nawʉajnawesfʉlde!” —aech Jesús pejnachalaliajwa.

Judíospaklochow nejchaxoelpox jaelsliajwapi Jesús 
(Mt 26.1‑5, 14‑16; Lc 22.1‑2; Jn 11.45‑53)

14 �1 Kaewaechfʉl wʉt, judíos is Pascuafiesta nejkiowasamata pejwʉaj
napijiw nakolapox Egipto tʉajnʉxot. Japafiestamatkoiyan wʉt, judíos 

isbej asafiesta. Pan puthla-elpi xael, japafiesta wʉt. Weꞌp wʉtfʉk kolemat
koije judíos tʉadusliajwa Pascuafiesta isax, jawʉt sacerdotespaklochow, 
judíos chanaekabʉanapibej, natameja piajkal. Japi jaelsasia Jesús naekicha
chajbapoxtat boesaliajwapi Jesús. 2  Do jawʉt, nakaewa najʉm-aechi:

—Japox isaxisal fiestatat. Japox isas wʉt, jiw xabich palalaxael xatis
liajwa. Ja-aech wʉt, jiwbej chamamosaxaelbej Jesús —na-aech paklochow 
nakaepaklochowliajwa.

Pawis perjumamintat matnaechafanpox Jesús 
(Mt 26.6‑13; Lc 7.37‑38; Jn 12.1‑8)

3  Jesús Betania paklowaxxot wʉt, paton Simón pejbatat. Japon Simón majt 
leprawaxae waechpon. Japabatat Jesús xael wʉt, kaeow atow xapat perju
mamint batiajtat. Japabatiajt isas iaꞌt, pawʉlpot alabastro. Japaperjumamint 
xabich ommaenk. Isas nardokal. Do jawʉt, batiajtwathit jalnatow. Do jawʉt, 
japow taꞌchafan Jesús. 4  Asew jiw japixot japox taen wʉti, palalapi japow
liajwa. Do jawʉt, nakaewa najʉm-aechi:

—¿Ma-aech xotkat japow tabejt perjumamint? 5 Japaperjumamint xabich 
ommaenk. Japaperjumamint mowas wʉt, xabich plata kanaxaes, me-ama 
trescientos denarios. Ja-aech wʉt, japaplata chaxduiyaxaes kejila —na-aechi 
nakaewa.

Jasoxtat jʉm-aechipow, tabejt xotow perjumamint japontat.
6 Do jawʉt, Jesús japox jʉmtaen wʉt, jʉm-aechon:
—¡Nej ja-aecheꞌ! ¿Ma-aech xotkat japox jʉm-am japowliajwa? Japow japox is 

wʉt, pachaem xanliajwa. 7 Pomatkoicha xamalxotaxael kejila kajachawaesliaj
wam. Kejila kajachawaesasiam wʉt, kajachawaesaxaelam nejmachmatkoitat. 
Pelax xan piachaxinil xamalxot. 8 Japow japox is wʉt, ispow xajʉppoxtat. Japow 
perjumamintat nataꞌchafan wʉt, nachawʉajnachaemt xan tajpatʉpaxliajwa 
namʉthsliajwapox. 9 Diachwʉajnakolax xan jʉm-an. Tajnachala potʉajnʉcha jiw 
naewʉajan wʉti chimiawʉajan, tajwʉajan, asew jiw naexasit wʉt bʉꞌweliajwas, 
do jawʉtbej, tajnachala jʉmchiyaxael japow ispoxliajwa xanliajwa. Jasoxtat 
puexa jiw nejchaxoelaxael japowliajwa —aech Jesús pejnachalaliajwa.

Judas Jesús padaelman nadofapox 
(Mt 26.14‑16; Lc 22.3‑6)

10  Kaen Jesús pejnachalan, Judas Iscariote, japontat dosanpon, japon 
fʉlaech sacerdotespaklochow poxade nospaeliajwapon, japi sʉapich, asamat
koi Jesús wiasliajwapon japixot. 11 Paklochow japox jʉmtaen wʉt, xabich nej
chachaemil. Do jawʉt, jʉm-aechi Judasliajwa:

—Jesús wiatam wʉt xanalxot, xanal mosaxaelen —aechi.
Do jawʉx, Judas wʉajnawet, ma ipachaemdoꞌ, japamatkoitat wiasliajwapon 

Jesús padaelmajiwxot.

Jesús xaelpox, pejnachala sʉapich, Pascuafiestanaxaeyax 
(Mt 26.17‑29; Lc 22.7‑23; Jn 13.21‑30; 1 Co 11.23‑26)

12  Matxoelamatkoi fiesta wʉt, judíos xael wʉt pan puthla-eli, japamatkoi 
patlisox. Japamatkoi ovejas jeltiꞌtpi xʉaꞌat xaeliajwa. Jawʉt Jesús wʉajna
chaemtas pejnachala. Japi jʉm-aech Jesúsliajwa:

—¿Ampalelkat xanal naxaeyax isaxaelen Pascuafiestanaxaeyax xanal 
nabʉꞌxaeliajwam? —aechi.

13  Do jawʉt, Jesús toꞌa wʉt kolenje pejnachalan, jʉm-aechon:
—¡Xabʉaꞌde Jerusalén paklowax poxade! Jaxotde kaen aton faenaxaelam, 

mint xafolpon. ¡Japon aton fʉlfʉlaem! 14 Lech wʉt ba, ¡jʉm-amo japabapijin: 
‘Jiw chanaekabʉanan jʉm-aech: ¿Ampabatutatkat xan tajnachala bʉꞌxaeya
xaelen Pascuafiestanaxaeyax?’ —aech jiw chanaekabʉanan —amo bapijin! 
15  Do jawʉt, bapijin xamal itpaeyaxael athʉ pejpiezax, japabatu pinjiyax. 
Chajia wʉajna chiekal chaemtas. Jaxot naxaeyax xamal isaxaelam xatisliajwa 
—aech Jesús, pejnachala toꞌa wʉt.

16  Do jawʉt, Jesús kolenje pejnachalan fʉlaechlisi Jerusalén paklowax 
poxade. Jaxotde paꞌa wʉti, puexa, me-ama Jesús chajia jʉmtispi, japox 
ja-aech. Samata, jaxot islisi naxaeyax Pascuafiestaliajwa, Jesúsliajwa, asew 
pejnachalaliajwabej.

17 Tuila wʉt, Jesús, pejnachala sʉapich, pat japabaxot. 18  Do jawʉt, xael 
wʉt, Jesús jʉm-aech:

—Diachwʉajnakolax xan jʉm-an. Kaen xamalxot, xan sʉapich xaelpon, 
japonlap xan nawiasaxael tadaelmajiwxot —aech Jesús.

19 Pejnachala japox jʉmtaen wʉt, xabich nejxaejwas. Samata, kaenanʉla 
wʉajnachaemt wʉt, jʉm-aechi Jesúsliajwa:

—¿Xankatlap wiasaxaelen xam? —aechi Jesúsliajwa.
20 Jesús jʉmnot wʉt, jʉm-aechon pejnachalaliajwa:
—Kaen, xamalxot dosampim, japonlap xan nawiasaxael tadaelmajiwxot. 

Kaeplaftat, xan sʉapich, panax taxthotpon, japonlap xan nawiasaxael tadael
majiwxot. 21 Xan, puexa jiw pakoewkolnan, naboesaxaeli. Me-ama Dios pej
jamechan chajia jʉm-aech xanliajwa, diachwʉajnakolax japox jachiyaxael. 
Pe nawiasaxaelon tadaelmajiwxot, japonliajwa kaes pejme chaemilaxael. 
Kaes pejme pachaemaxael, japon nalaels-el wʉt ampathatat —aech Jesús 
pejnachalaliajwa.

22  Japi xael wʉt, Jesús panax fit. Do jawʉt, Jesús Dios kawʉajan wʉt, jʉm-
aechon: “Ax, gracias-an xanal pan nachaxdutampoxliajwa” —aech Jesús, 
Dios kawʉajan wʉt. Do jawʉt, Jesús jalkafʉl pan, pejnachala kexadiajsliajwa. 
Chaxduwpon pejnachala xaeliajwa. Do jawʉt, Jesús jʉm-aech:

—¡Xaem ampapan! Japox, me-ama tajwit —aech Jesús.
23  Do jawʉt, Jesús copa chafit puexa pejnachala fiaf­laliajwa. Do jawʉt, 

jʉm-aechon Diosliajwa: “Ax, gracias-an ampotliajwa nachaxdutampot” —
aech Jesús pax Diosliajwa. Do jawʉt, japot chaxdutlison japi puexa kaenan
ʉla fiaf­laliajwa. Do jawʉt, japi kaenanʉla puexa fiafʉl. 24  Jesús jʉm-aech 
pejnachalaliajwa:

—Ampot vino, me-ama tajjal. Xan tʉpx wʉt puexa jiwliajwa, tajjal nako
laxael. Japox jiw naexasit wʉt, beltaeyaxaes babijaxan ispoxanliajwa tajjal 
pijaxtat. 25 Diachwʉajnakolax xan jʉm-an. Pejme feyaxinil vino ampathatat. 
Dios puexa pejjiw tatoꞌalmatkoi pat wʉt, japamatkoi pat wʉt, pejme pajelt 
vino feyaxaelen Diosxotse —aech Jesús pejnachalaliajwa.

Pedro xanaliyaxaelpox Jesús pejnachalanpoxliajwa 
(Mt 26.31‑35; Lc 22.31‑34; Jn 13.36‑38)

26  Jajuiyax bʉxtoet wʉt salmos, fʉlaechlisi Olivonaechanmʉax poxade. 
27 Jaxotde paꞌa wʉt, Jesús chajia jʉm-aech pejnachalaliajwa:

—Xamal nasalaxaelam nejlel, puexa kofaxaelam xot xan naxanaboejam
pox. Jasox jʉm-aech Dios pejjamechan, chajia lels wʉt xanliajwa: ‘Boesa
xaes ovejas tataefʉlpon. Ja-aech wʉt, pejew ovejas nasalaxael pejlel’ —aech 
Dios pejjamechan xanxot xamal nasalaliajwampox. 28  Xan naboesa wʉti, do 
jawʉx, Dios namat-esaxael pejme dukaliajwan. Do baxael, xamal wʉajna 
xan pasaxaechan Galilea tʉajnʉxotde —aech Jesús, chajia jʉm-aech wʉt 
pejnachalaliajwa.

29 Do jawʉt, Pedro jʉm-aech:
—Puexa asew nejnachala kofa wʉt pejxanaboejaxan xamliajwa, xanlax 

kofsaxinil tajxanaboejsax xamliajwa. Xan nakiowa xam xanaboejsfʉlaxaelen 
—aech Pedro Jesúsliajwa.

30 Jesús jʉmnot wʉt, jʉm-aechon Pedroliajwa:
—Diachwʉajnakolax xan jʉm-an. Ampamadoitat kawaema nejlae-el 

wʉtfʉk koleveces, xan naxanaliyaxaelam wʉt, jʉmchiyaxaelam tres veces: 

“Xan japon aton matabijs-enil” —chiyaxaelam xanliajwa —aech Jesús 
Pedroliajwa.

31 Pedro pejme jʉm-aech nejthʉꞌaxtat:
—Lach nejmachjiw najʉm-aechal wʉt xanliajwa: ‘Xam boesaxaelen, Jesús 

pejnachalnam xot’ —na-aechal wʉt, xan tajut xanaliyaxinil —aech Pedro.
Puexa Je sús  pej nacha la  japox kaeya x jʉm-aech i ,  Ped ro 

matxoelajʉm-aechpox.

Pawʉlxot, Getsemaní, Jesús Dios kawʉajanpox 
(Mt 26.36‑46; Lc 22.39‑46)

32  Do jawʉt, Jesús, pejnachala sʉapich, pat Getsemaníxot. Jaxotde paꞌa 
wʉt, jʉm-aechon pejnachalaliajwa:

—¡Amxot chalakde! Xan wʉajnaxaechan taj-ax Dios kawʉajnaliajwan —
aech Jesús.

33 Jesús bʉflaech Pedro, Santiago, Juanbej. Do jawʉt, Jesús xabich nejxaej
was. Xabich nejchaxoelbejpon japon tʉpaxaelpoxliajwa. 34  Jesús jʉm-aech 
pejnachalaliajwa:

—Xan xabich nanejxaejow. Nejxaejwaxtat, me-ama tʉpasian wʉt, 
ja-an. ¡Amxot chalakde! ¡Naliasfʉldebej! ¡Nabej moejs! —aech Jesús 
pejnachalaliajwa.

35-36  Do jawʉt, Jesús tamach kaes atʉaxach fʉlaech. Jaxotde brixtat nuk 
wʉt, sat makxabijindikon. Nejxasinka-elon japanabijasax moxpox japon
liajwa. Samata, pax Dios kawʉajan wʉt, jʉm-aechon: “Ax, xam xajʉpam 
puexa isliajwam. Xanliajwa asax isasiam wʉt, ¡nabʉꞌwem nabijasaxaelenpox! 
¡Pe nabej is xan nejxasinkaxpox! ¡Isde xam nejxasinkampox!” —aech Jesús, 
pax Dios kawʉajan wʉt.

37 Do jawʉt, Jesús kaxade pejnachala poxade. Pe Jesús pejnachala nakiowa 
moejt Jesús wʉajna. Japixot pat wʉt, jʉm-aechon Simón Pedroliajwa:

—Simón, ¿ma-aech xotkat nakiowa moejtam? ¿Xamalkat xajʉpa-emil 
naliasliajwam kaehora? 38  ¡Naliasfʉlde Dios kawʉajnaliajwam! Ja-am wʉt, 
Dios xamal kajachawaesaxael babijax isasamatam. Nejnejchaxoelaxantat 
isasiam pachaempoxan, xan jʉm-anpoxan. Pe nejbʉꞌan chiekal mamnika-el 
japoxan isliajwam —aech Jesús Pedroliajwa.

39 Pejme Jesús kaxade Dios kawʉajnaliajwa. Majt kawʉajanpox, pejme 
japox jʉm-aechon. 40  Jesús bʉxtoet wʉt, pejme kaxadin wʉt, pejnachala 
nakiowa moejtfʉki. Asbʉan jʉmch moejti, xabich itmoejsla xot. Matabija-
eli jʉmchiliajwa, padala xoti. 41 Jesús pejme kaxade Dios kawʉajnaliajwa. 
Do jawʉx, pejme kaxadin wʉt pejnachala poxadin. Pat wʉton japixot, japi 
nakiowa moejti. Do jawʉt, jʉm-aechon:

—¿Xamalkat moejtam, damlam xot? ¡Nadokladoꞌ moejsax! Amwʉt xan, 
puexa jiw pakoewkolnan, nawiasaxael babejchowxot. 42  ¡Nanim! ¡Chijias 
amxot! Mox fʉlaenlison xan nawiasaxaelon tadaelmajiwxot —aech Jesús.

Jesús jaeltaspox padaelmajiw 
(Mt 26.47‑56; Lc 22.47‑53; Jn 18.2‑11)

43  Jesús naksiya wʉtfʉk, Judas pat. Japon kaen Jesús pejnachalan, japon
tat doce. Xabich bʉꞌpaton jiw. Japi xafol espada, iwabej. Japi jiw fʉlaen, toꞌas 

xoti sacerdotespaklochow, judíos chanaekabʉanapibej, judíos-ancianosbej. 
44  Judas, wiasaxaelon Jesús padaelmajiwxot, japon chajia chiekal chanae
kabʉana japi jiw chiekal matabijaliajwapi Jesús. Jʉm-aechon: “¡Jaelde xan 
xusuiyaxaelenpon! ¡Chiekal bʉflaem wesamatapon!” —aech Judas, chanae
kabʉana wʉt japi jiw chiekal matabijaliajwa, achan Jesús. 45 Do jawʉt, Judas 
mox soepan wʉton Jesúsxot, kejacha wʉt, jʉm-aechon Jesúsliajwa:

—¡Tajpaklon, xan patx! —aech Judas.
Do jawʉtbej, xusuwpon Jesús. 46 Jawʉt Jesús jaeltas bʉflaeliajwas.
47 Do jawʉt, Jesús pejnachalan, mox jaxot nukpon, jukcha pej-espada. 

Jawʉt nabichan choꞌchikchapon. Choꞌchikchaspon nabist sacerdotespakloko
lanliajwa. 48  Jesús jʉm-aech japi jiwliajwa:

—¿Ma-aech xotkat espada xafolam, iwabej, xan najaelsasiam wʉt? ¿Xankat, 
me-ama babejnan wʉt, kabʉan-an xamalliajwa? 49 Kaematkoisfʉl xamal nae
wʉajnax Dios pejtemplobatat. Jaxot najaels-emil, Dios tapae-el xotfʉk xamal. 
Dios pejjamechan profetas chajia lelpox, jaxot chajia jʉm-aech japox jachi
liajwa xanliajwa. Samata, ja-aechlisox —aech Jesús.

50 Do jawʉt, Jesús pejnachala puexa dʉkplisi asalel. Jesús tamach waeltas. 
51 Jawʉt kaen pansian atʉaxach wʉlchakal fol, Jesús jaeltas wʉt. Japon, 
wʉchakalfolpon, naxkiat sábanabʉꞌ. Japonbej jaeltas. 52  Jaeltas wʉt, pejsá
bana wejaeltaspon. Jawʉt pejsábana jolchapon. Dolison bʉꞌjʉmchawiapon.

Jesús nukpox judíospaklochow pejwʉajnalel 
(Mt 26.57‑68; Lc 22.54‑55, 63‑71; Jn 18.12‑14, 19‑24)

53 Japi bʉflaech Jesús sacerdotespaklokolan pejba poxade. Jaxotde natameja 
puexa sacerdotespaklochow, judíos-ancianosbej, judíos chanaekabʉanapibej. 
(Japi paklochow natameja wʉt, japox pawʉl Junta Suprema.) 54 Pedro atʉa
xach wʉchakal fol, Jesús bʉꞌfos wʉt. Wʉchakal paton sacerdotespaklokolan 
pejbafʉlmaktxot. Jaxot jit naksuꞌcha-ekon, Dios pejtemploba weti sʉapich.

55  Do jawʉt, sacerdotespaklochow, puexa judíos-ancianosbej, japi taesia 
Jesús tʉppox. Samata, japi nakaewa nawʉajnachaemti, Jesús pejbʉꞌwʉa
jan wʉt boesaliajwapi Jesús. Pe faena-eli Jesús pejbʉꞌwʉajanpox tasalaliaj
wapi. 56  Xabich jiw kichachajba Jesús tasalaliajwas. Japi wʉajan chapaei 
wʉt, chiekal kaeyax chapae-eli, kichachajba xoti. 57-58  Asew jiw nana wʉt, 
jʉm-aechi:

—Xanal jʉmtaenx, Jesús jʉm-aech wʉt: ‘Xan Dios pejba, jiw ispox, toesa
xaelen. Do jawʉx, tres matkoi wʉt, xan asaba isaxaelen, jiw isaxilox’ —aech 
wʉton —aechi Jesúsliajwa.

59 Jesús jʉm-aechpox japi chapaei wʉt, chiekal kaeyax pae-eli.
60 Do jawʉt, sacerdotespaklokolan nanton puexa jiw pejwʉajnalel, wʉaj

nachaemsliajwapon Jesús. Do jawʉt, wʉajnachaemt wʉt, jʉm-aechon 
Jesúsliajwa:

—¿Ma-aech xotkat xam jʉmnos-emil? ¿Diachwʉajnakolaxkat japi jʉm-
aechpox xamliajwa? —aech sacerdotespaklokolan.

61 Jesús boejlach nuk. Jʉmnos-elon wʉajnachaemtaspox. Sacerdotespaklo
kolan pejme wʉajnachaemt wʉt, jʉm-aechon Jesúsliajwa:

—¿Xamkat Cristowam, Dios toꞌasponam jiw bʉꞌweliajwa? ¿Xamkatlap Dios 
paxʉlnambej? —aechon.

62  Jesús jʉmnot wʉt, jʉm-aechon:
—Diasdoꞌ. Xanlap japonan. Xan, puexa jiw pakoewkolnan, xan ekaxaelen 

taj-ax Dios pejpoklalel. Japon pamamakolan. Jaxotse xan ekaxaelen, taj-ax 
sʉapich, jiw tatoꞌlaliajwan wʉt. Xamal japox taeyaxaelam, xan fʉloekx wʉt 
athʉlelsik itloejentat —aech Jesús.

63  Do jawʉt, sacerdotespaklokolan pijax, naxoelax, thiakchapon, xabich 
palala xot Jesúsliajwa, jʉmtaen xoton Jesús jʉm-aechpox. Do jawʉt, 
jʉm-aechbejpon:

—Kaes asew jiw nakweweꞌpa-el ampon aton tasalaliajwas. 64  Xamal 
najut chiekal jʉmtaenam, ampon aton jʉm-aech wʉt Dios nejweslapox. 
¿Xamal achax nejchaxoelam ampon aton jʉm-aechpoxliajwa? —aech 
sacerdotespaklokolan.

Do jawʉt, puexa chiekal kaeyax nejchaxoel wʉt, jʉm-aechi:
—Ampon aton xabich pejbʉꞌwʉajan Diosliajwa. Weweꞌpas kastikaliajwas, 

boesaliajwasbejpon —aechi.
65 Asew japixot xuloyapi Jesús. Itfumatakʉsbejpon. Do jawʉt, xutulapason 

kerixtat. Tulapas wʉt, jʉm-aechipon:
—Xam Cristowam wʉt, ¡jʉm-amde! ¿Achankat xam xutulap? —aechi.
Do jawʉx, asew, Dios pejtemploba weti, japibej tulap Jesús.

Pedro xanaliapox Jesús matabijtpoxliajwa 
(Mt 26.57‑58, 69‑75; Lc 22.54‑62; Jn 18.15‑18, 25‑27)

66  Do jawʉt, Pedro bafʉlmaktat nuk wʉt, kaeow atow pat Pedro 
nukxot. Japow sacerdotespaklokolan tanbistow. 67 Japow taen Pedro 
jit naksuꞌchanukpox. Do jawʉt, chiekal natachaemtow Pedro. Jawʉtbej 
jʉm-aechow:

—Xambej nanʉamtam, Jesús Nazaretpijin sʉapich —aechow.
68  Pedro pajut naxanalia wʉt, jʉm-aechon:
—Xan matabijs-enil xam najʉm-ampox. Xan japon aton matabijs-enil —

aech Pedro.
Do jawʉt, fʉlaechlison bafafa poxade. Jaxot atʉaxach nuklison laleyaxxot. 

Do jawʉt, kawaema nejla. 69 Japow pejme taen Pedro. Samata, jʉm-aechow 
asew jiw jʉmtaeliajwas, jaxoti:

—¡Ama kaen nuk, Jesús pejnachalan! —aechow.
70 Do jawʉt, Pedro pejme pajut naxanalia wʉt, jʉm-aechon:
—Diachwʉajnakolax xan japon pejnachalna-enil —aech Pedro.
Do jawʉx, jaxot nuili jʉm-aechbej:
—Diachwʉajnakolax xam Jesús pejnachalnam. Xambej Galilea tʉajnʉpij

nam —aechi Pedroliajwa.
71 Pedro jʉm-aech:
—Diachwʉajnakolax jʉmchi-enil wʉt, ¡Dios xan nej nakastikeꞌ! Xan mata

bijs-enil japon aton —aech Pedro, pajut naxanalia wʉt.
72  Do jawʉt, kawaema pejme nejla wʉt, jawʉt Pedro nejchafaet 

Jesús chajia jʉm-aechpox, jʉm-aech wʉton: “Kawaema nejlae-el 
wʉtfʉk koleveces, xam naxanaliyaxaelam tres veces” —aech Jesús 
Pedroliajwa.

Do jawʉt, Pedro xabich nejxaejwas. Jawʉt xabich nowpon.

Jesús nukpox Pilato pejwʉajnalel 
(Mt 27.1‑2, 11‑14; Lc 23.1‑5; Jn 18.28‑38)

15 �1 Nalian wʉt, sacerdotespaklochow, judíos-ancianosbej, judíos cha
naekabʉanapibej, puexa judíospaklochowbej, japi puexa natameja 

kaeyaxtat chiekal nospaeliajwa. Do jawʉx, Jesús bʉꞌfollisi mʉaxmatakuyax
tat Pilato poxade. Do jawʉt, wiatlisipon Pilatoxot. 2  Do jawʉt, Pilato wʉajna
chaemt wʉt, jʉm-aechon Jesúsliajwa:

—¿Xamkatlap diachwʉajnakolax reynam puexa judíosliajwa? —aech 
Pilato.

Jesús jʉmnot wʉt, jʉm-aechon:
—Diachwʉajnakolax xanlap japonan, xam najʉm-amponan —aech Jesús 

Pilatoliajwa.
3  Do jawʉt, sacerdotespaklochow nejmachwʉajantat xabich tasalapi Jesús. 

4 Samata, Pilato pejme wʉajnachaemt wʉt, jʉm-aechon Jesúsliajwa:
—¿Xamkat jʉmtae-emil japi jʉm-aechpox nejbʉꞌwʉajanpoxliajwa? ¿Ma-

aech xotkat xam jʉmnos-emil japi jʉm-aechpoxanliajwa? —aech Pilato 
Jesúsliajwa.

5 Do jawʉt, Jesús kaes jʉmnos-el. Boejlach nuklison. Samata, Pilato xabich 
nejchaxoela-ek Jesúsliajwa.

Pilato toꞌapox Jesús kematamatlaliajwas 
(Mt 27.15‑31; Lc 23.13‑25; Jn 18.38–19.16)

6  Powaecha, Pascuafiesta wʉt, Pilato kaen aton nakolsax jitapaei, jiw 
jebatat jiaspon. Tapaeipon nakolsax judíos wʉljowpon. 7 Jawʉt jiw jebatat 
jiaspixot, kaen japixot pawʉl Barrabás. Japon, asew sʉapich, jiw ba, japi 
chajia naba wʉt, Pilato pejsoldaw sʉapich. 8  Do jawʉt, xabich judíos pat Pilato 
pejbaxot. Pat wʉt, jʉm-aechlisi Pilatoliajwa:

—¡Kaen jiw jebatat jiason, tapaem nakolsliajwa, me-ama powaecha xam 
jitapaeyam, Pascuafiesta wʉt! —aechi Pilatoliajwa.

9 Pilato jʉmnot wʉt, jʉm-aechon:
—¿Xamalkat nejxasinkam xan nakolsax tapaeliajwan judíos pejrey? —aech 

Pilato judíosliajwa.
10  Pilato japox jʉm-aech, nejchaxoel xoton: “Sacerdotespaklochow wiati 

xanxot Jesús, japi xabich nusasiawal xot Jesúsliajwa” —aech Pilato, nejcha
xoel wʉt. 11 Do jawʉt, sacerdotespaklochow bʉxtoꞌa japi jiw wʉljoeliajwa 
Barrabás nakolsax tapaeliajwas. Bʉxtoꞌa wʉt, jʉm-aechi: “¡Jʉm-amde Pilato: 
‘¡Nawoesa nakolsax tapaem Barrabás!’ —amde!” —aech sacerdotespaklo
chow. Samata, japi jiw wʉljoefʉl Barrabás nakolsax tapaeliajwas. 12  Pilato 
jʉmtaen wʉt japi jiw wʉljoefʉlpox Barrabás, jawʉt Pilato japi jiw wʉajna
chaemt wʉt, jʉm-aechon:

—¿Machiyaxaelenkat Jesús, japon pawʉlpon Judíos Pejrey? —aech Pilato.
13  Do jawʉt, japi nejlasaxtat jʉmnot wʉt, jʉm-aechi:
—¡Japonlax kematamatalde cruztat tʉpaliajwa! —aech japi jiw, nejlasfʉl 

wʉt.
14 Pilato jʉm-aech:
—¿Achababijaxkaton is cruztat kematamatlaliajwas? —aech Pilato.

Pe kaes pejme nejlasfʉl wʉt, jʉm-aechfʉllisi:
—¡Kematamatalde cruztat! —aechfʉli.
15  Do jawʉt, Pilato Barrabás nakolsax tapaei jiw jebaxot, japi jiw palala

samata Pilatoliajwa. Do jawʉtbej, Pilato ketoꞌa pejsoldaw Jesús selsliajwas. 
Selsax ketoech wʉt, Pilato ketoꞌabej pejsoldaw Jesús kematamatlaliajwas 
cruztat.

16 Do jawʉt, Jesús bʉꞌfos soldaw Pilato pejbafʉlmak poxade. Jaxotde puexa 
soldaw natameja. 17 Do jawʉt, xajoeslison pakchowax, me-ama rey pijax, 
jasox. Japox chikjiana pasoeyaxlejen. Do jawʉt, na-eꞌlʉ xakoeyax ketoet 
wʉt, matlʉaꞌlisipon. 18  Do jawʉtbej, Jesús pejwʉajnalel jʉmtaxaxaelal wʉt, 
jʉm-aechi:

—¡Moi, judíos pejrey! —aechi.
19 Do jawʉt, kaenanʉla soldaw taꞌbeꞌbalapi naeyatat Jesús. Loyasbejpon. 

Jesús pejwʉajnalel brixtat nuili. Me-ama sitaen wʉt, ja-aechi Jesúsliajwa. 
20  Dolisi, ketaxaxaelax ketoech wʉt, joltlisi chikjiana pasoeyax. Do jawʉt, 
xajoeslison pejme pijaxkolax, naxoelax. Do jawʉt, bʉꞌfolisipon kematamat
laliajwas cruztat.

Jesús kematamatlaspox cruztat 
(Mt 27.32‑44; Lc 23.26‑43; Jn 19.17‑27)

21 Do jawʉt, kaen aton fʉlaen paklowax tathoetlel. Japon pawʉl Simón. 
Japon Cirene paklowaxpijin. Paxi pawʉl Alejandro, asan pawʉl Rufo. Simón 
xensliajwa wʉt, jawʉt soldaw xatoꞌaspon xalaeliajwa Jesús pijax, cruz, Jesús 
xafolpox.

22  Japi soldaw bʉflaech Jesús mʉax poxade. Japamʉax pawʉl Gólgota. 
(Gólgota jʉmchiliajwa hebreojametat: “Matnaethitmʉax” —chiliajwa.) 
23  Jaxotde Jesús chaxduchlach vino, mirra tanialtaspox, xabich wexaenka
samatas, kematamatlas wʉt. Pe Jesús fe-el. 24 Do jawʉt, Jesús kematamatlas 
cruztat. Pejtʉakanbej matamatlas. Do jawʉtbej, soldaw nakakujt iaꞌxix mata
bijaliajwa, achan kanaxael kaenanʉla Jesús pejnaxoe.

25 Juimt atʉajsan wʉt, a las nueve wʉt, Jesús kematamatlas. 26 Jesús pejtaꞌ 
tabijla tablafach lelspox chaduch. Japox jʉm-aech, ma-aech xot Jesús kema
tamatlas cruztat. Japox jʉm-aech: “Ampon judíos pejrey” —aech lelspox. 
27 Jaxotde kematamatlasbej kolenje kethakan. Kaen chanuk Jesús pejpok
lalel. Asan chanuk Jesús pejsoenalel. 28  Jesús cruztat kematamatlas wʉt, 
asew kolenje sʉapich, japox ja-aechlisox, me-ama Dios pejjamechan, chajia 
lelspox, jʉm-aech: “Japon kastikaxaes. Me-ama babejen wʉt, jakechiyaxae
son” —aechox.

29 Asew jiw, jaxot xaxenapi, jʉm-aech babejjamechan Jesúsliajwa. Matnae
xawiltbejpi. Matnaexawilt wʉt, jʉm-aechi:

—Xam chajia jʉm-am: ‘Dios pejtemploba xan toesaxaelen. Do jawʉx, tres 
matkoi wʉt, xan pejme mat-esaxaelen’ —am xam, chajia jʉm-am wʉt. 30 ¡Amw
ʉtjel najut nabʉꞌwem! ¡Baloemk cruzxotsik! —aech jiw xaxenapi Jesúsliajwa.

31 Do jawʉt, sacerdotespaklochowbej, judíos chanaekabʉanapibej, bʉꞌwʉa
janpaeipi Jesús. Nakaewa najʉm-aechi:

—Asew jiw bʉꞌwiapon. Pe pajut xajʉpa-elon nabʉꞌweliajwa. 32  Diachwʉaj
nakolax Cristo wʉt, Israel tʉajnʉpijiw pejrey wʉtbej, ¡amwʉtjel japon pajut 

nej baloesk cruzxotsik! Japox xatis taens wʉt, ja-aech wʉt, xatis japon nae
xasisaxaes diachwʉajnakolax japon Cristo —na-aechi nakaewa Cristoliajwa.

Japi kolenjebej, cruztat kematamatlaspi, Jesús sʉapich, japibej bʉꞌwʉajan
paei Jesús.

Jesús tʉppox cruztat 
(Mt 27.45‑56; Lc 23.44‑49; Jn 19.28‑30)

33  Juimt matnoch ek wʉt, xabich itkʉatnik tres horas. Japox ja-aech wʉt, 
ja-aech potʉajnʉcha. 34 Do jawʉx, a las tres wʉt, Jesús pinjametat jʉm-aech: 
“Eloi, Eloi, ¿lema sabactani?” —aechon pejjametat, hebreojametat. (Japox 
jʉmchiliajwa: “Ax Dios, ax Dios, ¿ma-aech xotkat xan nakajachawaes-elaxtat 
nawaeltam tamach?” —chiliajwapox.)

35 Asew jaxoti, japox jʉmtaen wʉt, jʉm-aechi:
—¡Jʉmtaem! Japon wʉllalat Elías, Dios pejprofeta —aechi.
36  Kaen japixot wʉljaet esponja, paputhkax, xathosliajwa vino, xathuya

mint. Do jawʉt, esponja matakupon nae-oeftat Jesús japox suiliajwa. Japon 
jʉm-aech asew jiw jaxotiliajwa: “Taeyaxaes. Elías bej fʉloeyaxoekbej kusliaj
wapon Jesús cruzxotsik” —aechi.

37 Do jawʉt, Jesús nejlakcha wʉt, tʉplison. 38  Jesús tʉp wʉt, Dios pejte
mplobatat pinabʉꞌ, duchpox batutat, najʉpathiakchakas athʉlelsik satleldik. 
39 Soldawcapitán Jesús pejwʉajnalel nukpon. Taen wʉton Jesús tʉppox, jawʉt 
jʉm-aechon:

—¡Diachwʉajnakolax ampon Dios paxʉlan! —aech capitán.
40 Jaxotbej wathoꞌ atʉaxach nuil. Natachaemapi Jesús. Japixot María. Japow 

Magdala paklowaxpijow. Asaow pawʉlpowbej, María, japow José pen, Santiago 
penbej. Japon Santiago kaes pansian. Jaxotbej asaow, pawʉlpow Salomé. 41 Japi 
wathoꞌ Jesús naknanʉamt, pejnachala sʉapich, Galilea tʉajnʉxot. Japi wathoꞌ 
kajachawaetbejpi Jesús, nanʉamt wʉti Galilea tʉajnʉxot. Xabich asew wathoꞌ 
jaxotbej nuil. Japi wathoꞌ fʉlaen, Jesús sʉapich, Jerusalén paklowax poxadin.

Patʉpan Jesús ochpox mʉaxwʉajtat 
(Mt 27.57‑61; Lc 23.50‑56; Jn 19.38‑42)

42-43  José Arimatea paklowaxpijin. Japon judíospaklochowxot paklonbej, 
Junta Supremapijin. Japon xabich sitaens. Japon José wʉajnawet Dios puexa 
pejjiw tatoꞌlaxaelpox.

Napatamatkoi wʉajna, japamatkoi puexa jiw chiekal chawʉajnachaemt 
napataliajwa. Japamatkoi pawʉl chawʉajnachaemsmatkoi. Do jawʉt, japa
matkoi kaliax wʉtlejen, José fʉlaech Pilato poxade. José pejlewla-el, pat 
wʉton Pilatoxot. José kawʉajan Pilato fisliajwapon patʉpan Jesús. 44 Pilato 
nejchaxoel: “Jesúskas kamta tʉp” —aechon, nejchaxoel wʉt. Samata, Pilato 
wʉllala soldawcapitán. Soldawcapitán pat wʉt, Pilato wʉajnachaemt wʉt, 
jʉm-aechon soldawcapitánliajwa:

—¿Diachwʉajnakolaxkat Jesús tʉp? —aech Pilato.
45 Soldawcapitán jʉmnot wʉt, jʉm-aechon:
—Diasdoꞌ. Jesús tʉplison —aechon.
Do jawʉt, Pilato toꞌa pejsoldaw, japi soldaw tapaeliajwapi José xalaeliajwa 

patʉpan Jesús. 46  Do jawʉt, José wʉajt chimiabʉꞌ, sábana. Do jawʉx, José 

San Marcos 15	 312�  



fʉlaech patʉpan chanuk poxade. José pat wʉt patʉpan chanukxot, kuwpon 
Jesús kematamatlaspoxan, tʉakmatamatlaspoxanbej, cruztat. Do jawʉx, José 
otlison patʉpan Jesús mʉaxwʉajtat. Do jawʉt, iaꞌt pinjit, jajaerat, mataria
man mʉaxwʉaj fakasliajwa.

47 Jawʉt María Magdalena paklowaxpijow, asaow Maríabej, japow José 
pen, japi wathoꞌ taeni patʉpan mʉaxwʉajtat ochxot.

Patʉpan Jesús mat-echpox pejme dukaliajwa 
(Mt 28.1‑10; Lc 24.1‑12; Jn 20.1‑10)

16 �1 Do jawʉx, napatamatkoi toep wʉt, juimt tujop wʉt, María Magda
lena paklowaxpijow, asaow Maríabej, japow Santiago pen, Salomé 

sʉapich, xabejasapan wʉajti patʉpan Jesús joelaliajwa. 2  Kandiawasap wʉt, 
dominkomatkoi wʉt, juimt julan wʉt, japi wathoꞌ fʉlaechlisi patʉpan och 
poxade. 3  Japi wathoꞌ nʉamtat fol wʉt, nakaewa najʉm-aechi:

—Patʉpan Jesús ochxot, japawʉaj fakaꞌch iaꞌt, pinjitat. ¿Achankat japot 
iaꞌt wʉlnakwematariaman xatis leliajwas patʉpanwʉaj? —na-aechi nakaewa.

4  Pe pat wʉti patʉpanwʉajxot, japi wathoꞌ taen iaꞌt fafatat nuka-elpox. 
Asalelaxach nukox. 5  Samata, japi wathoꞌ low patʉpan ochxot. Jaxot kaen 
pansian taeni. Ekon poklalel. Naxoelox xabich papoeyax. Pakchowaxbejpox. 
Japi wathoꞌ beljow, taen wʉti papoeyax naxoelan. 6 Do jawʉt, japon pansian 
jʉm-aech:

—¡Nabej belweꞌ! Xan matabijtax, xamal fʉlaeman Jesús Nazaret paklo
waxpijin taeliajwam, japon kematamatlaxtat cruztat tʉpon. Pe Jesús mat-
echlison. Pejme amwʉtjel duklison. ¡Taem chiekal ochxot! Amxot ajillison. 
7 ¡Xabʉaꞌde japon pejnachala poxade japi chapaeliajwam! Chapaeyam wʉt, 
¡Pedrobej chapaem! ¡Jʉm-amopi: ‘Xamal wʉajna Jesús wʉajnaxael Galilea 
tʉajnʉ poxade. Jaxotde Jesús taeyaxaelam. Me-ama chajia jʉm-aechon 
xamalliajwa, jachiyaxaelon’ —amopi, chapaeyaxaelam wʉt! —aech ángel.

8 Japi wathoꞌ japox jʉmtaen wʉt, jaxot nakolapi. Do jawʉt, dʉkplisi. Do jawʉt
bej, xabich tathʉlal, beljow xoti. Chapae-eli asew jiw, xabich pejlewla xoti.

Jesús natulaeltpox María Magdalena paklowaxpijowxot 
(Jn 20.11‑18)

9 [Napatamatkoi toep wʉt, dominkomatkoiliajwa nalian wʉt, Jesús mat-ech 
pejme dukaliajwa. Mat-ech wʉt, matxoela natulaelton María Magdala paklo
waxpijowxot. Jesús, tʉpa-el wʉtfʉk, siete dep nakolax toꞌapon japow pejma
tpʉatxot. 10 María taen wʉt Jesús, jawʉt fʉlaechow Jesús pejnachala poxade. 
Japi wʉajna now, nejxaejwas xoti Jesúsliajwa. Jawʉt María chapaei taenpox. 
11 Jʉm-aechow:

—¡Jesús mat-echlison! ¡Amwʉtjel pejme duklison! ¡Xan tajut chiekal taenx 
Jesús! —aechow.

Pe Jesús pejnachala naexasis-el japow chapaeipox Jesús taenpoxliajwa.

Jesús natulaeltpox kolenje pejnachalanxot 
(Lc 24.13‑35)

12  Do jawʉx, Jesús natulaelt kolenje pejnachalanxot, japi laelp wʉt pak
lowax tathoetlel. Jesús natulaelt wʉt, me-ama asan wʉt, jakabʉan-aechon 

japixot. 13 Do jawʉx, japi kolenje nawia asew pejnachala poxade chapaeliajwa 
taenpox. Japibej naexasis-esal, chapaei wʉti Jesús taenpox.

Jesús toꞌapox pejnachala, japi naewʉajnaliajwa jiw 
(Mt 28.16‑20; Lc 24.36‑49; Jn 20.19‑23)

14  Do baxael, Jesús natulaelt once pejnachalaxot, japi naxael wʉt. Jaxot 
Jesús lot pejnachala. Lot wʉt, jʉm-aechon japiliajwa:

—¿Ma-aech xotkat xamal naexasis-emil? ¿Ma-aech xotbejkat matnaetin
kam naexasisliajwam asew jiw, xamalxot nataeni, chapaei wʉti xamal: ‘¡Jesús 
mat-echlison! ¡Amwʉtjel pejme duklison!’ —aech wʉt japi jiw? —aech Jesús, 
lot wʉt pejnachala.

15 Jesús pejme jʉm-aech pejnachalaliajwa:
—¡Xabʉaꞌde puexa jiw naewʉajnaliajwam chimiawʉajan, potʉajnʉchan

pijiw! 16  Xan nanaexasitpi, ¡japi bautisam Dios bʉꞌweliajwas! Asew jiw nae
xasis-elpi, japilax Dios pelsaxaes infierno poxadik. 17 Xamal naexasisaxaelpi, 
japi jiw tajaxtat toꞌaxaeli dep nakolaliajwa jiw pejmatpʉatanxot. Naksiyaxael
bejpi asew jiw pejjamechan, majt matabija-eljamechan naksiyaliajwa. 18  Japi 
jom jaela wʉt, liklaxisal. Veneno af wʉtbej, tʉpaxili. Jiw bʉꞌxaeya boejthʉsa
xael, pejke-etat jacha wʉt —aech Jesús pejnachalaliajwa.

Jesús bʉꞌfospox athʉ poxase 
(Lc 24.50‑53)

19 Do jawʉx, Jesús wajpaklokolan, naksiyax bʉxtoet wʉt pejnachalaliajwa, 
Dios bʉꞌfoslison athʉ poxase. Ma amwʉtjel Jesús ek Dios poklalel jiw tatoꞌ
laliajwa, Dios sʉapich. 20 Do jawʉx, Jesús pejnachala follisi potʉajnʉcha jiw 
naewʉajnaliajwa. Dolis japi naewʉajnalap chimiawʉajan, Jesucristo pejwʉa
jan. Ja-aech wʉt, Jesús kajachawaesfʉl pejnachala. Naewʉajan wʉti chimia
wʉajan, isbejpi koechaxan. Samata, jasoxtat xabich jiw matabija chimiawʉa
jan diachwʉajnakolaxpox.] 

Lucas tʉadutpox lelaliajwa Jesucristo pejwʉajan

1 �1-2  Jesús tʉadut wʉt naewʉajnax ampathatat, xabich jiw taenson. Asew 
japixot taen, Jesús nabijat wʉt. Taenpi, japi jiw, potʉajnʉcha naewʉa

jan Jesús pejwʉajan. Asew jiw jʉmtaenpi Jesús pejwʉajan, japi jiwbej lel 
jʉmtaenpoxan, asew jiwbej matabijaliajwa Jesús pejwʉajan, japon naewʉa
janpoxanbej. 3-4  Xan Lucas wʉajnachaemtax jiw matabijapi japawʉajan, 
xanbej chiekal matabijsliajwan. Teófilo, puexa jiw xam sitaenponam, lelx 
ampawʉajan xam chiekal matabijsliajwam Jesús pejwʉajan. Lelx wʉt ampa
wʉajan, nejchaxoelx: “Xan lelx Jesús ispoxanliajwa, Teófilo chiekal matabij
sliajwa diachwʉajnakolaxpox, asew jiw majt naewʉajanpoxanliajwa, Jesús 
pejwʉajanliajwa” —an, nejchaxoelx wʉt.

Dios pej-ángel jʉm-aechpox nalaelsaxaelpox Juan, jiw nabautisan
5 Rey Herodes, Judea tʉajnʉpijiw tatoꞌal wʉtfʉk, japamatkoiyan sacerdote 

duk. Japon pawʉl Zacarías. Sacerdotesxot kaemʉt pawʉl Abías. Zacarías 
japamʉtpijin. Pijow pawʉl Isabel. Japow Aarón pamow. Zacaríasbej Aarón 
pamon. Judíosxot Aarón chiekal matxoelasacerdote.

6  Zacarías, pijow sʉapich, chiekal pachaempi Diosliajwa. Chiekal naexa
sisfʉlbejpi Dios tatoꞌalpox. Samata, chinax kaen aton jʉmchiyaxisal japi
liajwa: “Japi chiekal naexasis-el Dios” —chiyaxisal. 7 Pe Isabel xijil, nafoena 
xot. Japow xabich patiꞌow, pamal sʉapich.

8  Zacarías, pejmʉt sʉapich, naliaxa wʉt nabichliajwa Dios pejtemplobatat, 
japon fol, pejmʉt sʉapich, nabichliajwa Dios pejbichax. 9 Tʉadusliajwa wʉt 
nabichliajwa Dios pejtemplobatat, me-ama japi pejkabʉan, majt natamejapi 
matabijaliajwa, achan Dios makafisaxaes bowaliajwa incienso. Jawʉt Zaca
rías makafich bowaliajwapon incienso. Do jawʉt, lowpon Dios pejtemploba. 
10  Zacarías incienso bowa wʉtfʉk, xabich judíos Dios kawʉajan tathoetlel. 
11 Do jawʉt, Dios pej-ángel chalechkal natulaelt Zacaríasxot. Japon ángel nuk 
altar poklalel, incienso bowaxot. 12  Zacarías taen wʉt ángel, xabich nejcha
xoelon. Xabich beljowbejpon. 13  Do jawʉt, ángel jʉm-aech:

—Zacarías, ¡nabej nejlewleꞌ! Dios xam jʉmtaen nejkawʉajnaxan. Nijow 
Isabel naxʉwlaxael xam naxʉlanliajwa. Wʉlduiyaxaelampon Juanwʉltat. 
14 Xam xabich nejchachaemlaxaelam naxʉlanliajwa. Asew jiwbej xabich nej
chachaemlaxael, xamal sʉapich, xaljamch nalaelt wʉt. 15  Naxʉlan xabich 

pachaemaxael Diosliajwa. Feyaxilon vino. Feyaxilbejpon saxa. Japoch xal
jamch nalaelsaxael wʉt, chanlaelsaxael Espíritu Santo tatoꞌlaspox. Samata, 
japon isfʉlaxael Espíritu Santo tatoꞌlaspoxan. 16 Asamatkoi japon naewʉajan 
wʉt, xabich judíos kofaxael babijaxan ispoxan, paklokolan Dioskal naexa
sisfʉlaliajwa. 17 Naewʉajnaxaelon wajpaklon wʉajna Dios pejjamechan jiw 
jʉmtaeliajwa. Me-ama chajiakolaxtat profeta Elías Dios pijaxtat jiw nae
wʉajnafʉl wʉt, jachiyaxaellap-is Juan. Juan naewʉajanpoxtat poejiw pejme 
pachaemaxael, paxi sʉapich. Jiw, majt Dios naexasis-eli kaenejchaxoelaxaeli, 
Dios naexasiti sʉapich. Jasox Juan isfʉl wʉt, jiw chiekal naexasisfʉlaxael, 
wajpaklokolan pat wʉt —aech ángel, Dios bʉxtoꞌaspox jʉmchiliajwapon 
Zacarías.

18  Do jawʉt, Zacarías wʉajnachaemt wʉt ángel, jʉm-aechon:
—Xan xabich patiꞌnan. Tajowbej xabich patiꞌow. ¿Machiyaxaelenkat xan 

matabijsliajwan, najʉm-ampoxan japoch xaljamchliajwa diachwʉajnakolax 
wʉt? —aech Zacarías.

19 Dios pej-ángel jʉmnot wʉt, jʉm-aech:
—Xan Gabriel, Diosliajwa nabistaxponan. Dios natoꞌak xam jʉmchiliajwan 

japox. 20 Xam naexasis-emil xot xan jʉm-anox, ma amwʉt xam bʉxwʉajna
jilaxaelam. Hasta xan jʉm-anox pat wʉt naxʉlanliajwa, jawʉt xam pejme 
naksiyaxaelam —aech ángel.

21 Zacarías nospaei wʉtfʉk, ángel sʉapich, jiw tathoetlel wʉajnawet. 
Nakaewa nawʉajnachaemt wʉt, jʉm-aechi: “¿Ma-aech xotkat Zacarías piach 
kejil nakolsliajwa Dios pejtemplobaxot?” —na-aechi nakaewa. 22  Do jawʉt, 
Zacarías nakolt wʉt, naksiyaxilon. Ja-aech wʉt, wʉajnaweti tathoetat nejcha
xoeli: “Zacarías masoxtat bej taenbejpon Dios pej-ángel templobatat” —aechi, 
nejchaxoel wʉt. Zacarías pejke-etat jiw chanaekabʉanafʉl, naksiyaxil xotli
son. Ja-aechfʉlon, bʉxwʉajanjil xoton.

23  Zacarías Dios pejbichax toet wʉt templobaxot, fʉlaechon pejba poxade. 
24  Do jawʉx, Zacarías pijow, Isabel, moejow. Cinco juimtje pejbaxot kawe
tapow. Laeja-elow asalel. Nejchaxoel wʉt, jʉm-aechow: 25 “Dios nakajacha
waet. Samata, xan moejwax. Amwʉtjel kaes jiw najʉmchiyaxil: ‘Japow pawis 
naxʉwlaxil’ —nachiyaxil jiw xanliajwa, naxʉwlaxaelen xot” —aech Isabel, 
nejchaxoel wʉt.

Dios pej-ángel jʉm-aechpox Jesús nalaelsaxaelpox
26  Isabel naxʉwlaliajwa wʉt, tres juimtje weweꞌpas wʉt, Dios toꞌak pej-

ángel Gabriel Nazaret paklowax poxadik, Galilea tʉajnʉlel. 27 Dios toꞌak pej-
ángel pawis poxadik, japow pawʉl María, taeliajwaspow. Japow chinax aton 
bʉꞌmoejs-esal. Chajia jʉmdutow asamatkoi nakjiyaliajwa, José sʉapich. Japon 
José, rey David pamon. 28  Ángel pask María dukxot. Pat wʉt, jʉm-aechon:

—¡Moi, María! Dios xabich nejchachaemil xamliajwa. Pomatkoicha Dios 
xam chalafʉl —aech ángel.

29 María japox jʉmtaen wʉt, xabich nejchaxoelow. Do jawʉt, pajut najʉm-
aechow: “¿Achax chiyaxaelkat japox, ángel najʉm-aechpox?” —aechow, nej
chaxoel wʉt. 30 Pe Dios pej-ángel jʉm-aech Dios bʉxtoꞌaspox:

—María, ¡nabej nejlewleꞌ! Dios xabich nejchachaemil xamliajwa. 31 Mox 
nawʉajna xam moejwaliajwam. Xam naxʉlchaxael. Japoch xaljamch 

pawʉlaxael Jesús. 32  Japon paklonaxael. Tatoꞌlaxaelbejpon Dios pijaxtat. 
Jʉmchiyaxaeson: “Dios athʉpijin paxʉlan” —chiyaxaeson. Wajpaklon Dios 
pajut wʉlduiyaxael japon reyliajwa. Me-ama pejwʉajnapijin David, jachiya
xaeson. 33  Japon reyaxael, Dios pejjiw pomatkoicha tatoꞌlaliajwapon. Japon 
pejtatoꞌlax toepaxil —aech Dios pej-ángel Maríaliajwa.

34 María wʉajnachaemt wʉt, jʉm-aechow:
—¿Ma-aech xotkat japox wʉlja-aech xanliajwa, poi fis-enil wʉt? —aechow.
35 Ángel jʉmnot wʉt, jʉm-aechon:
—Dios pej-Espíritu Santo fʉloeyaxoek xam poxasik, me-ama itloejen. Do 

jawʉt, xam moejwaxaelam Dios pejpamamaxtat. Samata, yamxʉch nalaelt 
wʉt, Dios pijnaxael. ‘Dios paxʉlan’ —chiyaxaeson. 36  Nejwʉl-atow Isabel, 
patiꞌowpow, japow naxʉwlaxael. Jiw jʉmtispow: ‘Japow naxʉwlaxil’ —
tispow, naxʉwlaxael. Japow moejowpox seis juimtjelisox. 37 Dios xajʉp puexa 
isliajwa. Ajil Dios xajʉpaxilpox —aech ángel Maríaliajwa.

38  María jʉm-aech:
—Xan Dios pamakwan. ¡Dios nej is xam najʉm-ampox! —aechow.
Do jawʉx, ángel chijia Maríaxot.

María fʉlaechpox taeliajwa Isabel
39 Dios pej-ángel chijia wʉt Maríaxot, do jawʉt, María thilt. Thilt wʉt, 

bichakal fʉlaechow Judea tʉajnʉlel, mʉaxan poxade, Isabel dukpaklowax 
poxade. 40 Jaxotde paꞌa wʉt, patow Zacarías pejbaxot. Do jawʉt, María moi-
aech Isabelliajwa. 41 Isabel japox jʉmtaen wʉt, yamxʉch, woejtatpoch, xabich 
nachoela. Do jawʉt, Isabel jʉm-aech Espíritu Santo pijaxtat. 42  Jʉm-aechow 
pinjametat Maríaliajwa:

—Dios is xabich pachaempox xamliajwa. Me-ama asew wathoꞌliajwa, 
jachi-el Dios. Dios isaxaelbej xabich pachaempox naxʉlan, nalaelsaxaelpon
liajwa. 43 Xam tajpaklon penaxaelam. Jachiyaxaelam xot, xan kaes pachaem
powa-enil xam nataeliajwam. 44 Xam ‘¡Moi!’ —na-am wʉt, xaljamch, woej
tatpoch, xabich nachoela, xabich nejchachaemil xot. 45  Xambej xabich 
nejchachaemlam, naexasitam xot ángel jʉm-aechpox, Dios pijaxtat jachiya
xaelpox —aech Isabel Maríaliajwa.

46 Do jawʉt, María jʉm-aech:
“Xan jʉm-an ampox, nejchaxoelx wʉt Diosliajwa. Dios xabich pachaem.

	 47	Xan xabich nejchachaemlax, Dios nabʉꞌweyaxael xot.
	 48	Xabich nejchachaemlaxbej, Dios namakafit xot japon pamakwanliajwa. 

Dios xabich pachaem xanliajwa. Samata, xabich jiw jʉmchisfʉlaxael 
xanliajwa: ‘Dios is pachaempox Maríaliajwa’ —chisfʉlaxael jiw 
xanliajwa.

	 49	Dios xabich mamnik puexaliajwa. Ispon xabich pachaempox xanliajwa. Dios 
kaes pejme pachaem. Me-ama jiw, jachi-el. Kaes ajil, me-ama japon, jason.

	 50	Dios beltaen jiw, japi sitaenpi Dios.
	 51	Dios is koechaxan, xabich pachaempoxan. Pe jiw nejchaxoelpi: ‘Xan 

kaes pejme pachaeman. Me-ama asew jiw, jachi-enil’ —aechi, 
nejchaxoel wʉt, japi jiw Dios mastaeyaxaes.

	 52	Dios chiekal toet jiw, tatoꞌalpi ampathatpijiw, japi naexasis-eli Dios. 
Asew jiwlax nakaewaliajwa jʉm-aechi: ‘Xatis xabich kaes pejme 

pachaema-esal’ —aech wʉti pajutliajwa, nejchaxoel wʉt, japi Dios 
wʉlduiyaxaes asew tatoꞌlaliajwapi.

	 53	Majt xabich litaxaelapi, japi Dios chaxduwslisi pachaempoxan. 
Kemaeyalax, Dios toꞌaxaes ke-etat asalelaliajwa.

	 54	Dios kajachawaet pejjiw, japi judíospi. Nejkiowa-elon japi beltaeliajwa.
	 55	Jasoxtat Dios jʉmdut wajwʉajnapijiwliajwa, Abraham, pamojiwbej” —

aech María.
56 María duk tres juimtje Isabel pejbaxot. Do jawʉx, María nawiaꞌa pejba 

poxade.

Juan nalaeltpox, japon jiw bautisanaxael
57 Isabel wepach pejmatkoi naxʉwlaliajwa. Samata, naxʉwalpow. Faenow 

poich. 58  Pejjiw, mox duilibej, japox wʉltaena wʉt, taechipow, nejchachaemil 
xot japowliajwa. Japi jiw matabija, Dios is pachaempox japowliajwa. 59 Kae­
semana wʉt yamxʉch nalaeltox, japi jiw fʉlaen xaljamch circuncidaliajwapi, 
Dios pejmarkaxliajwa. Japox japi pejkabʉan, judíos xot. Jawʉt yamxʉch 
wʉlduisias pax Zacarías pejwʉltat. 60 Pe Isabel jʉm-aech:

—¡El! Pawʉlaxaelon Juan —aechow.
61 Pejjiw jʉmnot wʉt, jʉm-aechi:
—Diachwʉajnakolax nejjiwxot chinax kaen pawʉla-el japawʉl —tispow.
62  Japi taxdoefa wʉajnachaemsliajwa yamxʉlan pax, pax wʉlduiliajwa 

paxʉlan, me-ama japon nejxasink. 63  Pe jawʉt, Zacarías wʉljow tawlofach, 
jaxot lelaliajwa. Lelsox jʉm-aech: “Pawʉlaxaelon Juan” —aech Zacarías 
lelpox. Jawʉt puexa jiw xabich nejchaxoelanuil.

64  Do jawʉt, chalechkal Zacarías pejme chiekal naksiyapon. Me-ama 
majt, ja-aechon. Naksiyapon pachaempoxan Diosliajwa. Jʉm-aechon: 
“Dios, xam xabich pachaemam” —aechon Diosliajwa. 65  Puexa jiw, mox 
duili, xabich nejchaxoelanuil. Asew jiw Judea tʉajnʉpijiw, mʉaxanlel duili, 
nachapaefʉl jʉmtaenpox. 66  Puexa jiw, pajut chiekal jʉmtaenpi, nawʉaj
nachaemsna wʉt, jʉm-aechi, nejchaxoel wʉt: “Japoch yamxʉch tiꞌt wʉt, 
¿machiyaxaelkat?” —aechi, nejchaxoel wʉt, japi chiekal matabija xot Dios 
kajachawaesfʉlaxaespox.

Zacarías jʉm-aechpox
67 Zacarías, japon yamxʉlan paxpon, jʉm-aech Espíritu Santo pijaxtat, jʉm-

aech wʉton Dios ispoxliajwa:
	 68	“Xatis judíos wajDios jʉmchisfʉlaxaes: ‘Xam xabich pachaemam’ —

chisfʉlaxaes wajpaklon Diosliajwa. Japox jʉmchisfʉlaxaesbej, toꞌak 
xoton paxʉlan, japon bʉꞌweliajwa pejjiw.

	 69	Dios toꞌak pamamakolan xatis nakbʉꞌweliajwa. Japon, rey David 
pamon. David, Dios pamakan.

	70-71	Japoxliajwa Dios chajia bʉxtoꞌa pejprofetas, jʉmdusliajwa wʉton. 
Dios jʉmdut toꞌaxaelpox kaen aton, japon nakbʉꞌweliajwa 
wajdaelmajiwxot, puexa xatis jiw naknejweslapixotbej.

	 72	Dios nakbeltaeyaxael. Me-ama wajwʉajnapijiw jʉmduch, 
jachiyaxaelbej Dios xatisliajwa. Nejkiowaxilon chajia jʉmdutox 
wajwʉajnapijiwliajwa.

	 73	Dios jʉmdut japox waj-am Abrahamliajwa.
	 74	Jʉmdutpon nakbʉꞌweliajwa wajdaelmajiwxot. Ja-aech wʉt, 

nakbʉꞌweyaxaelon tanbichfʉlaliajwas wajlewla-elaxtat.
	 75	Jasoxtat Dios tanbichfʉlas wʉt, chiekal isfʉlaxaes Diosliajwa, xatis 

babijax is-elaxtat pomatkoicha” —aech Zacarías, jʉm-aech wʉt 
judíosliajwa.

	 76	Zacarías jʉm-aech paxʉlan Juanliajwa: “Wʉa, jiw jʉmchiyaxael 
xamliajwa: ‘Dios athʉpijin pejprofeta’ —chiyaxael jiw xamliajwa. 
Japox jʉmchiyaxaeli, naewʉajnafʉlaxaelam xot wajpaklon wʉajna, 
asamatkoi pask wʉt, jiw chiekal naexasisliajwa wajpaklon.

	 77	Jiw naewʉajnafʉlaxaelam matabijaliajwapi Dios bʉꞌweyaxaespox, Dios 
beltaeyaxaes xoti babijaxan ispoxanliajwa.

	 78	Dios nakbeltaen xot, Mesías fʉloeyaxoek Diosxotsik xatisxotaliajwa. 
Me-ama juimt julan wʉt, jachiyaxoekon.

	 79	Wajpaklokolan pat wʉt, japon jiw naewʉajnafʉlaxael 
diachwʉajnakolaxpox. Majt jiw pejnejchaxoelaxtat, me-ama 
nanʉamti itkʉataxxot. Ja-aechpi, japi asamatkoi chiekal 
pachaemaxael, naexasit wʉti Mesías naewʉajanpoxan. Jawʉt japi 
pejnejchaxoelaxan, me-ama itliak wʉt, jachiyaxael. Majt pejlewlapi 
tʉpaliajwa, japi pejlewlaxil, japon chiekal naewʉajan wʉt. Japi 
chiekal duilafʉlaxael” —aech Zacarías, jʉm-aech wʉt paxʉlan 
Juanliajwa.

80  Juan chiekal tiꞌsfʉl wʉt, kajachawaesfʉlas Espíritu Santo. Chiekal tiꞌt 
wʉton, pajilaxxot dukon. Do jawʉx, tʉaduton jiw naewʉajnaliajwa. Japox 
ja-aech wʉt, judíos papasfʉl Juan, jiw bautisanxot.

Jesús nalaeltpox 
(Mt 1.18‑25)

2 �1 Mox pawʉajna wʉt Jesús nalaelsliajwa, japamatkoiyan, Augusto tatoꞌal 
puexa Roma paklowaxpijiw. Japonbej tatoꞌal asatʉajnʉchanpijiw. Japon 

toꞌa pejjiw japi jiwwʉlan lelaliajwa, xajuiliajwabej puexa jiw duili japa
tʉajnʉchanxot, matabijsliajwapon massʉapich impuesto kaenanʉla mosaxaeli 
japi jiw. 2  Japox matxoela ja-aech, jiwwʉlan lelaliajwa wʉt, japon Cirenio 
gobernador wʉt Siria tʉajnʉxot. 3  Puexa japi jiw toꞌas kaenanʉla fʉlaeliajwa 
pejwʉajnapijiw pejpaklowaxan poxade, japapaklowaxxot wʉllelaliajwas, 
xajuiliajwasbejpi.

4  Samata, japamatkoi José nakolt Nazaret paklowax, Galilea tʉajnʉxot. 
Do jawʉt, José fʉlaechlison Belén paklowax poxade Judea tʉajnʉxotaliajwa, 
pejwʉajnapijin rey David, japapaklowaxxot nalaelt xot. 5 José bʉꞌfol María. 
Japow José pijowaxael. Japow moejow. 6  Belén paklowaxxot wʉt, María 
pejmatkoi wepach naxʉwlaliajwa. Jawʉt boejpunspow. 7 Do jaxot paxʉlch 
nalaelt, matxoelapijin. Yamxʉch xakiach ponbʉꞌ. Ochpon naxaeyaxan pak 
xalwʉajtholaxtat. Japi chakow jiw papatbatatliajwa, ba xajʉpa-el xot.

Ovejas tataefʉlpi chapaeispox Jesús nalaelsax
8  Belén paklowaxxot mox, yoxot, jaxot ovejas tataefʉlpi chala pejew ove

jasmʉtan madoi. 9 Do jawʉt, japixot chalechkal natulaelt Dios pej-ángel. Dios 

pijaxtat xabich itliakon japixot. Me-ama itliakax xabich itliak wʉt, ja-aechon. 
Ovejas tataefʉlpi japox taen wʉt, xabich beljowpi. 10 Do jawʉt, ángel jʉm-
aech: “¡Xamal nabej belweꞌ! Xan chimiawʉajan xaloekx xamal xabich nejcha
chaemlaliajwam. Japox xamalliajwa, puexa asew jiwliajwabej. 11 Amwʉtjel 
Belén paklowaxxot, rey David majt dukxot, nalaelt Cristo. Japon paklokolan, 
Dios toꞌaspon, fʉloekon athʉlelsik jiw bʉꞌweliajwa. 12  Xamal jalwekam wʉt, 
japoch yamxʉch faenaxaelam, ponbʉꞌ xakiachpoch, ochpon pak naxaeyaxan 
xalwʉajtholspoxtat” —aech ángel ovejas tataefʉlpiliajwa.

13  Do jawʉt, Dios pej-ángelxot, xabich kaes ángeles chalechkal natulaelba. 
Japi jajuw wʉt, jʉm-aechi Diosliajwa: “Dios xabich pachaem” —aechi. 
Jʉm-aechbejpi:
	 14	“¡Puexa ampathatpijiw nej sitaepi Dios, athʉxotse dukpon! ¡Nej 

pachaemabejpi, duil wʉt ampathatat! ¡Japi nej isfʉle Dios 
nejxasinkpoxan!” —aechfʉl ángeles jajuiyaxtat.

15  Dios pej-ángeles kaxase wʉt athʉ poxase, ovejas tataefʉlpi nakaewa 
najʉm-aechi:

—Chijias Belén paklowax poxade taeliajwas ja-aechpox, ángel nakchapaei
pox, Dios bʉxtoꞌaspox —na-aechi nakaewa.

16 Do jawʉt, japi bichakal fʉlaech Belén paklowax poxade. Jaxot paꞌa wʉt, 
taeni María, José sʉapich. Taenbejpi narianach, ok wʉt pak xalwʉajtholaxtat. 
17 Ovejas tataefʉlpi japoch taen wʉt, asew jiw chapaeipi Dios pej-ángel jʉmti
sox japochliajwa. 18  Puexa jiw japox jʉmtaen wʉt, xabich nejchaxoelanuili, 
ovejas tataefʉlpi chapaei wʉt japox. 19 María pajut boejlach nejchaxoelafʉl 
ovejas tataefʉlpi jʉm-aechpoxliajwa. 20 Do jawʉt, ovejas tataefʉlpi nawiapi. 
Fol wʉt, jʉm-aechi: “Dios xabich pachaem. Is pachaempox” —aechi, taen xoti 
japox, jʉmtaen xotbejpi ángel jʉm-aechpox. Diachwʉajnakolax japi puexa 
taen, me-ama Dios pej-ángel jʉmtispi japoxliajwa.

Jesús bʉflaechpox Dios pejtemploba poxade
21 Yamxʉch nalaeltpox siete matkoiyan xent wʉt, japoch yamxʉch cir

cuncidas Dios pejmarkaxliajwa. Do jawʉt, wʉlduwspon Jesúswʉltat. María 
moejowa-el wʉtfʉk, Dios pej-ángel chajia jʉmtispow japawʉltat paxʉlan 
wʉlduiliajwa.

22  Moisés chajia lelpox judíos chiekal naexasit japi pachaemaliajwa Dios
liajwa. Samata, cuarenta matkoiyan xent wʉt Jesús nalaeltox, José, María
bej, japi bʉflaech Jesús Jerusalén paklowax poxade, paxʉlan itpaeliajwapi 
Dios pejtemplobatat. Jasox ispi, asamatkoi japoch xaljamch tiꞌt wʉt Dios tan
bichfʉlaliajwa. 23  Jasox islisi, Moisés chajia lelpox jʉm-aech xot japoxliajwa: 
“Puexa yamxi poejiw, matxoelanalaelapi, japi Dios tanbichaxael, tiꞌt wʉt” —
aech xotox. 24 Do jawʉx, José, María sʉapich, ofrenda chaxduwpi Diosliajwa, 
Moisés chajia lelpox jʉm-aech xot japox isliajwa. Japox jʉm-aech: “¡Chaxduꞌe 
kolenje cha-aex a-u, o, kolenje a-utxʉlan, Dios pej-ofrendaliajwa!” —aechox.

25 Japamatkoiyan Jerusalén paklowaxxot aton duk, japon pawʉl Simeón. 
Japon chiekal pachaem Diosliajwa. Pomatkoicha chiekal naexasiton puexa 
Dios jʉm-aechpoxan. Simeón pejmatpʉatxot Espíritu Santo. Japon wʉajna
wet Cristo pasax, judíos bʉꞌweyaxaespon. 26  Espíritu Santo pijaxtat Simeón 
chajia matabijt, japon laeja wʉtfʉk japon taeyaxaelpox Cristo, japon Dios 

jʉmduchpon. 27 Samata, Espíritu Santo pijaxtat Simeón fʉlaech Dios pej
temploba poxade. Do jawʉt, Simeón taen José, María sʉapich, bʉꞌfol wʉti 
Jesús isliajwa Dios toꞌaspox, me-ama Moisés chajia lelpox jʉm-aech. 28  Jawʉt 
Simeón isfit Jesús. Do jawʉt, Dios kawʉajan wʉt, jʉm-aechon:
	29-30	“Tajpaklon Dios, najʉmdutampon tajut chiekal taenxlison, jiw 

bʉꞌweyaxaelpon, ampon. Samata, amwʉtjel xan, nabistaxponan 
xamliajwa, ¡natapaem xan tʉpaliajwan, xabich nejchachaemlaxtat!

	 31	Xam ampoch toꞌam jiw bʉꞌweliajwa, puexa jiw taeliajwa.
	 32	Japon pijaxtat judíos-eli matabijaxael diachwʉajnakolaxpox. Japon 

pijaxtatbej nejjiw, judíos, asew jiw sitaeyaxaes” —aech Simeón, Dios 
kawʉajan wʉt.

33  José, Maríabej, xabich nejchaxoelanuil, jʉmtaen wʉti Simeón jʉm-
aechpox yamxʉchliajwa. 34-35 Do jawʉtbej, Simeón Dios kawʉajan Joséliajwa, 
Maríaliajwabej, yamxʉchliajwabej, Dios isliajwa pachaempox japiliajwa. Do 
jawʉtbej, Simeón jʉm-aech asamatkoi jachiyaxaesox Maríaliajwa:

—Asamatkoi xamliajwa, me-ama espadatat xʉaꞌla wʉti, xabich xaenka
xael, jachiyaxael xamliajwa, naxʉlan asew jiw pijaxtat nabijasax taenam 
wʉt. Xabich israelitas japon naexasisaxisal. Japi napelsaxael. Xabich asew 
jiwlax naexasisaxaes japon. Japilax bʉꞌweyaxaes. Xabich jiw babejjame
chan jʉmchiyaxaeson. Jasoxtat asew jiw matabijaxael, achax pejnejcha
xoelaxanxot. Samata, asamatkoi xam xabich nejxaejwaxael —aech Simeón 
Maríaliajwa.

36-37 Jawʉt kaeow pawis jaxotbej Dios pejtemplobatat. Japow Dios pejpro
feta. Pawʉlow Ana, Fanuel paxʉlow. Japow Aser pamow. Xabich patiꞌow. 
Ochenta y cuatro waechan. Pansiow wʉt, pamal fitow. Pamal fitpox siete 
waechan wʉt, pamal naetʉpspow. Pamal tʉp wʉt, do kaes nakjiya-elisow. 
Pin-iawaechan tamach laejepow. Japow chinax nakols-el Dios pejtemploba
xot. Ja-aech japow, Dios pejbichaxan nabist xot. Pomatkoicha japow Dios 
kawʉajnafʉl. Dios piach kawʉajnaliajwa wʉt, xabich piach naxae-elow. 
38  José, María sʉapich, Dios pejtemplobatat wʉt, Ana mox soepan japixot. 
Jawʉt gracias-aechow Diosliajwa, yamxʉchliajwabej. Do jawʉt, jʉm-aechow 
yamxʉchliajwa puexa Jerusalén paklowaxpijiwliajwa, japi wʉajnaweti 
bʉꞌweyaxaespox japon pijaxtat.

José, María sʉapich, bʉnwiatpox paxʉlch Nazaret paklowax poxade
39 José, María sʉapich, toeti ispox, me-ama Moisés chajia lelpox jʉm-aech. 

Dolisi, paxʉlch bʉnwiati pejpaklowax poxade, Nazaret paklowax, Galilea 
tʉajnʉlel. 40 Jesús chiekal tiꞌsfʉl. Mamnikbejpon. Jesús kaes matabijsfʉl, Dios 
kajachawaesfʉlas xot.

Jesús jam wʉtfʉk, nospaeipox, judíos chanaekabʉanapi 
sʉapich, Dios pejtemplobatat

41 Kaewaechfʉl wʉt, José, María sʉapich, Jerusalén paklowax poxade. 
Fʉlalaecha taeliajwa Pascuafiesta. 42  Jesús doce waechan wʉt, japon nakfol 
Jerusalén paklowax poxade, me-ama japi pejkabʉan. 43  Pascuafiesta toep 
wʉt, japi puexa fiesta taeni nawia wʉt pejbachan poxade, jawʉt Jesús naman 
Jerusalén paklowaxxot. José, María sʉapich, matabija-el Jesús kaweta 

namanpox Jerusalén paklowaxxot. 44 José, María sʉapich, nʉamtat fol wʉt, 
nejchaxoeli: “Jesúskas chajia wʉajna nakfʉlaech wajjiwtat” —aechi, nej
chaxoel wʉt. Samata, kaematkoi nejmach chiekal foli nʉamtat. Do jawʉx, 
José, María sʉapich, tae-el wʉti Jesús, jawʉt tuadutlisi wʉajnachaemsliajwa 
pejjiw. Wʉajnachaemtbejpi asew jiw, japi pejmatabijspipon. 45 Wʉlwek wʉti 
pejjiwxot, japi faena-el Jesús. Do jawʉt, José, María sʉapich, kaxa nawen 
Jerusalén paklowax poxadin, jaxot wʉlwekaliajwapi Jesús.

46 Tres matkoi wʉt, faenipon Dios pejtemplobaxot. Japon ek judíos chanae
kabʉanapixot. Naeweton japi. Jesús wʉajnachaemtbej matabijsaxtat. 47 Jesús 
chiekal matabijt judíos chanaekabʉanapi jʉm-aechpox. Chiekal jʉmnotbej
pon, wʉajnachaemtas wʉt. Puexa jiw, japox jʉmtaen wʉt, xabich nejcha
xoelachalaki, Jesús xabich matabijt xot. 48  José, María sʉapich, taen wʉti 
Jesús ekox, judíos chanaekabʉanapi sʉapich, xabich nejchaxoelanuili. María 
jʉm-aech Jesúsliajwa:

—Wʉa, xam jasox jachiyaximil xanalliajwa. Xan, nej-ax sʉapich, xabich 
nejchaxoelx, xam wʉlwekx wʉt —aechow.

49 Jesús jʉmnot wʉt, jʉm-aechon:
—¿Ma-aech xotkat xamal xan nawʉlwekam? ¿Xamalkat matabija-emil xan 

taj-ax Dios pejbaxotaxaelenpox? —aech Jesús.
50 Japi jʉmmatabija-el, Jesús japox jʉm-aech wʉt.
51 Pe María nejchaxoelafʉl, Jesús jʉm-aech wʉt japox. Nejkiowa-elow. 

Jawʉx José, María sʉapich, Jesúsbej, nawia Nazaret paklowax poxade. Jesús 
Nazaret paklowaxxot duk wʉt, naexasisfʉlon José, Maríabej, puexa japi tato
ꞌalpoxan. 52  Jesús chiekal tiꞌsfʉl. Kaes matabijsfʉlbejpon. Dios nejchachaem
lafʉl Jesúsliajwa. Jiwbej nejchachaemlafʉl Jesúsliajwa.

Juan, jiw bautisan, pajilaxxot naewʉajanpox 
(Mt 3.1‑12; Mr 1.1‑8; Jn 1.19‑28)

3 �1 Tiberio tatoꞌal, puexa Roma paklowaxpijiw. Japonbej tatoꞌal asapaklowa
xanpijiw. Japon quince waechan tatoꞌal wʉt, japamatkoiyan, Poncio Pilato 

Judea tʉajnʉpijiw tatoꞌal. Jawʉtbej Herodes Galilea tʉajnʉpijiw tatoꞌal. Herodes 
pakoewan, pawʉl Felipe, japon puexa Iturea tʉajnʉpijiw, Traconite tʉajnʉpijiw
bej, tatoꞌal. Asan pawʉlpon Lisanias, japon tatoꞌal Abilinia tʉajnʉpijiw. 2 Jawʉt 
Anás, Caifás sʉapich, japi kolenje, sacerdotespaklokola. Japamatkoiyan Zacarías 
paxʉlan, japon pawʉlpon Juan, duk pajilaxxot. Jawʉtbej Juan bʉxtoꞌas Dios, 
japon jiw naewʉajnafʉlaliajwa. 3 Samata, Juan nanʉamt Jordánlajtxot, jaxot nae
wʉajanpon jiw Dios pejjamechan. Juan naewʉajan wʉt jʉm-aechon: “¡Kofim 
babijaxan isampoxan! ¡Isfʉlde Dios nejxasinkpoxan! Ja-amsfʉlam wʉt, Dios bel
taeyaxael babijaxan isampoxanliajwa. Do jawʉt, xamal bautisaxaelen” —aech 
Juan, jiw naewʉajnafʉl wʉt. 4 Juan, jiw bautisan, naewʉajan wʉt jiw, patlisox 
Dios pejprofeta Isaías chajia lelpox Juanliajwa. Isaías chajia lel wʉt, jʉm-aechon:

“Kaen aton pajilaxxot nejlat wʉt, jʉmchisfʉlaxaelon jiwliajwa: ‘¡Kofim 
babijaxan isampoxan wajpaklonliajwa! Me-ama jiw chiekal nʉamt 
chaemt wʉt paklon pasliajwa, ¡ja-amde nejnejchaxoelaxan! ¡Isfʉlde 
Dios nejxasinkpox! ¡Ja-amsfʉlde!

	 5	Puexa tufatan as tholaxaes nʉamt chiekal najʉpaliajwa. Puexa 
mʉaxan koeyaxaesbej sat chiekal najʉpaliajwa. Nʉamanbej, jajiali, 

matnoch xatathalaxaes. Nʉamanbej mʉthan wʉt, peꞌaxaes chiekal 
najʉpaliajwa.

	 6	Puexa jiw matabijaxael Dios toꞌaspon jiw bʉꞌweliajwa’ —chiyaxaelon” 
—aech Isaías chajia lelpox Juan, jiw bautisanliajwa.

7 Juan, jiw bautisanxot, xabich jiw papasfʉl japi bautisaliajwas. Japi jiwxot, 
asew kofa-el wʉt babijaxan ispoxan, japibej nakiowa nakbautisasia. Me-ama 
asew jiw babijaxan ispoxan kofapi, jachisiapi. Samata, jawʉt, Juan jʉm-aech 
japi jiwliajwa: “Xamal, me-ama jom dʉkpi weliajwa, jit patʉajax boejtaen 
wʉt, ja-am xamal. Pe asamatkoi xamal weyaximil, babejkolax kastikaxmat
koi pat wʉt. 8  ¡Kofim babijaxan isfʉlampoxan! ¡Isfʉldelax Dios nejxasink
poxan! Japox ja-amsfʉlam wʉt, puexa jiw matabijaxael, diachwʉajnakolax 
xamal babijaxan isampoxan kofampim. ¡Xamal nakaewa nabej najʉm-aecheꞌ: 
‘¡Xanal Abraham pamojiwan! Samata, diachwʉajnakolax Dios xanal nabʉꞌ
weyaxael’ —nabej aecheꞌ najut! Xamal Abraham pamojiwam. Pe nakiowa 
babijaxan isam wʉt, Dios xamal bʉꞌweyaxil. Dios nejxasink wʉt, xajʉp iaꞌ 
Abraham pamojiw dofaliajwa. 9 Naebaechnaechan, naboesfʉli kaewaech
fʉl. Pe japanaechan kaes naboesfʉla-el wʉt, xamal liktam japanaechan. 
Do jawʉx, majow wʉt, jitat it-owam. Jachiyaxaelbej xamalliajwa, Dios 
kastika wʉt, naexasis-emil wʉt Dios” —aech Juan, jiw bautisan, babijaxan 
isfʉlpiliajwa.

10 Do jawʉt, japi wʉajnachaemt wʉt, jʉm-aechi:
—¿Machiyaxaelenkat xanal isfʉlaliajwan Dios nejxasinkpoxan? —aechi 

Juanliajwa.
11 Juan jʉmnot wʉt, jʉm-aechon:
—Xamal koloeyax wʉt kamis, asan aton xabich kejil wʉt naxoelaliajwa, 

¡japon aton chaxduꞌe naxoelax! Xamal naxaeyaxan wʉt, asan aton xabich 
wejisal wʉt xaeliajwa, ¡japon aton chaxduim! —aech Juan.

12  Do jawʉt, pejme asew jiw pat Juanxot. Japi mox soepa bautisaliajwas. 
Japi impuesto mat-omwʉljoew Roma gobiernoliajwa. Japi jʉm-aech, wʉajna
chaemt wʉti Juan:

—¿Xanal machiyaxaelenkat isliajwan Dios nejxasinkpoxan? —aechi.
13  Juan jʉmnot wʉt, jʉm-aechon japiliajwa:
—Xamal jiw mat-omwʉljowam wʉt impuesto, ¡mat-omwʉljoem nejpaklon 

toꞌapoxantat! ¡Kaes pejme nabej mat-omwʉljoeꞌ jiw naekichachajbaliajwam! 
—aech Juan impuesto mat-omwʉljoewliajwa.

14 Do jawʉx, soldawbej pat Juanxot. Japibej wʉajnachaemt wʉt, jʉm-aechi 
Juanliajwa:

—¿Machiyaxaelenkat xanal isfʉlaliajwan Dios nejxasinkpox? —aechi 
Juanliajwa.

Do jawʉt, Juan jʉmnot wʉt, jʉm-aech soldawliajwa:
—¡Xamal nabej bʉꞌathiyeꞌ kenosliajwam asew jiw pejew! ¡Nabej tasaleꞌbej 

asew jiw, nejmachpijiw, japi pejew kenosliajwam! ¡Xanejchachaemilde nej
paklon motpoxantat! —aech Juan soldawliajwa.

15  Xabich jiw wʉajnawesfʉl Cristo pasaxaelpox, japon Dios toꞌaxoekspon 
jiw bʉꞌweliajwa. Samata, jiw jʉmtaen wʉt Juan naewʉajanpox, japi nakaewa 
najʉm-aech: “Diachwʉajnakolax Juan bej Cristobej” —na-aechi nakaewa. 
16 Pe jawʉt Juan pajut chiekal jʉm-aech puexa jiwliajwa: “Diachwʉajnakolax 

xan jiw bautisafʉlax mintat, jiw kofa wʉt babijaxan ispoxan. Asamatkoi 
xanwʉx asan fʉlaeyaxaen. Japonlax toꞌaxael Espíritu Santo jiw kajachawaes
fʉlaliajwas. Espíritu Santo pejpamamax, me-ama jit, jiw babijaxan ispoxan 
toejwaliajwas, jiw pejnejchaxoelaxan pachaemaliajwa. Japon fʉlaeyaxael
pon kaes pejme paklonaxael. Me-ama xan, jachiyaxilon. Xan omjinil japon 
pejkajachawaesnanliajwa. 17 Lulpijin trigo bokchalʉla trigokal namaeliajwa. 
Do jawʉx, trigo jiapon batat cha-owaliajwa. Trigobok, trigotonanbej, pelton 
lausliajwa jitat. Jachiyaxaelbej fʉlaeyaxaelon. Japon tamejaxael Diosxotse 
pachaempikal , japi jiw naexasiti Dios. Asewjiw, babijaxan ispi, naexa
sis-elbejpi Dios, japi pelsaxaeks jitadik, itkʉawaxil poxadik” —aech Juan 
jiwliajwa.

18  Jasoxtat Juan naewʉajnafʉlbej jiw. Asawʉajantat, pachaemwʉajan, Juan 
naewʉajnafʉl jiw. 19 Juan fiatbej Herodes, Galilea tʉajnʉpijiw tatoꞌlan. Fiat 
wʉt, jʉm-aechon Herodesliajwa, japon feꞌen xot pakoewan Felipe. Japow 
Felipe pijow. Japow pawʉl Herodías. Juan japox jʉm-aech Herodes nejcha
xoelaliajwa, kaes asaxan babijaxan xabich isfʉl xoton. 20 Pe Herodes naexa­
sis-el Juan jʉm-aechpox. Pelax Herodes asax babijax pejme ispon, Juan jia 
xoton jiw jebatat.

Jesús bautisaspox 
(Mt 3.13‑17; Mr 1.9‑11)

21 Asamatkoi, Juan jiw bautisa wʉt, jawʉtbej Jesús bautisas. Jesús bautisas 
wʉt, Dios kawʉajan wʉton, taenon athʉ fafachpox. 22  Jaxotsik Espíritu Santo 
fʉloek, me-ama a-utlejen Jesús pejmatwʉajasik. Do jawʉt, jʉmtaenbejpon 
athʉlelsk jʉmtiskaspox. Dios pajut jʉm-aech:

—Xam taxʉlnam, xabich nejxasinkaxponam. Xamliajwa xabich nejcha
chaemlax —aech Dios Jesúsliajwa.

Ampilap Jesucristo pejwʉajnapijiw 
(Mt 1.1‑17)

23  Jesús treinta waechan wʉt, tʉadut naewʉajnaliajwa jiw. Jiw nejchaxoel 
Jesúsliajwa: “Japon José paxʉlan” —aechi asbʉan jʉmch, nejchaxoel wʉt. 
José pax pawʉl Elí.

24  Elí pax pawʉl Matat. Matat pax pawʉl Leví. Leví pax pawʉl Melqui. 
Melqui pax pawʉl Jana. Jana pax pawʉl José.

25  José pax pawʉl Matatías. Matatías pax pawʉl Amós. Amós pax pawʉl 
Nahúm. Nahúm pax pawʉl Esli. Esli pax pawʉl Nagai.

26  Nagai pax pawʉl Maat. Maat pax pawʉl Matatías. Matatías pax pawʉl 
Semei. Semei pax pawʉl Josec. Josec pax pawʉl Judá.

27 Judá pax pawʉl Joanán. Joanán pax pawʉl Resa. Resa pax pawʉl Zoro
babel. Zorobabel pax pawʉl Salatiel. Salatiel pax pawʉl Neri.

28  Neri pax pawʉl Melqui. Melqui pax pawʉl Adi. Adi pax pawʉl Cosam. 
Cosam pax pawʉl Elmadam. Elmadam pax pawʉl Er.

29 Er pax pawʉl Jesús. Jesús pax pawʉl Eliezer. Eliezer pax pawʉl Jorim. 
Jorim pax pawʉl Matat.

30 Matat pax pawʉl Leví. Leví pax pawʉl Simeón. Simeón pax pawʉl Judá. 
Judá pax pawʉl José. José pax pawʉl Jonam. Jonam pax pawʉl Eliaquim.

31 Eliaquim pax pawʉl Melea. Melea pax pawʉl Mena. Mena pax pawʉl 
Matata. Matata pax pawʉl Natán.

32  Natán pax pawʉl David. David pax pawʉl Isaí. Isaí pax pawʉl Obed. 
Obed pax pawʉl Booz. Booz pax pawʉl Sala. Sala pax pawʉl Naasón.

33  Naasón pax pawʉl Aminadab. Aminadab pax pawʉl Admin. Admin pax 
pawʉl Arni. Arni pax pawʉl Esrom. Esrom pax pawʉl Fares. Fares pax pawʉl 
Judá.

34 Judá pax pawʉl Jacob. Jacob pax pawʉl Isaac. Isaac pax pawʉl Abraham. 
Abraham pax pawʉl Taré. Taré pax pawʉl Nacor.

35 Nacor pax pawʉl Serug. Serug pax pawʉl Ragau. Ragau pax pawʉl Peleg. 
Peleg pax pawʉl Heber. Heber pax pawʉl Sala.

36 Sala pax pawʉl Cainán. Cainán pax pawʉl Arfaxad. Arfaxad pax pawʉl 
Sem. Sem pax pawʉl Noé. Noé pax pawʉl Lamec.

37 Lamec pax pawʉl Matusalén. Matusalén pax pawʉl Enoc. Enoc pax 
pawʉl Jared. Jared pax pawʉl Mahalaleel. Mahalaleel pax pawʉl Cainán.

38  Cainán pax pawʉl Enós. Enós pax pawʉl Set. Set pax pawʉl Adán. Adán 
Dios isaspon atonliajwa.

Jesús xapaejaspox Satanás 
(Mt 4.1‑11; Mr 1.12‑13)

4 �1  Jesús duk wʉt, xabich kajachawaech Espíritu Santo. Samata, 
nawiaꞌan wʉt Jordánlajtxotdin, Jesús Espíritu Santo bʉꞌfos pajilax 

poxade. 2  Jaxotde cuarenta matkoiyan kaweta wʉt, chinax xae-elon. 
Cuarenta matkoiyan toep wʉt, do jawʉt, Jesús xabich litaxaela. Jawʉt 
dep pejpaklon, Satanás, pat Jesúsxot. Paton xapaejaliajwa Jesús, Jesús 
babijax isliajwa Diosliajwa. 3  Samata, Satanás xapaejt wʉt, jʉm-aechon 
Jesúsliajwa:

—Diachwʉajnakolax xam Dios paxʉlnam wʉt, ¡ampot iaꞌt toꞌim panax 
nadofaliajwa! —aech Satanás Jesúsliajwa.

4 Jesús jʉmnot wʉt, jʉm-aechon:
—Dios pejjamechan, chajia lelspox, jʉm-aech: ‘Jiw duilaxil naxaeyaxankal

liajwa. Jiw weweꞌpasbej Dios pejjamechan naexasisfʉlaliajwapi’ —aech Dios 
pejjamechan, chajia lelspox —aech Jesús Satanásliajwa.

5 Do jawʉt, Satanás pejme xapaejsliajwa wʉt, bʉꞌfolon Jesús pinamʉax athʉ 
poxase Jesús itpaeliajwas puexa tʉajnʉchan ampathatat. 6 Do jawʉt, Satanás 
jʉm-aech:

—Puexa ampatʉajnʉchan, paklowaxanbej, japoxan puexa xan tejew, xan 
malech nachaxdut xoton. Xanbej paklokolnan ampatʉajnʉchanpijiwliajwa. 
Puexa japoxan xan malech chaxdusliajwan. Samata, chaxdusasianpon malech 
chaxdusaxaelen. 7 Tajwʉajnalel xam brixtat nukam wʉt, najʉm-am wʉtbej: 
‘Xam xabich pachaemam. Xam tajpaklokolnam’ —na-am wʉt xanliajwa, 
puexa malech xam chaxdusaxaelen japatʉajnʉchan, japapaklowaxanbej —
aech Satanás Jesúsliajwa.

8  Jesús jʉmnot wʉt, jʉm-aechon:
—Dios pejjamechan, chajia lelspox, jʉm-aech: ‘Kaen Dios jiw pejpakloko

lan. Japonkal sitaeyaxaes. Owchiyaxaesbejpon’ —aech chajia lelspox —aech 
Jesús Satanásliajwa.

9 Do jawʉt , Satanás pejme bʉꞌfolon Jesús Jerusalén paklowax poxade, 
pejme xapaejsliajwapon Jesús. Jesús bʉꞌfos Dios pejtemploba matwʉajase, 
kaes athʉ poxase. Jaxotse nosaspon. Jawʉt Satanás jʉm-aech:

—Diachwʉajnakolax xam Dios paxʉlnam wʉt, ¡amxot diwmik sat poxadik! 
10 Xam sat naxbijaximil. Dios pejjamechan, chajia lelspox jʉm-aech:

‘Dios toꞌaxoek pej-ángel xam chiekal tataeflaliajwapi.
	 11	Xam jopam wʉt, jaelsabaxaeli naxbijasamatam iaꞌ, najalasamatambej’ —

aechox, Dios pejjamechan, chajia lelspox —aech Satanás Jesúsliajwa.
12  Jesús jʉmnot wʉt, jʉm-aechon:
—Xan diwaxinil. Xan chiekal matabijtax Dios natataefʉlpox. Dios pejja

mechan, chajia lelspox, jʉm-aechbej: ‘¡Nabej xapaejs Dios, nejpaklokolan, 
asbʉan jʉmch taeliajwam japon xajʉp wʉt, o, xajʉpa-el wʉton weliajwa!’ 
—aech chajia lelspox —aech Jesús Satanásliajwa.

13  Do jawʉt, Satanás kaes wejisal xot xapaejsliajwa, chijialison Jesúsxot. 
Jesús tamach waeltas. Pe asamatkoi Satanás pejme pasaxael pejme xapaej
sliajwapon Jesús.

Jesús tʉadutpox naewʉajnax Galilea tʉajnʉxot 
(Mt 4.12‑17; Mr 1.14‑15)

14 Jesús pejme kaxadin, Galilea tʉajnʉ poxadin. Espíritu Santo kajachaxae
saxtat Jesús dukafʉl. Samata, japatʉajnʉpijiw puexa chiekal naksiya Jesús
liajwa. 15 Jesús naewʉajan judíos naewʉajnabachanxot. Puexa jiw jʉmtaen 
wʉti Jesús naewʉajanpoxan, japi jʉm-aech chimiajamechan Jesúsliajwa.

Jesús Nazaret paklowaxxot 
(Mt 13.53‑58; Mr 6.1‑6)

16 Jesús nawiaꞌe Nazaret paklowax poxade, tiꞌt poxade. Napatamatkoi wʉt, 
lechon judíos naewʉajnaba poxade, pejkabʉan xoton. Jaxot wʉt, nanton cha
naexaljoeliajwa Dios pejjamechan, chajia lelspox. 17 Jawʉt Jesús chaxduch 
xakoeyasfʉt xaljoeliajwa profeta Isaías chajia lelox. Dolison japafʉt baꞌnat 
wʉt, faenon xaljoeyaxaelpox. Do jawʉt, xaljowpox jʉm-aechox:
	 18	“Dios pej-Espíritu Santo xan nachala, Dios pajut namakafit xot kejila 

naewʉajnaliajwan chimiawʉajan. Dios natoꞌabej naewʉajnaliajwan 
babijaxan ispi, nabijatpibej Satanás pijaxtat. Japi pejnejchaxoelaxan, 
me-ama jiw jebatat jiaspi, ja-aechpi. Dios natoꞌabej boejthʉsliajwan 
itliakla. Dios natoꞌabej bʉꞌweliajwan jiw, jiw nabijati asew jiw pijaxtat.

	 19	Dios natoꞌabej naewʉajnaliajwan jiw amwʉtjel Dios bʉꞌweyaxaelpox 
jiw” —aech Jesús pajutliajwa, chanaexaljow wʉton Isaías chajia 
lelpox.

20 Do jawʉx, Jesús chanaexaljoeyax toet wʉt, xakoeyapon japafʉt. Chaxdu
ton judíos naewʉajnaba kajachawaesan. Do jawʉt, Jesús ek. Puexa jiw, jaxot 
chalaki, xabich natachaemaspon. 21 Jesús pejme jʉm-aech japiliajwa:

—Xamal jʉmtaenam xan xaljowx wʉt Isaías chajia lelpoxliajwa, amwʉtjel 
japox patlisox xamalxot —aech Jesús pajutliajwa.

22  Do jawʉt, puexa japi jiw jʉm-aechi pachaempoxan Jesúsliajwa. Japi 
xabich nejchaxoelachalak, Jesús jʉm-aech xot chamoeyaxan. Samata, 
nakaewa najʉm-aechi:

—¿Diachwʉajnakolax amponkatlap Jesús, José paxʉlan? —na-aechi.
23 Jesús matabijt japi jiw nakaewa najʉm-aechpox. Samata, jʉm-aechon:
—Xamal nejxasinka-emil naexasisliajwam xan jʉm-anox. Samata, xan 

najʉm-am asbʉan jʉmch: ‘Xam asew boejthʉsnam wʉt, ¡amxotbej jiw boejt
hʉꞌe!’ —am xamal. Jʉmchiyaxaelambej ampox xanliajwa: ‘Xanal wʉltaenx, 
Capernaum paklowaxxot koechaxan isam wʉt. Amxot, nejpaklowaxxotbej, 
koechaxan isam wʉt, ja-aech wʉt, xanal naexasisaxaelen xam naewʉajnam
poxan’ —chiyaxaelam xanliajwa —aech Jesús japi jiwliajwa.

24 Jesús pejme jʉm-aech:
—Xan diachwʉajnakolax jʉm-an. Puexa profetas sitae-esal pejtʉajnʉkolax

pijiw. 25-26 Wajwʉajnapijin, profeta Elías, Israel tʉajnʉxot laeja wʉt, japamat
koiyan, tres waechan y medio iam thilna-el. Samata, xabich jiw litaxaelafʉl 
potʉajnʉcha, naxaeyaxan ajil xot. Japamatkoiyan Israel tʉajnʉxot xabich 
wathoꞌ duil, pamaljiw naetʉpspi. Pe Elías toꞌa-esal Dios kajachawaesliajwa
pon wathoꞌ, japatʉajnʉpijiw pamaljiw naetʉpspi. Elías toꞌaslax asatʉajnʉ 
poxade, kajachawaesliajwapon Sarepta paklowaxpijow, Sidón tʉajnʉpijow, 
pamal naetʉpspow. 27 Wajwʉajnapijin, profeta Eliseo, laeja wʉt ampathatat, 
Israel tʉajnʉxot duil xabich jiw, leprawaxae waeispi. Pe japixot kaen boej
thʉs-elon. Japonlax boejthʉt asatʉajnʉpijin, Siria tʉajnʉpijin, pawʉlpon 
Naamán —aech Jesús.

28  Japox jʉmtaen wʉti, puexa judíos naewʉajnabatatpi xabich palalapi 
Jesúsliajwa. Japi matabija Jesús kajachawaesaxisalpox. 29 Samata, xabich 
palala xoti, nanbapi. Do jawʉt, Jesús jaeltlisi. Bʉꞌfollisipon paklowax tathoet
lel. Japapaklowax chiekal mʉaxmatwʉajtat. Jaxot chʉat xabich athʉ. Samata, 
jaxot foꞌasiapi Jesús. 30 Pe jawʉt, Jesús xent japixot. Do jawʉt, Jesús chajia 
japatʉajnʉxot.

Aton dep webaespox pejmatpʉatxot 
(Mr 1.21‑28)

31 Jesús fʉlaech Capernaum paklowax poxade, Galilea tʉajnʉlel. Napata
matkoi wʉt, jaxot judíos naewʉajnabatat Jesús jiw naewʉajan. 32  Japi jiw 
japox jʉmtaen wʉt, xabich nejchaxoelachalaki, Jesús naewʉajan xot Dios 
pejkajachawaesaxtat.

33 Judíos naewʉajnabaxot, jaxot aton ekbej, pejmatpʉatxot webaespon dep. 
Do jawʉt, japon aton nejlat wʉt, jʉm-aechon dep pijaxtat:

34 —Jesús, Nazaret paklowaxpijnam, ¡xanal tamach natapaem! ¿Achaxa
siamkat xanalxot? ¿Xamkat fʉlaeman xanal natoesliajwam? Xanal chiekal 
matabijax, xam Dios paxʉlnam, xabich pachaemamponam —aech dep, aton 
pejkaechatat nejlat wʉt.

35 Do jawʉt, Jesús jʉm-aech nejthʉꞌaxtat depliajwa:
—Dep, ¡boejlachde! ¡Xam nakolde japon aton pejmatpʉatxot! —aech Jesús.
Do jawʉt, japon aton satat xadapson dep puexa jiw pejwʉajnalel. Do jawʉx, 

dep nakolt japon aton pejmatpʉatxot tabejs-elaxtat. 36  Puexa jiw xabich 
belwana, japox taen wʉt. Nawʉajnachaemsnapi nakaewa. Najʉm-aechi:

—¿Ma-aechon pejjametat dep nakolsliajwa, toꞌa wʉton dep? Me-ama Dios 
toꞌason wʉt, ja-aechon. Ja-aech wʉt, ¡dep nakolt! —na-aech nakaewa japi jiw.

37 Do jawʉx, puexa Galilea tʉajnʉpijiw naksiyapi Jesúsliajwa.

Jesús boejthʉtpox Simón Pedro paem 
(Mt 8.14‑15; Mr 1.29‑31)

38  Jesús nakolt wʉt judíos naewʉajnabaxot, fʉlaechon Simón Pedro pejba 
poxade. Jesús wʉajna Simón paem bʉꞌxaenk. Xabich bʉꞌtʉajnikow. Jaxotpi
jiw jʉm-aechi Jesús boejthʉsliajwa japow. 39 Jesús najʉlt Simón paem okxot. 
Jawʉt waxae toꞌapon japow boejthʉlaliajwas. Do jawʉt, japow kamta chiekal 
boejthʉs. Jawʉt nantow. Do jawʉtbej, japow pajut naxaeyaxan athukow 
Jesúsliajwa, asew jiwliajwabej.

Jesús boejthʉtpox xabich jiw bʉꞌxaeya 
(Mt 8.16‑17; Mr 1.32‑34)

40 Juimt dach ek wʉt, jiw bʉꞌxaeya bʉflaens Jesúslel. Japi nejmachwaxaetat 
bʉꞌxaenkpi. Do jawʉt, Jesús jachafʉl pejke-etat kaenanʉla jiw bʉꞌxaenkpi. Do 
jawʉtbej, japi jiw chiekal boejthʉls waxae. 41 Asew bʉꞌxaeyaxot, dep webaespi 
pejmatpʉatanxot, japibej boejthʉton. Dep nakola wʉt japixot, dep nejlaꞌbala. 
Nejlaꞌbala wʉt, jʉm-aechbalapi:

—¡Xam Dios paxʉlnam! —aechbalapi.
Dep japox jʉm-aech wʉt, Jesús bʉxfiat. Jesús tapae-el dep kaes nak

siyaliajwa, japi chiekal matabija xot japon Cristo, Dios toꞌaspon jiw 
bʉꞌweliajwa.

Jesús naewʉajanpox judíos naewʉajnabachanxot 
(Mr 1.35‑39)

42  Sesa itliakafʉl wʉt, Jesús nakolt paklowaxxot japon tamachaliajwa. Do 
jawʉt, jiw wʉlwekson. Faens wʉton, japi jiw jʉm-aechi Jesúsliajwa:

—¡Namandefʉk xanalxot! ¡Nabej fʉlaeꞌfʉk asatʉajnʉlel! —aechi. 43  Pe 
Jesús jʉm-aech:

—Xan naewʉajnaxaelen asapaklowaxanpijiwbej. Japi naewʉajnafʉlaxaelen 
chimiawʉajan, Dios puexa pejjiw tatoꞌlaxaelwʉajan. Dios natoꞌa japox isfʉla
liajwan —aech Jesús japi jiwliajwa.

44 Samata, Jesús naewʉajnafʉl jiw Dios pejjamechan judíos naewʉajnaba
chanxot, Galilea tʉajnʉxot, Judea tʉajnʉxotbej.

Xabich baxi xawawaelpox 
(Mt 4.18‑22; Mr 1.16‑20)

5 �1 Asamatkoi Jesús nuk pukababʉꞌtat, Genesaret pukaxot. (Japapuka 
asawʉl, Galilea puka.) Xabich jiw Jesús tabeꞌnas, xabich jʉmtaesia xoti 

Jesús naewʉajanpox Dios pejjamechan. 2  Do jawʉt, Jesús taen kolefalkam, 
oel wʉt thaejtat. Japafalkam tujil, nana xot nabaxiti, kiasliajwapi pejew chin
chorro. 3  Do jawʉt, Jesús jul Simón pejfalkamtat. Jawʉtbej toꞌapon Simón 
thiklaliajwa falkam atʉaxachde chadukaliajwa. Jesús falkamtat ek. Do jawʉt, 
tʉaduton jiw naewʉajnaliajwa, pʉtat nuili. 4  Dolison, naewʉajnax bʉxtoet 
wʉt, Jesús jʉm-aech Simónliajwa:

—¡Falkam faeꞌmach soꞌnik poxade! ¡Jaxotde xamal nejchinchorro pelsfʉla
xaemk baxi xawawaelaliajwam! —aech Jesús.

5 Do jawʉt, Simón jʉmnot wʉt, jʉm-aechon:

San Lucas 4​, ​5	 328�  



—Tajpaklon, pomadoicha xanal xabich nabaxitx. Xanal chinax kaen baxin 
xawaesa-enil. Pe xam naketoꞌam xot, chinchorro pelsaxaekan pejme —aech 
Simón Pedro.

6  Dolisi, jasox is wʉt, xabich baxi xawawaeli. Chinchorro mox pejxarsas, 
xabich xot baxi. 7 Simón, asew jiw sʉapich, itwaeipi asafalkampijiw, japi pej
matabijs kajachawaesliajwas. Japafalkam chapat wʉt Simónxot, xabich baxi 
wʉlʉti kolefalkam. Do jawʉt, mox pejchabuꞌlapi. 8  Simón Pedro japox taen 
wʉt, brixtat nukon Jesús pejwʉajnalel. Do jawʉt, jʉm-aechon Jesúsliajwa:

—Tajpaklon, ¡napiaꞌe xanxot! Xan babejnan —aech Simón Pedro.
9 Japox Simón Pedro jʉm-aech, japi puexa nejchaxoelanuil xot, xabich baxi 

xawawaelpoxliajwa. 10 Pedro chalaspi, ampilape. Kaen pawʉl Santiago. Asan 
pawʉl Juan. Japi Zebedeo paxi. Japibej nejchaxoelanuil pejfalkamtat. Do 
jawʉt, Jesús jʉm-aech Simónliajwa:

—¡Nabej nejlewleꞌ! Amwʉtjel xam jiw tadʉsaxaelam japi Dios pejjiwa
liajwa. Me-ama xamal baxi xawawaelam wʉt, notam. Jasoxtatbej xamal 
itpaeyaxaelen jachiliajwam jiwliajwa, japi jiw tajnachalaliajwa, Dios pejjiwa
liajwabejpi —aech Jesús Simónliajwa.

11 Do jawʉt, itjuldepi papʉtade, thaejtade. Do jawʉt, puexa pejew waelalisi 
Jesús nakfʉlaeliajwa.

Jesús boejthʉtpox bʉꞌxaeyan leprawaxaetat 
(Mt 8.1‑4; Mr 1.40‑45)

12  Asamatkoi, Jesús asapaklowaxxot wʉt, kaen aton, bʉꞌxaeyan, fʉlaen 
Jesúslel. Japon bʉꞌxaenk leprawaxaetat. Taen wʉton Jesús, brixtat nukon 
Jesús pejwʉajnalel, xabich sitaen xoton. Do jawʉt, natxatdik wʉt, sat makxa
bijindikon. Jawʉt jʉm-aechon Jesús boejthʉsliajwas:

—Tajpaklon, xan matabijtax xam xajʉpam naboejthʉsliajwam. Naboejt
hʉsasiam wʉt, ¡xan naboejthʉꞌe! —aechon.

13  Jesús jacha wʉt, jʉm-aechon:
—Xam boejthʉsasian. Malis xam chiekal pachaemam —aech Jesús.
Do jawʉt, kamta japon aton chiekal boejthʉs leprawaxae. 14 Jawʉt Jesús 

jʉm-aech nejthʉꞌaxtat:
—¡Asew jiw nabej chapaeꞌ xam boejthʉtxpox! ¡Majt xabʉaꞌde sacerdote 

poxade, japon xam taeliajwa leprawaxae boejthʉlpox! Do jawʉx, ¡Dios chax
duꞌe, me-ama Moisés chajia toꞌa chaxduiliajwa, xam leprawaxae chiekal boej
thʉl xot! Jasoxtat jiw matabijaxael xam chiekal boejthʉlpox leprawaxae —
aech Jesús japon atonliajwa.

15  D o jawʉt, puexa japatʉajnʉpijiw wʉltaena Jesús ispox. Jiw japox 
wʉltaena wʉt, xabich jiw papasfʉl Jesúsxot jʉmtaeliajwa Jesús naewʉajan
pox. Japi papatbej boejthʉsliajwas bʉꞌxaenkpoxan. 16 Jesús boejthʉsfʉl wʉt 
bʉꞌxaeya, kaematkoisfʉl atʉaxach fʉlalaechpon jiwjilax poxade tamach Dios 
kawʉajnaliajwa. Jesús jasoxan ja-aech, boejthʉsfʉl wʉton bʉꞌxaeya.

Jesús boejthʉtpox nabejkan, japon chinax laejaxilpon 
(Mt 9.1‑8; Mr 2.1‑12)

17 Asamatkoi, Jesús jiw naewʉajan wʉt, jaxot fariseos naewet, judíos cha
naekabʉanapi sʉapich. Japixot, asew jiw fʉlaen cha-aelpaklowaxanxot, 

Galilea tʉajnʉleldin, Judea tʉajnʉleldinbej. Asew jiw fʉlaenbej Jerusalén 
paklowaxxotdin. Jesús boejthʉsfʉl wʉt bʉꞌxaeya, puexa japibej taen, Jesús 
isfʉl wʉt koechaxan Dios pijaxtat. 18  Do jawʉt, kaesʉapich poejiw chaxpat 
kaen nabejkan. Japon ok camillatat. Japi poejiw nejchaxoel batuchade chax
leliajwapi nabejkan Jesús pejwʉajnalel cha-osliajwapi. 19 Pe japi chaxleyaxil 
nabejkan batuchade, wʉajna xabich jiw batu wʉlʉk xot. Ja-aech wʉt, ba mat
wʉajase chaxjulachi. Jaxotse bamatwʉaj pinjiyax tʉakapi. Do jawʉx, jaxotsik 
chakakofanpi nabejkan Jesús pejwʉajnalel. 20 Chakakofan wʉt, nejchaxoeli: 
“Ampon boejthʉsaxaes Jesús” —aechi, nejchaxoel wʉt. Jesús chiekal matabijt 
japi nejchaxoelpox. Samata, Jesús jʉm-aech nabejkanliajwa:

—Xam babijaxan isampoxanliajwa beltaenx —aech Jesús.
21 Judíos chanaekabʉanapi, fariseos sʉapich, japox jʉmtaen wʉt, nejcha

xoeli: “¿Achankat ampon aton, jʉm-aechpon babejjamechan Diosliajwa? 
Japox jʉm-aech wʉton, japox pachaema-el Diosliajwa. Kaen Dios xajʉp bel
taeliajwa, jiw babijaxan ispoxanliajwa” —aechi, nejchaxoel wʉt Jesúsliajwa.

22  Do jawʉt, Jesús chiekal matabijt japi nejchaxoelox. Samata, wʉajna
chaemt wʉt, jʉm-aechon:

—¿Ma-aech xotkat xamal japox nejchaxoelam xanliajwa?
23  Kaes pejme tampa xan jʉmchiliajwan laejaxilponliajwa: ‘Xam beltaenx 

babijaxan isampoxanliajwa’ —chiliajwan. Pe ja-an wʉt, jiw xan namatabi
jaxil, xan puexa jiw pakoewkolnanponan. Jʉm-an wʉtlax nabejkan jʉmtae
liajwa: ‘¡Nande! ¡Laejim!’ —an wʉt, japox jʉm-an wʉt, jiw diachwʉajnakolax 
xan namatabijaxael, xan puexa jiw pakoewkolnanponan. 24  Samata, xamal 
itpaeyaxaelen, xan puexa jiw pakoewkolnan xajʉpxpox jiw beltaeliajwan 
babijaxan ispoxanliajwa ampathatat —aech Jesús judíos chanaekabʉanapi
liajwa, fariseosliajwabej.

Samata, Jesús jʉm-aech nabejkan jʉmtaeliajwa:
—¡Nande! ¡Nejcamilla fiꞌe! ¡Xalaem nejba poxade! —aech Jesús.
25 Do jawʉt, nabejkan nantlison puexa jiw pejwʉajnalel. Jawʉt fitlison pej

camilla. Fʉlaechlison pejba poxade. Fʉlaech wʉt, jʉm-aechfʉldepon Dios
liajwa: “Dios xam xabich pachaemam, naboejthʉtam xot” —aechfʉldepon. 
26 Puexa jiw chiekal taen. Majt japon nabejkan, pajut laeja-el, japon amwʉtjel 
pajut chiekal laejalison. Samata, xabich jiw nejchaxoelanuil. Do jawʉt, chi
miajamechan jʉm-aechi Diosliajwa. Dios xabich sitaenlisi. Jʉm-aechi:

—Amwʉtjel taens, Dios is wʉt koechax —aechi.

Jesús tadʉtpox Leví pejnachalanliajwa 
(Mt 9.9‑13; Mr 2.13‑17)

27 Jesús boejthʉt wʉt nabejkan, nakolton jiw natamejaxot. Do jawʉt, fʉlaech 
wʉt, taenon Leví. Japon impuesto mat-omwʉljoen Roma gobiernoliajwa. Ekon 
impuesto mat-omwʉljowxot. Jesús taen wʉt Leví, jʉm-aechon Levíliajwa:

—¡Xabʉaꞌt! ¡Xan nakfʉlaem tajnachalnamliajwa! —aech Jesús.
28  Do jawʉt, Leví nant wʉt, puexa pejew waela wʉt, Jesús nakfollison.
29 Jawʉt Leví fiesta is pejbatat Jesúsliajwa. Xabich asew jiw pat jaxot, 

impuesto mat-omwʉljoew Roma gobiernoliajwa. Kaes asew jiwbej pat jaxot. 
Japi puexa chalak xaeliajwa, Jesús sʉapich. 30 Do jawʉt, fariseos, judíos cha
naekabʉanapibej, pat. Japi kaemʉt. Japi jʉm-aech Jesús pejnachalaliajwa:

—¿Ma-aech xotkat xaelam, afambej, impuesto mat-omwʉljoew sʉapich, 
asew babejchow sʉapichbej? —aechi Jesús pejnachalaliajwa.

31 Jesús japox jʉmtaen wʉt, jʉm-aechon:
—Jiw woen woe-el nejchaempi, japi bʉꞌxaenka-el xot. Jiw woen fʉlaen 

bʉꞌxaenkpi woel iajwa. 32  Xanlap-is, ja-an. Xan pas-enil tadʉsliajwan, jiw 
pachaem wʉt, kabʉan-aechpi. Xanlax patx babejchow tadʉsliajwan, japi kofa
liajwa padujnejchaxoelaxan Dios naexasisliajwapi —aech Jesús japiliajwa.

Asew jiw xae-elpox, piach Dios kawʉajnaliajwa wʉt 
(Mt 9.14‑17; Mr 2.18‑22)

33  Fariseos, judíos chanaekabʉanapibej, jʉm-aech Jesúsliajwa:
—Juan pejnacha la, xanal tajnachalabej, naxae-el piach Dios kawʉaj

naliajwa wʉt. Pelax nejnachala, jachi-el. Japi asbʉan jʉmch xael —aechi 
Jesúsliajwa.

34 Do jawʉt, Jesús jʉm-aech:
—Aton pawis fit wʉt, fiesta is wʉt, tadʉchpi xaeyaxaelfʉk japonxot. Nej

chachaemlaxaeli, pajelnakjiyan duk wʉtfʉk jaxot. 35 Do asamatkoi, asew jiw 
feꞌnaxaeson. Do jawʉt, tadʉchpi naxaeyaxil kaematkoi sʉapich, xabich nej
xaejwaxaes xoti. Jachiyaxaelbej, asamatkoi tajnachala nejxaejwaxaes wʉt, 
asew jiw xan nabʉꞌfol wʉt. Samata, kaematkoi sʉapich naxaeyaxili, xan japi
xotaxinil xot —aech Jesús.

36 Jesús jʉm-aech wʉajantat japi jiwliajwa. Jʉm-aechon:
—Pawis pejyiaf, padujax, wexaxarwas wʉt, pejyiaf, pajelax, tasiaplaxilow 

xapeꞌsliajwa padujax yiafxot. Japox is wʉt, tabejsaxaelow pajelax yiaf. Yiaf
bʉꞌch, pajelax, najʉpa-el xot, pachaemaxil, padujax yiaf sʉapich. 37 Aton wʉlʉ 
wʉtbej pajelvino padujchoxantat, japachoxan chathialfalaxael, pajelvino 
xabich xot pafak. Ja-aech wʉt, nafoꞌaxael vino, choxan sʉapich. 38  Samata, 
jiw wʉlʉ pajelvino pajelchoxantat, choxan nadadoeꞌaliajwa. 39 Jiw af wʉt 
vino, piach cha-ekpot, ja-aech wʉt jiw fe-el, vino pajeltpot. Ja-aech, jiw nej
chaxoel xot: ‘Vino piach, cha-ekpot, kaes pejme pachaem’ —aech xoti, nej
chaxoel wʉt —aech Jesús.

Judíos pejnapatamatkoitat Jesús pejnachala jolbalapox trigo 
(Mt 12.1‑8; Mr 2.23‑28)

6 �1 Asamatkoi, napatamatkoi wʉt, Jesús, pejnachala sʉapich, trigolulantu
tat fol wʉti, japon pejnachala trigo jolbala xaelpaliajwa, litaxaela xoti. 

Kilaninapi boksliajwa trigofukal xaelpaliajwa. 2  Jaxot kaesʉapich fariseos 
nakfol. Japi nejchaxoel: “Jesús pejnachala sitae-el napatamatkoi, jolbala wʉti 
trigo” —aechi, nejchaxoel wʉt. Samata, jʉm-aechi Jesús pejnachalaliajwa:

—Japox isaxisal napatamatkoitat. ¿Ma-aech xotkat xamal trigo jolbalam 
naktapae-elmatkoitat? —aechi Jesús pejnachalaliajwa.

3 Jesús japox jʉmtaen wʉt, jʉm-aechon:
—Xamal xaljowam matabijaliajwam, wajwʉajnapijin, waj-am rey David, 

ispox chajiakolaxtat, xabich litaxaela wʉt, pejjiw sʉapich. 4 Do jawʉt, David 
Dios pejba, xananʉamsba, lechon. Japabaxot wʉajna pan oel mesamatwʉaj
tat. Japapan ofrenda Diosliajwa. Rey David japapan xael wʉt, chaxduwbejpon 
pejjiw, japibej xaeliajwa japapan. Pe Moisés chajia lelpox jʉm-aech: ‘Japapan 

koew sacerdoteskal xaeliajwa, japi nabisti Dios pejbatat. Asew jiw xaeyaxil 
japapan’ —aech Moisés chajia lelpox. Pe rey David Dios kastika-esal, xael 
wʉton Dios pejew pan —aech Jesús fariseosliajwa. (Jasoxtatbej Jesús pejna
chala kastikaxisal, trigo jolbala wʉt xaelpaliajwa napatamatkoitat.)

5 Jesús pejme jʉm-aech fariseosliajwa:
—Xan puexa jiw pakoewkolnan. Xan xajʉpx jʉmchiliajwan jiw isaxaelpox 

napatamatkoitat —aech Jesús fariseosliajwa.

Jesús boejthʉtpox kemamlan 
(Mt 12.9‑14; Mr 3.1‑6)

6  Asamat koi , napatamatkoi wʉt, Jesús lech judíos naewʉajnaba poxade. 
Jaxotde wʉt, tʉaduton naewʉajnaliajwa. Jaxot kaen aton ek, poklake-elel kema
malpon. 7 Judíos chanaekabʉanapi, fariseosbej, japi natachaema, Jesús boejthʉsa
xael wʉt kemamalan napatamatkoitat, jawʉt tasalaliajwas Jesús. 8 Jesús matabijt 
japi nejchaxoelox japonliajwa. Samata, Jesús jʉm-aech kemamlanliajwa:

—¡Nande! ¡Nukde jiw pejwʉajnalel! —aechon.
Kemamlan nant wʉt, nuklison jiw pejwʉajnalel. 9 Do jawʉt, Jesús jʉm-aech 

japi jiwliajwa:
—Xamal wʉajnachaemsaxaelen. ¿Achaxkat jʉm-aech Moisés chajia lelox? 

¿Achaxkat Dios naktapaei isliajwas napatamatkoitat?
¿Isaxaeskat pachaempox? O, ¿isaxaeskat pachaema-elpox? O, ¿boejthʉsa

xaeskat? O, ¿boesaxaeskat ampon aton? —aech Jesús.
10  Do jawʉt, Jesús natachaemt jiw masajiachpi. Jawʉt jʉm-aechon 

kemamlanliajwa:
—¡Kedolde! —aechon.
Kedolt wʉt, japon aton pejke-e chiekal wepachaems. 11 Pe judíos chanae

kabʉanapi, fariseosbej, japox taen wʉt, xabich palalapi Jesúsliajwa. Samata, 
nakaewa najʉm-aechi: “¿Machiyaxaeskat Jesús?” —na-aechi nakaewa.

Jesús pejnachalaxot makafitpox doce poejiw, japi apóstolesliajwa 
(Mt 10.1‑4; Mr 3.13‑19)

12  Asamatkoi Jesús fʉlaech pinamʉax poxade Dios kawʉajnaliajwa. Jaxotse 
pomadoicha Dios kawʉajan. 13  Do kandiawasap wʉt, Jesús la pejnachala, 
japi fʉlaeliajwadin japonlel. Japi pat wʉt japonxot, japixot makanoton doce 
poejiw japi chalaliajwaspon. Do jawʉt, japi wʉlduwpon apóstoles. 14-15 Doce 
poejiw, makanochpi, kaen pawʉl Simón. Japon asawʉltat wʉlduws. Pawʉlon 
Pedro. Asan pawʉl Andrés. Japon Simón pakoewan. Asan pawʉl Santiago. 
Asan pawʉl Juan. Asan pawʉl Felipe. Asan pawʉl Bartolomé. Asan pawʉl 
Mateo. Asan pawʉl Tomás. Asan pawʉl Santiago. Japon Alfeo paxʉlan. Asan 
pawʉl Simón. Japon majt asamʉtpijin, celotemʉtpijin. 16 Asan pawʉl Judas, 
Santiago paxʉlan. Asan pawʉl Judas Iscariote. Japonlap asamatkoi wiasaxael 
Jesús, Jesús padaelmajiwxot.

Jesús xabich jiw naewʉajanpox 
(Mt 4.23‑25)

17 Jesús baloek mʉaxxotsik, pej-apóstoles sʉapich. Baloek wʉt, najapnax
xot nuili. Xabich pejnachala natameja japonxot. Xabich asew jiwbej jaxot 

natameja. Japixot, asew Judea tʉajnʉpijiw. Asew Jerusalén paklowaxpijiw. 
Asew Tiro paklowaxpijiw. Asew Sidón paklowaxpijiw. 18  Japi jiw puexa patlisi 
Jesús naewʉajanxot jʉmtaeliajwa, boejthʉsliajwasbejpi bʉꞌxaenkpoxan. Nabi
jatpibej dep pijaxantat, japibej pat boejthʉsliajwas. 19 Samata, puexa japi jiw 
jachasiapi Jesús, Jesús boejthʉsfʉl xot jiw.

Amxot jʉm-aechpox nejchachaemlax, nejchachaemla-elpoxbej 
(Mt 5.1‑12)

20 Jesús natachaemt wʉt puexa pejnachalaliajwa, jawʉt jʉm-aechon japi
liajwa: “Xamal najut nejchaxoelam wʉt: ‘Dios nakkajachawaes-el wʉt, 
xajʉpaxinil isliajwan pachaempoxan’ —am wʉt, Dios kajachawaesaxael 
xamal. Ja-aech wʉt, xamal xabich nejchachaemlaxaelam.

21 “Xamal isasiam wʉt pachaempoxan Diosliajwa, japon kajachawaesfʉla
xael isfʉlaliajwam japoxan. Ja-am wʉt, xabich nejchachaemlaxaelam.

“Amwʉtjel nabijalaelpampim, nabijatam xot ampathatat, Dios xamal kaja
chawaesaxael pachaemaliajwam. Ja-am wʉt, xabich nejchachaemlaxaelam.

22-23 “Asew jiw nejweslaxael xamal. Japi isaxael chaemilpoxan xamalliajwa. 
Jʉmchiyaxaelbejpi xamalliajwa: ‘¡Xamal chijiamde nejlel!’ —chiyaxaelbejpi. 
Jʉmchiyaxaelbejpi babejjamechan xamalliajwa. Jʉmchiyaxaelbejpi asew jiw 
jʉmtaeliajwa xamalliajwa: ‘Ampi jiw chaemil, babejchow xot’ —chiyaxael
bejpi. Puexa japoxan jachiyaxael, xamal tajjiwam xot, xan puexa jiw pakoew
kolnan. Japoxan ja-aech wʉt, ¡xamal xabich nejchachaemilde! Diosxotse Dios 
xamal chaxduiyaxael xabich pachaempox. Samata, ¡nejchachaemilde, japa
matkoi pasaxael wʉt! Xamal nejweslapi, japi jiw pejwʉajnapijiwbej chajia 
babijaxan is Dios pejprofetasliajwa.

24 “Xamal kemaenkampim, xabich nabijasaxaelam, xanejchachaemlam xot 
ampathatpijaxankal.

25  “Amwʉtjel nejchaxoelam wʉt, jʉm-am: ‘Xan nejchachaemlax, puexa 
xabich xot tejew’ —am, nejchaxoelam wʉt. Pe asamatkoi xabich nabijasa
xaelam. Me-ama asew kaematkoi nafnia wʉt, do jawʉx, pejme xabich lita
xaelapi, xamalbej jachiyaxaelam.

“Amwʉtjel xafafolampim, asamatkoi xabich noeyaxaelam, nabijasaxaelam 
xot. Jawʉtbej nejchachaemlaximil.

26  “Chajiakolaxtat Dios pejprofetakola-elpi chiekal duila-el, me-ama Dios 
nejxasink. Japi jiw chiekal naewʉajna-elbej Dios pejjamechan, japiliajwa 
jiw nejchachaemlaliajwas. Samata, japamatkoiyantat jiw jʉm-aech chimiaja
mechan profetakola-elpiliajwa. Samatabej, ampamatkoiyantat jiw jʉm-aech 
wʉt chimiajamechan xamalliajwa, ¡chiekal taem! Xamal chiekal bej duila-
emilbej. Chiekal bej naewʉajna-emilbej Dios pejjamechan. Ja-am wʉt, xamal 
asamatkoi xabich nabijasaxaelam” —aech Jesús pejnachalaliajwa.

Jesús naewʉajanpox pejnachala nejxasinkaliajwa padaelmajiw 
(Mt 5.38‑48; 7.12)

27 Jesús pejme jʉm-aech pejnachalaliajwa: “Xamal xan nanaewetampim 
xan jʉm-anox. ¡Xamal nejxasinkde nadaelmajiw! ¡Isde pachaempoxan xamal 
nejweslapiliajwa! 28  Nadaelman nejchaxoel wʉt babijaxan xamal chapas
liajwa, ¡xamallax nejchaxoelde japon chapasliajwas pachaempoxan! Asew 

jiw babejjamechan jʉm-aech wʉt xamalliajwa, ¡Dios kawʉajande japi jiw kas
tikasamatas! 29 Aton, matxoela-ispon babijax xamalliajwa, ¡xamallax nabej is 
babijax japon atonliajwa! Samata, aton xamal baꞌfaselcha wʉt, ¡asabaꞌfalel 
nej selchapon! Aton xamal wenatkowa wʉt sumta-otampox, ¡nej fispanox 
pijaxliajwa! ¡Nijax kamisbej nej fispon pijaxliajwa! 30  Aton malech xamal 
wʉljow wʉt, ¡japon chaxduꞌe! Asan aton natkowa wʉt nijax, ¡nabej wʉljoeꞌ 
wiasliajwapon natkowapox! 31 ¡Amalis isde pachaempoxan asew jiwliajwa, 
me-ama xamal nejxasinkam japi jiw isfʉlaliajwa xamalliajwa!” —aech Jesús 
pejnachalaliajwa.

32  Do jawʉt, Jesús pejme jʉm-aech pejnachalaliajwa: “Xamal nejxasin
kam wʉt jiw xamal nejxasinkpikal, ja-am wʉt, ¿ma-aech xotkat nejchaxoe
lam Dios pachaemaxaelpox xamalliajwa? Jiw babejchowbej nakaebabejchow 
nanejxasink. 33  Xamal isfʉlam wʉtbej pachaempox japi jiwliajwa, japi jiw 
isfʉl xot pachaempox xamalliajwa, ja-aech wʉt, ¿ma-aech xotkat nejchaxoe
lam: ‘Dios pachaemaxael xanliajwa’ —amkat, nejchaxoelam wʉt? Jiw babej
chowbej nakaebabejchowliajwa is pachaempoxan. 34 Xamal prestam wʉt jiw 
matabijampikal, ja-am xamal japi jiw pejme wewiasliajwa prestampox, pres
tampox nafoꞌasamata. Ja-am wʉtbej, ¿ma-aech xotkat nejchaxoelam Dios 
pachaemaxaelpox xamalliajwa? Jiw babejchow nakaebabejchow napresta 
pejme wewiasliajwas naprestapoxan. 35 ¡Nejxasinkde nadaelmajiw! ¡Isdebej 
pachaempoxan japiliajwa! Prestam wʉt, ¡prestampoxan nabej wʉajnawes! 
Ja-am wʉt, Dios isaxael xabich pachaempox japonxotse xamalliajwa pres
tampoxanliajwa. Ja-am wʉt, me-ama Dios athʉpijin, paxʉlan sʉapich, kaenej
chaxoelax, jachiyaxaelambej xamal. Dios isfʉl pachaempoxan jiw babejchow
liajwa. Asew jiw Dios kajachawaechpibej, japi nejchaxoela-el Diosliajwa. Japi 
jiwliajwa, Dios is pachaempoxan. 36 ¡Beltaem asew jiw! Me-ama nej-ax Dios 
puexa jiw beltaefʉl, ¡xamalbej ja-amsfʉlde!” —aech Jesús pejnachalaliajwa.

Jesús bʉxfiatpox pejnachala, japi jʉmchisamata: “Japi jiw babejchow xot, 
weweꞌpas Dios kastikaliajwas” —chisamatapi 

(Mt 7.1‑5)
37 Jesús pejme jʉm-aech pejnachalaliajwa: “¡Xamal asew jiwliajwa nabej 

jʉm-aecheꞌ: ‘Japi jiw babejchow’ —nabej aecheꞌ! Ja-am wʉt, Dios jʉmchiya
xil xamalliajwa: ‘Xamalbej babejchowam’ —chiyaxilon. ¡Nabej jʉm-aecheꞌbej 
asew jiwliajwa: ‘Japi weweꞌpas Dios kastikaliajwas’ —nabej aecheꞌbej! Ja-am 
wʉt, Dios jʉmchiyaxilbej xamalliajwa: ‘Xamal weweꞌp xan kastikaliajwan’ —
chiyaxil Dios xamalliajwa. Asew jiw babijaxan is wʉt xamalliajwa, ¡beltaem! 
Ja-am wʉt, Diosbej xamal beltaeyaxael babijaxan isampoxanliajwa. 38  Jiw 
weweꞌpas wʉt, ¡chaxduim! Ja-am wʉt, Diosbej xamal chaxduiyaxael weweꞌp
poxan. Asew jiw chaxduwam wʉt, Dios kaes pejme xamal chaxduiyaxael” 
—aech Jesús, pejnachala naewʉajan wʉt.

39  Jesús pejme jʉm-aech, pejnachala naewʉajan wʉt: “Nakae-itliakla 
namakxalaeyaxil. Itliaklan asan makxafol wʉt, japi kolenje kaemʉtha
dik natacholnaxaek. 40  Estudiapon kaes pejme pachaema-el. Me-ama cha
naekabʉanaspon, jachi-elon. Pe asamatkoi, puexa matabijt wʉton, japon 
najʉpaxael. Me-ama pejchanaekabʉanan wʉt, jachiyaxaelon” —aech Jesús 
pejnachalaliajwa.

41 Do pejme Jesús jʉm-aech, naewʉajan wʉt pejnachala: “Xamal najut 
kaes babijaxan isam wʉt, ¡xamal nabej naewʉajneꞌ, asan aton babijax is wʉt! 
Aton, asan kajachawaesasia wʉt, cha-aelaxach, ast it-okspon, japon pajut
lax kaes pejme pinjiyax naetamat it-oks wʉt, jasoxtat japon aton asan aton 
kajachawaesaxil. 42  Xamal kaes babijaxan isam wʉt, ¡nabej jʉm-aecheꞌ asan
liajwa: ‘Xam naewʉajnaxaelen, babijax is-elaliajwam’ —nabej aecheꞌ, nae
kichachajbapijnam wʉt! ¡Majt xamal kofim babijaxan isfʉlampoxan! Ja-am 
wʉt, pachaemaxael asan aton naewʉajnaliajwam japon kofsliajwa babijaxan 
ispoxan” —aech Jesús pejnachalaliajwa.

Pejbaech pachaem wʉt, matabijaspox japanae pachaempox 
(Mt 7.17‑20; 12.34‑35)

43  Jesús pejme naewʉajan wʉt pejnachala, jʉm-aechon: “Pachaemnae 
naboet wʉt, pejbaechbej pachaem. Chaemilnae naboet wʉt, pejbaechbej 
chaemil. 44  Kaenanʉla naebaechnaechan matabijas pejbaechtat. Na-eꞌnae
xot tus-el higobaech. Ja-aechbej uvadunanliajwa. Uvadunan chajalka-eli 
na-eꞌnaexot. 45 Ja-aechbej jiwliajwa. Aton, wepachaemspon pejnejchaxoelax, 
japon aton naksiya pachaempoxan. Aton, wepachaema-esalpon pejnejcha
xoelax, japonlax naksiya babejjamechan. Japi kolenje japoxan naksiya, pej
nejchaxoelaxanxot nakolapoxan” —aech Jesús, naewʉajan wʉt pejnachala.

Jesús naksiyapox kolebaliajwa 
(Mt 7.24‑27)

46 Do jawʉt, Jesús pejme jʉm-aech, naewʉajan wʉton doce pejnachalaliajwa, 
asew jiwliajwabej: “Xamal naexasis-emil wʉt xan jʉm-anpox, ¿ma-aech xotkat 
najʉm-am: ‘Tajpaklon, tajpaklon’ —na-amkat? 47 Xanlel fʉlaenpon, japon xan 
nanaewet. Nanaexasitbejpon xan jʉm-anpoxan. Xamal jʉmchiyaxaelen, achan 
kabʉan-aech xanlel fʉlaenpon. 48 Japon aton ba isan, kabʉan-aech. Kowpon sat 
tinkxot ba isliajwa. Nosnaechan mʉthapon. Do jawʉx, pejba toet wʉt, pinamin 
pat wʉt, japaba taxʉꞌpalaxil, chiekal isas xot sat tinkxot. 49 Xan jʉm-anpox 
jʉmtaenpon, pe naexasis-el wʉton, japon aton, me-ama thaejtat ba ispon, 
kabʉan-aechon. Nosnaechan mʉthapon thaejtat. Dolison pejba isax ketoet wʉt, 
pinamin wʉt, japaba chiekal jʉwʉl, jaxot thaejtkal xot. Samata, japaba chiekal 
toep” —aech Jesús, naewʉajan wʉt doce pejnachalaliajwa, asew jiwliajwabej.

Jesús boejthʉtpox soldawcapitán pamakan 
(Mt 8.5‑13)

7 �1 Jesús bʉxtoet wʉt naewʉajnax, fʉlaechon Capernaum paklowax 
poxade, doce pejnachala sʉapich. 2  Capernaum paklowaxxot duk sol­

dawcapitán, Roma gobiernoliajwa nabistpon. Japon capitán xabich nejxa
sink pamakan. Japon pamakan xabich bʉꞌxaenk. Mox pawʉajnapon tʉpa
liajwa. 3  Japon capitán wʉltaen Jesús jiw boejthʉsfʉlpox. Samata, capitán 
toꞌa kaesʉapich judíos-ancianos japi bʉflaeliajwadin Jesús, boejthʉsliajwapon 
capitán pamakan. 4 Dolisi, Jesúsxot paꞌa wʉt, xabich tadʉti Jesús. Jʉm-aechi 
Jesúsliajwa:

—Tajpaklon, kijʉm-amse, capitán xabich pachaempon. Samata, ¡xam nak
fʉlaem xanal japon pejba poxade, japon pamakan boejthʉsliajwam! 5 Japon 

capitán naknejxasink xatis judíos. Japonbej nawemot asew jiw isliajwa xanal 
tajnaewʉajnabaliajwa —aech judíos-ancianos Jesúsliajwa.

6  Do jawʉt, Jesús nakfol japi. Dolison, mox wʉtlejen capitán pejba 
pasliajwa, capit án toꞌa pejnachala japi bʉꞌkakʉlnaliajwa Jesús. Do 
jawʉt, bʉxtoꞌab ej pon pejnachala japi jʉmchiliajwa Jesús: “Tajpak
lon, xam kaes mox pasaximil tajcapitán pejba. Japon jʉm-aech: ‘Xan 
kaes pachaema-eni l Jesús pasliajwa tajba, japon kaes pejme paklon 
xot. 7 Samata, xan tajut fʉlae-enil wʉljaesliajwan Jesús. ¡Jaxotde nej 
nawiaspon! ¡Nej jʉm-aechapon tamakanliajwa, japon boejthʉlaliajwas! 
Ja-aech wʉt, tamakan naweboejthʉlaxaes. 8  Xanbej tajpaklochow. Japi 
naketoꞌa wʉt, xan ow-an. Xanbej soldawcapitánan. Kaen toꞌax wʉt, 
japon na-ow-aech. Asan lax wʉt, japon fʉlaen. Tamakan ketoꞌax wʉt, 
japox chiekal jinawe-ispon. Jesúsbej tatoꞌlan. Jʉm-aech wʉton tama
kanliajwa, tamakan chiekal boejthʉlaxaes’ —aech soldawcapitán, xanal 
nabʉxtoꞌa wʉt xam jʉmchiliajwan” —aech soldawcapitán pejnachala 
Jesús jʉmtaeliajwa.

9 Jesús japox jʉmtaen wʉt, capitán jʉmxatoꞌapox, japonliajwa xabich nej
chaxoelanukon, xabich xanaboejtas xot. Do jawʉt, Jesús natfoꞌcha wʉt, nata
chaemton jiw fʉlafospilel. Do jawʉt, jʉm-aechon japiliajwa:

—Diachwʉajnakolax xamal jʉm-an. Israel tʉajnʉxot aton tae-enil, xan 
xabich naxanaboejtpon, me-ama japon aton, jason —aech Jesús soldawcapi
tánliajwa, jʉmtaeliajwa fʉlafospipon.

10  Jawʉt capitán toꞌasi nawia capitán pejba poxade. Paꞌa wʉt, taenlisi 
capitán pamakan chiekal boejthʉlspox.

Jesús mat-etpox pamal naetʉpspow paxʉlan, pejme dukaliajwa
11 Asama tkoi Jesús fʉlaech wʉt Naín paklowax poxade, pejnachala 

nakfolspon. 12  Paklowax mox itwefol wʉti, Jesús taen, asew jiw patʉpan 
mʉthsliajwa chaxf ol wʉti paklowax tathoetlel. Patʉpan pen, pamal 
naetʉpspow. Japow kaen paxʉlan tʉpon. Xabich jiw, Naín paklowaxpi
jiw, fʉlchalas. 13  Jesús japow taen wʉt, beltaenpon. Do jawʉt, jʉm-aechon 
japowliajwa:

—¡Nabej wʉnoeꞌ! —aech Jesús.
14  Japox jʉm-aech wʉt, Jesús mox soepan patʉpanxot. Do jawʉt, Jesús 

camilla takʉksaba wʉt, patʉpan chaxfoli chaxnuiljaba. Do jawʉt, Jesús jʉm-
aech patʉpanliajwa:

—Pansian, xan jʉm-an xamliajwa: ‘¡Mat-eꞌe pejme dukaliajwam!’ —an xan 
—aech Jesús.

15  Do jawʉt, patʉpan chalechkal mat-et. Mat-et wʉt, naksiyalison. Do 
jawʉt, Jesús jʉm-aech japon penliajwa:

—Ma naxʉlan —aech Jesús.
16  Jiw japox taen wʉt, puexa xabich belwanapi. Jʉm-aechnapi:
—Dios xabich mamnik. Xajʉp puexa isliajwa. Poklaprofetakolan 

patlison xatisxot. Dios fʉloek kajachawaesliajwa pejjiw —aechnapi 
Jesúsliajwa.

17 Xabich jiw, Judea tʉajnʉpijiw, mox duilibej Judea tʉajnʉxot, japi 
wʉltaena Jesús patʉpan mat-etpox.

Juan, jiw bautisan, japon toꞌapox kolenje pejnachalan Jesús poxade 
(Mt 11.2‑19)

18  Juan, jiw bautisan, jiw jebatat jias wʉt, pejnachala chapaef­las Jesús isfʉ
lpoxanliajwa. Asamatkoi Juan wʉllala kolenje pejnachalan, japi toꞌaliajwa
pon Jesús poxade. 19 Juan japi bʉxtoꞌaliajwa wʉt, jʉm-aechon: “Jesús wʉaj
nachaemtam wʉt, ¡jʉm-amopon: ‘¿Xamkatlap diachwʉajnakolax Cristowam, 
jʉmduchponam puexa jiw bʉꞌweliajwam? Xam Cristowa-emil wʉt, ¿xanal
kat kaes wʉajnawesaxaelen asan pasaxaelpon?’ —amo Jesús!” —aech Juan, 
bʉxtoꞌa wʉt kolenje pejnachalan. 20 Juan pejnachala pat wʉt Jesúsxot, jʉm-
aechi ampox:

—Juan, jiw bautisan, xanal nabʉxtoꞌa xam wʉajnachaemsliajwan. ¿Xam
katlap diachwʉajnakolax Cristowam, Dios jʉmduchponam puexa jiw bʉꞌwe
liajwam? Xam Cristowa-emil wʉt, ¿xanalkat kaes asan wʉajnawesaxaelen, 
pasaxaelpon? —aech Juan pejnachala Jesúsliajwa.

21 Do jawʉt, japi pejwʉajnalel Jesús xabich jiw bʉꞌxaeya boejthʉt, bʉꞌxaenki 
nejmachwaxaetat. Jiw, pejmatpʉatanxot dep webaespi, toꞌapon dep nakola
liajwa jaxot. Boejthʉtbejpon xabich itliakla japi taeliajwa. 22  Do jawʉt, Jesús 
jʉm-aech Juan pejnachalaliajwa:

—¡Xabʉaꞌde! ¡Nawem Juan poxade! Juanxot patam wʉt, ¡Juan chapaem 
koechaxan taenampoxan, wʉltaenampoxanbej! Juan chapaeyam wʉt, ¡jʉm-
amo: ‘Itliakla chiekal taen. Nabejkabej chiekal laelp. Piach leprawaxae
tat bʉꞌxaenkpibej, japi chiekal boejthʉls. Naetakʉatabej chiekal jʉmtaen. 
Patʉpabej mat-ias pejme duilaliajwa’ —amo Juan, chapaeyam wʉt! ¡Cha
paembejpon naewʉajnaxpoxan kejila, japibej naexasisliajwa, Dios bʉꞌweliaj
wasbejpi babijaxan ispoxanliajwa! 23  Juan chapaeyam wʉtbej, ¡jʉm-amopon: 
‘Nejmach-aton chiekal naxanaboejsfʉl wʉt, nanaexasisfʉl wʉtbejpon xan 
Cristowanponan, japon aton nejchachaemlafʉlaxael’ —amo Juan, chapae
yam wʉt! —aech Jesús Juan pejnachalaliajwa.

24 Do jawʉx, Juan pejnachala nawia Juan poxade. Nawia wʉti, jawʉt, Jesús 
tʉadut jiw jʉmchiliajwa Juanliajwa. Jʉm-aechon: “Juan, jiw bautisan, paji
laxxot duk wʉt, xamal fʉlaemch japoxade. Fʉlae-emil taeliajwam muifʉrtʉat 
joewa jʉꞌbaspox. 25 Xamal fʉlae-emildebej taeliajwam kaen aton chamoeya
xan naxoelpon. Xamal chiekal matabijam, chimianaxoeipi duila-el pajilaxtat. 
Jiw chimianaxoeipi duil chimiabachantat. Japi duil paklochow pejbachantat. 
26  Xamallax fʉlaemch taeliajwam profeta. Diachwʉajnakolax jʉm-an. Xamal 
Juan taenam wʉt, taenam poklaprofetakolan. 27 Dios pejjamechan, chajia 
lelsxot, jʉm-aech Dios najʉm-aechpox xanliajwa, Juan isaxaelpoxliajwa: 
‘Wʉa, xam wʉajna tajprofeta toꞌaxaelen japon jiw naewʉajnafʉlaliajwa taj
jamechan, xam patam wʉt jiw chiekal naexasisliajwa xam’ —aech chajia 
lelsxot Dios najʉm-aechpox xanliajwa, Juan isaxaelpoxliajwa.
28  Kaes pejme pachaempi, profetas, ajil, me-ama Juan, jiw bautisan, jasi. Pe 
nakiowa, Diosxotse wʉt, jaxotse japi jiw puexa chiekal isfʉl Dios nejxasinkpo
xan. Japi kaes pejme pachaemaxael Dios pejwʉajnalel. Me-ama Juan ampa
thatat, jachiyaxili” —aech Jesús.

29 Xabich jiw jʉmtaen Juan naewʉajanpox. Impuesto mat-omwʉljoewbej 
jʉmtaen. Japi naexasit wʉt, Juan japi jiw bautisa, japi matabija xot Dios 

xabich pachaempon. 30 Fariseos, judíos chanaekabʉanapibej, naekʉanjiamt 
Juan naewʉajanpox. Isfʉla-eli Dios nejxasinkpox. Samata, Juan japi jiw 
bautisa-el.

31-32  Do pejme Jesús jʉm-aech jiwliajwa: “Ampamatkoiyantat jiw duilpi 
ampathatat, japi jiw, me-ama yamxi wʉt, ja-aechi, kaenejchaxoelaxa-el 
xot. Me-ama yamxi chalak paklowaxplazaxot nakakujsliajwa, ja-aech japi 
jiw. Yamxi chalak wʉt, pejnachala sʉapich, nakaewa najʉm-aechi: ‘Xanal 
toela nababax xamal nababoelaliajwam. Pe xamal nababoela-emil, jʉmtae
nam wʉt toela. Xanal jajui jajuwxbej xamal noeliajwam. Pe xamal noe-emil, 
jʉmtaenam wʉt’ —na-aech nakaewa yamxi, nalot wʉt plazaxot. 33  Juan, jiw 
bautisan, japon ampathatat wʉt, Dios pejjamechan naewʉajnafʉlon. Xabich 
piach naxae-elon, Dios kawʉajnaliajwa wʉt. Vino fe-elbejpon. Ja-aech wʉt, 
xamal jʉm-am: ‘Juan dep webaes pejmatpʉatxot’ —amsfʉlam. 34 Do jawʉx, 
xan, puexa jiw pakoewkolnan, fʉlaenx. Xanlax puexa xaelx. Puexa afxbej. 
Ja-an wʉt, xamal jʉm-ambej xanliajwa: ‘Japon xabich xaemaenk. Femaenk
bejpon vino. Pejnachala babejchowbej. Pejnachalabej impuesto mat-omw
ʉljoew Roma gobiernoliajwa’ —am xamal xanliajwa. 35  Pelax jiw matabija
siapi Dios, japi naexasisfʉl Juan jʉm-aechpoxan, xan jʉm-anpoxanbej. Japi 
matabijaxael diachwʉajnakolaxpox Juanliajwa, xanliajwabej” —aech Jesús 
jiw naewetiliajwa.

Jesús tadʉchpox xaeliajwa fariseo pejbatat
36  Fariseo-aton, pawʉlpon Simón, japon tadʉt Jesús xaeliajwa japon pejba

tat. Samata, Jesús fʉlaech japon pejba poxade xaeliajwa, japon sʉapich. Jesús 
pat wʉt, ekon mesaxot. 37 Japapaklowaxxot pawis duk. Japow asew poejiw 
bʉꞌmoejtpow plata kanaliajwa. Japow wʉltaen Jesús xaeyaxaelpox Simón 
pejbatat. Samata, japow fʉlaech japaba poxade Jesús taeliajwa. Japow xapat 
perjumamint alabastro-iaꞌ batiajtat, chiekal wʉlʉkat. 38  Dolisow, brixtat nuk 
Jesús pejtʉaktabijla, Jesús chafanaliajwas perjumamint. Japox isliajwa wʉt, 
chalechkal noeyax tʉadutow, xabich nejxaejwas xot babijaxan ispoxanliajwa. 
Pej-itmin natacholan Jesús pejtʉaktametat. Do jawʉt, pejmatlatat Jesús tʉak
tamejoeipow. Tʉaktamesuwpow Jesús. Japaperjumamintat chafanpow Jesús 
pejtʉaktame. 39 Simón, japon tadʉtpon Jesús xaeliajwa, taen wʉton japox, 
nejchaxoelon Jesúsliajwa: “Diachwʉajnakolax ampon profeta wʉt, matabij
saxaelon, achaow japow pawis. Matabijsaxaelbejpon japow babejowpow” 
—aech Simón, nejchaxoel wʉt Jesúsliajwa. 40 Simón japox nejchaxoel wʉt, 
Jesús jʉm-aech:

—Simón, xam asax jʉmchisian —aech Jesús.
Simón jʉmnot wʉt, jʉm-aechon:
—Jiw chanaekabʉanan, ¡jʉm-amde najʉmchisiampox! —aechon.
41 Do jawʉt, Jesús jʉm-aech:
—Plata prestapijin, kolenje aton plata dewataspon. Kaen dewatas quinien

tos denarios. Asan dewataspon cincuenta denarios. 42  Japi kolenje plata kejil 
wewiasliajwapi prestaspon. Samata, prestapijin jʉm-aech japiliajwa: ‘Xamal 
nadewatampoxan xan kaes mat-omwʉljoeyaxinil’ —aechon. Japox jʉm-aech 
wʉt, ¿achankat japi kolenjexot kaes pejme nejxasinkaxaes? —aech Jesús 
Simónliajwa.

43  Simón jʉmnot wʉt, jʉm-aechon:
—Kaes dewatpon, japon kaes nejxasinkaxaes —aech Simón Jesúsliajwa.
Do jawʉt, Jesús jʉm-aech:
—Diachwʉajnakolax xam chiekal xatbijam —aech Jesús Simónliajwa.
44 Do jawʉt, Jesús natachaemt wʉt pawis, pejme jʉm-aechon Simónliajwa:
—Xam taenam pawis ispox. Nejba lowx wʉt, nachaxdus-emil min xan 

tajtʉak kiasliajwan, me-ama xatis wajkabʉan. Ampow pawislax natʉakkiat 
pej-itmintat. Natʉakmoꞌtbejpow pejmatlatat. 45 Nejba patx wʉt, naxusui-emil 
chiekal nabʉꞌkʉlsliajwam. Ampow pawislax, xan ba lowx wʉt, natʉaksuw, 
nasitaen xotow. 46 Chiekal nabʉꞌkʉlsliajwam, xan namatnaechafana-emil oli
vosimint. Ampowlax perjumamint natʉakchafan. 47 Samata, jʉm-an: “Japow 
babijaxan ispoxanliajwa, wexabichaspoxan, beltaens, xabich xan nanejxasink 
xotow” —an xan. Jiw kaesʉapich babijaxan ispoxanliajwa beltaens wʉt, japi 
kaesʉapich itpaeyaxael pejnejxasiyax Diosliajwa —aech Jesús Simónliajwa.

48  Do jawʉt, Jesús jʉm-aech japowliajwa:
—Xam babijaxan isampoxanliajwa xan beltaenx —aech Jesús.
49 Asew jiw tadʉtaspi xaeliajwa Simón pejbatat, japi nakaewa nakawʉajna

chaemt wʉt, jʉm-aechi:
—¿Achankat ampon hasta jiw babijaxan ispoxan beltaeliajwa? —na-aechi 

nakaewa.
50 Jesús jʉm-aech pawisliajwa:
—Xabich naxanaboejtam xot, Dios xam bʉꞌwia nejbabijaxan. Samata, 

¡xabʉaꞌde nejmach! —aech Jesús.

Wathoꞌ kajachawaetpox Jesús

8 �1 Jesús Simón pejbaxot wʉt, japoxwʉx, mathʉnlison xabich paklowaxan, 
cha-aelpaklowaxanbej. Jesús japapaklowaxanpijiw naewʉajnafʉl chi

miawʉajan, Dios puexa pejjiw tatoꞌlaxaelwʉajan. Doce apóstolespi, japi chala 
Jesús. 2  Chalasbejpon asew wathoꞌ. Japi wathoꞌ majt pejmatpʉatantat dep 
webaesi. Jesús chajia dep toꞌa nakolaliajwa japi wathoꞌxot. Japi wathoꞌxot, 
Jesús boejthʉtbej, chajia majt bʉꞌxaenk wʉti. Japixot, kaeow pawʉl María. 
Japow Magdala paklowaxpijow. Japow majt pejmatpʉatat siete dep webaes. 
Jesús dep toꞌa nakolaliajwa japow pejmatpʉatxot. 3  Jaxotbej asaow. Japow 
pawʉl Juana. Japow Cuza pijow. Japon Cuza, rey Herodes pejba tataef­lan. 
Jaxotbej asaow. Japow pawʉl Susana. Jaxotbej kaes asew wathoꞌ. Japi wathoꞌ 
pejewtat kajachawaeti Jesús, pejnachalabej.

Trigo pejwʉajan, xasaljabapon 
(Mt 13.1‑23; Mr 4.1‑20)

4  Xabich paklowaxanpijiw fʉlaen Jesús taeliajwa. Samata, xabich jiw 
natameja Jesúsxot. Jesús naewʉajan wʉt, wʉajantat jʉm-aechon: 5  “Kaen 
aton fʉlaech pejlul poxade, trigo xasaljabaliajwa. Xasaljaba wʉt, kaesʉa
pich natacholan nʉamtat. Dolisdoꞌ, jiw xaxena wʉt, japi trigo saeꞌenas. Do 
jawʉx, japafu mia xaes. 6 Kaesʉapich trigo natacholan iaꞌxot. Jaxot as xana
jaꞌal. Do jawʉx, japi trigo naboela wʉt, xabich masxaenk wʉtbej, japi trigo 
masxae selnas, sat chiekal pesnika-el xotdik. 7 Kaesʉapich trigo natacho
lan na-eꞌlʉ tasiaptasxot. Japi trigo naboela wʉt, jawʉtbej, na-eꞌlʉ naboela. 

Na-eꞌlʉ tapae-el trigo tiꞌsax, na-eꞌlʉ kaes athʉ xot. 8  Asew trigo natacholan 
sat pachaemxot. Japi trigo chiekal naboela. Tiꞌt wʉt, trigoton chiekal naboet. 
Trigoton naboet wʉt, kaenanʉla hasta cien trigo naboet” —aech Jesús.

Jesús japox jʉm-aech wʉt, pinjametat jʉm-aechon: “Xamal matabijasiam 
wʉt Dios pejnejchaxoelax, ¡chiekal nanaeweꞌe xan jʉm-anpox!” —aech Jesús.

Ma-aech xot Jesús xabich naewʉajan wʉajantat 
(Mt 13.10‑17; Mr 4.10‑12)

9 Pejnachala, japi wʉajnachaemt Jesús, chiekal matabijasia xoti, achax chiya
xael japox wʉajan, Jesús naewʉajanpox. 10 Do jawʉt, Jesús jʉm-aech chiekal 
chanaekabʉanaliajwapon pejnachala: “Dios xamal tapaei matabijaliajwam Dios 
tatoꞌlaxaelpox pejjiw. Asew jiw naewʉajnax wʉt wʉajantat, jʉmtaeni. Pe japi 
matabijaxil, achax chiyaxael japox wʉajan. Taen wʉti koechaxan isxpoxan, 
japi matabijaxil, ma-aech xot xan japoxan isx” —aech Jesús pejnachalaliajwa.

Jesús chiekal chanaekabʉanapox trigo pejwʉajan, xasaljabapon 
(Mt 13.18‑23; Mr 4.13‑20)

11 Do pejme Jesús jʉm-aech pejnachalaliajwa: “Amwʉt xamal chiekal cha
naekabʉanaxaelen trigo xasaljabapon pejwʉajan. Japon aton, trigo xasaljaba 
satat. Japawʉajantat ‘Trigo’ —aech wʉt, japox jʉmchiliajwa: ‘Dios pejjame
chan jiw naewʉajnaspox jʉmtaeliajwa, naexasisliajwabejpi pejnejchaxoe
laxantat’ —chi liajwa japox. 12  ‘Trigo, natacholanpi nʉamtat’ —aech wʉt, 
japox jʉmchiliajwa: ‘Dios pejjamechan jiw naewʉajnas wʉt, japajamechan 
jʉmtaeni, do jawʉt, kamta nejkiowbejpi jʉmtaenpoxan. Do jawʉtbej, Satanás 
pat japi jiwxot, japon, me-ama mia, Dios pejjamechan wenosliajwas jiw pej
nejchaxoelaxanxot. Samata, japi jiw Dios pejjamechan chiekal naexasisaxil 
Dios bʉꞌweliajwas’ —chiliajwa japox. 13  ‘Trigo, natacholanpi iaꞌxot’ —aech 
wʉt, japox jʉmchiliajwa: ‘Jiw Dios pejjamechan jʉmtaen wʉt, japi jiw kamta 
naexasiti. Ja-aech wʉt, japi jiw nejchachaemil kaematkoiliajwa. Do jawʉx, 
Dios naexasit xoti, asew jiw bʉꞌwʉajanpaeispi. O, chaemilpox wetapachpi. Do 
jawʉt, japi kaes Dios xanaboeja-el. Samata, me-ama trigotathin kasnika-el 
wʉt, naboes-el, ja-aechlap-is japi jiw. Do jawʉt, Dios pejjamechan naexasitpox 
kofapi’ —chiliajwa japox. 14 ‘Trigo, natacholanpi na-eꞌlʉ tasiaptasxot’ —aech 
wʉt, japox jʉmchiliajwa: ‘Jiw Dios pejjamechan jʉmtaen wʉt, kamta naexasiti. 
Do jawʉx, kofalisi, asaxan matakas xot pejnejchaxoelaxan, xabich nejchaxoel 
xotbej ampathatpijaxankal. Nejchaxoelbejpi xabich kemaenkaliajwa. Nejcha
xoelbejpi isfʉlaliajwa pajut nejxasinkpoxan. Samata, pejxanaboejaxan Dios
liajwa kaesfʉlaxil’ —chiliajwa japox. 15 ‘Trigo, natacholanpi sat pachaemxot’ 
—aech wʉt, japox jʉmchiliajwa: ‘Jiw jʉmtaen wʉt Dios pejjamechan, japi jiw 
chiekal naexasisfʉl naewʉajnaspox. Kofa-eli naexasisfʉlpox. Ja-aech wʉt, japi 
chiekal Dios xanaboejafʉl wʉt, me-ama trigoton xabich naboeti, ja-aech japi 
jiw’ —chiliajwa japox” —aech Jesús, chiekal chanaekabʉana wʉt pejnachala.

Lámpara pejwʉajan 
(Mr 4.21‑25)

16  Do pejme Jesús jʉm-aech pejnachalaliajwa: “Jiw lámpara tamdut wʉt, 
asaxtat matakasaxil. Cha-esaxilbej camabʉxfaltat. Jiwlax athʉ cha-esaxael 

bamʉaxnaetat, batu chiekal itliakaliajwa, lalenapi chiekal taeliajwa. 
17 Ja-aechbej tajnaewʉajnaxliajwa. Puexa japoxan, moechaspoxan, asamatkoi 
tulaelaxaesi. Puexa tajnaewʉajnax, amwʉtjel matabija-esalpoxfʉk, asamatkoi 
japoxan chiekal matabijaxaes” —aech Jesús pejnachalaliajwa.

18  Do pejme Jesús jʉm-aech pejnachalaliajwa: “¡Chiekal naeweꞌe xan jʉm-
anpox! Tejew chiekal nawetataefʉlpon, japon aton kaes pejme chaxdusaxae
len. Asanlax chiekal nawetataefla-elpon tejew, kaesʉapich nawetataefʉlpox, 
kefisaxaeson” —aech Jesús pejnachalaliajwa.

Jesús pen, japon pakoewbej, japi nospaesiapox, Jesús sʉapich 
(Mt 12.46‑50; Mr 3.31‑35)

19 Do jawʉt, Jesús pen, japon pakoewbej, mox paꞌan Jesús naewʉajanxot 
jiw. Pe japi leyaxil kaes mox pasliajwadin Jesúsxot, xabich wʉajna jiw ba 
wʉlʉk xot. 20 Do jawʉt, batutat aton jʉm-aech Jesúsliajwa:

—Jiw chanaekabʉanan, nej-en, nakoewbej, paꞌan. Japi nuil tathoetat. Xam 
taesiapi —aechon.

21 Do jawʉt, Jesús jʉm-aech jaxotiliajwa:
—Jiw jʉmtaenpi Dios pejjamechan, naexasit wʉtbejpi, japi jiw, me-ama 

taj-en, takoewbej, ja-aechi —aech Jesús.

Jesús fiatpox joewa, truxanbej 
(Mt 8.23‑27; Mr 4.35‑41)

22  Asamatkoi Jesús jʉm-aech:
—¡Chijias puka we-enlelde! —aechon.
Do jawʉt, Jesús jul falkam, pejnachala sʉapich. Jawʉt chaf­laechlisi. 

23  Pukatutat chafol wʉti, Jesús nejmach moejt. Ja-aech wʉt, chalechkal 
xabich pinajoewa, pintruxanbej, pat. Falkamtu xabich min fajabas. Samata, 
xabich chachoel, chabʉꞌlaxael xoti. 24 Jawʉt japi thikapi Jesús. Jʉm-aechipon:

—Tajpaklon, ¡nathikde! —aechi.
Do jawʉt, Jesús nant wʉt, fiatlison joewa, truxanbej. Fiat wʉt, joewa 

chiekal toep, truxanbej. Jawʉt puka chiekal itnapatan. 25  Do jawʉt, Jesús 
jʉm-aech pejnachalaliajwa:

—¿Amekat xamal xan naxanaboejampox? —aech Jesús.
Do jawʉt, puexa xabich belwanapi. Xabich nejchaxoelanuilbejpi. Samata, 

nakaewa najʉm-aechi:
—¿Achankat ampon aton? Joewa, pukabej, fiat wʉt, ¡naexasichpon! —

na-aechi nakaewa.

Jesús toꞌapox dep nakolaliajwa aton pejmatpʉatxot 
(Mt 8.28‑34; Mr 5.1‑20)

26 Jesús, pejnachala sʉapich, puka we-enlelde chapaꞌa Gerasa tʉajnʉxotde. 
Gerasa tʉajnʉ Galilea tʉajnʉtabijla. 27 Itjul wʉti, Jesús pʉtat nant wʉt, kaen 
aton japatʉajnʉpijin fʉlaen Jesúsleldin. Japon aton pejmatpʉatxot dep webaes. 
Piach bʉꞌjʉmchalaejapon. Duka-el batat. Japon duk tʉpi mʉthasxot. 28  Jesús
xot pat wʉton, japon nuk brixtat Jesús pejwʉajnalel. Nejlat wʉt, jʉm-aechon:

—Jesús, ¡Dios athʉpijin paxʉlan! ¿Achaxasiamkat xanxot? ¡Xam jʉm-an 
natalias-elaliajwam! —aech japon aton pejmatpʉatxot webaespon dep.

29 Dep webaespon japox jʉm-aech, Jesús toꞌa xot dep nakolaliajwa japon 
aton pejmatpʉatxot. Japon aton xabich mamnik dep pijaxtat. Jesús pas-el 
wʉtfʉk, pin-iaveces japon aton dep pijaxtat xabich chachoel jiwliajwa. Cha
lechkal japon aton, me-ama na-achanat wʉt, ja-aech xoton. Samata, jiw 
mʉaxwasixawaekson cadenamʉatat. Tʉakwasixawaeksbejpon, asew jiw 
chiekal tataef­laliajwas. Jasoxtat japon xawaeks wʉt, cadenamʉa likton. 
Ja-aech wʉt, dep pijaxtat najaeton pajilax poxade. 30  Jesús wʉajnachaemt 
wʉt dep webaeson, jʉm-aechon:

—¿Achawʉlamkat xam? —aech Jesús.
Japon jʉmnot wʉt, jʉm-aechon:
—Xan tawʉl Xabich —aechon.
Jasox japon aton jʉm-aech, pin-iat dep webaes xoton pejmatpʉatxot. 31 Dep 

xabich jʉm-aech Jesús toꞌasamatas infierno poxadik. 32  Mʉaxleltat pin-iat 
maran naxaelp. Samata, dep jʉm-aech Jesúsliajwa:

—Ampon atonxot nakolax natoꞌasiam wʉt, ¡natapaem xanal leliajwan 
maranxot! —aech dep Jesúsliajwa.

Do jawʉt, Jesús tapaei dep leliajwa maran pejmatpʉatanxot. 33  Dolisdoꞌ, 
Jesús toꞌa dep nakolaliajwa japon aton pejmatpʉatxot. Jawʉt dep low maran
xot. Do jawʉt, japi maran dʉkp chʉatadik, puka poxadik. Jaxotdik puexa 
maran chiekal buꞌal.

34  Do jawʉtbej, maran tataefʉlpi japox taen wʉt, pejlewt dʉkpi pejpak
lowax poxade chapaeliajwapi taenpox. Do jawʉt, chapaeilisi japapaklo
waxpijiw, mox duilpibej. 35  Do jawʉt, jiw fʉlaen pajut chiekal taeliajwa 
jʉmtaenpox. Pat wʉt Jesúsxot, taenlisi japon aton, ek wʉton Jesús pejwʉaj
nalel, dep wejisal xotlison. Bʉꞌla-eklison naxoelax. Chiekal pachaemlison. 
Fʉlaenpi japox taen wʉt, xabich beljowpi Jesúsliajwa. 36  Taenpi Jesús ispox 
japon aton chiekal pachaemaliajwa, japi chapaei taenpox fʉlaeniliajwa. 
37 Do jawʉx, puexa Gerasa tʉajnʉpijiw xabich jʉm-aechi Jesús chijiyaliajwa 
japixot, xabich pejlewla xoti Jesúsliajwa. Samata, Jesús falkam jul chijiya
liajwa japatʉajnʉxot. 38  Do jawʉt, majt dep webaeson, xabich kawʉajan 
nakfʉlaeliajwapon Jesús. Pe Jesús tapae-el japon aton nakfʉlaeliajwas. 
Jesús toꞌa japon aton namanaliajwa pejtʉajnʉxot. Jʉm-aechon: 39 —¡Nawia
mach nejba poxade! ¡Nejjiw chapaem puexa Dios ispox xamliajwa! —aech 
Jesús.

Dolisdoꞌ, majt dep webaeson, fʉlaechlison pejba poxade. Puexa paklowax
pijiw chapaefʉllison Jesús ispox japonliajwa.

Amxot jʉm-aechox Jesús pawis boejthʉtpoxliajwa, asaow patʉpow mat-
etpoxbejliajwa, pejme dukaliajwapow 

(Mt 9.18‑26; Mr 5.21‑43)
40 Jesús Gerasa tʉajnʉlel nawian wʉt puka we-enleldin, xabich jiw wʉaj

nawechpon. Xabich nejchachaemili, Jesús taen wʉt. 41 Jawʉt Jairo pat Jesús
xot. Japon judíos naewʉajnabaxot tatoꞌlan. Jairo taen wʉt Jesús, brixtat 
nukon Jesús pejwʉajnalel. Sat makxabijindikbejpon. Jawʉt Jairo jʉm-aech 
Jesúsliajwa:

—Xam tadʉtx nakfʉlaeliajwam tajba poxade. 42  Taxʉlow, kaekolowpow, 
doce waechanpow, mox pawʉajna tʉpaliajwa —aech Jairo Jesúsliajwa.

Do jawʉt, Jesús nakfol wʉt Jairo, jiw xabich pin-iat nakfolbej. Jiw 
xabichfʉl Jesús pejwʉajnalel, wʉchakallelbej. Natabeꞌnafʉli. 43  Japi jiwxot 
kaeow pawis wʉchakal fol. Japow bʉꞌxaenk. Pejlaw wʉt, jal chiekal 
wematduka-esal. Doce waechan japow jasoxtat bʉꞌxaenkpox. Xabich jiw 
woew wʉalachipow. Pe chinax kaen boejthʉs-esal japow. Xadaeptow 
puexa pejew plata nawoeyaxtat. 44  Japow Jesús wʉchakallel moxdepow. 
Do jawʉt, Jesús sumta-otox matdukafʉlpox jajastow. Jawʉt japow kamta 
chiekal boejthʉls. Jalbej chiekal matduk. 45  Do jawʉt, Jesús wʉajnachaemt 
wʉt, jʉm-aechon:

—¿Achankat xan najajast? —aechon.
Jawʉt puexa jiw jʉm-aechna:
—¡Xanalxot xam jacha-enil! —aechi.
Jawʉt Pedro jʉm-aech:
—Tajpaklon, xam jiw xabich tabeꞌnafʉl, nakfol xoti —aech Pedro.
46 Do pejme Jesús jʉm-aech:
—Kaendoꞌ najajast. Xan chiekal matabijtax kaen boejthʉtxpox —aech 

Jesús jiwliajwa.
47 Japow nejchaxoel: “Jesús matabijt xan naboejthʉtox. Samata, xan 

nawoesa tulaela jʉmchiyaxaelen” —aechow, nejchaxoel wʉt. Do jawʉt, 
japow tathʉlal pejlewt. Jawʉt brixtat nukow Jesús pejwʉajnalel. Jawʉtbej 
puexa jiw pejwʉajnalel chapaeipow, ma-aech xot jajastow Jesús. Chapaei
bejpow chiekal boejthʉlsox, jajast wʉtow Jesús naxoelpox. 48  Jesús jʉm-aech 
japowliajwa:

—Jam, amwʉtjel xam chiekal pachaemam, xan chiekal naxanaboejtam 
xot. ¡Xabʉaꞌde nejmach! —aech Jesús.

49 Jesús naksiya wʉtfʉk, Jairo pamakan pat Jesúsxot. Japon jʉm-aech Jairo 
jʉmtaeliajwa:

—Naxʉlow tʉplisow. Samata, ¡nabej talias jiw chanaekabʉanan, nejba 
poxade nakfʉlaesamata! —aech Jairo pamakan.

50  Jesús jʉmtaen wʉt Jairo pamakan jʉm-aechpox, naekʉanjiamton. 
Samata, Jesús jʉm-aech Jairoliajwa:

—¡Nabej nejlewleꞌ naxʉlow tʉppoxliajwa! ¡Dioskal xanaboejde! Naxʉlow 
Dios mat-esaxaes pejme dukaliajwa —aech Jesús.

51 Jesús nakpat wʉt Jairo pejbaxot, tapae-elon asew jiw leliajwa. Jawʉt 
tapaeipon leliajwa Pedro, Santiago, Juan, Jairo, japon pijowbej. Japikal 
tapaeis leliajwa. 52  Wʉajna tathoetlel puexa jiw xabich wʉnow. Do jawʉt, 
Jesús jʉm-aech wʉnowpiliajwa:

—¡Kaes nabej wʉnoeꞌ! Japow tʉpa-el. Japow moejt —aech Jesús.
53  Japi japox jʉmtaen wʉt, xafafoli. Jawʉt Jesús bʉꞌwʉajanpaeis. Japi 

chiekal matabija, japow diachwʉajnakolax chiekal tʉp. 54 Batutat wʉt, Jesús 
patʉpow kefit. Do jawʉt, pinjametat jʉm-aechon patʉpowliajwa:

—Jam, ¡mat-eꞌe pejme dukaliajwam! —aechon.
55 Jesús japox jʉm-aech wʉt, patʉpow mat-et pejme dukaliajwa. Jawʉtlejen 

mat-ekchapow. Do jawʉt, nantlisow. Jesús toꞌa naxaeyax chaxdusliajwaspow. 
56 Japow pax, penbej, japox taen wʉt, xabich nejchaxoelanuili.

Jesús jʉm-aech japiliajwa:
—¡Ampox asew jiw xamal nabej chapaeꞌ, xan isxpox! —aech Jesús.

Jesús toꞌapox pejnachala japi naewʉajnaliajwa Dios  
tatoꞌlaxaelpox jiw ampathatat 

(Mt 10.5‑15; Mr 6.7‑13)

9 �1 Jesús la doce pejnachala, japi fʉlaeliajwadin japonlel. Pejnachala 
japonxot wʉt, Jesús jʉm-aech:

—Xamal xabʉꞌkʉlam wʉt jiw, dep webaespi pejmatpʉatantat, xan tajaxtat 
xajʉpaxaelam dep nakolax toꞌaliajwam. Xajʉpaxaelambej boejthʉsliajwam 
jiw bʉꞌxaeya. 2  Samata, xamal toꞌax jiw naewʉajnaliajwam Dios puexa pejjiw 
tatoꞌlaxaelpox. Boejthʉsaxaelambej bʉꞌxaeya. 3 Folam wʉt jiw naewʉajnaliaj
wam, ¡nabej xalaeꞌ nejkilachalanaeyan! ¡Nabej xalaeꞌbej choxan, naxaeyaxan, 
platabej! Madoꞌ itʉakxajoelam, ¡do japoxkal tʉaklafʉlaem! Jachiyaxaelambej 
naxoelaxliajwa. Madoꞌ inaxoelam, ¡do japoxkal bʉꞌlafʉlaem! 4 Xamal paklo­
wax patam wʉt, ¡kaebaxot duilde, jiw naewʉajnaliajwam japapaklowaxpijiw! 
Asapaklowaxlel fʉlaeliajwam wʉt, do jawʉt, ¡japabaxot nakolim! 5 Asapak­
lowaxpijiw xamal bʉꞌkʉla-elasia wʉt, ¡japapaklowaxxot chijiamde fʉlaeliaj
wam asapaklowax poxade! Jawʉt, ¡nejtʉakxajoe jolde lʉlaliajwam as nata
cholnaliajwa! Jasoxtat japi jiw pajut matabijaxael babijax ispox Diosliajwa, 
xamal bʉꞌkʉla-el xoti —aech Jesús pejnachalaliajwa.

6 Do jawʉt, Jesús pejnachala follisi asatʉajnʉchan poxade. Naewʉajnafʉl
lisi Dios pejjamechan japatʉajnʉchanpijiw bʉꞌweliajwas Dios. Boejthʉsfʉl
bejpi bʉꞌxaeya.

Rey Herodes matabijs-elpox, achan Jesús 
(Mt 14.1‑12; Mr 6.14‑29)

7 Rey Herodes, Galilea tʉajnʉpijiw tatoꞌlan, wʉltaen Jesús isfʉlpoxan. Pe 
matabijs-elon, achan Jesús. Wʉltaenbejpon, asew jiw jʉm-aech wʉt Jesús
liajwa: “Japon Juan, jiw bautisan, mat-echpon pejme dukaliajwa” —aech wʉt 
jiw Jesúsliajwa. 8  Herodes wʉltaenbej, asew jiw jʉm-aech wʉt Jesúsliajwa: 
“Japon profeta Elías, majt laejapon. Amwʉtjel japon mat-ech pejme duka
liajwa” —aech wʉt jiw Jesúsliajwa. Wʉltaenbejpon, asew jiw jʉm-aech wʉt 
Jesúsliajwa: “Profetas, majt laelpi, japixot kaen mat-echpon pejme duk” —
aech wʉt jiw Jesúsliajwa. 9 Ja-aech wʉt, Herodes Juanliajwa jʉm-aech:

—Xan tajut tajsoldaw majt ketoꞌax Juan taxtasiapchaliajwas tʉpaliajwa
pon. Samata, ¿achankat japon aton, jʉmtaef­laxpon, jiw jʉm-aechfʉl wʉt 
japon xabich ispoxanliajwa? —aech Herodes.

Samata, Herodes xabich taesiapon Jesús.

Jesús naxaeyaxan chaxduwpox cinco mil poejiw 
(Mt 14.13‑21; Mr 6.30‑44; Jn 6.1‑14)

10 Jesús pejnachala, japi apóstolespi, naewʉajnafʉlpox bʉxtoet wʉt, nawen
lisi Jesúslel. Japi natameja, pat wʉt Jesúsxot. Japi chapaei Jesús puexa ispo
xanliajwa. Do jawʉt, Jesús bʉꞌfol pejnachala Betsaida paklowax poxade, 
japikal tamachaliajwa. 11 Jesús bʉꞌfol wʉt pejnachala, xabich jiw fʉltaen
son. Samata, japi jiw wʉchakal fol. Pat wʉti Jesúsxot, Jesús japi jiw chiekal 
bʉꞌkʉla. Naewʉajanbejpon Dios puexa pejjiw tatoꞌlaxaelpox. Boejthʉtbejpon 
jiw bʉꞌxaeya.

12  Tuila wʉt, Jesús mox soepas pejnachala, japi docepi. Jawʉt jʉm-aechi 
Jesúsliajwa:

—Amxot tʉajnʉchan ajil. Amxotbej ajil naxaeyaxan. Samata, ¡ampi jiw 
jʉm-amde mox tʉajnʉchan poxade naxaeyaxan wʉajsliajwa, moejsliajwa
bejpi! —aech apóstoles Jesúsliajwa.

13  Jesús jʉmnot wʉt, jʉm-aechon:
—¡Xamal najut chaxduim naxaeyaxan ampi jiw! —aechon.
Japi jʉmnot wʉt, jʉm-aechi:
—Xanalxot asbʉan jʉmch cinco pan, kolenje baxinbej. ¿Xamkat xanal nato

ꞌasiam naxaeyaxan wʉajsliajwan puexa ampi jiw xaelliajwa? —aech Jesús 
pejnachala.

14 Jesúsxot patpi, me-ama cinco mil poejiw. (Wathoꞌ, yamxi sʉapich, xajui-
esal.) Do jawʉt, Jesús jʉm-aech pejnachalaliajwa:

—¡Kaenanʉla pejmʉtan sʉapich, nej chalake cincuenta jiw! —aech Jesús 
pejnachalaliajwa.

15  Jesús pejnachala jasox is. Jiw chalakax toꞌa wʉti, puexa jiw chiekal 
chalak. 16  Do jawʉt, Jesús chafit cinco pan, kolenje baxinbej. Athʉ nata
chaemse wʉt, Jesús Dios kawʉajan wʉt, gracias-aechon japapanesliajwa, 
kolenje baxinliajwabej. Jawʉt jalkafʉlon panes, baxibej. Jalkafʉl wʉt, chax
duifʉlon pejnachala sasliajwa, puexa jiw xaeliajwa. 17 Do jawʉt, puexa jiw 
chiekal xael. Chiekal nafniapi. Xaeyax chiekal kaechatoel wʉt, Jesús pejna
chala matpirantat jia namapi. Jawʉt wʉlʉpi doce matpiran namapi, baxitoe
row, pan malsibej.

Pedro jʉm-aechpox Jesúsliajwa: “Xam Cristowam, Dios toꞌasponam” 
(Mt 16.13‑20; Mr 8.27‑30)

18  Asamatkoi, Jesús Dios kawʉajan wʉt, jaxotbej pejnachala. Jawʉt wʉaj
nachaemt wʉt, jʉm-aechon pejnachalaliajwa:

—¿Achan na-aechkat jiw xanliajwa? —aech Jesús.
19 Japi jʉmnot wʉt, jʉm-aechi:
—Asew jiw jʉm-aech xamliajwa: ‘Juan, jiw bautisan, mat-echpon pejme 

duk’ —aech jiw. Asew jiw jʉm-aechbej xamliajwa: ‘Japon Elías, Dios pejpro
feta, mat-echpon pejme duk’ —aech asew jiw. Asew jiw jʉm-aechbej xam
liajwa: ‘Dios pejprofetas tʉpi, japixot kaen mat-echpon pejme duk’ —aech 
asew jiw —aech Jesús pejnachala Jesúsliajwa. 20 Do jawʉt, Jesús pejme wʉaj
nachaemt wʉt, jʉm-aechon pejnachalaliajwa:

—¿Xamallax, achan na-amkat? —aech Jesús.
Do jawʉt, Pedro jʉmnot wʉt, jʉm-aechon:
—Xam Cristowam, Dios toꞌasponam jiw bʉꞌweliajwam —aech Pedro 

Jesúsliajwa.

Jesús jʉm-aechpox, japon tʉpaxaelpoxliajwa 
(Mt 16.21‑28; Mr 8.31–9.1)

21 Jesús nejthʉꞌaxtat bʉxfiat wʉt pejnachala, jʉm-aechon:
—¡Nabej chapaeꞌ asew jiw xan Cristowanponan! 22  Xan puexa jiw pakoew

kolnan xabich nabijasaxaelen. Japamatkoi judíos-ancianos, sacerdotespak
lochowbej, judíos chanaekabʉanapibej, najʉmchiyaxael xanliajwa: ‘Japon 

Cristowa-el, Dios toꞌaspona-el’ —nachiyaxaeli. Samata, japi naboesaxael. Xan 
naboesa wʉti, tres matkoi wʉt, Dios namat-esaxael pejme dukaliajwan —
aech Jesús, jʉm-aech wʉt pejnachalaliajwa.

23  Do jawʉt, Jesús puexa jiwliajwa jʉm-aech:
—Xamal tajnachalwasiam wʉt, ¡najut isaxaelampoxan nejkiowde! ¡Isfʉldelax 

kaematkoisfʉl xan tatoꞌlaxpoxan! Bej nabijasaxaelambej asew jiw pijaxtat. Xamal 
bej beyaxaelbejpi, tajnachalwam xot. Japoxan ja-aech wʉt, ¡xamal nakiowa 
naxanaboejafʉlde! 24 Xamal isfʉlam wʉt ampathatat najut nejxasinkampoxan, 
asamatkoi tʉpam wʉt, duilaximil Diosxotse. Kofam wʉtlax najut isfʉlampoxan 
ampathatat, isfʉlam wʉtlax xan tatoꞌlaxpoxan, asamatkoi tʉpam wʉt, ja-am 
wʉt, pomatkoicha Diosxotse duilaxaelam. 25 Xamal isfʉlam wʉt najut nejxasink
poxan, xamal napelsaxaelam Diosxot. Xamal xabich wʉtbej nejew ampathatat, 
japoxan omjil xamal duilaliajwam Diosxotse. 26 Xamal nadala wʉt xanliajwa, 
tajnaewʉajnaxanliajwabej, xanbej, puexa jiw pakoewkolnan, tadalaxael xamal
liajwa. Xanbej jachiyaxaelen xamalliajwa, pejme fʉloekx wʉt, kaxaxoekan wʉt 
ampathatlelsik taj-ax Dios pej-itliakaxtat, taj-ax Dios pej-ángeles pej-itliakaxtat
bej. 27 Diachwʉajnakolax jʉm-an. Asew xamalxot, pejpatʉpax wʉajna, japi jiw 
taeyaxael Dios puexa pejjiw tatoꞌlaxaelpox —aech Jesús jiwliajwa.

Jesús xabich chaponanakthianpox Dios pijaxtat 
(Mt 17.1‑8; Mr 9.2‑8)

28 Do jawʉx, ocho matkoiyan xent wʉt Jesús jʉm-aechpox, jawʉt Jesús bʉꞌju
lach Pedro, Santiago, Juan, pinamʉax poxase, Jesús Dios kawʉajnaliajwa. 29 Jesús 
kawʉajan wʉt Dios, pejxu xabich itliak Dios pijaxtat. Naxoelox xabich papoeikolax 
nadofapox. Xabich itliakbejpox. 30 Do jawʉt, chalechkal natulaela kolenje aton. 
Japi, Jesús sʉapich, nospaei. Chalechkal kolenje natulaelapi, kaen Moisés, asan 
Elías. 31 Natulaelapi masajiach Dios pej-itliakax. Japi nospaei wʉt, Jesús sʉapich, 
naksiyapi Jesús nabijasaxaelpox Jerusalén paklowaxxot, japon tʉpaxaelpoxliajwa
bej. 32 Pedro, asew Jesús pejnachala sʉapich, xabich itmoejslapi. Pe moejs-eli. Do 
jawʉt, taenlisi, Jesús xabich itliak wʉt Dios pijaxtat. Taenbejpi kolenje aton, nuil 
wʉt Jesúsxot. 33 Kolenje natulaelapi chijiyaliajwa wʉt, Pedro jʉm-aech Jesúsliajwa:

—Tajpaklon, pachaem, xanal amxotan wʉt. Xam nejxasinkam wʉt, xanal 
isaxaelen tres bʉa-at xamalliajwa. Kaeyax xamliajwa. Asabʉa-at Moisés
liajwa. Asabʉa-at Elíasliajwabej —aech Pedro.

Pedro japox jʉm-aech matabijs-elaxtat. 34 Pedro naksiya wʉtfʉk, itloejen 
fʉloek japi matwʉajasik. Do ja-aech wʉt, Jesús pejnachala xabich pejlewla. 
35 Do jawʉt, itloejentutat Dios jʉm-aechsik: “Amponlap taxʉlan, makafitxpon. 
¡Japon chiekal naewesfʉlde!” —aech Dios.

36  Dios bʉxtoet wʉt naksiyapox, Jesús pejnachala taenpi jaxotse Jesús 
tamachpox. Jesús pejnachala chinax kaen aton japamatkoiyantat chapae-eli 
taenpox mʉaxxotse.

Jesús nakolsax toꞌapox dep yamxʉlan pejmatpʉatxot 
(Mt 17.14‑21; Mr 9.14‑29)

37 Do jawʉx, kandiawa wʉt, Jesús pejnachala sʉapich, baloek mʉaxxotsik, 
Dios naksiyaxot. Jawʉt xabich jiw fʉlaen buꞌkakʉlnaliajwapi Jesús. 38  Japi 
jiwxot, kaen aton jʉm-aech pinjametat Jesúsliajwa:

—Tajpaklon, ¡nabeltaem! ¡Taem taxʉlan! Japon xabich kaekolan. 39 Taxʉlan 
dep pijaxtat nejlaton. Chalechkal xabich wawʉaꞌtason. Wawʉaꞌtas wʉt, satat 
jixadapson. Do jawʉt, kaechwathʉamapon. Xabich nabijaton dep pijaxtat. 
Dep nasiownik taxʉlan pejmatpʉatxot. 40  Xan jʉm-an nejnachala, namapi 
amxot, japi toꞌaliajwa dep nakolsax. Pe japi xajʉpa-el dep nakolsax toꞌaliaj
wapi dep —aech japon aton.

41 Do jawʉt, Jesús jʉm-aech pejnachalaliajwa:
—Xamal tajnachala, Dios chiekal xanaboeja-emilfʉk. Nejnejchaxoelaxan 

chiekla-elbej. Xabich pin-iamatkoiyan xamalxotx. Xabich pin-iamatkoiyan 
naewʉajnafʉlaxbej. Kajachawaetxbej Dios chiekal xanaboejaliajwam. Pe 
xamalfʉk Dios chiekal xanaboeja-emil —aech Jesús pejnachalaliajwa.

Do jawʉt, Jesús jʉm-aech yamxʉlan paxliajwa:
—¡Bʉflaemen naxʉlan xanlel! —aech Jesús.
42  Paxʉlan bʉꞌpat wʉton Jesúsxot, japon yamxʉlan pejme xadapson dep 

satat. Xabich wawʉaꞌtasbejpon. Jawʉt Jesús dep nakolsax toꞌa. Dep nakolt 
wʉt, yamxʉlan chiekal pachaemlison. Jawʉt Jesús bʉflaech yamxʉlan pax 
poxade. 43  Do jawʉt, puexa jiw nejchaxoelanuili, taen wʉti Jesús ispox Dios 
pijaxtat.

Jesús pejme jʉm-aechpox pejpatʉpaxliajwa 
(Mt 17.22‑23; Mr 9.30‑32)

Puexa jiw nejchaxoelanuil wʉtfʉk Jesús ispoxliajwa Dios pijaxtat, Jesús 
jʉm-aech pejnachalaliajwa:

44 —¡Chiekal najʉmtaem jʉmchiyaxaelenpox! ¡Nabej nejkioweꞌ! Xan, puexa 
jiw pakoewkolnan, asan nawiasaxael tadaelmajiwxot —aech Jesús, jʉm-aech 
wʉt japoxliajwa.

45  Jesús pejnachala matabija-el Jesús jʉm-aechpox, Dios tapae-esal xoti 
matabijaliajwa. Jesús pejnachala bʉxdala kaes wʉajnachaemsliajwapi Jesús, 
chanaekabʉanaliajwasbejpi.

Achan kaes paklonaxaelpox Diosxotse 
(Mt 18.1‑5; Mr 9.33‑37)

46 Asamatkoi Jesús pejnachala najʉm-aechi: “¿Achankat xatisxot kaes pejme 
paklonaxael?” —na-aechi. 47 Jesús matabijt pejnachala nakaewa najʉm-
aechpox. Samata, Jesús yamxʉlan la fʉlaeliajwadin. Do jawʉt, yamxʉlan 
notlison pejfʉletlel, pejnachala pejwʉajnalelbej. 48  Do jawʉt, Jesús jʉm-aech 
pejnachalaliajwa:

—Xamal bʉꞌkʉlam wʉt yamxi xan tajaxtat, me-ama ampon yamxʉlan, 
ja-am wʉt, xanbej nabʉꞌkʉltam. Xan nabʉꞌkʉltam wʉt, Diosbej bʉꞌkʉltam, 
xan natoꞌapon. Xamalxot kaen jʉm-aech wʉt: ‘Xan pejme kaes omjinil. 
Me-ama asew jiw, jachi-enil’ —aech wʉton, japon aton Diosxotse kaes pejme 
paklonaxael —aech Jesús pejnachalaliajwa.

Is-elpi chaemilpox Jesúsliajwa, japi me-ama kajachawaetpox Jesús pijax 
naewʉajnax 
(Mr 9.38‑40)

49 Jesús pejnachalan, pawʉlpon Juan, japon jʉm-aech Jesúsliajwa:

—Jiw chanaekabʉanan, xanal aton taenx, xam nijaxtat toꞌa wʉt dep nako
laliajwa jiw pejmatpʉatanxot. Samata, xanal japon aton fiatx japox kofs
liajwa. Japon wajmʉtpijna-el —aech Juan Jesúsliajwa.

50 Jesús jʉmnot wʉt, jʉm-aechon:
—Japon japox is wʉt, ¡nej ispon japox! ¡Nabej fias! Jiw babijaxan is-elpi 

xatisliajwa, japi, me-ama xatis kajachawaet wajnaewʉajnax —aech Jesús 
pejnachalaliajwa.

Jesús bʉxfiatpox Santiago, Juan sʉapich
51 Jesús pejmatkoi mox pawʉajna wʉt athʉ poxaliajwase, fʉlaechon Jeru

salén paklowax poxade, pejnachala sʉapich. Jesús pejlewla-el Jerusalén pak
lowax pasliajwa. 52  Samata, kolenje pejnachalan toꞌapon wʉajnade, asatʉajnʉ 
poxade, Samaria tʉajnʉlel, jaxotde bapijin kawʉajnaliajwapi Jesús jaxot 
namanaliajwa kaematkoiliajwa. 53 Samaria tʉajnʉpijiw chiekal matabija Jesús 
fʉlaeyaxaechpox Jerusalén paklowax poxade. Samata, Samaria tʉajnʉpijiw 
nejxasinka-el Jesús pasliajwa japi pejtʉajnʉxot. 54 Kolenje Jesús pejnachalan, 
japon Santiago, Juan sʉapich, japox jʉmtaen wʉt, jʉm-aechi Jesúsliajwa:

—Tajpaklon, ¿xamkat nejxasinkam, xanal Dios kawʉajnax wʉt wʉljoeliaj
wan, Dios toꞌaliajwa jit athʉlelsik, japatʉajnʉpijiw toejwaliajwas? —aech San
tiago, Juan sʉapich.

55 Jesús japox jʉmtaen wʉt, japi jʉm-aechpox, kaxa kawʉlel natfoꞌchapon. 
Jawʉt pejnachala bʉxfiaton kaes japox jʉmchisamatapi. 56  Do jawʉx Jesús 
fʉlaech, pejnachala sʉapich, asatʉajnʉ poxade.

Asew jiw, naknanʉamsasiapox Jesús 
(Mt 8.19‑22)

57 Jesús, pejnachala sʉapich, asew jiw sʉapichbej, nʉamtat fol wʉt, kaen 
aton jʉm-aech japixot:

—Jiw chanaekabʉanan, xan nakfʉlaesian xam, nanʉamtam wʉt nejmach
tʉajnʉchan poxade —aechon.

58  Do jawʉt, Jesús jʉm-aech:
—Lam pejmʉthan moejsliajwa. Miabej pejfenan. Xanlax, puexa jiw 

pakoewkolnan, tajbakolax ajil damlathʉlaliajwan —aech Jesús.
59 Jesús jʉm-aechbej asan atonliajwa:
—¡Xan nakfʉlaem! —aechon.
Japon aton jʉmnot wʉt, jʉm-aechon:
—Tajpaklon, taj-ax xabich patiꞌin. Taj-ax tʉp wʉt, do jawʉt, xam nakfʉlae

yaxaelen naknanʉamsliajwan —aech japon aton Jesúsliajwa.
60 Jesús jʉm-aech:
—Xan nanaexasis-elpi, japi jiw Diosliajwa, me-ama patʉpa wʉt, ja-aechi. 

Japi mʉthaxael patʉpa. Nej-ax tʉp wʉt, japi mʉthsaxael. ¡Xamlax xan nak
fʉlaem jiw naewʉajnaliajwam Dios puexa pejjiw tatoꞌlaxaelpox! —aech Jesús 
japon atonliajwa.

61 Asan aton jʉm-aechbej Jesúsliajwa:
—Tajpaklon, xan-is xam nakfʉlaesian. ¡Pe majt natapaem tajjiw kawʉajna

liajwan! Do jawʉx, xam nakfʉlaeyaxaelen —aechon Jesúsliajwa.
62  Jesús jʉmnot wʉt, jʉm-aechon japon atonliajwa:

—Aton nabist wʉt Diosliajwa, kaeyax nejchaxoelafʉla-el wʉton, japon aton 
kaenejchaxoelaxa-el, Dios sʉapich. Samata, japon aton pachaema-el naewʉaj
naliajwapon Dios puexa pejjiw tatoꞌlaxaelpox —aech Jesús.

Jesús asew pejnachala, setenta y dospi, toꞌapox jiw naewʉajnaliajwa

10 �1 Do jawʉx, Jesús kaes jiw makanot pejnachalaliajwa, setenta y 
dos poejiw. Jawʉt Jesús japi poejiwxot, kaenanʉla kolenje wʉajna 

toꞌapon. Toꞌapon japi wʉajna jiw naewʉajnaliajwa, puexa paklowaxanpijiw, 
puexa tʉajnʉchanpijiwbej, Jesús pasaxaelxot.

2  Japi fʉlaeliajwa wʉt, jʉm-aechon: “Diachwʉajnakolax jʉm-an. Xabich 
jiw wʉajnawet chimiawʉajan jʉmtaeliajwa. Me-ama trigo foel wʉt, xabich 
pachaemlisi jolaliajwa, ja-aechbej amwʉtjel xabich jiw. Xamal kaesʉapi
cham, Dios pejjamechan naewʉajnampim. Samata, ¡wajpaklokolan Dios 
kawʉajande japon toꞌaliajwa asew jiw, japibej Dios pejjamechan naewʉaj
nafʉlaliajwa asew jiw! 3  ¡Xabʉaꞌde xamal! Xamal folam wʉt xan tajaxtat, 
¡chiekal taem, babejchow poxade toꞌax xot! Me-ama pejmachoef ovejaliajwa 
chachoel, jachiyaxaelbej xamalliajwa, babejchowxotam wʉt. 4  Folam wʉt, 
¡nabej xalaeꞌ choxan, plata, asew tʉakxajoebej! Jiw xabʉꞌkʉlam wʉt nʉamtat, 
¡piach nabej nuileꞌ nospaeliajwam, japi sʉapich! Ma ifʉlaemchdoꞌ, ¡do japa
paklowax poxade fʉlaemch! 5 Ba leliajwam wʉt, ¡majt jʉm-amde japabapijiw
liajwa: ‘¡Dios xamal nej kajachawaes chiekal duilaliajwam!’ —amde japabapi
jiw! 6 Japi jiw chiekal duilasia wʉt, me-ama xamal jʉmchiyaxaelam, japi Dios 
kajachawaesaxaes chiekal duilaliajwa. Pelax japi jiw nejwesla wʉt chiekal 
duilaliajwa, japi chiekal duilaxil. 7 Tadʉt wʉti xamal duilaliajwam japi pejba
xot, ¡xamalfʉk duilde japabaxot! ¡Nabej laliaxleꞌ asabachan poxade! Naxaeya
xan chaxduw wʉt, ¡xamal nejmach xaem! ¡Fembej! ¡Nabej nadaleꞌ, naxaeya
xan chaxduw wʉti! Aton nabist wʉt asanliajwa, japon moch. (Xamalbej Dios 
pejjamechan naewʉajnafʉlam xot, jiw chaxduiyaxael naxaeyaxan xaeliaj
wam xamal, nabistam xot Diosliajwa.) 8  Paklowax patam wʉt, xamal chiekal 
jiw bʉꞌkʉla wʉt, japi jiw xamal naxaeyaxan chaxduw wʉtbej, ¡xamal xaem! 
9 Japaklowaxxot bʉꞌxaenki, ¡boejthʉꞌe! ¡Jʉm-amdebejpi: ‘Dios puexa pejjiw 
tatoꞌlaxaelmatkoi mox pawʉajna’ —amde japi jiwliajwa! 10  Asapaklowax 
patam wʉt, japapaklowaxpijiw xamal bʉꞌkʉla-el wʉt, ¡nuilde japapaklowax
thialaxxot! Do jawʉt, ¡japapaklowaxpijiw jʉm-amde: 11 ‘Xanal tajtʉakxajoe 
jolx lʉlaliajwan as natacholnaliajwa. Jasox isx xamal najut chiekal matabija
liajwam babijax isampox Diosliajwa, xanal nabʉꞌkʉla-emil xot naewʉajnaliaj
wan Dios pejjamechan. ¡Chiekal nanaeweꞌe jʉmchiyaxaelenpox! Dios puexa 
pejjiw tatoꞌlaxaelmatkoi mox pawʉajna’ —amde japapaklowaxpijiwliajwa! 
12  Diachwʉajnakolax xamal jʉm-an. Asamatkoi, kastikamatkoi wʉt, japapak
lowaxpijiw xabich kaes pejme Dios kastikaxaespi. Me-ama Sodoma paklo
waxpijiw kastikas wʉt, jachiyaxilon” —aech Jesús pejnachalaliajwa, setenta 
y dospiliajwa, wʉajna toꞌaliajwa wʉton japi.

Asapaklowaxanpijiw naexasis-elpox Jesús 
(Mt 11.20‑24)

13  Jesús jʉm-aech Corazín paklowaxpijiwliajwa, Betsaida paklowaxpijiw
liajwabej: “Corazín paklowaxpijwam, Betsaida paklowaxpijwambej, xamal 

xabich nabijasaxaelam, Dios xabich kastikaxael wʉt. Xan koechaxan isx wʉt 
xamalxot, xamal taenam, pe xamal naexasis-emil naewʉajnax wʉt Dios pej
jamechan. Japakoechaxan chajia isaxaelen wʉt Tiro paklowaxpijiwliajwa, 
Sidón paklowaxpijiwliajwabej, japoxan taeyaxael wʉti, japi jiw naexasisaxael 
Dios pejjamechan. Ja-aech wʉt, kofaxaeli padujnejchaxoelaxan isfʉlaliajwa 
Dios nejxasinkpoxan. Ja-aech wʉtbej, naxoeyaxaeli papopa. Chalakaxaelbejpi 
jitthumbaxot asew jiw matabijaliajwas xabich nejxaejwaspox babijaxan ispo
xanliajwa. 14 Samata, Corazín paklowaxpijwam, Betsaida paklowaxpijwam
bej, Dios xabich kastikaxael xamal. Me-ama Tiro paklowaxpijiw, Sidón pak
lowaxpijiwbej, jachiyaxil, japapaklowaxanpijiw kastikas wʉti Dios” —aech 
Jesús Corazín paklowaxpijiwliajwa, Betsaida paklowaxpijiwliajwabej.

15  Jesús jʉm-aechbej Capernaum paklowaxpijiwliajwa: “Capernaum pak
lowaxpijwam, xamal nejchaxoelam wʉt, jʉm-am: ‘Dios nakbʉflaeyaxael 
xatis athʉ poxase’ —am xamal, nejchaxoelam wʉt. Pelax Dios xamal toꞌa
xael infierno poxadik, xan nanaexasis-emil xot” —aech Jesús Capernaum 
paklowaxpijiwliajwa.

16 Jesús jʉm-aech pejnachalaliajwa: “Xamal jiw naewʉajnafʉlam wʉt, japi 
jiw xamal chiekal naewet wʉt, jawʉt xan nejchaxoelaxaelen japi jiwliajwa: 
‘Japi jiw xanbej chiekal nanaewet’ —chiyaxaelen, nejchaxoelx wʉt japiliajwa. 
Asew jiw xamal naexasis-el wʉt, jawʉtbej xan nejchaxoelaxaelen japi jiw
liajwa: ‘Japi jiw xanbej nanaexasis-el’ —chiyaxaelen, nejchaxoelx wʉt japi
liajwa. Japi jiw xan nanaexasis-el wʉt, jawʉtbej taj-ax Dios nejchaxoelaxael 
japiliajwa: ‘Japi jiw xanbej nanaexasis-el’ —chiyaxael taj-ax Dios, nejchaxoel 
wʉt japi jiwliajwa” —aech Jesús pejnachalaliajwa.

Jesús pejnachala, setenta y dospi, kaxa paꞌanpox Jesúsxot
17 Jesús pejnachala, setenta y dospi, naewʉajanpoxan bʉxtoet wʉti puexa 

paklowaxanpijiw, puexa tʉajnʉchanpijiwbej, do ja-aech wʉt, kaxa nawenlisi 
Jesúslel. Xabich nejchachaemali. Pat wʉti Jesúsxot, puexa chiekal chapaeipi 
Jesús jʉmtaeliajwas:

—¡Tajpaklon, xam nijaxtat xanal dep toꞌax wʉt, kamta dep nakola jiw pej
matpʉatanxot! —aechi, Jesús chapaei wʉt.

18  Do jawʉt, Jesús jʉm-aech pejnachala, setenta y dospiliajwa:
—Diachwʉajnakolax xan taenx, Satanás jopik wʉt athʉxotsik Dios pijax

tat. Me-ama chamax nakliafcha wʉt, ja-aechon, jopik wʉt. 19 Xan chaxdutx 
tajpamamax malechaliajwam Satanás. Samata, xamal nanʉamtam wʉt jom, 
afʉbej. Xamal malecham wʉt Satanás, japon xajʉpaxil xamal tabejsliajwa. 
20 ¡Pe nabej nejchachaemleꞌ dep kamta jiw pejmatpʉatanxot nakolapoxliajwa, 
toꞌam wʉt! ¡Nejchachaemildelax nejwʉlan Diosxotse lelspoxliajwa! —aech 
Jesús.

Jesús xabich nejchachaemilpox 
(Mt 11.25‑27; 13.16‑17)

21 Do jawʉt, Jesús xabich nejchachaemil Espíritu Santo pijaxtat. Samata, 
Jesús jʉm-aech pax Diosliajwa: “Ax, xamlap kaenam paklonam athʉxotse, 
ampathatlelbej. Xam xabich pachaemam. Xam kajachawaetam estudia-elpi, 
japi chiekal matabijaliajwa nejjamechan. Jasoxtat xam kajachawaetam jiw, 

San Lucas 10	 350�  



nejxasinkam xot. Asew jiwlax, xabich matabijapi, japi jiw japoxan matabija
xil. Diachwʉajnakolax jasox ja-am, xam nejxasinkam xot” —aech Jesús pax 
Diosliajwa.

22  Do pejme Jesús jʉm-aech pejnachalaliajwa: “Xan taj-ax natapaei puexa 
matabijsliajwan. Pe jiw diachwʉajnakolax xan namatabija-el, achanan xan. 
Taj-ax, Dios, japon kaen chiekal xan namatabijt. Jiwbej matabija-el, achan 
taj-ax. Xan kaenan taj-ax chiekal matabijtax. Xan makanotxpikal, japikal
lax matabijaxael taj-ax. Japikal tapaeix matabijaliajwapi taj-ax Dios” —aech 
Jesús pejnachalaliajwa.

23  Do jawʉt, Jesús natfoꞌcha wʉt, jʉm-aechon pejnachalakal: “Asew jiw, 
taenpi xamal amwʉtjel taenampoxan, japi jiwbej xabich nejchachaemlaxael. 
24 Diachwʉajnakolax xan jʉm-an. Xabich profetas, reyesbej, taesiapi xamal 
amwʉtjel taenampon, japon Mesías. Xanlap japonan. Profetas, reyesbej, xan 
natae-el, tʉp xotlisi ampathatat xan pasax wʉajna. Xabich jʉmtaesiabejpi 
tajjamechan, amwʉtjel xamal jʉmtaenampoxan. Pe jʉmtae-eli, tʉp xotlisi” 
—aech Jesús pejnachalaliajwa.

Samaria tʉajnʉpijin pejwʉajan, japon pachaempon
25 Judíos chanaekabʉanan fʉlaen nospaeliajwa, Jesús sʉapich, xapaejsliaj

wabejpon Jesús. Xapaejsliajwa wʉt, jʉm-aechon:
—Jiw chanaekabʉanan, ¿xan machiyaxaelenkat Dios nabʉꞌweliajwa, Dios

xotse pomatkoicha dukaliajwan? —aech, Jesús xapaejsliajwa wʉt.
26 Jesús jʉmnot wʉt, jʉm-aechon:
—¿Achaxkat jʉm-aech Moisés chajia lelpox japoxliajwa? ¿Xaljowampox 

achax-aechbejkat? —aech Jesús. 27 Judíos chanaekabʉanan jʉmnot wʉt, 
jʉm-aechon:

—Moisés chajia lelpox jʉm-aech: ‘¡Nejxasinkde Dios, nejpaklokolan, puexa 
nejmatpʉatat, puexa nejnejchaxoelaxtatbej! ¡Puexa nejpamamaxtatbej tan
bichfʉlde, Dios nejxasinkam xot! ¡Nejxasinkdebej asew jiw! Me-ama xam 
najut nejxasinkam wʉt, ¡ja-amde asew jiwliajwa!’ —aech Moisés chajia lelpox 
—aech judíos chanaekabʉanan.

28  Do pejme Jesús jʉm-aech judíos chanaekabʉananliajwa:
—Pomatkoicha japoxan ja-am wʉt, pomatkoicha xam dukaxaelam Dios

xotse —aech Jesús.
29 Pe judíos chanaekabʉanan nejxasink Jesús nejchaxoelaliajwa japonliajwa 

japon pachaempoxliajwa. Samata, jʉm-aechon:
—¿Masikat xan jiw nejxasinkaxaelen? —aechon.
30 Jesús jʉmnot wʉt, ampawʉajantat jʉm-aechon:
—Kaen aton Jerusalén paklowaxxot nakolt fʉlaeliajwa Jericó paklowax 

poxade. Nʉamtat fol wʉt, kethaka jaeltason. Puexa pejew wenochpon. 
Bʉꞌjolsbejpon. Do jawʉt, baeson. Jaxot bʉꞌjʉmchawaelsnadoftipon paboejlan. 
31 Do jawʉx, kaen sacerdote-aton fʉlaen japanʉamtadin. Taen wʉton wʉajna 
aton paboejlan okpox, asbʉan jʉmch mox naejiaton xensliajwa. Do jawʉt, 
xenton. 32  Do jawʉx, sacerdotes kajachawaesan jaxot pat. Taen wʉton wʉajna 
aton nʉamtat okpox, japonbej mox jiat xensliajwa. Do jawʉt, japon xent.

33  “Do jawʉx, Samaria tʉajnʉpijin fʉlaen japanʉamtadin. Fʉlaen wʉt, 
taenpon aton wʉajna nʉamtat okpox. Japonlax beltaen japonliajwa. 34  Do 

jawʉt, mox soepandepon okpon poxade. Do jawʉtbej, itfachan wʉapon oli
vosimintat, vinotatbej. Itfachan xapeꞌabejpon. Do jawʉt, pejburtat ossepon. 
Jasoxtat bʉꞌfolon baespon kethaka. Do jawʉx, bʉꞌpaton nanʉamtpi papat
batat. Jaxot chiekal tataefʉlpon japon aton. 35  Do kandiawa wʉt, Samaria 
tʉajnʉpijin jut kolefachan mosliajwapon bapijin. Jawʉt jʉm-aechon bapijin
liajwa: ‘¡Ampon aton chiekal nawetataefʉlde xan tajwʉlela! Japon asaxan 
weweꞌpas wʉt, ¡xam wʉajde japon atonliajwa! Jelow xan pejme kaxanax wʉt, 
xam mosaxaelen wʉajtampoxan japonliajwa’ —aech Samaria tʉajnʉpijin 
bapijinliajwa. Ma amxot toep, ampawʉajan, xam naewʉajnaxwʉajan. 36 Tres 
poejiw taen kethaka baespon. ¿Masonkat tres poejiwxot nejxasink baespon? 
—aech Jesús judíos chanaekabʉananliajwa.

37 Judíos chanaekabʉanan jʉmnot wʉt, jʉm-aechon:
—Beltaenpon kethaka baespon —aechon Jesúsliajwa.
Jesús jʉmnot wʉt, jʉm-aechon:
—¡Xamlap-is ja-amde! ¡Nejmachjiw beltaem!” —aech Jesús.

Jesús patpox Marta pejbaxot
38  Jesús nʉamtat fol wʉt, pejnachala sʉapich, jawʉt paton cha-aelpaklo

waxachxot. Japapaklowaxachxot Marta pejba ek. Jawʉt chiekal bʉꞌkʉltow 
Jesús, japon pejnachalabej. 39 Marta pakoewow pawʉl María. María mox ek 
Jesús pejwʉajnalel chiekal naewesliajwa Jesús naewʉajanpox. 40 Pelax Marta 
xabich xatsalt. Samata, Jesúsxot mox wʉt, jʉm-aechow:

—Tajpaklon, ¿xamkat xanliajwa nejchaxoela-emil takoewow tamach naki
xanchachaempox? ¡Takoewow toꞌim xan nakajachawaesliajwa! —aech Marta.

41 Jesús jʉmnot wʉt, jʉm-aechon:
—Marta, xam xabich nejchaxoelam isampoxanliajwa. 42  Xan naewʉajnax

pox kaes pejme pachaem xamal naewesliajwam. María xan naewesfʉl xot, 
kaes pachaempox naewesfʉlpow. Chinax kaen aton wefisaxisal japox —aech 
Jesús.

Jesús chanaekabʉanapox pejnachala, jʉmchiyaxaeli, Dios kawʉajan wʉt 
(Mt 6.9‑15; 7.7‑11)

11 �1 Jesús kaematkoisfʉl Dios kawʉajan. Asamatkoi, Dios kawʉajnax 
bʉxtoet wʉt, kaen pejnachalan jʉm-aech Jesúsliajwa:

—Tajpaklon, ¡xanal nachanaekabʉanim Dios kawʉajnax! Me-ama Juan, 
jiw bautisan, chanaekabʉana pejnachala Dios kawʉajnaliajwa, ¡xambej xanal 
nachanaekabʉanim Dios kawʉajnax! —aech Jesús pejnachalan.

2  Do jawʉt, Jesús jʉm-aech pejnachalaliajwa:
—Xamal Dios kawʉajnam wʉt, ¡jʉm-amde:

‘Ax Dios, ¡puexa jiw xam nej sitaeꞌ! Puexa nejjiw tatoꞌlaxaelammatkoi, 
¡japamatkoi nej tʉadus!

	 3	¡Kaematkoisfʉl nachaxduim naxaeyaxan, xanal naweweꞌppoxanliajwa!
	 4	¡Xanal nabeltaem babijaxan isxpoxanliajwa! Me-ama xanal beltaenx, 

asew jiw babijaxan is wʉt xanalliajwa, ¡ja-amdebej xanalliajwa! 
¡Nabej tapaeꞌbej Satanás xanal naxapaejaliajwa, xanal babijaxan 
isasamatan!’ —amde, Dios kawʉajnam wʉt! —aech Jesús 
pejnachalaliajwa.

5-7 Jesús pejme jʉm-aech:
—Xam nejnac ha lan pinmadoitat pat wʉt nejbaxot, jʉm-aech wʉton: 

‘¡Xan nachaxduꞌe tres panes! Amwʉtjel tajnachalan pat tajbaxot. Tajbaxot 
ajil naxaeyax tajnachalan chaxdusliajwan’ —aech wʉton xamliajwa, jawʉt 
jʉmchiyaxaelam batuxotdin: ‘¡Nabej natalias! Xanlis okx. Ba chiekal xatbeꞌ
tax. Tejew yamxi bʉꞌokx. Samata, nansaxinil chaxdusliajwan nawʉljowam
pox’ —chiyaxaelam batuxotdin. 8  Pe nejnachalan nakiowa wʉljoefʉl wʉt, 
wʉljoefʉlpox xam chaxdusaxaelam nejnachalan. 9 Samata, xamal jʉm-an 
ampox: ‘¡Weweꞌppoxan piach wʉljoefʉlde Dios! Ja-amsfʉlam wʉt, Dios chax
dusaxaelbej xamal wʉljoef­lampox. Wʉlwekampoxbej faenaxaelam Dios pej
kajachawaesaxtat. Dios kawʉajnam wʉt kaematkoisfʉl, japon xamal kajacha
waesfʉlaxael. Ja-aech wʉt, me-ama Dios fafasaxael xamal leliajwam’ —an 
xan. 10 Piach wʉljoefʉlpon weweꞌpaspoxan, japon aton Dios chaxdusaxaes. 
Piach wʉlwekafʉlponbej, japon aton faenaxael Dios pejkajachawaesaxtat. 
Bafafatat piach laefʉlpon, japon aton Dios wefafasaxaes —aech Jesús, pejna
chala naewʉajan wʉt Dios kawʉajnaliajwapi.

11 Jesús pejme jʉm-aech pejnachalaliajwa:
—Naxʉlan baxin wʉljow wʉt, xamal naxi chaxduiyaximil jom. 12  Naxʉlan 

kawaematabʉt wʉljow wʉt, xamal naxi chaxduiyaximil afʉ. 13  Xamal babej
chowam matabijam naxi chaxduiliajwam chamoeyaxan. Nej-ax Dios, athʉ
pijin, kaes pejme pachaem. Me-ama xamal jachi-elon. Samata, nej-ax Dios 
toꞌaxoek Espíritu Santo xamal nejmatpʉatanxotaliajwa, Dios kawʉajnam wʉt 
—aech Jesús pejnachalaliajwa.

Fariseos jʉm-aechpox Jesús pejpamamax, Satanás pejpamamax 
(Mt 12.22‑30; Mr 3.20‑27)

14  Aton naksiyaxilpon dep pijaxtat. Dolisdoꞌ, Jesús toꞌa dep nakolsliajwa 
japon aton pejmatpʉatxot. Dep nakolt wʉt, do jawʉt japon aton naksiyax 
tʉadutlison. Jiw japox taen wʉt, xabich nejchaxoelanuili. 15  Asew japixot, 
fariseos, jʉm-aechi Jesúsliajwa: “Jesús toꞌa wʉt dep nakolsliajwa aton pejma
tpʉatxot, Jesús toꞌa Satanás, dep pejpaklon pejpamamaxtat” —aechi.

16 Asew jiw jʉm-aechbej xapaejsliajwapi Jesús:
—¡Isde koechax xanal taeliajwan! —aechi.
17 Jesús matabijt japi nejchaxoelox. Samata, jʉm-aechon:
—Xan toꞌa-enil dep nakolaliajwa Satanás pejpamamaxtat. Kaetʉajnʉpijiw 

nadiajkaxael wʉt nakaewa nabeliajwa, japi natoesaxael nabeyaxtat. Kaeba
pijiwbej nadiajkaxael wʉt nakaewa nabeliajwa, japi natoesaxael nabeyaxtat. 
18  Jachiyaxaelbej Satanás. Satanás, pejjiw nadiajkaxael wʉt nakaewa nabe
liajwa, japi dep natoesaxael nabeyaxtat. Ja-aech wʉt, Satanás pejtatoꞌlax 
toepaxael nabeyaxtat. Xamal japox jʉm-an, najʉm-am xot xanliajwa: ‘Jesús 
toꞌa dep nakolaliajwa jiw pejmatpʉatanxot Satanás pejpamamaxtat’ —na-am 
xot xanliajwa. 19 Ja-aech wʉt, ¿achan pejpamamaxtatkat nejnachalabej dep 
toꞌa nakolaliajwa jiw pejmatpʉatanxot? Xamal matabijam japi toꞌa-el Satanás 
pejpamamaxtat. Samata, xamal jʉm-ampox xanliajwa, japox diachwʉajna
kolaxa-el. 20 Xan toꞌax Dios pejpamamaxtat dep nakolaliajwa jiw pejmatpʉa
tanxot. Ja-aech wʉt, diachwʉajnakolax xamalxot patlisox, Dios puexa pejjiw 
tatoꞌlaliajwapox —aech Jesús.

21 Do pejme Jesús jʉm-aech:
—Pamaman xawawet wʉton kapetat pejbatat, asan aton wenosaxisal japon 

aton pejew. 22  Pe asan, kaes pamaman, fʉlaen wʉt, wʉajnapijin malechas 
wʉt, ja-aech wʉt, xawawetpox kefeꞌnaxaeson. Ja-aech wʉtbej, japon pejew 
wenosaxaes wesasliajwas, asew jiw sʉapich —aech Jesús.

23  Do pejme Jesús jʉm-aech:
—Xan nanejweslapi, japi jiw tadaelmajiw. Japi is-el xan nejxasinkaxpox. 

Japilax nawetabejt tajbichax —aech Jesús.

Dep pejme kaxa nawiaꞌanpox leliajwa aton pejmatpʉatxot 
(Mt 12.43‑45)

24 Do pejme Jesús jʉm-aech:
—Dep nakolt wʉt aton pejmatpʉatxot, dep nanʉamt pajilaxxot. Wʉlwe

kon asan aton pejmatpʉat, jaxot low wʉt damlathʉlaliajwa. Faena-el wʉt, 
dep nejchaxoel wʉt, jʉm-aechon: ‘Xan pejme nawiasaxaelen aton pejma
tpʉatxot, nakoltaxxot’ —aech dep, nejchaxoel wʉt. 25 Dolisdoꞌ, dep kaxadin 
wʉt, faenlison japon aton, majt nakoltxoton. Do jawʉt, dep pajut najʉm-aech 
japon atonliajwa: ‘Asan dep le-elfʉk tajwʉlela. Samata, pachaem xan pejme 
leliajwan japon aton pejmatpʉatxot’ —aech dep, nejchaxoel wʉt. 26 Do jawʉt, 
japon dep fʉlaechlison asew dep wʉljaesliajwa. Faenon siete dep, japi dep 
kaes pejme chaemil. Me-ama dep matxoelapijin, jachi-el siete dep. Do jawʉt, 
puexa japi dep lowlisi japon aton pejmatpʉatxot. Ja-aech wʉt, japon aton 
kaes pejme xabich nabijat. Me-ama majt, jachi-elon —aech Jesús.

Xabich nejchachaemlaxaelpox Dios pejjamechan naexasiti
27 Jesús naksiya wʉtfʉk depliajwa, naewetixot kaeow pawis nejlakcha wʉt, 

jʉm-aechow Jesús jʉmtaeliajwa:
—Pawis, xam faenpow, chaxtiꞌapowbej xam tiꞌsliajwam, ¡japow nej nejcha

chaemleꞌ xamliajwa! —aechow.
28  Pe jawʉt Jesús jʉm-aech:
—Xabich kaes pejme nejchachaemlaxael xan nanaeweti, japibej naexasiti 

wʉti Dios pejjamechan —aech Jesús.

Babejchow ketoꞌapox Jesús koechax isliajwa 
(Mt 12.38‑42; 16.1‑4; Mr 8.11‑13)

29 Xabich jiw masajiati Jesús naewʉajanpox jʉmtaeliajwa. Samata, Jesús 
jʉm-aech japi jiw jʉmtaeliajwa: “Xamal laelpampim, babejchowam. Natoꞌam 
xan koechax isliajwan asbʉan jʉmch xamal taeliajwam. Pe xamal pajelkoe
chax taeyaximil. Me-ama chajia Dios is profeta Jonásliajwa jiw pajut mata
bijaliajwa japon Dios toꞌaspon, jasoxtatbej xamal matabijaxaelam, xan Dios 
natoꞌaponanpox. 30 Dios chajia koechax is wʉt Jonásliajwa, Nínive paklowax
pijiw matabija. Jasoxtatbej xamal matabijaxaelam, Dios is wʉt koechax xan
liajwa, jiw matabijaliajwa diachwʉajnakolax xan Dios natoꞌaponan puexa jiw 
pakoewkolnanliajwa, jiw bʉꞌweliajwan.

31  “Asamatkoi Dios puexa jiw kastikaxael, babijaxan ispi. Xamalbej 
Dios pejwʉajnalel nuilaxaelam kastikaliajwa. Japamatkoi Saba tʉajnʉ
pijiwpaklokolow nukaxael Dios pejwʉajnalel japow xamal jʉmchiliajwa 

nejbʉꞌwʉajanpoxanliajwa, xan nanaexasis-emil xot. Japow chajiakolaxtat 
xabich atʉaj fʉlaen rey Salomón pejmatabijsax pajut chiekal matabijsliaj
wapow. Xan kaes pejme pachaeman. Me-ama Salomón, jachi-enil. Xan nae
wʉajnax xamal matabijaliajwam Dios. Pe xamal naexasis-emil. 32  Japamatkoi 
Nínive paklowaxpijiw nuilaxaelbej Dios pejwʉajnalel xamal jʉmchiliajwa 
babijaxan isampoxanliajwa, o, is-emil wʉt. Chajiakolaxtat japi naewʉajnas 
wʉt Jonás, japi kamta kofa babijaxan ispoxan isfʉlaliajwa Dios nejxasinkpo
xan. Xan kaes pejme pachaeman. Me-ama Jonás, jachi-enil. Pelax xamal xan 
chiekal nanaewes-emil” —aech Jesús.

Jiw pej-itfutan, me-ama lámpara wʉt, ja-aechpox 
(Mt 5.15; 6.22‑23)

33  Jesús jʉm-aech: “Jiw tamdut wʉt lámpara, asaxtat matakasaxil. Cha-
esaxilbej cajónbʉxfaltat. Jiwlax athʉ cha-esaxael lámpara bamʉaxnaetat, 
batu chiekal itliakaliajwa, batu lalenapi chiekal taeliajwa. Jasoxtat xanbej 
moech-enil diachwʉajnakolaxpox Diosliajwa. Puexa chiekal tulaela itpaeix. 
34  Lámpara itliak batu puexa jiw chiekal taeliajwa. Ja-aechbej nej-itfutan. 
Xamal chiekal taenam, nej-itfutan chiekal pachaem xot. Nej-itfʉtan chaemil 
wʉt, chiekal taeyaximil. Me-ama itliaklan, jachiyaxaelam. Jachiyaxaelbej 
nejnejchaxoelaxan. Dios italiafa wʉt nejchaxoelaxan, chiekal pachaemaxael. 
Ja-am wʉt, naexasisaxaelam Dios tatoꞌalpox isfʉlaliajwam. Duilaxaelam
bej chiekal. Nejchaxoelaxan chiekal pachaema-el wʉt, naexasisaximil Dios. 
35 ¡Chiekal taem babijaxan isaxan nejchaxoelasamatam! Xamal nejchaxoelam 
wʉt babijaxan isaxan, ja-am wʉt, nejnejchaxoelaxan, me-ama itkʉatnik wʉt, 
jachiyaxael. Ja-am wʉt, xamal naexasisaximil xan naewʉajnaxpoxan. 36 Dios 
italiafa wʉt nejnejchaxoelaxan, xamal isfʉlaxaelam Dios tatoꞌalpoxan. Ja-am 
wʉt, nejnejchaxoelaxan chinax chaemilaxil. Me-ama lámpara itliak batutat, 
jachiyaxael nejnejchaxoelaxan” —aech Jesús.

Jesús jʉm-aechpox jiw matabijaliajwa fariseos, judíos 
chanaekabʉanapibej, pejbʉꞌwʉajanpox 

(Mt 23.1‑36; Mr 12.38‑40; Lc 20.45‑47)
37 Jesús bʉxtoet wʉt, kaen fariseo tadʉton Jesús xaeliajwa japon pejbaxot. 

Do jawʉt, Jesús lech japon pejba poxade. Eklison mesaxot. 38 Jesús xaeliajwa 
wʉt, majt xabich piach kekakias-elon. Fariseo japox taen wʉt, nejchachaemla-
elon Jesúsliajwa. 39 Jesús matabijt japon nejchaxoelox. Samata, Jesús jʉm-aech:

—Xamal fariseos xaeliajwam wʉt, majt xabich piach fʉletlelan xabich 
kiatam taso, platfachanbej. Pelax patulelan kias-emil. Xamal fariseos, 
me-ama tasfachan, platfachanbej, xabich kiachpi, ja-am xamal. Xabich piach 
kekakiatam. Pelax nejnejchaxoelaxan, me-ama xabich as daꞌnik wʉt, ja-aech. 
Nejchaxoelambej nosliajwam asew jiw pejew. Isfʉlambej babijaxan. 40 ¡Xamal 
nejliaklawam! ¿Matabija-emilkat Dios puexa ispox nejbʉꞌanxot, isbejpon 
tathoetlel, fʉniachlelbej? 41 Samata, ¡isfʉlde pachaempoxan asew jiwliajwa! 
Ja-am wʉt, puexa jiw xamal matabijaxael nejnejchaxoelaxan, diachwʉajna
kolax pachaempox —aech Jesús fariseosliajwa.

42  Do pejme Jesús jʉm-aech fariseosliajwa: “¡Puexa xamal, fariseos, Dios 
kastikaxael! Xamal xafolam ofrenda Dios chaxduiliajwam. Mʉthampi tiꞌt 

wʉt, diajnam diezmʉaxtjeliajwa. Kaemʉaxt diajnam Dios chaxduiliajwam. 
Ja-ambej, menta-ʉaf­liajwa. Asew mʉthampibej Dios chaxduwam kaesʉa
pich. Japoxan isfʉlam wʉt, pachaem. Pe kaeyax weweꞌpfʉk xamal isliajwam. 
Is-emil pachaempoxan asew jiwliajwa. Dios chiekal nejxasinka-emilbej. Japox 
koloeyax xamalliajwa weꞌpfʉk” —aech Jesús fariseosliajwa.

43  Do pejme Jesús jʉm-aech: “Puexa xamal fariseos, Dios kastikaxael, 
xabich nejxasinkam xot jiw jʉmchiliajwa: ‘Fariseos diachwʉajnakolax pak
lochow’ —chiliajwa jiw xamalliajwa. Xamal judíos naewʉajnaba poxamich 
wʉt, tʉa-ekaxan itfetambej chalakaliajwam japoxantat, kaes paklochow cha
lakaliajwapoxan puexa jiw pejwʉajnalel. Xamal jiw moi-aech wʉt paklowax
thialaxanxot, nejxasinkam jiw moichiliajwa sitaeyaxtat. Samata, Dios kasti
kaxael xamal” —aech Jesús.

44 Do pejme Jesús jʉm-aech fariseosliajwa: “¡Puexa xamal fariseos Dios kas
tikaxael! Xamal, me-ama patʉpamʉthan, marka-esalpi, jaxot jiw nejmach 
saeꞌan, matabija-el xot, xamallap-is ja-am. Jiw xamal taen wʉt, me-ama 
pachaemam wʉt, jakabʉan-am. Pelax nejnejchaxoelaxan xabich chaemil” 
—aech Jesús.

45 Judíos chanaekabʉanapixot kaen jʉm-aech Jesúsliajwa:
—Jiw chanaekabʉanan, xam japox jʉm-am wʉt, jʉm-am xanalliajwa 

—aechon.
46 Jesús jʉm-aech judíos chanaekabʉanapiliajwa:
—¡Puexa xamal judíos chanaekabʉanapijwam, Dios kastikaxael xamal! Jiw 

naewʉajnam wʉt, xabich naewʉajnam japi jiw xabich kaes naexasisliajwa 
xamal naewʉajnampoxan. Pe japi jiw xajʉpa-el puexa japoxan naexasisliajwa. 
Chinax kajachawaes-emilbej japi jiw naexasisliajwa naewʉajnampoxan —
aech Jesús judíos chanaekabʉanapiliajwa.

47 Do pejme Jesús jʉm-aech judíos chanaekabʉanapiliajwa: “Judíos chanae
kabʉanapijwam, ¡puexa xamal Dios kastikaxael! Nejwʉajnapijiw ampatha
tat laelp wʉt, japi ba Dios pejprofetas. Japi profetas pejmʉthanmatwʉajtat 
xamal ampamatkoiyan isam cha-aelbax itpaeliajwam nejsitaeyax japi profe
tasliajwa. 48  Pe japabax isam wʉt, itpaeyam xamal kaenejchaxoelaxampox, 
nejwʉajnapijiw sʉapich. Nejwʉajnapijiw ba Dios pejprofetas. Xamal amwʉtjel 
cha-aelbax isam japi profetas pejmʉthanxot.

49 “Japoxliajwa Dios chajia jʉm-aech matabijsaxtat: ‘Xan toꞌaxaelen pro
fetas, apóstolesbej, judíosliajwa. Xan japi toꞌax wʉt, asew japixot beyaxaes. 
Asew japixot dʉkp wʉt, nakiowa chakifʉlaeyaxaes’ —aech Dios, jʉm-aech 
wʉt japiliajwa. 50  Puexa profetas, baespi nejwʉajnapijiw pijaxtat, puexa 
japoxan pijaxtat, xamal, amwʉtjel laelpampimfʉk, Dios kastikaxael. 51 Abel 
matxoela boesas pakoewan. Do baxael, xabich asew profetasbej beflas kae
nanʉla nejwʉajnapijiw pijaxtat. Do baxael, Zacaríasbej boesas. Nejwʉajnapi
jiw boesa wʉti Zacarías, Dios pejtemplobafʉlmaktutat boesaspon, mox altar 
nukxot. Puexa profetas, baespi nejwʉajnapijiw pijaxtat, japoxliajwa ampa
matkoiyantat xamal laelpampimfʉk, Dios kastikaxael.

52  “¡Puexa xamal, judíos chanaekabʉanapijwam, Dios kastikaxael! Xamal 
nejchaxoelam wʉt, nejchaxoelam: ‘Xatis chiekal matabijas Dios pejjamechan’ 
—am xamal, nejchaxoelam wʉt. Pe nakiowa, chiekal matabija-emil. Jiw nae
wʉajnam wʉt, naewʉajnam asawʉajantat, Dios pejjamechana-elpoxantat. 

Samata, me-ama jiw bafafa xawaet wʉt, asew jiw lesamata, ja-ambej xamal 
Dios pejjamechanliajwa jiw naexasisasamata. Ja-am xot, jiw pasasiapi Dios
xotse, xamal tapae-emil, naewʉajnam xot asawʉajantat. Xamalbej najut nejxa
sinka-emil pasliajwam Diosxotse” —aech Jesús judíos chanaekabʉanapiliajwa.

53  Japoxan Jesús jʉm-aech wʉt, judíos chanaekabʉanapi, fariseosbej, 
xabich palalapi Jesúsliajwa. Samata, xabich wʉajnachaemsfʉllisi taliasliaj
wapi Jesús. 54 Ja-aechi, wʉajnachaemsfʉl wʉt. Japi asbʉan jʉmch wʉajnawet 
jʉmtaeliajwa Jesús jʉm-aech wʉt babejjamechan Diosliajwa, japoxtat japi 
tasalaliajwa Jesús pejbʉꞌwʉajanpoxliajwa.

Fariseos fiatpox, japi pajut ispoxan, asew jiw isasamata 
(Mt 10.26‑27)

12 �1 Xabich jiw pin-iakola natameja Jesúsxot. Samata, nakaewa nata
beꞌnafʉl. Natʉaksaeꞌanbejpi. Jesús matxoelajʉm-aech pejnachala

liajwa: “¡Xamal chiekal taem fariseos chanaekabʉanapoxanliajwa, xamal 
naekichachajbasamatapi! Fariseos asew jiw fiat japi pajut ispoxan, jiw isa
samata. 2  Moechaspoxan asamatkoi tulaelaxaes. Maliach jʉm-aechpoxanbej, 
asamatkoi puexa jiw tulaela jʉmtaeyaxael. 3  Madoi jʉm-ampoxan maliach, 
o, batutat nuthaklajametat jum-ampoxan, japoxanbej asamatkoi asew jiw 
tulaela chiekal jʉmtaeyaxael” —aech Jesús, pejnachala naewʉajan wʉt.

Jesús naewʉajanpox pejnachala, achanliajwa japi pejlewlaxael 
(Mt 10.26‑31)

4  Jesús pejme jʉm-aech pejnachalaliajwa: “Xamal tajnachala, jʉm-an 
ampox. ¡Xamal nabej nejlewleꞌ beyaxaelpi xamal! Xamal ba wʉti, japi kaes 
machiyaxil xamalliajwa, isliajwa kaes wejisal xot. 5 Pelax xamal sitaeyaxae­
lam Dios, japon toꞌaxael xot nej-aelan infierno poxadik” —aech Jesús.

6  Do pejme Jesús jʉm-aech pejnachalaliajwa: “Cinco mia mowas kole
kafef­liajwa. Ja-aech, japi mia omjil xotlejen. Pe ja-aech wʉt, Dios chinax 
kaen mianxot nejkiowaxil chiekal tataef­laliajwa. 7 Dios kaes pejme nejxasink 
xamal. Me-ama mia nejxasink wʉt, jachi-el, Dios nejxasink wʉt xamalliajwa. 
Dios matabijtbej massʉapich nejmatla kaenanʉla xamalxot. Samata, ¡xamal 
nabej nejlewleꞌ! Xamal xabich kaes pejme ommaenkam. Me-ama mia pin-iat, 
jachi-emil” —aech Jesús pejnachalaliajwa.

Jesús pejwʉajan naexasiti, japi jʉmchiyaxaelpox Jesús pejjiwpi 
(Mt 10.32‑33; 12.32; 10.19‑20)

8  Do pejme Jesús jʉm-aech pejnachalaliajwa: “Xamal jʉm-an ampox. 
Japi jʉm-aechpi jiw pejwʉajnalel: ‘Xanal Jesús pejnachalwan’ —aech wʉti, 
japi tajnachalaxael. Xanbej, puexa jiw pakoewkolnan, jʉmchiyaxaelen japi 
jiwliajwa: ‘Ampi tajnachala’ —chiyaxaelen Dios pej-ángeles pejwʉajnalel 
Diosxotse. 9 Asew jiwlax jʉm-aechpi asew jiw pejwʉajnalel: ‘Xanal Jesús 
pejnachala-enil’ —aech wʉti, xanbej jʉmchiyaxaelen japiliajwa: ‘Ampi jiw 
tajnachala-el’ —chiyaxaelen Dios pej-ángeles pejwʉajnalel Diosxotse” —aech 
Jesús pejnachalaliajwa.

10 Do pejme Jesús jʉm-aech pejnachalaliajwa: “Jiw jʉm-aech wʉt babejja
mechan xanliajwa, xan puexa jiw pakoewkolnanliajwa, japi Dios kawʉajan 

wʉt beltaeyaxaesi japoxliajwa. Pelax jiw jʉm-aech wʉt babejjamechan Espí
ritu Santoliajwa, japi jiw beltaeyaxisal Dios” —aech Jesús pejnachalaliajwa.

11 Do pejme Jesús jʉm-aech pejnachalaliajwa: “Xamal bʉflaeyaxaeli judíos 
naewʉajnabachan poxade, paklochow poxadebej. Ja-aech wʉt, ¡nabej nej
chaxoeleꞌ jʉmchiyaxaelampoxan, jʉmnosliajwam wʉt paklochow! 12  Xamal 
paklochowxotam wʉt, jawʉt chiekal matabijaxaelam Espíritu Santo pijaxtat 
jʉmnosliajwam japi paklochow” —aech Jesús pejnachalaliajwa.

Jesús naewʉajanpox jiw nejchaxoelasamata kemaeyaxliajwa
13  Jiw natamejaxot, kaen aton jʉm-aech Jesúsliajwa:
—Jiw chanaekabʉanan, taj-ax tʉp wʉt, takoewan, matxoelapijin, puexa 

taj-ax pejew xabich nosaxael. ¡Takoewan jʉm-amde xan tejwaxaelpi nachax
dusliajwapon! —aechon Jesúsliajwa. 14 Jesús jʉmnot wʉt, jʉm-aechon:

—Kaen aton xan nawʉldui-el juezliajwan, xamal nejew wediajkaliajwan 
—aech Jesús.

15 Do jawʉt, Jesús jʉm-aech jiw natamejapi jʉmtaeliajwa:
—¡Chiekal taem! ¡Nabej nejchaxoeleꞌ nejew xabichaliajwa! Xamal xabich 

wʉt nejew, japoxantat kaes chiekal nejchaxoelaximil Diosliajwa —aech Jesús.
16  Do jawʉt, Jesús naewʉajan ampawʉajan jiw natamejapiliajwa. Jʉm-

aechon: “Kaen aton kemaeyan duk. Xabich wepachaemspon pejlulan. Jol 
wʉt, xabich jolpon. 17 Kemaeyan nejchaxoel wʉt, nejchaxoelpon ampox: ‘¿Xan 
achaxkat isaxaelen? Xan ajil bachan tejew cha-owaliajwan’ —aechon, nejcha
xoel wʉt. 18  Do jawʉt, kemaeyan kaes jʉm-aech, nejchaxoel wʉt: ‘Xan mata
bijtax isaxaelenpox. Cha-aelbax puexa chiekal tʉsaxaelen. Dolisdoꞌ, japaba
wajeltat isaxaelen kaes pinabachan puexa tejew naxaeyaxan cha-owaliajwan. 
19 Do jawʉx, pinabachantat tejew naxaeyaxan cha-owax wʉt, nejchaxoela
xaelen: “Xan xabich tejew naxaeyaxan cha-owax pin-iawaechan xaeliajwan. 
Samata, piach nabichaxinil. Damlathʉlaxaelen. Xaeyaxaelen. Feyaxaelen
bej. Xabich nejchachaemlaxaelen” —chiyaxaelen, nejchaxoelx wʉt’ —aech 
kemaeyan, nejchaxoel wʉt. 20  Pe jawʉt, Dios jʉm-aech kemaeyanliajwa: 
‘¡Xam nejliaklanam! Matabijs-emil ampamadoitat xam tʉpaxaelampox. 
Samata, ¿achanliajwakat naxaeyaxan cha-owam?’ —aech Dios. 21 Jasox jatis 
japon atonliajwa xabich tamejapon pejew pajutliajwa. Dios nejchaxoel wʉt, 
jʉm-aechon japon kimaeyanliajwa: ‘Xanliajwa ampon aton, me-ama xabich 
kejil wʉt, ja-aechon’ —aech Dios, nejchaxoel wʉt japonliajwa” —aech Jesús 
jiw natamejapi jʉmtaeliajwa.

Dios tataefʉlpox jiw xanaboejapi japon 
(Mt 6.25‑34)

22  Jesús jʉm-aech pejnachalaliajwa: “Xan jʉm-an ampox. ¡Nabej nejchaxoe
leꞌ xaeliajwampoxan, naxoeliajwampoxanbej! 23  Xatis duila-esal naxaeyax­
kalliajwa, naxoekalliajwabej. Dios nakchaxduw nakweweꞌppoxan japoxantat 
xatis duilaliajwas. Samata, Dios nakchaxduiyaxael naxaeyaxan, naxoeya
xaespoxanbej. 24  Nejchaxoelam wʉt, ¡nejchaxoelde mialiajwa! Mia naxae
yaxan mʉtha-el. Jola-elbejpi cha-owaliajwa. Pe nakiowa, Dios chaxduw mia 
xaeliajwa. Dios xamal kaes pejme nejxasink. Me-ama mia nejxasink wʉt, 
jachi-elon. Samata, nej-ax Dios xamal chiekal tataef­lafʉlaxael. 25  Ja-aech 

wʉt, ¿ma-aech xotkat xamal xabich nejchaxoelam? Xabich nejchaxoelam 
wʉt, ja-am wʉt, kaes kaematkoiliajwa laelpaximil, xabich nejchaxoelam xot. 
26  Xajʉpa-emil wʉt japox isliajwam, ¿ma-aech xotkat xabich nejchaxoelam 
japoxliajwa, asaxanliajwabej?” —aech Jesús pejnachalaliajwa.

27 Do pejme Jesús jʉm-aech pejnachalaliajwa: “Nejchaxoelam wʉt, ¡nej
chaxoelde naetalan, chimiatalanpox! Tiꞌt wʉt, nabich-el chimialiajwa. Pe 
puexa chiekal chimia. Xanlax jʉm-an. Rey Salomón majt laeja wʉt, japon 
xabich chimia naxoeipon. Pe kaes pejme chimia, naetalan. 28  Cha-aelnaex, 
yotat nuili, Dios pijaxtat natala wʉt, xabich chimiatalan. Pe piachliajwa-el. 
Asbʉan jʉmch kaematkoiyan sʉapichliajwa. Do jawʉx, tʉp. Do jawʉxbej, 
tamejas lausliajwas. Pe Dios xamal xabich kaes tataefʉl. Me-ama naetalan 
tataefʉl wʉt, jachi-el Dios. Samata, ¡Dios chiekal xanaboejim chimia xamal 
xajoeliajwapon! Xamal weweꞌpfʉk Dios chiekal xanaboejaliajwam. 29 Samata, 
¡xabich nabej nejchaxoeleꞌ xaeliajwampoxan, feliajwampoxanbej! ¡Dioskal 
xanaboejim! 30 Dios naexasis-eli xabich nejchaxoel xaeliajwapoxan, naxoe
liajwapoxanbej. Xamallax nej-ax Dios. Japon matabijt xamal weweꞌppoxan
liajwa. 31 ¡Xamal chiekal naexasisfʉlde Dios puexa pejjiw tatoꞌlaxaelpox! 
Ja-amsfʉlam wʉt, Dios chaxduiyaxael xamal weweꞌppoxan” —aech Jesús 
pejnachalaliajwa.

Jesús naewʉajanpox pejnachala ommaenkpox Diosxotse 
(Mt 6.19‑21)

32  Do pejme Jesús jʉm-aech pejnachalaliajwa: “¡Xamal nabej nejlewleꞌ, kae
sʉapicham wʉt! Dios xamal nejxasink xot, makanot asamatkoi xamal duila
liajwam Diosxotse, jiw tatoꞌlaliajwambej jaxotse. 33  ¡Nejew mowim! Mowam 
wʉt, ¡japaplata chaxduim xabich weweꞌpaspi! Ja-am wʉt, Dios xabich nej
chachaemlaxael xamalliajwa. Dios isaxaelbej pachaempox xamalliajwa 
Diosxotse. Jaxotse pasaxil kethaka nejew nosliajwa. Ajilaxaelbej itxaeya
xaeli. Jaxotsebej toepaxil nejew. 34  Diosxotse, japon xamal chaxduiyaxael 
pachaempoxan. Samata, ¡nejchaxoelafʉlde pasliajwam japonxotse!” —aech 
Jesús pejnachalaliajwa.

Jesús pejwʉajan naexasiti thilsfʉlaxaelpox 
wʉajnawesfʉlaliajwa Jesús pejpasax

35 Jesús jʉm-aech pejme pasaxoekpoxliajwa: “Chalechkal xan pasaxoekan 
ampathatat. Xamal laelpampimfʉk, ¡chiekal thilsfʉlde, wʉajnawesfʉlam wʉt 
tajpasax! 36 Xamal matabijam. Kaen paklon fiesta poxaliajwade wʉt, toꞌapon 
pamak kawetaliajwa, japi wesfʉlaliajwa paklon pejba. Do jawʉx, paklon 
fiesta poxade. Do baxael, chalechkal paklon paꞌan wʉt, bafafa daka wʉton, 
kamta pamak wefafasaxaeson. 37 Pamak naliasfʉlpoxtat pejpaklon pat wʉt, 
ja-aech wʉt, japi nejchachaemlaxael paklonliajwa. Diachwʉajnakolax xan 
jʉm-an xamalliajwa. Paklon toꞌaxaesi chalakaliajwa paklon pejmesaxot. Do 
jawʉx, paklon pajut naxaeyax chaxduiyaxael japi pamak xaeliajwa. 38  Pinma­
doitat, o, nalianax mox pawʉajna wʉt, paklon pat wʉt, japahoratat pamak 
nakiowa naliasfʉl wʉt, japi nejchachaemlaxael. 39 ¡Matabijimbej jʉmchiya
xaelenpox! Bapijin matabijt wʉt kethakan pasaxaelhoratat japon wenatko
waliajwas, japon aton naliasfʉlaxael pejbatat, wʉajnawesfʉlaliajwabejpon 

kethakan. Ja-aech wʉt, kethakan natkowaxil japon pejbatat. 40 ¡Xamallap-is 
ja-amsfʉlde, xan nawʉajnawesfʉlam wʉt! Xanbej, puexa jiw pakoewkolnan, 
jachiyaxaelen. Chalechkal pasaxoekan, ampathatpijiw nawʉajnawesfʉla-el 
wʉt” —aech Jesús pejnachalaliajwa.

Paklon kolenjepox pamakan, kaen pachaem, asan chiekal chaema-el 
(Mt 24.45‑51)

41 Pedro wʉajnachaemt wʉt, jʉm-aechon Jesúsliajwa:
—Tajpaklon, xam jʉm-ampox, wʉajan, ¿japoxkat xanalkalliajwa, o, puexa 

jiwliajwabej? —aech Pedro, wʉajnachaemt wʉt Jesús.
42  Jesús jʉm-aech Pedroliajwa: “Xan jʉmchiyaxaelen wʉajan, kaen nabi

chan, pachaemponliajwa. Japon pomatkoicha chiekal nabist paklonliajwa. 
Babijax nejchaxoela-elon. Paklon ajil wʉt, japon chiekal tatoꞌlafʉl asew nabi
chow. Naxaeyaxanbej chiekal chaxduwbejpon pomatkoicha, me-ama paklon 
toꞌason japox isliajwa. 43  Paklon pat wʉt, taen wʉtbejpon nabichan chiekal 
nabistpox, ja-aech wʉt, japon nabichan xabich nejchachaemlaxael. 44 Diach
wʉajnakolax xan jʉm-an. Paklon matabijt wʉt nabichan chiekal nabist
pox japon pejwʉlela, ja-aech wʉt, paklon toꞌaxaeson puexa paklon pejew 
tataef­laliajwa.

45  “Pe nabichan chiekal nabich-el wʉt paklon pejwʉlela, japon nabichan 
nejchaxoelaxael: ‘Tajpaklon xabich pin-iamatkoiyan pasaxil’ —chiyaxaelon, 
nejchaxoel wʉt. Samata, chiekal tataef­laxilon asew nabichow. Beꞌbalaxaelon 
poejiw, wathoꞌbej. Do jawʉx, tʉadusaxaelon xaeliajwa, saxsliajwasbej. Jasox 
isfʉlaxaelon pomatkoicha. 46 Ja-aech wʉt, nejchaxoelaxilon paklon pasaxael
pox. Do jawʉt, chalechkal paklon pasaxael. Do jawʉtbej, nabichan xabich 
kastikaxaes. Jawʉx toꞌaxaeson asew jiw poxade, Dios naexasis-eli poxade” 
—aech Jesús Pedroliajwa.

47 Jesús pejme jʉm-aech pejnachalaliajwa: “Nabichan matabijt wʉt paklon 
toꞌasox isliajwa, pe is-el wʉton, ja-aech wʉt, nabichan xabich selsaxaes. 
48  Asew nabichow chiekal jʉmmatabija-el wʉt paklon toꞌaspox, ja-aech wʉt, 
japi is paklon nejxasinka-elpox. Do ja-aech wʉt, japi kastikaxaes. Pe selsa
xaes wʉt, xabich selsaxisal. Puexa paklochow chiekal isaxael pejbichaxan 
pachaempoxantat. Diosxotse wʉt, asamatkoi chapaeyaxaeli pejbichaxan ispo
xanliajwa. Samata, kaes pejme pachaem isliajwa pejbichaxan pachaempoxan
tat, kastika-elaliajwaspi Dios” —aech Jesús pejnachalaliajwa.

Jesús paskpox japon pijaxtat ampathatpijiw nadiajaliajwa 
(Mt 10.34‑36)

49 Do pejme Jesús jʉm-aech pejnachalaliajwa: “Xan fʉloekx ampathata
sik puexa jiw babijaxan ispoxan wemosliajwan, xan tʉpx wʉt. Asew jiwxot 
xan nanaexasisaxael. Pe asew jiw xan nanaexasisaxil. Asamatkoi japi Dios 
xabich kastikaxaes. Tajnabijasax, tajtʉpaxbej, toep wʉt, jawʉt xan xabich nej
chachaemlaxaelen. 50 Xabich babejkolax, nabijasax, naweweꞌpfʉk japox xan 
naxapaejsliawa. Xan xabich nabijasaxaelen, naboesa wʉti. Samata, xabich 
nejchaxoelx tajpatʉpaxliajwa. 51 Nejchaxoelam wʉt, ¡nabej nejchaxoeleꞌ: 
‘Jesús fʉloek potʉajnʉcha jiw chiekal kaenejchaxoelaxliajwa, chiekal dui
laliajwabej nabe-elaxtat’ —nabej aecheꞌ, nejchaxoelam wʉt! Xan pas-enil 

japoxliajwa. Xan tajaxtat xabich jiw kaenejchaxoelaxil. 52  Kaebatat cinco jiw 
duil wʉt, japixot kaenejchaxoelaxil. Tres xan nanaexasisaxael. Kolenje nanae
xasisaxil. El wʉt, kolenje xan nanaexasisaxael. Tres nanaexasisaxil. 53 Kaeba­
xot pax, paxʉlan sʉapich, kaenejchaxoelaxil xan tajaxtat. Japixot kaen xan 
nanaexasisaxil. Asan nanaexasisaxael. Pen, paxʉlow sʉapich, jachiyaxaelbej. 
Japixot kaeow xan nanaexasisaxil. Asaow nanaexasisaxael. Paem, pakala 
sʉapich, jachiyaxaelbej. Japixot kaeow xan nanaexasisaxil. Asaow nanaexa
sisaxael” —aech Jesús pejnachalaliajwa.

Dios ispoxan judíos chiekal matabija-el 
(Mt 16.1‑4; Mr 8.11‑13)

54 Jesús jʉm-aech jiwliajwa: “Amxot, Israel tʉajnʉxot, itloejen fʉlaen wʉt 
juimt tujoplel, xamal japox taenam wʉt, jʉm-am: ‘Amwʉt iam thilnaxael’ —
am xamal. Do jawʉx, japamatkoitat diachwʉajnakolax iam thilan, me-ama 
xamal jʉm-am. 55 Surlel, wik wʉt, xamal jʉm-am: ‘Amwʉt xabich masxaen
kaxael’ —am xamal. Do jawʉx, japamatkoitat diachwʉajnakolax xabich mas
xaenk, me-ama xamal jʉm-am. 56 ¡Xamal naekichachajbapijwam! Matabijam, 
xabich masxaenkaliajwa wʉt, iam thilnaliajwa wʉtbej. ¿Pe ma-aech xotkat
lax xamal matabija-emil Dios ispoxan ampamatkoiyantat?” —aech Jesús 
jiwliajwa.

Jesús naewʉajanpox asanliajwa xatis babijax isas wʉt, kamta 
chaemsliajwas 

(Mt 5.25‑26)
57 Do pejme Jesús jʉm-aech jiwliajwa: “Nejchaxoelam wʉt, ¡najut chiekal 

nejchaxoelde isfʉlaliajwam pachaempoxan! 58  Xamal isam wʉt babijax asan 
atonliajwa, japon aton xamal bʉꞌfol wʉt juez poxade xamal kastikaliajwa, 
¡chiekal jʉm-amde bʉꞌfolponliajwa, chaemsliajwam japox babijax, japon aton 
sʉapich! ¡Ja-amde juez kastikasamata xam! Jasox jachi-emil wʉt, xamal wia
saxaelon jiw jebatat jeliajwa. 59 Xan chiekal jʉm-an. Xamal jiw jebatat jia 
wʉti, xamal kamta nakolaximil. Jaxot nakolaximil, mos-emil wʉt babijax 
isampoxanliajwa. Xam mosaxaelam puexa dewatampoxan jaxot nakolaliaj
wam” —aech Jesús jiwliajwa.

Jesús naewʉajanpox jiw kofaliajwa babijaxan 
isfʉlpoxan naexasisfʉlaliajwa Dios

13 �1 Jiw patpi Jesúsxot, japi jʉm-aech Jesúsliajwa:
—Galilea tʉajnʉpijiw pat Jerusalén paklowaxxot. Japi choef xʉaꞌat 

Dios pejtemplobatat Dios chaxduiliajwapi ofrenda. Do jawʉt, Pilato toꞌa pej
soldaw japi jiw beliajwas. Baes wʉt, japi pejjal, choefjal sʉapich, matanialas 
—aechi Jesúsxot pati, chapaei wʉti Jesús.

2  Jesús jʉm-aech japi jiwliajwa:
—Xamal bej nejchaxoelambej: ‘Japi japox wejatis, kaes babijaxan is xot. 

Me-ama asew jiw pejtʉajnʉpijiw, jachi-el xoti’ —bej ambej, nejchaxoelam 
wʉt. 3  Xan jʉm-an: ‘Japi japox wejatis xamal najut kofaliajwam babijaxan 
isfʉlampoxan. Kofa-emil wʉt, asamatkoi tʉpam wʉt, xamalbej Dios kas
tikaxael. Diosxotaximilbej’ —an xan. 4  Ba, xabich athʉpox, Torre de Siloé 

	 361� San Lucas 12​, ​13



pawʉlpox, chalechkal chajia jʉwal Jerusalén paklowaxxot. Japox jʉwal 
wʉt, dieciocho jiw matkaeyas. Xamal nejchaxoelam wʉt, bej jʉm-ambej 
matkaeyaspiliajwa: ‘Japi japox wejatis, kaes babijaxan is xot. Me-ama asew 
jiw, Jerusalén paklowaxpijiw, jachi-el xoti’ —bej ambej, nejchaxoelam wʉt. 
5 Xan jʉm-an: ‘¡El! Japi jasox wejachi-esal. Xamallax kofa-emil wʉt babijaxan 
isfʉlampoxan, asamatkoi tʉpam wʉt, Dios xamalbej kastikaxael. Diosxotaxi
milbej’ —an xan —aech Jesús jiwliajwa.

Higonae naboes-elpox pejwʉajan
6 Jesús naewʉajan wʉt jiw, higonaeliajwa jʉm-aechon: “Kaen aton pejlul. 

Pejlultutat higonae nuk, chajia mʉthtasnae. Lulpijin mox soepan japanae tae
liajwa, pabaech wʉt tʉsliajwa. Pe japanae baechjil. 7 Samata, lulpijin jʉm-
aech pejlul wetataef­lasponliajwa: ‘¡Taem ampanae! Ampoxtat tres waechan 
fʉlaenxpox, pabaech wʉt tʉsliajwan. Pe chinax naboes-el. Samata, ¡likde 
nae! ¡Kaes nabej tapaetis ampanae sat it-elaliajwa’! —aech lulpijin. 8  Lul 
tataef­lan jʉmnot wʉt, jʉm-aechon paklonliajwa: ‘Tajpaklon, ¡ma ampawaech
tatfʉk tapaem! Xan chabakasaeyaxaelen. Do jawʉt, abono chabakatholaxae
lenbej. 9 Ja-an wʉt, japanae bej naboesaxaelbej asawaestat. Pe japawaestat 
naboes-el wʉt, do jawʉt, japanae liksaxaelen’ —aech lul tataef­lan” —aech 
Jesús jiwliajwa.

Jesús boejthʉtpox napatamatkoitat kaeow pawis, jajʉlopow bʉꞌxaeyaxtat
10 Asamatkoi, napatamatkoi wʉt, Jesús naewʉajan judíos naewʉajnabaxot. 

11 Japabaxot kaeow pawis ek, bʉꞌxaenkpow. Pomatkoicha jajʉlwax chalae
japow. Chinax nadolsaxilow. Japow dieciocho waechan, ja-aech dep ketis
poxtat. 12  Jesús taen wʉt japow, lapon. Japow pat wʉt Jesúsxot, jʉm-aechon 
japowliajwa:

—Xam boejthʉtx bʉꞌxaenkampox —aech Jesús.
13  Jesús ke-ot japow pejtaꞌtat. Jawʉt japow chiekal nadolt. Kaes jajʉlwa-

elow. Do jawʉt, japow jʉm-aechfʉl Diosliajwa: “Dios, xam isam xabich 
pachaempox xanliajwa. Xam xabich pachaemam” —aechow Diosliajwa. 
14  Jawʉt judíos naewʉajnaba tataef­lan palala Jesúsliajwa, Jesús boejthʉt 
xot japow napatamatkoitat. Samata, judíos naewʉajnaba tataef­lan jʉm-aech 
jiwliajwa:

—Kaesemana seis matkoiyan nabichliajwas. Japamatkoiyan wʉt, xamal 
fʉlaeyaxaelam ampaleldin. ¡Nabej fʉlaeꞌ napatamatkoi wʉt Jesús boejth
ʉsliajwa xamal! —aech judíos naewʉajnaba tataef­lan.

15  Do jawʉt, Jesús jʉm-aech judíos naewʉajnaba tataef­lanliajwa, asew 
jiwliajwabej:

—¡Xamal naekichachajbapijwam! Chaemilam wʉt, me-ama pachaemam 
wʉt, pakabʉan-am. Xamalbej najut nabistam napatamatkoitat. Xamal najut 
sitae-emil napatamatkoi. Nijan woei joltam bʉflaeliajwam japon woei min 
feliajwa. Woei-el wʉt, nijan bur joltam napatamatkoitat bʉflaeliajwam, japon 
bur min feliajwa. 16 Ampow, Abraham pamow, kaes pejme pachaem. Me-ama 
choefan, jachi-el. Dep ketispoxtat dieciocho waechan japow bʉꞌxaenk. 
Samata, napatamatkoitat japow boejthʉtx —aech Jesús judíos naewʉajnaba 
tataef­lanliajwa, asew jiwliajwabej.

17 Jesús japox jʉm-aech wʉt, Jesús padaelmajiw padala. Samata, asbʉan 
jʉmch boejlach chalaki, padala xoti Jesúsliajwa. Asew judíoslax nejchachae
mil, jʉmtaen wʉti Jesús jʉm-aechpoxliajwa, taen wʉtbejpi koechax, Jesús 
ispox.

Mostazafut pejwʉajan 
(Mt 13.31‑32; Mr 4.30‑32)

18  Jesús jʉm-aech: “Jʉmchiyaxaelen wʉajan xamal chiekal matabijaliaj
wam, achax kabʉanchiyaxael, Dios puexa pejjiw tatoꞌlaxael wʉt. 19 Dios 
puexa pejjiw tatoꞌlaxaelpox, me-ama mostazafut, ja-aechox. Kaen aton mʉtht 
japafut pejlultat. Kamta wenaboeltas. Chiekal wetiꞌtasbejpon. Tiꞌt wʉt, nae
lisdoꞌ. Samata, japadalantat mia is pejfenan tabʉ-owaliajwa” —aech Jesús. 
(Jasoxtat japi jiw naexasit Dios tatoꞌalpox majt kaesʉapich. Kaesʉapich mat
koiyan wʉt, kaes pejme xabichaxael jiw.)

Levadura pejwʉajan 
(Mt 13.33)

20 Do pejme Jesús jʉm-aech: “¿Masoxkat wʉajan chiekal pachaem xamal 
naewʉajnaliajwan, matabijaliajwambej Dios tatoꞌalpox puexa pejjiw? 21 Dios 
puexa pejjiw tatoꞌlaxaelpox me-ama levadura pan isas wʉt, jachiyaxael japox. 
Kaeow pawis pan is wʉt, taniala tres taso trigobelan, levadura sʉapich. Do 
jawʉx, cha-etfʉk posapa puthlaliajwa levaduratat kaes pinasapaliajwa” —
aech Jesús. (Jachiyaxaelbej, asamatkoi Dios puexa pejjiw tatoꞌlaxael wʉt. 
Pothata jiw xabich xajʉpaxael.)

Asew jiwliajwa xabich tampoelpox, japi naexasisliajwa Dios 
(Mt 7.13‑14, 21‑23)

22  Jesús Jerusalén paklowax poxade wʉt, asapaklowaxanxot, tʉajnʉchan
xotbej, jiw naewʉajnafʉlon. 23  Do jawʉt, kaen aton wʉajnachaemtas wʉt, 
jʉmtispon:

—Tajpaklon, ¿diachwʉajnakolaxkat Dios kaesʉapich jiw bʉꞌweyaxael? 
—tispon.

Jesús jʉmnot wʉt, jʉm-aechon:
24 —Diosxotse pasliajwa, me-ama cha-aelaxach laleyax, ja-aechox. Xabich 

jiw nejxasink pajut pasliajwa. Pe jiw pajut pijaxtat pasaxil. 25 Bapijin ba fakaꞌt 
wʉt, xamal namaeyaxaelam tathoetat. Lam wʉt, jʉmchiyaxaelam: ‘Tajpak
lon, ¡ba fafaꞌe xanal leliajwan!’ —chiyaxaelam bapijin. Pe japon jʉmnoꞌan 
wʉt, jʉmchiyaxaenon xamalliajwa: ‘Xan matabijs-enil xamal. ¿Amxotpijwam
kat xamal?’ —chiyaxaen bapijin. 26 Xamal jʉmchiyaxaelam: ‘Xanallape, xam 
sʉapich, kaeyaxtat naxaelaxpin, afxpinbej. Tajpaklowaxxot xam naewʉajnam
ponam’ —chiyaxaelam. 27 Bapijin pejme xamal jʉmnosaxaen: ‘Xamal mata
bijs-enil. Matabijs-enilbej amxotpijwam. Xamal babejchowam. ¡Chijiamde!’ —
chiyaxaelon. 28 Xamal atʉaj taeyaxaelam Abraham, Isaac, Jacob sʉapich, puexa 
asew profetasbej. Japi Diosxotse amwʉtjel duil. Pe xamal pelsaxaekon infierno 
poxadik. Jaxotdik xamal xabich noeyaxaelam. Bʉaꞌtatisaxaelambej, xabich 
nabijasaxaelam xot. 29 Xabich jiw, potʉajnʉchanpijiw, pasaxael Diosxotse. Japi 
jiw chalakaxael Diosxot. Naxaeyaxaelbejpi. 30 Jiw amwʉtjel kaes paklochowpi, 

japi Diosxotse paklochowaxil. Asew amwʉtjel paklochowa-elpi, japi kaes pak
lochowaxael Diosxotse —aech Jesús aton, wʉajnachaemtasponliajwa.

Jesús xabich nejxaejwaspox Jerusalén paklowaxpijiwliajwa 
(Mt 23.37‑39)

31 Jesús bʉxtoet wʉt wʉajnachaemtasponliajwa, jawʉt kaesʉapich jaxot 
fariseos pat, Jesúsxot. Do jawʉt, fariseos jʉm-aech Jesúsliajwa:

—¡Ma amxot xam asalel chijiamde, rey Herodes fʉlaeyaxaen xot xam boe
saliajwa! —aech fariseos Jesúsliajwa.

32  Jesús jʉmnot wʉt, jʉm-aechon:
—¡Xamal xabʉaꞌde Herodes poxade! Japon aton, me-ama lam wʉt, 

ja-aechon, jiw tabejsan xot. ¡Chapaempon xan isfʉlaxpoxan, nanʉamtax wʉt! 
¡Jʉm-amopon, chapaeyam wʉt: ‘Jesús jʉm-aech: “Amwʉtjel, kandiawabej, 
toꞌaxaelen dep nakolaliajwa, jiw pejmatpʉatanxot webaespi. Bʉꞌxaenkpibej 
boejthʉsaxaelen. Asakandiawa wʉt, toesaxaelen tajbichax’ —aech Jesús’ —
amo Herodes! 33  Amwʉt fʉlaeyaxaelen Jerusalén paklowax poxade. Jasoxtat 
pasaxaelen Jerusalén paklowax, jaxotde naboesaliajwapi, Dios pejprofetas 
jibaes xot Jerusalén paklowaxxot —aech Jesús fariseosliajwa.

34 Jesús xabich nejxaejwas, nejchaxoel wʉt Jerusalén paklowaxpijiwliajwa. 
Samata, jʉm-aechon: “Xamal Jerusalén paklowaxpijwam, Dios pejprofetas 
pabam. Asew profetasbej iaꞌtat dadapam, Dios bʉxtoꞌaspi xamal naewʉajna
liajwa. Me-ama kawaema paxi tameja pejbaꞌbʉxfaltat, xan jachisian xamal 
bʉꞌweliajwan. Pe xamal xan nanejwesla. 35  ¡Chiekal najʉmtaem! Nejpaklo
waxxotaxil Dios. Kaes kajachawaesfʉlaxilbejpon xamal. Piach nataeyaximil. 
Xan pejme patx wʉt, jawʉt xamal jʉmchiyaxaelam xanliajwa: ‘Dios nej kaja
chawaesas fʉlaenpon Dios pijaxtat’ —chiyaxaelam, pejme nataeyaxaelam 
wʉt” —aech Jesús, nejxaejwas wʉt Jerusalén paklowaxpijiwliajwa.

Jesús boejthʉtpox xabich bʉꞌpʉthalpon

14 �1 Napatamatkoi wʉt, Jesús fʉlaech xaeliajwa kaen fariseospaklon 
pejba poxade. Jaxotdebej asew fariseos, japi Jesús padaelmajiw. Japi 

tataefʉl Jesús taeliajwapi, Jesús is wʉt babijax. 2  Do jaxotde wʉt, kaen aton, 
pobʉꞌta xabich bʉꞌpʉthalpon, japon nuk Jesús pejwʉajnalel. 3 Do jawʉt, Jesús 
wʉajnachaemt judíos chanaekabʉanapi, fariseosbej. Jʉm-aechon:

—¿Naktapaeikat bʉꞌxaeyan boejthʉsliajwas napatamatkoitat? O, ¿ja-elkat? 
—aech Jesús japiliajwa.

4  Japi jʉmnos-el. Do jawʉt, Jesús bʉꞌxaeyan mʉaxfit wʉt, Jesús chiekal 
boejthʉt bʉꞌxaeyan. Do jawʉx, Jesús toꞌa japon nawiasliajwa pejba poxade. 
5 Do jawʉt, Jesús jʉm-aech fariseosliajwa:

—Naxʉlan jop wʉt mʉthadik napatamatkoitat, o, nijan woei jop wʉtbej napa
tamatkoitat, xamal jusaxaelampon. ¿Diachwʉajnakolaxkat japox? —aech Jesús.

6 Japi wejisal jʉmnosliajwapi Jesús. Asbʉan jʉmch boejlach chalaki.

Jesús naewʉajanpox fariseos chalakasamata tʉa-
ekaxan, kaes pachaempoxantat

7 Fariseospaklon pejbatat wʉt, Jesús taen, asew fariseos chalak wʉt 
tʉa-ekaxan, kaes paklochowpiliajwapi chalak wʉti. Jesús japox taen wʉt, 

jʉm-aechon japi fariseosliajwa japoxan kofaliajwapi. Jesús naewʉajan wʉt, 
jʉm-aechon japiliajwa:

8  —Kaen aton xamal tadʉt wʉt nakjiyafiesta poxade, jaxotde xaeliajwam, 
¡nabej chalakeꞌ paklochow chalakaxaelpoxantat! Ja-am wʉt, asew bej pasa
xaelbej tadʉchpi, japi kaes paklochowpi. Japi, me-ama xamal, jachi-eli. 
9 Ja-aech wʉt, xamal tadʉtpon pasaxael xamalxot jʉmchiliajwa: ‘¡Ampatʉa-
ekaxanxot xamal nanim, asew chalakaliajwa!’ —chiyaxaelon xamalliajwa. 
Japatʉa-ekax an xot xamal nanam wʉt, nanaxaelam xabich nadalaxtat. 
10  Kaes pachaem xamal chalakaliajwam taxdukatʉa-ekaxantat, tadʉt wʉti 
xamal xaeliajwam, fiestamatkoi wʉt. Do jawʉt, xamal tadʉtpon xamalxot 
pat wʉt, jʉmchiyaxaelon: ‘¡Amxot xamal nanim! ¡Chalakde kaes paklochow 
chalakpoxantat!’ —chiyaxaelon xamalliajwa. Do jawʉt, xamal chalakaxae
lam japatʉa-ekaxantat. Jaxot chalakam wʉt, puexa jiw, chalaki mesaxot, 
japox taeyaxael. Ja-aech wʉt, xamal kaes sitaeyaxael jiw. 11 Nejmach-aton 
nejchaxoel wʉt pajutliajwa, nejchaxoelon ampox: ‘Xan kaes pejme pachae
man. Me-ama asew jiw, jachi-enil’ —aech wʉton pajutliajwa, japon aton Dios 
jʉmchiyaxaes: ‘Xam kaes pejme pachaema-emil’ —chiyaxaeson. Asan atonlax 
nejchaxoel wʉt pajutliajwa: ‘Xan pejme kaes pachaema-enil. Me-ama asew 
jiw, jachi-enil’ —aech wʉton pajutliajwa, asamatkoi japon aton jʉmchiya
xaes Dios: ‘Xam kaes pejme pachaemam’ —chiyaxaeson Dios —aech Jesús 
fariseosliajwa.

12  Do jawʉtbej, Jesús jʉm-aech fariseospaklonliajwa, japon tadʉchpon 
Jesús:

—Xam asew jiw tadʉtam wʉt xaeliajwapi nejbatat, matnochpijax, o, 
kaliaxpijax, ¡nabej tadʉs xam matabijtampikal! ¡Nabej tadʉsbej nejnachala, 
nakoew, nejjiwbej, kemaeyabej, mox duilibej nejbaxot, asamatkoi japi xam 
tadʉsaxael xot xaeliajwam japi pejbatat! Jachiyaxaelam wʉt, xamal, me-ama 
xanafokam, xam matxoelatadʉtpi, japi xam tadʉtam wʉt xaeliajwa nejbatat. 
13  Xam fiesta isam wʉt, ¡tadʉꞌelax kejila, laelpaxilpibej, nabejkabej, itliakla
bej! 14 Jasox isam wʉt, xam xabich nejchachaemlaxaelam, japi tadʉsaxil xot 
xam xanafonaliajwa tadʉtampoxliajwa. Jiw, pachaempi Dios pijaxtat, mata-
eyamatkoi wʉt jiw pejme duilaliajwa, jawʉt Dios xam mosaxael japafiesta
liajwa —aech Jesús tadʉchponliajwa.

Aton pinjiyax fiesta is wʉt, xabich jiw tadʉtpox 
(Mt 22.1‑10)

15  Kaen aton japixot jʉmtaen wʉt Jesús jʉm-aechpox, japon jʉm-aech 
Jesúsliajwa:

—Jiw xabich nejchachaemlaxael, Dios pejfiestaxot xael wʉti Diosxotse —
aech japon aton Jesúsliajwa.

16 Do jawʉt, Jesús wʉajantat jʉmnot wʉt, jʉm-aechon:
—Kaen aton pamakjiw ketoꞌa pinjiyax fiesta isliajwa. Do jawʉx, asan 

pamakan toꞌapon xabich jiw tadʉsliajwa. 17 Jawʉt, naxaeyaxan chiekal 
isax ketoet wʉt, pamakan pejme toꞌapon jiw jʉmchiliajwa: ‘¡Xabʉaꞌt, puexa 
chiekal toetx xotlis!’ —chiliajwapon jiw. Do jawʉt, fʉlaechon japox jʉmchi
liajwa. 18  Pe tadʉtaspixot chinax kaen pas-el. Puexa kaenanʉla jʉmxa
toꞌa wʉt, jʉm-aechi, ma-aech xot fʉlaeyaxili. Kaen japixot jʉmxatoꞌa wʉt, 

jʉm-aechon: ‘Amwʉtjel xan sat wʉajtax. Samata, xan japoxade fʉlaeyaxae
chan japasat taeliajwan. ¡Nabej nalaleꞌ xanliajwa, fʉlaeyaxinil xot nejfiesta 
poxade!’ —aechon, jʉmxatoꞌa wʉt fiestapijinliajwa. 19 Asanbej jʉm-aech, 
jʉmxatoꞌa wʉt: ‘Xan diez woei wʉajtax. Xan japi xapaejaxaelen. ¡Nabej 
nalaleꞌ xanliajwa, fʉlaeyaxinil xot nejfiesta poxade!’ —aechon, jʉmxatoꞌa 
wʉton fiestapijinliajwa. 20  Asanbej jʉm-aech, jʉmxatoꞌa wʉt: ‘Xan amw
ʉtjel nakjiyax. Samata, xan fʉlaeyaxinil’ —aechon, jʉmxatoꞌa wʉt fies
tapijinliajwa. 21 Pamakan toꞌaspon kaxa nawiaꞌan wʉt, puexa chapaeipon 
pejpaklonxot. Do jawʉt, pejpaklon xabich palala. Jʉm-aechon pamakan
liajwa: ‘¡Xabʉaꞌde bichakal paklowax poxade! ¡Jaxotde paklowaxthiala
xanxot wʉlwekde jiw tadʉsliajwam kejila, laelpaxilpi, itliakla, nabejkabej! 
¡Japi jiw bʉflaeman amxot xaeliajwapi!’ —aech fiestapijin pamakanliajwa. 
22  Dolisdoꞌ, pamakan japox is. Jawʉt jʉm-aechon pejpaklonliajwa: ‘Taj
paklon, isxlis natoꞌampox. Weꞌpfʉk jiw xajʉpaliajwa puexa tʉa-ekaxan’ 
—aechon pejpaklonliajwa. 23  Do jawʉt, paklon pejme jʉm-aech pamakan
liajwa: ‘¡Xabʉaꞌde! ¡Jiw pejme wʉlwekde nʉamantat, lulnʉamantatbej! Jiw 
tadʉtam wʉt, ¡jʉmbisnikde japi fʉlaeliajwadin tajba poxadin, tajba chiekal 
wʉlʉkaliajwapi! 24 Diachwʉajnakolax xan jʉm-an. Matxoelatadʉtxpi, chinax 
kaen japixot tajfiesta nakxaeyaxil’ —aech fiestapijin —aech Jesús, ampa
wʉajan naewʉajan wʉt.

Jesús toꞌapox jiw nakfʉlaesiapi japon, majt japi chiekal nejchaxoelaliajwa 
(Mt 10.37‑38)

25 Jesús xabich jiw fʉlafos wʉt, kaxa natachaemdik wʉt, jʉm-aechon japi 
jiwliajwa: 26  “Nejmach-aton fʉlaen wʉt xanlel tajnachalanliajwa, japon xan 
nanejxasinkaxael. Me-ama pax nejxasink wʉt, penbej, pijowbej, paxibej, 
pakoewbej, jachiyaxaelon, xan kaes nanejxasink wʉt japon aton. Me-ama 
pajut nanejxasink wʉt, jachiyaxaelbejpon xanliajwa. 27 Nejxasinka-elpi xan 
tajaxtat nabijasliajwa, japi jiw tajnachalwaxil.

28  “Kaen aton xamalxot ba isliajwa wʉt, xabich athʉpox, japon majt chiekal 
nejchaxoelaxael, machiyaxaelon isliajwa japaba. Nejchaxoel wʉt, jʉmchiya
xaelon: ‘¿Xankat tajplatatat xajʉpaxaelen, ampaba isx wʉt chiekal toesliaj
wan?’ —chiyaxaelon, nejchaxoel wʉt. 29 Japon aton majt chiekal nejcha
xoela-el wʉt ba isliajwa, ba isax tʉadut wʉt, pejplata wexajʉpa-esal wʉt, 
japon aton pejba chiekal toesaxil. Ja-aech wʉt, jiw bʉꞌwʉajanpaeyaxaeson. 
Xafafolaxaesbejpon jiw, pejba chiekal toes-el xoton. 30 Japi jiw jʉmchiyaxael: 
‘Japon aton tʉadut ba isliajwa. Pe nakiowa, wexajʉpa-esal pejew plata pejba 
chiekal toesliajwa’ —chiyaxaeson jiw. 31 Rey nabeliajwa wʉt, asatʉajnʉpi
jiw sʉapich, japon rey majt chiekal nejchaxoelaxael, machiyaxaelon. Nejcha
xoel wʉt, jʉmchiyaxaelon: ‘Xan tajsoldaw asbʉan jʉmch diez mil. Tadaelman 
veinte mil soldaw. ¿Xankat, tajsoldaw sʉapich, malechaxaelen nachakifʉlae
yaxaenpi?’ —chiyaxael rey, nejchaxoel wʉt. 32  Dolisdoꞌ, rey chiekal matabijt 
wʉt, jʉmchiyaxaelon: ‘Xan malechaxinil tadaelman’ —chiyaxael rey, nej
chaxoel wʉt. Ja-aech wʉt, rey jʉmxatoꞌaxael wʉajan xananʉampitat, japox 
wʉajan wechaemsliajwas, padaelman atʉaj wʉtfʉk. 33 ¡Xamalbej majt chiekal 
nejchaxoelde, tajnachalwasiam wʉt! Nejew puexa waela-emil wʉt, ja-aech 
wʉt, tajnachalwaximil” —aech Jesús nakfʉlaesiaspiliajwa.

Jesús pejnachala ampathatat, me-ama dom pachaempox wʉt, ja-aechi 
(Mt 5.13; Mr 9.50)

34  Do pejme Jesús jʉm-aech pejnachalaliajwa, xabich asew jiwliajwa
bej: “Dom xakuenk wʉt, pachaem. Dom xakuenka-el wʉt, chaemil. Pejme
liajwa pachaemaxil. 35 Abonoliajwabej chaemil. Ja-aech wʉt, asbʉan jʉmch 
pachaem thokchaliajwa. Xamal Dios pejnejchaxoelax matabijasiam wʉt, 
¡chiekal naeweꞌe xan jʉm-anpoxan!” —aech Jesús.

Ovejas tataefʉlpon faenpox pijan oveja, wenafoꞌaspon 
(Mt 18.10‑14)

15 �1 Impuesto mat-omwʉljoew gobiernoliajwa, asew jiw, babijaxan 
ispibej, japi pat Jesúsxot jʉmtaeliajwa Jesús naewʉajanpox. 2  Fari­

seos, judíos chanaekabʉanapibej, japi taen, asew jiw pat wʉt Jesúsxot. Jawʉt 
japi jʉm-aech babejjamechan Jesúsliajwa. Nakaewa najʉm-aechi:

—Jesús bʉꞌkʉla jiw babejchow. Japi sʉapich, xaelbejpon —aechi 
Jesúsliajwa.

3  Samata, Jesús japox jʉmtaen wʉt, jʉm-aechon ampawʉajan fariseos
liajwa, judíos chanaekabʉanapiliajwabej: 4 “Xamalxot kaen aton cien ovejas 
wʉt, kaen oveja wenafoꞌas wʉton, asew noventa y nueve ovejas waelaxaelon 
jalwekaliajwa wenafoꞌaspon. 5  Do faen wʉton oveja, wenafoꞌaspon, xabich 
nejchachaemlaxaelon. Taka-osfʉlaxaenon oveja wenafoꞌaspon. 6 Dolison, ba 
pat wʉt, laeyaxaelon pejnachala, mox duilibej, chapaeliajwa wenafoꞌaspon
liajwa. Jawʉt jʉmchiyaxaelon: ‘¡Nejchachaemilde, xan sʉapich, xan pejme 
faenx xot tajan oveja, nawenafoꞌapon!’ —chiyaxaelon pejnachalaliajwa. 
7 Diachwʉajnakolax xan jʉm-an. Jachiyaxaelbej, Dios pej-ángeles nejcha
chaemil wʉti Diosxotse, kaen aton koft wʉt babijaxan ispoxan ampathatat, 
japon naexasisfʉlaliajwa Dios. Dios pej-ángeles kaes pejme nejchachaemla
xael japon atonliajwa. Me-ama noventa y nueve jiw, pachaempiliajwa, Dios 
pej-ángeles nejchachaemil wʉt, jachiyaxili, japon atonliajwa” —aech Jesús 
fariseosliajwa, judíos chanaekabʉanapiliajwabej.

Pawis faenpox pejkafef, japox pejwʉajan
8  Jesús naewʉajan asawʉajan fariseosliajwa, judíos chanaekabʉanapiliaj

wabej. Jʉm-aechon: “Pawis diez kafefachan wʉt, kaekafef wenafoꞌas wʉtow, 
japow tamdusaxael lámpara japa-itliakaxtat batu athoesliajwa chiekal jalwe
kaliajwa pejkafef. 9 Dolisow, faen wʉt, laeyaxaelow pejnachala, mox duilibej, 
chapaeliajwa. Do jawʉt, jʉmchiyaxaelow: ‘¡Nejchachaemilde, xan sʉapich, 
pejme faenx xot tajkafef, nawenafoꞌa wʉt!’ —chiyaxaelow. 10 Diachwʉajnako
lax xan jʉm-an. Jachiyaxaellap-is Dios pej-ángeles, nejchachaemil wʉt, kaen 
aton koft wʉt babijaxan ispoxan japon naexasisfʉlaliajwa Dios” —aech Jesús 
fariseosliajwa, judíos chanaekabʉanapiliajwabej.

Pax beltaenpox paxʉlan, japox pejwʉajan
11 Jesús naewʉajan asawʉajan, fariseosliajwa, judíos chanaekabʉanapiliaj

wabej. Jʉm-aechon: “Kaen aton kolenje paxʉlan. 12  Wʉchakalpijin jʉm-aech 
paxliajwa: ‘Ax, ¡amalis xan nachaxduꞌe tejwaxaelpi!’ —aech wʉchakalpijin. 

Do jawʉt, pax diajan wʉchakalpijin pejewpi. 13  Jawʉx, kaematkoi sʉapich 
wʉt, wʉchakalpijin puexa pejew mowa. Japaplata xafolon, chijia wʉt atʉaj, 
asatʉajnʉlel. Jaxotde babijaxan isfʉldepon. Jasoxtat puexa pejew, plata, 
chiekal xatoeton. 14  Puexa pejew plata chiekal xatoet wʉt, japamatkoiyan 
piach naxaeyaxan ajil japatʉajnʉxot, xabich piach iam thilna-el xot. Samata, 
japon litaxaelafʉl. 15  Do jawʉt, fʉlaechon japatʉajnʉpijin bichax wʉljoe
liajwa. Bichax faen wʉt, paklon toꞌason maran tataef­lax, chaxajialspi. 16 Do 
jawʉt, japon aton maran xaelpoxan, japonbej xaesia, xabich litaxaela xoton. 
Pe chinax chaxdus-esal japon xaeliajwa maran xaelpoxan. 17 Do jawʉt, japon 
pajut chiekal nejchaxoel wʉt, jʉm-aechon: ‘Pomatkoicha taj-ax pejbaxot 
xabich naxaeyaxan pamakjiw chaxduiliajwa. Taj-axxot naxaeyaxan nama. 
Xanlax amxot tajlit tʉpaxaelen’ —aechon, nejchaxoel wʉt. 18  Do jawʉt, japon 
nejchaxoel wʉt, jʉm-aechon: ‘Xan nawoesa nawiasaxaelen taj-ax poxade. 
Patx wʉt taj-axxot, xan jʉmchiyaxaelen: “Ax, xan xabich babijaxan isx Dios
liajwa, xamliajwabej. 19 Xan babejnan. Samata, xan tadala kaes naxʉlnan 
napaeliajwam. Me-ama namakan tatoꞌlam wʉt, ¡ja-amde xanliajwa!” —chiya
xaelen, taj-axxot patx wʉt’ —aechon, nejchaxoel wʉt. 20 Dolison, japox nej
chaxoel wʉt, chijialison pax poxade nawiasliajwa.

“Do baxael, atʉaxach fʉlaen wʉtlejen, pax taenson. Jawʉt pax xabich 
beltaen paxʉlan. Do jawʉt, najaeꞌepon paxʉlan bʉꞌkakʉlnaliajwa. Jawʉt 
wʉjaelton paxʉlan. Wʉjaelt wʉt, xusuwpon paxʉlan. 21 Jawʉt paxʉlan jʉm-
aech paxliajwa: ‘Ax, xan xabich babijaxan isx Diosliajwa, xamliajwabej. Xan 
babejnan. Tadala kaes naxʉlnan napaeliajwam’ —aech paxʉlan paxliajwa. 
22  Pe jawʉt, pax jʉm-aech, pamakjiw toꞌa wʉt: ‘¡Xabʉaꞌde! ¡Wʉljaeꞌe naxoe
lax kaes chamoeyax pox! ¡Xajoembejpon! ¡Anillo kothiyaxajoeldebejpon! 
¡Tʉakxajoeldebejpon tʉakxajoelax! 23  Do jawʉx, ¡bʉflaeman pak jeltiꞌsan, 
kaes dalpon! ¡Japon xʉaꞌalde! Amwʉt fiesta isaxaes xaeliajwas. 24 Taxʉlan
liajwa nejchaxoelx wʉt, jʉm-an: “Diachwʉajnakolax taxʉlan asatʉajnʉtat bej 
nawetʉpbej” —an, nejchaxoelx wʉt. Pe laejapon. Nejchaxoelxbej: “Bej nafo
ꞌabejpon” —an, nejchaxoelx wʉt. Pe nawepaton’ —aech pax pamakjiwliajwa. 
Do jawʉx, fiesta isax tʉadutlisi.

25 “Pakoewan pat wʉt pax pejbatat, matxoelapijin lultat nabistpon. Pejbi
chax kekoft wʉt, ba mox itwefʉlaen wʉt, thiataenpon jajuiyax. Thiataenbej
pon nababoelax. 26 Jawʉt matxoelapijin lapon pamakan. Wʉajnachaemt wʉt, 
jʉm-aechon: ‘¿Ma-aech xotkat amwʉtjel fiesta isam?’ —aechon. 27 Pamakan 
jʉmnot wʉt, jʉm-aechon: ‘Nakoewan pat. Samata, nej-ax xanal naketoꞌa pak 
jeltiꞌsan, kaes dalpon, xʉaꞌlaliajwan’ —aech pamakan. 28  Matxoelapijin japox 
jʉmtaen wʉt, xabich palalapon. Palala xot, ba le-elon. Samata, pax nakolde. 
Paxʉlan leyax toꞌaliajwa. 29 Matxoelapijin jʉm-aech paxliajwa: ‘Xabich pin-
iawaechan xam tanbistax. Chinax owchila-ela-enil, natoꞌam wʉt. Xanlax 
chinax kaen cabra, jeltiꞌsan, nachaxdus-emil, xan fiesta isliajwan, tajnachala 
sʉapich. 30 Amwʉtjel naxʉlan pat, nejew plata xatoetpon wathoꞌtat, poejiw 
bʉꞌmoejtpitat plata kanaliajwa. Japonliajwalax xam fiesta isam. Japonliaj
wabej namakjiw ketoꞌam pak jeltiꞌsan xʉaꞌlaliajwa, kaes dalpon’ —aech mat
xoelapijin paxliajwa.

31 “Pax jʉmnot wʉt, jʉm-aechon paxʉlanliajwa: ‘Wʉa, xam pomatkoicha 
xanxotam. Puexa xan tejewpi, japoxan xam nejwaxael. 32  Amwʉtjel pachaem 

fiesta isliajwas, puexa nejchachaemlaliajwas. Nakoewanliajwa nejchaxoelx 
wʉt, jʉm-an: “Diachwʉajnakolax asatʉajnʉtat taxʉlan bej nawetʉpbej” —an, 
nejchaxoelx wʉt. Pe laejapon. Nejchaxoelx wʉt, jʉm-anbej: “Bej nafoꞌabej
pon” —an, nejchaxoelx wʉt. Pe nawepaton amwʉtjel’ —aech pax matxoela
pijinliajwa” —aech Jesús fariseosliajwa, judíos chanaekabʉanapiliajwabej.

Pamakan maliach xatoesfʉlpox paklon pejew, japox pejwʉajan

16 �1 Jesús naewʉajan wʉt pejnachala, asawʉajantat jʉm-aechon: “Kaen 
paklon xabich kemaenk. Japon paklon kaen pamakan, puexa weta

taef­laspon. Pe pamakan maliach wexatoesfʉl paklon pejew plata. Do ja-aech 
wʉt, asew jiw maliach chapaeipi paklonxot, pamakan maliach wexatoesfʉ
lpox pejpaklon. 2  Samata, paklon pamakan la wʉt, jʉm-aechon: ‘Xampil 
tejew maliach nawexatoesfʉlam. ¡Xalaeman cuenta lelamfʉt, pomatkoicha 
tejew mowam wʉt, wʉajtam wʉtbej xanliajwa! Ma amwʉt xam kaes puexa 
tejew nawetataef­laximil’ —aech paklon pamakanliajwa. 3  Do jawʉt, japon, 
paklon pamakan, nejchaxoel wʉt, jʉm-aechon: ‘¿Xan machiyaxaelenkat 
amwʉt? Tajpaklon najusaxael tajbichaxxot. Xan mamnika-enil sat nabich
liajwan. Xan tadalabej asew jiw malech plata wʉljoeliajwan. 4 ¡Aa, xan mata
bijtax isaxaelenpox! Japox isx wʉt, nabich-enil wʉt tajpaklonliajwa, asew 
jiw pejbaxot patx wʉt, chiekal nabʉꞌkʉlaxaeli’ —aech pamakan, nejchaxoel 
wʉt. 5 Do jawʉx, japon kaenanʉla wʉllala pejpaklon dewati japi fʉlaeliajwa
din. Wʉllala wʉt, matxoelapatponliajwa jʉm-aechon: ‘¿Massʉapichkat xam 
dewatam tajpaklon?’ —aechon matxoelapatponliajwa. 6  Matxoelapatpon 
jʉm-aech: ‘Xan dewatax nejpaklon ochocientos galones olivosiminan’ —aech 
matxoelapatpon. Do jawʉt, jusaxaespon pejpaklon pejbichaxxot, japon jʉm-
aech: ‘Ama pelfʉt majt xam lelampox jasʉapich dewatampox. ¡Asafʉtat lelde 
dewatampox asbʉan jʉmch cuatrocientos galones olivosiminan!’ —aech jusa
xaespon. Jawʉt dewatpon japox is. 7 Do jawʉx, asan pat wʉt, jusaxaespon pej
paklon, japon jʉm-aech patponliajwa: ‘¿Massʉapichkat xam dewatam tajpak
lon?’ —aech jusaxaespon. Dewatpon jʉmnot wʉt, jʉm-aechon: ‘Xan dewatax 
nejpaklon cien trigobulan’ —aech dewatpon. Jusaxaespon pejpaklon jʉm-
aech: ‘Ama pelfʉt majt xam lelampox jasʉapich dewatampox. ¡Asafʉtat lelde 
dewatampox asbʉan jʉmch ochenta trigobulan!’ —aech jusaxaespon pejpak
lon. Do jawʉt, dewatpon japox is. Jasox isfʉl pejpaklon jusaxaespon asew 
jiwliajwabej, dewatpiliajwa japon pejpaklon. 8  Do japox isax ketoet wʉt, jusa
xaespon pejpaklon xalaechon japi pel-ʉaf pejpaklon chaxdusliajwa. Do jawʉt, 
paklon matabijt wʉt japox ispoxliajwa, jʉm-aechon pamakanliajwa, chijiya
xaelponliajwa: ‘Xam babijax isam xanliajwa, xabich matabijtam xot. Japox 
isam asamatkoi xamliajwa pachaemaliajwa’ —aech paklon pamakan chijiya
xaelponliajwa. Dios naexasis-eli, kaes pejme matabija wʉajsliajwa, mowa
liajwabej. Me-ama Dios naexasiti, jachi-eli” —aech Jesús pejnachalaliajwa.

9 Do pejme Jesús jʉm-aech pejnachalaliajwa: “Diachwʉajnakolax xan 
jʉm-an. ¡Nejplatatat, nejewtatbej, asew jiw kajachawaeꞌe ampathatat, japi 
nabist wʉt Dios pejbichaxan! Japoxan xatoetam wʉt, asamatkoi, xamal tʉpam 
wʉtbej, Diosxotse xamal chiekal bʉꞌkʉlaxaeli” —aech Jesús pejnachalaliajwa.

10  Do pejme Jesús jʉm-aech pejnachalaliajwa: “Aton asan pejew chiekal 
tataef­lafʉl wʉt, kaeyaxachpoxan, chinax maliach xatoes-el wʉton, japon 

aton xajʉp asan pejew chiekal tataef­laliajwa, xabich wʉtbej. Asan chiekal 
tataefla-el wʉt asan pejew, kaeyaxachpoxan, japon xajʉpaxilbej asan pejew 
chiekal tataef­laliajwa, xabich wʉt asan pejew. 11 Xamal xajʉpa-emil wʉt 
chiekal tataef­laliajwam asan pejew plata, ja-am wʉt, Dios toꞌaxil xamal tataef
laliajwam xabich kaes ommaenkpi, Dios pijaxan. 12  Xamal xajʉpa-emil wʉt 
chiekal tataef­laliajwam asan pejew, ja-am wʉt, chinax kaen aton xam chax
dusaxil nejewkolaliajwa” —aech Jesús pejnachalaliajwa.

13  Do pejme Jesús jʉm-aech pejnachalaliajwa: “Pamakan, kolenje wʉt 
paklon, japiliajwa chiekal najʉpatanbichaxilon. Kaen paklonliajwa chiekal 
tanbichaxaelon. Asan paklonliajwa chiekal nabichaxilon. Ja-aechlap-is Dios 
nejxasinkpi. Japi nejchaxoel wʉt platakal, chiekal nabichaxili Diosliajwa” —
aech Jesús, naewʉajan wʉt pejnachala.

14 Fariseos, japi xabich nejxasink plata, japi jʉmtaen Jesús, jʉm-aech wʉt 
pejnachalaliajwa. Samata, japi bʉꞌwʉajanpaeipi Jesús. 15  Do jawʉt, Jesús 
jʉm-aech fariseosliajwa: “Jiw jʉm-aech wʉt xamalliajwa: ‘Fariseos xabich 
pachaem’ —aech wʉti, xamal xabich nejxasinkam japoxliajwa. Pelax Dios 
chiekal matabijt, xamal nejnejchaxoelaxan chiekal pachaema-elpox. Jiw
liajwa pachaempox, japoxlax Diosliajwa chaemil” —aech Jesús fariseosliajwa.

Amxot jʉm-aechpox Moisés chajia lelpoxliajwa, 
Dios puexa pejjiw tatoꞌlaxaelpoxliajwabej

16 Jesús pejme jʉm-aech fariseosliajwa: “Juan, jiw bautisan, pas-el wʉtfʉk, 
jiw naewʉajnas Moisés chajia lelpox, japox jiw naexasisfʉlaliajwa. Japi jiw 
naewʉajnasbej profetas chajia lelpox. Do jawʉx, Juan, jiw bautisan, pat wʉt, 
japon naewʉajan chimiawʉajan. Xan patx wʉtbej, naewʉajnax chimiawʉa
jan, Dios puexa pejjiw tatoꞌlaxaelpoxliajwa. Samata, amwʉtjel puexa jiw 
xabich pasasia Diosxotse” —aech Jesús fariseosliajwa.

17 Jesús pejme jʉm-aech fariseosliajwa: “Ampathat, thatbaxobej, japoxan 
xabich tampoel  toepaliajwa. Pe kaes pejme xabich tampoel toepaliajwa 
Moisés chajia lelpox, Dios pejjamechan xot. Puexa Moisés chajia lelpox, 
diachwʉajnakolax puexa japoxan jachiyaxael” —aech Jesús fariseosliajwa.

Jesús naewʉajanpox poejiw pelsasamata pejwathoꞌ 
(Mt 19.1‑12; Mr 10.1‑12)

18  Jesús pejme jʉm-aech fariseosliajwa: “Aton pijow foꞌa wʉt, fit wʉton 
asaow, japon aton babijax is Diosliajwa, bʉꞌmoejt xot asaow pawis, pijwa-
elpow. Dios nejchaxoelafʉl japon aton matxoelafitpowliajwa, japon aton 
nakiowa pijowfʉk. Kaen aton, foꞌaspow fit wʉt, japon aton babijax is Dios
liajwa, japowfʉk nakiowa pamal xot Diosliajwa” —aech Jesús fariseosliajwa.

Jesús naksiyapox kemaeyanliajwa, Lázaroliajwabej
19 Jesús naewʉajan wʉt, ampawʉajan jʉm-aechon fariseosliajwa: “Kaen 

aton xabich kemaenk. Pomatkoicha naxoeipon chimia. Pomatkoichabej fiesta 
ispon pejbat at. Kemaeyan chimianaxaeyaxan pejjiw bʉꞌxael. 20  Jaxotbej 
kejilan, nabijatpon. Japon pawʉl Lázaro. Japon pobʉꞌta xabich saꞌlas. Pomat
koicha satat ekon kemaeyan pejbafafaxot. 21 Lázaro xaesia natacholanpi 
kemaeyan pejmesaxot. Pomatkoicha wʉr fʉlalaena Lázaro bʉꞌdaeliajwas 

saꞌla-itfachan. 22  Do asamatkoi wʉt, Lázaro tʉp. Japon Dios pej-ángeles bʉꞌfos 
patʉpa papatxotse, Abrahamxotaliajwabejpon. Do jawʉx, asamatkoi, kemae
yan tʉpbej. Japon mʉthtas.

23  “Kemaeyan tʉp wʉt, patʉpa papatxotbej japon pat, kastikaxaes xoton. 
Jaxotdik kemaeyan xabich nabijat. Kemaeyan natachaemse wʉt, taenpon 
atʉaj Abraham. Taenbejpon Lázaro, Abraham sʉapich, wʉt. 24  Samata, 
kemaeyan pinjametat jʉm-aech Abrahamliajwa: ‘Am Abraham, ¡xan nabel
taem, xabich nabijatax xot jitat! ¡Lázaro toꞌim min kothiyaxathosliajwa, 
xanlel fʉlaeliajwasik, nakaech-iaꞌthʉsliajwa!’ —aech kemaeyan. 25 Abraham 
jʉmnot wʉt, jʉm-aechon: ‘Tamon, ¡xam chiekal nejchaxoelde! Xam laejam 
wʉt thatat, xabich nejmach nejew. Lázarolax laeja wʉt thatat, japon xabich 
nabijat, kejil wʉt. Pe amwʉtjel, japon xabich pachaem amxot. Xamlax amw
ʉtjel nabijatam. 26  Lázaro fʉlaeyaxil xam poxadik, chʉat xabich athʉ xot, 
matnoch nukjik xotox. Samata, xambej ampalel julaximil’ —aech Abraham 
kemaeyanliajwa.

27-28  “Do jawʉt, kemaeyan jʉm-aech: ‘Am Abraham, xam jʉm-an. ¡Toꞌim 
Lázaro taj-ax pejba poxadik japon naewʉajnaliajwa cinco takoew! Ja-aech 
wʉt, japibej ampalelsik fʉlaeyaxil nabijasliajwa’ —aech kemaeyan. 29 Jawʉt
bej Abraham jʉm-aech: ‘¡Japi nej naexasis Moisés chajia lelpox, puexa 
profetas chajia lelpoxanbej!’ —aech Abraham kemaeyanliajwa. 30  Kemae­
yan jʉmnot wʉt, jʉm-aechon: ‘Am Abraham, japi naexasisaxil japoxan. Pe 
patʉpan, mat-echpon, pejme duk wʉt, japon natulaelt wʉt japixot, ja-aech 
wʉt, japi babijaxan ispoxan kofaxael. Do jawʉt, japi Dioskal naexasisaxael’ 
—aech kemaeyan Abrahamliajwa. 31 Do pejme Abraham jʉm-aech: ‘Japi nae
xasis-el wʉt Moisés chajia lelpox, puexa profetas chajia lelpoxanbej, japibej 
naexasisaxil patʉpan, mat-echpon, natulaelt wʉt japi naewʉajnaliajwas’ —
aech Abraham kemaeyanliajwa” —aech Jesús fariseosliajwa.

Jesús naewʉajanpox jiw babijaxan isasamata 
(Mt 18.6‑9, 21‑22; Mr 9.42‑48)

17 �1 Jesús jʉm-aech pejnachalaliajwa: “Asan aton pijaxtat asew jiw babi
jaxan is wʉt, japon aton xabich kastikaxaes Dios. 2  Jiw babijaxan 

isasamata japon aton pijaxtat, kaes pejme pachaemaxael japon aton pinjit 
iaꞌt, jajaerat, kaechariamakeꞌsliajwas, chafoꞌaliajwas mar poxadik, xabich 
soꞌnik poxadik. Ja-aech wʉt, asew jiw babijaxan isaxil japon aton pijaxtat, 
jelxan nanaexasiti. 3  Samata, ¡chiekal taem xamal nijaxtat asew jiw babija
xan isasamata!

“Nejmach-aton, Dios pejjamechan naexasitpon, is wʉt babijax xamalliajwa, 
¡japon aton xamal fiaꞌe kofsliajwapon babijax ispox! Dolison, japox babijax 
isax koft wʉt, ¡japon aton beltaem! 4 Japon aton pomatkoicha babijax isfʉl 
wʉt xamalliajwa, asamatkoi jʉm-aech wʉton xamalliajwa: ‘Xan pejme isaxi
nil babijax xamalliajwa’ —aech wʉton, ¡japon aton xamal beltaem!” —aech 
Jesús pejnachalaliajwa.

Jesús pejnachala, japi kaes Dios xanaboejasiapox
5 Apóstoles jʉm-aech Jesúsliajwa:
—¡Xanal nakajachawaeꞌe kaes Dios xanaboejaliajwan! —aechi.

6 Jesús jʉmnot wʉt, jʉm-aechon apóstolesliajwa:
—Xamal cha-aex xanaboejam wʉt Dios, jʉm-am wʉt: ‘Diachwʉajnakolax 

Dios xajʉp puexa isliajwa’ —am wʉt, nejchaxoelam wʉt, xamalbej xajʉpa
xaelam isliajwam xabich Dios pijaxtat. Nejxanaboejaxan xabicha-el wʉt Dios
liajwa, me-ama mostazafut cha-aelfut, ja-aech wʉt, xamal jʉm-am wʉt ampa
naeliajwa: ‘¡Dios ampanae nej tathinchakusas pukatutat nukaliajwa!’ —am 
wʉt, diachwʉajnakolax japanae, jachiyaxael —aech Jesús apóstolesliajwa.

Nabichan isfʉlaxaelpox tatoꞌlaspox
7 Do pejme Jesús jʉm-aech apóstolesliajwa: “Xamalxot kaen nabichan wʉt, 

japon toꞌaxaelam nabichliajwa. Lulbichax kekoft wʉt, o, pak tataef­lax koft 
wʉton, xamal jʉmchiyaximil: ‘¡Lemen! ¡Ekde tajmesaxot, xanal sʉapich xae
liajwam!’ —chiyaximil. 8  Jʉmchiyaxaelamlax: ‘¡Naxaeyax isde xanal xae
liajwan! Xaelx wʉt, wʉajnawesaxaelam, xanal asax naweweꞌp wʉt kamta 
nawe-isliajwam. Kaechatoelx wʉt, xamwich xaeyaxaelam’ —chiyaxaelam 
nabichanliajwa. 9 Xamal graciaschiyaximil namakanliajwa, japon chiekal is 
wʉt toꞌampoxliajwa. Japon japox chiekal isaxael, nabichan xot. 10  ¡Xamal
lap-is jachiyaxaelam! ¡Isfʉlde Dios tatoꞌalpoxan! Isax toetam wʉt, ¡nakaewa 
najʉm-amde: ‘Xatis nabichwas wajpaklonliajwa. Samata, chiekal isaxaes waj
paklon naktatoꞌalpoxan’ —chiyaxaelam nakaewaliajwa! ¡Nakaewa najʉm
chiyaximil: ‘Asan aton bej nakjʉmchiyaxaelbej: “Xamal gracias-an, chiekal 
nabistam xot Diosliajwa” —bej nakchiyaxaelbejpon’ —nabej aecheꞌ najut
liajwa!” —aech Jesús apóstolesliajwa.

Jesús boejthʉtpox diez poejiw, leprawaxae waeispi
11 Jesús Jerusalén paklowax poxade wʉt, Galilea tʉajnʉlelbabʉꞌakal folon, 

Samaria tʉajnʉlel. 12  Do jawʉt, Jesús paklowaxach pasliajwa wʉt, jaxot diez 
poejiw fʉlaen bʉꞌkakʉlnaliajwapi Jesús. Japi puexa bʉꞌxaenk leprawaxaetat. 
Japi mox pasaxil Jesúsxot. Samata, atʉaxach nuili. 13 Japi nejlat wʉt, jʉm-aechi:

—Jesús, jiw chanaekabʉanan, ¡xanal nabeltaem! —aechi.
14 Do jawʉt, Jesús japi taen wʉt, jʉm-aechon:
—¡Xabʉaꞌde sacerdotes poxade japi taeliajwa xamal leprawaxae boejth

ʉlpox! —aech Jesús.
Do jawʉt, japi fʉlaech wʉt sacerdotes poxade, fʉlaeyaxtat chalechkal japi 

puexa chiekal boejthʉls leprawaxae. Do jawʉt, chiekal pachaemlisi. 15 Kaen 
japixot taen wʉt pejbʉꞌt chiekal wepachaemspox, jawʉt tamach kaxadinpon 
Jesús poxadin. Dolison Jesúslel fʉlaen wʉt, pinjametat jʉm-aechfʉldinpon 
Diosliajwa: “Dios, xam diachwʉajnakolax xabich pachaemam” —aechfʉldin
pon. 16  Dolison pat wʉt Jesúsxot, brixtat nuk wʉt Jesús pejwʉajnalel, sat 
makxabijindikon graciaschiliajwa. Japon aton, Samaria tʉajnʉpijin. 17 Do 
jawʉt, Jesús jʉm-aech asew jiwliajwa:

—¿Boejthʉlspikat, bej diezbejji? ¿Amxotkat asew nueve? 18  Ampon aton 
asatʉajnʉpijin. Tamach kaxadinpon Dios jʉmchiliajwa: ‘Dios, xam diachwʉaj
nakolax xabich pachaemam’ —chiliajwa —aech Jesús jaxot nuilpiliajwa.

19 Do jawʉt, Jesús jʉm-aech boejthʉlsponliajwa:
—¡Nande! ¡Xabʉaꞌde nejmach! Xam chiekal boejthʉllis, chiekal naxana

boejtam xot —aech Jesús.

Dios puexa pejjiw tatoꞌlax tʉadut wʉt, taeyaxisalpox 
(Mt 24.23‑28, 36‑41)

20 Asamatkoi fariseos wʉajnachaemt wʉt, jʉm-aechi Jesúsliajwa:
—¿Maswʉtkat tʉadusaxael Dios puexa pejjiw tatoꞌlaxaelpox? —aechi.
Do jawʉt, Jesús jʉm-aech fariseosliajwa:
—Dios tʉadut wʉt puexa pejjiw tatoꞌalpox, japox xamal taeyaximil. 

21 Samata, jiw jʉmchiyaxil: ‘Ma amxot Dios puexa pejjiw tatoꞌal’ —chiyaxil. 
Jʉmchiyaxilbejpi: ‘Ma jaxotde Dios puexa pejjiw tatoꞌal’ —chiyaxil jiw. Dios 
puexa pejjiw tatoꞌalpox ma xamalxot tʉadutlisox. Pe japox tae-emil —aech 
Jesús fariseosliajwa.

22  Do jawʉt, Jesús jʉm-aech pejnachalaliajwa:
—Xan, puexa jiw pakoewkolnan, asamatkoi puexa jiw tatoꞌlaxaelen ampa

thatat. Xamal xabich nejxasinkaxaelam xan nataeliajwam, xan puexa jiw 
tatoꞌlax wʉt. Pe nataeyaximil, nawepas-el xotfʉk tajmatkoi jiw tatoꞌlaliajwan.

23 Asew jiw xamal kichachajbaxael. Jʉmchiyaxaeli: ‘¡Ma amxot Cristo!’ —
chiyaxaeli. El wʉt, asew jiw xamal jʉmchiyaxael: ‘¡Ma jaxotde Cristo!’ —chiya
xaeli. Jasox jʉm-aech wʉti, ¡xamal nabej naexasis! ¡Nabej fʉlaeꞌebej japoxade! 
24 Chamx nakliafcha wʉt, potʉajnʉcha puexa jiw kaewʉtje taena. Xanlap-is 
jachiyaxaelen asamatkoi, xan, puexa jiw pakoewkolnan, pejme paskax wʉt. 
Kamta kaewʉtje puexa jiw nataenaxael. 25 Pe matxoela xan xabich nabijasa
xaelen. Ampathatpijiw, amwʉtjel laelpi, japi xan nanejweslaxael. 26-27 Noé laeja 
wʉt ampathatat, xabich jiw nejmamach. Samata, xaeli. Afbejpi. Nakjiyabejpi. 
Japamatkoiyan, ja-aech wʉt, Noé pinjiyax barkam low wʉt, chalechkal xabich 
iam thilnax tʉadut. Do jawʉt, sat buꞌal. Puexa jiw chiekal tʉp. Jachiyaxael
bej asamatkoi, xan, puexa jiw pakoewkolnan, pasaxoekan wʉt. Jiw pomat
koicha nejmach duilafʉlaxael. 28  Ja-aechlap-is Lot chajia laeja wʉt. Jiw xael. 
Afbejpi. Wʉajtbejpi. Mowabejpi. Mʉthabejpi naxaeyaxan. Bachan iabejpi. Japi 
jiw pomatkoicha chiekal nejmach duilafʉl. 29 Ja-aech wʉt, japamatkoiyan, Lot 
nakolt wʉt Sodoma paklowaxxot, chalechkal athʉlelsik natacholan azufre, 
me-ama iaꞌan. Pe japi jitan tamdadutpi. Japoxan ja-aech wʉt, puexa Sodoma 
paklowaxpijiw chiekal toejwas. 30 Jachiyaxaelbej xan, puexa jiw pakoewkol
nan, pejme chalechkal pasaxoekan wʉt. Jasoxtat jiw nejmach duilafʉlaxael.

31 “Japamatkoitat jiw nejchaxoelaxil pejew. Xan chalechkal paskax wʉt, 
jiw, pejbachanmatwʉajtat nuili, baloek wʉt, nejchaxoelaxili pejbachan 
leliajwa pejew jukaliajwa. Japamatkoiyantat asew jiwbej, pejlulanxot nabisti, 
do jawʉt, jaxot kamta japi dʉkpaxael. Kaxa naweyaxildini pejbachan poxadin 
pejew wʉljaesliajwa. 32  ¡Nejchaxoelde Lot pijow wejatispoxliajwa! (Naexa
sis-el wʉtow Dios jʉm-aechpox, japow domt nadofa.) 33  Jiw isfʉl wʉt pajut 
nejxasinkpoxan ampathatat, japi asamatkoi tʉp wʉt, duilaxili Diosxotse. Jiw 
tajaxtat kofa wʉtlax pajut isasiapoxan, japi jiw asamatkoi tʉp wʉt, pomatkoi
cha duilaxaeli Diosxotse.

34  “Diachwʉajnakolax xan jʉm-an. Chalechkal paskax wʉt, japamadoi
tat kolenje moejt wʉt kaecamatat, kaen bʉflaeyaxaes. Asan waelsaxaes. 
35 Koliowje kaeyaxtat xatkiana wʉt, kaeow bʉflaeyaxaes. Asaow waelsaxaes. 
36  [Kolenje aton kaelultat nabist wʉt kaeyaxtat, kaen bʉflaeyaxaes. Asan 
waelsaxaes.”] —aech Jesús, pejnachala naewʉajan wʉt.

37 Jesús pejnachala japox jʉmtaen wʉt, jawʉt wʉajnachaemt wʉt, jʉm-
aechi Jesúsliajwa:

—Tajpaklon, ¿amxotkat japox jachiyaxael? —aechi.
Jesús jʉmnot wʉt, jʉm-aechon pejnachalaliajwa:
—Puexa jiw chiekal matabija ampox. Choefan, tʉpon, okxot, jaxot thʉtha 

pasliajwa piachaxil. Xan pasaxoekan wʉt, me-ama japox, jachiyaxael —aech 
Jesús, naewʉajan wʉt pejnachala.

Jesús japox jʉm-aech wʉt, japox jʉmchiliajwa: “Potʉajnʉcha jiw taeyaxael, 
Cristo fʉloek wʉt, Dios markamatkoi pat wʉt” —chiliajwa japox.

Pamal naetʉpspow pejwʉajan, juezbej

18 �1 Dolisdoꞌ, Jesús naewʉajan pejnachala kofa-elaliajwa Dios kawʉa
janpox. Do jawʉt, asawʉajantat naewʉajanbejpon. 2  Jʉm-aechon: 

“Paklowaxxot juez duk. Japon juez chinax Dios naexasis-el. Sitae-elbejpon 
Dios. Sitae-elbejpon jiw. 3  Japapaklowaxxot pawis duk, pamal naetʉpspow. 
Asamatkoi japow fʉlaech juez poxade jʉmchiliajwa ampox. Do jawʉt, jʉm-
aechow: ‘Tadaelman babijax is xanliajwa. Samata, ¡toꞌim soldaw japon aton 
kastikaliajwas!’ —aechow juezliajwa. 4 Japow pin-iaveces papat juezxot majt 
jʉm-aechpox, japox pejme jʉmchiliajwa. Pe japon juez piach is-el japow 
jʉm-aechpoxliajwa. Do baxael, juez nejchaxoel: ‘Xan diachwʉajnakolax Dios 
sitae-enil. Sitae-enilbej jiw. 5 Pe japow japoxtat xan nataliasfʉl. Samata, xan 
isaxaelen japow najʉm-aechpox kaxa pejme fʉlae-elaliajwadin xanlel, japox
tat kaes nataliasfʉla-elaliajwa’ —aech juez, nejchaxoel wʉt” —aech Jesús, 
naewʉajan wʉt pejnachala.

6  Do pejme Jesús jʉm-aech, naewʉajan wʉt pejnachala: “Japon juez 
pachaema-el kajachawaesliajwapon japow. 7 Dioslax jachiyaxil. Japon isaxael 
pachaempox kajachawaesfʉlaliajwapon pejjiw, asew babijaxan is wʉt japi 
jiwliajwa. 8  Diachwʉajnakolax xan jʉm-an. Dios piachaxil kajachawaesliajwa 
pejjiw, asew jiw babijaxan is wʉt japiliajwa. Xan, puexa jiw pakoewkolnan, 
fʉloekx wʉt pejme, ¿faenaxaelenkat jiw xan nawʉajnawesfʉlpi?” —aech 
Jesús, naewʉajan wʉt pejnachala.

Fariseo, impuesto mat-omwʉljoenbej, japi pejwʉajan
9 Asew jiw nejchaxoelafʉl: “Xatis kaes pejme pachaems. Me-ama asew jiw, 

jachi-esal” —aechfʉli pajutliajwa, nejchaxoel wʉt. Jesús naewʉajan wʉt 
jʉm-aechon ampawʉajantat japi jiwliajwa. Do jawʉt, jʉm-aechon: 10 “Kolenje 
fʉlaech Dios pejtemploba poxade Dios kawʉajnaliajwa. Kaen fariseo-aton. 
Asan impuesto mat-omwʉljoen Roma gobiernoliajwa. 11 Fariseo-aton nukax­
tat Dios kawʉajan. Pe japon jʉm-aechpoxan Diosliajwa pachaema-el, jʉm-
aech xoton: ‘Dios, xan kaes pejme pachaeman. Me-ama asew jiw, jachi-enil. 
Samata, xan gracias-an xamliajwa. Asew jiw is pachaema-elpoxan. Asew 
jiwbej kethaknik. Asew jiwbej bʉꞌmoejt asew wathoꞌ, pijowa-elpi. Me-ama 
japi jiw, xan jachi-enil. Me-ama amponbej, impuesto mat-omwʉljoen gobier
noliajwa, xan jachi-enilbej. 12  Xanlax koleveces posemana naxae-enil xam 
piach kawʉajnaliajwan. Kanxpi nabistax wʉt, xan diajnax diezmʉaxtjeliajwa. 
Kaemʉaxt diajnax xam chaxdusliajwan. Jasox isx pomatkoicha’ —aech 
fariseo-aton, Dios kawʉajan wʉt. 13 Impuesto mat-omwʉljoen gobiernoliajwa, 

japon atʉaxach tamach nuk jiwxot, Dios kawʉajan wʉt. Jawʉt natachaems-
elbejpon athʉlelse. Natxaton. Jawʉt najut namatiafdaka wʉt, jʉm-aechon 
Diosliajwa: ‘Dios, xan tajut matabijtax babejnanponan. Samata, ¡xan nabel
taem!’ —aechon, Dios kawʉajan wʉt. 14  Diachwʉajnakolax jʉm-an. Japon, 
impuesto mat-omwʉljoen gobiernoliajwa, japon beltaens Dios babijaxan 
ispoxanliajwa. Pelax fariseo-aton Dios beltae-esal, japon babijaxan ispoxan
liajwa. Nejmach-aton nejchaxoel wʉt pajutliajwa: ‘Xan kaes pejme pachae
man. Me-ama asew jiw, jachi-enil’ —aech wʉton pajutliajwa, asamatkoi Dios 
jʉmchiyaxaeson: ‘Xam nejnejchaxoelax pachaema-el’ —chiyaxaeson Dios. 
Asanlax nejchaxoelpon pajutliajwa: ‘Xan kaes pejme pachaema-enil. Me-ama 
asew jiw, jachi-enil’ —aech wʉton pajutliajwa, japon aton asamatkoi Dios 
jʉmchiyaxaeson: ‘Xam nejnejchaxoelax pachaem’ —chiyaxaeson Dios” —
aech Jesús naewetiliajwa.

Pajam yamxi bʉflaenspox Jesúslel 
(Mt 19.13‑15; Mr 10.13‑16)

15  Pajam yamxi bʉflaens Jesúslel, Jesús ke-osliajwa yamxi pejtaꞌanxot. 
Jesús pejnachala japox taen wʉt, fiati yamxi bʉflaeni bʉflae-elaliajwa Jesús
lel. Jawʉt jʉm-aechi:

—¡Xamal nabej bʉflaeꞌ yamxi Jesúslel! —aechi.
16  Jesús japox jʉmtaen wʉt, jawʉt lapon yamxi bʉflaenpi bʉflaeliajwapi 

japonlel. Jawʉt jʉm-aechon pejnachalaliajwa:
—¡Tapaem yamxi xanlel bʉflaeliajwas! ¡Nabej fias! Diosxotse duilpi, japi, 

me-ama ampi yamxi, ja-aech, kamta naexasit xoti Dios pejtatoꞌlax. 17 Diach
wʉajnakolax xan jʉm-an. Xamal Dios naexasitam wʉt, me-ama yamxʉlan 
pax naexasit, ja-am wʉt xamal, Diosxotse pasaxaelam. Naexasis-emil wʉt, 
pasaximil Diosxotse —aech Jesús.

Kemaeyan nospaeipox, Jesús sʉapich 
(Mt 19.16‑30; Mr 10.17‑31)

18  Kaen judíospaklochowxot, japon wʉajnachaemt Jesús. Jʉm-aechon:
—Jiw chanaekabʉanan, xam xabich pachaemam. ¿Achaxkat xan naweweꞌp 

isliajwan, Diosxotse dukaliajwan pomatkoicha? —aechon.
19 Jesús jʉmnot wʉt, jʉm-aechon:
—¿Ma-aech xotkat najʉm-am: ‘Xam xabich pachaemam’ —na-amkat? Jiw 

xabich pachaempi ajil. Kaen Dios, japon xabich pachaem. 20 Xam matabijtam 
Dios pejtatoꞌlaxan. Moisés chajia lelpox jʉm-aech: ‘¡Nabej bʉꞌmoejs asaow 
pawis, nijwa-elpow! ¡Nabej beꞌbej asew jiw! ¡Nabej natkoweꞌbej asew jiw 
pejew! ¡Pajilax nabej jʉm-aecheꞌbej asan aton tasalaliajwam, babijax is-elpon! 
¡Sitaembej nej-ax, nej-en sʉapich!’ —aech Moisés chajia lelpox —aech Jesús 
japon atonliajwa.

21 Do jawʉt, kemaeyan jʉm-aech:
—Xam najʉm-ampox, tʉadutx naexasisliajwan, yamxʉchan wʉt. Amwʉtjel 

nakiowa chiekal naexasisfʉlax —aech kemaeyan.
22  Jesús japox jʉmtaen wʉt, jʉm-aechon:
—Xamfʉk kaeya x weweꞌp isliajwam. ¡Puexa nejew mowam! Mowam 

wʉt, ¡japapl at a chaxduim kejila! Ja-am wʉt, Dios xam chaxduiyaxael 

xabich pachaempoxan japonxotse. Toetam wʉt chaxduiyax kejila, do jawʉt, 
¡xabʉaꞌt xan nak nanʉamsliajwam, tajnachalnaliajwambej! —aech Jesús 
kemaeyanliajwa.

23 Kemaeyan japox jʉmtaen wʉt, xabich nejxaejwas, xabich kemaenk xoton. 
Samata, owchi-elon Jesús jʉm-aechpox. 24  Kemaeyan chijia wʉt Jesúsxot, 
Jesús jʉm-aech naewetiliajwa:

—Xabich tampoel kemaeya pasliajwa Diosxotse. 25  Xamal chiekal mata
bijam camello pinjin xot, xajʉpaxil kuthatʉakreꞌwʉaj poxade xensliajwa. 
Kemaeyanliaj wabej, ja-aech. Tampoel japon pasliajwa Diosxotse —aech 
Jesús.

26 Jesús jʉm-aechpox jʉmtaenpi, japi jʉm-aech Jesúsliajwa:
—¿Achankatlax bʉꞌweyaxaes pasliajwa Diosxotse? —aechi.
27 Jesús jʉm-aech:
—Jiw pajut pijaxtat pasaxil Diosxotse. Pelax Dios xajʉp puexa isliajwa. 

Samata, Dios xajʉp jiw bʉꞌweliajwa. Dios kajachawaesaxael jiw pasliajwa 
japonxotse —aech Jesús.

28  Do jawʉt, Pedro jʉm-aech Jesúsliajwa:
—Tajpaklon, xanal puexa tejew waelax xam nakfʉlaeliajwan —aech Pedro.
29-30 Do jawʉtbej, Jesús jʉm-aech pejnachalaliajwa:
—Diachwʉajnakolax xan jʉm-an. Nejmach-aton naexasit wʉt Dios pejta

toꞌlax, japon waelt wʉt pejba, pijow, pakoew, paxi, pax, penbej, ja-aech wʉt, 
japon aton Dios xabich kajachawaesaxaeson ampathatat. Asamatkoi tʉp wʉt, 
pasaxaelbejpon Diosxotse pomatkoicha dukaliajwa —aech Jesús.

Ampoxtat Jesús jʉm-aech tres veces japon pejpatʉpaxliajwa 
(Mt 20.17‑19; Mr 10.32‑34)

31 Jesús la doce pejnachala, japikal tamachaliajwa. Do jawʉx, japikal wʉt, 
Jesús jʉm-aech: “Amwʉt Jerusalén paklowax poxaxaes. Chajia profetas lel
poxan jʉm-aech xan, puexa jiw pakoewkolnanliajwa, jachiyaxaelpox jaxotde. 
32  Do jawʉx, xan, puexa jiw pakoewkolnan, nawiasaxael judíos-elpixot. Jawʉt 
nabʉꞌwʉajanpaeyaxaeli. Babejjamechan najʉmchiyaxaelbejpi. Naloyaxael
bejpi. 33  Xabich namatwʉajselsaxaelbejpi. Do jawʉx, tʉpaxaelen. Tʉpx wʉt, 
tres matkoi wʉt, Dios namat-esaxael pejme dukaliajwan” —aech Jesús, paj
ʉtliajwa jʉm-aech wʉt.

34 Jesús pejnachala japox jʉmtaen wʉt, chiekal jʉmmatabija-eli, tampoel 
xot japi jʉmmatabijaliajwa. Jʉmmatabija-elbejpi, ma-aech xot Jesús japox 
jʉm-aech.

Jesús boejthʉtpox itliaklan 
(Mt 20.29‑34; Mr 10.46‑52)

35 Asamatkoi Jesús Jericó paklowax mox itwefol wʉt, wʉajna ek itliaklan 
nʉambabʉꞌtat, jiw xaxenapi plata malech wʉljoeliajwa. 36 Itliaklan jʉmtaen 
wʉt jiw pinamʉt xenaxaesox, jawʉt wʉajnachaemt wʉt, jʉm-aechon:

—¿Ma-aechkat? —aech itliaklan.
37 Do jawʉt, xaxenapi jʉm-aechi itliaklanliajwa:
—¡Malis fʉlaeyaxaen ampaleldin Jesús, Nazaret paklowaxpijin! —aechi

pon. 38  Itliaklan japox jʉmtaen wʉt, nejlat wʉt, jʉm-aechfʉllison:

—Jesús, David pamon, ¡xan nabeltaem! —aechfʉlon.
39 Jiw, matxoelafoli, bʉxfiatipon boejlach ekaliajwa. Ja-aech wʉt, japon 

itliaklan kaes pejme nejlasfʉl wʉt, jʉm-aechfʉlon:
—David pamon, ¡xan nabeltaem! —aechfʉlon.
40 Do jawʉt, Jesús japox jʉmtaen wʉt, nukjaba. Jawʉt toꞌapon itliaklan bʉflae

liajwas japonleldin. Dolisdoꞌ, Jesús wʉajnachaemt wʉt, jʉm-aechon itliaklanliajwa:
41 —Xam, ¿achaxasiamkat xan isliajwan xamliajwa? —aech Jesús.
Itliaklan jʉmnot wʉt, jʉm-aechon:
—Tajpaklon, xan pejme taesian —aechon.
42  Jesús jʉm-aech:
—¡Pejme taem! Xam chiekal xan naxanaboejtam xot, pejme chiekal taeya

xaelam —aech Jesús.
43 Do jawʉt, itliaklan chiekal wepachaems pej-itfʉt. Chiekal taenbejpon. Do 

jawʉt, Jesús nakfollison. Nakfol wʉt, jʉm-aechfʉlon Diosliajwa: “Dios, xam 
xabich pachaemam” —aechfʉlon. Puexa jiw, japox taen wʉt, japibej Diosliajwa 
jʉm-aechfʉl: “Dios, xam diachwʉajnakolax xabich pachaemam” —aechfʉli.

Jesús nospaeipox, Zaqueo sʉapich

19 �1 Do jawʉx, Jesús pat wʉt Jericó paklowax, follison japapaklowax 
xensliajwa. 2  Japapaklowaxxot aton duk, kemaeyan. Japon pawʉl 

Zaqueo. Japonbej paklon impuesto mat-omwʉljoewliajwa, Roma gobierno
liajwa. 3  Zaqueo xabich taesia Jesús. Pe Zaqueo itfuxajʉpaxil taeliajwapon 
Jesús, japon mʉramatan xot. Taeyaxilon Jesús, xabich jiw Jesús masajiasfʉlas 
xot. 4 Samata, Zaqueo najaeꞌa wʉajnade, Jesús fʉlaeyaxaech poxade. Jaxotde 
Zaqueo jul naetat taeliajwapon Jesús. 5 Jesús japalel fʉlaen wʉt, Jesús taen 
Zaqueo, athʉ naetat wʉt. Do jawʉt, Jesús jʉm-aech:

—Zaqueo, ¡baloemk! Amwʉt nejbaxotaxaelen —aech Jesús. 6 Do jawʉt, Zaqueo 
bichakal kamta balaelik. Xabich nejchachaemlaxtat Jesús chiekal bʉꞌkʉlton Jesús 
namanaliajwa japon pejbatat. 7 Japi jiw japox taen wʉt, puexa nakaewa najʉm-
aechi Jesúsliajwa: ‘Jesús namanaxil Zaqueo pejbatat, japon babejen xot’ —aechi.

8  Do jawʉx, Jesús Zaqueo pejbaxot wʉt, mesaxot ek wʉt, Zaqueo chalech
kal nant. Jawʉt jʉm-aechon Jesúsliajwa:

—Tajpaklon, ¡xan chiekal najʉmtaem! Puexa xan tejewpi, ma amwʉt 
najʉpadiajnaxaelen kejila chaxduiliajwan. Xan impuesto mat-omwʉljowx 
wʉt, kaes mat-omwʉljowxpi, japi pejplata pejme wewoeyaxaelen. Pe kaes 
cuatro veces japi wewoeyaxaelen —aech Zaqueo Jesúsliajwa.

9 Do jawʉt, Jesús jʉm-aech:
—Diachwʉajnakolax xam amwʉtjellis Abraham pamonkolnam, Dios 

chiekal naexasitam xot, me-ama Abraham, ja-am xot. Samata, nejbapijiw 
Dios beltaeyaxaes japi babijaxan ispoxanliajwa. 10 Xan puexa jiw pakoewkol
nan, fʉlaenx jiw wʉlwekaliajwan, bʉꞌweliajwanbej, japi napelti Diosliajwa 
—aech Jesús Zaqueoliajwa.

Paklon waelapox plata pamakjiwxot 
(Mt 25.14‑30)

11 Jesús Zaqueo pejbatat wʉt, jiw jʉmtaen Jesús jʉm-aechpox. Mox xotli
son Jerusalén paklowaxxot, jawʉt xabich jiw nejchaxoel Jesúsliajwa: “Jesús 

Jerusalén paklowaxxot paꞌa wʉt, Dios tatoꞌalmatkoi pasaxael. Jawʉt Jesús 
paklokolan nadofaxael puexa jiw tatoꞌlaliajwa ampatʉajnʉpijiw” —aech jiw, 
nejchaxoel wʉt Jesúsliajwa. Pefʉk Jesús paklokolan dofaxil. Samata, Jesús 
naewʉajan ampawʉajantat japi jiw chiekal matabijaliajwa.

12  Do jawʉt, jʉm-aechon: “Paklowaxxot kemaeyan duk. Japon wʉllalas 
asatʉajnʉlel wʉlduiliajwas reyliajwapon, nawiaꞌan wʉt puexa jiw pejtʉajnʉ
pijiw tatoꞌlaliajwapon. 13  Dolison, fʉlaeliajwa wʉt asatʉajnʉ poxade, lalison 
diez pamakjiw fʉlaeliajwadin japonlel. Pat wʉti japonxot, kemaeyan waela 
kaenanʉla plata japixot. Jʉm-aechon: ‘Tajwʉlela ampaplata nawexawʉajs
fʉlam wʉt, ¡mowafʉldebej kaes plata nawekanaliajwam xanliajwa! Samata, 
xan pejme patx wʉt, tajplata kaes pejme nawewoeyaxaelam’ —aech kemae
yan diez pamakjiwliajwa. Do jawʉt, fʉlaechlison, wʉllalas poxade. 14 Pe pej
tʉajnʉpijiw nejweslas kemaeyan. Nejweslasbejpon japon japi pejreyliajwa. 
Samata, japixot asew jiw toꞌapi kemaeyan wʉlduiyaxaes poxade, japi jʉmchi
liajwa, jaxot paꞌa wʉt: ‘Japon xanal nejwesla tajreyliajwa’ —chiliajwapi 
kemaeyanliajwa.

15  “Pe nakiowa kemaeyan wʉlduws reyliajwa. Do jawʉx, japon pejme 
nawian pejtʉajnʉ poxadin. Pat wʉton pejbatat, toꞌapon pamakan wʉllalae
liajwas diez pamakjiw, japixot plata waelapipon, matabijsliajwa massʉapich 
plata kaenanʉla japi kana. 16 Do jawʉt, matxoelapatpon jʉm-aechon kemae
yanliajwa: ‘Tajpaklon, xan diez veces kaes plata kanx, xanbistax wʉt nejew 
plata’ —aechon. 17 Kemaeyan jʉmnot wʉt, jʉm-aechon: ‘Xabich pachaem. 
Xam chiekal nabistam xanliajwa. Chiekal nawetataef­lam kaeyaxachpox. 
Samata, amwʉt diez paklowaxanpijiw tatoꞌlaxaelam’ —aech kemaeyan 
pamakanliajwa. 18  Do jawʉt, asan pamakan pat wʉt, japon jʉm-aech: ‘Tajpak
lon, xan cinco veces kaes plata kanx, xanbistax wʉt nejew plata’ —aechon. 
19 Kemaeyan jʉm-aech pamakanliajwa: ‘Amwʉt xam cinco paklowaxanpijiw 
tatoꞌlaxaelam’ —aech kemaeyan pamakanliajwa.

20-21 “Do jawʉt, asan pamakan pat wʉt, japon jʉm-aech: ‘Tajpaklon, ama 
nejplata. Xan chabaentax panyoelbʉꞌtat, tajlewla xot xamliajwa, nejthʉꞌnikam 
xot, xam beltae-emil xotbej namak. Namak nabistpoxantat xam kanam’ —
aech pamakan kemaeyanliajwa. 22  Kemaeyan jʉmnot wʉt, jʉm-aechon: ‘Xam 
xabich babejnam. Chiekal natanbich-emil. Xam najʉm-ampoxtat xam kasti
kaxaelen. Xam najʉm-am: “Xam nejthʉꞌnikam. Xam beltae-emilbej namak. 
Namak nabistpoxantat xam kanam” —na-am xanliajwa. 23  Xam matabijtam 
wʉt xan tajkabʉanpoxan, ¿ma-aech xotkat tejew plata presta-emil banco
pijiw? Xam prestam wʉt plata, amwʉtjel bancopijiw kaes plata xam tawia
saxael. Prestampoxliajwa xam kaes mosaxaelbejpi. Samata, amwʉtjel plata 
nawewiatam wʉt, kaes nawewiasaxaelam’ —aech kemaeyan pamakanliajwa. 
24 Do jawʉt, kemaeyan jʉm-aech jaxotpiliajwa: ‘¡Kechafiꞌe ampon aton, plata 
nawechabaentpon panyoelbʉꞌtat! ¡Japaplata chaxduꞌe diez veces kaes plata 
kanpon!’ —aech kemaeyan. 25 Jaxot nuili jʉm-aech: ‘Tajpaklon, japon xabich 
pin-iat. ¿Ma-aech xotkat pejme kaes chaxdusaxaelam japon?’ —aechi kemae
yanliajwa. 26  Kemaeyan jʉmnot wʉt, jʉm-aechon: ‘Diachwʉajnakolax xan 
jʉm-an. Tejew chiekal nawetataefʉlpon, japon kaes pejme chaxdusaxaelen. 
Asanlax chiekal nawetataefla-elpon tejew, kaesʉapich nawetataefʉlpox, 
kekusaxaeson. 27 Pe tadaelmajiw, xan nanejweslapi japi pejreynanliajwa, ¡japi 

bʉflaeman ampalel xan tajwʉajnalel beliajwaspi!’ —aech rey” —aech Jesús, 
ampawʉajan naewʉajan wʉt.

Jesús mox patpox Jerusalén paklowaxxot 
(Mt 21.1‑11; Mr 11.1‑11; Jn 12.12‑19)

28  Jesús japox bʉxtoet wʉt Zaqueo pejbaxot, do jawʉt, Jesús fʉlaech Jeru
salén paklowax poxade, pejnachala sʉapich. 29 Mox Jerusalén paklowaxxot 
wʉt, jaxot mʉax. Japamʉaxlelxot xabich olivonaechan nuil. Samata, japa
mʉax pawʉl Olivonaechanmʉax. Mox japamʉaxxot kolepaklowaxach. Kae
paklowaxach pawʉl Betfagé. Asapaklowaxach pawʉl Betania. Jesús japa
paklowaxxot mox fol wʉt, wʉajna toꞌachon kolenje pejnachalan. 30 Jesús japi 
toꞌaliajwa wʉt, jʉm-aechon:

—¡Xabʉaꞌde japapaklowaxach poxade! Jaxotde paꞌmach wʉt, bur jeltiꞌsan, 
wʉkeꞌtaspon, taeyaxaelam. Japabur chinax kaen aton tʉa-eka-esalfʉk. ¡Jolde! 
Joltam wʉt, ¡nawebʉf­laeman japabur! 31 Jaxotpijin xamal wʉajnachaemt wʉt, 
jʉm-aech wʉton: ‘¿Ma-aech xotkat xamal bur joltam?’ —aech wʉton, ¡xamal 
jʉm-amde japon: ‘Wajpaklon weweꞌpas bur’ —amde japon aton! —aech Jesús 
kolenje pejnachalanliajwa. 32  Do jawʉt, japi ow-aech wʉt, fʉlaechlisi japapak
lowaxach poxade. Ja-aech japox, me-ama Jesús chajia jʉm-aech. 33  Japi bur 
jolt wʉt, burpijiw wʉajnachaemtasi. Jʉmtispi:

—¿Ma-aech xotkat xamal bur joltam? —tispi.
34 Japi jʉmnot wʉt, jʉm-aechi:
—Wajpaklon weweꞌpas bur —aechi.
35 Do jawʉt, Jesús pejnachala bur bʉflaen Jesúsleldin. Jesúsxot bʉꞌpat wʉti, 

bur tam-owapi pejew, thʉch pejsumta-owapi. Do jawʉt, Jesús tʉa-ek. 36 Jesús 
burtat chaf­laen wʉt, wʉajna jiw pejsumta-owa jollisi nʉamtat baꞌaliajwa 
Jesús chaf­laeyaxaenlel. (Jasox isi Jesús chiekal bʉꞌkʉlaliajwapi, xabich sitaen 
xoti Jesús.) 37 Jesús mox fol Olivonaechanmʉaxxot. Jaxot nʉamsik mʉaxlela
sik, fʉlaeliajwa Jerusalén paklowax poxade. Jesús chaflae-el wʉt japoxadik, 
puexa jiw tʉadut nejlasfʉlaliajwa, nejchachaemil xoti. Nejlasfʉl wʉt, jʉm-
aechfʉli Diosliajwa: “¡Xam xabich pachaemam!” —aechfʉlisi. Jasox xabich 
jiw jʉm-aechfʉl, majt chajia taen xoti, Jesús koechaxan is wʉt Dios pijaxtat. 
38  Jiw jʉm-aechfʉlbej Jesúsliajwa:

—Ampon, fʉlaenpon Dios pijaxtat, xabich pachaempon. Japon fʉlaen rey
liajwa, xatis naktatoꞌlaliajwa. Wʉajanjilaxtat puexa jiw duilaxael athʉxotse 
Dios pijaxtat. Dios, athʉpijin, japon xabich pachaem —aechfʉl xabich jiw.

39 Jiwxot, jaxot kaesʉapich fariseos. Japi fariseos palala xot, jʉm-aechi 
Jesúsliajwa:

—Jiw chanaekabʉanan, ¡ampi jiw, nejnachala, bʉxfiaꞌe jʉm-aechfʉlpoxan! 
—aechi Jesúsliajwa.

40 Jesús jʉmnot wʉt, jʉm-aechon:
—Diachwʉajnakolax xan jʉm-an. Japi jiw bʉxfiatx wʉt boejlach

liajwa, iaꞌlax nejlasfʉlaxael japi jiw jʉm-aechfʉlpoxanliajwa —aech Jesús 
fariseosliajwa.

41 Jesús Jerusalén paklowaxxot mox pat wʉt, paklowax taen wʉt, nowpon 
Jerusalén paklowaxpijiwliajwa. 42  Jesús now wʉt, jʉm-aechon: “Xan xabich 
nejxasinkax Jerusalén paklowaxpijiw tajpasax matabijaliajwa. Xan paskax 

	 379� San Lucas 19



japi jiw bʉꞌweliajwan xan tajaxtat, chiekal pachaemaliajwapi Diosliajwa. 
Pe japi chiekal matabija-el. Xan nabʉꞌkula-elbejpi. Samata, amwʉtjel japox 
chiekal toeplisox japi xan namatabijsliajwapox. 43  Babejmatkoiyan tapas
fʉlaxaesi. Padaelmajiw chakipasaxaesi. Chamasajoeyaxaesbejpi. Chinax 
kaen aton japapaklowaxxot weyaxil. 44 Ja-aech wʉt, Jerusalén paklowaxpi
jiw puexa chiekal toesaxaes. Pejbachan wetʉkaxaesbejpi. Chinax kaet iaꞌt 
namanaxil nakae-iaꞌtmatwʉajtat. Jasox wejachiyaxaesi, xan namatabijs-el 
xoti, xan patxponan jiw bʉꞌweliajwan” —aech Jesús, now wʉt Jerusalén 
paklowaxpijiwliajwa.

Jesús toꞌapox nakolaliajwa Dios pejtemplobatat mowapi, wʉajtibej 
(Mt 21.12‑17; Mr 11.15‑19; Jn 2.13‑22)

45 Jesús Jerusalén paklowax pat wʉt, lowpon Dios pejtemploba. Jaxot Jesús 
taen mowapi. Taen wʉton japi Dios pejtemplobatat, nejthʉꞌaxtat toꞌapon 
choef mowapi nakolaliajwa Dios pejtemplobatat. 46 Jesús jʉm-aech japiliajwa:

—Dios pejjamechan, chajia lelspox, jʉm-aech Dios jʉm-aechpox pejtemplo
baliajwa: ‘Tajba kawʉajnaba wʉlxael, jiw xan nakawʉajnaliajwa’ —aech Dios 
jʉm-aechpox pejtemplobaliajwa. Xamallax Dios pejtemploba kethaka pejba 
padofam —aech Jesús.

47 Kaematkoisfʉl Jesús naewʉajan Dios pejtemplobatat. Pe sacerdotespak
lochow, judíos chanaekabʉanapibej, asew judíospaklochowbej, japi nakaewa 
najʉm-aech: “¿Machiyaxaeskat Jesús boesaliajwas?” —na-aechi nakaewa. 
48  Pelax japi matabija-el, achaxtat pachaem Jesús boesaliajwas, puexa jiw 
chiekal naewet xot Jesús naewʉajanpoxan.

Jesús wʉajnachaemtaspox, achan toꞌaspon choef mowapi nakolax 
toꞌaliajwapon Dios pejtemplobatat 

(Mt 21.23‑27; Mr 11.27‑33)

20 �1 Asamatkoi Dios pejtemplobaxot Jesús jiw naewʉajan chimiawʉa
jan, jiw bʉꞌweyaxaesox. Ja-aech wʉt, sacerdotespaklochow, judíos 

chanaekabʉanapi, ancianosbej, mox soepapi Jesúsxot. 2  Do jawʉt, jʉm-aechi:
—¡Xanal najʉm-amde ampox! ¿Achan pijaxtatkat xam toꞌam choef mowapi 

nakolaliajwa Dios pejtemplobaxot? ¿Achankat xam toꞌa japox isliajwam? —
aechi Jesúsliajwa.

3  Jesús jʉmnot wʉt, jʉm-aechon japiliajwa:
—Xan-is xamal asax wʉajnachaemsaxaelen. ¡Pe xamal majt najʉmnoꞌe! 

4  ¿Achankat Juan toꞌas jiw bautisaliajwa? ¿Dioskaton toꞌas? O, ¿jiwkaton 
toꞌas? —aech Jesús.

5 Jesús japox jʉm-aech wʉt, japi nakaewa najʉm-aechna: “Jʉmnoch wʉt, 
‘Juan Dios toꞌas jiw bautisafʉlaliajwa’ —tis wʉt, Jesús nakjʉmchiyaxael: 
‘¿Ma-aech xotkat xamal Juan jʉm-aechpoxan naexasis-emil?’ —nakchiyaxael 
xatis Jesús. 6  Jʉmtis wʉtlax: ‘Juan jiwkal toꞌas jiw bautisafʉlaliajwa’ —tis 
wʉt, puexa jiw xatis iaꞌtat nakdadaepaxael nakmatkaejabaliajwa, palalaxael 
xoti xatisliajwa. Jasox isaxaeli xatisliajwa, puexa jiw jʉm-aech xot Juan
liajwa: ‘Diachwʉajnakolax Juan, jiw bautisan, jʉm-aech Dios pijaxtat’ —aech 
xot jiw Juanliajwa” —na-aechi nakaewa. 7 Samata, japi jʉmnot wʉt, jʉm-
aechi Jesúsliajwa:

—Jalape. Xanal matabija-enil, achan Juan toꞌas jiw bautisaliajwa —aechi.
8  Do jawʉt, Jesús jʉm-aech japiliajwa:
—Xan-is xamal jʉmchiyaxinil, achan pijaxtat xan japox isx —aech Jesús.

Pamak babejchowpox 
(Mt 21.33‑46; Mr 12.1‑12)

9 Jesús pejme jʉm-aech, jiw naewʉajan wʉt ampawʉajan: “Aton mʉtha 
uva. Do jawʉx, uvalulpijin asew jiw wʉljaet, japi jiw piach tataef­laliajwa 
japon pej-uvalul, japon ajil wʉt. Japi bʉꞌpat wʉt, jʉm-aechon: ‘Xan piach 
kijlaxaelen asatʉajnʉlel atʉaj. Xan tajwʉlela tajlul chiekal xamal naweta
taef­laxaelam’ —aech uvalulpijin. Do jawʉx, chijialison japatʉajnʉ poxade. 
10 Do baxael, uva foi wʉt, uvalulpijin kaen pamakan toꞌa pej-uvalul wetataef
laspi poxadin, wewʉljaesliajwaspon uva. Uvalul tataefʉlpi jaelti uvalulpijin 
pamakan. Jawʉt baeson. Do jawʉt, toꞌason ke-etat nawiasliajwa pejpaklon 
poxade. 11 Do jawʉx, uvalulpijin toꞌa asan pamakan. Uvalul tataefʉlpi babej
jamechan jʉm-aech japonliajwa. Do jawʉt, japonbej baes. Ke-etat nawiasax 
toꞌason pejpaklon poxade. 12  Do pejme jawʉt, uvalulpijin asan pamakan pejme 
toꞌa. Japonbej baes wʉt, xakolbalas. Do jawʉt, uvalul tathoetlel foꞌason.

13  “Dolisdoꞌ, uvalulpijin nejchaxoel wʉt, jʉm-aechon: ‘¿Machiyaxaelenkat 
xan? ¡Aa, xan matabijtax isaxaelenpox! Taxʉlan toꞌaxaelen, xabich nejxa
sinkaxpon. Japi bej nawesitaeyaxaelbejpi taxʉlan’ —aech uvalulpijin, nej
chaxoel wʉt. 14  Do jawʉt, paxʉlan toꞌalison japi poxade. Uvalul tataefʉlpi 
taen wʉti, japon atʉaj fʉlaen wʉt, nakaewa najʉm-aechi: ‘¡Taeꞌnik uvalul
pijin paxʉlan! Asamatkoi pax tʉp wʉt, japon pijax wʉlxael ampa-uvalul. 
Samata, xatis amwʉt ampon boesaxaes, uvalul wajaxkal namanaliajwa’ —
na-aechi nakaewa uvalul tataefʉlpi. 15 Do jawʉt, paxʉlan pat wʉt uvalulxot, 
jaeltason. Jawʉt juchpon uvalulxot. Do jawʉx, boesaspon” —aech Jesús jiw 
naewetiliajwa.

Do jawʉt, Jesús wʉajnachaemt jiw naeweti japawʉajan. Jʉm-aechon: 
“¿Achaxkat xamal nejchaxoelam uvalulpijinliajwa? ¿Achaxkat japon isaxael 
uvalul wetataef­laspiliajwa? 16  Uvalulpijin chakifʉlaeyaxael beliajwapon 
uvalul wetataef­laspi. Do pejme asew tataef­lax toꞌaxaelon” —aech Jesús.

Naeweti matabija wʉt Jesús jʉm-aechpox, japi jʉm-aech Jesúsliajwa:
—¡Dios jasox nej is-eleꞌ xanalliajwa! —aechi.
17 Jesús chiekal natachaemt wʉt, jʉm-aechon japi jiwliajwa:
—Xamal chiekal matabijam, Dios pejjamechan, chajia lelspox, jʉm-aech 

wʉt, jʉm-aechox xanliajwa:
‘Jiw iaꞌba is wʉt, kaet iaꞌtliajwa nakaewa najʉm-aechi: “Ampot iaꞌt 

chaemil” —na-aechi nakaewa. Samata, mastaenipot. Do jawʉx, asan 
aton japot iaꞌ fit wʉt, jʉm-aechon: “Ampot iaꞌt, puexa iaꞌxot kaes 
pejme pachaem tʉaksoꞌpijtaliajwa, ba chiekal mamnikaliajwa” —
aechon’ —aech Dios pejjamechan xanliajwa, chajia lelspox.

18  Jiw fiap wʉt kaet iaꞌt pinjitxot, xabich naxthuya wʉt, naxkolaxaelbejpi. 
Pelax kaet iaꞌt, pinjit, athʉlelsik jiw matwʉajasik jopik wʉt, japi jiw mat
kaeyaxaes iaꞌt. Jasoxtat xamal xan nanaexasis-emilpim xabich nabijasaxae
lam, xan nanejwesla xot. That toep wʉt, Dios xamal pomatkoicha kastikaxael 
infiernoxot —aech Jesús.

19 Jesús japox jʉm-aech wʉt, sacerdotespaklochow, judíos chanaekabʉa
napibej, nejchaxoel: “Jesús japawʉajan jʉm-aech wʉt, nakjʉm-aechon xatis
liajwa” —aechi, nejchaxoel wʉt. Samata, jawʉt japi jaelsasiapi Jesús. Pe 
jaels-eli Jesús, pejlewla xoti jiwliajwa.

Impuesto mosaxliajwa, Jesús wʉajnachaemtaspox 
(Mt 22.15‑22; Mr 12.13‑17)

20  Asamatkoi sacerdotespaklochow, judíos chanaekabʉanapibej, toꞌapi 
jiw maliach tataef­laliajwapi Jesús. Japi pat wʉt Jesúsxot, me-ama pachaem 
wʉt, kabʉan-aechi. Samata, japi chiekal naewet, Jesús jʉm-aech wʉt babej
jamechan gobiernoliajwa, jawʉt tasalaliajwapi Jesús gobernador pejwʉaj
nalel, Jesús kastikaliajwasbej. 21 Samata, japi xapaejsliajwa wʉt, jʉm-aechi 
Jesúsliajwa:

—Jiw chanaekabʉanan, xanal matabijtax xam jiw naewʉajnampox diach
wʉajnakolax. Kejila naewʉajnam wʉt, chiekal naewʉajnam. Najʉpanaewʉaj
nam kejila, kemaenkpibej. Xam naewʉajnam japi jiw chiekal duilaliajwa, 
me-ama Dios nejxasink. 22  Samata, xanal chiekal matabijasian. ¿Pachaemkat 
xanal mosliajwan impuesto Roma tʉajnʉpijiw tatoꞌlan? —aechi, xapaejt wʉt 
Jesús. 23  Pe Jesús matabijt japi xapaejtaspox. Samata, jʉm-aechon:

24 —¡Kaekafef nawexalaeman na-itpaeliajwam! —aech Jesús.
Jawʉt kaekafef, pawʉlox denario, xalaenlisi Jesúslel. Jawʉt Jesús wʉajna

chaemt wʉt, jʉm-aechon:
—¿Achan pejxu-aelkat ampakafeftat? ¿Achan pejwʉlbejkat ama lelspox 

ampakafeftat? —aech Jesús japiliajwa. Japi jʉmnot wʉt, jʉm-aechi:
—Roma tʉajnʉpijiw tatoꞌlan, japon pejxu-ael, japon pejwʉlbej —aechi.
25 Do jawʉt, Jesús jʉm-aech:
—¡Roma tʉajnʉpijiw tatoꞌlan, japon pejewpi moꞌe, impuesto motam wʉt! 

Pe Dios pejewpi, japox xatis Dios xanaboejaspoxan, wajnejxasiyaxbej, japo
xanlap xatis Dios chaxduiyaxaes —aech Jesús.

26 Jesús chiekal jʉmnot xot, Jesús bʉꞌwʉajanjil jiw pejwʉajnalel tasalaliaj
was. Samata, maliach tataef­laspi asbʉan jʉmch boejlach nejchaxoelanuili.

Asamatkoi mat-eyaxaespox tʉpi pejme duilaliajwa 
(Mt 22.23‑33; Mr 12.18‑27)

27 Saduceos asanejchaxoelaxan. Japi jʉm-aech: “Jiw tʉp wʉt, kaelel chiekal 
napelt. Asamatkoi mat-eyaxisal pejme duilaliajwa” —aechi asbʉan jʉmch. 
Do asamatkoi wʉt, asew saduceos pati Jesús taeliajwa. Jesúsxot wʉt, kaen 
japixot ampawʉajan jʉm-aech Jesús jʉmtaeliajwa:

28  —Jiw chanaekabʉanan, Moisés chajia lelpox jʉm-aech: ‘Aton, pijowpon, 
japon aton tʉp wʉt naxʉwla-elaxtat pijowxot, tʉpon pakoewan naman wʉt, 
japon japow fisaxael naxʉwlaliajwapon japowxot, pakoewan tʉponliajwa’ —
aech Moisés chajia lelpox. 29 Kaen aton seis pakoew. Matxoelapijin pawis fit. 
Pe baxael, japon tʉp xijilaxtat. 30 Do jawʉt, wʉchakalpijin, japow fit, pakoe
wan naetʉpow. Pe baxael, japonbej tʉp xijilaxtat. 31 Do jawʉtbej, trespijin, 
japow fit. Japow fit wʉton, japonbej baxael tʉp xijilaxtat. Do jawʉx, cuatro 
namapi, japibej jasoxtat natoet nakjiyaxtat japowtat. Pe chinax kaen japow
xot naxʉwla-el. 32  Do baxaelbej, japowbej taxdukakolaxtat tʉp. 33  Puexa japi 

poejiw nakjiya japowtat. Baxael, tʉpi mat-eyaxaes wʉt, sietepixot, ¿achankat 
pijowaxael japow? —aech saduceos.

34 Jesús jʉmnot wʉt, jʉm-aechon:
—Ampathatat poejiw wathoꞌ not. 35  Dios makanochpi pasliajwa japon

xotse, jaxotse pomatkoicha duilaxaeli. Japi tʉp wʉt ampathatat, asamatkoi 
mat-eyaxaesi pejme duilaliajwa Diosxotse. Mat-eyaxaes poejiw, wathoꞌbej. 
Pe japi pejme nakjiyaxil. 36 Diosxotse wʉt, japi pejme tʉpaxil. Me-ama Dios 
pej-ángeles, jachiyaxaeli. Dios taen wʉt japi jiw, me-ama paxi wʉt, jachiya
xaelon, mat-ia xoton japi pejme duilaliajwa. 37 Moisés chajia lel Dios jʉm-
aechpox tamdadusaxtat boejtachnaechxot. Samata, Moisés lelpoxtat mata
bijas tʉpi mat-esaxaespox pejme duilaliajwa. Moisés lelpoxtat jʉm-aech Dios 
jʉm-aechpox: ‘Xanfʉk Abraham, Isaac, Jacobbej, japi pejDiosnan’ —aech 
Dios. Samata, xatis chiekal matabijas, baxael tʉps wʉt pejme duilaxaespox. 
38  Xatis chiekal matabijas chajia tʉpi, japi napels-el. Samata, Abraham, Isaac, 
Jacobbej, japi amwʉtjel nakiowa duilafʉl Diosxotse. Puexa Dios pejjiwspis 
tʉps wʉt ampathatat, duilafʉlaxaes Diosxotse —aech Jesús saduceosliajwa.

39 Asew, judíos chanaekabʉanapi, jʉm-aechi Jesúsliajwa:
—Jiw chanaekabʉanan, xam chiekal jʉmnotam saduceos —aechi.
40 Do jawʉt, saduceos padala pejme wʉajnachaemsliajwapi Jesús.

Cristo, rey David pamonpox, pe Cristo paklonbej Davidliajwa 
(Mt 22.41‑46; Mr 12.35‑37)

41 Jesús wʉajnachaemt wʉt, jʉm-aechon judíos chanaekabʉanapiliajwa:
—¿Ma-aech xotkat jiw matabija-el Cristo Dios paxʉlan? Diachwʉajnakolax 

jiw jʉm-aech wʉt, jʉm-aechi Cristoliajwa: ‘Cristo nalaelt wʉt, japon rey David 
pamonaxael’ —aechi. Pe Cristo rey David pamonkala-el. Pe Cristo asanbej. 
42  David chajia lel wʉt Salmosfʉtat, jawʉt pajut jʉm-aechon Cristoliajwa:

‘Dios jʉm-aech wʉt tajpaklonliajwa, jʉm-aechon: “¡Ekde tajpoklalel jiw 
tatoꞌlaliajwam, xan sʉapich!

	 43	¡Ekde jaxot, hasta xan malechaxaelen wʉt nadaelmajiw! Malechax 
wʉt, japi jiw xam namakjiwaxael tatoꞌlaliajwam” —aech Dios 
tajpaklonliajwa’ —aech rey David, chajia lel wʉt Cristoliajwa.

44 David chajia jʉm-aech Cristoliajwa: ‘Tajpaklon’ —aechon. Samata, Cristo 
diachwʉajnakolax David pamonkala-elon. Pe pejpaklonbejpon —aech Jesús, 
pajut najʉm-aech wʉt, jiw chiekal matabijaliajwa japon Dios paxʉlanpon.

Jesús jʉm-aechpox jiw chiekal matabijaliajwa judíos chanaekabʉanapi 
pejbʉꞌwʉajanpoxliajwa 

(Mt 23.1‑36; Mr 12.38‑40; Lc 11.37‑54)
45  Puexa jiw jaxot naewet wʉt, Jesús jʉm-aech pejnachalaliajwa: 

46 “¡Chiekal taem! Me-ama judíos chanaekabʉanapi, ¡xamal nabej ja-aecheꞌ! 
Japi nejxasink pakchowaxan, naxoeyaxan, jiw chiekal sitaeliajwas. Nejxa
sinkbejpi jiw moichiliajwas xabich sitaeyaxtat, paklowaxthialaxanxot xabʉꞌ
kʉlas wʉt. Judíos naewʉajnabachanxot wʉt, wʉajna tʉachalakaxan nuili 
paklochow kaes sitaenspiliajwa, japoxantat japi chalak puexa jiw taeliajwas. 
Ja-aechbejpi, fiestaxot wʉt. Nejxasink chalakaliajwa kaes pachaempoxantat. 
47 Japibej naekichachajba wathoꞌ, pamaljiw naetʉpspi, natkowaliajwa japi 

wathoꞌ pejew. Do jawʉx, judíos naewʉajnaba lowpi Dios piach kawʉajna
liajwa, asew jiw jʉmchiliajwasi: ‘Diachwʉajnakolax ampi xabich pachaem’ 
—chiliajwasi. Samata, Dios xabich kastikaxaesi” —aech Jesús.

Pamal naetʉpspow, kejilpow, chaxdutpox ofrenda Diosliajwa 
(Mr 12.41‑44)

21 �1 Jesús asamatkoi Dios pejtemplobaxot wʉt, jawʉt taenpon kemaeya, 
plata jeyaxxot jia wʉti plata Dios pej-ofrendaliajwa. 2  Jaxot taenbej

pon pamal naetʉpspow, japow jek wʉt kolekafefaex. Japakafefaex, cobre
faex, xabich omjillejen. Japow xabich kejil. 3  Do jawʉt, Jesús jʉm-aech 
pejnachalaliajwa:

—Diachwʉajnakolax xan jʉm-an. Ampow pawis, pamal naetʉpspow, kejil
pow. Pe Dios kaes pejme nejchachaemil japow pej-ofrendaliajwa. Japow, 
me-ama kaes pejme chaxdut wʉt, ja-aechow Diosliajwa. Me-ama puexa asew 
jiw, chaxduw wʉt ofrenda, jachi-el japow. 4 Puexa asew jiw chaxduw ofrenda 
wenamaspoxantat. Japowlax weweꞌpaspoxanliajwa, puexa chaxdutow Dios
liajwa —aech Jesús pejnachalaliajwa.

Jesús jʉm-aechpox Dios pejtemploba toesaxaespoxliajwa 
(Mt 24.1‑2; Mr 13.1‑2)

5 Dios pejtemplobaxot tathoetlel wʉt, asew Jesús pejnachala jʉm-aechi Dios 
pejtemplobaliajwa: “¡Taeꞌnik iaꞌ, xabich chimiatan, japitat Dios pejtemploba 
chapachaemaliajwa! ¡Taeꞌnikbej asaxan asew judíos chajia chaxduwpi Dios 
pej-ofrendaliajwa, chiekal chapachaemaliajwa Dios pejtemploba!” —aech 
Jesús pejnachala. Do jawʉt, Jesús jʉm-aech:

6  —Asamatkoi asatʉajnʉpijiw Dios pejtemploba tʉkaxaeli. Puexa tae
nampi, puexa japoxan chiekal toesaxaes. Chinax kaet, iaꞌt, namanaxil 
nakae-iaꞌtmatwʉajtat —aech Jesús, jʉm-aech wʉt pejnachalaliajwa japoxan 
jachiyaxaelpox.

That toepax mox pawʉajna wʉt, majt matxoela jachiyaxaelpoxan 
(Mt 24.3‑28; Mr 13.3‑23)

7 Jesús wʉajnachaemtas wʉt pejnachala, jʉm-aechi:
—Jiw chanaekabʉanan, ¿maswʉtkat japox jachiyaxael, xam jʉm-ampox 

Dios pejtemplobaliajwa? Mox pawʉajna wʉt, ¿achaxkat taeyaxaes? —aechi 
Jesúsliajwa.

8  Jesús jʉmnot wʉt, jʉm-aechon:
—¡Chiekal taem, asamatkoi asew jiw xamal naekichachajbasamata! Xabich 

jiw fʉlaeyaxaen. Japi pajut kaenanʉla najʉmchiyaxael: ‘Xan Cristowan. Mox 
pawʉajnalisox ampathat toepaliajwa’ —chiyaxaeli. Japi japoxan jʉm-aech 
wʉt, xamal nakfʉlaeyaximil japi jiw. 9 Asamatkoi xamal wʉltaenam wʉtbej 
nabewʉajan asatʉajnʉchanxot, ¡xamal nabej nejlewleꞌ! Japoxan majt jachiya
xael, ampathat toepax mox pawʉajna wʉt. Japoxan ja-aech wʉt, that toepa
xilfʉk —aech Jesús.

10 Do jawʉt, pejme jʉm-aechon: “That toepaliajwa wʉt, xabichaxael nabe
wʉajan. Nakaetʉajnʉpijiw nabeyaxael. Japoxan majt xabich jachisfʉlaxael 
asatʉajnʉchanlel. Kaetʉajnʉpijiw nabeyaxaelbej, asatʉajnʉpijiw sʉapich. 

Japoxan majt xabich jachisfʉlaxael asatʉajnʉchanlel. 11 Asatʉajnʉchanlel 
xabich sat najaesaxael. Najaesaxael wʉt, xabich chaemilaxael. Asatʉajnʉ
chanlel naxaeyaxan piach ajilaxaelbej. Xabichaxaelbej waxae. Jiw taeyaxael
bej, thatbaxo xabich nachoela wʉt. Do jawʉt, xabich jiw belwaxael” —aech 
Jesús, japoxanliajwa jʉm-aech wʉt.

12  Do pejme Jesús jʉm-aech pejnachalaliajwa: “Japoxan wʉajna, asew 
jiw xamal jaelaxael, tajnachalwam xot. Japi babijaxan is wʉt xamalliajwa, 
xamal nabijasaxaelam. Xamal bʉflaeyaxaelbejpi judíos naewʉajnabachan 
poxade, jaxotde tasalaliajwapi xamal. Xamal jeyaxaelbejpi jiw jebatat. Asew 
jiw xamal bʉflaeyaxaelbej paklochow poxade. Samata, asatʉajnʉchanpijiw 
tatoꞌalpi, gobernadoresbej, japi pejwʉajnalel xamal nuilaxaelam, tajnachal
wam xot. 13 Japoxan ja-aech wʉt, xamalliajwa pachaemaxael japi jiw chapae
liajwam tajwʉajan. 14 Xamal jaxota-emil wʉtfʉk, ¡xabich nabej nejchaxoeleꞌ 
jʉmchiyaxaelampoxan, jʉmnosliajwam wʉt japi tasalapoxan, japi pejwʉajna
lelam wʉt! 15 Do jawʉt, Dios kajachawaesaxael xamal chiekal jʉmnosliajwam. 
Ja-aech wʉt, kaen aton japixot matabijaxil xamal jʉmnosliajwa. 16 Nej-axjiw 
xamal woeyaxael paklochowxot. Nej-axjiwa-el wʉt, nej-enjiwaxael. Nej-
enjiwa-el wʉt, nakoewaxael. Nakoewa-el wʉt, asewaxael nejjiwpi. Nejjiwa-el 
wʉt, nejnachalaxael. Ja-aech wʉt, asew xamalxot beyaxaes. 17 Puexa jiw, Dios 
naexasis-elpi, japi xamal nejweslaxael, tajnachalwam xot. 18  Pe chinax xamal
xot kaen tabejsaxisal, Dios tapae-el wʉt. 19 Xamal kofa-emil wʉt nejxanaboe
jaxan Diosliajwa, ja-am wʉt, Dios xamal bʉꞌweyaxael duilaliajwam pomat
koicha Diosxotse.

20 “Asatʉajnʉchanpijiw, soldaw, chakipach wʉt judíos, Jerusalén paklowax 
masajoeya wʉtbejpi, jawʉt matabijaxaelam mox pawʉajnapox japapaklowax 
toesliajwas. 21 Judea tʉajnʉpijiw japox taen wʉt, ¡japi puexa nej dʉkpe pina
mʉaxan poxade! Asew jiw, Jerusalén paklowaxpijiw, japox taen wʉt, ¡pak
lowaxxot nej nakole dʉkpaliajwa atʉaj! Asew jiw, pejlulanxot nabisti, ¡kaxa 
paklowaxlel nej nawe-elepi! Do jaxot, ¡japi kaelel atʉaj nej dʉkpe! 22  Japa­
matkoiyan japox jachiyaxael, kastikamatkoiyan wʉt. Me-ama Dios pejjame
chan, chajia lelspox, jʉm-aech wʉt, jʉm-aechox, diachwʉajnakolax japox 
jachiyaxael. 23 Japamatkoiyan wathoꞌ, moejowpi, wathoꞌbej, paxi mitan miati, 
xabich nabijasaxael. Jiwbej, ampatʉajnʉpijiw, xabich nabijasaxael, kastika
xaes xoti Dios. 24  Asew japixot beyaxaes espadatat. Asew mʉaxmatakuiya
xaes. Do jawʉx, bʉflaeyaxaes asatʉajnʉchanlel. Ja-aech wʉt, asatʉajnʉchan
pijiw pasaxael Jerusalén paklowaxxotdin. Do jawʉt, Jerusalén paklowaxpijiw 
tatoꞌlaxaes asatʉajnʉpijiw. Japox jachiyaxael, hasta Dios markamatkoi pat 
wʉt. Japamatkoitat Jerusalén paklowaxpijiw kofaxaes tatoꞌlaspox asatʉajnʉ
pijiw” —aech Jesús pejnachalaliajwa.

Jesús, puexa jiw pakoewkolan, pejme kaxaxoekpox 
(Mt 24.29‑35, 42‑44; Mr 13.24‑37)

25  Jesús pejme jʉm-aech pejnachalaliajwa: “Xan pasliajwan wʉt, xabich 
chaemilaxael thatbaxo, juimt matkoipijin, juimt madoipijinbej, ithaejbej. 
Mar xabich thiachoenkaxael, truxan xabich pinjiyaxan wʉt. Samata, jiw 
matabijaxil, achax nejchaxoelaxael, xabich belwaxael xoti. 26  Jiw tʉpba
laxael pejlewt, nejchaxoel wʉti ampathatliajwa, jachiyaxaelpoxliajwa. Do 

pejme nejlialaxaeli. Puexa thatbaxotatpi, me-ama thatbaxo choelas wʉt, 
jasox jiw taeyaxael. 27 Do jawʉt, xan, puexa jiw pakoewkolnan, itloejen
tat pasaxoekan wʉt, puexa jiw nataeyaxael, fʉloekx wʉt. Jawʉt puexa 
jiw tatoꞌlaxaelen. Itliakaxaelenbej tajut Dios pijaxtat. 28  Japoxan taenam 
wʉt, xan chajia j ʉm-anpoxan, ¡xamal xabich nejchachaemilde! ¡Xan 
nanaexasisfʉlde, mox xotlisox matkoi xamal bʉꞌweliajwan!” —aech Jesús 
pejnachalaliajwa.

29 Jesús pejme jʉm-aech wʉajantat pejnachalaliajwa: “¡Chiekal nejcha
xoelde, taenam wʉt higonae, o, nejmachnaechanbej! 30 Waech mox pawʉajna 
wʉt, japanaechan pajel-ʉaf nakola. Xamal japoxan taenam wʉt, jʉm-am: 
‘Waechlis mox pawʉajna’ —am xamal. 31 Jasoxtatbej, xamal matabijaxaelam 
mox pawʉajnapox Dios puexa pejjiw tatoꞌlaxaelpox ampathatat.

32  “Diachwʉajnakolax xan jʉm-an. Puexa ampoxan xan jʉm-anpoxan, 
diachwʉajnakolax japoxan jachiyaxael. Japoxan asew jiw taeyaxaelfʉk, 
ampathatat laelpi. 33  Thatbaxo, ampathatbej, toepaxael. Pelax tajjamechan 
toepaxil. Chajia jʉm-anpoxan, diachwʉajnakolax japoxan jachiyaxael.

34 “¡Chiekal taem! ¡Nabej nejchaxoeleꞌ babijaxan isaxan, saxa feyaxanbej! 
¡Nabej nejchaxoeleꞌbej ampathatpijaxan! Japoxan nejchaxoelafʉlam wʉt, xan 
chalechkal paskax wʉt, xamal laepaxaelam Dios naexasis-elaxtat. 35  Cha
lechkal paskax w ʉt, xabich jiw nejmamachaxaeli nawʉajnawes-elaxtat. 
36  Samata, ¡xamal duilafʉlde xan naxanaboejampoxtat! ¡Pomatkoicha Dios 
kawʉajnafʉldebej nejnejchaxoelaxantat mamnikaliajwam Diosliajwa, boej
taliasfʉlaliajwam nabijasmatkoi pat wʉt! Japoxan boejtaliatam wʉt, xamal 
napelsaximil, tajwʉajnalel nuilam wʉt, xan, puexa jiw pakoewkolnan, pejme 
patx wʉt” —aech Jesús pejnachalaliajwa.

37 Kaematkoisfʉl Jesús naewʉajan Dios pejtemplobaxot. Madoi wʉt, Olivo
naechanmʉaxxot moejton. 38  Pomatkoicha, kandiawasap, puexa jiw fʉlalae
cha Dios pejtemploba poxade jʉmtaeliajwapi Jesús naewʉajanpoxan.

Judíospaklochow nejchaxoelpox jaelsliajwapi Jesús 
(Mt 26.1‑5, 14‑16; Mr 14.1‑2, 10‑11; Jn 11.45‑53)

22 �1 Mox pawʉajna Pascuafiestaliajwa. Japamatkoiyan jiw xael pan 
levadurajila. 2  Japamatkoiyan sacerdotespaklochow, judíos chanae

kabʉanapibej, natameja wʉt, nakaewa najʉm-aechi: “¿Machiyaxaeskat Jesús 
boesaliajwas?” —na-aechi nakaewa. Pe Jesús boesaxisalfʉk, japi pejlewla 
xoti jiwliajwa.

3  Do jawʉt, Satanás low Judas pejmatpʉatxot. Japon Judas Iscariote, kaen 
Jesús pejnachalan. Japontat doce. 4 Do jawʉt, Judas fʉlaech sacerdotespak
lochow poxade, Dios pejtemploba wetipaklochow poxadebej. Jaxotde paꞌa 
wʉt, jʉm-aechon:

—Xamal nejxasinkam wʉt, xan wiasaxaelen Jesús xamalxot —aech 
Judas.

5  Paklochow japox jʉmtaen wʉt, xabich nejchachaemili. Do jawʉt, jʉm-
aechi Judasliajwa:

—Xanalxot Jesús wiatam wʉt, xanal mosaxaelen plata —aechi.
6  Do jawʉt, Judas ow-aech. Samata, wʉajnawetlison pachaemmatkoi, jiw 

ajil wʉt Jesúsxot, japamatkoitat wiasliajwapon Jesús paklochowxot.

Jesús xaelpox, pejnachala sʉapich, Pascuafiestanaxaeyax 
(Mt 26.17‑29; Mr 14.12‑25; Jn 13.21‑30; 1 Co 11.23‑26)

7 Dol isdoꞌ, pascuafiestalisox. Japafiestatat judíos xael pan levadurajila. 
Japapascuafiesta wʉt, jiw xʉaꞌat ovejas jeltiꞌs. 8  Do jawʉt, Jesús toꞌa wʉt 
Pedro, Juan sʉapich, jʉm-aechon:

—¡Xabʉaꞌde naxaeyax isliajwam, ovejawi xaeliajwas Pascuafiestatat! —
aech Jesús.

9 Japi wʉajnachaemt wʉt, jʉm-aechi:
—¿Amxotkat xanal naxaeyax isaxaelen Pascuafiesta nabʉꞌxaeliajwam? 

—aechi.
10 Jesús jʉmnot wʉt, jʉm-aechon:
—Jerusalén paklowax patam wʉt, kaen aton taeyaxaelam, mint xafol 

wʉton kʉarnatat. ¡Japon aton fʉlfʉlaem, ba lech poxade! 11 ¡Japabapijin 
jʉm-amo: ‘Jiw chanaekabʉanan jʉm-aech: “¿Ampabatutatkat xan tajnachala 
bʉꞌxaeyaxaelen Pascuafiestanaxaeyax?” —aech jiw chanaekabʉanan’ —
amo bapijin! 12  Japon bapijin xamal itpaeyaxael athʉ pejbatupijax, pinjiyax. 
Wʉajna chajia chiekal chaemtas. Jaxotse naxaeyax isaxaelam xatisliajwa —
aech Jesús, pejnachala toꞌa wʉt.

13  Do jawʉt, pejnachala fʉlaechlisi Jerusalén paklowax poxade. Pat wʉti, 
puexa, me-ama Jesús chajia jʉm-aech, ja-aechlisox. Samata, jaxotse naxaeyax 
ispi Pascuafiestanaxaeyax xaeliajwa.

14  Xaeliajwa wʉt, Jesús, pejnachala sʉapich, japi apóstolespi, chalaklisi 
mesaxot. 15 Do jawʉt, Jesús jʉm-aech pejnachalaliajwa:

—Xan xabich nejxasinkax, xamal sʉapich, xaeliajwan ampafiestanaxaeyax 
xan tʉpax wʉajna. 16  Diachwʉajnakolax xan jʉm-an. Xan pejme xaeyaxinil 
Pascuafiestanaxaeyax ampathatat. Asamatkoi, Dios xamal bʉꞌwia wʉt, jawʉt 
pejme xaeyaxaelen, xamal sʉapich, Pascuafiestanaxaeyax Diosxotse —aech 
Jesús.

17 Do jawʉt, Jesús copa chafit puexa pejnachala fiaf­laliajwa. Jawʉt Jesús 
gracias-aech wʉt Diosliajwa, jʉm-aechon:

—¡Maj ampot! ¡Kaenanʉla xamal fiafʉlde! 18  Diachwʉajnakolax xan 
jʉm-an. Pejme feyaxinil vino ampathatat. Hasta Dios puexa pejjiw tatoꞌal 
wʉt, jawʉt pejme vino feyaxaelen —aech Jesús.

19 Do jawʉt, Jesús panax fit wʉt, Dios gracias-aech wʉton Diosliajwa, 
panax jalkafʉl pejnachala kexadiajsliajwa. Chaxduw wʉt pejnachala xae
liajwa, Jesús jʉm-aech:

—Ampapan itpaei, me-ama tajwit, xan tʉpaxaelen xot xamalliajwa. 
Asamatkoi, pan xaelam wʉt, xan nanejchafaekaliajwam —aech Jesús 
pejnachalaliajwa.

20 Xaeyax kaechatoel wʉt, Jesús pejme copa chafit wʉt, jʉm-aechon:
—Ampavino itpaei, me-ama tajjal. Xan tʉpx wʉt, tajjal nakola wʉt, jiw 

xan nanaexasitpi, japi beltaeyaxaes babijaxan ispoxanliajwa, tajjal pijaxtat. 
21 Nawiasaxaelpon tadaelmajiwxot, ma amxot nak-ekondoꞌ. 22  Xan, puexa jiw 
pakoewkolnan, tʉpaxaelen, me-ama Dios pejjamechan chajia jʉm-aech. Pe 
nawiasaxaelpon tadaelmajiwxot, japon kaes pejme xabich nabijasaxael —
aech Jesús pejnachalaliajwa.

23  Jesús pejnachala japox jʉmtaen wʉt, nakaewa najʉm-aechnapi:
—¿Achankat xatisxot Jesús wiasaxael japon padaelmajiwxot? —na-aech

napi nakaewa.

Jesús pejnachalaxot, japixot achan kaes paklonaxaelpox 
(Mt 20.20‑28; Mr 10.35‑45)

24 Do jawʉx, Jesús pejnachala nakaewa najʉm-aechi: “¿Achankat xatisxot 
kaes pejme paklonaxael?” —na-aechi. 25 Jesús japox jʉmtaen wʉt, jʉm-aechon 
japiliajwa: “Asatʉajnʉpijiw, Dios naexasis-elpi, paklochow tatoꞌlas wʉt, tatoꞌla-
esal chamoeyaxtat. Ja-aech wʉt, paklochow nakiowa jiw nejxasinkas jʉmchi
liajwas: ‘Wajpaklochow xabich pachaem’ —chiliajwas. 26 Pelax xamal jasoxtat 
tatoꞌlaximil. Wʉljoeyaximilbej pamamax najutliajwa. Xamalxot kaen paklona
sia wʉt, japon majt xamal malech tanbichaxael, me-ama pamakan wʉt, jachi
liajwapon. Me-ama yamxʉlan pakoew pakdiachowxot wʉt, jachiyaxael japon 
aton. 27 Paklon ek wʉt xaeliajwa mesaxot, pamakan chiekal tataef­lison, kamta 
isliajwa pejpaklon toꞌaspox. Ja-aechon, paklon kaes tatoꞌlan xot. Xanlax jachi-
enil. Xamalxotx wʉt, puexa kajachawaesfʉlax xamal. Me-ama namaknan wʉt, 
ja-an xan xamalliajwa” —aech Jesús pejnachalaliajwa.

28  Jesús pejme jʉm-aech pejnachalaliajwa: “Xamal nachalafʉlam, Satanás 
piach xan naxapaejkafʉl wʉt. 29 Samata, tapaeyaxaelen xamal tatoꞌlaliaj
wam jiw. Me-ama taj-ax Dios xan natapaei puexa jiw tatoꞌlaliajwan, xamalbej 
jachiyaxaelen. 30 Xan tajmatkoi pat wʉt jiw tatoꞌlaliajwan, jawʉt kaeyaxtat, 
xamal sʉapich, xaeyaxaelen. Feyaxaelenbej. Jawʉt chalakaxaelam asatʉa-
ekaxanxot, paklochow pejtʉa-ekaxanxot, tatoꞌlaliajwambej docemʉtanpijiw, 
Israel tʉajnʉpijiw” —aech Jesús pejnachalaliajwa.

Pedro xanaliyaxaelpox Jesús pejnachalanpoxliajwa 
(Mt 26.31‑35; Mr 14.27‑31; Jn 13.36‑38)

31 Jesús jʉm-aech Pedroliajwa:
—Simón, ¡chiekal najʉmtaem! Satanás wʉljow Dios tapaeliajwas xam 

xapaejsliajwapon. Xabich xapaejsasiapon xam xan nakofsliajwam. 32  Pe xan 
Dios kawʉajnax xam nanaexasisfʉlaliajwam. Pejme xam xan chiekal nanae
xasitam wʉt, xam kajachawaesfʉlaxaelam asew tajnachala, japi kaes xan 
nanaexasisfʉlaliajwa —aech Jesús Pedroliajwa.

33  Simón Pedro jʉm-aech:
—Tajpaklon, asew jiw, jiw jebatat xam jia wʉti, ¡japibej xan nej naje! Xam 

boesa wʉtbejpi, ¡japibej xan nej naboesa! —aech Simón Pedro Jesúsliajwa.
34 Jesús jʉmnot wʉt, jʉm-aechon:
—Pedro, xan chiekal jʉm-an xamliajwa. Amwʉt, kawaema nejlae-el 

wʉtfʉk, tres veces xan naxanaliyaxaelam. Jʉmchiyaxaelam: “Xan japon aton 
matabijs-enil” —chiyaxaelam xanliajwa —aech Jesús Pedroliajwa.

Jesús pejnachala pejme fol wʉt xalaeyaxaelpoxan, 
naewʉajnaliajwa wʉti Dios pejjamechan

35 Do jawʉt, Jesús jʉm-aech pejnachalaliajwa:
—Xamal toꞌax wʉt Dios pejjamechan naewʉajnaliajwam asapaklowaxan

pijiw, xamal kefiatx xalaesamatam nejchoxan, plata, asatʉakxajoebej. Xamal 

masim folam wʉt, ¿paweweꞌpkat asaxan? —aech Jesús, wʉajnachaemt wʉt 
pejnachala.

Japi jʉmnot wʉt, jʉm-aechi:
—Xanal naweweꞌpa-el —aechi.
36 Do pejme Jesús jʉm-aech:
—Xamal pejme folam wʉt, xamalxot pejchoxanpi, ¡japi nej xalae pejcho

xan! Xamalxot pejplatapi, ¡japibej nej xalae pejplata! Xamalxot espada kejilpi, 
¡thʉch naxoelpox nej mowapi! Mot wʉti, ¡japaplatatat nej wʉajspi pej-espada! 
37 Diachwʉajnakolax xan jʉm-an. Dios pejjamechan chajia jʉm-aech, japox 
diachwʉajnakolax jachiyaxael xanliajwa. Jʉm-aechox Dios pejjamechan xan
liajwa: ‘Japon kastikaxaes. Me-ama babejen wʉt, jakechiyaxaeson’ —aechox 
xanliajwa. Puexa chajia lelspox, diachwʉajnakolax japox jachiyaxael xan
liajwa —aech Jesús.

38  Do jawʉt, pejnachala jʉm-aech:
—Tajpaklon, ama kole-espada —aechi.
Jesús jʉmnot wʉt, jʉm-aechon:
—Ma ampoxtat do madoꞌ —aechon.

Pawʉlxot, Getsemaní, Jesús Dios kawʉajanpox 
(Mt 26.36‑46; Mr 14.32‑42)

39 Jesús nakolt wʉt Jerusalén paklowaxxot, Olivonaechanmʉax poxade, 
me-ama japon pejkabʉan. Pejnachala wʉchakal fol. 40 Jesús paꞌa wʉt jaxotde, 
jʉm-aechon pejnachalaliajwa:

—Satanás xamal xapaejaxael. Samata, ¡Dios kawʉajande! Ja-am wʉt, Dios 
xamal kajachawaesaxael babijax is-elaliajwam —aech Jesús.

41 Do jawʉt, Jesús atʉaxachon pejnachalaxot tamachaliajwa. Me-ama iaꞌt 
xadaps wʉt, jas-isdepon. Jaxotde brixtat nukon Dios kawʉajnaliajwa. 42  Dios 
kawʉajan wʉt, jʉm-aechon: “Ax, nejxasinkam wʉt, ¡nabʉꞌwem nabijasaxae
lenpox! ¡Pe nabej is xan nejxasinkaxpox! ¡Isde xam nejxasinkampox!” —aech 
Jesús, pax Dios kawʉajan wʉt.

43  [Do jawʉt, chalechkal athʉlelsik Dios pej-ángel natulaelt Jesús mamni
kaliajwa. 44 Jesús xabich nejchaxoel tʉpaxaelpoxliajwa. Samata, kaes pejme 
Jesús Dios kawʉajnafʉl. Jawʉt xabich pasislanaton. Pejsis satat natacholan. 
Me-ama jal, ja-aech pejsis.]

45  Jesús nant wʉt Dios kawʉajanxot, kaxadin pejnachala poxadin. Jaxot 
japi taenpon, moejt wʉt. Japi xabich damal, nejxaejwas xoti. 46  Do jawʉt, 
Jesús jʉm-aech pejnachalaliajwa:

—¿Ma-aech xotkat xamal moejtam? ¡Nanim! ¡Dios kawʉajande babijax isa
samatam, Satanás xamal xapaeja wʉt! —aech Jesús.

Jesús jaeltaspox padaelmajiw 
(Mt 26.47‑56; Mr 14.43‑50; Jn 18.2‑11)

47 Jesús naksiya wʉtfʉk, Judas xabich jiw bʉꞌpat Jesúsxot. Japon Jesús pej
nachalan, japontat doce. Do jawʉt, mox soepanlison Jesús xusuiliajwa. 48  Pe 
jawʉt, Jesús jʉm-aech:

—Judas, ¿xamkat nawiasaxaelam tadaelmajiwxot naxusuyaxtat, xan, 
puexa jiw pakoewkolnan? —aech Jesús.

49 Taen wʉti ja-aechpox, Jesús pejnachala jʉm-aech:
—Tajpaklon, ¿xanalkat ampi jiw beyaxaelen espadatat, xam chamamosliaj

wan? —aech Jesús pejnachala.
50 Do jawʉt, chalechkal kaen Jesús pejnachalan pej-espadatat boesa wʉt, 

kaen aton choꞌchikchapon poklalel pejchoꞌt. Japon aton nabist sacerdotespak
lokolanliajwa. 51 Pe jawʉt Jesús jʉm-aech pejnachalanliajwa:

—¡Nadokal! —aechon.
Do jawʉt, choꞌchikchaspon Jesús choꞌjacha wʉt, jawʉt chiekal 

choꞌkoelon. 52  Pati Jesús jaelsliajwa, japi sacerdotespaklochow, 
temploba wetipaklochowbej, judíos-ancianosbej. Jawʉt Jesús jʉm-
aech japiliajwa:

—¿Ma-aech xotkat xamal xafolam espada, iwabej, xan najaelsasiam 
wʉt? ¿Xankat xamalliajwa, me-ama babejnan wʉt, kabʉan-an? 53  Kaemat­
koisfʉl Dios pejtemplobatat xan naewʉajnafʉlax jiw xamalxot. Pe jaxot 
najaels-emil, Dios patapae-el xot xamal. Pe amwʉtjel, patlisox, me-ama 
Dios pejjamechan chajia jʉm-aech xanliajwa, japox jachiliajwa. Samata, 
amwʉtjel Satanás, tatoꞌalpon itkʉataxxot, xamal toꞌa xan najaelsliajwam 
—aech Jesús.

Pedro xanaliapox Jesús matabijtpoxliajwa 
(Mt 26.57‑58, 69‑75; Mr 14.53‑54, 66‑72; Jn 18.15‑18, 25‑27)

54 Do jawʉtlisdoꞌ, Jesús jaeltas japi. Jesús bʉflaech sacerdotespaklokolan 
pejba poxade. Jawʉt Pedro atʉaxach fol wʉchakal. 55 Sacerdotespaklokolan, 
japon pejbafʉlmaktxot, temploba weti jit itfoti. Jaxot jit suꞌchalakax masa
jiati. Pedrobej jaxot naksuꞌcha-ek. 56 Do jawʉt, kaeow pawis, japabatat nabist
pow, chiekal natachaemtow Pedro, jit naksuꞌcha-ek wʉton. Do jawʉt, jʉm-
aechow jaxotpijiw jʉmtaeliajwas:

—Ama kaen, jaeltaspon pejnachalan —aechow Pedroliajwa.
57 Pedro xanalia wʉt, jʉm-aechon:
—Pawis, xan chinax japon aton matabijs-enil —aech Pedro.
58  Do jawʉx, asanbej pejme taenson. Japonbej jʉm-aech:
—Diachwʉajnakolax xambej, japon pejmʉtpijnam —aechon 

Pedroliajwa.
Pedro jʉmnot wʉt, jʉm-aechon:
—¡El! ¡Xan japon pejmʉtpijna-enil! —aechon.
59 Do jawʉx, kaehora wʉtlejen, asanbej pejme jʉm-aech:
—Diachwʉajnakolax ampon, jaeltaspon pejnachalan. Amponbej Galilea 

tʉajnʉpijin —aechon.
60 Pe Pedro pejme jʉm-aech:
—Xan matabijs-enil jʉm-ampox —aech Pedro.
Pedro jʉm-aech wʉtfʉk, jawʉt kawaema nejla. 61 Kawaema nejla wʉt, 

Jesús wʉltataen wʉt, taenon Pedro. Do jawʉt, Pedro nejchafaet Jesús chajia 
jʉm-aechpox: “Amwʉt, kawaema nejlae-el wʉtfʉk, xam tres veces xanliajwa 
naxanaliyaxaelam. Jʉmchiyaxaelam xanliajwa: ‘Xan japon aton matabijs-
enil’ —chiyaxaelam” —aech Jesús, chajia jʉm-aech wʉt Pedroliajwa. 62  Do 
jawʉt, japabafʉlmaktxot Pedro nakolt tathoet poxaliajwade. Jaxotde xabich 
nowpon, xabich nejxaejwas xot.

Jesús bʉꞌwʉajanpaeispox 
(Mt 26.67‑68; Mr 14.65)

63  Poejiw, weti Jesús, japi bʉꞌwʉajanpaeipi Jesús. Baesbejpon. 64  Itfu­
matakʉsbejpon. Jawʉt pejme xutulapas. Kaenanʉla xutulapi jʉm-aechi 
Jesúsliajwa:

—¡Jʉm-amde, achan xam xutulap! —aechi.
65 Japibej jʉm-aechi babejjamechan Jesúsliajwa.

Jesús nukpox judíospaklochow pejwʉajnalel 
(Mt 26.59‑66; Mr 14.55‑64; Jn 18.19‑24)

66  Kandiawasap wʉt, juimt julan wʉt, natameja judíos-ancianos, sacerdo
tespaklochow, judíos chanaekabʉanapibej. (Japi puexa natameja wʉt, japox 
pawʉl Junta Suprema.) Jesús bʉꞌfos wʉt, bʉꞌpachpon Junta Suprema natame
jaxot. Japi pejwʉajnalel wʉt Jesús jʉmtis:

67 —¡Xanal jʉmtaeliajwan xam jʉm-amde! ¿Xamkat diachwʉajnakolax Cris
towam, Dios toꞌasponam jiw bʉꞌweliajwam? —aechi.

Jesús jʉmnot wʉt, jʉm-aechon:
—Xan jʉm-an wʉt: ‘Diasdoꞌ’ —an wʉt, xamal naexasisaximil. 68  Xamal 

wʉajnachaemtax wʉtbej, najʉmnosaximil. 69 Pe xan, puexa jiw pakoewkol
nan, ekaxaelen taj-ax Dios poklalel jiw tatoꞌlaliajwan, taj-ax sʉapich. Dios 
pamamakolan, japon xajʉp puexa isliajwa —aech Jesús.

70 Jawʉt Jesús wʉajnachaemtas wʉt, jʉmtispon:
—¿Xamkatlap Dios paxʉlnam? —tispon.
Jesús jʉmnot wʉt, jʉm-aechon:
—¡Diasdoꞌ! ¡Xanlap japonan, najʉm-amponan! —aech Jesús.
71 Do jawʉt, japi nakaewa najʉm-aech:
—Xatis nakweweꞌpa-el asew jiw nakjʉmchiliajwa Jesús pejbʉꞌwʉajanpox

liajwa. Xatis wajut chiekal jʉmtaens, jʉm-aech wʉton: ‘Xan Dios paxʉlnan’ 
—aech wʉton. Japox jʉm-aech wʉt, jʉm-aechon Dios nejweslapox. Samata, 
kastikaxaeson —na-aech nakaewa Junta Supremapijiw.

Jesús nukpox Pilato pejwʉajnalel 
(Mt 27.1‑2, 11‑14; Mr 15.1‑5; Jn 18.28‑38)

23 �1 Do jawʉt, japi jiw, Junta Supremapijiw, nana. Bʉꞌfollisi Jesús Pilato 
poxade. 2  Jesús Pilato pejwʉajnalel wʉt, tʉaduti Jesús tasalaliajwa. 

Jʉm-aechi:
—Xanal tajut chiekal jʉmtaenx. Ampon aton pejnaewʉajnaxtat jiw 

potʉajnʉchanpijiw xabich palala. Jʉm-aechbejpon: ‘¡Nabej mos impuesto 
Roma gobiernoliajwa!’ —aechon. Jʉm-aechbejpon: ‘Xan Cristowan, Israel 
tʉajnʉpijiw tatoꞌlaliajwan’ —aechon.

3  Do jawʉt, Pilato wʉajnachaemt wʉt, jʉm-aechon Jesúsliajwa:
—¿Xamkatlap diachwʉajnakolax judíos pejreynam? —aech Pilato.
Jesús jʉmnot wʉt, jʉm-aechon:
—Diachwʉajnakolax, xan japonan, me-ama xam jʉm-am —aech Jesús.
4 Do jawʉt, Pilato jʉm-aech sacerdotespaklochowliajwa, puexa jiwliajwabej:
—Xanliajwa ampon aton bʉꞌwʉajanjil kastikaliajwan —aech Pilato.

5  Pe nakiowa, japi xabich jʉmbisnik Jesús kastikaliajwas. Samata, kaes 
xabich jʉm-aechfʉli:

—Ampon aton pejnaewʉajnaxtat potʉajnʉchanpijiw xabich palala. Japox 
naewʉajnax tʉaduton Galilea tʉajnʉxot. Amwʉtjel japox naewʉajnafʉl 
amxotbej, Judea tʉajnʉxot —aech paklochow Jesúsliajwa.

Jesús nukpox Herodes pejwʉajnalel
6  Pilato jʉmtaen wʉt Jesús majt naewʉajanpox Galilea tʉajnʉxot, jawʉt, 

wʉajnachaemton judíospaklochow. Jʉm-aechon Jesúsliajwa:
—¿Japonkat Galilea tʉajnʉpijin? —aech Pilato. 7 Paklochow jʉm-aech wʉt: 

“Amponlap Galilea tʉajnʉpijin” —aech wʉti, Pilato toꞌa soldaw bʉflaeliajwas 
Jesús gobernador Herodes poxade, japon Herodes puexa Galilea tʉajnʉpijiw 
tatoꞌlan xot. Japamatkoiyan Herodes Jerusalén paklowaxxot. 8  Herodes taen 
wʉt Jesús bʉꞌfospox japonlel, xabich nejchachaemilon. Herodes majt chajia 
taesiapon Jesús, wʉltaefʉl xot Jesús koechaxan isfʉlpoxan. Samata, japonbej 
pajut chiekal taesia Jesús koechax ispox. 9 Herodes xabich wʉajnachaem
sfʉl Jesús. Pe Jesús kaes jʉmnos-el wʉajnachaemsfʉlaspoxan. 10 Jaxot nuil 
sacerdotespaklochow, judíos chanaekabʉanapibej. Japi tasala Jesús xabich 
jʉmbisnikpoxtat. 11 Do jawʉt, Herodes, pejsoldaw sʉapich, bʉꞌwʉajanpaeipi 
Jesús. Xajoellisipon chamoeyax, me-ama rey pijax, jasox, japoxtat taxaxae
laliajwas. Me-ama judíos pejrey wʉt, ketison. Do jawʉx, Herodes pejsoldaw 
toꞌa Jesús pejme bʉflaeliajwas Pilato poxade. 12  Majt Pilato, Herodes sʉapich, 
nadaelmataen. Pe japamatkoitat japi pejme najʉmchachaemil.

Pilato toꞌapox Jesús kematamatlaliajwas 
(Mt 27.15‑26; Mr 15.6‑15; Jn 18.39–19.16)

13  Do jawʉx, Pilato wʉllala natamejlaliajwa sacerdotespaklochow, judíos
paklochowbej, a sew judíosbej. 14  Dolisi, natameja wʉt, Pilato jʉm-aech 
japiliajwa:

—Xamal ampon aton bʉflaeman xanlel. Xan najʉm-am: ‘Ampon aton pej
naewʉajnaxtat potʉajnʉchanpijiw xabich palalafʉl’ —na-am xamal. Xamal 
nejwʉajnalel ampon chiekal wʉajnachaemtax bʉꞌatasalampoxanliajwa. 
Ampon aton chinax babijax is-el kastikaliajwas. 15  Herodes nejchaxoelbej: 
‘Ampon aton babijax is-el’ —aech Herodes, nejchaxoel wʉt Jesúsliajwa. 
Samata, Herodes kastika-el Jesús. Asbʉan jʉmch kaxa toꞌanpon Jesús xanlel. 
Amwʉtjel xamal chiekal matabijam. Ampon aton babijax is-el japoxtat tʉpa
liajwa. 16 Samata, tajsoldaw ketoꞌaxaelen asbʉan jʉmch selsliajwas. Do jawʉx, 
nakolsax tapaeyaxaelen —aech Pilato japiliajwa.

17 [Kaewaechfʉl wʉt, Pascuafiesta wʉt, Pilato jitapaei kaen jiw jebatat 
jiaspon nakolsliajwa, jiw wʉljowspon. Pilato jasox is, jiw nejchachaemla
liajwa japonliajwa.]

18  Pilato japox jʉm-aech wʉt: “Jesús nakolsax tapaeyaxaelen” —aech 
wʉton, judíos nejlasfʉl wʉt, jʉm-aechfʉli:

—¡Japon kematamatalde cruztat! ¡Barrabáslax nakolsax tapaem! 
—aechfʉli.

19 Japon Barrabás majt naba, Pilato pejsoldaw sʉapich, Jerusalén paklo
waxxot. Jiw babejpon. Samata, jiaspon jiw jebatat. 20 Pilato tapaesia Jesús 

nakolsliajwa. Samata, pejme jʉm-aechon japi jiwliajwa. 21 Pe Pilato naksiya 
wʉt, japi jiw kaes nejlasfʉl wʉt, jʉm-aechfʉli:

—¡Japonlax kematamatalde cruztat tʉpaliajwapon! —aechfʉli, nejlasfʉl 
wʉt Jesúsliajwa.

22  Pilato pejme jʉm-aech japiliajwa:
—¿Ma-aech xotkat xamal jʉm-am: ‘¡Japon nej tʉpe!’ —amkat? ¿Achababi

jaxkaton is? Xanliajwa japon aton bʉꞌwʉajanjil japoxtat tʉpaliajwa. Samata, 
tajsoldaw ketoꞌaxaelen asbʉan jʉmch selsliajwas. Do jawʉx, nakolsax tapae
yaxaelen japon —aech Pilato judíosliajwa.

23-24 Pe japi xabich jʉmbisnik wʉt, nejlasfʉl. Jawʉt jʉm-aechfʉli:
—¡Japon kematamatalde cruztat tʉpaliajwa! —aechfʉli.
Japi xabich jʉmbisnik xot, Pilato baxael ow-aechlison. 25  Samata, Pilato 

pejsoldaw toꞌa tapaeliajwapi nakosax Barrabás jiw jebaxot, japi wʉljowpon 
nakolsliajwa. Barrabás jiw jebatat majt jias, naba xoton, soldaw sʉapich, asew 
jiw ba xotbejpon. Do jawʉtbej, Pilato toꞌa Jesús kematamatlaliajwas cruztat, 
me-ama japi jiw wʉljow japon isliajwa japox.

Jesús kematamatlaspox cruztat 
(Mt 27.32‑44; Mr 15.21‑32; Jn 19.17‑27)

26  Do jawʉx, soldaw, japi bʉꞌfol Jesús kematamatlaliajwas cruztat. Do 
jawʉtbej, paklowaxlel Simón fʉlaen. Japon Cirene paklowaxpijin. Xensliajwa 
wʉt, soldaw jaeltason. Do jawʉt, toꞌason Jesús pijax cruz xalaeliajwa, Jesús 
xafolox. Jesús kaes xalaeyaxil, xabich boejil xotlison kastikaxtat. Dolisdoꞌ, 
japon Simón xafolon cruz Jesús pejwʉchakal.

27 Do jawʉt, xabich jiw Jesús pejwʉchakal fol. Japixot xabich wathoꞌ 
wʉnow. Nowpi pinjametat, xabich nejxaejwas xoti Jesús. 28  Jesús wʉltataen 
wʉt japi wathoꞌlel, jʉm-aechon:

—Wathoꞌ, Jerusalén paklowaxpijwam, ¡xan nabej nawʉnoeꞌ! ¡Nawʉnoem 
najutliajwa, naxiliajwabej! 29 Nabijasmatkoi pat wʉt, jiw xabich nabijasa
xael. Japamatkoitat jiw jʉmchiyaxael: ‘Amwʉtjel wepachaems nafoenapi, 
asew xijilpibej, paxi ajil xot nabijasliajwa’ —chiyaxaeli. 30 Japamatkoitat jiw 
jʉmchiyaxaelbej pinamʉaxanliajwa, cha-aelmʉaxanliajwabej: ‘Natacholna
mik xanallelsik nakʉlaliajwam, jasoxtat namoechaliajwambej’ —chiyaxaeli, 
kaes nabijasfʉla-elaliajwa. 31 Xan, babijax is-enilponan, nakematamatlaxaeli 
cruztat. Pe xabich babijaxan ispi, xabich kaes pejme nabijasaxael, wetapach 
wʉt nabijasmatkoi —aech Jesús japi wathoꞌliajwa, wʉnowspiliajwa.

32  Dolisdoꞌ, soldaw bʉꞌfol wʉti Jesús, jawʉtbej bʉꞌfoli kolenje kethakan, 
japibej kaenanʉla kematamatlaliajwas pejcruztat, Jesús sʉapich. 33  Bʉꞌpach 
wʉti kaemʉax pawʉlxot, Matnaethitmʉaxxot, jaxot Jesús kematamatlas 
cruztat. Jaxotbej kolenje kethakan kematamatlas cruztat. Asan chanuk Jesús 
pejpoklalel. Asan chanuk Jesús pejsoenalel. 34 Jesús cruztat wʉt, jʉm-aechon:

—Ax, ¡ampi jiw beltaem! Matabija-eli ispoxliajwa —aech Jesús 
soldawliajwa.

Jesús kematamatali, japi soldaw nakakujti iaꞌxix matabijaliajwa, achan 
kanaxael kaenanʉla Jesús pejnaxoe. 35  Jiw jaxoti natachaema puexa 
ja-aechox. Jaxotbej judíospaklochow. Jawʉt japi bʉꞌwʉajanpaei Jesús. 
Nakaewa najʉm-aechi:

—Asew jiw bʉꞌwiapon. Diachwʉajnakolax ampon Cristo wʉt, Dios toꞌaspon 
wʉt jiw bʉꞌweliajwa, ¡ma amwʉt pajut nej nabʉꞌwepon! —aechi Jesúsliajwa, 
bʉꞌwʉajanpaei wʉt.

36 Soldawbej bʉꞌwʉajanpaeipi Jesús. Kaesʉapich soldaw mox soepa Jesús
xot. Dʉajsasiapi vino, xathuyamint, Jesús suiliajwa xabich wexaenkasamatas. 
37 Jawʉt jʉm-aechi Jesúsliajwa:

—Xam judíospaklokolnam wʉt, ¡najut nabʉꞌwem! —aechi Jesúsliajwa.
38  Jesús pejtaꞌtabijla lelspox chaduch. Japox lelspox jʉm-aech: “Ampon 

judíos pejrey” —aechox.
39 Asan kethakan cruztat kematamatlaspon, japonbej jʉm-aech bʉꞌwʉajan

paei Jesús:
—Xam Cristowam wʉt, Dios toꞌaponam wʉt jiw bʉꞌweliajwam, ¡ma amwʉt 

najut nabʉꞌwem! Do ja-aech wʉt, ¡xanalbej nabʉꞌwem! —aech kethakan 
Jesúsliajwa.

40  Asan kethakan bʉxfiat pejnachalan bʉꞌwʉajanpaeipox. Do jawʉt, 
jʉm-aechon:

—¡Xam japox nabej jʉm-aecheꞌ Jesúsliajwa! ¿Xamkat nejlewla-el Dios
liajwa, xatisbej tʉpaxaes xot? 41 Xatis nabijatas nakkastikapoxtat, babijaxan 
isas xot. Amponlax chinax babijax is-el —aech kethakan pejnachalanliajwa.

42  Kethakan japox jʉm-aech wʉt, jʉm-aechon Jesúsliajwa:
—Jesús, xam puexa jiw tatoꞌlax tʉadutam wʉt, ¡jawʉtbej xan nanejcha

dʉꞌe! —aech kethakan.
43  Jesús jʉmnot wʉt, jʉm-aechon kethakanliajwa:
—Diachwʉajnakolax xan jʉm-an. Ma amwʉt, xam Diosxotaxaelam, xan 

sʉapich —aech Jesús kethakanliajwa.

Jesús tʉppox cruztat 
(Mt 27.45‑56; Mr 15.33‑41; Jn 19.28‑30)

44 Jesús tʉpaliajwa wʉt, juimt matnoch ek wʉt, xabich itkʉatnik tres hora 
potʉajnʉcha. 45 Itkʉatnik xabich, juimt chiekal itliaka-el xot. Do jawʉt, Dios 
pejtemplobatutat pinabʉꞌ, duchpox batutat, najʉpathiakchakas. 46 Do jawʉt, 
Jesús nejlakcha wʉt, jʉm-aechon pax Diosliajwa:

—Ax, ¡ma amwʉt xan tʉpaxaelen! ¡Xam xanaboejtax taj-espíritu chiekal 
nawetataef­laxaelampox! —aech Jesús.

Jesús japox jʉm-aech wʉt, tʉplison.
47 Soldawcapitán taen wʉton Jesús tʉpax, do jawʉt, jʉm-aechon Diosliajwa: 

“Dios, xam xabich pachaemam” —aechon. Jʉm-aechbejpon jaxoti jʉmtae
liajwa: “Diachwʉajnakolax ampon aton chinax babijax is-el tʉpaliajwa jasox
tat” —aech soldawcapitán.

48 Puexa japox taenpi, nawia wʉt pejbachan poxade, kaenanʉla pajut nama
tiafdakapi, xabich nejxaejwas xot. 49 Asew jiw, matabijapi Jesús, japi atʉaxach 
natachaemanuil. Jaxotbej wathoꞌ nuil, fʉlaenpi Galilea tʉajnʉxot.

Patʉpan Jesús ochpox mʉaxwʉajtat 
(Mt 27.57‑61; Mr 15.42‑47; Jn 19.38‑42)

50-51 Jerusalén paklowaxxot aton duk. Japon pawʉl José. Japon Arimatea pak
lowaxpijin, Judea tʉajnʉxot. Japon pachaem. Chiekal dukbejpon Diosliajwa. 

Japon judíospaklochowxot, Junta Supremapijin. Pe japon kaenejchaxoelaxa-
elon Junta Supremapijiw ispoxliajwa Jesúsliajwa. Japon wʉajnawet Dios pej
matkoi tʉadusliajwapox, Dios pejjiw tatoꞌlaxaelmatkoi. 52  Jesús tʉp wʉt, José 
fʉlaech Pilato poxade wʉljoeliajwapon patʉpan Jesús mʉthsliajwabejpon. José 
wʉljow wʉt, Pilato ow-aech. 53 Do jawʉx, José pat wʉt patʉpan Jesúsxot, kusk
lison Jesús cruzxotsik. Jawʉt José xakoeya patʉpan sábanabʉꞌtat, pabʉjabʉꞌtat, 
osliajwa mʉaxwʉajxot. Japamʉaxwʉaj pajelwʉaj. Patʉpan os-esalfʉk. 54 José 
japox is napatamatkoi wʉajna, japamatkoi chawʉajnachaemsliajwa. Jawʉt, José 
japox isax ketoet wʉt, cha-aex weꞌpfʉk nadusliajwa napatamatkoi.

55  Japi wathoꞌ, majt Jesús naknanʉamti Galilea tʉajnʉxot. Japi wathoꞌ 
wʉchakal fol, José fʉlaech wʉt mʉaxwʉaj poxade. Samata, taeni Jesús 
ochpox. 56  Do jawʉt, japi wathoꞌ kaxa nawen wʉt pejba poxade, chaemtlisi 
perjumamin, xabejasapanbej, patʉpan joelaliajwa. Do jawʉt, japi napata, 
napatamatkoi xot. Me-ama Moisés chajia lelpox jʉm-aech, ja-aechlisi.

Patʉpan Jesús mat-ech pejme dukaliajwa 
(Mt 28.1‑10; Mr 16.1‑8; Jn 20.1‑10)

24 �1 Dominkomatkoi, kandiawasap wʉt, wathoꞌ fʉlaech patʉpanwʉaj 
poxade. Japi xafol chajia chaemtpi, perjumaminan, xabejasapanbej. 

2 Jaxotde paꞌa wʉt, taeni iaꞌt pinjit, jajaerat, asalelaxach nukpox, patʉpanwʉaj
fafa xat-elspot. 3 Pe japi wathoꞌ japawʉaj low wʉt, tae-eli patʉpan. 4 Jawʉt xabich 
beljowpi. Matabija-eli isaxaelpox. Do jawʉt, chalechkal japi wathoꞌ taen kolenje 
Dios pej-ángeles, jaxot nuil wʉti. Japi kolenje ángeles pejnaxoe xabich nakliafan. 
Me-ama chamx, jakaliaf-aech japi pejnaxoe. 5 Wathoꞌ pejlewla xot, brixtat nuili. 
Sat makxabijindikbejpi. Jawʉt Dios pej-ángeles jʉm-aech wathoꞌliajwa:

—¿Ma-aech xotkat xamal wʉlwekam patʉpan? ¡Jesús mat-echlison pejme duka
liajwa! 6 Amxot ajil patʉpan. Ma amwʉtjel dukpon, mat-ech xot. ¡Nejchafaeꞌe, 
xamalliajwa chajia jʉm-aech wʉton, Galilea tʉajnʉxot wʉton! 7 Japon chajia jʉm-
aech: “Xan puexa jiw pakoewkolnan, asew jiw nawiasaxael asajiwxot tʉpaliajwan, 
cruztat nakematamatlaliajwa. Tres matkoi wʉt, Dios namat-eyaxael pejme duka
liajwan” —aechon, chajia jʉm-aech wʉt —aech Dios pej-ángeles japi wathoꞌliajwa.

8  Do jawʉt, japi wathoꞌ nejchafaet Jesús chajia jʉm-aechpox japiliajwa. 
9 Wathoꞌ kaxa nawen wʉt Jesús ochxotdin, puexa japoxan chapaeipi once 
apóstolesxot, asew jiwliajwabej. 10 Japi wathoꞌxot, kaeow pawʉl María. Japow 
Magdala paklowaxpijow. Asaow pawʉl Juana. Asaow pawʉl María. Japow San
tiago pen. Kaes asew wathoꞌbej japixot. 11 Apóstoles jʉmtaen wʉt wathoꞌ jʉm-
aechpox, jʉm-aechi, nejchaxoel wʉt: “Wathoꞌ pajut pejkaechantat faekalap” 
—aech apóstoles, nejchaxoel wʉt. Samata, naexasis-eli wathoꞌ chapaeispox.

12  Asew naexasis-el wʉt, Pedro najaeꞌe Jesús mʉthtas poxade. Pat wʉton, 
patʉpanwʉaj natachaemsepon. Jawʉt taenon sábanabʉꞌankal. Do jawʉt, 
Pedro kaxadin wʉt, xabich nejchaxoelafʉl taenpoxliajwa.

Jesús natulaeltpox kolenje pejnachalanxot, fol wʉti Emaús 
paklowaxnʉamtat 

(Mr 16.12‑13)
13  Dominkomatkoi wʉt, kolenje Jesús pejnachalan Jerusalén paklowaxxot 

nakola Emaús paklowax poxaliajwade. Emaús paklowax pasliajwa, me-ama 

once kilómetros. 14 Nʉamtat fol wʉt, nospaefʉli Jesús cruztat kematamatlas
poxliajwa. 15 Nospaefʉl wʉtfʉki, Jesús pajut mox soepan japixot. Do jawʉt, 
Jesús nakfol japi. 16  Japi taen Jesús. Pe japi matabija-el japon Jesúspon, Dios 
tapae-esal xoti japi matabijsliajwa Jesús. 17 Do jawʉt, Jesús wʉajnachaemt 
wʉt, jʉm-aechon:

—¿Achaxkat xamal nospaelpam, nʉamtat folam wʉt? —aech Jesús.
Japi nuiljaba. Xutampapi nejxaejwaspox. 18  Kaen japixot pawʉl Cleofas. 

Japon jʉm-aech:
—¿Xamkat fʉlaeman Jerusalén paklowaxxot? ¿Xamkatlap kaenam mata

bijs-emilponam ja-aechox ampamatkoiyan Jerusalén paklowaxxot? —aech 
Cleofas Jesúsliajwa.

19 Jesús wʉajnachaemt wʉt, jʉm-aechon:
—¿Achaxkat ja-aech Jerusalén paklowaxxot? —aech Jesús.
Do jawʉt, japi jʉm-aech:
—Jesús Nazaretpijin, Dios pejprofeta, japon xabich koechaxan is Dios pej

pamamaxtat. Jiw chiekal naewʉajnafʉlbejpon Dios pijaxtat. Jasox isfʉlon 
xabich jiwliajwa. 20 Sacerdotespaklochow, wajpaklochowbej, asajiwxot wia
tipon tʉpaliajwa. Samata, cruztat kematamatlas. 21 Xanal nejchaxoelx japon
liajwa: ‘Xatis judíos japon nakbʉꞌweyaxael asatʉajnʉpijiw naktatoꞌalpox’ —
an xanal, nejchaxoelx wʉt japonliajwa. Pelisox tres matkoije japon tʉppox. 
22-23  Asew wathoꞌ xanalxot ampakandiawasap fʉlaech patʉpanwʉaj poxade. 
Pe patʉpan Jesús ajil wʉt, kaxa naweni bachadin. Japi wathoꞌ xanal nacha
paei, Dios pej-ángeles natulaela wʉt japixot jʉmtispox. Jʉmtis japi wathoꞌ: 
‘¡Jesús mat-echlison! ¡Ma amwʉtjel pejme duklison!’ —tis japi wathoꞌ. Japox 
xanal jʉmtaenx wʉt, xabich nejchaxoelx japoxliajwa. 24  Do jawʉx, asew 
xanalxotpijiw fʉlaech patʉpanwʉaj poxade pajut chiekal taeliajwa. Do jawʉt, 
taeni puexa, me-ama wathoꞌ jʉm-aech. Pe tae-eli patʉpan Jesús —aechi 
Jesúsliajwa, japi kolenje, Emaus paklowax poxade fʉlaechpi.

25 Do jawʉt, Jesús jʉm-aech japiliajwa:
—Xamal xabich matnaetinkam. Naexasis-emil profetas chajia lelpox Cristo

liajwa. 26 Matabija-emilbej Dios pejjamechan. Cristo, Dios toꞌaspon jiw bʉꞌwe
liajwa, japon majt xabich nabijasaxael. Do jawʉx, mat-eyaxaeson pejme duka
liajwa. Jiw tatoꞌlaxaelbejpon Diosxotse —aech Jesús pajutliajwa.

27 Do jawʉt, Jesús chiekal chanaekabʉana Dios pejjamechan chajia jʉm-
aechox japonliajwa. Jawʉtbej chiekal chanaekabʉanapon Moisés chajia lel
poxliajwa. Do jawʉtbej, Jesús chiekal chanaekabʉana Dios pejprofetas chajia 
lelpox, jachiyaxaespox japonliajwa.

28  Emaús paklowax pasliajwa wʉti, jawʉt Jesús, me-ama matnoch xen
sliajwa wʉt, ja-aechon. 29 Pe japi kolenje xabich jʉmbisnik japon namana
liajwa japixot. Jʉm-aechi:

—¡Namande xanalxot moejsliajwam! Tuilalisox. Itkʉaꞌnikafʉlbejlisox 
—aechi.

Do jawʉt, Jesús ow-aech. Lowlison namanaliajwa, japi sʉapich. 30 Chalak 
wʉtlisi mesaxot naxaeliajwa, jawʉt Jesús panax fit wʉt, gracias-aechon Dios
liajwa. Do jawʉt, panax jalnat wʉt, chaxduwpon japi kolenje. 31 Do jawʉtbej, 
japi chiekal matabija japon diachwʉajnakolax Jesúspon. Jawʉt chalechkal 
Jesús naxaelcha. 32  Naxaelcha wʉton, nakaewa japi kolenje najʉm-aechna:

—Diachwʉajnakolax xabich nejchachaemlas, nakfol wʉton xatis, chiekal 
nakchanaekabʉana wʉtbejpon Dios pejjamechan, chajia lelspox —na-aechi 
nakaewa.

33  Do jawʉt, kamta nanapi kaxaliajwade, Jerusalén paklowax poxade. 
Jaxotde paꞌa wʉt, wʉajna natamejal once apóstoles, asewbej. 34 Japi apósto­
les jʉm-aech kolenje, jelpatiliajwa:

—Diachwʉajnakolax wajpaklon Jesús mat-ech. Pejme duklison. Jesús natu
laelt Simónxot —aechi.

35  Do jawʉt, japi kolenje, jelpati, chapaei, nʉamtat fol wʉt japiliajwa 
ja-aechpox. Chapaeibejpi, Jesús panax jalnat wʉt japi xaeliajwa. Do jawʉt
bej, pajut chiekal matabijapi, diachwʉajnakolax japon Jesúspon.

Jesús natulaeltpox pejnachala natamejaxot 
(Mt 28.16‑20; Mr 16.14‑18; Jn 20.19‑23)

36  Japi kolenje japox chapaei wʉtfʉk, jawʉt chalechkal Jesús natulaelt 
japixot. Do jawʉt, Jesús japi kejacha wʉt, jʉm-aechon:

—¡Dios nej kajachawaes xamal chiekal duilaliajwam! —aechon.
37 Xabich belwanapi, nejchaxoel wʉt, jʉm-aech xoti: “Ampon Jesús-el. Pej-

ael” —aech xoti, nejchaxoel wʉt. 38  Jesús jʉm-aech:
—¿Ma-aech xotkat xamal puexa belwam? ¿Ma-aech xotbejkat naexasis-

emil xan namat-etpoxliajwa pejme dukaliajwan? 39 ¡Taem tajke-e, tajtʉakan
bej! Xanlap japonan. ¡Najacham! ¡Nataem chiekal! Espíritu wejisal pawi, 
pathibej. Me-ama xan, jachi-el —aech Jesús.

40 Bʉxtoet wʉt, itpaeilison pejke-e, pejtʉakanbej. 41 Jesús pejnachala xabich 
nejchachaemil, pejme taen wʉti Jesús. Pe chiekal naexasis-elfʉki, diachwʉaj
nakolax japon Jesúskolan wʉt, xabich nejchaxoelanuil xoti. Do jawʉt, Jesús 
pejme jʉm-aech japiliajwa:

—¿Xamalkat naxaeyax xan xaeliajwan? —aech Jesús.
42  Jawʉt chaxdutipon baxin chabosan, jalnaspox. 43  Do jawʉt, Jesús baxin 

fit. Jawʉt puexa pejnachala pejwʉajnalel xaelon. 44 Do jawʉtbej, Jesús jʉm-
aech japiliajwa:

—Japoxanliajwa xamal chajia jʉm-an, tʉpaxaelenpoxliajwa tʉpa-enil 
wʉtfʉk, namat-esaxaelpoxliajwabej pejme dukaliajwan. Japoxanliajwa 
Moisés chajia lel, profetasbej. Salmosfʉtat lels japoxanliajwa. Samata, 
japoxan ja-aechlisox xanliajwa —aech Jesús pejnachalaliajwa.

45 Do jawʉt, Jesús chiekal chanaekabʉana pejnachala, japi chiekal mata
bijaliajwa Dios pejjamechan, chajia lelspoxan, jʉm-aech wʉt Jesúsliajwa. 
46-47 Jesús pejnachala chiekal chanaekabʉana wʉt, jʉm-aechon:

—Dios pejjamechan chajia jʉm-aech xanliajwa: ‘Cristo, Dios toꞌaspon jiw 
bʉꞌweliajwa, japon tʉpaxael. Tʉppox tres matkoi wʉt, japon mat-esaxaes 
pejme dukaliajwa. Do jawʉx, pejjiw tʉadusaxael japon pejwʉajan naewʉaj
naliajwa Jerusalén paklowaxxot. Do baxael, japi naewʉajnaxael asew jiw, 
asatʉajnʉchanpijiw. Japox Cristo pejjiw isfʉlaxael jiw kofaliajwa babija
xan ispoxan beltaeliajwasi Dios’ —aech Dios pejjamechan, chajia jʉm-aech 
wʉt xanliajwa. 48  Diachwʉajnakolax japoxan chiekal ja-aechlisox. Amw
ʉtjel xamal najut chiekal taenam. ¡Japoxan xamal chapaefʉlde asew jiw! 
49 Xan toꞌaxoekan Espíritu Santo xamalliajwa, Dios chajia jʉmdutpon xamal 

kajachawaesfʉlaliajwapon. ¡Xamalfʉk kawetaxaelam Jerusalén paklowax
xot wʉajnawesliajwam Espíritu Santo xamal nejmatpʉatanxot pasliajwasik! 
Dolisdoꞌ, Espíritu Santo pask wʉt, mamnikaxaelam Dios pijaxtat —aech Jesús 
pejnachalaliajwa.

Jesús bʉꞌfospox athʉ poxase 
(Mr 16.19‑20)

50 Do jawʉx, Jesús pejnachala bʉꞌfol Jerusalén paklowaxxot, Betania pak
lowaxlel poxade. Paꞌa wʉti mox Betania paklowaxxot, Jesús mʉaxxachot 
Dios kawʉajnaliajwa pejnachalaliajwa, Dios kajachawaesfʉlaliajwas japon 
pejnachala. 51 Jesús kawʉajan wʉtfʉk Dios pejnachalaxot, jawʉt Dios bʉꞌfos
lison athʉ poxase. 52  Jesús pejnachala japox taen wʉt, brixtat nuili itpae
liajwa sitaeyax Jesúsliajwa. Do jawʉx, kaxa nawen wʉt Jerusalén paklowax 
poxadin, japi xabich nejchachaemil. 53  Kaematkoisfʉl, Dios pejtemplobatat 
Dios kawʉajan wʉt, jʉm-aechi Diosliajwa: “Dios, xam xabich pachaemam” 
—aechfʉli. 

Cristo, Dios paxʉlan, japon dukpox ampathat wʉajna

1 �1 Majt akaseskolaxtat, ampathat is-esal wʉtfʉk, Cristo wʉajna chajia 
duk, pax Dios sʉapich. Pe japonbej Dios. Samata, itpaeipon Dios pej

matabijsax jiw matabijaliajwa japoxan. 2  Diachwʉajnakolax dukon, pax Dios 
sʉapich, akaseskolaxtat. Amwʉtjel japon nakiowa duk. 3  Dios pijaxtat Cristo 
is ampathat, thatbaxobej. Isbejpon puexa ampathatatpi, thatbaxotatpibej. 
Japoxan Cristo is-el wʉt Dios pijaxtat, puexa chiekal ajilaxael. Ajilaxael 
ampathat, thatbaxobej. 4 Cristo pijaxtat jiw laelp ampathatat. Japon tapae-el 
wʉt, jiw ampathatat laelpaxil. Tapaeibejpon jiw matabijaliajwa diachwʉaj
nakolaxpox Diosliajwa. Samata, Cristo, me-ama itliakax. Itliakon jiwliajwa. 
5 Me-ama itliakax itkʉataxxot itliak wʉt, ja-aechbej Cristo. Itkʉatax itkʉasa
xil itliakax. Satanás, me-ama itkʉatax. Satanás xajʉpaxil toesliajwa Cristo.

Juan, jiw bautisan, naewʉajanpox
6 Dios pejprofeta, majt ampathatat laejapon, pawʉl Juan. Japon naewʉajan 

jiw Dios bʉxtoꞌaspoxan. 7 Samata, japon jiw naewʉajan matabijtpoxan Cris
toliajwa, japi jiw naexasisliajwabej Cristo. 8  Juan Cristowa-el. Japon toꞌas jiw 
naewʉajnaliajwa Cristo wʉajna. 9 Diachwʉajnakolax Cristo fʉloek ampatha
tasik jiw matabijaliajwa, achan Dios.

10  Cristo chajiakolaxtat ampathat is Dios pijaxtat. Do jawʉx, Cristo 
pajut duk ampathatat. Pe ampathatpijiw matabija-el japon Cristopon, Dios 
paxʉlanpon. 11 Paskon pejjiwxotsik. Pe judíos naexasis-el japon Dios paxʉlan
pon. 12  Pe asew jiwlax, naexasiti Cristo, japon Dios paxʉlanpon, japi jiw Dios 
tapaeis Dios paxi nadofaliajwa. 13  Japi penjiwxot nalaelapoxtat, Dios paxi 
nadofa-el. Dios tapaei is xoti, japi Dios paxi nadofa Cristo pijaxtat.

14  Cristo nalaelt ampathatat, me-ama yamxi ampathatat nalaela wʉt, 
ja-aechon. Dukon xatisxot ampathatat. Cristo xabich nejxasink puexa jiw. 
Diach paeibejpon. Xanal taenx pejpamamax, pax Dios chaxduchpox japon 
kaekolan paxʉlanliajwa. 15  Juan, jiw bautisan, chajia jʉm-aech jiw mata
bijaliajwa Cristo fʉlaeyaxoekpox. Samata, Juan pinjametat jʉm-aechon: 
“Xan chajia jʉm-an Cristoliajwa: ‘Xan fʉlaenx japon wʉajna. Fʉlaeya
xaelpon, japon kaes pejme paklonaxael. Me-ama xan, jachiyaxilon, japon 
wʉajna chajia duk xot Diosxotse’ —an xan” —aech Juan, jiw bautisan, Cristo 
pejpasaxliajwa.

Juan lelpox Jesucristo 
pejwʉajan

 



16 Cristo xabich nejxasink puexa jiw. Samata, isfʉl pomatkoicha pachaem
poxan xatisliajwa. 17 Moisés, judíos pejwʉajnapijin, chajiakolaxtat japon 
naewʉajan judíos Dios tatoꞌalpoxan. Baxael, Cristo pat japon chiekal jiw 
naewʉajnaliajwa Dios pejnejxasiyax jiwliajwa. Naewʉajanbejpon diach
wʉajnakolaxpox. 18  Kaen aton tae-el Dios. Pe Dios paxʉlan, dukpon pax
xotse, japonlax chiekal matabijt pax Dios. Samata, japon pijaxtat matabijas, 
ma-aech Dios.

Juan, jiw bautisan, wʉajnachaemtaspox jiw, japon Cristo wʉt 
(Mt 3.11‑12; Mr 1.7‑8; Lc 3.15‑17)

19 Asamatkoi wʉt, judíospaklochow, Jerusalén paklowaxpijiw, japi toꞌa 
sacerdotes Juan poxade. Toꞌabej kajachawaetpi sacerdotes. Japi toꞌas wʉaj
nachaemsliajwapi Juan. Pat wʉti Juanxot, japi jʉm-aech:

—¿Xamkat achanam? ¿Xamkatlap Dios toꞌasponam? —aechi Juanliajwa.
20 Juan diachwʉajnakolax chiekal paei. Samata, jʉmnot wʉt, jʉm-aechon 

japi jiw chiekal jʉmtaeliajwa:
—Xan Cristowa-enil. Dios toꞌaspona-enil puexa jiw bʉꞌweliajwan —aech 

Juan.
21 Japi pejme wʉajnachaemt wʉt, jʉm-aechi:
—¿Xamkat achanam? ¿Xamkatlap Elías, Dios pejprofetam? —aechi 

Juanliajwa.
Juan jʉmnot wʉt, jʉm-aechon japiliajwa:
—Xan japona-enilbej —aechon.
Do jawʉt, pejme wʉajnachaemt wʉt, jʉm-aechi:
—¿Xamkatlap asanam ‘Dios pejprofeta, fʉlaeyaxaelpon’ —tisponam? —

aechi Juanliajwa.
Jawʉt, Juan jʉmnot wʉt, jʉm-aechon:
—Xan japona-enilbej —aechon.
22  Japi pejme jʉm-aech:
—Xam Dios pejprofeta-emil wʉt, ¿achanamkat xam? Xanal xalaesian 

wʉajan natoꞌapiliajwa. ¿Achaxkat xanal najʉmchiyaxaelam xam najutliajwa? 
—aechi Juanliajwa.

23  Do jawʉt, Juan jʉmnot wʉt, jʉm-aechon wʉajnachaemtaspiliajwa:
—Xan patx, pajilaxtat nejlasfʉlax wʉt jʉmchiliajwan: ‘¡Kofim babijaxan 

isfʉlampoxan! ¡Ja-amde japox wajpaklonliajwa! Ja-am wʉt, me-ama jiw 
wʉajna nʉamt chiekal chaemt paklon pasliajwa, jachiyaxaelam nejnejchaxoe
laxantat’ —ansfʉlax, me-ama Isaías, Dios pejprofeta chajia jʉm-aech —aech 
Juan, jiw bautisan, wʉajnachaemtaspiliajwa.

24 Fariseos toꞌaspibej, japi wʉajnachaemt wʉt, jʉm-aechi Juanliajwa:
25 —Xam Cristowa-emil wʉt, Elías-emil wʉtbej, asan Dios pejprofeta-emil 

wʉtbej, ¿ma-aech xotkat xam jiw bautisam? —aechi Juanliajwa.
26 Juan jʉmnot wʉt, jʉm-aechon fariseos toꞌaspiliajwa:
—Xan jiw bautisax mintat, japi jiw babijaxan ispoxan kofapi. Pe asan xatis

xotpon, japon xamal matabija-emilfʉk. 27 Japon wʉajna xan fʉlaenx. Fʉlaeya
xaelponliajwa xan pachaema-enil japon pejkajachawaesnanliajwa, japon kaes 
pejme paklon xot. Samata, xan pachaema-enil jolsliajwan japon pejtʉakxajoe
lax —aech Juan fariseos toꞌaspiliajwa.

28  Jasoxtat Juan wʉajnachaemtas Betania paklowaxxot, Jordánlajt 
we-enlelde, juimt julanlelsan, Juan jiw bautisafʉlxot.

Cristo, me-ama Dios pejcordero, ja-aechpox
29  Kandiawa wʉt, Juan taen Jesús, mox fʉlaen wʉt japonlel. Jawʉt 

Juan jʉm-aech jiwliajwa: “¡Taeꞌnik! Amponlap, me-ama Dios pejcordero, 
ja-aechpon. Japon asamatkoi tʉp wʉt, mosaxael puexa jiw babijaxan ispo
xanliajwa. 30  Japonliajwa xan chajia jʉm-an: ‘Xan fʉlaenx japon wʉajna. 
Fʉlaeyaxaelpon, japon kaes pejme paklonaxael. Me-ama xan jachiyaxilon, 
japon chajia wʉajna duk xot Diosxotse’ —an xan. 31 Majt japon xan chiekal 
matabijs-enil. Pe xan fʉlaenx jiw bautisaliajwan mintat, Israel tʉajnʉpijiw 
matabijaliajwapi japon” —aech Juan jiwliajwa, jʉm-aech wʉton Cristoliajwa.

32  Do pejme Juan jʉm-aech jiwliajwa: “Xan taenx, Espíritu Santo athʉsik 
fʉloek wʉt a-utat Jesús pejmatwʉajasik. Fʉloek wʉt, na-eton japonxot. 
33 Majt xan chiekal matabijs-enilfʉk, achan Cristo. Ja-an wʉt, Dios, xan nato
ꞌapon jiw bautisaliajwan mintat, chajia najʉm-aechon: ‘Taenam wʉt Espíritu 
Santo, fʉloek wʉt aton matwʉajasik na-esliajwa japonxot, japonlap Cristowa
xael. Do jawʉx, japon toꞌaxael Espíritu Santo xamal nejmatpʉatanxotaliajwa’ 
—na-aech Dios. 34 Xan japox taenx. Samata, Jesúsliajwa jʉm-an: ‘Diachwʉaj
nakolax japon Dios paxʉlan’ —an xan” —aech Juan, jiw bautisan, jiwliajwa.

Jesús matxoelamakanotpox poejiw, japon pejnachalaliajwa
35  Do kandiawa wʉt, Juan, jiw bautisan, pejme jaxoton, kolenje pejna

chalan sʉapich. 36  Juan taen wʉt Jesús xensax, jawʉt jʉm-aechon japi 
kolenjeliajwa:

—¡Taeꞌnik ampon, me-ama Dios pejcordero, ja-aechpon! —aech Juan 
kolenje pejnachalanliajwa.

37 Japi kolenje, Juan pejnachalan, jʉmtaen wʉti Juan jʉm-aechpox, japi 
fʉlafol Jesús. 38  Do jawʉt, Jesús wʉltataen wʉt, taenon fʉlafospi. Jawʉt wʉaj
nachaemt wʉt, jʉm-aechon japiliajwa:

—¿Achaxkat xamal wʉlwekam? —aech Jesús japiliajwa.
Japi jʉmnot wʉt, jʉm-aechi:
—Jiw chanaekabʉanan, ¿amxotkat xam dukam? —aechi Jesúsliajwa.
39 Jesús jʉmnot wʉt, jʉm-aechon japiliajwa:
—¡Xabʉaꞌt xan dukxxot taeliajwam! —aech Jesús japiliajwa.
Do jawʉt, japi nakfol Jesús. Do jawʉtbej, japi taen Jesús dukxot. Jawʉt japi 

nama japonxot, xabich tuila xotlisox.
40 Juan, jiw bautisan, jʉm-aechpox jʉmtaenpi, japixot kaen pawʉl Andrés. 

Japon Simón Pedro pakoewan. 41 Do bʉxtoet wʉt nospaeyax, Jesús sʉapich, 
jawʉt Andrés wʉlwek pakoewan, japon pawʉlpon Simón. Faen wʉt, jʉm-
aechon pakoewanliajwa:

—Xanal taenx Mesías —aechon. (‘Mesías’ —aech wʉt, japajame jʉmchi
liajwa: ‘Cristo, Dios toꞌaspon jiw bʉꞌweliajwa’ —chiliajwapox.)

42  Do jawʉt, Andrés bʉflaechon Simón Jesús poxade. Jesús taen wʉt, jʉm-
aechon Simónliajwa:

—Xam nejwʉl Simón, Jonás paxʉlnam. Pe amwʉtjel xam nawʉlaxael Cefas 
—aech Jesús. (Japawʉl jʉmchiliajwa: ‘Pedro’ —chiliajwa.)

Jesús tadʉtpox Felipe, Natanaelbej, japi japon pejnachalaliajwa
43  Kandiawa wʉt, Jesús nejchaxoel Galilea tʉajnʉ poxade fʉlaeliajwade. 

Jawʉt Jesús taen Felipe. Samata, Jesús jʉm-aech Felipeliajwa:
—¡Xan nakfʉlaem tajnachalnamliajwa! —aech Jesús Felipeliajwa.
44  Felipe Betsaida paklowaxpijin. Andrésbej, Pedro sʉapich, japibej Bet

saida paklowaxpijiw. 45 Jawʉt Felipe fʉlaech Natanael wʉlwekaliajwa. Faen 
wʉt, jʉm-aechon:

—Xan taenx Mesías. Me-ama Moisés chajia lelpox jʉm-aech, ja-aechlisox. 
Japon patlison. Me-ama Dios pejprofetas chajia lelpoxan jʉm-aech japon 
pasaxaelpox, japox ja-aechlisox. Japon Jesús, José paxʉlan. Japonbej Nazaret 
paklowaxpijin —aech Felipe Natanaelliajwa.

46 Natanael jʉm-aech Felipeliajwa:
—Nazaret paklowaxpijiw pachaema-el. Samata, japixot kaen aton ajil 

xabich pachaempon —aech Natanael.
Felipe jʉmnot wʉt, jʉm-aechon Natanaelliajwa:
—¡Xabʉaꞌt xam taeliajwam Jesús! —aech Felipe Natanaelliajwa.
47 Jesús taen wʉt Natanael fʉlaenox, do jawʉt, Jesús jʉm-aech 

Natanaelliajwa:
—¡Taem! Ama fʉlaen Israel tʉajnʉpijin, japon chinax jiw naekichachajba-el 

—aech Jesús Natanaelliajwa.
48  Do jawʉt, Natanael wʉajnachaemt wʉt, jʉm-aechon Jesúsliajwa:
—¿Ma-aech xotkat namatabijtam? —aech Natanael Jesúsliajwa.
Jesús jʉmnot wʉt, jʉm-aechon:
—Xan taenx, xam ekam wʉt atʉaj higonaebʉxfaltat, nakoewan Felipe 

jʉmchi-el wʉtfʉk xanliajwa —aech Jesús.
49 Do jawʉt, Natanael jʉm-aech:
—Jiw chanaekabʉanan, xam diachwʉajnakolax Dios paxʉlnam, jasox

tat chajia atʉaj namatabijtam xot. Xam judíos pejreynam —aech Natanael 
Jesúsliajwa.

50 Jesús jʉm-aech Natanaelliajwa:
—Xam chiekal nanaexasitam, jʉm-an wʉt: ‘Xan taenx, xam ekam wʉt 

higonaebʉxfaltat’ —an wʉt. Xam taeyaxaelam, kaes pejme pachaempoxan 
xan isx wʉt. Me-ama ampox, jachiyaxil —aech Jesús Natanaelliajwa.

51 Jesús pejme jʉm-aech:
—Diachwʉajnakolax xan jʉm-an. Xamal taeyaxaelam, athʉ fafaꞌch wʉt 

xan tajmatwʉajasik. Do jawʉtbej, taeyaxaelam xabich Dios pej-ángeles 
fafaꞌchxotsik, jajulaxoei wʉt, xanxot, puexa jiw pakoewkolnanxot. Do jawʉt
bej, taeyaxaelam asew ángeles balaloeyaxoek wʉt xanxotsik —aech Jesús 
Natanaelliajwa.

Caná paklowaxtat fiesta ispox, aton nakjiya wʉt Galilea tʉajnʉxot

2 �1 Do jawʉx, tres matkoi wʉt, kaen aton nakjiya Caná paklowaxtat, 
Galilea tʉajnʉxot.

Jesús pen jaxotbej. 2  Jesúsbej tadʉch taeliajwa nakjiyafiesta, xanal pejna
chalwan sʉapich. 3  Dolis, baxael, vino wetoepslisi. Do jawʉt, Jesús pen jʉm-
aech Jesúsliajwa:

—Japi vino wetoeps. ¿Achaxkat xam isaxaelam? —aechow paxʉlanliajwa.
4 Jesús jʉmnot wʉt, jʉm-aechon penliajwa:
—En, ¿ma-aech xotkat xan japox najʉm-am? Xan tajmatkoi nawepas-elfʉk 

jiw itpaeliajwan, achanan xan —aech Jesús penliajwa.
5  (Jesús pen matabijt japon xajʉppox isliajwa koechaxan.) Samata, jʉm-

aechow naxaeyaxan cha-efʉlpiliajwa mesaxot:
—¡Isde puexa Jesús toꞌapox! —aechow.
6 Jaxot seis iaꞌkʉanar chalak. Japakʉanar xabich pinanʉl minliajwa, judíos 

xabich kekakiasliajwa xaeliajwa wʉt. Jasox pejkabʉanan japi judíos. Kae
nanʉla kʉanar xajʉp, me-ama setenta litros. 7 Jesús jʉm-aech naxaeyaxan 
cha-efʉlpiliajwa:

—¡Puexa ampi kʉanar min wʉluim! —aechon.
Do jawʉt, chiekal min wʉlʉlisi japakʉanar. 8  Jawʉt Jesús jʉm-aech:
—¡Min powim! ¡Kaesʉapich ampamin xalaemch nejpaklon poxade! —aech 

Jesús.
Do jawʉt, japi ow-aechlisi. Jawʉt xalaechlisi naxaeyaxan cha-efʉlpi pej

paklon poxade. 9 Pejpaklon vino xapaejla wʉt, matabijs-elon min vino nado
fapot. Naxaeyaxan cha-efʉlpilax matabija japox, japi pajut min powa xot. Do 
jawʉt, pejpaklon la, pajelnakjiyan. Jʉm-aechon japonliajwa:

10 —Asew jiw fiesta is wʉt, vino pachaempot matxoela dʉajti jiw. Do jawʉx, 
tadʉchpi xabich af wʉt, vino omjilpot dʉajti. Xamlax vino, kaes pachaempot, 
xanal nadʉajtam amwʉtjel —aechon.

11 Japox Jesús is wʉt Caná paklowaxxot, japoxlap matxoelapijax, koechax. 
Jesús japox is wʉt, itpaei pejpamamax. Samata, xanal, japon pejnachalwan, 
naexasitx diachwʉajnakolax Jesús Dios toꞌaspon.

12  Do baxael, Jesús, pen sʉapich, japon pakoewbej, xanal pejnachalwan
bej, fʉlaechx Capernaum paklowax poxade. Jaxotde kaematkoiyan sʉapich 
xanal namax.

Jesús toꞌapox nakolaliajwa Dios pejtemplobatat mowapi, wʉajtibej 
(Mt 21.12‑13; Mr 11.15‑18; Lc 19.45‑46)

13  Moxsfʉl Pascuafiesta, judíos pejfiesta. Samata, Jesús fʉlaech Jerusalén 
paklowax poxade, xanal japon pejnachalwan sʉapichbej. 14 Dios pejtemplo
bafʉlmaktxot, Jesús taen jiw mowapi pak, oveja, a-ubej. Jaxot taenbejpon, 
chalak wʉt plata xanafokpi jiwliajwa. 15  Jesús japox taen wʉt, mʉat faꞌton 
japi jiw selsliajwa. Toꞌapon puexa japi jiw nakolaliajwa, puexa pej-ovejas 
sʉapich, pejew pak sʉapichbej. Plata xanafoki japi pejmesaxan wefʉliaxaba
pon. Japi pejplata wenatacholnas satadik. 16 Jʉm-aechon a-u mowapiliajwa:

—¡Ampi a-u jukde ampabafʉlmaktxot! ¡Taj-ax pejba mowaba nabej padofa! 
—aech Jesús.

17 Do jawʉt, xanal japon pejnachalwan, nejchafaetx Dios pejjamechan 
chajia jʉm-aechpox Mesías jʉmchiyaxaelpoxliajwa. Japox jʉm-aech: “Ax, 
xanbej xabich nejxasinkax jiw sitaeliajwa nejba. Pe ampi jiw sitae-el nejba. 
Samata, xan xabich talala japi jiwliajwa” —aechox.

18  Do jawʉt, judíospaklochow palaeyajametat jʉm-aechi Jesúsliajwa:
—¡Najʉm-amde, ma-aech xotkat xam japox isam! ¿Achankat xam toꞌa? 

—aechi.

19 Jesús jʉmnot wʉt, jʉm-aechon:
—Xamal toetam wʉt ampatemploba, xan pejme mat-esaxaelen, tres matkoi 

wʉt —aech Jesús.
20 Do jawʉt, judíospaklochow jʉm-aech:
—Ampatemploba isas wʉt, isas cuarenta y seis waechan. Xam xajʉpaximil 

pejme isliajwam ampatemploba tres matkoitat —aech judíospaklochow.
21 Jesús japox jʉm-aech wʉt, jʉmchi-elon templobaliajwa. Japon japox jʉm-

aech wʉt, jʉm-aechon pajut pejbʉꞌtliajwa. 22  Samata, xanal, japon pejnachal
wan, baxael, Jesús tʉp wʉt, mat-ech wʉtbejpon, pejme duk wʉton, jawʉt, 
xanal nejchafaetx Jesús chajia jʉm-aechpox japon pajut pejbʉꞌtliajwa.

Jesús matabijtpox jiw pejnejchaxoelaxan
23 Jesús Jerusalén paklowaxxot wʉt, Pascuafiesta wʉt, xabich jiw naexasiti 

japon Cristopon, Dios toꞌaspon, taen wʉti koechaxan, Jesús ispoxan. 24 Pelax 
Jesús xanaboejs-el japi jiw, matabijt xoton puexa jiwliajwa. 25 Samata, Jesús 
weweꞌpa-esal asew jiw chapaeliajwas jiwliajwa, pajut chiekal matabijt xoton 
jiw pejnejchaxoelaxan.

Jesús nospaeipox, Nicodemo sʉapich

3 �1 Nicodemo, japon fariseos-aton. Japonbej paklon judíosxot. 2  Do madoi 
wʉt, Nicodemo fʉlaech nospaeliajwa, Jesús sʉapich. Jesúsxot pat wʉt, 

jʉm-aechon:
—Jiw chanaekabʉanan, xanal chiekal xam matabijtax xam Dios toꞌaponam 

xanal nanaewʉajnaliajwam. Taenx, xam koechaxan isam wʉt Dios pejpama
maxtat. Xanal matabijaxbej ampox. Dios chaxdusaxil wʉt pamamax, xam 
koechaxan isaximil —aech Nicodemo.

3  Do jawʉt, Jesús jʉm-aech:
—Diachwʉajnakolax xan jʉm-an. Aton nalaels-el wʉt pejme, japon Dios

xotse pasaxil —aechon.
4 Nicodemo pejme wʉajnachaemt wʉt, jʉm-aechon:
—¿Machiyaxaelkat aton patiꞌin wʉt, pejme nalaelsliajwa penxot? Aton 

pejme leyaxil pen pejwoejtat pejme nalaelsliajwa —aech Nicodemo.
5 Jesús jʉmnot wʉt, jʉm-aechon:
—Diachwʉajnakolax xan jʉm-an. Aton matxoela nalaelt penxot. Do jawʉx, 

nalaelsaxaelon Espíritu Santo pijaxtat. Aton nalaels-el wʉt Espíritu Santo 
pijaxtat, japon aton pasaxil Diosxotse. 6  Paxjiw isaspoxantat nalaelapi, japi 
jiwkal. Pe Espíritu Santo pijaxtat nalaelapi, japi jiw duilafʉlaxael Dios pijax
tat. 7 ¡Xam xabich nabej nejchaxoeleꞌ, japox jʉm-an wʉt xamliajwa: ‘Puexa 
jiw weweꞌpas pejme nalaelaliajwa. Pejme nalaela-el wʉti, japi Diosxotaxil’ 
—an wʉt xamliajwa! 8  Joewa nejmach wik. Joewa nejmet wʉt, thiataens. 
Pe tae-esal joewa. Tae-esal amxot fʉlaen. Tae-esalbej ampoxade fʉlaech. 
Ja-aechlap-is Espíritu Santo, japon pijaxtat jiw pejme nalaela wʉt. Japi 
taeyaxisal waj-itfutat nalaela wʉti Espíritu Santo pijaxtat —aech Jesús 
Nicodemoliajwa.

9 Do pejme Nicodemo wʉajnachaemt wʉt, jʉm-aechon:
—¿Achax chiyaxaelkat xam jʉm-ampox? —aechon.
10 Jesús jʉmnot wʉt, jʉm-aechon:

—Xam judíos chanaekabʉanamponam. Pe xam japoxan matabijs-emilfʉk. 
11 Diachwʉajnakolax xan jʉm-an. Xanal jʉm-an matabijaxpoxan. Xanal jʉm-
anbej taenxpoxan. Pe xamal naexasis-emil xanal jʉm-anpoxan. 12  Naexa­
sis-emil wʉt xan jʉm-anpox ampathatpijaxanliajwa, ¿machiyaxaelamkat
lax matabijsliajwam, xan jʉm-an wʉt Diosxotsepoxanliajwa? —aech Jesús 
Nicodemoliajwa.

13  Jesús pejme jʉm-aech: “Nejmach-aton pajut pijaxtat pasaxil Diosxotse. 
Xanlax kaenan, puexa jiw pakoewkolnan, Diosxotsik fʉloekxponan. Chiekal 
matabijtax, ma-aech Diosxotse. Xanlap tajut pejme japoxaxoeyan. 14-15 (Cha
jiakolaxtat xabich jiw tʉp pajilaxtat, xabich jom liklas wʉti.) Asew jom lik
laspoxtat chatʉpasia wʉt, Moisés jom-ael is broncetat. Japox naetat athʉ 
chanoton israelitas tʉpax natoenasamata. Israelitas japox natachaema wʉt, 
kaes tʉpafʉla-eli. Asamatkoi xanliajwabej, me-ama japox jachiyaxael, xan, 
puexa jiw pakoewkolnanliajwa, asew jiw nachanosaxael wʉt. Nejmachjiw xan 
nanaexasit wʉt, japi jiw xan bʉꞌweyaxaelen pomatkoicha duilaliajwa Dios
xotse” —aech Jesús Nicodemoliajwa.

Dios nejxasinkpox ampathatpijiw
16 Jesús pejme jʉm-aech Nicodemoliajwa: “Dios ampathatpijiw xabich nej

xasink. Samata, xan kaekolnan, japon paxʉlnan, natoꞌakon ampathatasik 
xan tʉpaliajwan, mosliajwan ampathatpijiw babijaxan ispoxanliajwa. Xan 
nanaexasitpi, japi jiw asamatkoi tʉp wʉt, napelsaxili. Japi jiw pomatkoicha 
duilaxael Diosxotse. 17 Dios xan natoꞌa jiw bʉꞌweliajwan ampathatat. Dios 
xan natoꞌa-el jiw jʉmchiliajwan: ‘Ampi jiw kastikaxaes, babijaxan is xot’ 
—chiliajwan.

18  “Xan nanaexasiti Dios paxʉlnanponan, japi infierno poxaxildiki. Pelax 
xan nanaexasis-elpi, japi infierno poxaxaek jaxotdik kastikaliajwas, chajia 
jʉmtis xoti japi kastikaliajwas, xan nanaexasis-el xoti, xan kaenan, Dios 
paxʉlnanponan. 19 Xan nanaexasis-elpiliajwa, japi jiwliajwa, chajia jʉmtis 
kastikaxaespox, babijaxan is xoti. Xan fʉloekx ampathatasik jiw matabija
liajwa Dios. Xan, me-ama itliakax jiw chiekal matabijaliajwa Dios. Pe jiw nej
xasinka-el japi matabijaliajwa Dios. Xan, me-ama itliakaxponan. Pe nakiowa, 
jiw namastaen. Japi jiw, babijaxan isasiapi, japox islisi. Samata, japi jiw kaes 
nejxasink itkʉatax, isfʉl xot babijaxan. Samata, xan namastaen xot, japi jiw 
kastikaxaes. 20 Puexa jiw, babijaxan ispi, japi jiw xan nanejwesla, me-ama 
itliakaxponan xot, itpaeyaxaelen xot japi babijaxan ispoxan. Japi jiw mox 
pas-el xanxot taesamatan, japi babijaxan is wʉt. 21 Pelax Dios naexasiti, japi 
isfʉl pachaempoxan, me-ama Dios toꞌa. Ja-aech wʉt, japi jiw moxa xanxot. 
Isfʉlbejpi pachaempoxan, Dios nejxasinkpoxan, puexa jiw taeliajwas” —aech 
Jesús Nicodemoliajwa.

Juan, jiw bautisan, pejme jʉm-aechpox Jesúsliajwa
22  Jes ús japox bʉxtoet wʉt, fʉlaechon, xanal pejnachalwan sʉapich, 

Judea tʉajnʉlel. Do jaxotde kaematkoiyan sʉapich xanal bautisax asew 
jiw. 23-24 Juan, jiw bautisan, jiw jebaxot je-esal wʉtfʉk, japonbej bautisafʉl 
jiw Enón tʉajnʉxot, mox Salim tʉajnʉxot. Jaxot xabich minxot, Juan jiw 
bautisafʉl.

25 Do jawʉx, Juan pejnachala nalot, asan judíos-aton sʉapich. Japi nabʉnlot 
bautisax. Jawʉt najʉm-aechi nakaewaliajwa: “Nakbautisa wʉt, ¿achan pej
bautisaxkat kaes pejme pachaem, xatis chiekal pachaemaliajwas Diosliajwa?” 
na-aechi. 26  Do jawʉx, Juan pejnachala mox soepa Juanxot nospaeliajwa 
japoxliajwa. Jʉm-aechi Juanliajwa:

—Jiw chanaekabʉanan, xatis Jordánlajt weskleldas wʉt, xam chajia jʉm-
amponliajwa xanalliajwa, amwʉtjel japon jiw bautisafʉl. Xabich jiw fʉlafos
bejpon —aech Juan pejnachala Juanliajwa.

27 Do jawʉt, Juan jʉmnot wʉt, jʉm-aechon pejnachala chiekal jʉmtaeliaj
wapi Jesúsliajwa:

—Dios pajut nejchaxoel kaenanʉla jiwliajwa, achan pejme pachaemaxael. 
28  Xamal najut chiekal xan najʉmtaenam, chajia jʉm-an wʉt: ‘Xan Cristowa-
enil. Xan asbʉan jʉmch atonan, matxoelanatoꞌaponan Cristo wʉajna’ —an 
wʉt, xan. 29 Aton pawis fit wʉt pijowliajwa, pejnachala xabich nejchachaemil 
japon atonliajwa. Pejnachala wʉajnawet nakjiyaxaelpon pasaxaelxot. Japon 
aton pat wʉt, nospaei wʉtbejpon, pejbabijnow sʉapich, japon pejnachala 
xabich nejchachaemlaxael. Xanbej ja-an. Xabich nejchachaemlax, xabich jiw 
Jesús fʉlafos wʉt. 30 Samata, Jesús kaes pejme xabich jiw fʉlnanʉamsaxae
son. Xan ja-enil —aech Juan, pajutliajwa jʉm-aech wʉton pejnachalaliajwa.

Jesús fʉloekpox athʉlelsik
31 Aton ampathatpijin, japon diachwʉajnakolax ampathatpijinkal. Samata, 

jʉm-aechon ampathatpijaxankal. Pelax Jesús, fʉloekpon athʉlelsik, japon 
kaes pejme paklon. Me-ama asew jiw, jachi-elon. 32  Japonbej jʉm-aech taen
poxan, jʉmtaenpoxanbej, Diosxotse. Pe jiw naexasis-el japon jʉm-aech
poxan. 33  Asew naexasit wʉt japon jʉm-aechpoxan, ja-aech wʉt, asew jiw 
matabijaxael Dios jʉm-aechpox diachwʉajnakolax. 34  Jesús, Dios toꞌaspon, 
jʉm-aechfʉl Dios jʉm-aechpoxan, Espíritu Santo kajachawaesfʉlas xot. 35 Dios 
xabich nejxasink paxʉlan. Samata, chaxduton pejpamamax paxʉlanliajwa, 
puexa tatoꞌlaliajwapon. 36 Dios paxʉlan naexasiti, japi jiw pomatkoicha dui
laxael Diosxotse. Pe naexasis-eli Dios paxʉlan, japi duilaxil Diosxotse. Japilax 
Dios xabich kastikaxaes.

Jesús nospaeipox, Samaria tʉajnʉpijow sʉapich

4 �1 Fariseos wʉltaen Jesús kaes pejme xabich pejnachalapox. Wʉltaen
bejpi Jesús kaes pejme jiw bautisapox. Me-ama Juan, jachi-elpon. 2  Jesús 

pajut jiw bautisa-el. Pe xanal, japon pejnachalwan, jiw bautisax. 3  Samata, 
Jesús matabijt wʉt fariseos wʉltaenspox japonliajwa, do jawʉt, nakolt wʉt 
Judea tʉajnʉxot, xanalbej nakolax, Jesús sʉapich. Nawiax kaxade, Galilea 
tʉajnʉ poxade.

4 Xanal fʉlaechx Samaria tʉajnʉ poxade, pasliajwa Galilea tʉajnʉ. 5 Ja-an 
wʉt, xanal patx Sicar paklowax, Samaria tʉajnʉxot. Jaxot mox, Jacob chajia 
paxʉlan José chaxdutsat. Japasatbej José pamowjiwliajwa. 6 Jaxot minmʉth, 
Jacob chajia kowpox. Do jawʉt, Jesús xabich damal, atʉaj fol xoton. Samata, 
minmʉthxot ekon, mox pawʉajna wʉt juimt matnoch ekaliajwa. 7-8  Dolis
doꞌ, xanal, Jesús pejnachalwan, fʉlaechxlis paklowax poxade wʉajsliajwan 
naxaeyaxan. Do jawʉt, Jesús tamach ekafʉl wʉt minmʉthxot, kaeow pawis 

San Juan 3​, ​4	 406�  



paꞌan mint posliajwa. Japow Samaria tʉajnʉpijow. Do jawʉt, Jesús jʉm-aech 
japowliajwa:

—¡Mint xan nachaxduꞌe feliajwan! —aech Jesús japowliajwa.
9 Samaria tʉajnʉpijow jʉm-aech Jesúsliajwa:
—¿Ma-aech xotkat mint nawʉljowam, xam judíos-atonam wʉt? ¿Xamkat 

matabijs-emil xan Samaria tʉajnʉpijwanpox? —aechow. (Judíos pachaema
xil. Nospaeyaxilbejpi, Samaria tʉajnʉpijiw sʉapich, japi pejkabʉan xot japox. 
Samata, japow jʉm-aech japox Jesúsliajwa.)

10 Do jawʉt, Jesús jʉmnot wʉt, jʉm-aechon japowliajwa:
—Xam matabijs-emilfʉk Dios chaxdusaxaelpox. Matabijs-emilbej, mint 

wʉljowpon. Chil xam xan namatabijtam wʉt, chil ja-aech wʉt, xam nawʉljoe
yaxaelam mint pachaempot. Ja-am wʉt, xam chaxdusaxaelen mint, me-ama 
Dios pejmint. Japot mint pomatkoichaliajwa —aech Jesús japowliajwa.

11 Do jawʉt, japow jʉm-aech:
—Tajpaklon, minmʉth xabich fʉniachdik. Xam kejimil posliajwam mint. 

¿Amxotkat xam mint posaxaelam xan nachaxdusliajwam, Dios pejmint, 
pomatkoichaxaelpot? 12  Xanal tajwʉajnapijin, Jacob, ampaminmʉth nawe
waelsnadoft xanalliajwa. Japon pajut ampamin af, paxi sʉapich, pejchoef
bej. ¿Xamkat kaes pejme paklonam, me-ama Jacob jachi-emil? —aechow 
Jesúsliajwa.

13 Jesús jʉmnot wʉt, jʉm-aechon japowliajwa:
—Puexa jiw, ampamin afpi, pejme minsila. 14 Pe xan jiw chaxduwx wʉt 

Dios pejmint, japamint af wʉti, japi jiw kaes minsilaxil. Japamint xan chax
duiyaxaelen, me-ama min, nakolanmin satxotsin. Japamint, Dios pejmint. 
Japamint toepaxil. Japamin jiw af wʉt, pomatkoicha duilaxael —aech Jesús 
japowliajwa.

15 Do jawʉt, japow jʉm-aech:
—¡Japamint nachaxduꞌe, xan pejme minsilasamatan, xan pejme fʉlaesama

tanbej ampaminmʉthlel, kaes mint pos-elaliajwanbej! —aechow.
16 Jesús pejme jʉm-aech japowliajwa:
—¡Xabʉaꞌde! ¡Wʉljaeꞌmich nejmol! ¡Do pejme kaxamin, nejmol sʉapich! 

—aech Jesús.
17 Japow jʉmnot wʉt, jʉm-aechow:
—Xan tamachpijwan —aechow.
Do jawʉt, Jesús jʉm-aech:
—Xam chiekal jʉm-am, ‘Xan tamachpijwan’ —am wʉt. 18  Pe xam cinco 

nejmol. Ampamatkoiyan xam nakmoejtpon, japon nejmola-el. Diachwʉaj
nakolax xam chiekal jʉm-am, ‘Xan tamachpijwan’ —am wʉt —aech Jesús.

19 Japox jʉmtaen wʉt, jʉm-aechow:
—Tajpaklon, xamkas Dios pejprofetam. 20 Xanal tajwʉajnapijiw, Samaria 

tʉajnʉpijiw, Dios kawʉajan ampamʉaxxot, pejsitaeyax itpaeliajwapi Dios
liajwa. Xamal judíos jʉm-am: “Dios kawʉajnaxaes Jerusalén paklowaxxot, 
wajsitaeyax itpaeliajwas Dios” —am xamal —aechow Jesúsliajwa.

21 Jesús jʉmnot wʉt, jʉm-aechon japowliajwa:
—¡Xan nanaexasiꞌe! Kaematkoiyan wʉt, puexa xamal fʉlaeyaximil ampa

mʉax poxadin nejsitaeyax itpaeliajwam Dios. Fʉlaeyaximilbej Jerusalén 
paklowax poxade Dios kawʉajnaliajwam. 22  Xamal, Samaria tʉajnʉpijwam, 

nejsitaeyax itpaeyam Dios. Pe xamal chiekal matabija-emilfʉk Dios. Xanal 
judíos chiekal matabijtax Dios, xanal Dios namakanot xot japon pejjiwaliaj
wan. Samata, Mesías, judíos-aton, japon nakbʉꞌweyaxael ampathatpijwas. 
23 Amwʉtjel, baxaelbej, jiw pejsitaeyax itpaeyaxael xabich nejthʉꞌaxtat Dios
liajwa, Dios xabich nejxasink xoti. 24 Dios, japon espíritu. Samata, jiw pajut 
taeyaxil japon. Samatabej, Dios naexasiti, japi chiekal sitaeyaxael Dios —
aech Jesús Samaria tʉajnʉpijwaliajwa.

25 Do jawʉt, jʉm-aechow:
—Xan matabijtax Mesías fʉloeyaxoekpox, japon pawʉl Cristo. Japon fʉloek 

wʉt, puexa chiekal nakchanaekabʉanaxaelon —aechow.
26 Do jawʉt, Jesús jʉm-aech:
—Xanlap japonan, nospaeipon, xam sʉapich —aech Jesús japowliajwa.
27 Do  jawʉt, xanal, japon pejnachalwan, patx japonxot. Natachaemax 

wʉt, nejchaxoelanuilxbej, Jesús nospaei xot, pawis sʉapich. Pe xanal wʉaj
nachaems-enil, ma-aech xot Jesús nospaei, japow sʉapich. Wʉajnachaems-
enilbej achaxliajwa nospaeipon, japow sʉapich. 28  Do jawʉt, jaxot pejkʉarnat 
waelsnadof tow. Fʉlaechlisow paklowax poxade. Jaxotde paꞌa wʉt, jʉm-
aechow pejjiwliajwa:

29 —¡Xabʉaꞌt taeliajwam kaen aton, xan najʉm-aechpon puexa chajia isx
poxanliajwa! Japon bej Mesíasbej —aechow.

30  Do  jawʉt, puexa japi jiw nakola paklowaxxot. Fʉlaenlisi Jesúslel. 
31 Jawʉtlejen, japi fʉlaen wʉtfʉk, xanal Jesús kaechatoꞌax naxaeyax xaeliaj
wapon. Jʉm-an japonliajwa:

—Jiw chanaekabʉanan, ¡naxaeyax xaem! —an xanal.
32  Do jawʉt, Jesús xanal najʉmnot wʉt, jʉm-aechon:
—Amxot xabich tajnaxaeyax. Japanaxaeyax xamal matabija-emil —aech 

Jesús xanal pejnachalwanliajwa.
33 Jawʉt xanalkal nawʉajnachaemtax wʉt, jʉm-an:
—Asan chajia bej xalwʉajxafosbejpon naxaeyax —an xanal.
34 Pe jawʉt, Jesús xanal najʉm-aech:
—Jiw xael wʉt, chawʉlanejchachaemil. Xanlax nejchachaemlax, isx wʉt 

Dios nejxasinkpoxan, toetx xotbej isxpoxan, japon natoꞌapoxan. 35  Xamal 
jʉm-am: ‘Naboela wʉt, weꞌp cuatro juimt jolaliajwa’ —am xamal. Pelax xan 
jʉm-an: ‘¡Taeꞌnik jiw fʉlaenpi! Puexa japi thiltlisi naewesliajwa Dios pejja
mechan. Me-ama mʉthaspi jolaliajwa malisi pachaem, ja-aech japi jiw’ —an 
xan —na-aech Jesús xanalliajwa.

36 Jesús pejme xanal najʉm-aech:
—Trigo jolpi moch wʉt, nejchachaemili, toet wʉti trigo jolax. Ja-aechlap-is 

Dios pejjamechan naewʉajanpi, asew jiw naexasit wʉt. Asamatkoi japibej 
xabich nejchachaemlaxael Diosxotse. Matxoelanaewʉajanpi Dios pejjame
chan, japibej xabich nejchachaemlaxael. Puexa japi kaeyaxtat nejchachaem
laxael Diosxotse. 37 Chajia jʉm-aechpox diachwʉajnakolax, jʉm-aech wʉtox: 
‘Asew jiw matxoela pela. Do jawʉx, asew jiw wachakal pat jolaliajwa’ —aech 
wʉtox. (Japox jʉmchiliajwa: ‘Asew jiw matxoela naewʉajan Dios pejjame
chan. Pe jawʉt, naeweti naexasis-el Dios pejjamechan. Do jawʉx, asew jiw 
pejme naewʉajnas wʉti, jawʉt japi jiw naexasitlisi chiekal Dios pejjamechan’ 
—chiliajwa japox.) 38  Xamal ketoꞌax jolaliajwam pela-emilxot. Asew jiw jaxot 

xabich matxoela nabist. Amwʉtjel pachaem xamal jolaliajwam, japi chiekal 
tiꞌt xotlisi. Japox jʉmchiliajwa: ‘Xamal jiw naewʉajnam wʉt Dios pejjame
chan, japi naexasisasia Dios pejjamechan. Majt japi jiw asew jiw naewʉajnas 
Dios pejjamechan. Amwʉtjel pachaem, xamal wʉajna asew jiw chajia nae
wʉajan xot Dios pejjamechan japatʉajnʉpijiwxot’ —chiliajwa japox —aech 
Jesús xanalliajwa.

39 Xabich Sicar paklowaxpijiw, Samaria tʉajnʉpijiw, naexasiti Jesús, japow 
chapaei xot Jesúsliajwa. Chajia jʉm-aechow: “Japon aton jʉm-aech xan puexa 
chajia isxpoxanliajwa” —aech xotow japi jiwliajwa. 40  Do jawʉt, Samaria 
tʉajnʉpijiw fʉlaen Jesúslel. Jawʉt fiatipon namanaliajwa japixot. Samata, 
Jesús jaxot naman kolematkoije. 41 Jesús pajut jiw naewʉajan wʉt, xabich 
kaes jiw naeweti naexasichbejpon. 42  Do jawʉt, japatʉajnʉpijiw jʉm-aechi 
japowliajwa:

—Amwʉtjel xanal naexasitx wʉt Jesús, xanal naexasis-enil xam nacha
paeyampoxkalliajwa japonliajwa. Pe amwʉtjel, xanal tajut chiekal jʉmtaenx 
xot, Jesús pajut jʉm-aech wʉt, japon naexasitx. Samata, chiekal matabijtax 
japon Jesús diachwʉajnakolax Cristo, bʉꞌweliajwapon ampathatpijiw —aech 
japi jiw japowliajwa.

Jesús boejthʉtpox reyliajwa nabistpon paxʉlan
43  Kolematkoije xent wʉt, Jesús chijia wʉt Sicar paklowaxxot, xanalbej, 

japon pejnachalwan, chijian, japon sʉapich. Fʉlaechx Galilea tʉajnʉ poxade. 
44  Galilea tʉajnʉ poxandax wʉt, xanal nejchaxoelx Jesús chajia jʉm-aech
poxanliajwa, pajutliajwa chajia jʉm-aech wʉt xanalliajwa: “Profetas sitaens 
popaklowaxanpijiw. Pelax pejtʉajnʉkolaxpijiw sitae-esal” —aech Jesús, jʉm-
aech wʉt xanalliajwa. 45 Xanal patx wʉt Galilea tʉajnʉxot, japatʉajnʉpijiw 
xabich nejchachaemil, taen wʉti Jesús. Samata, chiekal bʉꞌkʉltipon, chajia 
taenxotipon, Pascuafiesta wʉt Jerusalén paklowaxxot. Japi taen, Jesús koe
chaxan is wʉt jaxotde. Samata, xabich nejchachaemili.

46 Do jawʉx, Jesús, xanal sʉapich, kaxa nawenx Caná paklowax poxadin, 
Galilea tʉajnʉxot. Jaxot majt Jesús mint vino dofapon.

Xanal jaxotan wʉt, kaen aton pat. Japon reyliajwa nabistpon. Japonbej 
paklon. Japon paxʉlan xabich bʉꞌxaenk Capernaum paklowaxxot. 47 Japon 
aton jʉmtaen wʉt Jesús patpox Galilea tʉajnʉxot, do jawʉt japon, fʉlaen 
Jesús taeliajwa. Japon aton faen wʉton Jesús, tadʉton Jesús nakfʉlaeliajwas 
japon pejba poxade, paxʉlan weboejthʉsliajwas, paxʉlan mox pawʉajna xot 
tʉpaliajwa. 48  Do jawʉt, Jesús jʉm-aech:

—Xamal nanaexasisaximil, xan is-enil wʉt koechaxan xamal taeliajwam 
—aech Jesús japon atonliajwa.

49 Do jawʉt, reyliajwa nabistpon jʉm-aechon Jesúsliajwa:
—Tajpaklon, ¡xabʉaꞌt xan nakfʉlaeliajwam, taxʉlan tʉpax wʉajna pasliaj

wam! —aech japon aton, reyliajwa nabistpon.
50 Do jawʉt, Jesús jʉm-aech:
—¡Nawiaꞌmich nejba poxade! Naxʉlan chiekal boejthʉslison —aech Jesús 

japonliajwa.
Japon aton naexasit Jesús jʉm-aechpox. Samata, nawiaꞌapon pejba poxade. 

51 Reyliajwa nabistpon fol wʉtfʉk, jawʉt pamak fʉlaen japon pejbaxot 

bʉꞌkakʉlnaliajwapi nʉamtat. Do jawʉt, nʉamtat xabʉꞌkakʉlt, jʉm-aechi 
pejpaklonliajwa:

—Naxʉlan chiekal boejthʉslison —aechi pejpaklonliajwa.
52  Japon wʉajnachaemt wʉt, jʉm-aechon:
—¿Achahora wʉtkat wʉajach naweboejthʉs? —aechon.
Japi jʉmnot wʉt, jʉm-aechi:
—Boejthʉson kaeliw, juimt matnoch ek wʉt —aechi pejpaklonliajwa.
53  Do jawʉt, japon nejchaxoel. “Kaeliw, juimt matnoch ek wʉt, Jesús xan 

najʉm-aech: ‘Naxʉlan chiekal boejthʉslison’ —na-aech Jesús xanliajwa” —
aechon, nejchaxoel wʉt. Samata, japon, puexa pejjiw sʉapich, bʉꞌnaexasiton 
Jesús.

54 Japox Jesús is Galilea tʉajnʉxot, wʉchakalkoechax, nawiaꞌan wʉt Judea 
tʉajnʉxot.

Jesús boejthʉtpox nabejkan, laejaxilpon, Betzata pukachxot

5 �1 Baxael, asamatkoi, judíos fiesta is wʉt, Jesús fʉlaech Jerusalén pak
lowax poxade, japafiesta naktaeliajwapon. 2  Jerusalén paklowaxxot, 

jaxot cha-aelpukach. Japox poejiw ispox, pawʉlox Betzata hebreojametat. 
Jaxot mox leliajwa paklowax poxadin, ovejas laleyaxxot. Japapukachjʉmbʉꞌ
tat cinco bachan, cha-aelbax, chalak. 3  Japabachantat xabich jiw, bʉꞌxaeya, 
oel. Itliakla, laelpaxilpibej, mamalpibej, japi cha-aelbachantat oel. 4  [Dios 
pej-ángel papaska cha-aelpukach poxasik. Pat wʉt, min itjuiyapon pukach 
truxnaliajwa. Min truxan wʉt, matxoelafʉlaekpon minadik, japon chiekal 
nejmachwaxae boejthʉs. Samata, japi jiw wʉajnawet pukach truxnax.] 5 Jiw 
bʉꞌxaeyaxot, japixotbej kaen aton. Japon laejaxil. Japon laeja-elpoxlis, treinta 
y ocho waechanlisox. 6  Jesús jaxot pat wʉt, taenon japon nabejkan, laeja-
elpon. Jesús matabijt wʉt japon aton nabijatox, laeja-el xoton pin-iawaechan, 
jawʉt Jesús wʉajnachaemt wʉt, jʉm-aechon:

—¿Xamkat laejasiam? —aech Jesús.
7 Laeja-elpon jʉmnot wʉt, jʉm-aechon Jesúsliajwa:
—Jiw chanaekabʉanan, xan chiekal tamachpijnan. Ajil taj-aton minadik 

nabʉf­laeliajwa, pukach truxan wʉt. Xan fʉlaesian wʉt minadik, asan aton 
matxoela jifʉlaek minadik —aech japon aton.

8  Jesús jʉm-aech laeja-elponliajwa:
—¡Nande! ¡Sumta-okampox fiꞌe! ¡Laejimbej! —aech Jesús laeja-elponliajwa.
9 Do jawʉt, japon aton chalechkal chiekal pachaempon. Sumta-okpox fit 

wʉt, xalaechlison. Japamatkoi napatamatkoi. 10  Samata, judíospaklochow 
japox taen wʉt, jʉm-aechi boejthʉchponliajwa:

—Ampamatkoi, napatamatkoi, Moisés chajia lelpox tapae-el sumta-
okampox xalaejaliajwam, napatamatkoi xot —aech judíospaklochow 
boejthʉchponliajwa.

11 Japon aton jʉmnot wʉt, jʉm-aechon:
—Naboejthʉtpon najʉm-aech: ‘¡Sumta-okampox fiꞌe! ¡Laejimbej!’ —

na-aechon —aech boejthʉchpon.
12  Samata, japi wʉajnachaemt wʉt, jʉm-aechi:
—¿Achankat xam jʉm-aech: ‘¡Sumta-okampox fiꞌe! ¡Laejimbej!’ —aechkat? 

—aech paklochow boejthʉchponliajwa.

13  Pe japon matabijs-el, achan boejthʉchpon, jaxot xabich xot jiw. Jesúsbej 
jaxot chijialison. 14 Baxael, Jesús pejme faen japon aton Dios pejtemplobaxot. 
Jawʉt Jesús jʉm-aech:

—Amwʉtjel xam chiekal pachaemam. ¡Chiekal taem! ¡Kaes nabej is babi
jaxan, kaes xabich pejme nabijasasamatam! —aech Jesús japon atonliajwa.

15 Do jawʉx, japon aton fʉlaech wʉt, faenpon judíospaklochow. Jawʉt jʉm-
aechon japiliajwa:

—Xan naboejthʉtpon chiekal laejaliajwan, pesal japon Jesús —aech japon 
aton judíospaklochowliajwa. 16  Samata, judíospaklochow japox jʉmtaen 
wʉt, xabich palalapi Jesúsliajwa. Do jawʉx, japi judíospaklochow faen wʉti 
Jesús, japi tasala Jesús, boejthʉt xoton napatamatkoitat. 17 Pe Jesús jʉm-aech 
japiliajwa:

—Dios, taj-ax, japon jiw kajachawaet pomatkoicha. Me-ama taj-ax, ja-anbej 
xan. Samata, xanbej jiw kajachawaetx pomatkoicha —aech Jesús japiliajwa.

18  Jesús japox jʉm-aech wʉt, judíospaklochow xabich kaes pejme palalapi 
Jesúsliajwa. Samata, jawʉt boesasiapi Jesús, boejthʉt xoton napatamatkoitat. 
Jawʉt xabich boesasiabejpi Jesús, Jesús jʉm-aech xot: “Dios, taj-ax” —aech 
xoton. Japox jʉm-aech wʉt, jʉmchiliajwa pajut: “Xan chiekal najʉpx, Dios 
sʉapich” —chiliajwapox.

Dios chaxdutpox pejpamamax paxʉlanliajwa
19 Jesús jʉm-aech judíospaklochowliajwa: “Diachwʉajnakolax xan jʉm-an. 

Xan, Dios paxʉlnan, tajut isasianpoxan xan isaxinil. Taenxpoxan, taj-ax 
ispoxan, japoxankal xan isfʉlax. 20 Taj-ax Dios xan nanejxasink, xan japon 
paxʉlnan xot. Taj-ax puexa na-itpaei japon ispoxan. Na-itpaeyaxaelbejpon 
koechaxan kaes pejme pachaempoxan. Japoxan isx wʉt, xamal xabich nejcha
xoelanuilaxaelam. 21 Taj-ax xajʉp patʉpa mat-eliajwa, pejme japi jiw duila
liajwa. Xanbej, japon paxʉlnan, xajʉpx patʉpa mat-eliajwan pejme duilaliaj
wapi. Patʉpa mat-esian wʉt, japi mat-eyaxaelen pejme duilaliajwa. 22  Taj-ax 
Dios jʉmchi-elbej kaen atonliajwa: ‘Japon aton pejbʉꞌwʉajan. Samata, japon 
kastikaxaes’ —chi-el taj-ax Dios. Xanlax taj-ax Dios nachaxdut pejpamamax 
jʉmchiliajwan puexa jiw pejbʉꞌwʉajanpiliajwa: ‘Japi kastikaxaes, pejbʉꞌwʉa
jan xot’ —chiliajwan, japon paxʉlnan xot. 23  Taj-ax Dios nachaxdut pejpa
mamax, xan Dios paxʉlnan xot, jiw nasitaeliajwa. Me-ama taj-ax Dios jiw 
sitaens, xanbej najachiyaxael, jiw nasitaen wʉt. Xan nasitae-elpi, japi jiwbej 
sitae-el taj-ax Dios, japon xan natoꞌapon ampathatasik.

24 “Diachwʉajnakolax xan jʉm-an. Xan jʉm-anpoxan naewetpon, naexasit 
wʉtbejpon, xan Dios natoꞌakponan ampathatasik, japon aton pomatkoicha 
dukaxael Diosxotse. Japon aton tʉp wʉt, toꞌaxisal kastikaliajwas infierno
xotdik. Japonlax pomatkoicha dukaxael Diosxotse. 25 Diachwʉajnakolax xan 
jʉm-an. Patlisox babijaxan ispi jʉmtaeliajwa tajjamechan, xan Dios paxʉl
nanponan. Xan tajjamechan jʉmtaen wʉti, naexasit wʉtbejpi, xan kajacha
waesaxaelen japi jiw pomatkoicha duilaliajwapi Diosxotse. 26 Taj-ax Dios duk 
pomatkoichaliajwa. Xanbej, Dios paxʉlnan, dukx pomatkoichaliajwa, taj-ax 
Diosxotse. Samata, xan xajʉpx jiw kajachawaesliajwan japi pomatkoicha dui
laliajwa Diosxotse. 27 Xanbej puexa jiw pakoewkolnan. Samata, taj-ax nachax
dut pejpamamax, xan jiw jʉmchiliajwan pejbʉꞌwʉajan wʉt, kastikaliajwas 

wʉtbej, babijaxan is wʉti. 28  Amwʉtjel, jʉmtaenam wʉt xan jʉm-anpox, 
¡xamal xabich nabej nejchaxoelanuileꞌ! Asamatkoi pasaxael pejmatkoi puexa 
tʉpi jʉmtaeliajwa tajjame. 29 Samata, japi mat-eyaxaes pejmʉthanxot pejme 
duilaliajwa. Japi ispi pachaempoxan, ampathatat laelp wʉti, japilap duilaxael 
Diosxotse. Pelax babijaxan ispi, ampathatat laelp wʉt, japi kastikaxaes infier
noxotdik” —aech Jesús judíospaklochowliajwa.

Jesús naksiyapox pejpamamaxliajwa
30  Jesús pejme jʉm-aech judíospaklochowliajwa: “Xan is-enil tajut isa

sianpoxan. Jiwliajwa jʉm-an wʉt: ‘Japi pejbʉꞌwʉajan’ —an wʉt, japox 
jʉmchiyaxaelen taj-ax Dios pijaxtat. Samata, chiekal jʉm-an, xan jʉm-an 
wʉt jiw pejbʉꞌwʉajanpoxanliajwa. Tajut jʉmchiyaxinil nejxasinkaxpoxan. 
Xan jʉm-an taj-ax Dios, natoꞌapon, nejxasinkpoxan. 31 Xan tajutliajwa tajax
tat jʉm-ansax wʉt, japoxan omjilaxael asew jiwliajwa. 32  Pe asanlax jʉm-aech 
wʉt pachaempox xanliajwa, japon jʉm-aech diachwʉajnakolaxpox. 33  Xamal 
asew jiw toꞌam, japi Juan wʉajnachaemsliajwa xanliajwa. Juan jʉmnotpox 
xanliajwa, japox diachwʉajnakolax. 34 Xan naweweꞌpa-el aton, japon jʉmchi
liajwa xan jʉm-anpoxan: ‘Japon jʉm-aechpoxan diachwʉajnakolax’ —chi
liajwapon xanliajwa. Xan japox jʉm-an xamal naexasisliajwam Juan jʉm-
aechpox xanliajwa, xamal bʉꞌweliajwan babijaxan isampoxanliajwa. 35 Juan, 
jiw bautisan, me-ama lámpara itliakaliajwa. Japon pejnaewʉajnax, me-ama 
itliak xot xamalliajwa. Samata, japon xamal naewʉajan wʉt, xamal nejcha
chaemlam, jʉmtaenam wʉt japon naewʉajanpox asbʉan jʉmch kaejuiman
liajwa. 36 Juan jʉm-aechpox xanliajwa, japox pachaem. Pelax xan isxpoxan, 
japoxan kaes pejme pachaem jiw xan namatabijaliajwa. Xan amwʉtjel isx
poxan, japoxan taj-ax naketoꞌa isliajwan, jiw matabijaliajwa diachwʉajna
kolax xan Dios natoꞌaponan. 37 Taj-ax, xan natoꞌapon, japon pajut jʉm-aech 
xanliajwa: ‘Xam isampoxan xabich pachaem’ —aech taj-ax Dios. Xamal najut 
taj-ax pejjame jʉmtae-emil. Xamal najut tae-emilbej taj-ax. 38  Dios pejjame
chan namana-elbej nejnejchaxoelaxantat, xan nanaexasis-emil xot, xan taj-ax 
natoꞌaponan. 39 Xamal chiekal estudiam Dios pejjamechan, nejchaxoelam xot: 
‘Dios pejjamechan chiekal estudiyax wʉt, matabijsaxaelen, machiyaxaelen 
Dios natapaeliajwa dukaliajwan pomatkoicha japonxotse’ —am, nejchaxoe
lam wʉt. Dios pejjamechan jʉm-aech xanliajwa. Xan tajaxtat jiw pomatkoi
cha duilaxael Diosxotse. 40 Pe xamal nejxasinka-emil xanlel fʉlaeliajwam taj
jiwaliajwam. Samata, xamal duilaximil pomatkoicha Diosxotse.

41 “Xan nejxasinka-enil jiw najʉmchiliajwa: ‘Xam pachaemamponam’ —
nachiliajwa xanliajwa. 42  Xan matabijtaxbej, ma-aech xamal nejnejchaxoe
laxan. Xamal Dios nejxasinka-emil. 43  Fʉloekx taj-ax pijaxtat. Pe xamal xan 
nanaexasis-emil. Asamatkoi, asan aton pat wʉt pajut pijaxtat naewʉajna
liajwa, japon atonlax xamal naexasisaxaelam. 44  Xamal nejxasinkam asew 
jiw jʉmchiliajwa xamalliajwa: ‘Xamal pachaemampim’ —chiliajwa. Pe xamal 
nejxasinka-emil kaen Dios jʉmchiliajwa xamalliajwa. ‘Xamal pachaemam
pim’ —chiliajwapon xamalliajwa. Samata, xan nanaexasis-emil. Dios nae
xasis-emilbej. 45 Xamalkas nejchaxoelam xan tasalaxaelenpox xamal taj-ax 
Dios pejwʉajnalel. Xan tajut xamal tasalaxinil. Xamal tasalaxaelpon, japon 
Moisés, xamal xanaboejampon. 46  Xamal chiekal naexasitam wʉt Moisés 

chajia lelpox, ja-aech wʉt, xanbej chiekal nanaexasisaxaelam, Moisés 
chajia lelpox jʉm-aech xot xanliajwa. 47 Pe xamal naexasis-emil wʉt Moisés 
chajia lelpox, xamalbej nanaexasisaximil xan jʉm-anpoxan” —aech Jesús 
judíospaklochowliajwa.

Jesús naxaeyaxan chaxduwpox cinco mil poejiw 
(Mt 14.13‑21; Mr 6.30‑44; Lc 9.10‑17)

6 �1 Do asamatkoi wʉt, xanal, Jesús pejnachalwan, Jesús sʉapich, chaf
laechx Galilea puka we-enlelde. Japowa puka asawʉl, Tiberias 

puka. 2  Xabich jiw Jesús fʉlafos, taen xoti koechaxan, bʉꞌxaeya boejthʉt 
wʉton. 3-4  Do jawʉt, Pascuafiesta isliajwa mox pawʉajna, judíos pejfiesta. 
Japamatkoitat, Jesús julach wʉt mʉax poxase, xanalbej, japon pejnachal
wan, julachax japamʉaxase. Jaxotse ek wʉt, xanalbej jaxotse chalakx. 
5  Jesús taen wʉt xabich jiw fʉlafospox, jawʉt jʉm-aechon pejnachalan 
Felipeliajwa:

—¿Amxotkat naxaeyaxan wʉajsaxaes ampi jiwliajwa? —aech Jesús 
Felipeliajwa.

6  Jasoxtat Jesús wʉajnachaemt Felipeliajwa Jesús matabijsliajwa, achax 
jʉmchiyaxael Felipe, jʉmnot wʉt. Jesúslax chajia matabijt isaxaelpox jiw
liajwa. 7 Do jawʉt, Felipe jʉmnot wʉt, jʉm-aechon Jesúsliajwa:

—Jalape. Doscientos denarios xajʉpaxil pan wʉajsliajwas, ampi jiw kae
nanʉla cha-aex xaeliajwa —aech Felipe Jesúsliajwa.

8  Do jawʉt, Andrés, Jesús pejnachalan, japon Simón Pedro pakoewan, jʉm-
aechon Jesúsliajwa:

9 —Ma amxot yamxʉlan cinco pan, cebadapanes, kolenje baxichbej. Japa
naxaeyax kaechxajʉpaxil puexa jiw xaeliajwa —aech Andrés.

10 Do jawʉt, Jesús xanal, pejnachalwan, najʉm-aech:
—¡Puexa jiw toꞌim chalakaliajwa! —aechon.
Jaxot xabich pola pachaem chalakaliajwa. Samata, jaxot puexa jiw 

chiekal chalak. Chalakpi, me-ama kaes cinco mil poejiw. Wathoꞌ xajui-
esal, yamxi sʉapich. 11  Do jawʉt, Jesús panes not wʉt, Dios kawʉa
jan wʉt, jʉm-aechon: “Ax, gracias-an ampanaxaeyax xanal nachaxdu
tampox” —aech Jesús. Kawʉajnax bʉxtoet wʉt, xanal nachaxduwpon 
panes sasliajwan. Jawʉt xanal satx puexa chalakpiliajwa. Ja-aechbejpon 
baxichliajwa. Do jawʉt, xanal chaxduwx puexa jiw xaeliajwa, puexa 
xaesiapox. 12  Do jawʉt, puexa jiw chiekal nafnia wʉt, Jesús xanal 
najʉm-aech:

—¡Naxaeyaxan namapi noꞌe napelsasamata! —aech Jesús.
13 Do jawʉt, xanal notx namapi. Wʉlʉx doce matpiran. Majt asbʉan jʉmch 

cinco pan. 14  Japi jiw taen wʉt koechax, Jesús ispox naxaeyaxanliajwa, 
nakaewa najʉm-aechi:

—Diachwʉajnakolax ampon Dios pejprofeta. ‘Pasaxoekpon ampathatasik’ 
—tispon, japon patlison. Me-ama chajia lelspox jʉm-aech japonliajwa, diach
wʉajnakolax ja-aechlisox —na-aechi nakaewa Jesúsliajwa.

15  Do jawʉt, Jesús pajut matabijt japi jiw bʉflaesiaspox japon japi pej
reyliajwa. Samata, jawʉt chijiapon japixot. Asalelaxach julpon mʉaxxot 
tamachaliajwa.

Jesús fʉlaenpox puka minakaldin 
(Mt 14.22‑27; Mr 6.45‑52)

16  Tuila wʉt, xanal, Jesús pejnachalwan, fʉlaekx puka poxadik. 17 Jesús 
pas-el wʉtfʉk, xanal falkam julx, xabich tuila xot. Samata, tʉadutx chalik
naliajwan puka we-enlelde, pasliajwan Capernaum paklowax. 18  Do baxael, 
puka xabich pintruxan, xabich wik xot. 19 Xanal xabich faetx. Puka pafatatan 
wʉt, me-ama cinco kilómetros, do jawʉt, kaen aton taenx atʉaxach, fʉlaen 
wʉt minakal. Japon fʉlaen xanalleldin, falkamleldin. Xanal japon taenx wʉt, 
xabich belwax, matabija-enil xot japon Jesúspon, fʉlaen wʉton minakal. 
20 Do jawʉt, Jesús najʉm-aech xanalliajwa:

—¡Nabej nejlewleꞌ! ¡Xanpeꞌ! —aech Jesús xanalliajwa.
21 Do jawʉt, xanal nejchachaemlax, Jesús juldik wʉt xanal poxadik. Do 

jawʉtbej, kamta chapaꞌax Capernaum paklowax.

Jiw wʉlwekpox Jesús
22  Do kandiawa wʉt, jiw, namapi puka we-enlelde, japi jiw wʉlweklisi 

Jesús. Japi jiw taen xanalkal tamach, Jesús pejnachalwan, chaf­laechpox 
kaeyax falkamtat. Do jaxot kaes asafalkam ajil. 23 Do jawʉt, asew jiw chapat 
falkammochantat. Japi chaf­laen Tiberias paklowaxxotdin. Mox itjuli, Jesús 
panes chaxduwxot jiw xaeliajwa, Jesús Dios kawʉajan wʉt. 24 Japi jiw mata
bija wʉt jaxot ajilpox Jesús, xanalbej ajinilpox jaxot, japi jiwbej jul falkam
mochan, Capernaum paklowax poxaliajwadin Jesús wʉlwekaliajwapi.

Jesús, me-ama panax, ja-aechpox jiwliajwa
25 Puka we-enleldin itjuldin wʉt, japi jiw taenlisi Jesús. Do jawʉt, japi jiw 

wʉajnachaemt wʉt, jʉm-aechi Jesúsliajwa:
—Jiw chanaekabʉanan, ¿maswʉtkat xam amxot patam? —aechi.
26 Do jawʉt, Jesús jʉmnot wʉt, jʉm-aechon:
—Diachwʉajnakolax xan jʉm-an. Xamal nawʉlwekam, chiekal nafniam 

xot, pan xaelam wʉt. Pe xamal matabija-emil, ma-aech xot xan koechaxan 
isx. Xan nanaexasis-emilbej. 27 ¡Nabej nabich naxaeyaxankalliajwa, japoxan 
asamatkoi toepaxael xot! ¡Nabisdelax naxaeyaxan toepaxilpoxanliajwa! Japo
xanlap kaes pejme pachaem xamalliajwa, pomatkoicha duilaliajwam. Japo
xanlap xamal chaxduiyaxaelen, xan, puexa jiw pakoewkolnan. Taj-ax Dios 
chajia nachaxdut pejpamamax puexa jiw chaxduiliajwan, naxaeyaxan toepa
xilpoxan —aech Jesús japi jiwliajwa.

28  Japi jiw Jesús wʉajnachaemt wʉt, jʉm-aechi:
—¿Achaxkat xanal naweweꞌp isliajwan Dios nejxasinkpox? —aechi.
29 Jesús jʉmnot wʉt, jʉm-aechon:
—Dios nejxasink xamal xan nanaexasisliajwam, xan Dios natoꞌaponan —

aech Jesús japi jiwliajwa.
30 Do jawʉt, japi jiw pejme wʉajnachaemt wʉt, jʉm-aechi Jesúsliajwa:
—¿Masox koechaxkat pejme isaxaelam xanal taeliajwan? Koechax isam 

wʉt, ja-aech wʉt, xam naexasisaxaelen diachwʉajnakolax xam Dios toꞌapo
nam. 31 Wajwʉajnapijiw pajilaxtat wʉti, Moisés pijaxtat xaeli maná, me-ama 
Dios pejjamechan, chajia lelspox, jʉm-aech wʉt, jʉm-aechox: ‘Pan athʉpijiw, 

San Juan 6	 414�  



pawʉli maná, chaxduws wajwʉajnapijiw, japi xaeliajwa’ —aechox. ¿Xamkat-is 
xajʉpam koechax isliajwam, me-ama Moisés is? —aechi Jesúsliajwa.

32  Do jawʉt, Jesús jʉmnot wʉt, jʉm-aechon:
—Diachwʉajnakolax xan jʉm-an. Moisés pajut chaxdui-el maná wajwʉaj

napijiw xaeliajwa. Pe taj-ax Dios chaxduifʉl athʉpijiw, maná. Wajwʉajnapijiw 
maná xael wʉt, japi pomatkoicha duilaliajwa-el. Amwʉtjellax taj-ax toꞌak 
athʉlelsik pan, diachwʉajnakolax athʉpijax. 33 Japapan Dios chaxdut, fʉloek
pox athʉxotsik, ampathatpijiw japapan xael wʉt pomatkoicha duilaliajwa 
Diosxotse —aech Jesús pajutliajwa.

34 Japi jiw wʉljow wʉt, jʉm-aechi Jesúsliajwa:
—Jiw chanaekabʉanan, ¡xanal nachaxduim japapan pomatkoicha duila

liajwan! —aechi.
35 Do jawʉt, Jesús jʉm-aech:
—Xanlap Dios pejpanan jiw bʉꞌweliajwan pomatkoicha duilaliajwa Dios

xotse. Xaelam wʉt naxaeyaxkal, asamatkoi xamal pejme litaxaelaxael. 
Minkal afam wʉtbej, xamal pejme minsilaxael. Xamallax xan nanaexasitam 
wʉt, pomatkoicha duilaxaelam pachaempoxtat. Ja-am wʉt, xamal, pejme 
litaxaelaxil. Minsilaxilbej. 36  Pe xan jʉm-an xamalliajwa: ‘Xan koechax isx 
wʉt, xamal taenam. Pefʉk xamal xan nanaexasis-emil’ —an xan xamalliajwa. 
37 Puexa jiw, taj-ax nachaxduwpi, japikal koew xanlel fʉlaeyaxaen. Xan japi 
jiw mastaelaxinil. Japi jiw xanxotaxael tajnachalaliajwa.

38  Xan pas-enil ampathat poxasik tajut nejxasinkaxpoxan isliajwan. Xan 
paskax taj-ax Dios, natoꞌapon, nejxasinkpoxan isliajwan. 39 Taj-ax nejxasink 
chiekal tataef­laliajwan, nachaxduwpixot kaen wenafoꞌa-elaliajwas. Taj-ax 
nejxasinkbej japi jiw mat-eliajwan japi pejme duilaliajwa, that toep wʉt. 
40 Taj-ax Dios nejxasink puexa jiw xan naxanaboejaliajwa, xan Dios paxʉl
nan, japi jiw xan nanaexasit wʉtbej, japi pomatkoicha duilaliajwa Diosxotse. 
Taj-ax Dios nejxasinkbej xan japi mat-eliajwan pejme duilaliajwa, that toep 
wʉt —aech Jesús japi jiwliajwa.

41 Do jawʉt, asew judíos nejweslapi Jesús. Jawʉt jʉm-aechi babejjamechan 
Jesúsliajwa, jʉm-aech xoton: “Xanlap Dios pejpanan, fʉloekxponan athʉxot
sik” —aech xot Jesús pajutliajwa. 42  Japi nakaewa najʉm-aech Jesúsliajwa:

—¿Amponkat Jesús, José paxʉlana-el? Xatis chiekal matabijas japon pax, 
penbej. ¿Ma-aech xotkaton pajutliajwa najʉm-aech: ‘Xan fʉloekxponan Dios
xotsik?’ —na-aechkaton —aech japi jiw nakaewaliajwa.

43 Do jawʉt, Jesús jʉm-aech judíosliajwa:
—¡Bʉxkofim babejjamechan nakaewa najʉm-ampoxan xan jʉm-anpo

xanliajwa! 44  Xamal xanlel fʉlaeyaximil tajnachalwamliajwa, taj-ax Dios, 
japon natoꞌapon, xamal makanos-el wʉt. Taj-ax Dios xamal makanot wʉt, 
xamal mat-eyaxaelen pejme duilaliajwam, that toep wʉt. 45  Dios pejpro
fetasxot, japixot kaen chajia lelpox jʉm-aech: ‘Dios naewʉajnaxael xabich 
jiwliajwa’ —aech chajia lelspox. Samata, xamal naewetam wʉt, naexasitam 
wʉtbej taj-ax Dios jʉm-aechpox, ja-am wʉt, xamal fʉlaeyaxaemen xanlel 
tajnachalwamliajwa.

46 “Ampathatpijiw tae-eli taj-ax Dios. Xanlax kaenan taj-ax taenxponan, xan 
fʉloekx xot Diosxotsik. 47 Diachwʉajnakolax xan jʉm-an. Xamal chiekal xan 
nanaexasitam wʉt, pomatkoicha duilaxaelam Diosxotse. 48  Xanlap, me-ama 

Dios pejpanan jiw bʉꞌweliajwan, jiw pomatkoicha duilaliajwa Diosxotse. 49 Cha
jiakolaxtat nejwʉajnapijiw xael maná, duilalap wʉt pajilaxtat. Xael wʉti maná, 
pomatkoicha ampathatat laelpaliajwa-el. Xabich pakdiachow wʉt, japi tʉp. 
50 Pe amwʉtjel, xan naksiyaxpan, fʉloekpox athʉxotsik. Aton, japapan xaelpon, 
japon Diosliajwa pomatkoicha laejaxaelon. 51 Xan fʉloekxponan athʉxotsik, 
xan japapanan. Jiw xan nanaexasit wʉt, japi pomatkoicha duilafʉlaxael Dios
xotse. Chaxduiyaxaelenpan, japapan tajbʉꞌtkolax. Xan tajut natapaeyaxaelen 
asajiw naboesaliajwa, ampathatpijiw bʉꞌweliajwan” —aech Jesús judíosliajwa.

52  Do jawʉt, nakaejudíos najʉm-aechi, jʉmtaen wʉti Jesús jʉm-aechpox:
—¿Machiyaxaelkat, nakchaxduiyaxael wʉton pejwit xatis xaeliajwas? —

na-aechi nakaewa judíos.
53 Jesús pejme jʉm-aech japi judíosliajwa:
—Diachwʉajnakolax xan jʉm-an. Xae-emil wʉt tajwit, xan, puexa jiw 

pakoewkolnan, tajjal fe-emil wʉtbej, xamal pomatkoicha duilaximil Dios
xotse. 54 Tajwit xaeyaxaelpi, tajjalbej feyaxaelpi, japi jiw duilaxael pomatkoi
cha. Asamatkoi tʉp wʉti, japi jiw xan mat-eyaxaelen pejme duilaliajwa, that 
toep wʉt. 55 Tajwitlap, me-ama poklanaxaeyaxkolax. Tajjalbej, me-ama pok
lamintkolat. 56 Japi jiw xael wʉt tajwit, af wʉtbejpi tajjal, japi duilaxael, xan 
sʉapich. Xanbej dukaxaelen pomatkoicha, japi sʉapich. 57 Taj-ax Dios, nato
ꞌapon ampathatasik, japon duk pomatkoichaliajwa. Xanbej dukx pomatkoi
chaliajwa taj-ax pijaxtat. Jachiyaxaelbej tajwit xaelpi. Japibej pomatkoicha 
duilaxael xan tajaxtat Diosxotse. 58  Pan fʉloekpox Diosxotsik, me-ama maná, 
jachi-el. Chajiakolaxtat nejwʉajnapijiw maná xael pajilaxtat. Do baxael, japi 
xabich pakdiachow wʉt, tʉpafʉl. Maná xael wʉti ampathatat, pomatkoicha 
laelpaliajwa-el. Xan naksiyaxpox panliajwa, japapan xamal xaelam wʉt, 
pomatkoicha duilaxaelam Diosxotse —aech Jesús judíosliajwa.

59 Jesús japoxan naewʉajan, judíos naewʉajnabatat wʉton, Capernaum 
paklowaxxot wʉt.

Xabich pejnachala Jesús kofaspox
60 Do jawʉt, xabich jiw, fʉlnanʉamti Jesús, japox jʉmtaen wʉt, nakaewa 

najʉm-aechi:
—Ampawʉajan xabich tampoel xatis jʉmmatabijaliajwas. Tampoelbej xatis 

naexasisliajwas. ¿Achankatlax xatisxot naexasisaxael Jesús naewʉajanpoxan? 
—na-aechi nakaewa.

61 Do jawʉt, Jesús matabijt japi jʉm-aechpox babejjamechan japon naewʉa
janpoxanliajwa. Samata, wʉajnachaemt wʉt, jʉm-aechon:

—¿Japoxkat xamalliajwa chaemil, xan naewʉajnaxpox? ¿Xamalkat nejxasinka-
emil japox? 62 ¿Achaxkat xamal nejchaxoelaxaelam, taenam wʉt xan, puexa jiw 
pakoewkolnan, kaxa nawiasax wʉt Dios poxase? 63 Espíritu Santo pijaxtat jiw 
pomatkoicha duilaxael Diosxotse. Jiw pajut pijaxtat xajʉpaxil pomatkoicha duila
liajwa. Samata, ampathatat laelpam wʉtfʉk, xan jʉm-anpoxan naexasitam wʉt, 
Espíritu Santo kajachawaesaxael xamal pomatkoicha duilaliajwam Diosxotse. 
64 Pe asew jiw xamalxot xan nanaexasis-elfʉk —aech Jesús fʉlafospiliajwa.

Jesús chajia matabijt asew japixot naexasisaxisalpox. Matabijtbejpon, 
japixot achan wiasaxaeson asamatkoi padaelmajiwxot. 65  Jesús pejme jʉm-
aechon fʉlafospiliajwa:

—Xan chajia jʉm-an: ‘Jiw fʉlaeyaxildin xanlel tajnachalaliajwa, japi taj-ax 
Dios makanos-esal wʉt’ —an xan —aech Jesús fʉlafospiliajwa.

66 Japox Jesús jʉm-aech wʉt, xabich jiw, Jesús fʉlafospi, waeltaslison. Do 
jawʉt, japi jiw kaes fʉlnanʉams-ellisi Jesús. 67 Do jawʉt, Jesús wʉajnachaemt 
wʉt, jʉm-aechon doce pejnachalaliajwa:

—¿Xamalkat-is xanxot chijiyasiam? ¿Me-ama asew jiw, jachisiamkat-is 
xamal? —aech Jesús pejnachalaliajwa.

68  Do jawʉt, Simón Pedro jʉmnot wʉt, jʉm-aechon Jesúsliajwa:
—Jiw chanaekabʉanan, xamxot chijian wʉt, ¿achankat xanal naknanʉam

saxaelen? Xam kaenam, naewʉajnamponam, jiw pomatkoicha duilaxaelpox 
Diosxotse. 69 Xanal naexasitx xam Cristowamponam, Dios toꞌasponambej. 
Xanal chiekal matabijaxbej xam Dios paxʉlnampox, babijax is-emilponam 
—aech Pedro Jesúsliajwa.

70 Do jawʉt, Jesús jʉm-aech xanalliajwa:
—Diachwʉajnakolax xamal makanotx, doce poejwam. Pe nakiowa, kaen 

xamalxot dep tatoꞌlas —aech Jesús.
71 Jesús japox jʉm-aech wʉt, jʉm-aechon Judasliajwa. Japon Simón Isca

riote paxʉlan. Judastat, japontat, xanal dosan. Pe japon asamatkoi wiasaxae
lon Jesús, Jesús padaelmajiwxot.

Jesús pakoew naexasis-esalpox, japon Cristopon

7 �1 Do jawʉx, Jesús nanʉamt Galilea tʉajnʉxot. Jesús wepachaema-esal 
nanʉamsliajwa Judea tʉajnʉxot, judíospaklochow wʉlweks xoton boe

saliajwas. 2  Pelis fiesta moxsfʉl, judíos pejfiesta. Japafiesta wʉt, judíos bʉa-
antat duilalap. Japox ja-aechlap japi judíos nejkiowa-elaliajwa chajiakolaxtat 
pejwʉajnapijiw ispoxan, duil wʉt pajilaxtat. 3  Do jawʉt, Jesús pakoew jʉm-
aechi Jesúsliajwa:

—¡Xam amxot kaweta nabej namaneꞌ! ¡Xambej xabʉaꞌde Judea tʉajnʉ 
poxade, jaxotpijiw, xam nejnachalapi, taeliajwa koechaxan isam wʉt jaxotde! 
4  Xam nejxasinkam wʉt xabich jiw matabijaliajwa, achanam xam, ja-aech 
wʉt, ¡maliach nabej is koechaxan! ¡Japoxan isde tulaela jiw pejwʉajnalel, 
puexa jiw chiekal taeliajwa! —aechi Jesúsliajwa.

5  Jesús pakoew naexasis-esal japon Cristopon. Samata, japi japox asbʉan 
jʉmch jʉm-aechi Jesúsliajwa. 6  Do jawʉt, Jesús jʉm-aech pakoewliajwa:

—Xanfʉk nawepas-el tajmatkoi fʉlaeliajwan Judea tʉajnʉ poxade. Xamal
liajwa nejmachmatkoiyan pachaem nanʉamsliajwam. 7 Ampathatpijiw xamal 
nejweslaxil. Xanlax japi jiw nanejwesla, tulaela itpaeix xot babijaxan ispoxan. 
8  ¡Xabʉaꞌde xamal fiesta poxade! Xanfʉk fʉlaeyaxinil japoxade, nawepas-el 
xotfʉk tajmatkoi fʉlaeliajwan japoxade —aech Jesús pakoewliajwa.

9 Jesús japox jʉm-aech wʉt, kaweta namanfʉkon Galilea tʉajnʉxot.

Jesús wachakal fʉlaechpox Jerusalén paklowax 
poxade, fiesta naktaeliajwapon

10 Jesús pakoew fʉlaech wʉt fiesta taeliajwa, do jawʉxbej, Jesús wachakal 
fʉlaech fiesta taeliajwa. Jesús maliach pat fiestaxot. Maliach paton jiw mata
bijsamatas japon patpox. 11 Fiesta wʉt, judíospaklochow wʉlweki Jesús. Japi 
jʉm-aech asew jiwliajwa:

—¿Amxotkat japon aton, pawʉlpon Jesús? —aechi.
12  Dolisdoꞌ, fiesta wʉt, xabich jiw nakaewa najʉm-aech Jesúsliajwa. Asew 

japixot jʉm-aech: “Jesús xabich pachaem” —aechi. Asewlax japixot jʉm-aech: 
“Japon pachaema-el. Jiw naekichachajban pedoꞌ” —aech asew Jesúsliajwa.

13  Pe japi jiw naksiya wʉt Jesúsliajwa, tulaela jʉmchi-eli, asew jiw jaxotpi
jiw jʉmtaesamatas, pejlewla xoti judíospaklochowliajwa.

14  Do jawʉx, cuatro matkoi wʉt fiestapox, Jesús Dios pejtemploba low. 
Do jawʉt, jaxot tʉaduton jiw naewʉajnaliajwa. 15 Jawʉt judíos xabich nata
chaema, jʉmtaen wʉti Jesús naewʉajanpoxan. Nakaewa najʉm-aechi:

—¿Ma-aech xotkat xabich matabijton Dios pejjamechan, japon pinjiyax 
estudia-el wʉt? —na-aechi nakaewa.

16  Jesús matabijt japi jʉm-aechpox. Samata, jʉm-aechon:
—Tajnaewʉajnaxan tajut tajax-el. Dios natoꞌapon, japon nabʉxtoꞌapoxan, 

japoxan xan naewʉajnax jiw. 17 Xamal nejchaxoelam wʉt isliajwam Dios nej
xasinkpoxan, najut matabijaxaelam, xan naewʉajnaxpoxan Dios pijaxan wʉt, 
o, xan tajut tajaxkal wʉt. 18  Aton jʉm-aech wʉt pajut pijaxtat, japon xabicha
sia asew jiw sitaeliajwas. Xanlax jʉm-an diachwʉajnakolax taj-ax pijaxtat, 
asew jiw jʉmchiliajwa: ‘Dios xabich pachaem’ —chiliajwapi taj-axliajwa. Xan 
naekichachajba-enil, jʉm-an wʉt.

19 “Chajiakolaxtat Moisés chaxduch Dios pejtatoꞌlaxan, wajwʉajnapijiw
liajwa Moisés lelaliajwa japatatoꞌlaxan. Pe xamal amwʉtjel naexasis-emilfʉk 
japox. Japatatoꞌlaxanxot Dios tapae-el asan aton boesaliajwam. ¿Ma-aech 
xotkat amwʉtjel xamal xan nawʉlwekam naboesaliajwam?” —aech Jesús 
judíospaklochowliajwa.

20 Do jawʉt, judíos jʉm-aech:
—Xam na-acham, nejmatpʉatat dep ba xot. Samata, jasox xam jʉm-am. 

Xanal xam wʉlweka-enil boesaliajwan —aech judíos Jesúsliajwa.
21 Do pejme Jesús jʉm-aech japi judíosliajwa:
—Xamal xabich natachaemanuilam, xan isx wʉt kaeyax koechax napata

matkoitat. 22  Moisés ketoꞌa wajwʉajnapijiw circuncidaliajwa japi Dios pej
markaxliajwa. Samata, xamal circuncidam puexa yamxi, poejiw, ocho mat
koiyan wʉt nalaelapoxan. Japox Moisés pajut tʉadus-el. Waj-amjiw japox is 
Moisés wʉajna. Amwʉtjelfʉk xamal nakiowa yamxi circuncidam, ocho mat
koiyan wʉt nalaelapoxan. Yamxʉlan nalaeltox ocho matkoi wʉt, japamatkoi 
napatamatkoi wʉt, xamal nakiowa yamxʉlan circuncidam japamatkoitat. 
23  Lach napatamatkoitat xamal nakiowa circuncidam yamxʉlan. Japox isam 
xamal naexasisliajwam Moisés chajia lelpox. Ja-am wʉt, ¿ma-aech xotkat xan 
nalala xanliajwa, kaen aton boejthʉtx wʉt napatamatkoitat? 24 Xamal taenam 
wʉt aton ispoxliajwa, ¡nejmach nabej jʉm-aecheꞌ: ‘Japon babijax is’ —nabej 
aecheꞌ, majt chiekal matabija-emil wʉtfʉk japon aton pejbʉꞌwʉajanpoxliajwa! 
¡Majt chiekal taemfʉk! Do jawʉx, diachwʉajnakolax japon aton pejbʉꞌwʉajan 
wʉt, ¡jʉm-amde japon pejbʉꞌwʉajanpoxliajwa! —aech Jesús judíosliajwa.

Jesús pajut jʉm-aechpox amxot fʉlaenpon
25 Jerusalén paklowaxxot duili, asew japixot nakaewa najʉm-aech Jesúsliajwa:
—Ampon atonlap paklochow wʉlwekspon boesaliajwas. 26 Pe Jesús tulaela 

jiw naewʉajan wʉt, chinax kaen aton jʉmchi-esal japon bʉꞌwʉajanpoxliajwa. 

Jaels-esalbejpon. Paklochow bej jʉm-aechbej pejnejchaxoelaxantat: ‘Japon 
diachwʉajnakolax Cristo’ —bej aechbejpi. Samata, jaels-esal Jesús. 27 Pe 
Cristo fʉlaen wʉt, xatis matabijaxisal amxot fʉlaeyaxaenon. Xatislax matabi
jas, amxot Jesús fʉlaen. Samata, Jesús Cristowa-el —aech asew judíos.

28  Jesús japox jʉmtaen wʉt, Dios pejtemplobaxot naewʉajan wʉt, pinjame
tat jʉm-aechon:

—¡Diachwʉajnakolax xamal namatabijtam xan! ¡Xamal chiekal namatabi
jambej, amxot xan fʉlaenx! Xan tajut tajaxtat fʉlae-enil. Xan fʉlaenx, taj-ax 
Dios natoꞌa xot. Dios naekichachajba-el. Dios jʉm-aech wʉt, diachwʉajnako
laxpox jʉm-aechon. Pe xamal matabija-emil Dios. 29 Xanlax matabijtax Dios, 
fʉloekx xot Diosxotsik. Japon xan natoꞌa ampathatasik fʉlaeliajwansik —
aech Jesús.

30  Jesús japox jʉm-aech wʉt, judíos jaelsasiapi Jesús, jiw jebatat jeliaj
waspon. Pe japi judíos jaelsaxilfʉk, Jesús wepas-esal xot pejmatkoi. 31 Pe 
xabich jiw jaxot naexasiti Jesús naewʉajanpox. Samata, japi jiw jʉm-aech 
Jesúsliajwa:

—Ampon Cristo, Dios toꞌaspon. Kaes asan aton ajil koechaxan ispon, 
me-ama ampon aton, jason —aech xabich jiw Jesúsliajwa.

Fariseos jaelsasiapox Jesús, jeliajwapi jiw jebatat
32  Do jawʉt, fariseos jʉmtaen wʉti jiw jʉm-aechpox Jesúsliajwa, jawʉt fari

seos, sacerdotespaklochowbej, toꞌapi Dios pejtemploba weti, japi jaelsliajwa 
Jesús. Pe japi jaels-el Jesús. 33  Dolisdoꞌ, Jesús jʉm-aech judíosliajwa:

—Xamalxotaxaelen asbʉan jʉmch kaematkoiyanliajwa. Do jawʉx, xan 
kaxaxoeyan natoꞌapon poxase. 34 Jawʉt, xan ajinil wʉt, xamal nawʉlweka
xaelam. Pe nafaenaximil, fʉlaeyaximil xot xan dukaxaelenxotse —aech Jesús 
judíosliajwa.

35 Do jawʉt, judíos nakaewa nawʉajnachaemt wʉt, najʉm-aechi:
—¿Ampoxade Jesús fʉlaeyaxaechkat xatis japon faena-elaliajwas, wʉlweks 

wʉt? Jesús bej fʉlaeyaxaechbej asew judíos poxade, asatʉajnʉchanlel duili 
poxade. Jesús bej naewʉajnaxaelbej asatʉajnʉchanpijiw, japi judíos-eli. 
36 ¿Achaxkat jʉmchiyaxael, Jesús jʉm-aech wʉt: ‘Jawʉt, xan ajinil wʉt, xamal 
nawʉlwekaxaelam. Pe nafaenaximil, fʉlaeyaximil xot xan dukaxaelenxotse’ 
—aech wʉtkat Jesús? —aech judíos Jesúsliajwa.

Jesús naexasiti, japi pejnejchaxoelaxan, me-ama 
min nakakolsanpox satxotsin, ja-aech

37 Weꞌp wʉt kaematkoi fiesta toepaliajwa, japamatkoi judíosliajwa kaes 
pejme pachaem. Samata, japamatkoi jiw kaes pejme sitaen. Do jawʉt, Jesús 
nant wʉt, pinjametat jʉm-aechon:

—Xamal xabich minsila wʉt, kaes Dios matabijasiam wʉtbej, ¡xabʉaꞌdin 
xanlel! 38  Dios pejjamechan, chajia lelspox, jʉm-aech Dios jʉm-aechpox: ‘Xan 
naexasiti, japi pejnejchaxoelaxan, me-ama min nakakolsanpox satxotsin, 
ja-aech’ —aechox —aech Jesús judíosliajwa.

39 Jesús jʉm-aech wʉt min nakakolsanpoxliajwa satxotsin, japox jʉm-
aechon Espíritu Santoliajwa. Japon pejwʉajan naexasisaxaelpi, japi pej
matpʉatanxot pasaxoek Espíritu Santo. Jawʉt, Jesús japox jʉm-aech wʉt, 

Espíritu Santo fʉlae-elsikfʉk Jesús naexasitixotsik, Jesús athʉ poxa-else 
xotfʉk toꞌaliajwapon Espíritu Santo.

Jiw kaenejchaxoelaxa-elpox naexasisliajwapi Jesús
40 Asew jiw japixot jʉmtaen wʉt Jesús jʉm-aechpox, nakaewa najʉm-aechi:
—Diachwʉajnakolax Jesús, ‘Dios pejprofeta, fʉlaeyaxaelpon’ —tispon —

na-aechi nakaewa.
41 Asew jiwbej nakaewa najʉm-aech:
—Ampon Cristo, Dios toꞌaspon —na-aechi nakaewa.
Asew jiwlax Jesúsliajwa jʉm-aech:
—¡El! ¡Japon Cristowa-el! Cristo Galilea tʉajnʉpijnaxil. 42  Dios pejjame

chan, chajia lelspox, jʉm-aech wʉt, jʉm-aechox: ‘Cristo rey David pamo
naxael. Nalaelsaxaelbejpon Belén paklowaxxot, David majt dukxot’ —aech 
chajia lelspox —aech asew jiw.

43  Samata, jiw kaenejchaxoelaxa-el Jesúsliajwa. 44 Asew japixot jaelsasiapi 
Jesús jeliajwa jiw jebaxot. Pe japi jaels-eli Jesús.

Paklochow naexasis-elpox Jesús jʉm-aechpoxan
45 Do jawʉx, Dios pejtemploba weti nawia fariseos poxade, sacerdotespaklo

chow poxadebej. Dios pejtemploba weti pat wʉt, jʉmtispi, wʉajnachaemtas wʉt:
—¿Amekat bʉꞌpatam Jesús? —tispi.
46  Dios pejtemploba weti jʉmnot wʉt, jʉm-aechi:
—Japon jʉm-aech chimiajamechan. Me-ama asew jiw jʉm-aech wʉt, jachi-

elon. Samata, xanal japon jaels-enil xamallel bʉflaeliajwan —aechi.
47 Do jawʉt, fariseos jʉm-aech:
—¿Xamalkat-is naexasitam naekichachajbapijin jʉm-aechpoxan? 48  Pak­

lochowxot ajil, Jesús jʉm-aechpoxan naexasiti. Fariseosxotbej ajil. 49 Jesús 
naexasiti, japi jiw matabija-el Moisés chajia lelpox. Samata, Dios kastikaxaesi 
—aech fariseos Dios pejtemploba wetiliajwa.

50 Nicodemo, japon fariseo-aton, majt madoi fʉlaechpon Jesús taeliajwa, 
jawʉt jʉm-aechon fariseosliajwa:

51 —Moisés chajia lelpox nakjʉm-aech: ‘Kamta toꞌaximil aton kastikaliaj
was, majt chiekal matabija-emil wʉtfʉk japon aton bʉꞌwʉajanpoxliajwa. Majt 
chiekal jʉmtaeyaxaelamfʉk babijax ispon, naksiya wʉt xamalliajwa japon 
ispoxliajwa’ —aechox —aech Nicodemo nakaefariseosliajwa.

52  Fariseos jʉmnot wʉt, jʉm-aechi Nicodemoliajwa:
—¿Xamkat-is Galilea tʉajnʉpijnam? ¡Xam xabich estudiam Dios pejjame

chan, chajia lelspox! Ja-am wʉt, xam matabijsaxaelam, Galilea tʉajnʉpijiw
xot Dios pejprofetas chiekal ajil —aech fariseos Nicodemoliajwa.

53  [Do jawʉt, kaenanʉla fariseos nawia pejbachan poxade.

Pakmolow asan poi nakmoejtpox

8 �1 Jawʉt, Jesús Olivonaechanmʉax poxade. 2  Kandiawa wʉt, itliakafʉl 
wʉt, Jesús kaxadin Dios pejtemploba poxadin. Do xabich jiw mox soepa 

Jesúsxot. Jesús ek wʉt, tʉaduton jiw naewʉajnaliajwa.
3  Do jawʉt, judíos chanaekabʉanapi, fariseosbej, bʉflaeni kaeow pakmo

low Jesúsleldin. Japow faens, asan aton nakmoejt wʉt. Japon aton japow 

pamla-el. Do jawʉt, notipow puexa jiw pejwʉajnalel, Jesús wʉajnalelbej. 
4 Japi jʉm-aech Jesúsliajwa:

—Jiw chanaekabʉanan, ampow, pakmolow, faens, asan aton bʉꞌmoejt 
wʉt. 5 Moisés chajia lelpox jʉm-aech: ‘Wathoꞌ, jasox ispi, iaꞌtat dadaepaxtat 
matkaejabaxaesi’ —aechox. ¿Achaxkat xam jʉmchiyaxaelam japoxliajwa? 
—aechi Jesúsliajwa.

6  Jasoxtat japi xapaejt Jesús, asax jʉm-aech wʉt tasalaliajwapi Jesús. Pe 
Jesús natxatdik wʉt, pejkothiyatat sat lelon. 7 Japi nakiowa japox kaeyax 
wʉajnachaemsfʉl. Do jawʉt, Jesús mat-et wʉt, jʉm-aechon:

—Xamalxot kaen aton chinax babijax is-el wʉt, ¡japon aton iaꞌtat nej mat
xoeladaeppon japow! —aech Jesús.

8  Do  jawʉt, Jesús pejme natxatdik pejkothiyatat sat lelaliajwa. 9 Japi 
jʉmtaen wʉt Jesús jʉm-aechpox, kaenanʉla chijiasfʉllisi japowxot. Kaes 
chiekal pakdiachowpi matxoela chijiasfʉl. Do jawʉx, wachakal chijiasfʉl 
pansiachowpi. Do jawʉt, tamach waelti japow, Jesús sʉapich. 10 Jesús mat-et 
wʉt, wʉajnachaemt wʉt, jʉm-aechon japowliajwa:

—Pawis, ¿amxotkat xam jʉm-aechpi nejbʉꞌwʉajanpoxliajwa? ¿Japixotkat 
kaen xam daep-el iaꞌtat? —aech Jesús japowliajwa.

11 Japow jʉmnot wʉt, jʉm-aechow:
—Tajpaklon, amxot japi jiw ajillisi —aechow.
Do jawʉt, Jesús jʉm-aech japowliajwa:
—Xanbej toꞌaxinil xam kastikaliajwa nejbʉꞌwʉajanpoxliajwa. ¡Xabʉaꞌde 

nejmach! ¡Kaes nabej is babijaxan! —aech Jesús japowliajwa.]

Jesús, me-ama itliakaxpox ampathatpijiwliajwa
12  Do jawʉx, Jesús pejme naewʉajan wʉt, jʉm-aechon jiwliajwa:
—Xan ampathatpijiw kajachawaetx japi matabijaliajwa Dios. Samata, xan, 

me-ama itliakax jiwliajwa. Xan nanaexasiti, japi jiw kaes nej is-eleꞌ babija
xan. Jasoxtat xan kajachawaesaxaelen jiw matabijaliajwa diachwʉajnakolax
pox, japi chiekal duilaliajwa ampathatxot —aech Jesús jiwliajwa.

13  Do jawʉt, fariseos jʉm-aechi Jesúsliajwa:
—Xam najut japox naksiyam. Samata, xanal matabija-enil, xam diachwʉaj

nakolax paeyam wʉt —aech fariseos Jesúsliajwa.
14 Jesús jʉmnot wʉt, jʉm-aechon fariseosliajwa:
—Xan tajut japox naksiyax wʉt, diachwʉajnakolaxpox jʉm-an. Xan tajut 

matabijtax amxot fʉlaenx. Pejme japoxaxaelen. Xamallax matabija-emil 
japox. 15 Xamal nijaxtat xanliajwa jʉm-am: ‘Japon nej kastikas, is xoton babi
jaxan’ —am xamal xanliajwa, chiekal matabija-emil wʉt. Xanlax jasoxtat 
jʉmchi-enil jiw pejbʉꞌwʉajanpoxanliajwa. 16 Pe jʉm-an wʉt jiw pejbʉꞌwʉajan
poxanliajwa, xan jʉmchiyaxaelen diachwʉajnakolaxtat. Tajut japox jʉmchi-
enil jiw pejbʉꞌwʉajanpoxanliajwa. Natoꞌapon, japon taj-ax, nakajachawae
saxael, xan jiw jʉmchiliajwan wʉt japi pejbʉꞌwʉajanpoxanliajwa. 17 Moisés 
chajia lelpox jʉm-aech xamal chiekal matabijaliajwam: “Kolenje kaeyax 
chiekal jʉm-aech wʉt asan aton ispoxliajwa, ja-aech wʉt, japox diachwʉaj
nakolax” —aechox. 18  Xan tajut tajaxtat jʉm-an wʉt isxpoxanliajwa, taj-ax, 
japon xan natoꞌapon, japonbej japox kaeyax jʉm-aech xan isxpoxanliajwa 
—aech Jesús fariseosliajwa.

19 Do jawʉt, fariseos wʉajnachaemt wʉt, jʉm-aechi Jesúsliajwa:
—¿Amxotkat nej-ax? —aechi.
Jesús jʉmnot wʉt, jʉm-aechon:
—Xamal xan namatabija-emil. Matabija-emilbej taj-ax. Xan namatabijaxae

lam wʉt, ja-am wʉt, matabijaxaelambej taj-ax —aech Jesús fariseosliajwa.
20 Jesús japoxan jʉm-aech wʉt, nukon ofrenda jiaxot, Dios pejtemplobatat. 

Pe Jesús jaels-esal paklochow, jiw jebaxot jeliajwas, pejmatkoi wepas-esal 
xotfʉkon.

Naexasis-eli Jesús pejwʉajan, japi pasaxilpox ma Jesús jaxotaxaelxot
21 Jesús pejme jʉm-aech judíosliajwa:
—Xan pejme nawiasaxaelen wʉt fʉlaenxot, xamal nawʉlwekaxaelam. Pe 

xamal tʉpaxaelam babijaxan isampoxantat Dios beltae-el wʉt. Samata, pasa
ximil xan jaxotaxaelenxot —aech Jesús judíosliajwa.

22  Do jawʉt, judíos nakaewa najʉm-aech:
—¿Jesúskat pajut bej nakijsaxaelbej? Samata, jʉm-aechon japox: ‘Pasaximil 

xan jaxotaxaelenxot’ —aechon —aechi nakaewa.
23  Jesús pejme jʉm-aech:
—Xamal ampathatpijwamkal. Xan ampathatpijna-enil. Xan athʉpijnan. 

24 Samata, jʉm-an: ‘Xamal tʉpaxaelam babijaxan isampoxantat, Dios beltae-el 
wʉt’ —an xan, naexasis-emil xot, xan jʉm-an wʉt tajutliajwa —aech Jesús.

25 Do jawʉt, japi wʉajnachaemt wʉt, jʉm-aechi:
—¿Achanamkat xam? —aechi.
Jesús jʉmnot wʉt, jʉm-aechon:
—Xan naewʉajnax wʉt, chajia jʉm-an, achanan xan. 26 Xan xabich xamal 

jʉmchiliajwan nejbʉꞌwʉajanpoxanliajwa. Pe xan jʉmchiyaxinil. Jʉmchiya
xaelenlax ampathatpijiwliajwa taj-ax Diosxot jʉmtaenxpoxankal. Kaes pejme 
asaxan jʉmchiyaxinil. Dios, xan natoꞌapon, jʉm-aech diachwʉajnakolax —
aech Jesús judíosliajwa.

27 Japi jiw jʉmtaen Jesús jʉm-aechpox. Pe japi jʉmmatabija-el, Jesús jʉm-
aechpox pax Diosliajwa. 28  Samata, Jesús pejme jʉm-aech judíosliajwa:

—Xan, puexa jiw pakoewkolnan, asajiw cruztat nakematamatal wʉt, jawʉt 
xamal chiekal matabijaxaelam xan diachwʉajnakolax Cristowanponan. Mata
bijaxaelambej puexa xan isxpoxan, japoxan tajut tajaxtat is-enil. Xamalbej 
matabijaxaelam puexa xan jʉm-anpoxan, japoxan jʉm-an, taj-ax Dios nabʉx
toꞌapoxan. 29 Taj-ax, xan natoꞌapon, japon pomatkoicha xanxot. Tamach 
nawaels-elon, isfʉlax xot japon nejxasinkpoxan —aech Jesús judíosliajwa.

30 Japox Jesús jʉm-aech wʉt, xabich jiw chiekal naexasiti japon Cristopon. 
Japi jiw chiekal xanaboejabejpi Jesús.

Amxot jʉm-aechpox Dios paxiliajwa, Satanás paxiliajwabej
31 Jesús jʉm-aech asew judíosliajwa, japi cha-aex naexasiti japon Cristopon:
—Naexasisfʉlam wʉt xan naewʉajnaxpox, ja-am wʉt, diachwʉajnako

lax tajnachalwaxaelam. 32  Xamal chiekal matabijam wʉt diachwʉajnako
laxpox, xan jʉm-anpox, ja-am wʉt, xamal kaes esclavosximil —aech Jesús 
judíosliajwa.

33  Judíos japox jʉmtaen wʉt, jʉm-aechi Jesúsliajwa:

—Xanal Abraham pamojiwan. Chinax xanal esclavos-enil. ¿Ma-aech xotkat 
xanal najʉm-am: ‘Xamal kaes esclavosximil’ —na-amkat xanalliajwa? —aech 
judíos Jesúsliajwa.

34 Jesús jʉmnot wʉt, jʉm-aechon japi judíosliajwa:
—Diachwʉajnakolax xan jʉm-an. Puexa jiw, babijaxan ispi, japi jiw, 

me-ama esclavos wʉt, ja-aechi, kofa-el xoti babijaxan ispoxan. 35 Esclavo-aton 
pomatkoicha dukaxil paklon pejbatat, japon paklon paxʉlna-el xot. Paklon 
paxʉlanlax dukaxael pomatkoicha pax pejbatat, japon paklon paxʉlan xot. 
36  Samata, xan Dios paxʉlnan jiw bʉꞌweyaxaelen, japi xan nanaexasit wʉt. 
Beltaeyaxaelenbej japi babijaxan ispoxanliajwa. Ja-aech wʉt, japi diach
wʉajnakolax bʉꞌwʉajanjilaxael babijaxan ispoxanliajwa. 37 Xan matabijtax 
diachwʉajnakolax xamal Abraham pamojiwam. Pe xamal nejchaxoelam 
xan naboesaliajwam, naexasis-emil xot tajnaewʉajnax. 38  Xan jʉm-ansfʉlax 
taj-ax na-itpaeipoxan. Pelax xamal isfʉlam nej-ax tatoꞌalpoxan —aech Jesús 
judíosliajwa.

39 Do jawʉt, japi judíos jʉm-aech Jesúsliajwa:
—Xanal Abraham pamojiwan. Japon, me-ama taj-ax xanalliajwa —aech 

judíos.
Jesús pejme jʉmnot wʉt, jʉm-aechon judíosliajwa:
—Diachwʉajnakolax xamal Abraham pamojiwam wʉt, xamal isaxaelam 

pachaempoxan Diosliajwa. Me-ama nej-am Abraham chajiakolaxtat is Dios 
nejxasinkpoxan, xamalbej jachiyaxaelam. 40 Xan jʉm-an diachwʉajnakolax
pox xamalliajwa, Dios na-itpaeipox. Pe nakiowa, xamal nejchaxoelam xan 
naboesaliajwam. ¡Wajwʉajnapijin Abraham chinax jasox nejchaxoela-el, 
xamal nejchaxoelampox! 41 Xamalbej isam, me-ama nej-ax is —aech Jesús 
judíosliajwa.

Jawʉt judíos jʉm-aech Jesúsliajwa:
—Xanal paf­liachxiya-enil. Xanal kaen taj-ax. Japon Dios. Diachwʉajnako

lax xanal Dios paxin —aech judíos.
42  Jesús jʉmnot wʉt, jʉm-aechon judíosliajwa:
—Diachwʉajnakolax Dios nej-ax wʉt, xan nanejxasinkaxaelam, xan fʉloekx 

xot Diosxotsik. Amwʉtjel xamalxotx, Dios natoꞌa xot. Tajut tajaxtat fʉlae-enil. 
43 ¿Ma-aech xotkat tampoel tajjamechan xamal jʉmmatabijaliajwam? Tampoel 
tajnaewʉajnaxan, nejxasinka-emil xot chiekal nanaewesliajwam. 44 Pe xamal 
nej-axpon, japon Satanás. Japon pejjiwambej. Isasiam nej-ax nejxasinkpoxan. 
Akaseskolaxtat Satanás bapon jiw. Amwʉtjel nakiowa ja-aechfʉlon. Nejxa
sinka-elbejpon diachwʉajnakolaxpox. Jʉmchi-elbejpon diachwʉajnakolaxpox. 
Japon jʉm-aech wʉt, jʉm-aechon naekichachajbaliajwa, naekichachajbapijin 
xot. Satanáslap matxoelanaekichachajbapijin. 45 Pelax xan jʉm-an xot diach
wʉajnakolaxpox, xamal xan nanaexasis-emil. 46 Xamalxot, ¿achankat nataen 
xan tajbʉꞌwʉajanpox? Xan jʉm-an wʉtlax diachwʉajnakolaxpox, ¿ma-aech 
xotkat xamal xan nanaexasis-emil? 47 Dios pejjiwpi, japi jiw chiekal naewet 
Dios pejjamechan naexasisliajwa. Pe xamal Dios pejjiwa-emil xot, nejxasinka-
emil naewesliajwam Dios pejjamechan —aech Jesús.

Abraham wʉajna Cristo dukpox
48  Do jawʉt, judíos jʉm-aech Jesúsliajwa:

—Xanal jʉm-an wʉt xamliajwa: ‘Xam Samaria tʉajnʉpijnam. Xambej nej
matpʉatat dep webaponam’ —an wʉt, diachwʉajnakolax xanal jʉm-an —
aech judíos Jesúsliajwa.

49 Do jawʉt, Jesús jʉmnot wʉt, jʉm-aechon judíosliajwa:
—Xan tajmatpʉatat dep chiekal ajil. Xan sitaenx taj-ax Dios. Pe xamal

lax xan nasitae-emil. 50 Xan wʉlweka-enil sitaeyax tajutliajwa. Pelax taj-ax, 
Dios, nejxasink jiw xan nasitaeliajwa. Dios jʉmchiyaxaelbej pachaempoxan 
xanliajwa. 51 Diachwʉajnakolax xan jʉm-an. Xan jʉm-anpoxan naexasiti, japi 
tʉpaxil —aech Jesús.

52  Judíos japox jʉmtaen wʉt, jʉm-aechi:
—Amwʉtjel xanal chiekal matabijax, diachwʉajnakolax xam nejma

tpʉatat dep weba. Abraham, asew Dios pejprofetaspibej, puexa japi chajia 
tʉp. Xamlax jʉm-am: ‘Xan jʉm-anpoxan naexasiti, japi tʉpaxil’ —am xam. 
53  ¿Xamkat kaes pejme paklonam? ¿Me-ama wajwʉajnapijin Abraham, jachi-
emilkat xam? Japonbej chajia tʉp. Puexa Dios pejprofetaspi, japibej chajia 
tʉp. Xam najutliajwa nejchaxoelam wʉt, ¿achanamponam xam? —aech 
judíos Jesúsliajwa.

54 Jesús jʉmnot wʉt, jʉm-aechon:
—Xan tajutliajwa jʉm-an wʉt pachaempox, japox xanliajwa pachaemaxil. 

Pe taj-ax pajut xan nasitaen. Japonliajwa xamal najut jʉm-am: ‘Japon tajDios’ 
—am xamal. Pebej japon xan taj-ax. 55 Pe xamal matabija-emil Dios. Xanlax 
chiekal matabijtax Dios. Xan jʉm-an wʉt: “Xan matabijs-enil Dios” —an wʉt, 
ja-an wʉt, xan naekichachajbaxaelen xamal. Me-ama xamal, jachiyaxaelen. 
Diachwʉajnakolax xan chiekal matabijtax taj-ax Dios. Japon pejjamechan 
chiekal naexasisfʉlaxbej. 56 Abraham, nejwʉajnapijin, nejchachaemil, mata
bijt wʉton xan fʉlaeyaxaelenpox ampathatasik. Amwʉtjel, nataekon. Samata, 
Abraham xabich nejchachaemil xanliajwa —aech Jesús.

57 Do jawʉt, judíos jʉm-aechi Jesúsliajwa:
—Xamfʉk patiꞌna-emil. Xambejfʉk pas-emil cincuenta waechan jʉmchiliaj

wam: ‘Xan taenx Abraham’ —chiliajwam —aech judíos Jesúsliajwa.
58  Jesús jʉmnot wʉt, jʉm-aechon:
—Diachwʉajnakolax xan jʉm-an. Xan Abraham wʉajna chajia dukx —aech 

Jesús.
59 Do jawʉt, judíos iaꞌ not dadaepliajwapi Jesús. Pe faena-eli, Jesús namoest 

xot jiwtat. Do jawʉx, nakoltlison Dios pejtemplobaxot.

Jesús boejthʉtpox itliaklan

9 �1 Dolisdoꞌ, Jesús fol wʉt, xanal, japon pejnachalwan sʉapich, Jesús taen 
kaen itliaklan. Japon aton taeyaxil, jasox chanlaelt xoton. 2  Do jawʉt, 

xanal wʉajnachaemtax wʉt, jʉm-an Jesúsliajwa:
—Jiw chanaekabʉanan, ¿ma-aech xotkat japon aton jasox chanlaelt itliak

lax? ¿Pax, pen sʉapichkat, babijaxan ispoxantat, japon aton ja-aech? O, 
¿japonkat pajut babijaxan ispoxantat ja-aechon? —an xanal.

3  Jesús najʉmnot wʉt, najʉm-aechon xanalliajwa:
—¡El! Japon pajut babijaxan ispoxantata-el. Pax, penbej, japi ispoxantata-

elbej. Japon aton itliakal amwʉtjel Dios itpaeliajwa pejpamamax, boejthʉch 
wʉton. 4  Matkoi wʉt, xatis nabichaxaesfʉk. Pe madoi wʉt, nabichaxisal. 

Ja-aechbej xatisliajwa. Amwʉtjel pachaem nabichliajwas Dios pejbichax. Pe 
asamatkoi tʉpaxaes. Japamatkoitat, kaes nabichaxisal. 5 Xan ampathatatax 
wʉt, xan, me-ama itliakax ampathatpijiwliajwa. Xan jiw kajachawaesaxaelen 
japi chiekal matabijaliajwapi Dios —aech Jesús.

6  Je sús  japox jʉm-aech wʉt, jawʉt sat loeyapon. Pej-almintat juꞌapon 
sat assap isliajwa. Dolison, japa-assap mojton pejkothiyatat itliaklan itfu
joelaliaj wa.  Jawʉt itfujoelapon itliaklan. 7 Do jawʉt, Jesús jʉm-aech 
itliaklanliajwa:

—¡Xabʉaꞌde asew nawaen poxade, jaxotde itfukiasliajwam! Jaxotde cha-
aelpukach, poejiw pajut ispox, pawʉlox Siloé —aech Jesús itliaklanliajwa. 
(Siloé jʉmchiliajwa: “Toꞌaspon” —chiliajwa.)

Do jawʉt, i tli aklan fʉlaechlison itfukiasliajwa. Itfukiat wʉt, kaxadin 
wʉton, jawʉt chiekal taenlison. 8  Asew jiw, mox duili japon dukxot, asew 
jiwbej, japi taenpi, japon plata wʉljow wʉt nʉambabʉꞌtat, japi puexa pejme 
taen wʉt japon, japi nakaewa najʉm-aech:

—¿Amponkatlap majt plata wʉljowpon, nʉambabʉꞌtat ek wʉt? —aech japi 
jiw nakaewaliajwa majt itliakalponliajwa.

9 Asew japixot jʉm-aech:
—Diachwʉajnakolax chiekal japon. Asana-el —aechi.
Pe asew japixot jʉm-aechlax:
—¡Japona-elkatdo! Pe asan, me-ama japon, jakabʉan-aechpon —aechi.
Do jawʉt, japon pajut chiekal jʉm-aech nejthʉꞌaxtat japi jiwliajwa:
—Diachwʉajnakolax xan chiekal japonan. ¿Ma-aech xotkat xamal xan 

chiekal namatabija-emil? —aechon.
10 Do jawʉt, wʉajnachaemtas wʉt, jʉmtispon:
—¿Ma-aech xotkat xam chiekal amwʉtjel taenam? —tispon.
11 Majt itliakalpon jʉmnot wʉt, jʉm-aechon:
—Aton, pawʉlpon Jesús, japon xan nataen wʉt, pej-almintat assap ispon. 

Japa-assaptat  tajkole-itfulelje na-itfujoelapon. Do jawʉt, najʉm-aechon: 
‘¡Xabʉaꞌde asew nawaen poxade, jaxotde cha-aelpukach, poejiw pajut ispox, 
pawʉlox Siloé! ¡Jaxotde itfukiaꞌe!’ —na-aech japon aton. Do jawʉt, xan 
fʉlaechx itfukiasliajwan. Jaxotde itfukiatx wʉt, tajkole-itfutje chiekal nawe
pachaem. Do jawʉt, chiekal taenxbej —aech majt itliakalpon.

12  Do jawʉt, asew jaxotpijiw wʉajnachaemt wʉt, jʉm-aechi:
—¿Amxotkat japon aton? —aechi, Jesúsliajwa wʉajnachaemt wʉt.
Majt itliakalpon jʉmnot wʉt, jʉm-aechon:
—Jalape. Xan matabijs-enil amxoton amwʉtjel —aechon.

Fariseos wʉajnachaemtpox majt itliakalpon
13-14 Jesús juꞌa wʉt assap itliaklanliajwa japon taeliajwa, japamatkoi napa

tamatkoi. Samata, asew jiw bʉꞌfoli majt itliakalpon fariseos poxade. 15 Bʉꞌpat 
wʉtipon fariseosxot, japi wʉajnachaemtaspon. Do jawʉt, jʉmtispon:

—¿Ma-aech xotkat xam amwʉtjel chiekal taenam? —tispon.
Japon jʉmnot wʉt, jʉm-aechon:
—Kaen aton assap na-itfujoela. Xan itfukiatx wʉt, jawʉt taj-itfut chiekal 

nawepachaem —aech majt itliakalpon.
16 Asew fariseosxot jʉm-aechi:

—Japon aton japox is wʉt, sitae-el napatamatkoi. Samata, Dios toꞌas
pona-el —aechi.

Asewlax japixot jʉm-aech:
—Japon babejen wʉt, isaxilon koechaxan —aechi.
Samata, fariseos kaenejchaxoelaxa-el Jesúsliajwa. 17 Ja-aech wʉt, majt itlia

kalpon pejme wʉajnachaemtas. Jʉmtispon:
—Xamlax, ¿achaxkat jʉm-am nej-itfut boejthʉtponliajwa? —tispon.
Majt itliakalpon jʉmnot wʉt, jʉm-aechon:
—Japon Dios pejprofeta —aechon.
18  Judíos naexasis-el japon majt itliakalpox. Samata, judíos wʉllalapi japon 

pax, penbej, fʉlaeliajwadin. 19 Do jawʉt, pax, pen sʉapich, pat wʉt, wʉajna
chaemtas wʉt, jʉmtispi:

—¿Diachwʉajnakolaxkat ampon naxʉlan, itliaklax chanlaeltpon? ¿Ma-aech 
xotkaton amwʉtjel chiekal taen? —tispi, wʉajnachaemtas wʉt.

20 Japon pax, pen sʉapich, jʉmnot wʉt, jʉm-aechi:
—Xanal chiekal japon matabijtax xamalxot nukpon, japon taxʉlan. Mata

bijtaxbej japon itliaklax chanlaeltpox. 21 Pe xanal matabija-enil, ma-aech 
xot amwʉtjel chiekal taenpon. Matabija-enilbej, achan itfuboejthʉchpon. 
Taxʉlan patiꞌin. Samata, ¡xamal najut wʉajnachaemdepon! Japon pajut xamal 
jʉmchiyaxael —aech pax, pen sʉapich.

22  Japi jasox jʉm-aech, pejlewla xoti judíosliajwa, judíos jʉm-aech xot: 
“Nejmach-aton jʉm-aech wʉt: ‘Jesús, japon Cristo, Dios toꞌaspon’ —aech 
wʉt, japon aton xanal tapaeyaxinil leliajwa wajnaewʉajnabaxot” —aech xot 
chajia judíos. 23 Samata, japon pax, japon penbej, jʉm-aechi: “Taxʉlan patiꞌin. 
Samata, ¡xamal najut chiekal wʉajnachaemde japon!” —aechi.

24  Do jawʉt, judíos pejme la majt itliakalpon fʉlaeliajwadin. Pat wʉton 
japixot, jʉm-aechi japonliajwa:

—¡Diachwʉajnakolax najʉm-amde Dios jʉmtaeliajwa! ¿Achankat japon 
aton? Xanal matabijtax, japon aton babejenpon —aech judíos.

25 Japon jʉmnot wʉt, jʉm-aechon:
—Xan matabijs-enil japon aton babejen wʉt, o, babejna-el wʉt. Xanlax 

matabijtax ampox. Majt chinax xan tae-enil. Amwʉtjel chiekal taenx 
—aechon.

26 Pejme wʉajnachaemt wʉt, jʉm-aechipon:
—¿Achaxkat japon aton is xamliajwa? ¿Achaxkat isbejpon xam chiekal tae

liajwam? —aech judíos majt itliakalponliajwa.
27 Majt itliakalpon jʉmnot wʉt, jʉm-aechon:
—Xamal chiekal jʉm-an. Pe chiekal xan nanaexasis-emil. ¿Ma-aech xotkat 

kaes xabich jʉmtaesiam? ¿Xamalbejkat japon pejnachalwasiam? —aechon 
judíosliajwa.

28  Do jawʉt, babejjamechan jʉmtis wʉt, jʉm-aechipon:
—Xam japon babejen pej-atonam. Xanallax Moisés pejjiwan. 29 Xanal 

chiekal matabijax chajiakolaxtat Dios nospaeipox, Moisés sʉapich. Pe xanal 
matabija-enil, achan toꞌas Jesús —aech judíos.

30 Majt itliakalpon pejme jʉmnot wʉt, jʉm-aechon:
—Japon xan na-itfuboejthʉt. Pe xamal matabija-emil, achan toꞌason. 

31 Xatis judíos chiekal matabijas Dios kajachawaesaxaelpox naexasiti Dios, 

nejxasinkpibej Dios. Dios kajachawaes-el jiw babejchow, japi naexasis-eli 
Dios. 32  Ampathatat aton ajil, xajʉpon boejthʉsliajwa itliakla chanlaelapi. 
Majt jason aton tae-esal, me-ama japon, aton. 33  Japon aton Diosxotsik 
fʉlae-el wʉt, xan naboejthʉsaxilon —aech majt itliakalpon.

34 Do jawʉt, judíos palaeyajametat jʉm-aechi japonliajwa:
—Xam itliaklax chanlaeltam, nej-ax, nej-en sʉapich, xabich babijaxan is 

xot. Ja-am wʉt, ¿xamkat xanal nanaewʉajnasiam? —aechi.
Do jawʉtbej, judíos nakolsax toꞌapi japon aton judíos pejnaewʉajnabaxot.

Jiw matabija-elpi Dios, japi jiw, me-ama itliakla wʉt, ja-aechpox
35 Jesús wʉltaen majt itliakalpon nakolsax toꞌaspox judíos pejnaewʉajna

baxot. Jesús japon aton faen wʉt, wʉajnachaemt wʉt, Jesús jʉm-aech japon 
atonliajwa:

—¿Xamkat puexa jiw pakoewkolan naexasitam? —aech Jesús.
36 Majt itliakalpon jʉmnot wʉt, jʉm-aechon:
—Jiw chanaekabʉanan, ¡najʉm-amde! ¿Achankat puexa jiw pakoewkolan, 

xan naexasisliajwan japon? —aechon.
37 Do jawʉt, Jesús jʉmnot wʉt, jʉm-aechon japonliajwa:
—Xam najut japon taenam. Xanlap japonan, puexa jiw pakoewkolnan, xam 

sʉapich, nospaeipon —aech Jesús.
38  Do jawʉt, majt itliakalpon brixtat nuk Jesús pejwʉajnalel, xabich sitaen 

xoton. Japon jʉm-aech Jesúsliajwa:
—Jiw chanaekabʉanan, xam naexasitx —aechon.
39 Do jawʉt, Jesús jʉm-aech:
—Xan fʉlaenx ampathatasik jiw diajkaliajwan kolemʉtje. Kaemʉt xan 

nanaexasisaxael. Japi majt, me-ama itliakla wʉt, ja-aechpi pejnejchaxoe
laxantat, amwʉtjel japi jiw chiekal taeyaxael. Matabijaxaelbejpi diach
wʉajnakolaxpoxan. Asamʉt xan nanaexasisaxil. Japi, me-ama itliakla wʉt, 
jachiyaxael pejnejchaxoelaxantat, xan nanaexasis-el xoti. Matabijaxilbejpi 
diachwʉajnakolaxpoxan —aech Jesús majt itliakalponliajwa.

40 Asew fariseos, japox jʉmtaen wʉt, jʉm-aechi:
—¿Xanalkat-is, me-ama itliaklawan Diosliajwa? —aechi.
41 Jesús jʉmnot wʉt, jʉm-aechon:
—Diachwʉajnakolax xamal nejnejchaxoelaxantat, me-ama itliaklawam 

wʉt, ja-am. Dios chapaeyam wʉtbej babijaxan isampoxanliajwa, ja-am wʉt, 
xamal bʉꞌwʉajanjilaxaelam Diosliajwa. Pe xamal jʉm-am: ‘Xanal chiekal 
taenx. Itliaklawa-enilbej tajnejchaxoelaxantat’ —am xot, xamal nejbʉꞌwʉa
jan. Asamatkoi, tʉpam wʉt, nabijasaxaelam babijaxan isampoxantat —aech 
Jesús fariseosliajwa.

Ovejas tataeflan, pej-ovejas sʉapichpox

10 �1 Do jawʉt, Jesús jʉm-aech fariseosliajwa: “Diachwʉajnakolax xan 
jʉm-an. Le-elpon fafalel ovejas jiasxot, pe asalel julpon leliajwa, 

japon aton natkowan. 2  Fafalel lowpon, japonlax ovejas tataef­lan. 3 Fafa wesan 
wefafach japon leliajwa. Do jawʉt, kaenanʉla pejew ovejas laefʉlon pejw
ʉltat. Pejew ovejas jʉmmatabijtas japon aton pejjame. Jasoxtat japon aton 
pejew ovejas juk jiasxot pola xaelpaliajwa. 4  Ovejas tataef­lan puexa pejew 

ovejas bʉꞌfol wʉt, japon matxoela fol. Pejew ovejas wʉchakal fol, pejjame 
jʉmmatabijtas xoton. 5 Ovejas asew jiw fʉlfʉlae-el, japi pejjamechan jʉmma
tabija-esal xot. Japi jiwxot dʉkpaxael ovejas, xabich pejlewla xoti” —aech 
Jesús fariseosliajwa.

6  Jesús japawʉajantat naewʉajan wʉt, japi fariseos jʉmmatabija-el Jesús 
jʉm-aechpox.

Jesús xabich pachaempox jiw tataeflaliajwa
7 Do jawʉt, Jesús pejme jʉm-aech fariseosliajwa: “Diachwʉajnakolax xan 

jʉm-an. Xan, me-ama laleyax, ovejas leliajwa jiasxot. 8  Puexa kichachajbapi, 
pati tajwʉajna, me-ama Dios toꞌas wʉt, ja-aechi, japi jiw me-ama kethaka. 
Japi nawenatkowasia tajjiw. Pe tajjiw naexasis-el japi kethaka naewʉajan
poxan. 9 Xan, me-ama laleyax Diosxotse jiw pasliajwa. Xanlel lelpi, japi xan 
tataef­laxaelen. Japi, me-ama tejew ovejas. Jiasxot nakola wʉt, chimiapola 
faekaxaeli xaeliajwa. Do jawʉx, pejme jiasxot leyaxaeli.

10 “Kethaka fʉlaen ovejas natkowaliajwa, beliajwabejpi ovejas. Xan fʉlae-
enil isliajwan, me-ama japox. Xan fʉlaenx jiw chiekal nejchachaemlaliajwa 
pejnejchaxoelaxantat, pomatkoicha chiekal duilaliajwapi. 11 Xan chiekal 
pachaeman jiw tataef­laliajwan. Me-ama ovejas tataef­lan, pachaempon, pejew 
ovejas chiekal tataef­laliajwa, xanbej ja-an. Ovejas tataef­lan nejchaxoel: ‘Asan 
aton tejew ovejas nawebeyaxael wʉt, xan tapaeyaxinil. Xanlax jʉmchiya
xaelen: “¡Xan naboesim!” —chiyaxaelen, tejew ovejas bʉꞌweliajwan’ —aech 
ovejas tataef­lan, nejchaxoel wʉt. 12  Pe nabiston plata kanaliajwa, japon aton 
pejmachoefan fʉlaeyax taen wʉt, ovejas tamach waelchaxaelon. Dolison, 
pejlel najaesaxael. Jasox isaxaelon, japon poklatataef­lana-el xot ovejas. 
Jawʉt, pejmachoefan ovejas bʉꞌajil wʉt, ovejas kaenanʉla pejlel nasalaxael. 
13  Do jawʉt, japon aton pejlel najaet, asbʉan jʉmch nabichankal xot plata
liajwa. Japonliajwa ovejas omjil, pejwa-el xoton ovejas.

14-15 “Xan chiekal pachaeman jiw tataef­laliajwan. Me-ama ovejas tataef­lan 
chiekal tataefʉl pejew ovejas, xanbej ja-an. Taj-ax Dios chiekal namatabijt. 
Xanbej taj-ax Dios chiekal matabijtax. Jasoxtat chiekal xan matabijtax, tajjiw, 
xan nanaexasiti. Japibej chiekal xan namatabijt. Xan tajut tapaeyaxaelen 
asew jiw xan naboesaliajwa, tajjiw bʉꞌweliajwan. Me-ama ovejas tataef­lan, 
tʉpaxael pejew ovejasliajwa chachoel wʉt japon atonliajwa, xanbej jachiya
xaelen. 16 Asew tajjiwpi, japibej xanliajwa, me-ama tejew ovejas, duilpi asa
tʉajnʉchanlel. Japi wʉljaesaxaelen, xanxot kaeyaxtat duilaliajwa. Japi xan 
nanaexasisfʉlaxael. Bʉflaenx wʉt, puexa japi kaemʉtaxael. Xan, kaenan, japi 
jiw tataef­laxaelen.

17 “Taj-ax Dios xabich xan nanejxasink, tʉpaxaelen xot tajjiwliajwa, japi 
bʉꞌweliajwan. Do jawʉx, taj-ax namat-esaxael pejme dukaliajwan. 18  Asew 
jiw xan naboesaxilfʉk, xan tajut tapae-enil wʉtfʉk. Xan tajut tapaeyaxaelen, 
maswʉt naboesaxaeli. Do jawʉx, Dios xan namat-esaxael pejme dukaliajwan. 
Japoxlap taj-ax Dios xan natoꞌa isliajwan” —aech Jesús fariseosliajwa.

19 Do jawʉt, judíos jʉmtaen wʉt Jesús jʉm-aechpox, pejme kaenejchaxoe
laxa-eli. 20 Xabich japixot jʉm-aech:

—Ampon aton na-acha. ¿Ma-aech xotkat xatis kaes wʉlnaewesfʉlas, dep 
tatoꞌlanas? —aech judíos Jesúsliajwa.

21 Pe asew japixot jʉm-aech:
—Aton, pejmatpʉatat dep webaespon, jasox jʉmchiyaxil, naksiya wʉt. Dep 

xajʉpaxilbej itliaklan boejthʉsliajwa, chiekal taeliajwa aton —aechi.

Asew judíosxot nejweslapox Jesús
22  Asamatkoi, iama wʉt, judíos fiesta is Jerusalén paklowaxxot. Japafiesta 

judíos nejchaxoelaliajwa pejwʉajnapijiw Dios pejtemploba chaemsax ketoet
pox. 23  Jawʉt Jesús Dios pejtemplobaxot laeja, pawʉlxot Pórtico de Salomón. 
24  Jaxot judíos, japi masajiat Jesús. Wʉajnachaemtipon chiekal matabija
liajwa. Do jawʉt, japi jʉm-aech Jesúsliajwa:

—¿Masmatkoiyankat xanal wʉajnawesaxaelen matabijaliajwan, achanam
kat xam? Xam diachwʉajnakolax Cristowam wʉt, ¡ama najʉm-amde xanal 
chiekal matabijaliajwan! —aech judíos Jesúsliajwa.

25 Do jawʉt, Jesús jʉmnot wʉt, jʉm-aechon japi judíosliajwa:
—Xan chajia chiekal xamal jʉm-an: ‘Xan Cristowan’ —an. Pe xamal naexa

sis-emil. Xan koechaxan isx wʉt, japoxan isx taj-ax Dios pijaxtat. Japoxan isx 
matabijaliajwam, achanan xan xamalliajwa. 26 Pe nakiowa, xamal xan nanae­
xasis-emil, xamal tajjiwa-emil xot. Me-ama tejew ovejas, jachi-emil. 27 Tejew 
ovejas xan tajjame najʉmmatabijt, xan naksiyax wʉt. Xanbej japi matabij
tax. Samata, japi xan nafʉlafol. 28  Jiw, xan nanaexasiti, kajachawaesaxaelen 
pomatkoicha duilaliajwa Diosxotse. Samata, japi jiw napelsaxil. Chinax kaen 
aton japi jiw nawenosaxil, xan nanaexasiti. 29 Taj-ax Dios woeyapi jiw xanxot. 
Taj-axbej xabich pejpamamax. Me-ama jiw, jachi-elon. Samata, chinax kaen 
aton xajʉpaxil japi jiw taj-axxot wemakanosliajwas. 30 Xan, taj-ax sʉapich, 
chiekal koewan —aech Jesús judíosliajwa.

31 Do jawʉt, judíos pejme noti iaꞌ dadaepliajwapi Jesús. 32  Jawʉt Jesús jʉm-
aech japi judíosliajwa:

—Taj-ax Dios pijaxtat xabich chamoeyaxan isx nejwʉajnalel. ¿Achax cha
moeyaxliajwakat xan iaꞌtat wʉlnabʉꞌdadapam? —aech Jesús.

33  Judíos jʉmnot wʉt, jʉm-aechi:
—¡El! Xanal iaꞌtat xam dadaepaxinil, chamoeyaxan isam xot. Xanal iaꞌtat 

dadaepxpoxtat xam matkaejabaxaelen, Dios sitae-emil xot. Xam naksiyam, 
me-ama waj-ax Dios, xam atonamkal wʉt —aech judíos Jesúsliajwa.

34 Do jawʉt, Jesús jʉm-aech:
—Dios pejjamechan, chajia lelspox, jʉm-aech Dios jʉm-aechpox Dios 

makanochpi paklochowliajwa: ‘Xan jʉm-an: “Xamal, me-ama dioses” —an 
xan’ —aech Dios jʉm-aechpox japi Dios makanochpiliajwa. 35 Xatis chiekal 
matabijas Dios pejjamechan diachwʉajnakolax pomatkoichaliajwa. Samata, 
chajiakolaxtat Dios jʉm-aech wʉt paklochowliajwa: ‘Xamal, me-ama dioses’ 
—aech wʉt, diachwʉajnakolax Dios jʉm-aech japiliajwa. 36  Xanbej, Dios 
namakafitponan, japon xan natoꞌa ampathatpijiw bʉꞌweliajwan. Jʉm-an 
wʉt: ‘Xan Dios paxʉlnan’ —an wʉt, ¿ma-aech xotkat xamal najʉm-am: ‘Xam 
sitae-emil Dios’ —na-amkat? 37 Xan is-enil wʉt taj-ax natoꞌapoxan, ja-an 
wʉt, ¡xan nabej nanaexasis! 38  Pelis xan isfʉlax wʉt taj-ax natoꞌapoxan, ¡xan 
nanaexasiꞌ e isfʉlaxpoxantat, xamal xan nanaexasi-elasiam wʉt xan jʉm-
anpox taj-ax Dios natoꞌaponliajwa! Xan koechaxan isxpoxan, taenam wʉt, 
¡xamal najut chiekal matabijim xan Dios natoꞌaponanpox! Ja-aech wʉt, xamal 

chiekal matabijaxaelambej xan koewanpox, taj-ax Dios sʉapich —aech Jesús 
judíosliajwa.

39 Do jawʉt, judíos pejme jaelsasiapi Jesús. Pe japixot wiapon.
40 Do jawʉx, Jesús nawiat wʉt Jordánlajt we-enlelde, Juan majt jiw bauti

safʉlxot, xanalbej Jesús pejnachalwan, Jesús sʉapich, nawiax. Do jaxot Jesús 
naman wʉt, xanalbej namax jaxot. 41 Do jaxot xabich jiw fʉlaen Jesús tae
liajwa. Japi jiw Jesúsxot pat wʉt, nakaewa najʉm-aechi:

—Juan, jiw bautisan, chinax koechax is-el. Pe Juan puexa jʉm-aechpox 
amponliajwa, japoxan diachwʉajnakolax, chiekal ja-aechlisox —na-aechi 
nakaewa Jesúsliajwa.

42  Do jawʉt, xabich jiw jaxot naexasiti Jesús, japon Dios toꞌasponpox.

Lázaro tʉppox

11 �1 Aton bʉꞌxaeyan, pawʉlpon Lázaro, koliowje pakoewow sʉapich, 
dukon Betania paklowaxxot. Kaeow pawʉl María. Asaow pawʉl 

Marta. 2  Martalap majt Jesús tʉakchafan perjumamint, xabich sitaen xotow 
Jesús. Do jawʉtbej, japow pejmatlatat tʉakjoeipow Jesús pejtʉak. 3  Japi 
koliowje asan aton toꞌa japon wʉljaesliajwa Jesús. Bʉxtoꞌa wʉt, jʉm-aechipon:

—Jesús faenam wʉt, ¡jʉm-amopon: ‘Tajpaklon, nejnachalan Lázaro, nejxa
sinkampon, xabich bʉꞌxaenk’ —amo Jesús! —aechi, aton toꞌa wʉt.

4 Do jawʉx, Jesús japox jʉmtaen wʉt, jʉm-aechon xanal pejnachalwanliajwa:
—Lázaro ampawaxaetat chiekal tʉpaxael. Pe kaelel tʉpaxilon. Japon 

bʉꞌxaenk puexa jiw taeliajwa Dios xabich mamnikpon, jiw taeliajwabej xan, 
Dios paxʉlnan, tajpamamaxbej —aech Jesús.

5  Jesús kamta kajachawaesasia Marta, Maríabej, Lázaro bʉꞌxaenkpox
liajwa, Jesús japi xabich nejxasink xot. 6 Wʉltaen wʉton Lázaro bʉꞌxaenkpox, 
Jesús nakiowa kaweta namanfʉkon kolematkoije Jordánlajt we-enlelde. 7 Do 
baxael, Jesús jʉm-aech xanal pejnachalwanliajwa:

—Chijias pejme Judea tʉajnʉ poxade —aechon xanalliajwa.
8  Xanal jʉm-an:
—Jiw chanaekabʉanan, kaematkoiyan sʉapichlisox Judea tʉajnʉpijiw xam 

iaꞌtat dadaepsiapox matkaejabaliajwapi xam. Japi jiwfʉk xam bej wʉajna
wesfʉlbej boesaliajwa. ¿Ma-aech xotkat xam pejme japoxade fʉlaesiam? —an 
xanal Jesúsliajwa.

9 Jesús pejme jʉm-aech xanalliajwa:
—Diachwʉajnakolax matkoi itliak doce horas. Samata, aton fiaꞌpaxil, 

nanʉamt wʉt, puexa chiekal taen xoton. 10 Pe aton madoi nanʉamt wʉt, japon 
fiaꞌpaxael, itkʉaꞌnik xot, puexa chiekal taeyaxil xotbejpon —aech Jesús, wʉa
jantat jʉm-aech wʉton xanal pejnachalwanliajwa.

11 Japox jʉm-aech wʉt, pejme jʉm-aechon:
—Wajnachalan Lázaro moejt. Xan japoxaxaechan thikaliajwanpon —aech 

Jesús.
12  Xanal jʉm-an:
—Jiw chanaekabʉanan, Lázaro moejt wʉt, japon waxae boejthʉlaxaes —

an xanal.
13  Jesús jʉm-aech wʉt: “Lázaro moejt” —aech wʉt, japox jʉmchiliajwa: 

“Lázaro chiekal tʉp” —chiliajwapox. Xanallax, Jesús pejnachalwan, japox 

jʉmtaenx wʉt , asbʉan jʉmch nejchaxoelx: “Lázaro moejt wʉt, moejton. 
Me-ama madoi moejt wʉt, ja-aechon” —an xanal, nejchaxoelx wʉt. 14 Samata, 
Jesús xanal najʉm-aech chiekal matabijaliajwan:

—Lázaro chiekal tʉp. 15 Lázaro tʉp wʉt, xan jaxota-enil. Japon tʉp xamal 
kaes pejme xan nanaexasisliajwam. Samata, nejchachaemlax xamalliajwa. 
Amwʉt fʉlaeyaxaes patʉpan Lázaro poxade japon taeliajwas —aech Jesús.

16 Do jawʉt, Tomás, japon asawʉl Na-oꞌan, japon jʉm-aech xanalliajwa:
—Xatisbej chijias tʉpaliajwas, japon sʉapich, asew jiw boesas wʉton —

aech Tomás xanalliajwa.

Jesús xajʉppox mat-eliajwa tʉpi, japi pejme duilaliajwa
17 Jesús, xanal nabʉꞌpat mox Betania paklowaxxot. Jaxot asew jiw Jesús 

chapaei Lázaro tʉppox. Patʉpan Lázaro, ochpox mʉaxwʉajtat cuatro mat
koijelisox. 18  Betania paklowax mox Jerusalén paklowaxxot, me-ama tres 
kilómetros. 19 Jesús wʉajna xabich judíos, Judea tʉajnʉpijiw, Jerusalén pak
lowaxxot fʉlaeni. Japi fʉlaen naknoeliajwapi Marta, Maríabej, Lázaro tʉp 
xot. 20 Marta jʉmtaen wʉt Jesús fʉlaeyax, nakoltow baxot, xanal nabʉꞌkakʉ
naliajwa nʉamtat. Maríalax kaweta batat naman. 21 Marta pat wʉt xanalxot, 
japow jʉm-aech Jesúsliajwa:

—Tajpaklon, takoewan bʉꞌxaenk wʉtfʉk, xam amxotam wʉt, ja-aech wʉt, 
takoewan nawetʉpaxil. 22  Pe xan matabijtax. Dios puexa xam chaxdusaxael 
wʉljowampox —aech Marta Jesúsliajwa.

23  Jesús jʉmnot wʉt, jʉm-aechon:
—Marta, nakoewan mat-esaxaes pejme dukaliajwa —aech Jesús.
24 Marta jʉm-aech:
—Diasdoꞌ. Xan matabijtax. Tʉpi mat-ias wʉt pejme duilaxael, that toep 

wʉt. Jawʉtbej takoewan mat-esaxaes pejme dukaliajwa —aech Marta.
25 Do jawʉt, Jesús jʉm-aech:
—Xanlap mat-eyaxaelen tʉpi, japi pejme duilaliajwa. Xanbej kaenan jiw 

kajachawaesnan pomatkoicha pejme duilaliajwa. Xan nanaexasiti, asamat
koi tʉp wʉt, japi mat-eyaxaes pejme duilaliajwa pomatkoicha. 26 Ampathatat 
laelpi, xan nanaexasit wʉt, japi asamatkoi napelsaxil, tʉp wʉti. Duilaxaeli 
pomatkoicha. Marta, ¿xamkat xan nanaexasitam jʉm-anpox? —aech Jesús 
Martaliajwa.

27 Do jawʉt, jʉm-aechow:
—Diasdoꞌ tajpaklon. Xan naexasitx xamlap diachwʉajnakolax Cristo

wam. Xambej Dios paxʉlnam, Dios toꞌaponam ampathatasik fʉlaeliajwam 
—aechow Jesúsliajwa.

Jesús nowpox Lázaro ochxot
28  Do jawʉt, Marta bʉxtoet wʉt, kaxadepow pejba poxade laeliajwa pakoe

wow María. Jawʉt Marta maliach jʉm-aech pakoewow Maríaliajwa:
—Jiw chanaekabʉanan ma amxotlison. Xam xabʉaꞌt-aechon taeliajwam 

—aech Marta Maríaliajwa.
29 María japox jʉmtaen wʉt, nanchapow. Jawʉt fʉlaechlisow Jesús tae

liajwa. 30 Jesús pas-elfʉk paklowax. Kawetafʉkon Marta bʉꞌkakʉltasxot. 31 Do 
jawʉt, judíos batatpi, María sʉapich, taen wʉti María bichakal nanchapox 

nakolsliajwa tathoetade, japi judíosbej wʉchakal nakola. Nejchaxoeli: ‘María 
patʉpanwʉaj poxaxaech jaxotde noeliajwapow’ —aechi, nejchaxoel wʉt.

32  María pat wʉt Jesúsxot, Jesús pejwʉajnalel brixtat nukow, xabich sitaen 
xotow Jesús. Do jawʉt, jʉm-aechow:

—Tajpaklon, takoewan bʉꞌxaenk wʉtfʉk, xam amxotam wʉt, ja-am wʉt, 
takoewan tʉpaxil —aech María.

33  Je sús taen wʉt María nowpox, taen wʉtbejpon judíos nowpox, japi 
chalapi María, Jesús jʉmbeltaen. Do jawʉt, Jesús xabich nejxaejwas. 34 Jawʉt 
Jesús wʉajnachaemt wʉt, jʉm-aechon:

—¿Amxotkat patʉpan Lázaro otam? —aech Jesús.
Jawʉt japi jʉm-aech Jesúsliajwa:
—Tajpaklon, ¡xabʉaꞌt taeliajwam! —aechi.
35 Do jawʉtbej, Jesús now.
36 Samata, Judea tʉajnʉpijiw, jaxoti, nakaewa najʉm-aechi:
—¡Taem! Jesúsbej now, xabich nejxasink xoton Lázaro —na-aechi nakaewa.
37 Asew japixot jʉm-aech Jesúsliajwa:
—Japon majt it liakla boejthʉt chiekal taeliajwa. ¿Pe ma-aech xotkat 

kamta pas-elon boejthʉsliajwa Lázaro, tʉpasamatabejpon? —aech japi jiw 
Jesúsliajwa.

Patʉpan Lázaro mat-echpox pejme dukaliajwa
38  Do jawʉt, Jesús xabich nejxaejwas wʉt, mox soepanpon Lázaro ochwʉaj

xot, iaꞌt pinjit fafa xat-elspot. 39 Do jawʉt, Jesús jʉm-aech:
—¡Iaꞌt matariamande! —aechon.
Pe Marta, Lázaro pakoewow, jʉm-aech Jesúsliajwa:
—Tajpaklon, xasaeibejlison, cuatro matkoije xotlisox ochpox —aechow 

Jesúsliajwa.
40 Jesús jʉmnot wʉt, jʉm-aechon:
—Xam chajia chiekal jʉm-an: ‘Xan nanaexasitam wʉt, taeyaxaelam Dios 

pejpamamax’ —an xan chajia —aech Jesús Martaliajwa.
41 Jawʉt asew japixot iaꞌt pinjit matariaman, wʉajfafa xat-elspot. Do jawʉt, 

Jesús athʉ natachaemse wʉt, Dios kawʉajan wʉt, jʉm-aechon:
—Ax Dios, xan gracias-an, xam najʉmtaenam xot. 42  Xan chiekal matabij

tax, xam pomatkoicha xan nanaewetam, xam kawʉajnax wʉt. Pe ampox xan 
jʉm-an ampi jiw matabijaliajwa, naexasisliajwabejpi xam natoꞌamponanpox 
ampathatasik —aech Jesús, Dios kawʉajan wʉt.

43  Kawʉajnax bʉxtoet wʉton pax Dios, Jesús nejlakcha wʉt, jʉm-aechon:
—Lázaro, ¡xabʉaꞌt! ¡Nakolmen jaxot! —aech Jesús.
44 Do jawʉt, patʉpan Lázaro wʉajxot nakoldin. Puexa pejbʉꞌt, pejmatnaet

bej, sábanabʉꞌantat xakoeyaspoxan, chankoldinpon. Do jawʉt, Jesús jʉm-aech:
—¡Wejolde xakoeyaspoxan! ¡Tapaem laejaliajwa! —aech Jesús.
Do jawʉt, Lázaro wejols sábanabʉꞌan, xakoeyaspoxanpon.

Judíospaklochow nejchaxoelpox jaesliajwapi Jesús 
(Mt 26.1‑5; Mr 14.1‑2; Lc 22.1‑2)

45  Judíos, chalapi María, taen wʉti Jesús ispox koechax Lázaroliajwa, 
japixot xabich naexasiti Jesús. 46  Pe asew japixot fʉlaech fariseos poxade. 

Pat wʉti Jerusalénxot, chapaeipi fariseosxot Jesús ispox Lázaroliajwa. 47 Do 
jawʉt, fariseos, sacerdotespaklochowbej, tamejapi Junta Supremapijiw. Nata
meja wʉt, nakaewa najʉm-aechi:

—¿Achaxkat isaxaes Jesúsliajwa? Japon xabich koechaxan isfʉl. 48  Japon 
tapaeis wʉt isfʉlpoxan, puexa jiw naexasisaxaeson. Ja-aech wʉt, Roma 
tʉajnʉpijiwpaklochow toꞌaxaeli soldaw, japi soldaw toesliajwa Dios pejte
mploba, wajjiwbej —aech paklochow, nakaewa nospaei wʉt.

49 Kaen japixot pawʉl Caifás. Japon sacerdotespaklokolan japawaechtat. 
Jawʉt japon jʉm-aech:

—Xamal matnaenejtinkam xot, matabija-emil. 50 Kaes pejme pachaem kaen 
tamach tʉpaliajwa. Ja-aech wʉt, xabich jiw tʉpaxil. Toesaxisalbej wajjiw —
aech Caifás.

51 Pe Caifás pajut pijaxtat japox jʉmchi-el. Japox jʉm-aechon Dios pijaxtat. 
Caifás japox jʉm-aech Jesúsliajwa, Jesús tʉpaxael xot puexa Israel tʉajnʉ
pijiwliajwa. 52  Japikalliajwa Jesús tʉpaxil. Tʉpaxaelbejpon asajiwliajwabej, 
puexa ampathatpijiwliajwa, Dios naexasiti kaemʉtaliajwa. Japoxlap Dios nej
xasink. 53 Caifás japox jʉm-aech Jesús pejpatʉpaxliajwa. Do jawʉt, judíospak
lochow nejchaxoelafʉl boesaliajwapi Jesús.

54 Samata, Jesús kaes nanʉams-el tulaela Judea tʉajnʉxot. Do jawʉt, xanal 
nabʉf­laechon paklowax, pawʉl poxade Efraín, mox pajilaxxot. Jaxot puexa 
xanal namax, Jesús sʉapich.

55  Kaematkoiyan sʉapich weꞌp Pascuafiestaliajwa, judíosliajwa. Samata, 
xabich judíos fʉlaech Jerusalén paklowax poxade fiesta wʉajna, japi chiekal 
ketoesliajwa, puexa weꞌppoxan isliajwa. Japox judíos pejkabʉan, Moisés 
chajia lelpox jʉm-aech xot. Japafiesta wʉajna japox ja-aechi. 56 Fʉlaenpi Jeru
salén paklowaxlel, japi wʉlwek Jesús. Pat wʉti Dios pejtemplobaxot, japi 
nakaewa nawʉajnachaemt wʉt, jʉm-aechi:

—¿Jesúskat naktaeyaxael fiesta? O, ¿naktaeyaxilkaton? ¿Achaxkat xamal 
nejchaxoelam? —na-aechi nakaewa.

57 Fariseos, sacerdotespaklochowbej, puexa jiw chajia bʉxtoꞌa wʉt, jʉm-
aechi: “Kaenam xamalxot Jesús taenam wʉt, ¡kamta xanal nachapaem!” —
aech paklochow jiwliajwa. Japi japox jʉm-aech, jaelsasia xoti Jesús jeliajwapi 
jiw jebaxot.

Pawis perjumamintat tʉakchafanapox Jesús 
(Mt 26.6‑13; Mr 14.3‑9; Lc 7.37‑38)

12 �1 Weꞌp wʉt seis matkoiyan Pascualiajwa, Jesús fʉlaech wʉt Betania 
paklowax poxade, xanal, japon pejnachalwan, nakfolxbej. Jaxotde 

Lázaro majt tʉp. Pe Jesús mat-et Lázaro pejme dukaliajwa. 2  Jaxotde xanal 
paꞌax wʉt, asew jiw naxaeyaxan is pejsitaeyax itpaeliajwa Jesúsliajwa. 
Marta kajachawaet naxaeyaxan cha-eyaxan, Lázaro, asew jiwbej, tadʉchpi, 
xaeliajwa, Jesús sʉapich. 3  Do jawʉt, María xapat perjumamint tʉakcha
fanaliajwapow Jesús. Japamint xabich ommaenk. Japot, me-ama medio 
litro. Isas nardokal. Jawʉt tʉakchafanpow Jesús, xabich sitaen xotow. Do 
jawʉt, pejmatlatat tʉakjoeipow Jesús pejtʉak. Samata, jawʉt japaba xabich 
xabejxat-ialnanik. 4-5  Do jawʉt, Judas Iscariote, Jesús pejnachalan, japon 
jʉm-aech:

—¿Ma-aech xotkat japaperjumamint mowa-esal plata chaxduiliajwas 
kejila? Bej pa-ombej trescientos denarios —aech Judas. Judaslap wiasaxael 
Jesús padaelmajiwxot.

6 Judas japox jʉm-aech wʉt, nejchaxoela-elon jiw kejila kajachawaesliajwa. 
Japox jʉm-aechon, kethakan xot. Japon kaen platachoxa tataefʉl puexa 
xanal, Jesús pejnachalwanliajwapi. Japaplata japon pajut maliach jinatkowa. 
7 Do jawʉt, Jesús jʉm-aech:

—¡Nej ja-aecheꞌ! Xan tajpatʉpaxliajwa japow cha-et perjumamint. 8  Kejila 
pomatkoicha xamal xotaxael kajachawaesliajwam. Pelax xan piachaxinil 
xamalxot —aech Jesús.

Judíospaklochow boesasiapox Lázaro
9  Xabich jiw fʉlaen xanallel taeliajwapi Jesús, taeliajwabejpi Lázaro, 

japon tʉp wʉt, Jesús mat-echpon pejme dukaliajwa. 10-11  Jesús koechax 
is xot Lázaroliajwa, xabich jiw, Judea tʉajnʉpijiw, naexasisfʉl Jesús. 
Kaes naexasis-ellisi sacerdotes naewʉajanpoxan. Japi naexasisfʉl Jesús
kal. Samata, sace rd otespaklochow nejchaxoel boesaliajwapi Jesús, 
Lázarobej.

Jesús patpox Jerusalén paklowaxxot 
(Mt 21.1‑11; Mr 11.1‑11; Lc 19.28‑40)

12-13  Do kandiawa wʉt, xabich jiw Jerusalén paklowax poxade tae
liajwapi Pascuafiesta. Japi matabija wʉt Jesús pasaxaenpox Jerusa
lén paklowaxxot, jawʉt, me-ama chiaꞌʉaf lejen tasiapapi xawisliajwa, 
owaliajwabej nʉamtat Jesús pejwʉajnalel, chiekal bʉꞌkʉlsliajwapi, pej
sitaeyax itpaeliajwabejpi. Fʉlaeyax taen wʉti nʉamtat, nejlasfʉl wʉt, 
jʉm-aechfʉli:

—¡Aleluya! ¡Ampon, fʉlaenpon Dios pijaxtat, japon xabich pachaem! 
¡Pachaembejpon Israel tʉajnʉpijwas wajreyliajwa! —aechfʉl xabich jiw Jesús
liajwa, nejlasfʉl wʉt.

14  Jesús jeltiꞌsan bur faen. Do jawʉt, tʉa-eklison chaf­laeliajwa Jerusalén 
paklowax poxade. Japoxliajwa Dios pejjamechan, chajia lelspox, jʉm-aech 
wʉt, jʉm-aechox:
	 15	“Xamal, Jerusalén paklowaxpijwam, ¡nabej nejlewleꞌ! ¡Taem nejrey 

chaflaenpon bur jeltiꞌsantat!” —aechox chajia lelspox.
16  Xanal, Jesús pejnachalwan, chiekal matabija-enilfʉk, achax chiyaxael 
japamatkoi. Do jawʉx, Jesús mat-ech wʉt, pejme duk wʉt, athʉ poxase 
wʉtbejpon, jawʉt xanal chiekal nejchafaetx chajia lelspox, jʉm-aech wʉt 
jʉm-aechox japonliajwa. Do jawʉtbej, xanal chiekal matabijax, ma-aech xot 
japoxan ispi Jesúsliajwa.

17 Japi jiw taen, Jesús la wʉt Lázaro mʉaxwʉajxotdin Lázaro mat-
esliajwa pejme dukaliajwa. Japi chapaefʉl taenpox, asew jiwbej matabi
jaliajwa japox. 18  Samata, xabich jiw nakola pejbachanxot bʉꞌkakʉlnaliaj
wapi Jesús, wʉltaen xoti Jesús ispox, koechax. 19 Pe fariseos najʉm-aechi 
nakaewa:

—Xatisliajwa japox pachaema-el. ¡Taeꞌnik! ¡Puexa jiw Jesús xabich nakfos! 
—na-aech nakaewa fariseos.

Asew griegosxot wʉlwekpox Jesús 
(Mt 10.38‑39; 16.24‑25; Mr 8.34‑35; Lc 9.23‑24; 17.33)

20  Jerusalén paklowaxxot asew griegos pat pejsitaeyax itpaeliajwa Dios
liajwa. Patbejpi taeliajwa Pascuafiesta. 21 Japi jiw pat wʉt Jerusalén paklo
waxxot, mox soepapi Felipexot, japon kaen xanalxotpijin. Japon Betsaida 
paklowaxpijin, Galilea tʉajnʉxot. Do jawʉt, japi jʉm-aechi Felipeliajwa:

—Taj-aton, xanal Jesús taesian nospaeliajwan, japon sʉapich —aechi 
Felipeliajwa.

22  Do jawʉt, Felipe fʉlaech chapaeliajwapon Andrés griegos wʉlwekspox 
Jesús. Do jawʉtbej, Felipe, Andrés sʉapich, fʉlaechlisi Jesús poxade cha
paeliajwapi japox. Jesúsxot pat wʉt, chapaeilisi japox. 23  Do jawʉt, Jesús 
jʉm-aech:

—Tajmatkoi patlis xan, puexa jiw pakoewkolnan, tʉpaliajwan, Dios namat-
esliajwabej pejme dukaliajwan. 24  Diachwʉajnakolax xan jʉm-an. Kaefut, 
me-ama trigofut, satat mʉths-esal wʉt, japafut naboelaxil. Japafut nama
naxael kaefutliajwa. Asafutlax mʉthtas wʉt satat, pejbokt xoep wʉt, itxit 
namanpox naboelsaxael. Naboeltpox naboesaxael. Naboet wʉt, xabichaxael 
pafu. Xanlap-is, jachiyaxaelen. Xan kaenan tʉpaxaelen xabich jiwliajwa, japi 
pomatkoicha duilaliajwa Diosxotse. 25 Najut nejxasinkampoxan isfʉlam wʉt 
ampathatat, ja-am wʉt, duilaximil pomatkoicha Diosxotse. Pe ampathatat 
babijaxan isampoxan kofam wʉt, ja-am wʉt, pomatkoicha duilaxaelam Dios
xotse. 26  Xamal nabichasiam wʉt xanliajwa, ¡xan chiekal nanaeweꞌe! Jasox 
xamal ja-am wʉt, duilaxaelam, xan sʉapich, Diosxotse. Nabistam wʉt xan
liajwa, taj-ax Dios pachaemaxael xamalliajwa —aech Jesús Felipeliajwa, 
Andrésliajwabej.

Jesús jʉm-aechpox pejpatʉpaxliajwa
27 Jesús pajutliajwa najʉm-aech: “Amwʉtjel xan xabich nejchaemilax, 

matabijtax xot xabich nabijasaxaelenpox. ¿Achaxkat xan jʉmchiyaxaelen 
taj-axliajwa? Xan wʉljoeyaxinil taj-ax nabʉꞌweliajwa japanabijasaxliajwa. 
Japanabijasaxliajwa xan fʉloekx. 28  Samata, xan jʉmchiyaxaelen taj-axliajwa: 
‘Ax, ¡isde pachaempox puexa jiw xam sitaeliajwa!’ —chiyaxaelen xan taj-
axliajwa” —aech Jesús pajutliajwa.

Do jawʉt, Jesús jʉmtaen athʉsik, Dios pajut jʉm-aech wʉt ampox: “Isxlis 
japox. Kaes isaxaelenbej puexa jiw itpaeliajwan xabich tajpamamax” —aech 
Dios athʉsik.

29 Jaxot jiw naeweti, japi chiekal jʉmmatabija-el, Dios naksiyak wʉt. Asew 
japixot japox jʉmtaenpi, japi jʉm-aechi ampox:

—Me-ama iam najuw wʉt, jathia-aechox —aechi.
Jawʉt asewbej japixot jʉm-aech:
—Dios pej-ángel naksiya Jesúsliajwa —aechi.
30 Jesús jʉm-aech japiliajwa:
—Dios japox jʉm-aechsik wʉt, xan kaenanliajwa Dios japox naksiya-el. 

Xamalliajwabej Dios naksiya matabijaliajwam xan Dios natoꞌaponanpox. 
31 Asamatkoi Dios kastikaxael puexa jiw, xan nanaexasis-elpi. Satanásbej kas
tikaxaes. Do jawʉt, Satanás kaes tatoꞌlaxil ampathatpijiw, Dios kefeꞌnaxaes 

xoton tatoꞌlax. 32  Xan nakematamatal wʉti cruztat, do jawʉx, xabich jiw, 
ampathatpijiw, tajwʉajan naexasisaxaeli —aech Jesús.

33  Jesús japox jʉm-aech xanal chiekal matabijaliajwan japon tʉpaxaelpox 
cruztat. 34 Asew jaxot naewetpi, japi jʉm-aech Jesúsliajwa:

—Moisés chajia lelpox jʉm-aech: ‘Cristo pomatkoicha dukaxael. Japon 
toepaxil’ —aechox. Cristo pomatkoicha dukaxael wʉt, ¿ma-aech xotkat xam 
jʉm-am: ‘Puexa jiw pakoewkolan tʉpaxael cruztat’ —amkat xam? ¿Achankat 
puexa jiw pakoewkolan? —aech japi jiw Jesúsliajwa.

35 Jesús jʉm-aech:
—Xanfʉk kaematkoiyan xamal naewʉajnaxaelen. Tajnaewʉajnax, me-ama 

itliakax, ja-aechox. Naewʉajnax wʉt, ¡chiekal matabijim tajnaewʉajnax! 
Ja-am wʉt, xamal, me-ama nanʉamsaxaelam itliakaxxot. Tajnaewʉaj
nax jʉmmatabija-elpi, japi, me-ama nanʉamsaxaeli itkʉataxxot. 36  Xanlap, 
me-ama itliakaxponan. ¡Xamal xan nanaexasiꞌe, amxotx wʉtfʉk! Ja-am wʉt, 
xamal tajjiwaxaelam —aech Jesús.

Jesús japox bʉxtoet wʉt, fʉlaechon asalel. Do jawʉtbej, Jesús namoest japi 
jiw faen-elaliajwaspon.

Ma-aech xot judíos naexasis-el Jesús 
(Mr 4.12; Lc 8.10)

37 Jesús koechaxan is judíos taeliajwa, naexasisliajwabejpi japon Dios toꞌas
ponpox. Pe japi japoxan taen wʉt, nakiowa naexasis-eli Jesús. 38  Isaías, Dios 
pejprofeta, chajia jʉm-aechpox Cristoliajwa, amwʉtjel japox ja-aechlisox. 
Japoxliajwa Isaías chajia jʉm-aech Diosliajwa:

“Tajpaklon Dios, jiw naexasisaxil xanal tajnaewʉajnaxpox xamliajwa. 
Naexasisaxilbejpi, taen wʉt nejpamamax” —aech Isaías Diosliajwa.

39 Isaías lelpox jʉm-aechbej, ma-aech xot judíos naexasisaxil Jesús, Dios toꞌas
ponpox. Isaías jʉm-aech:
	 40	“Japi jiw Dios itfumatakas, pejnejchaxoelaxanbej. Samata, pajut 

pej-itfutat, me-ama taeyaxili. Pajut pejnejchaxoelaxantat 
jʉmmatabijaxilbejpi. Samatabej, japi Dios pejjamechan naexasisaxil 
kofaliajwa pejbabijaxan ispoxan” —aech Isaías, chajia jʉm-aech wʉt 
judíosliajwa. 41 Isaías japox chajia jʉm-aech, masoxtat taen xot Jesús 
pejpamamax. Isaías japox jʉm-aechbej Jesúsliajwa.

42  Pe nakiowa, xabich judíos naexasiti Jesús. Kaesʉapichbej judíospaklo
chow, naexasiti Jesús. Pe japi tulaela naksiya-el jiw jʉmtaesamatas, pejlewla 
xoti fariseosliajwa, fiasasamatas leliajwa judíos naewʉajnabachanxot. 43  Japi 
judíos kaes nejxasinki jiw nejchachaemlaliajwas japiliajwa. Japi nejxasinka-el 
Dios nejchachaemilpoxliajwa japiliajwa.

Naexasis-elpi Jesús pejjamechan, japi jiw pejbʉꞌwʉajanpox
44  Jesús pinjametat jʉm-aech jiwliajwa: “Xamal xan nanaexasitam wʉt, 

xankal nanaexasis-emil. Naexasitambej taj-ax, japon xan natoꞌapon. 45 Xamal 
xan namatabijam wʉt, matabijambej xan natoꞌapon. 46 Xan, me-ama itliakax. 
Fʉloekx ampathatasik xan nanaexasiti namaesamata itkʉataxxot.

47 “Tajnaewʉajnax jʉmtaenpi, naexasis-el wʉt, xan tajut japi tasalaxinil 
pejbʉꞌwʉajanpoxanliajwa. Xan fʉlae-enilsik ampathatpijiw tajut tasalaliajwan 

japi pejbʉꞌwʉajanpoxanliajwa. Xanlax fʉloekx ampathatpijiw bʉꞌweliajwan. 
48  Xan namastaenpi, japi naexasis-el wʉtbej tajnaewʉajnax, xan tajut tasala
xinil japi jiw pejbʉꞌwʉajanpoxanliajwa. Japi tasalaxaes xan tajnaewʉajnaxan
tat japi pejbʉꞌwʉajanpoxanliajwa, that toep wʉt. 49 Xan tajut tajaxtat japox 
jʉmchi-enil. Taj-ax Dios, japon xan natoꞌapon, nabʉxtoꞌapoxan xan jʉm-an, 
naewʉajnax wʉt. 50 Xan matabijtax, taj-ax Dios pejtatoꞌlax xabich pachaem. 
Japox jiw naexasit wʉt, pomatkoicha duilaxaeli Diosxotse. Samata, xan jʉm-
anpoxan, japox jʉm-an, me-ama taj-ax Dios nabʉxtoꞌa” —aech Jesús.

Jesús tʉakkiatpox pejnachala 
(Mt 10.24, 40; 20.28; Mr 9.37; 10.45; Lc 6.40; 9.48; 10.16; 22.27; Jn 15.20)

13 �1 Weꞌp wʉtfʉk kaematkoi Pascuafiestaliajwa, do jawʉt, Jesús matabijt 
pejmatkoi wemoxspox pax Dios poxaliajwase. Xanal pejnachalwan, 

japon xabich nanejxasink ampathatat. Samata, pax Dios poxaliajwa wʉt, 
jawʉtbej nakiowa Jesús nanejxasinkafʉl xanal pejnachalwan. Hasta japon 
tʉp wʉt, nakiowa nanejxasinkafʉlon xanal.

2-4  Pascuafiesta mox wʉt, Satanás pijaxtat Judas nejchaxoel wiasliajwa
pon Jesús padaelmajiwxot. Judas, Simón Iscariote paxʉlan, Jesús padaelman 
nadofapon. Jesús pajut matabijt fʉloekpox Diosxotsik. Matabijtbejpon pejme 
japoxaxoeipox. Matabijtbejpon pax Dios chaxduchpox pamamax puexa tatoꞌ
laliajwa. Do jawʉt, xanal naxaelax wʉt madoipijax, Jesús mesaxot nant wʉt, 
jawʉt jolton pejsumta-osax. Do jawʉtbej, fatkakʉton toalla. 5 Do jawʉt, kʉa
narxot mint fandikon platónadik. Do jawʉt, xanal natʉakkiaton. Me-ama nabi
chan wʉt, ja-aechon xanalliajwa. Toalla, fatkakʉtpoxtat, xanal natʉakjoeipon.

6 Jesús kiasliajwa wʉt Simón Pedro pejtʉak, jawʉt Pedro jʉm-aech:
—Tajpaklon, ¿xamkat xan natʉakkiasaxaelam? —aech Pedro Jesúsliajwa.
7 Jesús jʉmnot wʉt, jʉm-aech:
—Amwʉtjel xam matabijs-emilfʉk xan isxpox. Baxael, matabijsaxaelam, 

ma-aech xot xan japox isx —aech Jesús Pedroliajwa.
8  Pedro pejme jʉm-aech Jesúsliajwa:
—¡El! Xan ketapaeyaxinil xam natʉakkiasliajwam —aech Pedro.
Do jawʉt, Jesús jʉm-aech:
—Xam tʉakkias-enil wʉt, xam tajnachalnaximil —aech Jesús.
9 Do jawʉt, Simón Pedro pejme jʉm-aech:
—Tajpaklon, ¡xam tajtʉakkal nabej kias! ¡Kiaꞌebej tajke-e, tajmatnaetbej! 

—aech Pedro Jesúsliajwa.
10 Jesús jʉmnot wʉt, jʉm-aechon Pedroliajwa:
—Jelnawaen pat wʉt asabatat, japon weweꞌpa-esal pobʉꞌta kiasliajwas, 

jelnawaen xoton. Pachaem tʉakkal kiasliajwas, tʉak-asdaꞌnik xot, sat saeꞌe
nas wʉt. Xamalbej ja-am, ajil babijaxan nejnejchaxoelaxanxot, chiekal xan 
nanaexasitam xot. Pe nakiowa, kaen xamalxot pachaema-el pejnejchaxoelax 
—aech Jesús Pedroliajwa.

11 Jesús matabijt, achan wiasaxaeson padaelmajiwxot. Samata, Jesús japox 
jʉm-aech.

12  Dolisdoꞌ, Jesús ketoet wʉt xanal pejnachalwan natʉakkiatpoxan, 
pejme naxoelon pejsumta-osax. Do jawʉt, pejme ek wʉton mesaxot, xanal 
najʉm-aechon:

—¿Xamalkat matabijam xan isxpox xamalliajwa? 13  Xamal najʉm-am: 
‘Jiw chanaekabʉanan’ —na-am. ‘Tajpaklon’ —na-ambej. Diachwʉajnakolax 
xan nejpaklonan xamalliajwa. 14  Xan nejpaklonan wʉt, jiw chanaekabʉa
nan wʉtbej, nakiowa patʉakkiatx. Xan japox isx xamalbej jachiliajwam. 
15  Japoxan xamal itpaeix chiekal matabijaliajwam, nakaewam nakajacha
waesfʉlaliajwam. 16  Diachwʉajnakolax xan jʉm-an. Nabichan kaes pejme 
sitae-esal asew jiw. Me-ama pejpaklon xabich jiw sitaens, jachi-esal nabi
chan. Toꞌasponbej kaes pejme sitae-esal. Me-ama toꞌapon xabich jiw sitaens 
wʉt, jachi-esal japon aton. Xamal nabichwam xanliajwa. Samata, xamal kaes 
paklochowa-emil. Me-ama xan kaes paklonan, jachi-emil xamal. Kaes pejme 
pachaem xamal matabijaliajwam xan itpaeixpoxan. 17 Xamal patʉakkiatx
pox matabijam wʉt, xamalbej, me-ama japox isaxaelam wʉt nakaewaliajwa, 
ja-am wʉt, xabich nejchachaemlaxaelam.

18  “Xan matabijtax xamal, makanotxpim. Pe japox jʉm-an wʉt, jʉmchi-
enil puexa xamalliajwa. Matabijtax, kaen xamalxot tadaelman nadofapox. 
Me-ama Dios pejjamechan, chajia lelspox, jʉm-aech wʉt, japox ja-aechlisox. 
Jʉm-aechox: ‘Xan sʉapich, xaeyaxaelpon, japonlap tadaelman nadofaxael’ —
aech chajia lelspox. 19 Japoxliajwa ma amwʉtjel jʉm-an, jachi-el wʉtfʉk japox. 
Do japox, ja-aech wʉt, xamal xan nanaexasisaxaelam, xan Cristoponanpox, 
Dios natoꞌaponan. 20 Diachwʉajnakolax xan jʉm-an. Xamal sitaenam wʉt xan 
toꞌaxpon, ja-am wʉt, xanbej nasitaenam. Xan nasitaenam wʉt, taj-ax Diosbej, 
sitaenam, japon xan natoꞌapon” —aech Jesús, xanal nachanaekabʉana wʉt.

Jesús jʉm-aech Judas wiasaxaespox padaelmajiwxot 
(Mt 26.20‑25; Mr 14.17‑21; Lc 22.21‑23)

21 Do jawʉt, Jesús japox jʉm-aech wʉt xanalliajwa, xabich nejxaejwason. 
Jawʉt Jesús jʉm-aech xanal, pejnachalwanliajwa, chiekal matabijaliajwan:

—Diachwʉajnakolax xan jʉm-an. Kaen xamalxot nawiasaxael tadaelma
jiwxot —aech Jesús.

22  Do jawʉt, xanal nakaewan nawʉajnachaemsnax, xanal matabija-enil xot, 
achanliajwa Jesús japox jʉm-aech. 23  Dolisdoꞌ, naxaelx wʉt, xan Juan, Jesús 
xabich nanejxasinkponan, mox ekx Jesúsxot. 24  Samata, Simón Pedro xan 
natoꞌa wʉajnachaemsliajwan, achanliajwa Jesús japox jʉm-aech. 25 Do jawʉt, 
xan kaes mox chiekal soepnax Jesús wʉajnachaemsliajwan. Jawʉt xan wʉaj
nachaemtax wʉt, jʉm-an Jesúsliajwa:

—Tajpaklon, ¿achanliajwakat xam japox jʉm-am? —an xan Jesúsliajwa.
26 Jesús najʉmnot wʉt, jʉm-aechon:
—Xan panax, taxthotxpox, kaen xamalxot chaxdusaxaelenpon, japonlap 

xan nawiasaxael tadaelmajiwxot —aech Jesús xanliajwa.
Dolisdoꞌ, Jesús taxthot wʉt panax, jawʉt chaxduton Judas Iscariote, japon 

Simón Iscariote paxʉlan. 27 Do jawʉt, Judas panax, taxthosax, kefit wʉt, 
jawʉt Satanás low Judas pejmatpʉatxot. Jawʉt Jesús jʉm-aech Judasliajwa:

—¡Isaxaelampox isde kamtalejen! —aech Jesús.
28-30  Jesús japox jʉm-aech wʉt, Judas kamta chijiapon xanalxot. Judas 

chijia wʉt, madoilisox.
Puexa xanal, naxaelaxpin, matabija-enil, ma-aech xot Jesús japox jʉm-aech 

Judasliajwa. Asew xanalxot nejchaxoel: “Jesús bej toꞌabej Judas wʉajsliajwa 

naxaeyaxan Pascuafiestaliajwa. Japoxa-el wʉt, Jesús bej toꞌabej Judas chax
duiliajwa plata jiw kejila” —aechi, nejchaxoel wʉt. Japox nejchaxoeli, kaen 
Judas platachoxa xalaeja xot puexa xanalliajwa.

Jesús waeltpox pajeltatoꞌlax pejnachalaxot 
(Jn 7.34; 15.12‑17; 1 Jn 2.7; 3.23; 2 Jn 5)

31 Judas chijia wʉt, Jesús jʉm-aech xanalliajwa:
—Tajmatkoi pat. Amwʉt xamal taeyaxaelam tajpamamax xan, puexa 

jiw pakoewkolnanponanpox. Xan isxpoxantat taeyaxaelambej taj-ax Dios, 
xabich mamnikpon. 32  Xan isxpoxantat xamal taeyaxaelam taj-ax Dios, japon 
xabich mamnikpon. Dios ispoxantatbej xamal taeyaxaelam, xan Dios paxʉl
nan, xabich mamnikaxponan. Dios japox isaxael kamtalejen. 33  Tajnachala, 
xamalxotaxaelen kaehora sʉapichliajwa asbʉan jʉmch. Xan ajinil wʉt, xamal 
nawʉlwekaxaelam. Me-ama judíospaklochow chajia jʉm-an: ‘Xamal fʉlaeya
ximil xan fʉlaeyaxaelen poxade’ —anpox, japox amwʉtjel xamalbej jʉm-an. 
34 Pajeltatoꞌlax namanaxael xamalxot naexasisfʉlaliajwam. ¡Nakaewa nanej
xasinkde! Me-ama xan xamal nejxasinkax, ¡xamalbej ja-amsfʉlde nakaewa
liajwa! 35 Nakaewa nanejxasinkafʉlam wʉt, ja-amsfʉlam wʉt, potʉajnʉchapi
jiw matabijaxael xamal tajnachalwampim —aech Jesús xanalliajwa.

Pedro xanaliyaxaelpox Jesús pejnachalanpoxliajwa 
(Mt 26.31‑35; Mr 14.27‑31; Lc 22.31‑34)

36 Simón Pedro wʉajnachaemt wʉt, jʉm-aechon Jesúsliajwa:
—Tajpaklon, ¿ampoxaxaelamkat xam? —aech Pedro.
Jesús jʉmnot wʉt, jʉm-aechon:
—Xan fʉlaeyaxaelen poxade, xamfʉk amwʉt fʉlaeyaximil. Pe baxael, 

fʉlaeyaxaelam —aech Jesús.
37 Do jawʉt, Pedro jʉm-aech:
—Tajpaklon, ¿ma-aech xotkat amwʉt xam nakfʉlaeyaxinilfʉk? Xan nejcha

xoelx tʉpaliajwam xamliajwa —aech Pedro.
38  Jesús jʉmnot wʉt, jʉm-aechon:
—¿Diachwʉajnakolaxkat xam nejchaxoelam tʉpaliajwam xanliajwa? 

Diachwʉajnakolax xan jʉm-an. Kawaema nejlaewʉajna, xan naxanaliyaxae
lam tres veces. Jʉmchiyaxaelam: “Xan japon aton matabijs-enil” —chiyaxae
lam xanliajwa —aech Jesús Pedroliajwa.

Jesús, me-ama nʉamtpox jiw pasliajwa Diosxotse 
(Mt 7.7‑11; 11.27; Lc 11.9‑13; Jn 1.18; 6.46; 15.7, 16; 

16.23‑24; Hch 4.12; 1 Jn 3.21‑22; 5.14‑15)

14 �1 Jesús pejme jʉm-aech xanalliajwa: “¡Xamal xabich nabej nejcha
xoeleꞌ! ¡Dios xanaboejim! ¡Xan naxanaboejimbej, xan Dios paxʉlnan! 

2  Taj-ax Dios pejbaxot xabich batuchan jiw duilaliajwa. Ajil wʉt, xan japox 
jʉmchiyaxinil. Xanlap japoxaxoeyan xamal wʉajnachaemsliajwan, jaxotse 
nejmach pomatkoicha xamal duilaliajwam. 3  Toetx wʉt chaemsaxan, xan 
pejme kaxaxoekan xamal bʉflaeliajwanse. Samata, xamal xanxotaxaelam. 
4 Xamal matabijam, xan fʉloeyaxoeyan poxase, japot, nʉamt, pase xan dukx 
jaxotse” —aech Jesús xanal pejnachalwanliajwa.

5 Tomás jʉm-aech Jesúsliajwa:
—Tajpaklon, xanal matabija-enil, xam fʉlaeyaxaelam poxade. ¿Machiya

xaelenkat xanal japot nʉamt fʉlaeliajwan? —aech Tomás.
6 Jesús jʉmnot wʉt, jʉm-aechon:
—Xanlap kaenan, nʉamtan, jiw pasliajwa taj-ax Diosxotse, jaxotse japi jiw 

duilaliajwa. Jʉm-anbej diachwʉajnakolaxpox Diosliajwa. Xan kaenan xajʉpx 
kajachawaesliajwan jiw pomatkoicha duilaliajwa. Jiw pajut pijaxtat pasaxil 
taj-ax Diosxotse. Xan kaenan tajaxtatkal jiw pasaxael taj-ax Diosxotse, xan, 
me-ama nʉamtan wʉt, ja-an xot. 7 Xamal chiekal xan namatabijam wʉt, 
chiekal pamatabijaxaelambej taj-ax Dios. Xanlap Dios paxʉlnan. Amwʉtjel 
xamal matabijam taj-ax Dios. Ja-am wʉt, me-ama najut taj-ax Dios pataenam, 
xan chiekal namatabijam xot —aech Jesús Tomásliajwa.

8  Do jawʉt, Felipe jʉm-aech:
—Tajpaklon, ¡xanal natapaem nej-ax taeyax! Ja-am wʉt, xanal kaes asax 

wʉljoeyaxinil —aech Felipe Jesúsliajwa.
9 Do jawʉt, Jesús jʉmnot wʉt, jʉm-aechon:
—Felipe, pin-iamatkoiyan xamalxotx. Pe nakiowa, chiekal namatabijs-

emilfʉk. Xan nataenpi, japi taenbej taj-ax Dios. Ja-aech wʉt, ¿ma-aech xotkat 
xan nawʉljowam taj-ax taeliajwam? 10 ¿Xamkat naexasis-emil taj-ax xanxot
pox, xanbej taj-axxotaxpox? Xan kaenejchaxoelax, taj-ax sʉapich. Jʉm-an 
wʉt xamalliajwa japoxan, xan tajut tajaxtat jʉmchi-enil. Taj-ax, pijaxtat jʉm-
ansfʉlax. Taj-ax xanxot dukpon, japon isfʉl pejbichax xanxot. 11 ¡Ampoxlap 
xamal chiekal naexasiꞌe! Xan taj-axxotx. Taj-axbej xanxot. Japox naexasis-
emil wʉt, ¡japox naexasiꞌe, xan koechaxan isfʉlax xot! 12  Xan jʉm-an diach
wʉajnakolax. Xan nanaexasiti, japibej isaxael koechaxan, me-ama xan. Do 
baxael, xan toꞌaxaelen Espíritu Santo, taj-ax poxasax xot. Samata, xan nanae
xasitpi kaes xabich koechaxan isaxael Espíritu Santo pijaxtat. Me-ama xan, 
jachiyaxili. 13-14 Puexa xan tajaxtat Dios wʉljowam wʉt, xan japoxan isaxae
len, xamal matabijaliajwam, xan japoxan isx taj-ax Dios pijaxtat —aech Jesús 
Felipeliajwa.

Jesús jʉmdutpox toꞌaliajwa Espíritu Santo pejnachala poxasik
15 Jesús pejme jʉm-aech xanal pejnachalwanliajwa: “Xamal xan nanejxasin

kam wʉt, ¡tajtatoꞌlax chiekal naexasisfʉlde! 16 Xan taj-ax Dios wʉljoeyaxaelen 
asan toꞌaliajwapon, japon xamal kajachawaesfʉlaliajwa. Samata, taj-ax Dios 
toꞌaxoek Espíritu Santo. Japon asawʉl Kajachawaesan. Japon pomatkoicha 
xamalxotaliajwa. 17 Espíritu Santo diachwʉajnakolax jʉm-aech. Ampathatpi
jiw, xan nanaexasis-elpi, japi sitae-el Espíritu Santo, tae-el xoti, matabija-el 
xotbejpi. Pelax Espíritu Santo pomatkoicha xamal nejmatpʉatanxotaxael 
kajachawaesfʉlaliajwa. Samata, chiekal matabijaxaelam Espíritu Santo.

18  “Xan amxot chijian wʉt taj-ax poxase, xamal tamach waelaxinil. Xan 
pejme kaxaxoekan xamal poxasik. 19 Kaesʉapich matkoiyan wʉt, ampathat
pijiw pejme xan nataeyaxil. Xamallax pejme nataeyaxaelam. Xan tʉpx wʉt, 
Dios namat-et wʉt, pejme dukaxaelen. Samata, asamatkoi xamal xan tajax
tat pomatkoicha duilaxaelam Diosxotse. 20  Espíritu Santo pask wʉt xamal
xot, xamal matabijaxaelam xan taj-ax Diosxotaxpox. Ja-aech wʉt, xamal 
chiekal matabijaxaelambej xanxotampox. Do jawʉt, xanbej xamalxotaxaelen. 

21 Matabijapi tajtatoꞌlaxan, japoxan naexasit wʉtbejpi, diachwʉajnakolax japi 
jiw xan nanejxasink. Taj-ax Diosbej japi nejxasinkaxaes, xan nanejxasinkpi. 
Xanbej japi nejxasinkaxaelen. Ja-an wʉt, japi matabijaxael, achanan xan” —
aech Jesús xanal pejnachalwanliajwa.

22  Asan Judas, japon Judas Iscariote-el. Japon wʉajnachaemt wʉt, jʉm-
aechon Jesúsliajwa:

—Tajpaklon, ¿ma-aech xotkat xanalkal koewan amwʉt natapaeyaxaelam 
matabijaliajwan, achanamkat xam? ¿Ma-aech xotkatlax xam tapaeyaximil 
ampathatpijiwbej matabijaliajwa, achanam xam? —aech Judas Jesúsliajwa.

23  Jesús jʉmnot wʉt, jʉm-aechon Judasliajwa:
—Xan nanejxasinkpi, japi naexasisfʉlaxael tajtatoꞌlax. Ja-aech wʉt, japi 

nejxasinkaxaes taj-ax Dios. Xan, taj-ax Dios sʉapich, fʉlaeyaxaelen duilaliaj
wan, japi sʉapich. 24 Jiw nanejxasinka-el wʉt, japi naexasis-el tajtatoꞌlaxan, 
tajnaewʉajnaxanbej. Xan tajut tajaxtat naewʉajna-enil. Japox taj-ax Dios pej
naewʉajnaxan, japon natoꞌapon ampathatasik —aech Jesús Judasliajwa.

25 Do jawʉx, Jesús jʉm-aech xanal, pejnachalwanliajwa: “Amwʉtjel xamal 
japoxan jʉm-an, xamalxotx wʉtfʉk. 26  Pe Espíritu Santo xan tajaxtat taj-ax 
Dios toꞌaxoek xamal nejmatpʉatan poxasik, japon, Espíritu Santo, xamal cha
naekabʉanaxael puexa Dios pijaxan. Kajachawaesfʉlaxaelbejpon nejchafae
kaliajwam puexa chajia xan jʉm-anpoxan xamalliajwa.

27 “Athʉ poxasax wʉt, xamal chiekal pachaemsfʉlaxaelam Diosliajwa. 
Samata, me-ama xan nejchachaemlax tajnejchaxoelaxtat, xamalbej jachis
fʉlaxaelam. Me-ama ampathatpijiw, xan nanaexasis-elpi japi pejnejcha
chaemlax, jachi-el tajnejchachaemlax. Samata, ¡xamal xabich nabej nej
chaxoeleꞌ! ¡Xamal nabej nejlewleꞌ bej! 28  Xamallis najʉmtaenam xan athʉ 
poxaxoeyanpox. Jʉmtaenambej pejme kaxaxoekanpox xamalxotaliajwan. 
Taj-ax kaes pejme paklon. Me-ama xan jachi-elon. Diachwʉajnakolax xamal 
xan nanejxasinkam wʉt, xamal nejchachaemlaxaelam xanliajwa, xan jʉm-an 
wʉt: ‘Xan taj-ax poxaxoeyan’ —an wʉt. 29 Xan japox jʉm-an xamalliajwa. Do 
baxael, japox ja-aech wʉt, jawʉt xamal xan nanaexasisaxaelam, xan chajia 
jʉm-an xot.

30  “Kaes piach naksiyaxinil xamalliajwa, fʉlaeyaxael xot Satanás, ampa
thatpijiw tatoꞌlan. Pe Satanás xan natatoꞌlaxil. 31 Ampathatpijiw matabi
jaxael, taj-ax xabich xan nanejxasinkpox. Samata, xan isfʉlax taj-ax Dios 
natoꞌapoxan.

“¡Nanim! ¡Chijias amxot!” —aech Jesús xanal pejnachalwanliajwa.

Jesús, me-ama uvanaech wʉt, ja-aechpox 
(Jn 13.34; 15.17; 1 Jn 3.23; 2 Jn 5)

15 �1 Do jawʉt, xanal nʉamtat folx wʉt, Jesús jʉm-aech: “Xan, me-ama 
uvanaech wʉt, ja-an. Taj-ax, me-ama uvalul tataef­lan wʉt, ja-aech. 

2  Uvanaedalan, naboes-elpi, tataefʉlpon japadalan piꞌa pelsliajwa. Asadalan 
naboet wʉt, tataefʉlpon japadalan chiekal chaemsaxael, kaes pejme naboes
liajwa. Xamal, me-ama japadalan wʉt, ja-am, tajjiwam xot, xan nanaexasi
tam xotbej. 3  Xamal naexasitam xan naewʉajnaxpoxan. Samata, amwʉtjel 
taj-ax Dios beltaen babijaxan isampoxanliajwa. 4  Ampathatatam wʉt, ¡xan 
naxanaboejafʉlde! Xanbej xamal chalafʉlaxaelen. Uvanaedalt tasiapchas 

wʉt, japadalt poklanaexota-el wʉt, uvadalt pajut tamach naboesaxil. Naboes
liajwa wʉt, poklanaechantataxael. Xamalbej, me-ama japadalan wʉt, ¡ja-
amde! ¡Isfʉlde pachaempoxan, xan naxanaboejam wʉt! Xan naxanaboeja-
emil wʉt, isaximil pachaempoxan.

5  “Xan, me-ama uvanaech wʉt, ja-an. Xamal, me-ama japadalan wʉt, 
ja-am. Xamal xanxochfʉlam wʉt, isfʉlxaelam Dios nejxasinkpoxan. Me-ama 
uvanaedalan xabich naboesaxael, jachiyaxaelambej xamal. Xan naxana
boeja-emil wʉt kajachawaesliajwan, ja-am wʉt, xamal najut nijaxtat isaximil 
pachaempoxan. 6  Xan naxanaboeja-elpi, japi isaxil pachaempoxan. Me-ama 
padalan piꞌaspi, jachiyaxaesbej japi jiw. Japadalan majow wʉt, nosaxaes jitat 
it-owaliajwas jaxot jitat chiekal toejwaliajwaspi.

7 “Xan naxanaboejam wʉt, naexasisfʉlam wʉtbej xan naewʉajnaxpoxan, 
ja-amsfʉlam wʉt, ¡wʉljoesiampox taj-ax Dios, wʉljoem! Japon japoxan xamal 
chaxduiyaxael, wʉljowampoxan. 8  Isfʉlam wʉt pachaempoxan, Dios nejxa
sinkpoxan, ja-amsfʉlam wʉt, jiw matabijaxael diachwʉajnakolax xamal taj
nachalwampim. Jasox ja-amsfʉlam wʉt, taj-ax sitaeyaxaes asew jiw. 9 Xamal 
nejxasinkax. Me-ama taj-ax xan nanejxasink wʉt, ja-an xan xamalliajwa. 
Samata, ¡xan naxanaboejim xamal nejxasinkaliajwan! 10 Xan naexasisfʉlax 
taj-ax tatoꞌalpoxan. Samata, taj-ax xabich nanejxasinkafʉl. Xamalbej naexa
sisfʉlam wʉt xan tatoꞌlaxpoxan, ja-am wʉt, xamalbej nejxasinkafʉlaxaelen.

11 “Xan ampoxan jʉm-an xamal nejchachaemlaliajwam. Me-ama xan nej
chachaemlax xamalliajwa, xamalbej ja-amsfʉlde xanliajwa. Ja-amsfʉlam 
wʉt, kaematkoisfʉl xabich nejchachaemlafʉlaxaelam. 12  Japox jʉm-am wʉt, 
xamal toꞌax nakaewa nanejxasinkaliajwam. Me-ama xamal nejxasinkax, 
¡Ja-amdebej xamal, nakaewa nanejxasinkam wʉt! 13  Nejxasinkpon pejna
chala, pejnachala beyaxaes wʉt asew jiw, japon pejnachalaliajwa jʉmchiya
xael: ‘¡Tajnachala nabej nawebeꞌ! ¡Xankal naboesim!’ —chiyaxaelon. Japon 
jasox jachiyaxae l, kaes pachaempox isliajwa ajilxot pejnachalaliajwa. 
14  Isfʉlam wʉt xan tatoꞌlaxpox, ja-am wʉt, itpaeyam xamal xan tajnachal
wampimpox. 15 Samata, amwʉtjel xamal jʉmchiyaxinil: ‘Xamal tamakjiwam 
xanliajwa’ —chiyaxinil, xamal tajnachalwam xot. Pamak matabija-el pejpak
lon puexa isaxaelpoxan. Pelax xamal tajnachalwam xot, naewʉajnax puexa 
taj-ax Dios xan najʉm-aechpoxan. 16 Xamal nejchaxoelam wʉt, ¡chiekal nej
chaxoelde, xamal makanotx xot! Xamal xan namakafis-emil. Samata, toꞌax 
asapaklowaxanpijiw naewʉajnafʉlaliajwam tajwʉajan, isfʉlaliajwambej 
pachaempoxan Diosliajwa. Japoxan isfʉlam wʉt, japox toepaxil. Ja-amsfʉlam 
wʉt, taj-ax Dios chaxdusaxael wʉljowampoxan xan tajaxtat. 17 ¡Xamal toꞌax 
nakaewa nanejxasinkafʉlaliajwam!” —aech Jesús xanal pejnachalwanliajwa.

Ampathatpijiw nejweslapox Jesús, japon pejnachalabej 
(Mt 10.24; Lc 6.40; Jn 13.16; 17.14‑18)

18  Jesús pejme jʉm-aech xanalliajwa: “Ampathatpijiw, xan nanaexasis-elpi, 
japi xamal nejweslaxael. Ja-aech wʉt, xamal nejchaxoelaxaelam japi xan 
matxoela nanejweslapox. 19 Xamal ampathatpijwamkal wʉt, jiw nejweslaxil 
xamal. Japi nejxasinkaxael xamal. Me-ama pejjiw nejxasink wʉt, jachiyaxaeli 
xamalliajwa. Pe xamal makanotx, japixotam wʉt. Samata, ampathatpijiw 
nejwesla xamal, kaes japixota-emil xot. 20 ¡Nejchaxoelde chajia jʉm-anpox, 

jʉm-an wʉt: ‘Pamakan kaes paklona-el. Me-ama pejpaklon, jachi-el pamakan’ 
—an wʉt! Xamalliajwa jachiyaxaelbej. Ampathatpijiw babijaxan is wʉt xan
liajwa, japibej isaxael babijaxan xamalliajwa. Asew jiwlax naexasit wʉt 
tajnaewʉajnax, ja-aech wʉt, xamal naewʉajnampox japi naexasisaxaelbej. 
21 Ampathatpijiw babijaxan isaxael xamalliajwa, tajnachalwam xot, japi mata
bija-el xot taj-ax Dios, xan natoꞌapon.

22  “Xan fʉlae-enil wʉt japi jiw naewʉajnaliajwan, ja-an wʉt, japi jiw 
bʉꞌwʉajanjilaxael. Pe xan fʉlaenx wʉt, japi naewʉajnaxbej. Japi naexasis-el 
tajnaewʉajnax. Samata, amwʉtjel jʉmchiyaxili: ‘Xan bʉꞌwʉajanjinil’ —chiya
xili. 23  Xan nanejweslapi, japi nejweslabej taj-ax Dios. 24 Xan japixot koecha
xan is-enil wʉt, japi jiw bʉꞌwʉajanjilaxael. Pelis xan koechaxan isx japixot. 
Pe nakiowa, japi jiw xan nanejwesla. Nejweslabejpi taj-ax Dios. 25  Chajia 
lelspox jʉm-aech: ‘Masoxtat xan jiw nanejweslaxael’ —aechox. Samata, 
ampathatpijiw xan nanejwesla.

26  “Xan Espíritu Santo toꞌaxaelen xamal nejmatpʉatanxotaliajwa. Japon 
asawʉl Kajachawaesan. Espíritu Santo jʉm-aech diachwʉajnakolaxpoxkal. 
Espíritu Santo fʉloek wʉt taj-axxotsik, jʉmchiyaxaelon pachaempoxan xan
liajwa. 27 Xan tʉadutx wʉt jiw naewʉajnax, xamal xanxotam. Do jawʉx, hasta 
amwʉtjel, xan sʉapich, nanʉamtam. Samata, xamalbej jʉmchiyaxaelam 
pachaempoxan xanliajwa” —aech Jesús xanal pejnachalwanliajwa.

Jesús pejnachala nabijasaxaelpox japon pijaxtat

16 �1 Jesús pejme jʉm-aech xanal pejnachalwanliajwa: “Xan jʉmchiya
xaelen ampoxan, xamal tajnachalwam xot, nabijatam wʉt kofasama

tam xan naxanaboejampox. 2  Xan naexasis-elpi, japi xamal jukaxael judíos 
naewʉajnabachanxot. Ja-aech wʉt, xamal tapaeyaxili pejme leliajwam. 
Japi ba wʉti xamal, japi nejchaxoelaxael: ‘Xatis baes wʉt Jesús naexasiti, 
xatis isas Dios nejxasinkpox’ —chiyaxaeli, nejchaxoel wʉt. 3  Japi isaxael 
babijaxan xamalliajwa, matabija-el xoti taj-ax Dios, xanbej. 4  Japox xamal 
jʉm-an nejnejchaxoelaxan mamnikaliajwa. Japamatkoi pat wʉt xamal
liajwa, xamal nejchaxoelaxaelam chajia jʉm-anpoxliajwa” —aech Jesús xanal 
pejnachalwanliajwa.

Espíritu Santo isfʉlpoxan ampathatat

Do pejme Jesús jʉm-aech xanal pejnachalwanliajwa: “Xamal majt ampox 
jʉmchi-enil, tajut chiekal xamalxotx xot. 5  Pe amwʉt, xan taj-ax Dios, xan 
natoꞌapon, poxaxoeyan. Pe kaen xamalxot chinax nawʉajnachaemt wʉt, 
najʉmchi-el: ‘¿Xam ampoxaxaelamkat?’ —nachi-el. 6 Xamallax asbʉan jʉmch 
nejchaemilam, japoxan jʉm-an wʉt. 7 Diachwʉajnakolax xan jʉm-an. Kaes 
pejme pachaem xamalliajwa xan taj-ax poxaliajwanse. Xan taj-ax poxa-enil 
wʉt, Kajachawaesan pasaxil xamalxotsik, japon kajachawaesliajwa xamal. 
Xanlax athʉ poxasax wʉt, ja-an wʉt, toꞌaxoekan Kajachawaesan xamal nej
matpʉatanxotaliajwa. 8  Espíritu Santo pask wʉt, ampathatpijiw chiekal pajut 
matabijaxael japi babijaxan ispoxanliajwa, pachaempoxanliajwabej. Espíritu 
Santo pijaxtat jiw matabijaxael Dios kastikaxaespox babijaxan ispi. 9 Espí
ritu Santo pijaxtatbej jiw matabijaxael japi babijaxan ispox, xan nanaexa
sis-el xoti Dios bʉꞌweliajwas. 10  Espíritu Santo pijaxtatbej jiw matabijaxael 

pachaempoxan isliajwa, xan taj-ax Dios poxaxoeyan xot. Xamal kaes natae
yaximil. 11 Xan nanaexasis-elpi, japi matabijaxael Espíritu Santo pijaxtat kas
tikaxaespox, babijaxan is xoti. Satanásbej, ampathatpijiw tatoꞌlan, japon asa
matkoi kastikaxaes.

12  “Xan xabich kaes xamal jʉmchiliajwan. Pe xamal chiekal jʉmmatabi
jaximil japoxan. Samata, kaes jʉmchiyaxinil amwʉtjel. 13  Pe Espíritu Santo 
fʉloek wʉt, japon pijaxtat xamal chiekal matabijaxaelam puexa diachwʉajna
kolaxpoxan. Pajut pijaxtat naksiyaxilon. Japon jʉmchiyaxael taj-ax Dios jʉm-
aechpoxan, tajnaewʉajnaxanbej. Jʉmchiyaxaelbejpon asamatkoi jachiyaxael
poxan. 14 Espíritu Santo kajachawaesaxael jiw xan nasitaeliajwa. Japon puexa 
taen, xan isxpoxan. Jʉmtaenbejpon puexa tajnaewʉajnaxan. Puexa japoxan 
xamal chiekal chanaekabʉanaxaelon. 15 Puexa taj-ax matabijtpoxan, japoxan 
xanbej matabijtax. Samata, jʉm-an: ‘Puexa matabijtaxpoxan, Espíritu Santo
bej japoxan matabijt. Do jawʉt, Espíritu Santo xamal chapaeyaxael, japoxan 
chiekal matabijaliajwam’ —an xan.

16  “Kae matkoi wʉtlejen, pejme xan nataeyaximil. Do jawʉx, kaesʉa
pich matkoiyan wʉt  xan pejme nataeyaxaelam” —aech Jesús xanal 
pejnachalwanliajwa.

Jiw nejxaejwaxaespi Jesúsliajwa, japi jiw pejme nejchachaemlaxaelpox 
(Mt 7.7‑11; Stg 1.5‑6)

17 Do jawʉt, xanal pejnachalwanpinxot, asew nakaewa najʉm-aech:
—¿Achax chiyaxaelkat Jesús jʉm-aech wʉt: ‘Kaematkoi wʉtlejen, kaes xan 

nataeyaximil. Do jawʉx, kaesʉapich matkoiyan wʉt, xan pejme nataeyaxae
lam’ —aech wʉtkat Jesús? ¿Achax chiyaxaelkat japox, pajutliajwa najʉm-
aech wʉton: ‘Xan taj-ax Dios poxaxoeyan’ —aech wʉtkaton? 18  ¿Achax chiya
xaelkat, Jesús jʉm-aech wʉt: ‘Kaematkoi wʉtlejen’ —aech wʉtkat Jesús? 
Xanal chiekal matabija-enilfʉk achaxliajwa Jesús naksiya —aech asew 
xanalxot.

19 Jesús matabijt asew xanalxot wʉajnachaemsasiaspox. Samata, jʉm-
aechon japiliajwa:

—Xamalliajwa chajia jʉm-an: “Kaematkoi wʉtlejen, kaes xan nataeyaximil. 
Do jawʉx, kaesʉapich matkoiyan wʉt, xan pejme nataeyaxaelam” —an wʉt, 
¿ma-aech xotkat xamal nakaewa nawʉajnachaemtam japoxliajwa? 20 Diach
wʉajnakolax xan jʉm-an. Xamal nejxaejwaxael, xan tʉpx wʉt. Nawʉnoe
yaxaelambej. Do jawʉt, ampathatpijiwlax, xan nanaexasis-eli, japilax nej
chachaemlaxael, xan tʉpx wʉt. Diachwʉajnakolax xamal nejxaejwaxael 
xanliajwa. Pe nejnejxaejwax chalechkal toepaxael. Jawʉt nejchachaemilax
kal naliasaxael. 21 Pawis boejpuns wʉt naxʉwlaliajwa, wexaenkas. Jawʉt 
nabijatpow, wepach wʉt pejmatkoi. Pe paxʉch nalaelt wʉt, japow nabijat
pox, xaeyax, nejkiowpow. Japow chiekal nejchachaemil, paxʉch nalaelt xot. 
22  Xamal amwʉtjel ja-am, nejxaejow xot xanliajwa. Xamalfʉk nejxaejwaxael 
ampamatkoiyantat. Pe pejme xamal taeyaxaelen wʉt, japamatkoitat pejme 
xamal nejchachaemlaxaelam. Asew jiw toesaxil nejnejchachaemlax.

23  “Japamatkoitat kaes xan nawʉajnachaemsaximil matabijaliajwam, Espí
ritu Santo pajut xamal chanaekabʉanafʉlaxael xot. Diachwʉajnakolax xan 
jʉm-an. Taj-axbej chaxduiyaxael puexa xamal wʉljowampoxan xan tajaxtat. 

24  Hasta amwʉtjel, xamal taj-ax Dios chinax wʉljoe-emil xan tajaxtat. Pe 
amwʉtjel xan tajaxtat taj-ax Dios wʉljoef­laxaelam. Taj-ax Dios chaxduiyaxael 
xamal wʉljowampoxan xan tajaxtat. Ja-am wʉt, xabich nejchachaemlaxae
lam nejnejchaxoelaxantat” —aech Jesús.

Jesucristo malechapox chaemilpoxan ampathatat 
(Rm 8.37; 2 Co 2.14; Ap 3.21; 5.5)

25 Jesús pejme jʉm-aech xanal pejnachalwanliajwa: “Me-ama majt wʉajan
tat jʉm-an xamal naewʉajnax wʉt, jasoxtat pejme naewʉajnaxinil. Pe asa
matkoi jʉmchiyaxaelen xabich tampoela-elaxtat taj-ax Diosliajwa. 26-27 Japa­
matkoitat xamal najut xan tajaxtat taj-ax Dios wʉljoeyaxaelam, kawʉajnam 
wʉt weweꞌppoxanliajwa. Xamalliajwa xan wewʉljoeyaxinil taj-ax Dios, taj-ax 
tapaei xot xamal najut wʉljoeliajwam, nejxasink xoton. Taj-ax Dios nejxasink 
xamal, xan nanejxasinkam xot, naexasitam xotbej xan fʉloekponanpox Dios
xotsik. 28  Xan fʉloekx taj-axxot pasliajwan ampathatat. Amwʉt athʉ poxaxoe
yan taj-ax poxase” —aech Jesús xanal, pejnachalwanliajwa.

29 Do jawʉt, xanal japon pejnachalwan jʉm-an:
—Amwʉtjel xam jʉm-am chiekal tampapoxtat. Kaes naewʉajna-emil wʉa

jantat. 30  Amwʉtjel xanal matabijax xam puexa matabijtamponam. Xam 
chajia chiekal matabijtam xanal wʉajnachaemsasianpoxan xam. Samata, 
chiekal xanal chanaekabʉanam wʉt, kaes naweweꞌpa-el xam wʉajnachaems
liajwan. Samatabej, xanal chiekal naexasitx xam Diosxotsik fʉloemkponam
pox —an xanal Jesúsliajwa.

31 Jesús jʉmnot wʉt, jʉm-aechon xanalliajwa:
—Xamal amwʉtjel xan chiekal nanaexasitam. 32  Pelis tajhora nawepat. 

Amwʉt xamal nasalaxaelam nejlel, asew jiw babijax isaxael xot xanliajwa. 
Tamach nawaelsaxaelam, nejlewla xot. Pelax xan tamachaxinil, taj-ax 
nachala xot. 33  Xan japoxan jʉm-an xamal nejlewlasamata, xamal xan naxa
naboejam xot. Ampathatatam wʉt, nabijasaxaelam. Pe nabijatam wʉt, ¡xamal 
nabej nejlewleꞌ! ¡Xanlis malechax chaemilpoxan ampathatat! —aech Jesús 
xanal pejnachalwanliajwa.

Jesús Dios kawʉajanpox pejnachalaliajwa 
(Jn 13.18)

17 �1 Jesús bʉxtoet wʉt jʉm-aechpox xanalliajwa, do jawʉt, athʉ nata
chaemsepon. Pax Dios kawʉajan wʉt, jʉm-aechon: “Ax, tajmatkoi 

nawepat. ¡Jiw itpaem xan mamnikaxponanpox, naxʉlnan xot! Ja-aech wʉt, 
xanbej itpaeyaxaelen xam xabich mamnikamponampox. 2  Xam natapae­
yam puexa jiw tatoꞌlaliajwan. Samata, xan naxʉlnan kajachawaesaxaelen 
xan nanaexasiti, japi pomatkoicha duilaliajwa xamxotse. 3  Ax, xam kaenam 
Diosnam. Do kaes asan, Dios, chiekal jil. Xanbej Cristowan, xam natoꞌampo
nan ampathatasik. Jiw xatis naknaexasit wʉt, japi jiw duilaxael pomatkoicha 
xatisxotse.

4 “Toetx tajbichax, xam natoꞌampox isliajwan. Jiw, ampathatpijiw, itpaeix xam 
xabich mamnikamponampox, xam chiekal sitaeliajwapi. 5 Ax, chajiakolaxtat, 
ampathat ajil wʉtfʉk, jawʉt xanbej xamxotx. Jaxotse, xam sʉapich, puexa tatoꞌ
lax xam nijaxtat. ¡Amwʉtjel pejme jasox isde xanliajwa, xamxotaxaelen wʉt!

6  “Ampathatpijiwxot, asew xam makanotam, japi jiw xan nanaexasisfʉla
liajwa. Xan tajaxtat japi matabijafʉl, achanam xam. Majt japi jiw xam nejjiw. 
Pe amwʉtjel, japibej xan tajjiw. Japi jiw naexasisfʉlbej nejjamechan. 7 Japi 
jiw amwʉtjel matabija xam nijaxtat xan puexa isfʉlaxpox. 8  Majt najʉm-
ampoxan, japoxan xan  japi jiw naewʉajnax. Amwʉtjel japi naexasisfʉl 
japanaewʉajnaxan. Amwʉtjel japi pajut matabijabej diachwʉajnakolax xan 
fʉloekxponan xamxotsik. Matabijabejpi xam natoꞌamponanpox.

9 “Xan nanaexasitpi, japi jiwliajwa xam kawʉajnax. Xan kawʉajna-enil 
ampathatpijiwliajwa, japi xam naexasis-elpiliajwa. Xanlax kawʉajnax xam 
makanotampiliajwa, japi xan nanaexasisfʉl, xam nejjiw xot. 10 Xan tajjiwpi, 
japibej puexa xam nejjiw. Puexa xam nejjiwpi, japibej xan tajjiw. Japi jiw 
ispoxantat asew jiw, xan nanaexasis-elpi, nasitaen.

11 “Xan kaes namanaxinil ampathatat, xam poxaxoeyan xot. Pelax tajjiw 
namaeyaxael ampathatat. Ax, pomatkoicha pachaemamponam, tajjiw chiekal 
nawetataef­laxaelam, asew jiw babijaxan isasamata japiliajwa. Xam kawʉaj
nax japi nakaewaliajwa kaenejchaxoelaxliajwa. Me-ama xatis kaenejchaxoe
lax, japibej jachisfʉlaliajwa. 12  Xan, japi sʉapich, dukx wʉt, chiekal tataef­lax 
xam nijaxtat. Nawenafoꞌa-el, xan nanaexasiti xot. Kaenlax japixot nafoꞌa, 
fʉlaeyaxaelpon infierno poxade. Me-ama nejjamechan chajia lelspox jʉm-
aech japonliajwa, japox ja-aechlisox.

13 “Amwʉt xam poxaxoeyan. Ampox xam jʉm-an, ampathatxotx wʉtfʉk, xan 
nanaexasitpi chiekal nejchachaemlaliajwapi, me-ama xan nejchachaemlax wʉt, 
jachiliajwapi. 14 Xan japi naewʉajnax nejjamechan. Samata, ampathatpijiw nej
weslaspi, ampathatpijwa-el xoti. Xanbej ampathatpijna-enil. 15 Xan wʉljoe-enil 
xam jukaliajwam xan nanaexasiti ampathatxot. Xanlax wʉljowx japi naweta
taef­laliajwam, Satanás naekichachajbasamatasbejpi. 16 Amwʉtjel japi ampathat
pijwa-el. Me-ama xan ampathatpijna-enil, ja-aechbej japi. 17 ¡Kajachawaesfʉlde 
isfʉlaliajwapi xam nejxasinkampoxan, diachwʉajnakolaxpoxan! Nejjamechan 
diachwʉajnakolax. 18 Xan toꞌax japi naewʉajnaliajwapi ampathatpijiw, me-ama 
xam xan natoꞌam ampathatpijiw naewʉajnafʉlaliajwan. 19 Xan thiltax isfʉla
liajwan xam nejxasinkampoxan. Japoxan xan isfʉlax xan nanaexasitiliajwa. 
Do jawʉx, japi isfʉlaxael xam nejxasinkampoxan. Jasox isfʉl wʉt, isfʉlaxael 
pachaempoxan, matabija xoti nejjamechan, diachwʉajnakolaxpox.

20 “Xam kawʉajnax wʉt, kawʉajna-enil xan nanaexasitpikalliajwa. Kawʉaj
naxbej asew jiwliajwa, japi asamatkoi naexasisaxaelpi tajwʉajan, naewʉajan 
wʉt xan nanaexasiti. 21 Ax, xam kawʉajnax xan nanaexasitiliajwa, puexa japi 
kaenejchaxoelaxliajwa. Xatis kaeyax chiekal nejchaxoes. Kawʉajnax japibej 
kaenejchaxoelaxliajwa, xatis sʉapich, ampathatpijiw matabijaliajwa xam 
natoꞌamponanpox ampathatasik. 22  Xan tajpamamax chaxdutx japi. Japox 
najʉp, me-ama xam nachaxdutampox. Jasox isx japi kaenejchaxoelaxliajwa. 
Me-ama xatis kaeyax chiekal nejchaxoes, japibej jachiliajwa. 23 Do jawʉt, japi 
chalaxaelen, me-ama xam xan nachalam chiekal kaenejchaxoelaxliajwan, 
xam sʉapich. Do ja-aech wʉt, ampathatpijiw chiekal xan namatabijaxael xan 
natoꞌamponanpox. Do jawʉt, ampathatpijiw pajut matabijaxaelbejpi xam jiw 
nejxasinkampox, me-ama xan nanejxasinkam wʉt, ja-ampox jiwliajwa.

24  “Ax, xan nejxasinkax jiw xanxotaliajwa, xam makanotampi xan nanae
xasisliajwa. Nejxasinkaxbej puexa japi jiw matabijaliajwa xan xabich 

tajpamamaxpox, xam nachaxdutampox, xam chajia xan nanejxasinkam xot, 
that is-esal wʉtfʉk. 25  Ax, xam xabich pachaemam. Ampathatpijiw xam 
matabija-el. Pe xan matabijtax xam. Xan nanaexasiti matabija diachwʉajna
kolax xan natoꞌamponanpox. 26  Xan jʉm-an nanaexasitiliajwa, ma-am xam. 
Japoxlap jʉmchisfʉlaxaelen. Do ja-aech wʉt, japi jiw nakaewa nanejxasin
kafʉlaxael. Me-ama xam xan nanejxasinkafʉlam wʉt, jachiyaxaelbej japi 
jiw. Xanbej pomatkoicha japixotaxaelen” —aech Jesús, pax Dios kawʉajan 
wʉt.

Jesús jaeltaspox padaelmajiw 
(Mt 26.39, 47‑56; Mr 14.36, 43‑50; Lc 22.42, 47‑53)

18 �1 Jesús bʉxtoet wʉt pax Dios kawʉajanpox, fʉlaech wʉton, xanal
bej, japon pejnachalwan, nakfʉlaechx. Minlajt pʉtkalpox xenax. 

Japaminlajt, pʉtkalpox, pawʉl Cedrón. Xenaxxot olivonaechan nuil. Olivo
naechan nuilxot Jesús xanal nabʉꞌpat. 2  Judas, wiasaxaelpon Jesús padael
majiwxot, japon chiekal matabijt xanal jaxotaxaelenpox, jaxot chajia Jesús 
pin-iaveces jinatameja xot, xanal sʉapich. 3  Samata, Judas kaemʉt soldaw 
bʉꞌpaꞌan jaxot. Bʉꞌpaꞌanbejpon Dios pejtemploba weti. Japi toꞌas sacer
dotespaklochow, fariseosbej. Xafoli iwa, espadas, lanzasbej. Kelafolbejpi 
baenthnaechan, xapeꞌasi naetat italiafaliajwa, fol xoti madoi. Kelafolbejpi 
lámparas. 4  Jesús chajia matabijt japonliajwa jachiyaxaespox. Samata, 
Jesús jaxot fʉlaech bʉꞌkakʉlnaliajwapon fʉlaeni. Do jawʉt, jʉm-aechon 
japi jiwliajwa:

—¿Achankat xamal wʉlwekam? —aechon.
5 Kaen japixot jʉmnot wʉt, jʉm-aechon Jesúsliajwa:
—Xanal wʉlwekx Jesús, Nazaret paklowaxpijin —aechon.
Jesús jʉm-aech:
—Xanlap nawʉlwekamponan —aechon.
Judas, wiasaxaelpon Jesús, japixot nukon. 6  Jesús jʉm-aech wʉt: ‘Xanlap 

nawʉlwekamponan’ —aech wʉt, japi soldaw, asew jiwbej, chalechkal tʉak
reꞌxalaenki. Jawʉt satat oeljabapi. 7 Jawʉt, Jesús pejme wʉajnachaemt wʉt, 
jʉm-aechon:

—¿Achankat xamal wʉlwekam? —aech Jesús.
Japi pejme jʉm-aech:
—Xanal wʉlwekx Jesús, Nazaret paklowaxpijin —aechi.
8  Jawʉt Jesús pejme jʉm-aech japiliajwa:
—Xan jʉm-an: ‘Xanlap nawʉlwekamponan’ —an xan. Xan nawʉlwekam 

wʉt, ampi, tajnachala, ¡chijiyax tapaem! —aech Jesús.
9 Japox ja-aechlisox, Jesús pajut jʉm-aechpox jachiliajwa: “Ax, nachax

dutampi, chinax kaen nawenafoꞌa-el” —aech Jesús, majt chajia kawʉajan 
wʉt pax Dios. 10  Do jawʉt, Simón Pedro chalechkal pej-espada kukchapon. 
Jawʉt kaen aton, choꞌchikchapon, poklalel pejchoꞌt. Japon pawʉl Malco. 
Japon nabist sacerdotespaklokolanliajwa. 11  Do jawʉt, Jesús jʉm-aech 
Pedroliajwa:

—¡Nej-espada jemk ta-akadik! Diachwʉajnakolax xan jʉm-an. Xan nabi
jasaxaelen. Me-ama taj-ax Dios chajia jʉm-aech nabijasliajwan, japox ma 
amwʉt jachiyaxael —aech Jesús.

Jesús nukpox Anás pejwʉajnalel 
(Mt 26.57‑58; Mr 14.53‑54; Lc 22.54; Jn 11.49‑50)

12  Do jawʉt, soldawcapitán, pejsoldaw sʉapich, malis Dios pejtemploba 
wetibej, japi judíospi, japi jaelt Jesús. Do jawʉt, Jesús mʉatat kʉs. 13 Matxoela 
bʉflaechipon Anás pejba poxade. Japon Anás, Caifás pʉax. Caifás sacerdo
tespaklokolan japawaestat. (Anásbej majt sacerdotespaklokolan asawaestat.) 
14 Caifás chajia jʉm-aech judíospaklochowliajwa: “Kaes pejme pachaem, kaen 
aton tamach tʉpliajwa. Jasoxtat xabich jiw tʉpaxil” —aech Caifás, chajia 
jʉm-aech wʉt.

Pedro xanaliapox Jesús matabijtpoxliajwa 
(Mt 26.69‑70; Mr 14.66‑68; Lc 22.55‑57)

15  Jesús bʉꞌfos wʉt, Simón Pedro wʉchakal atʉaxach fol. Xan, tawʉlpo
nan Juan, wʉchakal atʉaxach folxbej. Sacerdotespaklokolan xan namata
bijt. Samata, xan tamach lowx bafʉlmaktxot Jesús pejwʉchakal. 16 Pe Pedro 
naman tathoetat, bafafaxot. Do jawʉt, xan kaxandax. Sacerdotespaklokolan 
xan namatabijt xot, bafafa wetpow kawʉajnax, Pedrobej leliajwa. 17 Pedro 
bafʉlmaktxot low wʉt, japow wʉajnachaemtason. Japow jʉm-aech:

—¿Xamkatlap jaeltaspon pejnachalnam? —aechow.
Pedro jʉmnot wʉt, jʉm-aech:
—¡El! ¡Xan japon pejnachalna-enil! —aech Pedro.
18  Xabich thʉnk xot, Caifás pamak, Dios pejtemploba wetibej, jit itfoti. 

Jaxot japi jiw jit suꞌchanuil. Pedrobej jaxot jit naksuꞌchanuk.

Sacerdotespaklokolan xabich wʉajnachaemtpox Jesús 
(Mt 26.59‑66; Mr 14.55‑64; Lc 22.66‑71)

19 Do jawʉt, sacerdotespaklokolan tʉadutlison wʉajnachaemsliajwapon 
Jesús pejnachalapiliajwa, naewʉajanpoxliajwabej. 20 Japon bʉxtoet wʉt wʉaj
nachaemsax, Jesús jʉm-aech:

—Xan tulaela jʉm-an jiw pejwʉajnalel. Naewʉajnaxbej judíos naewʉaj
nabachanxot, Dios pejtemplobaxotbej, judíos natameja wʉt. Xan maliach 
naewʉajna-enil. 21 ¿Ma-aech xotkat nawʉajnachaemtam japoxan? ¡Wʉaj
nachaemde najʉmtaenpi! Japi chiekal matabija xan jʉm-anpoxan. Japi 
jʉmchiyaxael, achax xan jʉm-an, jiw naewʉajnax wʉt —aech Jesús 
sacerdotespaklokolanliajwa.

22  Jesús japox jʉm-aech wʉt, kaen Dios pejtemploba wetpon ke-etat xusel
chapon Jesús. Do jawʉt, jʉm-aechon:

—¿Ma-aech xotkat xam japox jʉm-am sacerdotespaklokolanliajwa? —
aechon, palala xot.

23  Jesús jʉmnot wʉt, jʉm-aechon:
—Babejjamechan jʉm-an wʉt, ¡najʉm-amde, achaxkat chaemil xamliajwa! 

Xan jʉm-anpox diachwʉajnakolax wʉt, ¿ma-aech xotkat naxuselcham? —
aech Jesús.

24  Do jawʉt, japi wʉajnachaemsax bʉxtoet wʉt, Jesús kʉs wʉtfʉk, Anás 
toꞌa soldaw Jesús bʉflaeliajwas Caifás poxade, jaxotde kaes pejme wʉajna
chaemsliajwas Jesús, japon sacerdotespaklokolan xot.

Pedro pejme xanaliapox Jesúsliajwa 
(Mt 26.71‑75; Mr 14.69‑72; Lc 22.58‑62; Jn 3.14; 12.32)

25  Pedro nakiowa jaxot jit naksuꞌchanuk. Jawʉt jaxot suꞌchanuili, japibej 
jʉm-aech Pedroliajwa:

—¿Xamkatlap jaeltaspon pejnachalnam? —aechi.
Pedro jʉmnot wʉt, jʉm-aechon:
—¡Xan jaeltaspon pejnachalna-enil! —aech Pedro.
26  Sacerdotespaklokolan pamakan jaxot nuk. Japon choꞌchikchaspon 

pejwʉl-aton. Japonbej wʉajnachaemt wʉt, jʉm-aechon Pedroliajwa:
—¿Xamkat bej taenxbej, nukam wʉt, Jesús sʉapich, olivonaechanxot? 

—aechon.
27 Pedro pejme xanalia wʉt Jesúsliajwa, jawʉt kawaema nejla. Me-ama 

Jesús chajia jʉm-aech, ja-aechlisox.

Jesús nukpox Pilato pejwʉajnalel 
(Mt 27.1‑2, 11‑14; Mr 15.1‑5; Lc 23.1‑5)

28  Do kandiawasap wʉt, juimt jula-el wʉtfʉk, judíos bʉflaeni Jesús Caifás
xotdin, asaba poxade. Japaba, Pilato pejba, xabich pinaba. Japon goberna
dor Judea tʉajnʉxot, toꞌas xoton Roma gobierno. Japabaxot pat wʉt, judíos 
le-el gobernador pejba, xaeyaxael xoti Pascuafiestanaxaeyax. Judíos leya
xael wʉt judíos-atona-el pejba, judíos xaeyaxil Pascuafiestanaxaeyax. Ja-aech 
judíos pejkabʉanpox. 29 Samata, Pilato nakolde pejbaxot nospaeliajwa, judíos 
sʉapich. Do jawʉt, jʉm-aechon japiliajwa:

—¿Achaxkat Jesús is xamal tasalaliajwam japon? —aech Pilato.
30  Do jawʉt, judíos chiekal jʉmnos-el wʉt, jʉm-aechi asbʉan jʉmch: —

Japon aton babejna-el wʉt, xanal japon bʉflaeyaxinil xamlel —aech judíos 
Pilatoliajwa.

31 Do jawʉt, Pilato jʉm-aech judíosliajwa:
—¡Xamal najut japon aton bʉflaem kastikaliajwam, me-ama xamal nejka

bʉan! —aech Pilato judíosliajwa.
Judíos japox jʉmtaen wʉt, jʉm-aechi:
—Xam tapae-emil, xanal judíos tajut kastikaliajwan, boesaliajwanbej aton 

—aech judíos Pilatoliajwa.
32  Japox ja-aechlisox, me-ama Jesús chajia jʉm-aech, achaxtat tʉpaxae

lon. 33 Do jawʉt, Pilato lechlison batuchade. Jawʉt jʉmxatoꞌapon Jesús fʉlae
liajwa Pilatolel. Do jawʉt, Pilato jʉm-aech, Jesús wʉajnachaemt wʉt:

—¿Xamkatlap diachwʉajnakolax puexa judíos pejreynam? —aech Pilato 
Jesúsliajwa.

34 Jesús jʉmnot wʉt, jʉm-aech:
—¿Xamkat najut nijaxtat japox xan nawʉajnachaemtam? O, ¿asew jiw 

jʉm-aech wʉt, jʉmtaenam xot, xan japox nawʉajnachaemtam? —aech Jesús 
Pilatoliajwa.

35 Pilato jʉmnot wʉt, jʉm-aechon Jesúsliajwa:
—Xan judíos-atona-enil. Nejjiw, judíos, sacerdotespaklochowbej, japi xam 

bʉflaen xanlel jʉmchiliajwa xam nejbʉꞌwʉajnampoxliajwa. ¿Achababijaxkat 
isam japi palalaliajwapi xamliajwa? —aech Pilato.

36 Jesús jʉmnot wʉt, jʉm-aechon:
—Xan jiw tatoꞌla-enil ampathatat. Xan jiw tatoꞌlax wʉt ampathatat, tajjiw 

nabeyaxael judíospaklochow, pejjiw sʉapich, akanajaels xan nawias-ela
liajwapi judíospaklochowxot. Xan jiw tatoꞌla-enil ampathatat —aech Jesús 
Pilatoliajwa.

37 Do jawʉt, Pilato pejme wʉajnachaemt wʉt, jʉm-aechon:
—¿Xamkatlap diachwʉajnakolax reyponam? —aech Pilato.
Jesús jʉmnot wʉt, jʉm-aechon:
—Diachwʉajnakolax, me-ama xam jʉm-am. Xanlap jiw reyponan. Samata, 

xan nalaeltax pawistat. Jasoxtat fʉloekx ampathat poxasik jiw naewʉajnaliaj
wan diachwʉajnakolaxpox. Puexa jiw matabijasiapi diachwʉajnakolaxpox, 
japi jiw xan najʉmtaen. Japi jiwbej xan nanaexasit —aech Jesús.

38  Do jawʉt, Pilato jʉm-aech:
—¿Achaxkat diachwʉajnakolaxpox? —aechon.

Pilato toꞌapox Jesús kematamatlaliajwas 
(Mt 27.15‑31; Mr 15.6‑20; Lc 23.13‑25)

Dolisdoꞌ, Pilato wʉajnachaemsax bʉxtoet wʉt, nakoldepon jʉmchiliajwa 
judíos. Do jawʉt, Pilato jʉm-aech judíosliajwa:

—Xan faena-enil babijax japon ispox. Kastikaxisalbejpon. 39 Xamal nejka
bʉan. Pascuafiesta isam wʉt, xamal xan nawʉljowam kaen aton jiw jebaxot 
jiaspon nakolsax tapaeliajwan. ¿Xamalkat nejxasinkam xan nakolsax tapae
liajwan jʉmtispon: ‘Judíos pejrey’ —tispon? —aech Pilato judíosliajwa.

40  Judíospaklochow, asew jiw sʉapichbej, pinjametat jʉm-aechfʉli 
Pilatoliajwa:

—¡Japona-el! ¡Barrabás nakolsax tapaem! —aech xabich jiw.
Barrabás jiw jebaxot jias, kethakan xot. Japon majt nababej, Pilato pejsol

daw sʉapich.

19 �1 Do jawʉt, Pilato ketoꞌa soldaw Jesús selsliajwas. Samata, jawʉt, 
Jesús bʉflaech wʉt, jaxotde Jesús seltas pakmʉat kabʉanchiyax

tat. 2  Ketoech wʉt selsax, xakoeyapi na-eꞌlʉ Jesús matlʉaꞌsliajwas. Do jawʉt, 
matlʉaꞌtas wʉt, xajoelsbejpon, me-ama rey pijax, jasox. Japox chikjiana 
pasoeyaxlejen. 3  Do jawʉt, me-ama jiw tatoꞌlan wʉt, ketispon. Japi soldaw 
ketaxaxaelali Jesús. Do jawʉt, moxdepi Jesúsxot. Jawʉt jʉm-aechi Jesús 
pejwʉajnalel:

—¡Moi, judíos pejrey! —aechi.
Jawʉt xuselbalas Jesús.
4 Pilato pejme nakolt pejbaxot. Do jawʉt, jʉm-aechon judíos pejwʉajnalel:
—¡Xan chiekal nanaeweꞌe! Jesús bʉflaenx xamal chiekal matabijaliajwam, 

chinax xan babijax faena-enil, japon ispox —aech Pilato.
5  Do jawʉt, Jesús xajoels pakchowax. Japox chikjiana pasoeyaxlejen. 

Xakoeyaspox, na-eꞌlʉ, matlʉaꞌtas Jesús. Jawʉt Pilato jʉm-aech:
—¡Taem! ¡Ama xamal tasalampon! —aechon judíosliajwa.
6  Do jawʉt, sacerdotespaklochow, Dios pejtemploba wetibej, Jesús taen 

wʉti, nejlasfʉl wʉt, jʉm-aechi Jesúsliajwa:
—¡Kematamatalde cruztat! ¡Kematamatalde cruztat tʉpaliajwa! —aechfʉli.
Pe Pilato jʉm-aech:

—¡Xamal najut bʉflaem cruztat kematamatlaliajwam! Xan chinax faena-enil 
babijax japon ispoxan kematamatlaliajwan cruztat —aech Pilato japi jiwliajwa.

7 Judíospaklochow jʉmnot wʉt, jʉm-aechi Pilatoliajwa:
—Moisés chajia lelpox xanal naexasisfʉlax. Japawʉajanxot toꞌa, me-ama 

ampon aton, jason kastikaliajwas, boesaliajwasbejpon, japon pajut najʉm-aech 
xot: ‘Xan Dios paxʉlnan’ —na-aech xoton —aech judíospaklochow Pilatoliajwa.

8  Pilato jʉmtaen wʉt japi jʉm-aechpox Jesúsliajwa, jawʉt kaes pejme pej
lewlapon Jesúsliajwa. 9 Samata, pejme pejba lechon, Jesús sʉapich. Jaxotde 
pejme Pilato wʉajnachaemt wʉt, jʉm-aechon Jesúsliajwa:

—¿Amxotpijnamkat xam? —aech Pilato Jesúsliajwa.
Pilato japox wʉajnachaemt wʉt, Jesús kaes jʉmnos-el. 10 Do jawʉt, Pilato 

jʉm-aech:
—¿Xamkat kaes najʉmnosaximil wʉajnachaemtaxpox? ¿Xamkat matabijs-

emil xan xajʉpxpox xam nakolsax tapaeliajwan, o, toꞌaliajwanlax soldaw 
cruztat xam kematamatlaliajwa, tʉpaliajwambej? —aech Pilato.

11 Do jawʉt, Jesús jʉmnot wʉt, jʉm-aechon Pilatoliajwa:
—Dios tapaei xam tatoꞌlaliajwam ampatʉajnʉpijiw. Dios tapae-el wʉt jiw 

tatoꞌlaliajwam, xam najut nijaxtat ampatʉajnʉpijiw tatoꞌlaximil. Aton nawiat
pon xamxot, japon aton kaes pejme pejbʉꞌwʉajan Diosliajwa. Me-ama xam, 
jachiyaxilon —aech Jesús Pilatoliajwa.

12  Do jawʉt, Pilato nakolsax tapaesiapon Jesús. Pe judíos nejlasfʉl wʉt, 
jʉm-aechfʉli:

—Japon nakolsax tapaeyam wʉt, xam kaenejchaxoelaxa-emil, nejrey 
sʉapich, dukpon Roma paklowaxxot. Nejmach-aton rey nadofasia wʉt, japon 
aton Roma tʉajnʉpijiw tatoꞌlan padaelmanaxael —aech judíos Pilatoliajwa.

13 Pilato, japox jʉmtaen wʉt, lapon soldaw, japi bʉflaeliajwa Jesús japonlel. 
Do jawʉt, Pilato ek pejtʉa-ekaxtat. Jaxot pawʉl Gabata hebreojametat. Japox 
jʉmchiliajwa: “Iaꞌ dadapopox, me-ama pisolejen” —chiliajwa japox. 14 Kae­
matkoi weꞌpfʉk Pascuafiestaliajwa. Matnoch juimt ek wʉt, Pilato jʉm-aech 
judíosliajwa:

—¡Amponlap nejrey! —aech Pilato Jesúsliajwa.
15 Pelisdoꞌ, judíos nejlasfʉl wʉt, jʉm-aechfʉli:
—¡Kematamatalde cruztat tʉpaliajwa! —aechfʉl, judíos nejlasfʉl wʉt.
Pilato wʉajnachaemt wʉt, jʉm-aechon:
—¿Xamalkat nejxasinkam nejrey kematamatlaliajwas cruztat? —aech 

Pilato judíosliajwa.
Sacerdotespaklochow jʉmnot wʉt, jʉm-aechi:
—¡Japon xanal tajreya-el! ¡Xanal kaen tajrey! ¡Japon Roma tʉajnʉpijiw 

tatoꞌlan! —aechi.
16  Do jawʉt, Pilato toꞌa soldaw Jesús bʉflaeliajwas, kematamatlaliajwas 

cruztat, tʉpaliajwabejpon. Do jawʉt, soldaw Jesús bʉꞌfos kematamatlaliaj
was cruztat.

Jesús kematamatlaspox cruztat 
(Mt 27.32‑44; Mr 15.21‑32; Lc 23.26‑43)

17 Do jawʉtbej, soldaw bʉꞌfollisi Jesús mʉax poxade. Japamʉax pawʉl 
Matnaethitmʉax. Jesús pajut xafol cruz. (Hebreojametat japamʉaxliajwa 

jʉm-aechi: “Gólgota” —aechi.) 18  Japamʉaxxot Jesús kematamatlas 
cruztat, kolenje kethakan sʉapich. Japi kaenanʉla kematamatlas pej
cruztat. Jesús pejkolelelje chanuili. 19 Pilato toꞌa lelaliajwapi tawlaf cha
dusliajwa Jesús pejcruztat, jiw matabijaliajwa, ma-aech xot Jesús tʉpa
xael cruztat. Samata, lelspox jʉm-aech: “Jesús, Nazaret paklowaxpijin, 
japon judíos pejrey” —aechox. 20  Jesús kematamatlasxot mox Jerusalén 
paklowax. Samata, xabich judíos xaljow pale, tawlaftat chaduchpox. 
Japatawlaftat lels tresjamechantat. Kaejame lels hebreojametat. Segun
dojame lels latínjametat. Tercerojame lels griegojametat. 21  Do jawʉt, 
sacerdotespaklochow fʉlaech Pilato poxade. Pat wʉti Pilatoxot, jʉm-
aechi nejthʉꞌaxtat:

—¿Ma-aech xotkat lelampox jʉm-aech: ‘Judíos pejrey’ —aechkatox, lelam
pox? ¡Japox chakuꞌe! ¡Asax lelde! ¡Nej jʉm-aechepox: ‘Jiw naewʉajan wʉt, 
jʉm-aechon pajutliajwa: “Xan judíos pejreynan” —aechon’ —nej ja-aecheꞌ 
lelampox! —aech paklochow Pilatoliajwa.

22  Pilato jʉmnot wʉt, jʉm-aechon:
—Ma xan iketoꞌax, do japoxtat lelslisox —aech Pilato judíospaklochowliajwa.
23  Jesús kematamatla-esal wʉtfʉk, japi cuatro soldaw Jesús naxoeipo

xan wejoltipon. Cruztat kematamatal wʉti, Jesús naxoeipoxan japi soldaw 
not kaenanʉla xadadiajpaliajwa. Matxoelapijax, pakchowax, naxoeldik
pox, japoxbej wefitipon. Japox popbʉꞌkal, ithoe-esal, chiekal baelspoxkal. 
24 Soldaw nakaewa najʉm-aech japoxliajwa:

—¡Xatis ampox nabej thiastis! Nakakujsaxaes iaꞌxix matabijaliajwas, achan 
kanaxael japox —na-aechi nakaewa.

Do jawʉt, nakakujtlisi iaꞌxix. Islisi japox, me-ama Dios pejjamechan, chajia 
lelspox, jʉm-aech Jesúsliajwa. Jʉm-aechox: “Diajkaxaeli xan naxoeixpoxan 
nakaewaliajwa. Asbʉan jʉmch nakakujsaxaeli matabijaliajwa, achan kana
xael matxoelapijax, naxoelax” —aech chajia lelspox japoxliajwa.

25  Jesús cruztat chanukxot, japon pen jaxot mox. Jaxotbej Jesús penow. 
Japow pawʉl María, Cleofas pijow. Jaxotbej asaow María. Japow Magdala 
paklowaxpijow. 26 Jesús pen taen wʉt moxpox, xanbej, Jesús nanejxasinkpo
nan, mox nukx japowxot. Jawʉt Jesús jʉm-aech penliajwa:

—En, amwʉtjel xamliajwa Juan, me-ama naxʉlan wʉt, ja-aechon —aech 
Jesús penliajwa.

27 Jawʉt Jesús jʉm-aechbej xanliajwa:
—Juan, xam amwʉtjel taj-en, me-ama nej-en wʉt, ja-aechow. Samata, 

chiekal nawetataef­laxaelam —aech Jesús xanliajwa.
Japamatkoitat, Jesús tʉpaxwʉx, xan tajba poxadax wʉt, japow bʉflaechx 

tataef­laliajwan.

Jesús tʉppox cruztat 
(Mt 27.45‑56; Mr 15.33‑41; Lc 23.44‑49)

28  Do jawʉt, Jesús matabijt puexa chiekal toepox japonliajwa, me-ama Dios 
pejjamechan, chajia lelspox, jʉm-aech, jachiliajwapox. Jesús jʉm-aech:

—Xan minsila —aechon.
29 Jaxot vino, xathunkpot, cha-ek jarrotat. Kaen aton esponja, paputhkax, 

xathot japavino poxadik. Xathot wʉt, esponja xakoeya nae-oeftat Jesús 

suiliajwa. Japanaeya pawʉl hisopo. Do jawʉt, xachosapon Jesús pejkaecha 
poxase. 30 Do jawʉt, japox Jesús suw wʉt, vino, jʉm-aechon:

—Puexa, xan isxpoxan, toetx —aechon.
Jawʉt, Jesús natxatdik wʉt, tʉplison.

Soldawan pejlanzatat chenaxʉaꞌlapox patʉpan Jesús
31 Kaematkoi weꞌp wʉt Pascuafiestaliajwa, napatamatkoiyaxael xotbej, 

judíospaklochowliajwa wepachaema-esal Jesús kaes chanukaliajwa cruztat, 
asewbej. Japamatkoi, napatamatkoi, judíos kaes pejme sitaen, Pascuafiesta
matkoiyaxael xot. Samata, jawʉt, chawʉajnachaemsmatkoi wʉt, judíospaklo
chow Pilato poxade wʉljoeliajwa, japon ketoꞌaliajwa soldaw bejalbalaliajwas 
cruztat kematamatlaspi, kamta japi tʉpaliajwalejen, jawʉx kuiliajwas cruz
xotsik, mʉthaliajwasbejpi. 32  Do jawʉt, Pilato toꞌa wʉt soldaw, japi fʉlaech 
kematamatlaspi poxade. Pat wʉti jaxot, matxoelapijin bejalchapi, japon 
tʉpa-el xotfʉk. Asan, asalel chanukpon, bejalchasbej. 33  Soldaw mox wʉt 
Jesúsxot, taeni Jesús tʉppox. Samata, Jesús bejalcha-esal.

34  Do jawʉt, kaen soldawan Jesús chenaxʉaꞌla lanzatat, chiekal matabij
sliajwa diachwʉajnakolax Jesús tʉp wʉt, o, ja-el wʉt. Jawʉt chalechkal jal 
nakola. Nakolabej min. 35 Xan Juan lelx japoxan. Taenxpoxan diachwʉajnako
lax. Samata, jʉm-an diachwʉajnakolaxpox, xamalbej chiekal naexasisliajwam 
xan jʉm-anpoxan Cristoliajwa. 36 Japoxan ja-aech, me-ama Dios pejjamechan, 
chajia lelspox, jʉm-aech japox jachiliajwa. Chajia jʉm-aechox: “Japon chinax 
kaethit wejalchaxisal” —aechox. 37 Chajia asafʉt jʉm-aechbejpox lelspox: 
“Taeyaxaeli kaen aton, chenaxʉaꞌlaspon” —aechox.

Patʉpan Jesús ochpox mʉaxwʉajtat 
(Mt 27.57‑61; Mr 15.42‑47; Lc 23.50‑56)

38  Jesús tʉp wʉt, José, Arimatea paklowaxpijin, fʉlaechon Pilato poxade. 
Pat wʉton Pilatoxot, José kawʉajan Pilato, patʉpan Jesús xalaeliajwapon, 
osliajwabejpon mʉaxwʉajxot. Japon José maliach naexasit Jesús, pejlewla 
xoton judíospaklochowliajwa. Do jawʉt, Pilato najaw-aech José xalaeliajwa 
patʉpan Jesús. Samata, fʉlaechon patʉpan poxade. 39 Nicodemo, japon majt 
fʉlaechpon madoi nospaeliajwa, Jesús sʉapich, japon xapat treinta kilos 
xabejasapan Jesús kematamatlasxot. Japasapan, tanialas mirrasapan, áloe
belenbej, patʉpan joelaliajwapoxan. 40 Do jawʉtbej, José, Nicodemo sʉapich, 
chaxfoli patʉpan Jesús. Mamochbʉꞌantat, pokchobʉꞌan, matxakoeyapi 
patʉpan, xabejasapan joelapi patʉpan. Ja-aech, judíos is wʉt pejwʉajnapijiw 
pijax, patʉpan mʉthsliajwa wʉt. 41 Jesús cruztat kematamatlasxot, jaxot mox 
papijax, olivonaechan nuil. Jaxot pajelmʉaxwʉaj patʉpanliajwa. Chinax kaen 
patʉpan japawʉajtat os-esalfʉk. 42  Japawʉaj mox. Samata, jaxot patʉpan 
Jesús oti, chawʉajnachaemsmatkoi xot, napatamatkoi judíosliajwa xabich 
mox pawʉajna xotbej.

Patʉpan Jesús mat-ech pejme dukaliajwa 
(Mt 28.1‑10; Mr 16.1‑8; Lc 24.1‑12)

20 �1 Napatamatkoi toep wʉt, kandiawasap, itkʉaꞌnik wʉtfʉk, María, 
Magdala paklowaxpijow, fʉlaech patʉpan Jesús och poxade. Mox 

fol wʉt, taenow iaꞌt, pinjit, fafaxot matariamnaspox. Japot, iaꞌt, majt fakaꞌch, 
patʉpan Jesús ochxot. 2  Samata, najaetow Simón Pedro poxade. Jawʉtbej 
xan, Jesús xabich nanejxasinkponan, Simón Pedroxotx. Xanalxot pat wʉt, 
nachapaei wʉt, najʉm-aechow:

—Wajpaklon juch, wʉajxot ochpon. Xanal matabija-enil amxot pejme 
otipon —na-aechow, nachapaei wʉt.

3  Xanal japox jʉmtaenx wʉt, Pedro sʉapich, fʉlaechx patʉpan Jesús och 
poxade. 4 Xanal dʉkpax. Xan kaes tabisla. Samata, xan matxoela patx patʉpan 
Jesús ochxot. 5 Do jawʉt, najʉlchax wʉajfafaxot taeliajwan wʉajtu. Jaxot wʉaj
tutat taenx mamochbʉꞌankal, pokchobʉꞌan. Pe xan le-enilde wʉajtu. 6 Pedro 
pat wʉt wʉchakal, japonlax low wʉajtu. Jaxot Pedrobej taen mamochbʉꞌan
kal. 7 Jaxot taenbejpon asabʉꞌ, Jesús matnaexakoeyasbʉꞌ, papijaxtat okafʉlpox, 
xakoeyaspox. 8 Xan matxoelapatxponan, wʉchakal lowx. Xanbej taenx mamoch
bʉꞌankal, oel wʉt. Japox taenx wʉt, xan naexasitx Jesús diachwʉajnakolax mat-
echpox pejme dukaliajwa. 9 Japamatkoiyan xanal chiekal jʉmmatabija-enilfʉk 
Dios pejjamechan, chajia lelspox, jʉm-aech wʉt: “Mesías mat-esaxaes pejme 
dukaliajwa” —aech wʉtox. 10 Do jawʉx, xanal nawiax bachade, Pedro sʉapich.

Jesús natulaeltpox María Magdalena paklowaxpijowxot 
(Mr 16.9‑11)

11 Xanalwʉx María Magdala paklowaxpijow pat patʉpan Jesús ochwʉajxot. 
Wʉajfafaxot japow now. Now wʉt, natachaemsepow wʉajtuchade. 12  Jawʉt 
taenow kolenje Dios pej-ángeles. Japi naxoeipox xabich papoei. Chalaki 
patʉpan Jesús majt ochxot. Kaen ek matnaetlel. Asan ek thitlel. 13  Japow 
wʉajnachaemtas wʉt Dios pej-ángeles, jʉmtispow:

—¿Ma-aech xotkat nowam? —tispow.
Japow jʉmnot wʉt, jʉm-aechow:
—Tajpaklon, patʉpan, amxot och. Pe asew jiw juchpon. Matabijs-enil 

amxot pejme otipon —aechow Dios pej-ángelesliajwa.
14 Japox jʉm-aech wʉt, natfoꞌcha wʉt, taenow kaen aton. Pe matabijs-elow 

japon Jesúspox. 15 Do jawʉt, japon wʉajnachaemt wʉt, jʉm-aechon japowliajwa:
—¿Ma-aech xotkat xam nowam? ¿Achankat wʉlwekam? —aechon 

japowliajwa.
Japow nejchaxoel: “Ampon olivonaechan tataef­lan” —aechow, nejchaxoel 

wʉt. Samata, jʉm-aechow:
—Patʉpan Jesús xam jutam wʉt, ¡najʉm-amde amxot otampon, xan japo

xaliajwan patʉpan wʉlwekaliajwan! —aechow.
16 Do jawʉt, japon jʉm-aech:
—¡María! —aechon.
Japow natfoꞌcha japonlel. Do jawʉt, japow chiekal matabijt japon Jesús

pon. Do jawʉt, brixtat nukjaba wʉt, jʉm-aechow hebreojametat:
—¡Rabuni! —aechow pejjametat. (Japajame jʉmchiliajwa: “Jiw chanaeka

bʉanan” —chiliajwapox.)
17 Jesús pejme jʉm-aech:
—¡Nakikofde nathitakʉktampox! Xanfʉk taj-ax poxa-enilse. ¡Xabʉaꞌde taj

nachala poxade! ¡Japi jʉm-amo ampox: ‘Xan waj-ax Dios poxaxoeyan’ —amo 
japi, chapaeyam wʉt! —aech Jesús Maríaliajwa.

18  Do jawʉx, María, Magdala paklowaxpijow, fʉlaen xanallel, Jesús pej
nachalwan poxadin. Pat wʉtow xanalxot, najʉm-aechow: “¡Xan wajpaklon 
taenx! ¡Japon pejme duk!” —aechow. Nachapaeibejpow Jesús bʉxtoꞌaspox.

Jesús natulaeltpox pejnachalaxot 
(Mt 28.16‑20; Mr 16.14‑18; Lc 24.36‑49)

19 Do madoi wʉt, japamatkoi, dominko wʉt, xanal, Jesús pejnachalwan, 
natamejlax batutat. Bafafachan chiekal xatbeꞌax, tajlewla xot judíospaklo
chowliajwa. Jawʉt chalechkal Jesús natulaelt batutat. Nuk wʉt xanal taj
wʉajnalel, jʉm-aechon:

—Xan patx. ¡Puexa nej pachaema xamalxot! —aech Jesús.
20  Japox jʉm-aech wʉt, xanal na-itpaeipon pejke-e kematamatlaspoxan, 

chenaxʉaꞌlaspoxbej. Jawʉt xanal xabich nejchachaemlax, pejme taenx wʉt 
wajpaklon Jesús. 21 Jesús pejme xanal najʉm-aech:

—¡Puexa nej pachaema xamalxot! Me-ama taj-ax natoꞌa ampathata
sik, xamalbej toꞌaxaelen asew jiw naewʉajnaliajwam —aech Jesús xanal 
pejnachalwanliajwa.

22  Do jawʉt, xanallel fʉl wʉt, jʉm-aechon:
—Espíritu Santo amwʉtjel xamalxot. 23  Xamal jiw beltaenam wʉt, babi

jaxan ispi, japi kofa xot babijaxan ispoxan, ja-am wʉt, Diosbej beltaeyaxael 
japi jiw. Xamal beltae-emil wʉt jiw babijaxan ispi, japi kofa-el xot, ja-am wʉt, 
Diosbej beltaeyaxil japi jiw —aech Jesús xanal pejnachalwanliajwa.

Tomás taenpox Jesús, japon mat-echpon pejme dukaliajwa
24  Tomás xanalxotpijin, Jesús pejnachalan. Japontat puexa xanal dosan. 

Japon Tomás asawʉl Na-oꞌan. Jesús natulaelt wʉt xanalxot, jawʉt Tomás 
xanalxota-el. 25 Do baxael, Tomás xanalxot wʉt, xanal jʉm-an Tomásliajwa:

—¡Xanal taenx wajpaklon Jesús! —an xanal Tomásliajwa.
Pe japon Tomás xanal najʉmnot wʉt, jʉm-aechon:
—Xan tajut tae-enil wʉt wajelan, kematamatlaspoxan, xan naexasisaxinil 

xamal. Naexasisaxinilbej, tajut tae-enil wʉt chenaxʉaꞌlaspox. Xan xadonasian 
tajkothiyatat japon pejke-ewajelan. Jachasianbej tajke-etat japon chenaxʉaꞌ
laspox —aech jʉmch Tomás, asax paei wʉt.

26 Do jawʉx, ocho matkoiyan xent wʉt, xanal, Jesús pejnachalwan, pejme 
natamejlax batutat. Bafafachan chiekal xatbeꞌax. Jawʉt Tomás xanalxot. Do 
jawʉt, chalechkal Jesús natulaelt xanalxot batutatan wʉt. Nuk wʉt xanal 
tajwʉajnalel, jʉm-aechon:

—Xan patx. ¡Puexa nej pachaema xamalxot! —aech Jesús.
27 Do jawʉt, Jesús jʉm-aech Tomásliajwa:
—Tomás, ¡taem tajke-e! ¡Xadonde nejkothiyatat! ¡Xabʉaꞌdin jachaliaj

wam nachenaxʉaꞌlapox! ¡Nabej jʉm-aecheꞌ: ‘Xan naexasisaxinil, tajut tae-
enil wʉt Jesús mat-echpox, pejme duk wʉtlison’ —nabej aecheꞌ! ¡Nanae
xasiꞌe xan namat-etxponanpox, pejme dukxponanpoxbej! —aech Jesús 
Tomásliajwa.

28  Do jawʉt, Tomás nejthʉꞌaxtat jʉm-aechon:
—¡Xam tajpaklonam, tajDiosnambej! —aech Tomás Jesúsliajwa.
29 Jesús jʉm-aech Tomásliajwa:

—Xamlis chiekal xan nanaexasitam, najut chiekal nataenam xot. Asew jiw 
xan nanaexasisaxael natae-elaxtat. Japibej xabich nejchachaemlaxael —aech 
Jesús Tomásliajwa.

Ma-aech xot ampox pelfʉt lels
30 Xanal, Jesús pejnachalwan, taenx, Jesús xabich kaes koechaxan is wʉt. 

Ampapelfʉtat puexa japoxan lela-enil. 31 Xan lelx koechaxanliajwa xamal 
chiekal matabijaliajwam, naexasisliajwambej Jesucristo, Dios toꞌaspon, japon 
Dios paxʉlan. Xamal japon naexasisfʉlam wʉt, pomatkoicha duilaxaelam 
Diosxotse.

Jesús natulaeltpox siete pejnachalaxot 
(Lc 5.5‑6)

21 �1 Do jawʉx, Jesús natulaelt wʉt Jerusalén paklowaxxot, pejme natu
laelton, xanal Galilea pukaxotan wʉt. Japapuka asawʉl, Tiberias 

puka. Amwʉt japoxliajwa jʉmchiyaxaelen, ma-aech, Jesús natulaelt wʉt 
xanal pejnachalwanxot. 2  Jesús natulaelt wʉt sietepinxot, kaen xanalxot 
pawʉl Simón Pedro. Asan pawʉl Tomás. Japon asawʉl Na-oꞌan. Asan pawʉl 
Natanael. Japon Caná paklowaxpijin Galilea tʉajnʉxot. Asan pawʉl San
tiago. Japon xan takoewan. Xan, tawʉlpon Juan, jawʉt japixotanbej. Xanal 
kolenan Zebedeo paxin. Kaes asew kolenjebej jaxot. Japibej Jesús pejnachala. 
3  Natamejlax wʉt, Jesús natulaels-el wʉtfʉk xanalxot, Simón Pedro xanal 
najʉm-aech:

—Xan nabaxisaxaelen —na-aechon.
Xanal jʉm-an:
—Bajal. Xanalbej fʉlaeyaxaelen —an xanal.
Do jawʉt, falkam pajulx. Nabaxitx wʉt, japamadoitat, chinaxkatdoꞌ kaen 

baxin xawaeslax chiekal pama-an. 4 Nalian wʉt, Jesús natulaelt pukababʉꞌtat. 
Pelax xanal, japon pejnachalwan, matabija-enil, achan japon. 5 Jesús pinjame
tat xanal nawʉajnachaemt wʉt, jʉm-aechon:

—¡Moi! ¿Massʉapichkat xamal baxi xawawaelam? —aechon.
Xanal jʉmnotx wʉt, jʉm-an:
—Ajil. Chinax kaen baxin xawaes-enil —an xanal.
6 Jesús xanal najʉm-aech:
—¡Chinchorro foꞌamik falkam poklalel! Jaxot baxi xawawaelaxaelam —

aech Jesús.
Jawʉt xanal ow-an. Jasox isx. Do jawʉt, chinchorro jusliajwan wʉt osliaj

wan falkamtat, xajʉpa-enil, chinchorro xabich chadewnik xot, baxi wʉlʉk 
xotbej. 7 Xan, xabich Jesús nanejxasinkponan, jʉm-an Pedroliajwa:

—¡Japon wajpaklon! —an xan.
Simón Pedro xan jʉm-anpox jʉmtaen wʉt, jawʉt sumta-otox naxoelcha

pon, jolt xoton nabaxisliajwa. Do jawʉt, Pedro naxoelcha wʉt, diwk minadik. 
Joechlison Jesús poxade. 8  Xanal, Jesús pejnachalwan, namaxpin falkamtat, 
wʉchakal chapatx thaejtade, xabich xot baxi chinchorrotat. Pukapamakt pas
liajwan xabich atʉaja-el. Me-ama cien metros. 9 Xanal chapatx wʉt, nanax 
falkamtat. Jawʉt taenxbej jit, baxin ok wʉt jitmatwʉajtat, chabochpon. Okbej 
pan. 10 Do jawʉt, Jesús xanal najʉm-aech:

—¡Xalaemen kaesʉapich baxi, xawawaelampi, chabowaliajwam! —aechon.
11 Do jawʉt, Simón Pedro falkam juldik baxi chadadoꞌnaliajwa chinchorro

tat, thaejtat jusliajwapon. Japachinchorro xabich baxi, pinanʉl, wʉlʉk. Japi 
baxi ciento cincuenta y tres. Baxi pin-iat wʉt, chinchorro nakiowa liks-esal. 
12  Do jawʉt, Jesús jʉm-aech xanalliajwa:

—¡Xabʉaꞌt, kandiawasappijax xaeliajwam! —aech Jesús xanalliajwa.
Chinax kaen xanalxot pawʉajnachaems-enil, achankat japon, xanal tajut 

chiekal matabijax xot japon wajpaklonpox. 13  Do jawʉt, Jesús mox soepan 
xanallel. Jawʉ t fiton pan xanal nachaxduiliajwa. Ja-aechbejpon baxin 
chabochponliajwa.

14 Jesús natulaelt wʉt xanalxot, japoxtat tres veces natulaelton xanal pej
nachalwanxot, pejpatʉpaxwʉx, pejmat-esaxwʉxbej.

Jesús nospaeipox, Simón Pedro sʉapich
15  Xanal kaechatoelx wʉt, Jesús wʉajnachaemt wʉt Simón Pedro, jʉm-

aechon Simón Pedroliajwa:
—Simón, Jonás paxʉlan, ¿xamkat xan kaes nanejxasinkam? Me-ama taj

nachala asew nejxasinkam wʉt ¿jachi-emilkat xam xanliajwa? —aech Jesús.
Pedro jʉmnot wʉt, jʉm-aechon:
—Diasdoꞌ, tajpaklon. Xam chiekal matabijtam xam nejxasinkaxpox —aechon.
Jesús pejme jʉm-aech Pedroliajwa:
—Jelxan nanaexasiti, ¡japi chiekal xam nawetataefʉlde! Me-ama ovejas 

tataef­lan chiekal tataefʉl pejew corderos, ¡xambej ja-amde jelxan nanaexasi
tiliajwa! —aech Jesús Pedroliajwa.

16 Do pejme Jesús wʉajnachaemt wʉt, jʉm-aechon Pedroliajwa:
—Simón, Jonás paxʉlan, ¿xamkat xan kaes pejme nanejxasinkam? —aech 

Jesús Pedroliajwa.
Pedro pejme jʉmnot wʉt, jʉm-aechon:
—Diasdoꞌ, tajpaklon. Xam chiekal matabijtam xam nejxasinkaxpox —aech 

Pedro Jesúsliajwa.
Jesús pejme jʉm-aech Pedroliajwa:
—¡Chiekal nawetataefʉlde jelxan nanaexasiti! Me-ama ovejas tataef­lan 

chiekal tataef­lafʉl pejew ovejas, ¡xambej ja-amde jelxan nanaexasitiliajwa! 
—aech Jesús Pedroliajwa.

17 Do pejme kaes Jesús wʉajnachaemt wʉt, jʉm-aechon Pedroliajwa:
—Simón, Jonás paxʉlan, ¿xamkat xan nanejxasinkam? —aech Jesús.
Do jawʉt, Jesús kaes wʉajnachaemt xot, jʉm-aech xoton: “¿Xamkat nanej

xasinkam?” —aech xot Jesús Pedroliajwa, Pedro jʉmnot wʉt, jʉm-aechon:
—Tajpaklon, xam puexa chiekal matabijtam. Matabijtambej xam nejxasin

kaxpox —aech Pedro Jesúsliajwa.
Do jawʉt, Jesús jʉm-aech Pedroliajwa:
—¡Chiekal nawetataefʉlde jelxan nanaexasiti! Me-ama ovejas tataef­lan 

chiekal tataef­lafʉl pejew ovejas, ¡xambej ja-amde jelxan nanaexasitiliajwa! 
18  Diachwʉajnakolax jʉm-an. Xam pansianam wʉt, najut naxoelam. Ma fʉlae
siam poxade fʉlaemch. Pe patiꞌnam wʉt, asamatkoi mʉaxxachosaxaelam 
asew jiw xam xajoelaliajwa. Do jawʉt, xam bʉflaeyaxaeli nejxasinka-emil 
poxade —aech Jesús Pedroliajwa.

19 Japox Jesús chajia jʉm-aech matabijsliajwa, achaxtat Pedro tʉpaxael, 
Cristo naexasit xoton. Do jawʉt, Jesús pejme jʉm-aech Pedroliajwa:

—¡Xan nakfʉlaem! —aech Jesús Pedroliajwa.

Pedro wʉajnachaemtpox Juanliajwa 
(Jn 13.25)

20  Do jawʉt, Jesús, Pedro sʉapich, laelp wʉt, Pedro kaxadik wʉltataek 
wʉt, xan nataenpon, wʉchakal laejax wʉt. Jesús kaes xan nanejxasinkpo
nan. Jesús xanal nabʉꞌxael wʉt Pascuafiestanaxaeyax, jawʉt xan mox ekx 
Jesúsxot. Xan japon wʉajnachaemtax wʉt, jʉm-an: “Tajpaklon, ¿achankat 
xam wiasaxael nadaelmajiwxot?” —an xan japamadoitat. 21 Do jawʉt, Pedro 
xan nataen wʉt, jawʉt wʉajnachaemton Jesús. Jʉm-aechon xanliajwa:

—Tajpaklon, ¿machiyaxaeskatlax Juan asamatkoi? —aech Pedro 
Jesúsliajwa.

22  Jesús jʉmnot wʉt, jʉm-aechon:
—Xan nejxasinkax wʉt japon ampathatat laejaliajwa, hasta xan paskax 

wʉt pejme, ¡xam nabej nejchaxoeleꞌ japoxliajwa! ¡Xamlax pomatkoicha xan 
nanaexasisfʉlde! —aech Jesús Pedroliajwa.

23 Samata, asew jiw, Jesús naexasiti, nakaewa najʉm-aech xanliajwa: “Juan 
tʉpaxil” —na-aechfʉl jiw nakaewa. Pe Jesús japox jʉm-aech wʉt, jʉmchi-
elon xan tʉpaxinilpoxliajwa. Jesúslax jʉm-aech xanliajwa: “Xan nejxasinkax 
wʉt japon ampathatat laejaliajwa, hasta xan paskax wʉt pejme, ¡xam nabej 
nejchaxoeleꞌ japoxliajwa!” —aech Jesús Pedroliajwa.

24 Xan, Juan, tajut taenxpoxan, tajut jʉmtaenaxbej, japoxan ampapelfʉtat 
lelx. Xan chiekal matabijtax puexa japoxan diachwʉajnakolax.

25  Jesús ampathatat wʉt, xabich asaxan pachaempoxan ispon. Puexa 
japoxan kaenanʉla lelax toetx wʉt, xabichaxael japapel-ʉafan. Samata, 
japapel-ʉafan bej xajʉpaxilbej ampathatat. 

Jesús chajia jʉmdutpox pasliajwa Espíritu Santo

1 �1-2  Xan Lucas, lelx ampapelfʉt xamliajwa, Teófilo, xabich sitaenxponam. 
Asafʉt chajia xatoꞌax xamliajwa, matxoelalelxfʉt. Japafʉtat lelx Jesús 

ispoxan, naewʉajnafʉlpoxanbej, tʉadut wʉton isfʉlpoxan. Hasta Jesús bʉꞌfos 
wʉt athʉ poxase, do jawʉt, kekoftax lelxpoxan japon isfʉlpoxanliajwa, nae
wʉajnafʉlpoxanliajwabej. Chajia xatoꞌax japafʉt xamliajwa. Jesús Dios bʉflae-
esal wʉtfʉk athʉ poxase, Jesús pej-apóstoles, japi makanotpipon, japi toꞌas 
Espíritu Santo pijaxtat naewʉajnafʉlaliajwa Cristo pejwʉajan potʉajnʉcha.

3 Jesús tʉp wʉt, mat-ech wʉt pejme dukaliajwa, jawʉt kamtalejen natulae
lafʉl apóstolesxot. Samata, japi apóstoles chiekal matabija diachwʉajnakolax 
Jesús mat-echpox pejme dukaliajwa. Jesús cuarenta matkoiyan natulaelafʉl 
apóstolesxot. Jesús naewʉajnafʉl Dios puexa pejjiw tatoꞌlaxaelpoxliajwa.

4  Bʉflae-esal wʉtfʉkon athʉ poxase, Jerusalén paklowaxxot wʉtfʉkon, 
apóstoles sʉapich, jawʉt jʉm-aechon: “Xan xamalxota-enil wʉt, ¡nabej pan
koleꞌfʉk ampapaklowaxxot! ¡Wʉajnaweꞌe Espíritu Santo pasliajwa xamalxot
sik! Taj-ax Dios japox chajia jʉmdut xamalliajwa. Xanbej chajia japox jʉm-an 
xamalliajwa. 5  Diachwʉajnakolax Juan jiw bautisa mintat. Kaematkoiyan 
sʉapich wʉt, Espíritu Santo pasaxael xamalxotsik. Ja-aech wʉt, Dios xamal 
bautisaxael Espíritu Santotat” —aech Jesús apóstolesliajwa.

Jesús bʉꞌfospox athʉ poxase
6  Apóstoles natameja wʉt, Jesús sʉapich, jawʉt japi wʉajnachaemt wʉt, 

jʉm-aechi Jesúsliajwa:
—Paklon, ¿xamkat amwʉt tatoꞌlaxaelam xanalkal, judíos? Me-ama waj

wʉajnapijin, rey David, Israel tʉajnʉpijiwkal tatoꞌal, ¿xamkatlap-is jachiya
xaelam ma amwʉt? —aech apóstoles Jesúsliajwa.

7 Jesús jʉmnot wʉt, jʉm-aechon:
—Kaen, taj-ax Dios, matabijt maswʉt japox jachiyaxael. Dios tapae-el 

xamal matabijaliajwam. Kaen, taj-ax Dios, jʉmchiyaxael, maswʉt japox 
jachiyaxael. 8  Pe Espíritu Santo pask wʉt xamalxotsik, ja-aech wʉt, Espíritu 
Santo pejpamamaxtat xamal naewʉajnafʉlaxaelam tajwʉajan potʉajnʉchan
pijiw. Naewʉajnafʉlaxaelam Jerusalén paklowaxpijiw, Judea tʉajnʉpijiwbej, 
Samaria tʉajnʉpijiwbej. Atʉaj asatʉajnʉchanpijiwbej naewʉajnafʉlaxaelam 
tajwʉajan —aech Jesús apóstolesliajwa.

9  Jesús japox jʉm-aech wʉtfʉk, apóstoles natachaema wʉtbej, Jesús 
bʉꞌfos athʉ poxase. Jesús itloejentutat wʉt, apóstoles kaes tae-elisi Jesús. 

Apóstoles isfʉl Jesús toꞌaspox
 



10 Apóstoles fʉlnatachaema wʉtfʉk, jawʉt kolenje Dios pej-ángeles chalech
kal natulaelba apóstolesxot. Japi pejnaxoe xabich papoei. 11 Do jawʉt, jʉm-
aechi apóstolesliajwa:

—Xamal Galilea tʉajnʉpijwam, ¿ma-aech xotkat xamal natachaemanui
lam? Japon Jesús pajut pejme asamatkoi xamalxotaxael. Me-ama amwʉtjel 
bʉꞌfoson, pejme jachiyaxaeson asamatkoi, pasliajwa wʉt ampathatasik —
aech ángeles apóstolesliajwa.

Apóstoles makafitpox Matías, apóstolliajwapon
12  Jesús athʉ poxase bʉꞌfos wʉt olivonaechan nuilxot, apóstoles japamʉax

xot kaxa nawen Jerusalén paklowax poxadin. Japanʉamt, me-ama kolekiló
metros. Napatamatkoi wʉt, judíos tapaeis jaskilómetros fʉlaeliajwa. 13  Jeru­
salén paklowaxxot apóstoles pat wʉt, lowpi ba. Do jawʉt, athʉ julachi batu 
poxase, japi moejt poxase. Japi apóstoles kaenanʉla pejwʉlan. Kaen pawʉl 
Pedro. Asan pawʉl Juan. Asan pawʉl Santiago. Asan pawʉl Andrés. Asan 
pawʉl Felipe. Asan pawʉl Tomás. Asan pawʉl Bartolomé. Asan pawʉl Mateo. 
Asan pawʉl Santiago. Japon Alfeo paxʉlan. Asan pawʉl Simón. Japon majt 
asamʉtpijin, celotemʉtpijin. Asan pawʉl Judas. Japon Santiago paxʉlan. 
14  Dios kawʉajnaliajwa wʉt, apóstoles natameja, Jesús pakoew sʉapich, 
Jesús penbej, pawʉlpow María, asew wathoꞌbej. Japi kaenejchaxoelax Dios 
kawʉajnaliajwa.

15 Japamatkoiyan kaeyaxtat natameja wʉt Jesucristo naexasitpikal, puexa 
japi cientoveinte jiw. Do jawʉt, Pedro nant wʉt naksiyaliajwa, jʉm-aechon 
japiliajwa: 16  “Takoew, me-ama rey David chajia lel Espíritu Santo pijaxtat 
Judas isaxaelpoxliajwa, japox islison. Judas asew jiw bʉꞌfol Jesús jaelsliajwas. 
17 Judas majt Jesús pejnachalan, xanal sʉapich. Nabistbejpon Dios pejbichax. 
18  (Judas babijax is wʉt Jesúsliajwa, mochpon. Japaplatatat wʉajton sat. Do 
jawʉt, pajut nakaechariamakeꞌt wʉt, diwkon. Jawʉt japamʉatat dukjiklison. 
Jasoxtat Judas pajut nakijt. Do jawʉx, Judas patʉpan jop wʉt, woejxalika 
wʉt, woej-ʉlnakolsebejpon. 19 Jerusalén paklowaxpijiw japox wʉltaena wʉt, 
japasat wʉlduwlisipox Acéldamawʉltat. Japi pejjametat, hebreojametat, 
japawʉl jʉmchiliajwa: ‘Jalsat’ —chiliajwa.) 20 Salmosfʉtat chajia jʉm-aechbej 
Judasliajwa:

‘Pejba chajiwlaba wʉlxael. Chinax kaen aton dukaxil japabaxot’ —aech 
Salmosfʉtat, chajia jʉm-aech wʉt Judasliajwa. Salmosfʉtat kaes 
jʉm-aechbej Judasliajwa: ‘Asan naliaxsaxael japon pejbichax’ —
aech Salmosfʉtat —aech Pedro jiw natamejapiliajwa, cientoveinte 
jiwliajwa.

21 Pedro pejme jʉm-aech jiw natamejapiliajwa: “Asew xatisxot, pajut 
chiekal taeni Jesús ispoxan, pomatkoicha xanalxot wʉton. 22  Japi xatis nak­
chala, Jesús bautisas wʉt Juan. Hasta Jesús athʉ poxase julach wʉtbej, japi 
nakiowa nakchalafʉl. Japixot, kaen xatis makafisaxaes, japon jiw naewʉaj
naliajwa, xanal sʉapich, Jesús tʉp wʉt mat-echpoxliajwa” —aech Pedro jiw 
natamejapiliajwa.

23  Do jawʉt, japixot kolenje makafich. Kaen pawʉl Matías. Asan treswʉlje. 
Kaewʉl pawʉlon José. Asawʉl pawʉlon Barsabás. Taxdukapejwʉl pawʉlon 
Justo.

24-25 Japi kolenjexot kaen makafisasiapi chiekal kaes pachaempon apóstol
liajwa. Samata, apóstoles Dios kawʉajan japi chiekal matabijaliajwa, achan 
japi kolenjexot makafisaxaes apóstolliajwa. Dios kawʉajan wʉt, jʉm-aechi: 
“Wajpaklon Dios, xam matabijtam puexa jiw pejnejchaxoelaxan. ¡Xanal 
na-itpaem, mason japi kolenjexot makafisaxaelam apóstolliajwa, Judas nafoꞌa 
xoton babijax isaxtat! Samata, Judas pejlel chijia. Fʉlaechon kana poxade” 
—aechi, Dios kawʉajan wʉt.

26 Do jawʉt, nakakujtlisi iaꞌxi jasi, chiekal matabijaliajwa, achan makafisa
xaes apóstolliajwa. Ja-aech wʉt, matabijapi Matías makafichpox. Majt once 
apóstoles. Amwʉtjel japontat japi puexa pejme doce apóstoles.

Espíritu Santo paskpox Jesucristo pejwʉajan naexasitixot

2 �1 Pentecostésfiesta wʉt, kaeyaxtat natameja Jesucristo pejwʉajan naexa
siti. 2  Do jawʉt, chalechkal xabich jʉmsenk athʉsik, me-ama pinajoewa 

wʉt, jathia-aechsikox. Puexa japabatatpi thiataen. 3  Me-ama jitkaech-iaꞌan, 
jasi, natulaelba kaenanʉla jiw pejtaꞌtabijla. 4 Puexa jiw, jaxoti, xabich kaja
chawaech Espíritu Santo. Samata, jawʉt asajamechan naksiyax tʉaduwpi. 
Majt matabija-eljamechan naksiyaliajwa, japi jiw chalechkal naksiya Espíritu 
Santo pijaxtat.

5 Japamatkoiyan wʉt, xabich judíos pat Jerusalén paklowaxxot Pentecos
tésfiesta taeliajwa. Japi xabich atʉajpijiw, asatʉajnʉchanpijiw. Japi, atʉajpi
jiw, xabich naexasisasiapi Dios. Matabijasiabejpi Dios pejjamechan. 6  Japi, 
atʉajpijiw, thiatafol nejmetpox. Japox nejmet Jesucristo pejwʉajan naexasiti 
natamejaxot. Dolisi jaxot japi natamejal. Jʉmtaenbejpi, kaenanʉla naexa
siti Jesucristo pejwʉajan naksiya wʉt majt naksiya-eljamechan. Thiatapatpi 
chiekal jʉmtaen, wenaksiyas xot japi pejjamechan. Samata, japi xabich nej
chaxoel japoxliajwa. 7 Xabich natachaemapi, jʉmtaen wʉt, asew jiw wenak
siyas wʉt japi pejjamechan. Samata, nakaewa najʉm-aechi:

—Puexa ampi jiw Galilea tʉajnʉpijiwkal. 8  ¿Ma-aech xotkat japi jiw mata
bija naksiyaliajwa wajjamechan? Japi majt matabija-el wajjamechan naksiya
liajwa. 9 Kaenanʉla xatis asatʉajnʉchanpijwas. Xatisxot asew Partia tʉajnʉ
pijiw, asew Media tʉajnʉpijiw, asew Elam tʉajnʉpijiw, asew Mesopotamia 
tʉajnʉpijiw, asew Judea tʉajnʉpijiw, asew Capadocia tʉajnʉpijiw, asew Ponto 
tʉajnʉpijiw, asew Asia tʉajnʉpijiw. Japi jiw puexa fʉlaen asatʉajnʉchanxot. 
10 Xatisxotbej asew Frigia tʉajnʉpijiw, asew Panfilia tʉajnʉpijiw, asew Egipto 
tʉajnʉpijiw, asew Libia tʉajnʉpijiw, mox duili Cirene paklowaxxot. Asew jiw 
xatisxot fʉlaen Roma paklowaxxot. 11 Roma paklowaxlel paꞌani, japixot asew 
judíoskola. Asew japixot judíos nadofapi. Xatisxot asew jiw fʉlaenbej Creta 
tanaetxot. Asew jiw xatisxot fʉlaenbej Arabia tʉajnʉxot. Puexa ampabatat 
natamejapi, naksiya wʉt Dios ispoxanliajwa, puexa xatis chiekal jʉmtaens, 
japi naksiya xot wajjamekolaxan —na-aechi nakaewa thiatapatpi.

12  Japi jiw puexa xabich natachaema. Matabija-elbejpi, achax nejchaxoela
xaeli. Samata, nakaewa nawʉajnachaemt wʉt, jʉm-aechi:

—¿Puexa ampoxan achax chiyaxaelkat? —na-aechi nakaewa.
13  Asew japixot bʉꞌwʉajanpaei wʉt, jʉm-aechi ampox:
—¡Ampi jiw saxa saxtas! —aechi Jesucristo pejwʉajan naexasitiliajwa, asa

jamechan naksiya xoti.

Pedro naewʉajanpox thiatapatiliajwa
14 Jesucristo pejwʉajan naexasiti jʉmtis wʉti japox, do jawʉt, Pedro nant, 

once apóstoles sʉapich. Jawʉt pinjametat jʉm-aechon thiatapatiliajwa: 
“Xamal judíos fʉlaemanpi asatʉajnʉchanlel, ¡xan chiekal nanaeweꞌe! Xamal 
Jerusalén paklowaxpijwam, ¡chiekal nanaeweꞌebej! ¡Chiekal najʉmtaem 
xamal jʉmchiyaxaelenpox! 15  Ampi jiw asajamechan naksiyapi, naksiyapi 
Espíritu Santo pijaxtat. Ampi jiw saxs-esal. Xamal nejmach jʉm-am ampi
liajwa. Juimtlis atʉajsan. Jas-is juimt, ekan wʉt, jiw fe-el saxan saxsliajwas. 
16 ¡El! Profeta, pawʉlpon Joel, japon chajia lel Dios chajia jʉm-aechpox, Espí
ritu Santo pasaxoekpox.
	 17	Dios chajia jʉm-aech: ‘Cristo ampathatat wʉt, xan toꞌaxaelen Espíritu 

Santo jiw kajachawaesliajwas. Jawʉt naxi, poejiw, wathoꞌbej, jiw 
naewʉajnaxael xan bʉxtoꞌaxpoxan. Poejiw, pansiachow, masoxtat 
taeyaxael xan itpaeyaxaelenpoxan. Me-ama xamoejt wʉt, taen, 
jachiyaxaeli. Poejiw, pakdiachowbej, moejt wʉt, taeyaxael xan 
itpaeyaxaelenpoxan, diachwʉajnakolaxpoxan.

	 18	Japamatkoiyantat puexa tajjiw, xan nanaexasiti, poejiw, wathoꞌbej, 
toꞌaxoekan taj-Espíritu Santo japi pejmatpʉatanxotaliajwa. Do jawʉx, 
japi naewʉajnaxael xan bʉxtoꞌaxpoxan.

	 19	Thatbaxoxot koechaxan isaxaelen puexa jiw taeliajwa. Japoxan jiw 
taen wʉt, natachaemanuilaxaeli. Ampathatxot xabichaxael jal. 
Xabichaxaelbej jit, itnumbej.

	 20	Juimt, matkoipijin, itkʉatnikaxael. Juimt, madoipijin, pasoenaxaelbej. 
Me-ama jal wʉt, jachiyaxael juimt, madoipijin. Japamatkoiyan 
japoxan majt jachiyaxael, mox pawʉajna wʉt paklokolan 
pejme pasliajwa. Jawʉt puexa jiw matabijaxael paklokolan 
diachwʉajnakolax xabich mamnikaxponan.

	 21	Puexa jiw wʉljow wʉt paklokolan pijaxtat, japi jiw bʉꞌweyaxaes’ 
—aech Dios jʉm-aechpox profeta Joel lelfʉtat” —aech Pedro 
thiatapatiliajwa.

22  Thiatapatixot, asew Judea tʉajʉpijiw. Japiliajwa Pedro jʉm-aech: “Xamal 
israelitas, ¡xan chiekal nanaeweꞌe jʉmchiyaxaelenpox! Jesús Nazaretpijin 
xanalxot wʉt, japon xabich koechaxan is Dios pijaxtat. Ja-aech wʉt, xanal 
chiekal matabijtax japon Dios toꞌasponpox. 23  Do jawʉx, Jesús wiach xamal
xot. Do jawʉtbej, xamal japon wiatam asajiw babejchowxot cruztat kemata
matlaliajwas. Dios chajia matabijt paxʉlanliajwa jachiyaxaespox. Samata, 
japox jatis japonliajwa. 24  Do jawʉtbej, diachwʉajnakolax Jesús chiekal 
tʉp. Pe Dios mat-et Jesús pejme dukaliajwa. Ja-aech wʉt, Jesús malecha-
esal patʉpax. 25  Rey David chajia lel wʉt, lelon asamatkoi jachiyaxaespox 
Jesúsliajwa:

‘Tajpaklon jʉmchiyaxael: “Xan tajDios taenx. TajDios pomatkoicha 
xanxot. TajDios xan nachala. Samata, tajlewla-el.

	26-27	Dios tamach nawaelsaxil mʉaxwʉajxot. Tapaeyaxilbejpon tajbʉꞌt 
xoepaliajwa, Dios naexasisfʉlax xot. Samata, jajuiflaxaelen, 
nejchachaemlaxaelen xot. Nejmamachaxaelenbej, Dios natataeflafʉl 
xot.

	 28	Dios na-itpaeyaxael, machiyaxaelen dukaliajwan pomatkoicha, 
isfʉlaliajwanbej Dios nejxasinkpoxan. Xan xabich 
nejchachaemlaxaelen, Dios xanxot wʉt” —chiyaxael tajpaklon’ —
aech rey David lelxot chajiakolaxtat Jesús jʉmchiyaxaelpox” —aech 
Pedro Judea tʉajnʉpijiwliajwa.

29 Pedro pejme jʉm-aech Judea tʉajnʉpijiwliajwa: “Takoew, diachwʉajna
kolax xamal jʉmchiyaxaelen wajwʉajnapijin Davidliajwa, chajiakolaxtat jiw 
tatoꞌlanliajwa. Rey David tʉp. Japon mʉthtas. Xatis chiekal matabijas amxot 
mʉthtason. 30 Rey David, japonbej profeta. Japon jiw naewʉajan Dios bʉxto
ꞌaspoxan. David diachwʉajnakolax matabijt Dios jʉmduchpox, chajia jʉmtis 
wʉton: ‘Kaen namon puexa judíos tatoꞌlaxael’ —tis wʉt David Jesúsliajwa. 
31 David chajia matabijt Dios pijaxtat Cristo tʉpaxaelpox. Matabijtbejpon 
Cristo mat-esaxaespox pejme dukaliajwa. Do jawʉt, jʉm-aechbejpon: ‘Cristo 
tʉp wʉt, kaweta namanaxil mʉaxwʉajtat. Pejbʉꞌt jaxot kaweta xoepaxilbej’ 
—aech David. 32  Samata, Jesús tʉp wʉt, Dios mat-echpon pejme dukaliajwa. 
Japox diachwʉajnakolax. Puexa xanal chiekal taenx, Jesús pejme duk wʉt. 
33  Bʉꞌfos wʉton athʉ poxase tatoꞌlaliajwapon jiw, pax Dios sʉapich, jaxotse 
pax Dios Jesús chaxduch Espíritu Santo. Me-ama chajia jʉmduch, jatis japox 
Jesús. Do jawʉx, Jesús toꞌak Espíritu Santo xanalxotsik, xanal tajmatpʉatan
xotaliajwa. Xamal amxot taenampox, jʉmtaenampoxbej, japox Espíritu Santo 
pijax. 34  Jesús bʉꞌfos wʉt athʉ poxase, David tae-el, japon chajia wʉajna 
tʉp xot. Pe David jʉm-aech, Dios pijaxtat matabijt xoton Dios jʉm-aechpox 
Jesúsliajwa:

‘Dios jʉm-aech tajpaklokolan Cristoliajwa: “¡Ekde tajpoklalel jiw 
tatoꞌlaliajwam, xan sʉapich!

	 35	Ekam wʉt, xan malechaxaelen nadaelmajiw. Xan malechax wʉt 
nadaelmajiw, japi jiw xam naexasisfʉlaxael, tatoꞌlam wʉt” —aech 
Dios Cristoliajwa’ —aech David, chajia jʉm-aech wʉt.

36 “Tajjiw, xan nejxasinkax xamal chiekal matabijaliajwam ampox. Xamal 
kematamatlam Jesús tʉpaliajwa cruztat. Pepon, amwʉtjel, Dios wʉlduws 
paklokolan. Wʉlduwsbejpon Cristo, Dios toꞌaspon xatis nakbʉꞌweliajwa” —
aech Pedro Judea tʉajnʉpijiwliajwa.

37 Thiatapati jʉmtaen wʉti Pedro jʉm-aechpox, japi xabich nejchaemil. 
Samata, Pedro wʉajnachaemtas, asew apóstoles sʉapichbej:

—Takoew, ¿machiyaxaelenkat xanal tajbabijaxan ispoxanliajwa? —aechi 
Pedroliajwa.

38  Pedro jʉmnot wʉt, jʉm-aechon Judea tʉajnʉpijiwliajwa:
—¡Kofim babijaxan isampoxan! ¡Isde Dios nejxasinkpoxan! Xamal kaenan

ʉla ja-am wʉt, Dios beltaeyaxael babijaxan isampoxanliajwa. Ja-aech wʉt, 
bautisaxaelam Jesucristo pijaxtat, chiekal naexasitam xot. Ja-aech wʉt, Dios 
toꞌaxoek Espíritu Santo xamal nejmatpʉatanxotaliajwasik. 39 Dios chajia 
jʉmdut Espíritu Santo toꞌaliajwasik xamal nejmatpʉatanxotaliajwa, naxixota
liajwabej, asatʉajnʉchanpijiwliajwabej. Dios makanochpi, puexa japi jiw Dios 
pejjiwaxael. Espíritu Santo japi pejmatpʉatanxotaxael —aech Pedro Judea 
tʉajnʉpijiwliajwa.

40 Pedro xabich naksiya wʉt japiliajwa, chiekal naewʉajanbejpon. Naewʉa
jan wʉt, jʉm-aechon:

—¡Xamal nadiajim jiw babejchowxot napelsasamatam, japi sʉapich! —
aech Pedro.

41 Do jawʉt, japi jiw naexasiti Pedro jʉm-aechpox. Japi jiw bautisasbej. 
Japamatkoi xabich jiw naexasit Jesucristo pejwʉajan. Japi jiw, me-ama tres 
mil. 42  Japi puexa chiekal naexasisfʉl apóstoles naewʉajanpoxan. Pejewpi 
kajachawaeti kaes weweꞌpaspiliajwa. Do jawʉt, japi puexa chiekal duillisi. 
Natamejafʉli kaeyaxtat, Dios kawʉajnaliajwa wʉt, xaeliajwa wʉtbejpi.

Ma-aechpox jiw, matxoela naexasiti Jesucristo pejwʉajan
43 Apóstoles Dios pijaxtat xabich koechaxan isfʉl. Japoxan taen wʉt, puexa 

jiw xabich nejchaxoelanuil. 44 Naexasiti Jesucristo pejwʉajan chiekal kaenej
chaxoelaxpi. Samata, chiekal duili. Japi pejew wʉt, nakaewa nakewawaeti. 
Me-ama kaenanʉla puexa pejewkola wʉt, ja-aechi pejewliajwa. 45 Jesús pej
wʉajan naexasiti mowapi pejewkola kajachawaesliajwa asew jiw, xabich 
kejilpi. Pejsat wʉt, o, pejew wʉt, mowapi. Moch wʉt, japaplatatat kajacha
waeti kejila. 46  Pomatkoicha Dios pejtemplobatat natameja naexasiti Jesu
cristo pejwʉajan. Japi nakaewa natadʉt xaeliajwa pejbachantat. Pomatkoicha 
ja-aech naexasiti Jesús pejwʉajan, xabich nejchachaemil xoti. Nejchaxoela-eli 
asax. 47 Pomatkoicha Dios kawʉajan wʉt, jʉm-aechi: “Xam xabich pachae
mam” —aechi Diosliajwa. Puexa paklowaxpijiw, asew jiw sʉapich, wʉlnak
siyas wʉt Jesucristo pejwʉajan naexasiti, wʉlnaksiyaspi chimiajamechantat. 
Kaematkoisfʉl, asew jiw, jaxoti, naexasit Jesucristo pejwʉajan Dios bʉꞌwe
liajwas. Japibej kofa babijaxan ispoxan. Do jawʉx, japibej naknatameja, asew 
Jesucristo pejwʉajan naexasiti sʉapich.

Nabejkan boejthʉspox

3 �1 Kaliax wʉtlejen, judíos Dios jikawʉajan Dios pejtemplobatat. Asamat
koi, kaliax wʉt, Pedro, Juan sʉapich, Dios pejtemploba poxade Dios 

kawʉajnaliajwapi. 2  Jaxotde, Dios pejtemplobaxot, kaen nabejkan, laejaxi
lon, wʉajna ek. Japon nabejkax chanlaelt. Pomatkoicha pejjiw bʉflalaenas 
wʉt, esnadoftas templobafafaxot, pawʉlxot Hermosafafa. Jaxot wʉljoef­lon 
plata, jiw lalenapi. 3 Pedro, Juan sʉapich, Dios pejtemploba low wʉt, japi taen 
nabejkan. Do jawʉt, japon nabejkan wʉljowpon plata. 4 Pedro, Juan sʉapich, 
japi natachaema nabejkan. Do jawʉt, Pedro jʉm-aech:

—¡Xanal chiekal natachaemde! —aechon nabejkanliajwa.
5  Japon nabejkan chiekal naewekcha. Do jawʉt, nejchaxoelon: “Plata 

bej nachaxdusaxaelbejpi” —aechon, nejchaxoel wʉt. 6  Pe Pedro jʉm-aech 
nabejkanliajwa:

—Xanal plata kejinil. Pe asaxtat xam kajachawaesaxaelen. Jesucristo, 
Nazaret paklowaxpijin pijaxtat, xam kajachawaesaxaelen laejaliajwam. 
¡Nande! Nantam wʉt, ¡laejim! —aech Pedro.

7 Pedro japox jʉm-aech wʉt, pejpoklake-elel makafiton nabejkan, nansax 
kajachawaesliajwa. Do jawʉt, nabejkan nant wʉt, pejtʉakan, pejtʉakwasi
bej, chiekal wepachaemlison. 8  Do jawʉt, nabejkan nancha wʉt, diawjalapon. 
Jawʉt laejax tʉadutlison jaxot. Jawʉt, Pedro, Juan sʉapich, Dios pejtemploba 
leliajwa wʉt, boejthʉlspon naklow. Dadiwjelison, laeja wʉt. Jʉm-aechf
ʉlbejpon Diosliajwa: “Dios, xam xabich pachaemam, naboejthʉtam xot” 

—aechfʉllison. 9 Do jawʉt, puexa jiw taenslison, laeja wʉt. Jʉmtaenbejpi, 
japon jʉm-aechfʉl wʉt Diosliajwa. 10 Japi matabija, japon ek wʉt Dios pej
templobafafaxot, pawʉlxot Hermosa. Pomatkoicha jaxot plata wʉljowpon 
jiw lalenapi. Samata, jiw xabich natachaemanuil, taen wʉti japon chiekal 
laejapox.

Pedro naewʉajanpox jiw Dios pejtemplobatat
11 Japon, majt nabejkpon, laejalison, Pedro sʉapich, Juan sʉapichbej, Dios 

pejtemplobatat. Japalel pawʉl Pórtico de Salomón. Nadiajna-ellison japixot. 
Xabich jiw dadʉkpaxtat papat, japon taeliajwapi. Xabich nejchaxoelanuili. 
12  Pedro japox taen wʉt, jʉm-aechon: “Tajjiw, ¿ma-aech xotkat xamal nej
chaxoelanuilam? Xamal bej nejchaxoelambej xanalliajwa: ‘Japi pajut nabej
kan boejthʉt. O, japi Dios kajachawaech, xabich pachaem xoti Diosliajwa’ 
—ambej xamal, nejchaxoelam wʉt. Xanal tajut tajaxtat ampon boejthʉs-enil. 
13  Wajwʉajnapijiw, japi Abraham, Isaac, Jacobbej, japi pejDios xabich sitaen 
paxʉlan Jesús. Pe xamal wiatam paklochowxot japon boesaliajwas. Xamal 
nejwesla Jesús, Pilato pejbatat wʉt. Pilato tapaesia wʉt Jesús nakolsliajwa, 
xamalliajwa japox pachaema-el. 14 Pilato wʉljoe-emil Jesús nakolsax tapae
liajwas, japon xabich pachaempon, chinax babijax is-elpon. Xamallax asbʉan 
jʉmch wʉljowam nakolsax tapaeliajwas babejen, jiw ben. 15  Dios toꞌaspon 
xatis nakkajachawaesliajwa pomatkoicha chiekal duilaliajwas, japon xamal 
tapaeyamlax boesaliajwas. Pe boesas wʉton, Dios mat-echpon pejme duka
liajwa. Jesús mat-ech wʉt, xanal tajut chiekal taenx, japon pejme duk wʉt. 
Japox xanal chapaeix xamal. 16  Ampon aton, majt nabejk, xamal chiekal 
matabijampon, majt xanal nejchaxoelx japon atonliajwa: ‘Diachwʉajnakolax 
Jesús boejthʉsaxaeson’ —an xanal, nejchaxoelx wʉt. Samata, chiekal boejth
ʉlson, me-ama xamal taenam” —aech Pedro japi jiwliajwa.

17 Dolisdoꞌ, Pedro pejme jʉm-aech: “Takoew, xan matabijtax xamal 
isampox, nejpaklochow sʉapich. Xamal tapaeyam wʉt Jesús kematamatla
liajwas cruztat, japox xamal isam, chiekal matabija-emil wʉt. 18  Jesús cruztat 
kematamatlas wʉt, patlisox, me-ama profetas chajia jʉm-aech Dios pijaxtat: 
‘Dios toꞌaxoek paxʉlan ampathatasik boesaliajwas, japon jiw bʉꞌweliajwa’ 
—aech profetas. 19 Samata, ¡kofim babijaxan isampoxan! ¡Dios xanaboejim, 
me-ama japon nejxasink xamal isliajwam! Ja-am wʉt, Dios pelsaxael kaelel 
babijaxan isampoxan. Do jawʉx, Dios kajachawaesaxael xamal chiekal nej
chachaemlaliajwam. 20 Asamatkoi Dios pejme toꞌaxoek paxʉlan ampathata
sik, japon pawʉl Jesús. Dios chajia makafit japon Mesíasliajwa xamalliajwa. 
21 Jesús ekfʉk Diosxotse. Jachisfʉlaxaelon. Do baxael, Dios puexa chiekal 
chaemt wʉt pothata, Jesús pejme pasaxoek. Japoxliajwa chajia jʉm-aech 
Dios pejprofetas, japi wajwʉajnapijiw. 22  Moisés chajia jʉm-aech Jesúsliajwa 
wajwʉajnapijiw jʉmtaeliajwa. Jʉm-aechon: ‘Me-ama xan Dios natoꞌa profe
taliajwan, Cristobej profetaxael. Dios makafisaxaeson profetaliajwa xamal
xot. Naexasisaxaelam japon puexa jʉmchiyaxaelpoxan. 23 Puexa naexasis-elpi 
japon profeta jʉm-aechpoxan, japi jiw chiekal toesaxaes Dios’ —aech chajia 
Moisés Jesúsliajwa” —aech Pedro japi jiwliajwa.

24  Pedro pejme jʉm-aech: “Profeta Samuel chajia jʉm-aechpox, japox 
patlisox ampamatkoiyantat. Samuelwʉx, puexa profetas, wʉchakalpijiw, 

kaenanʉla jʉm-aechbej ampamatkoiyanliajwa. 25  Dios chajia jʉmdutpoxan 
japi jiwliajwa, japoxan Dios chaxdusaxael xamal. Dios chajia jʉm-aech Abra
hamliajwa: ‘Kaen namon pijaxtat puexa ampathatpijiw kajachawaesaxaelen’ 
—aech Dios Abrahamliajwa. 26  Samata, Dios paxʉlan tʉp wʉt, Dios mat-et 
japon pejme dukaliajwa. Do jawʉx, matxoela toꞌapon xamal poxade japon 
xamal kajachawaesliajwa. Samata, Jesús xamal kajachawaesasia kofaliajwam 
babijaxan isampoxan, isliajwam Dios nejxasinkpoxan” —aech Pedro jiwliajwa 
Dios pejtemplobatat.

Pedro, Juan sʉapich, paklochow pejwʉajnalel nuilpox

4 �1 Pedro, Juan sʉapich, jʉm-aech wʉtfʉk jiwliajwa Dios pejtemplobaxot, 
jawʉt Dios pejtemploba wetipaklon, sacerdotes sʉapich, saduceos sʉa

pichbej, japi pat Pedroxot. 2  Japi xabich palala Pedroliajwa, Juanliajwabej, 
jʉm-aech xoti, naewʉajan wʉt: “Jiw tʉpi, baxael, mat-eyaxaespi pejme duila
liajwa. Japox diachwʉajnakolax. Jesús tʉp wʉt, do jawʉx, mat-echpon pejme 
dukaliajwa” —aech xot Pedro, Juan sʉapich, naewʉajan wʉt. 3  Do jawʉt, 
Pedro, Juan sʉapich, jaelas. Jawʉt jiaslispi jiw jebatat, tuila xotlisox. Kan
diawa jukaxaesi tasalaliajwas. 4  Xabich jiw Jesucristo pejwʉajan jʉmtaen 
wʉt, naexasiti Jesús pejwʉajan. Poejiw, wathoꞌbej, xabich naexasit. Xajʉs 
wʉt poejiwkal, puexa matxoelanaexasiti Jesucristo pejwʉajan, jelnaexasiti 
sʉapichbej, japi puexa, me-ama cinco mil poejiw.

5 Kandiawa wʉt, Jerusalénxot natameja judíospaklochow, judíos-ancianosbej, 
judíos chanaekabʉanapibej. 6 Jaxotdebej Anás pat. Japon majt sacerdotespak
lokolan. Caifás, japon japawaestat sacerdotespaklokolan, pejjiwkola sʉapich, 
patbejpon jaxotde. Asan, pawʉlpon Juan, Alejandro sʉapich, jaxot patbejpi. 
7 Japi asew toꞌa bʉflaeliajwas Pedro, Juan sʉapich. Jawʉt Pedro, Juan sʉapich, 
bʉꞌpach wʉt paklochow pejwʉajnalel, do jawʉt, wʉajnachaemtas wʉt, jʉmtispi:

—¿Achan pejpamamaxtatkat xamal boejthʉtam nabejkan? ¿Achan pejpa
mamaxtatbejkat xamal japox isam? —tis Pedro, Juan sʉapich.

8-9 Do jawʉt, Pedro jʉmnot wʉt, jʉm-aechon Espíritu Santo pijaxtat:
—Paklochiwampim, xamal ancianospimbej, xanal nawʉajnachaemtam, 

chiekal matabijasiam xot nabejkan boejthʉlspoxliajwa. ‘¿Achaxtatkat nabej
kan boejthʉls?’ —am xamal. 10 Xamal nejwʉajnalel chiekal jʉmchiyaxaelen 
xamal puexa chiekal matabijaliajwam, asew Israel tʉajnʉpijiwbej. Ampon, 
majt diachwʉajnakolax chiekal nabejk, xamal nejwʉajnalel nukpon. Pe boej
thʉchpon Jesús, japon Nazaret paklowaxpijin. Japon xamal chajia pake
matamatlam. Japon tʉp wʉt, Dios mat-echpon pejme dukaliajwa. 11 Jesús 
makafich Dios, japon jiw bʉꞌweliajwa. Pe xamal naexasis-emil japon jʉm-
aechpoxan. Samata, xamal Dios bʉꞌweyaxil. Me-ama jiw iaꞌba is wʉt, kaet 
iaꞌtliajwa, nakaewa najʉm-aechi: ‘Ampa-iaꞌt chaemil’ —aechi, do jawʉx, 
asan aton japot iaꞌt fit wʉt, jʉm-aechon: ‘Ampot iaꞌt, puexa iaꞌxot kaes pejme 
pachaem tʉaksoꞌpijtaliajwa, ba chiekal mamnikaliajwa’ —aech japon aton. 
(Japot iaꞌt, me-ama Cristo, Dios paxʉlan, Dios makafichpon.) 12  Dios paxʉlan 
toꞌak nakbʉꞌweliajwa. Samata, kaen Jesús xajʉp nakbʉꞌweliajwa. Ampathatat 
asan kaes ajil nakbʉꞌweyaxaelon —aech Pedro paklochow wʉajnalel.

13  Paklochow jʉmtaen wʉt Pedro jʉm-aechpox, jawʉt japi nejchaxoel: 
“Pedro, Juan sʉapich, pin-iawaechan xabich estudia-el. ¿Ma-aech xotkat 

Hechos 3​, ​4	 466�  



japi pejlewla-el naksiyaliajwa xatis wajwʉajnalel? Japi Jesús pejnachala xot, 
chiekal matabija naksiyaliajwa” —aech paklochow, nejchaxoel wʉt. Samata, 
natachaema wʉt, nejchaxoelachalakbejpi. 14  Jawʉt taenbejpi majt nabejk
pon, nuk wʉt japixot. Samata, paklochow kaes asax wejisal jʉmchiliajwapi 
japi. 15 Do jawʉt, paklochow natamejaxot nakolax toꞌas tathoetade, tathoet
lel nuilaliajwa. Pedro, Juan sʉapich, nakola wʉt, jaxot paklochow nakaewa 
najʉm-aech:

16  —¿Machiyaxaeskat ampi poejiw? Puexa Jerusalén paklowaxpijiw 
chiekal matabija japi is koechax Dios pejpamamaxtat nabejkan boejthʉla
liajwas. Samata, xatis jʉmchiyaxisal: ‘Japi japox is-el’ —chiyaxisal. 17 Japi 
bʉxfiasaxaes kaes naewʉajnasamata Jesucristo pejwʉajan asew jiwliajwa. 
Ja-aech wʉt, asew jiw jʉmtaeyaxil Jesucristo pejwʉajan —na-aech paklo
chow nakaewaliajwa.

18  Do jawʉt, Pedro, Juan sʉapich, laslisi pejme leliajwadin. Lasbej majt 
nabejkpon. Dolisi, len wʉt, jʉmtispi:

—¡Xamal kaes ma amwʉt nabej naewʉajneꞌ Jesucristo pejwʉajan! —tislisi.
19 Do jawʉt, Pedro, Juan sʉapich, jʉmnot wʉt, jʉm-aechi:
—¡Xamal najut chiekal nejchaxoelde! ¿Achaxkat kaes pejme pachaem 

xanal isliajwan Dios pejwʉajnalel? ¿Xanalkat isaxaelen xamal tatoꞌlampox? 
O, ¿xanalkat isaxaelen Dios tatoꞌalpox? 20  Xanal bʉxkofaxinil taenxpoxan 
Jesúsxot, jʉmtaenxpoxanbej —aech Pedro, Juan sʉapich.

21 Japi japox jʉm-aech wʉt, paklochow pejme kaes bʉꞌathiyaslisi Jesucristo 
pejwʉajanliajwa kaes naewʉajnasamatapi jiw. Bʉꞌathiyas wʉt Jesús pejwʉa
janliajwa, jaxot nakolax tapaeislisi. Paklochow pejlewla kastikaliajwapi Jesús 
pejnachala. Samata, nakaewa najʉm-aechi: “Japi xatis kastikas wʉt, diach
wʉajnakolax xabich jiw palalaxael xatisliajwa, puexa jiw chiekal nejchachae
mil xot Diosliajwa, nabejkan chiekal boejthʉls xot” —na-aech paklochow 
nakaewaliajwa. 22  Majt nabejkpon, boejthʉls wʉt Dios pijaxtat, japon aton, 
me-ama kaes cuarenta waechan.

Jesucristo pejwʉajan naexasiti Dios kawʉajanpox 
pejlewlasamata asew jiwliajwa

23  Pedro, Juan sʉapich, nakolax tapaeis wʉt, fʉlaechlisi asew Jesucristo 
pejwʉa jan naexasiti poxade. Jaxotde paꞌa wʉt, chapaeilisi paklochow 
bʉxfiachpox. Jʉm-aechi Jesucristo pejwʉajan naexasitiliajwa: “Sacerdotes
paklochow, ancianosbej, xanal nabʉxfiat Jesucristo pejwʉajan kaes naewʉaj
nasamatan jiw” —aechi Jesús pejwʉajan naexasitiliajwa. 24 Japox jʉmtaen 
wʉt, Jesucristo pejwʉajan naexasiti kaeyaxtat Dios kawʉajani. Dios kawʉa
jan wʉt, jʉm-aechi: “Tajpaklon, xam isam thatbaxo, isambej that, marbej. 
Isambej puexa thatbaxotatpi, ampathatatpibej, marxotpibej. 25 Chajiakolaxtat 
xanal tajwʉajnapijin, taj-am David, nej-Espíritu Santo bʉxtoꞌas jʉmchiliajwa. 
Samata, David chajia ampox jʉm-aech:

‘Asatʉajnʉpijiw, judíos-eli, xabich palalaxael. Japi nejchaxoelaxaellach 
isliajwa chaemilpoxan xamliajwa. Pe japi xajʉpaxil isliajwa japoxan.

	 26	Ampatʉajnʉpijiw, reyes, paklowaxpijiw tatoꞌalpibej, natamejaxael. Do 
jawʉt, nejchaxoelaxaeli nabeliajwa, nejjiw sʉapich. Do jawʉtbej, 
nejchaxoelaxaeli toesliajwa Cristo, xam toꞌampon jiw bʉꞌweliajwa’ 

—aech chajia David” —aech Jesucristo pejwʉajan naexasiti, Dios 
kawʉajan wʉt.

27 Japi kaes Dios kawʉajan wʉt, jʉm-aechi: “Chajiakolaxtat David lelpox 
jʉm-aech jachiyaxaelpox. Natamejapi ampapaklowaxxot, Herodes, Judea 
tʉajnʉpijiw tatoꞌlan, Poncio Pilatobej, japon wʉlduws Roma paklowaxxot 
judíos pejgobernadorliajwa Israel tʉajnʉxot. Japi natameja wʉt, jaxot asa
tʉajnʉchanpijiwbej, judíos sʉapich, natameja. Puexa japi naknatameja kae
yaxtat nakaewa nawʉajnachaemsliajwa: ‘¿Machiyaxaeskat Jesús boesaliaj
was?’ —chiliajwa paklochow naxʉlan Jesúsliajwa, japon xam toꞌampon jiw 
bʉꞌweliajwa. 28  Dolisidoꞌ, japi jasox islisi, boesaliajwa wʉti Jesús. Pe pajut 
pejnejchaxoelaxtat japi japox is-el. Japi japox is, me-ama xam chajia nejcha
xoelam japi japox isliajwa. 29 Tajpaklon, xam matabijtam judíospaklochow 
xanal nathiyapox, nejjiwan xot. Samata, ¡nakajachawaeꞌe tajlewla-elaliajwan, 
naewʉajnax wʉt nejwʉajan! 30 ¡Nakajachawaeꞌebej boejthʉsfʉlaliajwan jiw 
bʉꞌxaenkpi! ¡Nakajachawaeꞌebej koechaxan isliajwan naxʉlan Jesús pijax
tat!” —aechi puexa, Dios kawʉajan wʉt.

31 Dios kawʉajnax bʉxtoet wʉt, chalechkal jaxot sat najuiya. Jawʉt puexa 
jiw kajachawaesfʉlas Espíritu Santo. Samata, Espíritu Santo pijaxtat naewʉa
jan wʉti Dios pejjamechan, japi jiw pejlewla-el asew jiwliajwa.

Jesucristo pejwʉajan naexasiti pejew wʉt, 
me-ama puexa pejew wʉt, ja-aechi

32  Puexa naexasiti Jesucristo pejwʉajan, japi chiekal kaenejchaxoelax. 
Japixot c hinax kaen jʉmchi-el: “Xan kaenan ampoxan tejew” —chi-el, 
nejchaxoel wʉt. Pejewpi japoxan, me-ama puexa jiw pejew wʉt, ja-aechi. 
33 Apóstoles chapaefʉl jiw jʉmtaeliajwa Jesús mat-echpox Dios, japon pejme 
dukpox. Apóstoles kajachawaesfʉlas Dios, naewʉajan wʉti Jesús pejwʉajan. 
34-35 Jesucristo pejwʉajan naexasitixot, chinax kaen weweꞌpa-esal. Asew pej
satan wʉt, o, pejbachan wʉtbej, mowasia wʉt, mowapi. Moch wʉt, japap
lata chaxduwpi apóstoles. Do jawʉx, apóstoles chaxduw japaplata xabich jiw 
weweꞌpaspiliajwa. 36 Japixot kaen pawʉl, José. Japon nalaelt Chipre tanaet
xot. Japon Leví pamon. Apóstoles wʉlduwson asawʉltat, Bernabéwʉltat. 
(Japawʉl jʉmchiliajwa: “Jiw nejlikapon nejxaejwasi” —chiliajwa japawʉl.) 
37 Bernabé mowa wʉt pejsat, puexa plata chaxduton apóstolesxot.

Ananías, pijow Safira sʉapich, naekichachajbasiapox apóstoles

5 �1 Bernabé mowa wʉt pejsat, Ananías, pijow Safira sʉapich, japibej mowa 
pejsat. 2  Ananías moch wʉt, japon kaenejchaxoelax, pijow sʉapich, 

pejew plata diajnaliajwa. Do jawʉx, plata, diajanpi, chaxduton apóstoles
xot. Me-ama puexa plata chaxdut wʉt, ja-aechon. 3  Pedro plata kefit wʉt, 
jʉm-aechon:

—Ananías, ¿ma-aech xotkat tapaeyam dep leliajwa nejmatpʉatat? ¿Ma-
aech xotbejkat naekichachajbasiam Espíritu Santo? Matabijtax, asew plata, 
sat-om, kaweta otam nejbaxot. 4 Sat mowa-emil wʉtfʉk, japasat chiekal nej
satkolax. Do jawʉx, sat mowam wʉt, mot wʉti xam, japaplata chiekal nejew
bej. ¿Ma-aech xotkat xanal naekichachajbasiam? Xanalkal naekichachajbasi-
emil. Diosbej naekichachajbasiam —aech Pedro Ananíasliajwa.

5-6  Ananías japox jʉmtaen wʉt, patʉpan jʉwalon. Do jawʉt, pansia
chow fʉlaen xakiasliajwapi patʉpan Ananías. Do jawʉtbej, chaxfollisi
pon mʉthsliajwas. Jawʉt mʉthtlisipon. Jiw japox wʉltaena wʉt, xabich 
pejlewlapi.

7 Do jawʉx, tres horas wʉt, Ananías pijow pat Pedroxot. Japow matabijs-el 
pamal wetʉpspox. 8  Pedro wʉajnachaemt wʉt, jʉm-aechon:

—¡Najʉm-amde! ¿Diachwʉajnakolaxkat xamal nejsat mowam wʉt, mowam 
ampa-omtat, jʉm-ampoxtat? —aech Pedro.

Japow jʉmnot wʉt, jʉm-aechow:
—¡Diachdoꞌ! Xanal japa-omtat tajsat pamowax —aechow, naekichachajba 

wʉt.
9 Pedro jʉm-aech:
—¿Ma-aech xotkat xam, nejmol sʉapich, kaenejchaxoelaxam naekicha

chajbaliajwam Espíritu Santo? ¡Chiekal naeweꞌe! Ampi, fʉlaeni, japi mʉtht
lisi nejmol. Amwʉt xambej chaxlaeyaxaeli mʉthsliajwa —aech Pedro 
japowliajwa.

10  Do jawʉt, Safira patʉpow jʉwal Pedro pejwʉajnalel. Pansiachow len 
wʉt, taenlisipow patʉpow. Do jawʉtbej, japow chaxfos, naliamʉthsliajwas 
pamal pejmʉthxot. Jaxot mʉthtipow. 11 Puexa naexasiti Jesucristo pejwʉajan, 
asewbej, japox wʉltaena wʉt, xabich pejlewlapi Espíritu Santoliajwa.

Apóstoles xabich koechaxan ispox Dios pijaxtat
12  Apóstoles xabich koechaxan is Dios pijaxtat jiwxot. Puexa naexasiti Jesu

cristo pejwʉajan natameja Dios pejtemplobaxot. Japalel pawʉl Pórtico de 
Salomón. 13  Asew, naexasis-eli Jesucristo pejwʉajan, japi pejlewla natame
jaliajwa, Jesús pejwʉajan naexasiti sʉapich. Pe Jesucristo pejwʉajan naexa
siti, xabich jiw sitaens. Samata, naksiyas wʉt japiliajwa, chimiajamechantat 
wʉlnaksiyas. 14  Xabich asew poejiw, wathoꞌbej, naexasiti Jesús pejwʉajan. 
Japibej kaeyaxtat natamejafʉl, asew naexasiti sʉapich, Jesucristo pejwʉajan. 
15 Apóstoles fʉlaeyaxaennʉamtadin, asew chajia matabija wʉt, bʉꞌxaeya batu
chanxot juks. Juks wʉt, owas fʉrbʉꞌtat. Owas nʉambabʉꞌtat boejthʉsliajwas, 
Pedro fʉlaen wʉt. Pedro pejnaselnaxtat xencha wʉt, jawʉt bʉꞌxaeya chiekal 
boejthʉls. 16  Xabich jiw, asapaklowaxanpijiw, Jerusalén paklowaxxot mox 
duili, japibej bʉflaen bʉꞌxaeya Jerusalén paklowax poxadin. Japi bʉꞌxaeya 
puexa chiekal boejthʉls. Bʉflaensbej dep webaesi pejmatpʉatanxot, xabich 
dep taliachpi. Japi puexa chiekal pachaemlisi Dios pijaxtat.

Apóstoles bʉꞌfospox kastikaliajwas
17 Sacerdotespaklokolan, pejnachala sʉapich, japi saduceos, xabich nusa

siawali apóstolesliajwa. 18  Samata, apóstoles jaelas jiw jebatat jeliajwas. 
19 Jiw jebatat jias wʉti, japamadoitat Dios pej-ángel pask, japabafafachan 
fafakaliajwa, apóstoles jukaliajwas jaxot. Japi juks wʉt, ángel jʉm-aech 
apóstolesliajwa: 20  “¡Xabʉaꞌde Dios pejtemploba poxade! Dios pejtemploba 
paꞌmach wʉt, ¡jaxotde jiw naewʉajande chimiawʉajan, Jesucristo pejwʉa
jan!” —aech Dios pej-ángel. 21 Do kandiawa, nalian wʉt, apóstoles is, me-ama 
Dios pej-ángel toꞌas isliajwa. Dios pejtemploba low wʉt, jaxot tʉaduti jiw 
naewʉajnaliajwa.

Do jawʉt, sacerdotespaklokolan, pejjiw sʉapich, wʉllala natamejaliajwa 
puexa judíos-ancianos, asew paklochowpibej. Japi natameja wʉt, japox pawʉl 
Junta Suprema. Do jawʉx, sacerdotespaklokolan toꞌa jiw jeba wetpi. Toꞌa wʉt, 
jʉm-aechon: “¡Xabʉaꞌde jiw jeba poxade! ¡Apóstoles bʉflaemni ampalel!” —
aechon. 22  Dios pejtemploba weti, jiw jeba paꞌa wʉt, apóstoles jaxot ajillisi. 
Samata, tamach kaxa nawenlisi, paklochow natameja poxadin. 23  Pat wʉti 
paklochow natamejaxot, jʉm-aechi:

—Jiw jeba paꞌax wʉt, chiekal fafaxawaech. Kolenje soldaw fafachanlel 
chiekal wesfʉlbej. Bafakaꞌ fafatx wʉt, chinax kaen jiw jebatutat tae-enil —
aech Dios pejtemploba weti.

24 Japox jʉmtaen wʉt, sacerdotespaklokolan, Dios pejtemploba wetipaklon
bej, sacerdotespaklochowbej, nakaewa nawʉajnachaemsnapi. Najʉm-aech
napi: “¿Ma-aech xotkat japi ajil? ¿Achaxkat kaes jachiyaxael?” —na-aechi 
nakaewa. 25 Do jawʉtlejen, aton japixot pat. Japon jʉm-aech:

—Jiw jebatat jiampi, amwʉtjel japi jiw naewʉajan Dios pejtemplobaxot 
—aech japon aton.

26 Do jawʉt, Dios pejtemploba wetipaklon, pejjiw sʉapich, pejme wʉljaeti 
apóstoles. Jaelas wʉt, chamoeyaxtat bʉflaens. Be-esal, pejlewla xoti jiw
liajwa. Dios pejtemploba weti nejchaxoel: “Xatis baes wʉt apóstoles, jiw 
xabich palalaxael. Ja-aech wʉt, jiw xatis nakdadaepaxael iaꞌtat” —aechi, 
nejchaxoel wʉt. 27 Apóstoles bʉflaens wʉt, paklochow, Junta Supremapijiw, 
japi pejwʉajnalel apóstoles nows. Do jawʉt, sacerdotespaklokolan jʉm-aech 
japiliajwa:

28  —Xamal xabich bʉxfiatx jiw naewʉajnasamatam Jesús pejwʉajan. Pe 
xamal naexasis-emil. Xabich naewʉajnam Jerusalén paklowaxpijiw japon 
pejwʉajan. Japon kematamatlaxtat tʉp wʉt, japox xanal nakelajatam —aech 
sacerdotespaklokolan apóstolesliajwa.

29 Pedro, asew apóstoles sʉapich, jʉm-aechi:
—Xanal naexasisfʉlaxaelen Dios tatoꞌalpoxan. Jiw natoꞌa wʉt asaxan isliaj

wan, xanal japoxan naexasisaxinil, Dios pijaxana-el wʉt. 30 Diachwʉajnako
lax xamal Jesús kematamatlam cruztat japon tʉpaliajwa. Pe Jesús tʉp wʉt, 
wajwʉajnapijiw pejDios Jesús mat-ech pejme dukaliajwa. 31 Jesús amwʉtjel 
paklokolan nadofa. Amwʉtjel ek pax Dios poklalel jiw tatoꞌlaliajwa, jiw 
bʉꞌweliajwabej. Jasox Jesús is judíos chiekal naexasisliajwa Dios, japi babija
xan ispoxan kaelel wepelsliajwasbej. 32  Japawʉajan diachwʉajnakolax, xanal 
jiw naewʉajnafʉlaxwʉajan. Espíritu Santobej itpaei diachwʉajnakolaxpox 
japawʉajan. Dios toꞌak Espíritu Santo jiw pejmatpʉatanxotaliajwa, japi jiw 
naexasiti Dios pejjamechan —aech Pedro paklochowliajwa.

33  Jʉmtaen wʉti Pedro jʉm-aechpox, puexa paklochow xabich palala. Do 
jawʉt, paklochow besiapi apóstoles. 34 Japixot kaen pawʉl Gamaliel. Japon 
fariseo-aton, judíos chanaekabʉananbej. Japon xabich jiw sitaens. Do jawʉt, 
Gamaliel nant wʉt, toꞌapon Dios pejtemploba weti, japi bʉflaeliajwa após
toles batathoetade. 35 Dolisidoꞌ, apóstoles bʉflaech wʉt, Gamaliel jʉm-aech 
paklochowliajwa:

—Israelitas, ¡chiekal taem! ¡Majt chiekal nejchaxoelde isaxaelampox japi 
poejiwliajwa! 36 ¡Nejchaxoelde chajia ja-aechpox Teudasliajwa! Japon judíos
paklonasia. Pin-iakolapon pejnachala, poejiwkal, fʉlnanʉamtas. Do baxael, 

japon boesas wʉt, japon pejnachala puexa dʉkp. Kaenanʉla pejlel chiekal 
nasali. Do baxael, japox chiekal toep. 37 Do japonwʉx, censo is wʉt, puexa 
jiw wʉllelaliajwa wʉt, Judas, Galilea tʉajnʉpijin, japonbej xabich pejsoldaw 
fʉlnanʉamtas nabeliajwa, gobierno pejsoldaw sʉapich. Pe japonbej boesas. 
Ja-aech wʉt, puexa pejnachala kaenanʉla nasal. Do ja-aech wʉtbej, japox 
chiekal toep. 38  Samata, xamal naewʉajnax ampi apóstoles nakolax tapaeliaj
wam. Japi pajut pijaxtat naewʉajnalap wʉt, japox asamatkoi chiekal toepa
xael. 39 Pe japi naewʉajnafʉl wʉt Dios pijaxtat, xamal xajʉpaximil japox toes
liajwam. Babijax isam wʉtbej japiliajwa, ja-am wʉt, xamal babijax isaxaelam 
Diosliajwa —aech Gamaliel paklochowliajwa.

Gamaliel japox jʉm-aech wʉt, paklochow kaenejchaxoelax. 40  Do jawʉt, 
paklochow la apóstoles pejme leliajwadin. Low wʉt, kaenanʉla seltaslisi. 
Do jawʉt, pejme bʉxfiachpi jiw naewʉajnasamata Jesucristo pejwʉajan. Do 
jawʉtbej, kofaslisi. 41 Apóstoles nakola wʉt paklochowxot, xabich nejchachae
mili, Dios tapaeis xot nabijasliajwa Jesús pijaxtat. 42  Do jawʉx, pomatkoicha 
apóstoles naewʉajnafʉl jiw chimiawʉajan, Jesucristo pejwʉajan. Japajame
chan jiw naewʉajnafʉli Dios pejtemplobaxot, jiw pejbachantatbej.

Siete poejiw makanochpox kajachawaesliajwapi apóstoles

6 �1 Japamatkoiyantat, naexasiti Jesucristo pejwʉajan kaes xabichfʉl. 
Japixot xabich judíos. Asew naksiyapi hebreojame. Asew naksiyapi grie

gojame. Wathoꞌ, pamaljiw naetʉpspi, asew japixot xabich kejili. Samata, japi 
wathoꞌ kajachawaesfʉlas weweꞌpaspoxanliajwa kaematkoisfʉl. Poejiw, nak
siyapi griegojame, nabʉꞌnalot, asew poejiw sʉapich, japi naksiyapi hebreo
jame. Nabʉꞌnalot wʉt, jʉm-aechi: “Wathoꞌ, naksiyapi griegojame, kaesʉapich 
chaxduws naxaeyaxan. Me-ama wathoꞌ, naksiyapi hebreojame, jachi-esal, 
japi wathoꞌ chaxduws wʉt” —aechi. 2  Do jawʉt, doce apóstoles natameja wʉt, 
wʉllalapi puexa Jesucristo pejwʉajan naexasiti, japixot natamejaliajwa. Japi 
pat wʉt doce apóstolesxot, apóstoles jʉm-aech:

—Pachaema-el xanal kofaliajwan jiw naewʉajnaxpox Dios pejjamechan, 
xanal naxaeyaxankal chaxduif­laliajwan kejila. 3  Samata, ¡xamalxot siete 
poejiw makanoꞌe, pachaempikal, chiekal matabijtpi, japi kajachawaesfʉlaspi 
Espíritu Santo! Xanal japi toꞌaxaelen naxaeyaxan sasliajwa kejilaliajwa. 
4 Xanallax Dios kawʉajnafʉlaxaelen. Dios pejjamechan xanal jiw naewʉajna
fʉlaxaelenbej —aech apóstoles.

5  Apóstoles jʉm-aechpox puexa jiwliajwa chiekal wepachaems. Samata, 
puexa chiekal kaenejchaxoelaxpi. Do jawʉt, makafitlisi Esteban. Japon Dios 
chiekal xanaboejsfʉl. Japon kajachawaesfʉlasbej Espíritu Santo. Makafich
bej Felipe, Prócoro, Nicanor, Timón, Parmenas, Nicolásbej. Nicolás Antio
quía paklowaxpijin. Japon judíos-atona-el. Japonbej chiekal naexasit Dios. 
Me-ama judíos, ja-aechon. Naexasitbejpon Jesucristo pejwʉajan. 6 Do jawʉt, 
makanochpi bʉflaech apóstoles poxade. Apóstoles Dios kawʉajan wʉt, japi 
ke-owa makanochpi pejtaꞌantat Dios kajachawaesfʉlaliajwas, pejbichaxan 
isfʉl wʉti.

7 Do jawʉx, apóstoles, asewbej, Dios pejjamechan naewʉajnafʉl wʉt, jiw 
xabich kaes pejme naexasit. Kaesfʉlbej Jerusalén paklowaxpijiw naexasisfʉl 
Jesucristo pejwʉajan. Xabich sacerdotesbej naexasit Jesucristo pejwʉajan.

Esteban jaeltaspox
8  Esteban xabich kajachawaechfʉlas Dios. Dios pijaxtatbej Esteban xajʉp 

isliajwa koechaxan. Samata, xabich koechaxan is jiwxot. 9 Asew judíos nata
meja pejnaewʉajnabaxot. Japaba pawʉl Esclavos Libertados. Japanaewʉaj
nabaxot jaxotbej judíos. Japi nabʉꞌnalot, Esteban sʉapich, asanaewʉajnax
liajwa. Nabʉꞌnalot wʉt, asew jiwbej nalot. Japi Cirene paklowaxpijiw. Asew 
Alejandría paklowaxpijiw. Asew Cilicia tʉajnʉpijiw. Asew Asia tʉajnʉpijiw
bej. 10 Esteban naksiya wʉt, chiekal naksiyapon, Espíritu Santo kajachawaech 
xot. Samata, jiw bʉxmaliacha-eli Esteban. 11 Ja-aech wʉt, asew jiw japixot 
maliach moti asew jiw, japi bʉxlajasliajwa Esteban. Samata, japi jʉm-aech: 
“Xanal diachwʉajnakolax jʉmtaenx, Esteban jʉm-aech wʉt babejjamechan 
Moisésliajwa, Diosliajwabej” —aech japi jiw, bʉxlajat wʉti Esteban. 12  Jiw 
jʉmtaen wʉt Esteban bʉxlajachpox, jawʉt paklowaxpijiw xabich palala Este
banliajwa. Judíos-ancianos, judíos chanaekabʉanapibej, japibej xabich palala 
Estebanliajwa. Samata, Esteban jaeltas. Do jawʉt, bʉꞌfolipon judíospaklo
chow poxade, Junta Suprema natameja poxade. 13 Paklochow wʉlwek asew 
poejiw kaenejchaxoelaxtat bʉxlajasliajwapi Esteban. Dolisi, kaenejchaxoelax 
wʉt, jʉm-aechlisi Estebanliajwa:

—Xanal jʉmtaenx, Esteban jʉm-aech wʉt babejjamechan Dios pejtemplo
baliajwa, Moisés chajia lelpoxliajwabej. Japon chinax bʉxkofs-el, japoxan 
jʉm-aech wʉt. 14 Jʉmtaenxbej, Esteban jʉm-aech wʉt: ‘Jesús, Nazaret paklo
waxpijin, japon toesaxael Dios pejtemploba. Xatis kofaxaesbej wajkabʉanan
pox, Moisés chajia nakwewaeltpoxbej’ —aech wʉt Esteban —aechi, bʉxlajat 
wʉt Esteban.

15 Judíospaklochow, asewbej jaxot chalaki, japi Esteban taen wʉt, xabich 
natachaemapi, Esteban pejxu masoxtat xabich itliak xot. Me-ama Dios pej-
ángel pejxu wʉt, jaxu-aechon.

Esteban wʉajnachaemtas wʉt, chiekal jʉmnotpox

7 �1 Esteban wʉajnachaemtas wʉt sacerdotespaklokolan, jʉmtispon:
—¿Diachwʉajnakolaxkat japi jiw jʉm-aechpox xamliajwa? —aechon 

Estebanliajwa.
2  Do jawʉt, Esteban jʉm-aech judíospaklochowliajwa, asew jiwliajwabej: 

“Takoew, tajpaklochowbej, ¡xan chiekal nanaeweꞌe! Wajwʉajnapijin Abraham 
majt Mesopotamia tʉajnʉxot duk wʉt, chijiya-el wʉtfʉkon Harán paklowax 
poxade, wajDios, xabich pachaempon, japon natulaelt Abrahamxot. 3  Do 
jawʉt, Dios jʉm-aech Abrahamliajwa: ‘¡Nejjiw waelim! ¡Nakoldebej nej
tʉajnʉxot! ¡Fʉlaem asatʉajnʉlel! Japatʉajnʉ xan itpaeyaxaelen’ —aech Dios 
Abrahamliajwa. 4 Do jawʉx, Abraham fʉlaech Caldea tʉajnʉ poxade. (Japa
tʉajnʉ asawʉl Mesopotamia.) Abraham fʉlaech dukaliajwa Harán tʉajnʉxot. 
Jaxot duk wʉt, Abraham pax tʉp. Do jawʉx, Abraham Dios toꞌas chijiyaliaj
wapon ampatʉajnʉleldin, amwʉtjel xatis duilstʉajnʉtat. 5 Abraham chaxdus-
esal ampatʉajnʉ pejtʉajnʉliajwa. Jʉmduchlax, japon tʉp wʉt, pamojiw chax
dusliajwas ampatʉajnʉ. Dios japox jʉm-aech wʉt, Abraham xijilfʉkon. 6  Dios 
chajia jʉm-aechbej Abrahamliajwa: “Namojiw duilaxael asatʉajnʉpijiw pej
tʉajnʉxot. Japatʉajnʉxot esclavos wʉlxaeli. Nabist wʉt, xabich nabichaxaeli 

japatʉajnʉpijiwliajwa. Jachiyaxaeli cuatrocientos waechan, duil wʉti japa
tʉajnʉxot” —aech Dios Abrahamliajwa. 7 Do jawʉt, jʉmtisbejpon: ‘Xan kas
tikaxaelen namojiw tatoꞌlaxaespi malech tanbichliajwa. Namojiw nakolaxael 
wʉt japatʉajnʉxot, pat wʉti ampatʉajnʉxot, xan nakawʉajnafʉlaxaeli nasi
taeyaxtat’ —tis Abraham, Dios chajia jʉmtis wʉton. 8  Abraham Dios ketoꞌas 
puexa paxi, poejiw, circuncidaliajwa, Dios pejmarkaxliajwapi, japox pejka
bʉananliajwabejpi. Abraham japox is nejchaxoelafʉlaliajwa Dios kajacha
waesfʉlaspox. Samata, Abraham circuncida paxʉlan, Isaac, ocho matkoiyan 
xent wʉt nalaeltox Dios pejmarkaxliajwapon. Do baxael, asamatkoi, Isaac 
paxʉlan, japon pawʉl Jacob, ocho matkoi wʉt nalaeltox, japonbej circun
cidas. Do baxael, Jacob doce paxipon. Japi kaenanʉla nalaela wʉt, japibej 
circuncidas. Baxael, Jacob paxi docepi, japi pamojiw docemʉtjepi puexa” 
—aech Esteban.

9 Esteban pejme jʉm-aech: “Jacob paxi, japi wajwʉajnapijiw, japi nusasia
wal pakoewan José. Ja-aech wʉt, japi mowa José asajiwtat José esclavo
liajwa, jiw fʉlaechpi Egipto tʉajnʉ poxade, japixot José mowas. Pe José Dios 
chalas. 10 José Egipto tʉajnʉxot nabijat wʉt, Dios chiekal kajachawaesfʉlas. 
Dios kajachawaechbej José xabich matabijsliajwa. Samata, faraón, puexa 
Egipto tʉajnʉpijiw tatoꞌlan, xabich nejchachaemil Joséliajwa. Ja-aech wʉt, 
faraón wʉlduw José paklonaliajwa, puexa Egipto tʉajnʉ tataef­laliajwapon, 
faraón pejbabej tataef­laliajwapon” —aech Esteban.

11 Esteban pejme jʉm-aech: “José wʉlduws wʉt paklonaliajwa, do jawʉx, 
kaesʉapich waechan wʉt, puexa Egipto tʉajnʉpijiw, Canaán tʉajnʉpijiwbej, 
xabich nabijat, naxaeyaxan ajil wʉt. Wajwʉajnapijiw japamatkoitat nabijat
bej, naxaeyaxan piach ajil xot. 12  Japamatkoiyan, majt naxaeyaxan ajila-el 
wʉtfʉk, José nabichow toꞌa trigobulan tamejaliajwa pin-iawaechantat. Do 
jawʉx, posata xabich naxaeyaxan ajil wʉt, Jacob wʉltaen Egipto tʉajnʉxot 
trigo mowapoxan. Samata, Jacob toꞌa paxi Egipto tʉajnʉ poxade trigo wʉaj
sliajwapi. Do jawʉt, Jacob paxi fʉlaech wʉt trigo wʉajsliajwa, jawʉt japi 
matabija-eli José, taen wʉtipon. 13 Do jawʉx, pejme fʉlaech wʉt José pakoew 
trigo wʉajsliajwa, jawʉt José tapaei pakoew matabijsliajwaspon. Ja-aech 
wʉt, faraón matabijt José pakoew. Matabijtbejpon acha-aton José. 14-15  Do 
jawʉt, José bʉxxatoꞌa pax fʉlaeliajwadin, dukaliajwapon Egipto tʉajnʉxot. 
Do jawʉt, Jacob, paxi sʉapich, pamojiw sʉapichbej, puexa japi bʉflaenpon 
Egipto tʉajnʉ poxadin. Dolisi, japatʉajnʉ pat wʉt, jaxot Jacob, paxi sʉapich, 
duil. Jawʉt, puexa xajʉs wʉt, setenta y cincopi. Jacob xabich pin-iawaechan 
duk wʉt Egipto tʉajnʉxot, japatʉajnʉxot tʉplison. Jacob paxi, wajwʉajnapi
jiwpi, japatʉajnʉxot tʉpafʉl. 16  Jacob tʉp wʉt, chaxfollisipon Siquem pak
lowax poxade, Abraham chijia wʉajtsat poxade. Japasat Hamor paxi mowa 
Abrahamxot. Jaxotde Jacob mʉthtas mʉaxwʉajtat” —aech Esteban.

17 E steban pejme jʉm-aech: “Do jawʉx, pin-iawaechan wʉt, Abraham 
pamojiw xabich pin-iakola Egipto tʉajnʉxot, mox pawʉajna wʉt Dios chajia 
jʉmdutpox Abrahamliajwa. 18  Moxsfʉl wʉt Dios jʉmdutpox Abrahamliajwa, 
japamatkoiyan asan rey tatoꞌal puexa Egipto tʉajnʉpijiw. Japon rey mata
bijs-el José chajia ispoxan. 19 Samata, japon rey babijaxan is wajwʉajnapi
jiwliajwa. Japon pijaxtat wajwʉajnapijiw xabich nabijat. Japi paxi, poejiw, 
nalaela wʉt, pelsax ketoꞌas. Beyax weketoꞌasbejpi, kaes xabichfʉlasamata. 

20 Japamatkoiyan wʉt, Moisés nalaelt. Japon xabich chimian. Dios nejcha
chaemil japonliajwa. Moisés pax, pen sʉapich, tataef­las batat tres juimtje
liajwa. 21 Do jawʉt, Moisés chaduch wʉt mintat, faraón paxʉlow chafit chax
tiꞌaliajwa, me-ama paxʉlankolan wʉt, jachiliajwapow. 22  Samata, Moisés 
itpaeis Egipto tʉajnʉpijiw matabijtpoxan. Moisés naksiya wʉt jiwliajwa, 
chiekal naksiyapon. Xajʉpbejpon xabich isliajwa” —aech Esteban.

23  Esteban pejme jʉm-aech: “Moisés cuarenta waechan wʉt, nejchaxoe
lon: ‘Tajjiw, israelitas, taeyaxaelen’ —aechon, nejchaxoel wʉt. 24 Do jawʉt, 
Moisés fʉlaech wʉt, taenon Egipto tʉajnʉpijin, israelita-aton xabich selt wʉt. 
Samata, Moisés chamamot. Jawʉt Egipto tʉajnʉpijin boesapon. 25 Do jawʉt, 
Moisés nejchaxoel: ‘Tajjiw, israelitas, pajut matabijaxael Dios nakajachawae
saxaelpox japi jukaliajwan Egipto tʉajnʉxot’ —aech Moisés, nejchaxoel wʉt. 
Pe israelitas japox nejchaxoela-ellax, Moisés nejchaxoelpox. 26  Do kandiawa 
wʉt, Moisés taen, kolenje israelitas naba wʉt. Jawʉt Moisés kefiat wʉt, jʉm-
aechon: ‘Xamal nakaejiwam nabeliajwam. ¿Ma-aech xotkat nakaewa nabam?’ 
—aech Moisés. 27 Matxoelatʉadutpon nabeyax, japon fiasaba Moisés. Do 
jawʉt, jʉm-aechon Moisésliajwa: ‘¿Achankat xam wʉlduw tajpaklonaliaj
wam? ¿Achankat xam wʉlduwbej tajjueznamliajwa, xanal babijax isx wʉt 
natasala liajwam? 28  ¿Xanbejkat wʉlnaboesam? ¿Me-ama kaeliw Egipto 
tʉajnʉpijin boesam, jachisiamkat xanliajwa?’ —aechon matxoelatʉadutpon 
nabeyax Moisésliajwa. 29 Moisés japox jʉmtaen wʉt, najaeton atʉaj Madián 
tʉajnʉ poxade. Jaxotde Moisés dukon. Dolison, japatʉajnʉxot pawis fit. Do 
jawʉx, Moisés kolenje paxʉlan” —aech Esteban.

30  Esteban pejme jʉm-aech: “Moisés cuarenta waechan duk wʉt Madián 
tʉajnʉxot, asamatkoi, pajilaxxot mox laeja wʉt pinamʉaxxot, pawʉlxot Sinaí, 
jaxotde naech tamdadut. Jawʉt Dios, me-ama ángel, jitat natulaelt. 31 Moisés 
japox taen wʉt, chiekal natachaemton. Kaes mox chiekal fʉlaech wʉt, Dios 
jʉm-aech naechxotdin Moisés jʉmtaeliajwa. 32  Jʉm-aechon: ‘Xanlap nejwʉaj
napijiw pejDiosnan. Abraham, Isaac, Jacobbej, xan japi pejDiosnan’ —aech 
Dios Moisés jʉmtaeliajwa. Do jawʉt, Moisés xabich tathʉlal pejlewt. Samata, 
kaes natachaems-elon. 33  Do jawʉt, Dios jʉm-aech Moisésliajwa: ‘¡Jolde nej
tʉakxajoelax, tajwʉajnalel nukam xot! 34 Xan taenx tajjiw, israelitas, Egipto 
tʉajnʉxot xabich nabijat wʉt. Jʉmtaenxbej japi pejnoeyaxan. Samata, xamxot 
paskax japi jukaliajwan Egipto tʉajnʉxot. ¡Xabʉaꞌt! ¡Kaes moxmin xanlel! 
Xam toꞌaxaelen Egipto tʉajnʉ poxade’ —aech Dios Moisésliajwa” —aech 
Esteban.

35  Esteban pejme jʉm-aech: “Moisés nejweslas xot, israelitas jʉm-aechi 
Moisésliajwa: ‘¿Achankat xam wʉlduw tajpaklonaliajwam? ¿Achankat xam 
wʉlduwbej tajjueznamliajwa, xanal babijax isx wʉt natasalaliajwam?’ —
aechi Moisésliajwa. Jatis wʉt Moisésliajwa, Dios, me-ama ángel natulaelt wʉt 
naech tamdadutxot, Moisés nakiowa toꞌas Dios Egipto tʉajnʉ poxaliajwade, 
israelitas pejpaklonaliajwapon, japi jukaliajwabejpon Egipto tʉajnʉxot. 36  Do 
jawʉx, Moisés juk wajwʉajnapijiw Egipto tʉajnʉxot. Koechaxan isbejpon 
Dios pijaxtat Egipto tʉajnʉxot, Mar Rojoxotbej. Pajilaxtatbej duil wʉti cua
renta waechan, jaxotbej Moisés koechaxan is Dios pijaxtat. 37 Moisés chajia 
jʉm-aech israelitasliajwa, Dios bʉxtoꞌas wʉton: ‘Me-ama Dios xan natoꞌa, 
jachiyaxaesbej kaen xamalxot asamatkoi. Japon Dios toꞌaxaes profetaliajwa’ 

—aech Moisés Dios pijaxtat, chajia jʉm-aech wʉton Cristoliajwa. 38  Moisés, 
wajwʉajnapijiw sʉapich, chajiakolaxtat natameja pajilaxxot, pinamʉax, 
Sinaímʉaxxot. Do jawʉt, Moisés julach japamʉax matwʉajase. Jaxotse Dios 
pajut jʉm-aech, ángeltat, Moisés jʉmtaeliajwa. Do jawʉx, Moisés naewʉajan 
wajwʉajnapijiw Dios jʉm-aechpoxan, japi naexasisliajwa, amwʉtjel xatisbej 
naexasisliajwas” —aech Esteban.

39 Esteban pejme jʉm-aech: “Wajwʉajnapijiw kaxa nawesia Egipto tʉajnʉ 
poxade, japi nejwesla xot Moisés. Naexasisfʉla-elbejpi Moisés jʉm-aechpox. 
40 Moisés asalel wʉt, wajwʉajnapijiw jʉm-aech Aarónliajwa: ‘¡Isde ídolos, japi, 
me-ama wajdioses nakchawʉajnamatxoelaliajwa, xatis fos wʉt! Matabija-esal 
Moisésliajwa ja-aechpox, japon nakjukpon Egipto tʉajnʉxot’ —aech wajwʉaj
napijiw Aarónliajwa. 41 Do jawʉt, Aarón, japi sʉapich, ispon ídolo, me-ama 
pakxʉlax. Do jawʉt, choef xʉaꞌati japox ídololiajwa. Me-ama Dioskolan pej-
ofrendaliajwa wʉt, ja-aechi. Do jawʉx, fiesta ispi sitaeliajwapi ídolo, pajut 
ispox. 42  Samata, jawʉt Dios nadijan wajwʉajnapijiwxot. Dios tapaeis japi 
kawʉajnalapaliajwa ithaej. Japoxliajwa profeta chajia lel Dios jʉm-aechpox:

‘Xamal israelitas, pajilaxxot xamal laelpam wʉt cuarenta waechan, 
choef xʉaꞌasfʉlam ofrenda isliajwam. Pe japa-ofrenda xanliajwa-el.

	 43	Xamallax xananʉamtam ídolo pejbach, kawʉajnaliajwam japabachtat. 
Kaeyax nej-ídolo japox nejdios, pawʉl Moloc. Asax nej-ídolo pawʉl 
Refán. Japoxan najut isampoxan, kawʉajnaliajwam. Samata, 
tapaeyaxaelen asajiw xamal bʉflaeliajwa atʉaj, Babilonia paklowax 
kaes pejme atʉaj poxade’ —aech Dios jʉm-aechpox profeta chajia 
lelxot” —aech Esteban.

44  Esteban pejme jʉm-aech: “Wajwʉajnapijiw duil wʉt pajilaxxot, xana
nʉamti Dios pejba, Dios kawʉajnaliajwa japabatat. Japaba choefbʉꞌba. Moisés 
matxoela itpaeis Dios, japaba isliajwa wʉt, makechiyaxaelon. Do jawʉx, 
Moisés ketoꞌa wajwʉajnapijiw japaba isliajwa. Dolisi, japaba islisi. Me-ama 
Dios ketoꞌas Moisés isliajwa japaba, islisi japoxtat. 45 Do baxael, wajwʉajnapi
jiw puexa pajilaxxot tʉpafʉl wʉt, namaefʉlpi, japiwich naliaxa japaba xana
nʉamsliajwa. Do jawʉx, Josué wajwʉajnapijiw bʉflaen wʉt ampatʉajnʉxot 
duilaliajwa, japababej xapati. Japamatkoiyantat Dios pejkajachawaesaxtat 
wajwʉajnapijiw kefeꞌkafʉl wʉajna duili pejsatan. Do baxael, rey David Israel 
tʉajnʉpijiw tatoꞌal wʉt, japabafʉk nakiowa. 46  Dios xabich nejchachaemil 
Davidliajwa. David xabich isasia Dios pejtemploba, israelitas Dios kawʉajna
liajwa japatemplobatat. 47 Pe Dios ketapae-el David isliajwa Dios pejtemploba. 
Dioslax ketoꞌa David paxʉlan, pawʉlpon Salomón, japon isliajwa Dios pejte
mploba. 48  Dios kaes pejme paklokolan. Japon duk athʉxotse. Duka-elon jiw 
is bachantat. Japoxan profeta chajia lel, Dios jʉm-aech wʉt:
	49-50	‘Xan tatoꞌlax puexa athʉxotse, ampathatatbej. Xan naweweꞌpa-el tajba 

damlathʉlaliajwan, xan tajut puexa isx xot. Samata, ¿achabakat 
nawe-isaxaelam?’ —aech Dios, profeta lelxot” —aech Esteban.

51 Esteban pejme jʉm-aech: “¡Xamal matnaetinkam! Samata, Dios tatoꞌal
pox pomatkoicha naexasis-emil. Xamal nejxasinka-emil Dios pejjamechan 
jʉmtaeliajwam, naexasisliajwambej. Espíritu Santo tatoꞌalpox naexasis-emil 
pomatkoicha. Samata, xamal najʉpam, nejwʉajnapijiw, sʉapich. 52  Nejwʉaj
napijiw babijaxan is puexa profetasliajwa. Japibej befʉl profetas, chapaefʉli 

Cristo pasaxaelpox, xabich pachaempon. Do baxael, Cristo pajut pat wʉt, 
xamal asajiwxot wiatam japon kematamatlaliajwas cruztat tʉpaliajwa. 
53  Moisés toꞌas ángeles japon lelaliajwa Dios pejtatoꞌlaxan jiw naexasisliajwa 
japoxan jʉm-aechpoxan. Pe xamal japoxanbej naexasis-emil” —aech Esteban 
judíospaklochowliajwa, asew judíosliajwabej.

Esteban iaꞌtat dadaps wʉt, matkaejabaspox
54 Judíospaklochow, asew judíos sʉapich, jʉmtaen wʉt, puexa Esteban jʉm-

aechpoxan, xabich palalapi. Palala xot, xabich bʉaꞌtatiti. 55 Esteban Espíritu 
Santo pejkajachawaesaxtat athʉ natachaemse wʉt, taenon Dios pej-itlia
kax. Jawʉt taenbejpon Jesús, nuk wʉt Dios poklalel. 56  Do jawʉt, Esteban 
jʉm-aech:

—¡Taeꞌnik! Taenx Diosxotse nafafasepox. Taenxbej Jesús, puexa jiw 
pakoewkolan, nuk wʉt Dios poklalel —aech Esteban.

57 Judíospaklochow, asewbej japixoti, pajut naekʉantakʉka kaes naewes-
elaliajwapi Esteban jʉm-aechpoxan. Do jawʉt, japi xabich pinjametat nejlat. 
Nejlat wʉt, puexa jiw itadʉkpas Esteban jaelsliajwas. 58  Paklowaxxot juch 
wʉt, iaꞌtat dadaepaxaeli, japi jol pejsumtanaxoe. Pansian, pawʉlpon Saulo, 
japonxot owapi pejsumtanaxoe, japoxan japon tataef­laliajwa. Do jawʉx, 
Esteban iaꞌtat dadaps.

59 Esteban iaꞌtat dadaps wʉt, kawʉajanpon Jesús. Kawʉajan wʉt, jʉm-
aechon: “Tajpaklon Jesús, ¡taj-ael nawebʉf­laem xam poxase!” —aech 
Esteban. 60 Do jawʉt, brixtat nuk wʉt, pinjametat jʉm-aechon: “Tajpaklon, 
¡ampi jiw xam nabej kastikeꞌ, is xoti ampababijax xanliajwa!” —aech Esteban. 
Japox jʉm-aech wʉt, Esteban tʉplison.

Saulo wʉlwekafʉlpox jaelaliajwa Jesucristo pejwʉajan naexasiti

8 �1 Esteban matkaejbas wʉt, Saulo xabich nejchachaemil. Samata, nej
chaxoel wʉt, jʉm-aechon: “Xabich pachaemdoꞌ, Esteban tʉp wʉt” —

aechon, nejchaxoel wʉt. 2  Pe Jesucristo pejwʉajan naexasiti xabich wʉnowpi 
Esteban tʉppoxliajwa. Asew poejiwxot, xabich pachaempi Diosliajwa, japi 
Esteban mʉtht. Xabich wʉnowbejpi. 3  Do jawʉt, judíospaklochow tʉaduti 
wʉlwekax jaelaliajwa Jesucristo pejwʉajan naexasiti Jerusalén paklowax
xot, japi kastikaliajwas. Saulobej wʉlwekafʉl naexasiti Jesucristo pejwʉajan. 
Bachan lalowpon jaelaliajwa poejiw, wathoꞌbej. Jaela wʉt, bʉflaechon jiw 
jeba poxade. Samata, Jesucristo pejwʉajan naexasiti dʉkp asapaklowaxanlel, 
asatʉajnʉchanlelbej. Asew japixot dʉkp asapaklowaxan poxade Judea tʉajnʉ
xot. Asew japixot dʉkpbej Samaria tʉajnʉ poxade. Apóstoleslax dʉkpa-el. 
Japi nakiowa kaweta duil Jerusalén paklowaxxot.

Jesucristo pejwʉajan naexasiti naewʉajanpox Samaria tʉajnʉpijiw
4 Jerusalén paklowaxxot dʉkpi, japi pat wʉt asapaklowaxanxot, japapaklo

waxanpijiw naewʉajanpi chimiawʉajan, Jesucristo pejwʉajan. Jasox ja-aechi 
jiw naexasisliajwa, Dios bʉꞌweliajwasbejpi. 5 Dʉkpixot kaen, najaeton kaepak
lowax, pinjiyax, poxade, Samaria tʉajnʉ poxade. Japon pawʉl Felipe. Japa
paklowaxxotde wʉton, japapaklowaxpijiw naewʉajanpon Jesucristo pejwʉa
jan. 6  Japi jiw natameja wʉt, puexa chiekal naeweti Felipe naewʉajanpox. 

Japi taenbej, Felipe is wʉt koechaxan Dios pijaxtat. 7 Xabich jiw, dep webaespi 
pejmatpʉatanxot, japi Felipe boejthʉt Dios pijaxtat. Samata, dep nakola wʉt 
jiw pejmatpʉatanxot, pinjametat na-oeꞌbala. Xabich nabejkpibej, japi chiekal 
laelp. Asew jiw, laelpaxilpibej, japi puexa chiekal boejthʉch. 8  Samata, japa
paklowaxpijiw xabich nejchachaemil.

9 Japapaklowaxxot aton duk. Japon pawʉl Simón. Japon pinjoeꞌan. Xabich 
jiw naekichachajbapon pinjoeꞌaxtat. Jʉm-aechfʉlon, jiw naekichachajba wʉt: 
“Xan xajʉpx jiw boejthʉsliajwan. Kaes asan ajil, me-ama xan jason” —aech
fʉlon. 10 Puexa jiw, japi jiw kejilpi, kemaenkibej, chiekal naewechpon. Japon 
jiw naewech wʉt, jiw jʉm-aech Simónliajwa: “Simón Dios kajachawaech xot, 
xajʉp japoxan isliajwa” —aechi.

11 Japi jiw japon naexasisfʉlas, pinjoeꞌaxtat pomatkoicha jiw naekicha
chajba xot. 12  Pelax Felipe naewʉajan Dios pejjamechan, Dios puexa pejjiw 
tatoꞌlaxaelwʉajan. Naewʉajanbejpon chimiawʉajan, Jesucristo pejwʉajan. 
Jiw naexasit wʉt Felipe naewʉajanpox, japi bautisas, poejiw, wathoꞌbej. 13 Do 
jawʉt, Simón, me-ama diachwʉajnakolax Jesucristo pejwʉajan naexasit wʉt, 
ja-aechon. Do jawʉt, japonbej bautisas. Jawʉt Felipe pejnachalan nadofapon. 
Felipe koechaxan isfʉl wʉt Dios pijaxtat, Simón japoxan taen wʉt, xabich 
nejchaxoelon.

14  Apóstoles, Jerusalén paklowax xoti, wʉltaen wʉt, Samaria tʉajnʉpi
jiw chiekal naewetox Dios pejjamechan, japi apóstoles toꞌapi Pedro, Juan 
sʉapich, taeliajwapi Samaria tʉajnʉpijiw, naexasiti Jesucristo pejwʉajan. 
15-16 Pedro, Juan sʉapich, pat wʉt Samaria tʉajnʉxot, Espíritu Santo pas-elsik
fʉk japi pejmatpʉatanxot. Jesucristo pejwʉltatkal bautisas. Samata, Pedro 
Dios kawʉajan, Juan sʉapich, Espíritu Santo pasliajwa japi pejmatpʉatan
xotsik. 17 Dios kawʉajan wʉti, ke-owapi jelnaexasiti pejtaꞌantat. Do jawʉt, 
Espíritu Santo pask japi pejmatpʉatanxotsik.

18-19 Simón japox taen wʉt, jʉm-aechon apóstolesliajwa:
—¡Nejpamamax xan nadʉajde xanbej koechaxan isliajwan! Xamal mosa

xaelen platatat, xanbej ke-otx wʉt asew jiw pejtaꞌantat pasliajwasik Espíritu 
Santo japi pejmatpʉatanxot —aech Simón.

20 Do jawʉt, Pedro jʉmnot wʉt, jʉm-aechon Simónliajwa:
—Xam jʉmch nejchaxoelam wʉajsliajwam platatat, Dios malech nachax

dutpox. Sam ata, Dios foꞌaxael xam infierno poxadik. ¡Nej nafoꞌeꞌbej 
nejew plata! 21 Xam nabichaximil Dios pejbichax, nejnejchaxoelax chiekal 
pachaema-el xot Diosliajwa. 22  ¡Kofde japababejnejchaxoelax! ¡Dios xabich 
kawʉajande xam beltaeliajwa nejchaxoelampoxliajwa, xam kastika-elaliajwa 
Dios! 23 Xan matabijtax xam xabich nusasiawlam Jesucristo pejwʉajan naexa
sitiliajwa. Babijax xam tapae-el isliajwam pachaempoxan. Samata, babijaxtat 
xam, me-ama asan aton matakʉ wʉt, ja-am. Jasoxtat isaximil pachaempoxan 
—aech Pedro Simónliajwa.

24 Simón jʉmnot wʉt, jʉm-aechon Pedroliajwa:
—¡Dios nawekawʉajande xam najʉm-ampox jachisamata xanliajwa! —

aechon Pedroliajwa.
25  Do jawʉx, Pedro, Juan sʉapich, japi chapaei taenpoxan, majt Jesús 

ispoxan. Do jawʉx, japi naewʉajanbej jiw Dios pejjamechan. Do jawʉx
bej, asapaklowaxanxot, Samaria tʉajnʉxot, naewʉajanpi chimiawʉajan, 

Jesucristo pejwʉajan. Do jawʉx, Pedro, Juan sʉapich, kaxa nawech Jerusa
lén paklowax poxade.

Felipe bautisapox Etiopía tʉajnʉpijin
26 Do jawʉx, Dios pej-ángel pask Felipexot. Pask wʉt, jʉm-aechon Felipe

liajwa: “¡Thilde! ¡Xabʉaꞌde surlel japot nʉamt, Jerusalén paklowaxxot fʉlaech
pot Gaza paklowax poxaliajwade!” —aech ángel. Japot nʉamt xende pajilax 
poxakal. 27 Do jawʉt, Felipe thilt wʉt, fʉlaechlison. Japanʉamtat wʉt, Felipe 
taen Etiopía tʉajnʉpijin. Japon plata tataef­lan. Etiopía tʉajnʉpijiwpaklokolow 
pejew plata puexa tataefʉlpon. Japon majt Jerusalén paklowax poxade Dios 
pejtemplobatat Dios kawʉajnaliajwa. 28  Nawiaꞌan wʉton pejtʉajnʉ poxade, 
Etiopía tʉajnʉpijin xaljoefʉl carrozatutat profeta Isaías chajia lelpox.

29 Felipe japon taen wʉt, jawʉt Espíritu Santo toꞌason. Espíritu Santo jʉm-
aech: “¡Xabʉaꞌde! ¡Mox paꞌmich japacarroza!” —aech Espíritu Santo. 30 Felipe 
moxde wʉt, jʉmtaenlison, Etiopía tʉajnʉpijin xaljoefʉl wʉt Isaías chajia 
lelpox. Do jawʉt, Felipe kawʉajnachaemt wʉt, jʉm-aechon:

—¿Xamkat xaljowampox jʉmmatabijtam? —aechon. 31 Etiopía tʉajnʉpijin 
jʉmnot wʉt, jʉm-aechon:

—¿Machiyaxaelamkat xan chiekal jʉmmatabijsliajwan, asan aton ajil wʉt 
xan chiekal nachanaekabʉanaliajwa? —aechon.

Do jawʉt, Etiopía tʉajnʉpijin tadʉt Felipe julaliajwa japon pejcarrozatat 
kaeyaxtat chalakaliajwapi. 32  Etiopía tʉajnʉpijin xaljow Jesúsliajwa chajia 
jʉm-aechox:

“Japon bʉflaeyaxaes boesaliajwas. Me-ama oveja bʉꞌfos xʉaꞌasba 
poxade, jachiyaxaeson. Japon boejlachaxaelbej, bʉꞌfos wʉt. Me-ama 
ovejas boejlach nuil, bʉꞌlatasiaplapi pejwʉajnalel wʉt, jachiyaxaelbej 
japon.

	 33	Nabijasaxaelon, babijax is-elpon kastikaxaes wʉt.
Paxi ajil xot, japi pejwʉajan, pamojiwbej pejwʉajan, ajilaxael. 

Jachiyaxaeson, boesaxaes xot” —aech Etiopía tʉajnʉpijin, xaljow 
wʉt Isaías chajia lelpox Jesúsliajwa.

34  Do jawʉt, Etiopía tʉajnʉpijin wʉajnachaemt wʉt, jʉm-aechon 
Felipeliajwa:

—¡Najʉm-amde! Ampox profeta lelox, ¿achanliajwakat jʉm-aechox? 
¿Pajutliajwakat jʉm-aechon? O, ¿asanliajwakat jʉm-aechon? —aech Etiopía 
tʉajnʉpijin.

35 Do jawʉt, Felipe chiekal chanaekabʉana Isaías chajia jʉm-aechpox Jesús
liajwa. Jawʉtbej chiekal chanaekabʉanapon chimiawʉajan, Jesucristo pej
wʉajan. 36 Do jawʉt, kaes chaf­laech wʉt, carrozatat xensliajwa wʉt minxot, 
jawʉt Etiopía tʉajnʉpijin jʉm-aech:

—Ama min. ¿Pachaemkat xan nabautisaliajwam? —aechon.
37 [Felipe jʉmnot wʉt, jʉm-aechon:
—Xam chiekal naexasitam wʉt Jesucristo pejwʉajan, pachaem xam bauti

saliajwan —aech Felipe.
Etiopía tʉajnʉpijin jʉmnot wʉt, jʉm-aechon:
—Xan chiekal naexasitx diachwʉajnakolax Jesucristo Dios paxʉlan 

—aechon.]

38  Do jawʉt, Etiopía tʉajnʉpijin ketoꞌa pamakan japon frenaliajwa kawaei. 
Carroza okjaba wʉt, japi nana carrozaxot. Fʉlaechlisi minade. Do jawʉt, 
Felipe bautisa Etiopía tʉajnʉpijin. 39 Minwʉx, pʉt jul wʉt, Felipe masox
tat naxaelcha, Espíritu Santo bʉꞌfos xoton. Etiopía tʉajnʉpijin kaes tae-el 
Felipe. Dolisdoꞌ, Etiopía tʉajnʉpijin chaf­laech pejtʉajnʉ poxade. Pejba paꞌa 
wʉt, xabich nejchachaemilon. 40 Felipe, Espíritu Santo bʉꞌfos wʉt, bʉflaech
pon Azoto paklowax poxade. Japaklowaxxot wʉton, Felipe asapaklowaxan
lel mathʉnafʉl naewʉajnafʉlaliajwa chimiawʉajan, Jesucristo pejwʉajan. 
Cesarea paklowaxxot pat wʉt, jaxotde Felipe naman.

Saulo naexasitpox Jesucristo 
(Hch 22.6‑16; 26.12‑18)

9 �1 Saulo bʉxkofs-el thiyafʉlpox Jesucristo pejwʉajan naexasiti. Samata, 
fʉlaechon sacerdotespaklokolan poxade. 2  Sacerdotespaklokolanxot, 

Saulo jʉm-aech: “¡Nawelelde kaesʉapich carta xan xalaeliajwan Damasco 
paklowax poxade, kaenanʉla judíos naewʉajnabachan tataefʉlpi itpaeliaj
wan japacartan! ¡Japacartantat natoꞌim xan jaxotde jaelaliajwan naexasiti 
Jesucristo pejwʉajan, poejiw, wathoꞌbej! Japi jaelax wʉt, ampalel, Jerusalén 
paklowaxleldin, bʉflaeyaxaelen jiw jebatat jeliajwas” —aech Saulo sacerdo
tespaklokolanliajwa. 3  Do jawʉt, japacartan welels wʉt, xalaechon Damasco 
paklowax poxade. Japapaklowax mox wʉt, chalechkal xabich itliakjala 
athʉsik japonxot. 4 Itliakjala wʉt, Saulo jʉwal satadik. Jawʉt jʉmtaenlison 
athʉsik jʉmtiskaspox. Jʉmtison:

—Saulo, Saulo, ¿ma-aech xotkat xan nachakifolam? —tison.
5 Saulo wʉajnachaemt wʉt, jʉm-aechon:
—Tajpaklon, ¿achanamkat xam? —aechon.
Jʉmnoch wʉt, jʉmtispon:
—Xan Jesús, xam nachakifolamponan. 6 ¡Nande! ¡Fʉlaemch Damasco pak

lowax poxade! Jaxotde asan aton xam jʉmchiyaxael isaxaelampoxliajwa —tis 
Saulo.

7 Saulo sʉapich, foli, japox xabich beljatas. Aton pejjamekal jʉmtaenpi. Pe 
chinax tae-eli aton, naksiyapon. 8  Saulo nant wʉt, natachaemt wʉt, tae-elon, 
itliakal xot. Tae-el xot, asew jiw makxafoson Damasco paklowax poxade. 
9 Jaxotde paꞌa wʉt, tres matkoi tae-elon. Jawʉt chinax naxae-elbejpon. 
Fe-elbejpon min.

10 Damasco paklowaxxot duk aton. Japon pawʉl Ananías. Japon chiekal 
naexasit Jesucristo pejwʉajan. Ananías masoxtat jʉmtaen Jesús pejjame. 
Jawʉt Jesús jʉm-aech Ananíasliajwa:

—¡Ananías! —aechon.
Ananías jʉmnot wʉt, jʉm-aechon:
—Tajpaklon, xan ama amxotx —aechon.
11 Jesús jʉm-aech:
—¡Nande! ¡Xabʉaꞌde paklowaxlelde, pawʉllel Matnochthialax! Japa

thialaxxotde, jaxotde Judas pejbaxot wʉajnachaemsaxaelam: ‘¿Amxot
katlap Saulo duk, Tarso paklowaxpijin?’ —chiyaxaelam, wʉajnachaem
tam wʉt. Amwʉtjel Saulo Dios kawʉajan. 12  Dios kawʉajan wʉt, masoxtat 
xam taenpon. Taenbejpon, xam patampox japon dukxot. Taenbejpon, xam 

ke-otam wʉt japon pejtaꞌtat. Do jawʉt, pejme chiekal taenpon —aech Jesús 
Ananíasliajwa.

13  Ananías japox jʉmtaen wʉt Jesús jʉm-aechpox, jawʉt jʉm-aechon:
—Tajpaklon, xabich jiw nachapaei Sauloliajwa. Wʉltaenxbejpon xabich 

babijaxan ispox xam nejwʉajan naexasitiliajwa Jerusalén paklowaxxot. 
14  Japon ampalel toꞌanas sacerdotespaklochow, puexa xam nejwʉajan nae
xasiti jaelaliajwa, bʉflaeliajwabejpon jiw jeba poxade —aech Ananías 
Sauloliajwa.

15 Pe Jesús jʉm-aech:
—¡Xabʉaꞌde! ¡Wʉlwekde Saulo! Xan japon makafitx tajwʉajan naewʉajna

fʉlaliajwapon asajiw asatʉajnʉchanpijiw, japi pejreyesbej, Israel tʉajnʉpijiw
bej. 16  Xan tajaxtat Saulo xabich nabijasaxael, naewʉajan wʉton tajwʉajan 
judíos-eli —aech Jesús Ananíasliajwa.

17 Do jawʉt, Ananías fʉlaech Saulo duk poxade. Jaxot paꞌa wʉt, ba lowpon. 
Jawʉt, ke-ot wʉt Saulo pejtaꞌtat, jʉm-aechon:

—Takoewan Saulo, wajpaklon Jesús, japon taenampon, jʉmtaenamponbej, 
fʉlaeman wʉt nʉamtat, japon xan natoꞌa pasliajwan xamxot. Jasoxtat Jesús 
natoꞌa xam pejme chiekal taeliajwam, Espíritu Santo xam kajachawaesfʉla
liajwabej —aech Ananías Sauloliajwa.

18  Do jawʉt, Saulo pej-itfutxot koloeyax wejops, me-ama baxibok, 
jasox. Do jawʉt, Saulo pejme chiekal taen. Nant wʉt, bautisaslison. 19 Do 
jawʉt, xael wʉt, pejme chiekal pachaemlison. Jawʉt Damasco paklowax
xot Saulo dukfʉk, naexasiti Jesucristo pejwʉajan sʉapich, kaematkoiyan 
sʉapichliajwa.

Saulo naewʉajanpox Jesucristo pejwʉajan Damasco paklowaxpijiw
20  Saulo tʉadut naewʉajnaliajwa Jesucristo pejwʉajan judíos naewʉaj

nabachanxot. Naewʉajan wʉt, jʉm-aechon: “Jesús diachwʉajnakolax Dios 
paxʉlan” —aechon. 21 Japi jiw japox jʉmtaen wʉt, xabich natachaemapi. 
Nakaewa najʉm-aechi:

—Saulo majt Jerusalén paklowaxxot chakifol jaelaliajwa naexasiti Jesu
cristo pejwʉajan. Japon chakifʉlaen amxot naexasiti Jesucristo pejwʉajan 
jaelaliajwa, sacerdotespaklochowxot woeyaliajwa Jerusalén paklowaxxot —
na-aech jiw nakaewa.

22  Saulo jiw naewʉajan wʉt Jesucristo pejwʉajan, pejlewla-elon naewʉajan 
wʉt. Chiekal naewʉajanbejpon Jesús diachwʉajnakolax Dios toꞌaspon jiw 
bʉꞌweliajwa. Judíos, japi duili Damasco paklowaxxot, xajʉpa-el bʉxmalecha
liajwapi Saulo naewʉajanpox.

Saulo wiapox judíosxot
23  Do jawʉx, pin-iamatkoiyan wʉt, Damasco paklowaxxot judíos nej

chaxoel boes aliajwapi Saulo. 24  Pomatkoicha, pomadoichabej, Saulo 
wawech jiw nak akolaxot paklowaxxot boesaliajwas. Japapaklowax 
tathoetlel iaꞌkal chaxxajajials. Japox xabich daꞌnik. Xabich athʉbejpox. 
Saulo jʉmtaen jiw isaxaespox japonliajwa. 25  Madoi wʉt, Saulo pejna
chala chakakofnas canastatat xajajialslelsik tathoetlel. Jatis wʉt, Saulo 
wia.

Saulo apóstolesxotpox Jerusalén paklowaxxot
26 Saulo Jerusalén paklowaxxot pat wʉt, naknatamejasiapon, naexasiti Jesu

cristo pejwʉajan sʉapich. Pe japi asbʉan jʉmch pejlewla japonliajwa. Jʉmch 
nejchaxoeli japonliajwa: “Saulo bej najiamjebej Jesucristo pejwʉajan naexasit
pox” —aechi Sauloliajwa, nejchaxoel wʉt. 27 Pe nakiowa, Bernabé pejlewla-el 
Sauloliajwa. Samata, bʉflaechon Saulo apóstoles poxade, japon chiekal mata
bijsliajwas apóstoles. Bernabé bʉꞌpat wʉt Saulo apóstolesxot, jawʉt jʉm-aechon 
japiliajwa: “Saulo nʉamtat fol wʉt, taenon Jesús. Jʉmtaenbejpon, Jesús jʉm-
aech wʉt japonliajwa. Do jawʉx, Saulo Damasco paklowaxxot xabich pej
lewla-el, naewʉajnafʉl wʉton jiw Jesucristo pejwʉajan” —aech Bernabé. 28 Do 
ja-aech wʉt, Saulo naman apóstolesxot dukaliajwa Jerusalén paklowaxxot. 
Nanʉamtbejpon, japi sʉapich. Saulo naewʉajan wʉt jiw Jesucristo pejwʉajan, 
xabich pejlewla-elon. 29 Saulo nospaei wʉt judíos sʉapich, japi naksiyapi grie
gojame, nabʉnlotbejpon japon naewʉajanpoxliajwa. Samata, japi Saulo boesax 
nejchaxoel. 30 Asew Jesús pejwʉajan naexasiti, jʉmtaen wʉti Saulo boesaxaes
pox, japi bʉflaech Saulo Cesarea paklowax poxade. Jaxotde barkam duk fʉlae
yaxaelpox Tarso paklowax poxade. Japabarkamtat Saulo toꞌas.

31 Do jawʉx, Jesús pejwʉajan naexasiti, Judea tʉajnʉpijiw, Galilea tʉajnʉpi
jiwbej, Samaria tʉajnʉpijiwbej, chiekal duil wʉajanjilaxtat, kaes chakifʉlae-
esal xot. Japi kaes Dios xanaboejafʉl kajachawaesfʉlaliajwas. Japibej isfʉl 
Dios nejxasinkpoxan. Do ja-aech wʉt, kaes xabichfʉl naexasiti Jesucristo pej
wʉajan, Espíritu Santo kajachawaesfʉlas xot.

Pedro boejthʉtpox Jesucristo pijaxtat pawʉlpon Eneas
32  Pedro mathʉn paklowaxan taeliajwapon naexasiti Jesucristo pejwʉajan. 

Jawʉt fʉlaechbejpon Lida paklowax poxade. 33  Jaxotde taenon aton. Japon 
pawʉl Eneas. Japon nabejkpox, ocho waechanlisox. Laejaxil xot, okon fʉrbʉꞌ
tat. 34 Do jawʉt, Pedro jʉm-aech japonliajwa:

—Eneas, Jesucristo xam boejthʉsaxael. ¡Nande! ¡Najut nejfʉrbʉꞌ chaemde! 
—aech Pedro.

Do jawʉt, Eneas nancha, chiekal boejthʉls xoton. 35 Puexa jaxot duili, Lida 
paklowaxpijiw, Sarón tʉajnʉpijiwbej, taeni majt nabejkpon, pachem wʉtlison. 
Do jawʉt, puexa japi naexasit Jesucristo pejwʉajan. Do jawʉtbej, japi jiw kofa 
padujnejchaxoelaxan.

Dorcas tʉp wʉt, Dios mat-echpox pejme dukaliajwa
36  Jope paklowaxxot pawis duk. Naexasitow Jesucristo pejwʉajan. Japow 

pawʉl Tabita. Tabita —aech wʉt, griegojametat, Dorcas —chiyaxael. Japow 
pomatkoicha is pachaempoxan asew jiwliajwa. Jiw kejila kajachawaetbej
pow. 37 Pedro Lida paklowaxxot wʉt, Dorcas bʉꞌxaenk. Bʉꞌxaenk wʉt, tʉpow. 
Dorcas tʉp wʉt, pejjiw bʉꞌkiachpow, me-ama japi pejkabʉan. Do jawʉx, athʉ 
piezaxxotse osas. 38  Jope paklowax mox Lida paklowaxxot. Pedro japapak
lowaxxot. Naexasiti Jesucristo pejwʉajan, japi wʉltaen Pedro Jope paklo
waxxotpox. Samata, japixot kolenje toꞌas, japi wʉljaesliajwa Pedro. Paꞌa wʉti 
Pedroxot, jʉm-aechi: “¡Xabʉaꞌt! ¡Nabej nejthisleꞌ Jope paklowax poxade xanal 
nakfʉlaeliajwam!” —aechi.

39 Do jawʉt, Pedro nakfʉlaechlison japi. Pedro paꞌa wʉt, bʉꞌjulachaspon 
patʉpow osas poxase. Jaxotse wathoꞌ, pamaljiw naetʉpspi. Japi wathoꞌ xabich 
wʉnow Dorcas. Pedro low wʉt japapiezaxxot, japi wathoꞌ masajiachpon. Japi 
wathoꞌ itpaei Dorcas chaxduwspoxan, chabʉꞌathowspoxanbej, japow tʉpa-el 
wʉt. 40  Do jawʉt, Pedro puexa japi jiw nakolax toꞌa. Nakola wʉt, Pedro 
brixtat nuk Dios kawʉajnaliajwa. Jawʉt, Pedro patʉpow natachaemt wʉt, 
jʉm-aechon:

—Tabita, ¡najut mat-eꞌe! —aech Pedro.
Do jawʉt, patʉpow natachaemcha. Taen wʉtow Pedro, do jawʉt, pajut mat-

etbejpow. 41 Pedro japow makafit nansliajwa. Do jawʉt, japow nant. Jawʉt 
Pedro la naexasiti Jesucristo pejwʉajan, wathoꞌ pamal naetʉpspibej, itpae
liajwapon Dorcas mat-echpox pejme dukaliajwa. 42  Puexa Jope paklowaxpijiw 
japox wʉltaena. Samata, japixot xabich jiw naexasit Jesucristo pejwʉajan. 
43 Pedro namanfʉk pin-iamatkoiyan Jope paklowaxxot. Pedro duk Simón pej
batat. Japon Simón pakbʉꞌan chaemsan.

Pedro naewʉajanpox Cornelio pejbatat

10 �1 Cornelio duk Cesarea paklowaxxot. Japon soldawpaklon. “Batal
lón Italiano” —tis japamʉtpijiw soldaw, japi Italia tʉajnʉpijiw xot. 

2  Cornelio xabich pachaempon. Japon pijow, paxi, pamakjiw sʉapich, japi 
Dios naexasit. Jikajachawaeton judíos, japi kejilpi. Japon pomatkoicha Dios 
kawʉajan. 3  Asamatkoi, a las tres wʉtlejen, Cornelio masoxtat taen Dios pej-
ángel, pask wʉt japon pejbaxot. Do jawʉt, ángel jʉm-aech Cornelioliajwa:

—¡Cornelio! —aechon.
4  Cornelio taen Dios pej-ángel. Do jawʉt, xabich pejlewlapon. Jawʉtbej, 

wʉajnachaemt wʉt, jʉm-aechon:
—¿Achaxasiamkat? —aech Cornelio.
Ángel jʉmnot wʉt, jʉm-aechon:
—Xam kawʉajnampox Dios jʉmtaen. Dios nejchachaemil xamliajwa, kaja

chawaesfʉlam xot kejila. 5  ¡Ma amwʉt, asew xamxot toꞌim Jope paklowax 
poxade japi wʉljaesliajwa Simón! Japon asawʉl Pedro. 6  Simón duk pejwʉ
lxoelan pejbatat, pakbʉꞌan chaemsan pejbatat. Japon pejba ek marbabʉꞌtat 
—aech ángel.

7 Ángel japox bʉxtoet wʉt, athʉ poxasepon nawiase. Do jawʉt, Cornelio 
kolenje pamakan lapon. Labejpon kaen soldawan. Japon soldawan naexa
sitbej Dios. Japon soldawan chiekal isbejpon, Cornelio toꞌa wʉt. 8  Dolisdoꞌ, 
japi paꞌan wʉt Cornelioxot, Cornelio japi chapaei puexa ángel jʉmtispox. Do 
jawʉx, japi toꞌapon Jope paklowax poxade, wʉljaesliajwapi Pedro.

9 Kandiawa, juimt matnoch ek wʉt, japi mox fʉlaen wʉt Jope paklowax 
pasliajwa, japi wʉajna, Pedro julach ba matwʉajase, najapnax poxase, Dios 
kawʉajnaliajwa. 10  Jawʉt Pedro litaxaela. Naxaeyax toejafa-elfʉk japon
liajwa. Do jawʉt, Pedro masoxtat taen, Dios kawʉajan wʉt. 11 Taenon athʉ 
fafachpox. Taenbejpon pinjiyax, me-ama sábanabʉꞌ, fʉlaef­lik wʉt satlelsik. 
Japox sábanabʉꞌ, me-ama nataelabʉxsumkʉs wʉt, ja-aechox. 12  Japasábana­
tutat nejmachchoef nuil. Jaxotbej jom, papunibej. 13 Do jawʉt, Pedro jʉmtaen 
jʉmtiskaspox athʉsik:

—Pedro, ¡nande! ¡Ampi choef bem xaeliajwam! —tis Pedro.

14 Pedro jʉmnot wʉt, jʉm-aechon:
—¡El, paklon! Xan choef chinax xae-enil chaemili, me-ama ampi choef, 

jasi, tajwʉajnapijiw nakaechafiat xot, babijax isasamatan xamliajwa —aech 
Pedro.

15 Pejme athʉsik jʉmtiskas Pedro:
—Dios jʉm-aech wʉt: ‘Pachaem xaeliajwa’ —aech wʉt, ¡japoxliajwa xam 

nabej jʉm-aecheꞌ: ‘Chaemil’ —nabej aecheꞌ! —tis Pedro.
16  Pedro ketoꞌas tres veces japi choef beliajwapon, xaeliajwabejpon. Do 

jawʉt, japasábana athʉ poxase chajulafʉl, choef sʉapich. 17 Pedro xabich 
nejchaxoel, masoxtat taen wʉt sábanabʉꞌ, choef sʉapich. Samata, Pedro 
jʉm-aech, nejchaxoel wʉt “¿Masoxkat Dios xan nachanaekabʉanasia, taenx 
wʉt japox?” —aech Pedro, nejchaxoel wʉt. Pedro japox nejchaxoel wʉtfʉk, 
Cornelio pamak patlisi bafafatat. Japi fʉlaen wʉtfʉk, wʉajnachaemti jiw: 
“¿Amxotkat Simón pejba ek, pakbʉꞌan chaemsan pejba?” —aechi. 18  Dolisi pat 
wʉti Simón pejbaxot, pinjametat wʉajnachaemt wʉt, jʉm-aechi: “¿Ampaba
xotkatlap Simón Pedro duk?” —aechi.

19 Pedro nakiowa nejchaxoelfʉk japox ja-aechpoxliajwa bamatwʉajtatse. 
Do jawʉt, Espíritu Santo jʉm-aech Pedroliajwa: “Tres aton pat. Japi pat xam 
wʉljaesliajwa. 20 Samata, ¡nande! ¡Balaemik! ¡Japi nejmach nakfʉlaem! Xan 
japi toꞌanax xot, japi fʉlaen” —aech Espíritu Santo Pedroliajwa.

21 Pedro balaek wʉt, jʉm-aechon paꞌanpiliajwa:
—Xanlap nawʉlwekamponan. ¿Ma-aech xotkat fʉlaeman? —aech Pedro.
22  Japi jʉmnot wʉt, jʉm-aechi:
—Xanal fʉlaenx, tajpaklon Cornelio natoꞌa xot. Tajpaklon, japon soldaw

paklon, xabich pachaempon. Japon Dios naexasitbej. Judíos jʉm-aech wʉt 
japonliajwa, jʉm-aechi chimiajamechan. Puexa judíos nejxasinkasbejpon. 
Kaeliw Dios pej-ángel jʉmtispon: ‘¡Asew xam toꞌim japi wʉljaesliajwa Pedro! 
Japon paꞌan wʉt, ¡chiekal naeweꞌe japon xamal jʉmchiyaxaelpox!’ —aech 
Dios pej-ángel Cornelioliajwa —aechi Pedroliajwa.

23 Pedro japox jʉmtaen wʉt, tapaeipon japi leliajwa ba. Do jawʉt, japabatat 
namapi kaemadoiliajwa. Dolisdoꞌ, kandiawa wʉt, Pedro nakfol japi. Asewbej, 
naexasiti Jesucristo pejwʉajan, Jope paklowaxpijiw, japibej nakfoli Pedro.

24 Kandiawa wʉt, Pedro paꞌa Cesarea paklowaxxot. Japi wʉajna, Cornelio, 
pejjiwkola sʉapich, pejnachala sʉapichbej, tʉadut natamejax japon pejbatat. 
Cornelio bʉꞌwʉajnawet pejjiw Pedro pejpasaxliajwa. 25 Pedro pat wʉt Corne
lio pejbaxot, Cornelio nakoldin bʉꞌkʉlsliajwapon Pedro. Do jawʉt, Cornelio 
brixtat nuk Pedro pejwʉajnalel, sitaeyaxtat chiekal bʉꞌkʉlsliajwapon. 26  Pe 
Pedro makafit Cornelio nansliajwa. Jawʉt Pedro jʉm-aech:

—¡Nande! ¡Tajwʉajnalel xam brixtat nabej nukeꞌ! Xan atonan. Me-ama 
xam, ja-an xan —aech Pedro Cornelioliajwa.

27 Pedro japox jʉm-aech wʉt Cornelioliajwa, japi lowlisi Cornelio pejba. 
Jaxot Pedro xabich jiw taen, japi wʉajna natamejapi. 28  Do jawʉt, Pedro 
jʉm-aech:

—Xamal chiekal matabijam. Tajwʉajnapijiw chajia lelox tapae-el nacha
laliajwan, judíos-elpi sʉapich. Xanal natapae-elbej leliajwan judíos-eli pej
bachanxot. Japoxan xanal judíos tajkabʉan. Pe amwʉtjel xan matabijtax 
Dios nafias-el japoxanliajwa. 29 Samata, namak nawʉljaet wʉt, asax pae-enil 

japiliajwa: ‘Xan fʉlaeyaxinil’ —chi-enil. Kamta nakfolx japi. Ma amwʉt mata
bijsasian, ma-aechxotkat nawʉljaeti —aech Pedro, natamejapiliajwa Cornelio 
pejbatat.

30 Cornelio jʉmnot wʉt, jʉm-aechon:
—Cuatro matkoilisox Dios kawʉajnaxpox tajbatat kaliax, ampahora wʉt

lejen. Chalechkal natulaelt wʉt, me-ama aton, jason, japon najʉm-aech. 
Naxoelox xabich itliak. 31 Japon najʉm-aech: ‘Cornelio, xam kawʉajnampox 
Dios jʉmtaen. Dios nejkiowa-el xam kajachawaesfʉlampox kejila. 32  Samata, 
¡toꞌim namak Jope paklowax poxade bʉflaeliajwadini Simón! Japon asawʉl 
Pedro. Japon duk pejwʉlxoelan pejbatat, pakbʉꞌan chaemsan pejbaxot. Japon 
pejba ek mox marbabʉꞌtat’ —na-aech ángel. 33  Samata, tamak kamta toꞌax 
xam wʉlwekaliajwapi. Xam isam pachaempox tajjiwliajwa, nakfʉlaeman xot. 
Amwʉtjel xanal natamejlax Diosliajwa. Xanal puexa jʉmtaesian xam Dios 
bʉxtoꞌapoxan xanal nanaewʉajnaliajwam —aech Cornelio Pedroliajwa.

Pedro naewʉajanpox jiw Cornelio pejbaxot
34 Dolisdoꞌ, Pedro tʉadut wʉt jiw naewʉajnaliajwa, jʉm-aechon:
—Amwʉtjel ampox matabijtax. Diachwʉajnakolax, Dios jiw taen wʉt, 

pothatapijiw puexa chiekal najʉpataenpon. 35 Dios natxasisla-ele-el pothata
pijiw, japi itpaei sitaeyax Diosliajwa, ispibej pachaempoxan. 36 Xamal mata­
bijam Dios xatoꞌa chimiawʉajan, Jesucristo pejwʉajan, xanal israelitasliaj
wan Dios nabeltaeliajwa, isx wʉt babijaxan. Japon Jesucristo, paklokolan 
puexa jiwliajwa. 37 Xamal chiekal matabijambej Jesús ispoxan judíosliajwa 
japi pejtʉajnʉchantat. Juan, jiw bautisan, naewʉajnafʉl wʉt, japon jiw bau
tisafʉlbej. Japamatkoiyan Jesús ispoxan tʉadut Galilea tʉajnʉxot. 38  Xamal 
chiekal matabijambej, Dios chaxdut Jesúsliajwa, japon Nazaret paklowax
pijin, Espíritu Santo. Dios chaxdutbej pejpamamax Jesúsliajwa. Samata, 
Jesús isfʉl pachaempoxan jiwliajwa. Boejthʉsfʉlbejpon jiw, nabijati Satanás 
pijaxtat. Diachwʉajnakolax Jesús xajʉp japoxan isfʉlaliajwa, chalas xoton 
Dios. 39 Xanal taenx Jesús isfʉlpoxan Jerusalén paklowaxxot, Judea tʉajnʉ
xot. Do jawʉx, asajiw Jesús kematamatlas cruztat tʉpaliajwa. 40-41 Jesús tʉp 
wʉt, tres matkoi wʉt, Dios mat-echpon pejme dukaliajwa. Do jawʉx, xanal
xot natulaelton. Asew jiwxot natulaels-elon. Dios chajia xanal namakanot, 
asamatkoi Jesús taeliajwan, mat-ech wʉton, pejme duk wʉt. Samata, Jesús 
xanalxot natulaelt, mat-ech wʉton. Do jawʉt, xanal xaelx, Jesús sʉapich. 
Afxbej. 42  Jesús nabʉxtoꞌa xanal jiw naewʉajnaliajwan Dios wʉlduwpox Jesús 
juezliajwa. Asamatkoi japon jiw babejchow pejlel diajkaxael. Diajkaxaelbej
pon pejlel jiw pachaempi. Jachiyaxaelon jiw laelpiliajwa, jiw tʉpiliajwabej. 
43  Puexa profetas chajia jʉm-aechi Jesús pasaxaelpoxliajwa ampathatat. Japi 
jʉm-aechbej: ‘Jiw naexasisaxaelpi japon, japi Dios beltaeyaxaes babijaxan 
ispoxanliajwa’ —aechbej profetas, chajia jʉm-aech wʉt —aech Pedro, jiw 
naewʉajan wʉt Cornelio pejbatat.

Judíos-elpi pejmatpʉatanxot paskpox Espíritu Santo
44 Pedro naewʉajan wʉtfʉk, jawʉt Espíritu Santo pask, Pedro naewʉajan

pox naeweti pejmatpʉatanxotsik. 45  Judíos, pati, Pedro sʉapich, japi chajia 
naexasiti Jesucristo pejwʉajan. Japi xabich nejchaxoelanuil, taen wʉti 

Espíritu Santo paskpox judíos-eli pejmatpʉatanxotsik. 46 Japi matabija Espí
ritu Santo paskpox, naksiya xoti asajamechan, majt naksiya-eljamechan, japi 
jʉm-aechfʉl xotbej Diosliajwa: “Xam xabich pachaemam” —aechfʉl xoti 
Diosliajwa. 47 Samata, Pedro jʉm-aech, japon sʉapich, patpi jʉmtaeliajwa: 
“Espíritu Santo fʉloek Cornelioxotsik, pejjiwxotsikbej. Me-ama xatisliajwa, 
jatisbej judíos-elpiliajwa. Samata, japi jiw bautisas wʉt, xatis elchiyaxisal” 
—aech Pedro.

48  Samata, Pedro toꞌa Cornelio, pejjiw sʉapich, bautisaliajwas Jesucristo 
pejwʉltat. Do jawʉt, japi jiw fiati Pedro namanaliajwa kaematkoi sʉapich 
japixot.

Pedro chapaeipox Jerusalén paklowaxpijiw, Dios 
bʉxtoꞌaspox naewʉajnaliajwa judíos-eli

11 �1 Apóstoles, asewbej, naexasiti Jesucristo pejwʉajan, Judea tʉajnʉ
pijiw, japi wʉltaen judíos-eli chiekal naexasitox Jesús pejwʉajan. 

2  Samata, Pedro pat wʉt Jerusalén paklowaxxot, asew judíos, naexasiti Jesu
cristo pejwʉajan, japi loti Pedro. 3  Japi lot wʉt, jʉm-aechi Pedroliajwa:

—¿Ma-aech xotkat xam fʉlaemch taeliajwam judíos-eli? ¿Ma-aech xotbej
kat, japi sʉapich, naxaelam? —aechi.

4 Do jawʉt, Pedro puexa chiekal chapaeyax tʉaduton, akasestat ja-aech wʉt 
japox. Jʉm-aechon:

5  —Xan Jope paklowaxxotx wʉt, Dios kawʉajnax wʉt, masoxtat taenx. 
Taenx athʉsik fʉlalaef­lik wʉt Dios kawʉajnaxxotsik, sábanabʉꞌ pinjiyax, 
me-ama nataelabʉxsʉmkʉs wʉt, ja-aechox. 6 Xan chiekal taenx japasábana
tutat nejmachchoef, jaxot nuil wʉt. Japi choef, cuatrotʉakanpi, pejmachoef
bej. Jaxotbej jom, miabej. 7 Jʉmtaenxbej, athʉsik najʉm-aechsik wʉt. Japa
jame najʉm-aech: ‘Pedro, ¡nande! ¡Ampi choef bem xaeliajwam!’ —na-aech 
japajame. 8  Xan jʉmnotx wʉt, jʉm-an athʉsik najʉm-aechipox: ‘¡El, paklon! 
Xan japi choef chinax xae-enil, chaemili, me-ama ampi choef, jasi, tajwʉaj
napijiw nakaechafiat xot, babijax isasamatan xamliajwa’ —an xan, athʉsik 
najʉm-aechsik wʉt. 9 Pejme najʉm-aech athʉsik: ‘Xan jʉm-anox: “Pachaem 
xaeliajwa” —anox, japoxanliajwa xam nabej jʉm-aecheꞌ: “Chaemil” —nabej 
aecheꞌ’ —aechsik athʉsik najʉm-aechsikpox. 10 Japox ja-aech tres veces. Do 
jawʉx, sábanabʉꞌ, choef sʉapich, athʉ chajulafʉl. 11 Do jawʉt, xan dukxxot 
pat tres poejiw. Japi Cornelio pamak. Japi fʉlaen Cesarea paklowaxxot xan 
nawʉljaesliajwa. 12  Do jawʉt, Espíritu Santo natoꞌa japi jiw nejmach xan nak
fʉlaeliajwan. Seis wajkoew, xan nafʉlchala, naexasiti Jesucristo pejwʉajan. 
Do jawʉx, Cesarea paklowax patx wʉt, xanal, puexa folxpijin, lowx Cor
nelio pejba. 13  Cornelio nachapaei Dios pej-ángel natulaeltpox japon pejba
tat. Do jawʉt, Cornelio jʉmtis ángel: ‘¡Namak toꞌim Jope paklowax poxade, 
japi bʉflaeliajwadin Simón Pedro! 14  Japon paꞌan wʉt, xam naewʉajna
xaelon isaxaelampox Dios bʉꞌweliajwa, nejjiw sʉapich’ —tis Cornelio Dios 
pej-ángel. 15 Xan tʉadutx wʉt japi naewʉajnaliajwan, jawʉt, Espíritu Santo 
pask japi pejmatpʉatanxot. Me-ama majt xatisxot Espíritu Santo pask wʉt, 
jatisbej judíos-elpiliajwa. 16  Do jawʉt, xan nejchafaetx wajpaklon Jesús 
chajia nakjʉm-aechpox. Jesús chajia xanalliajwa najʉm-aech: ‘Diachwʉaj
nakolax majt Juan jiw bautisa mintat. Pelax Espíritu Santo pasaxael xamal 

nejmatpʉatanxotsik. Ja-aech wʉt, xamal, me-ama bautisaxaelam wʉt Espí
ritu Santo pijaxtat, jachiyaxaelam’ —aech Jesús, chajia xanal najʉm-aech 
wʉt. 17 D iachwʉajnakolax Dios toꞌak Espíritu Santo judíos-elpiliajwabej. 
Me-ama xatisliajwa, jatisbej judíos-elpiliajwa. Samata, xan elchiyaxinil, Dios 
japox is wʉt —aech Pedro, jʉmnot wʉt lotspiliajwa.

18  Jesucristo pejwʉajan naexasiti, Jerusalén paklowaxpijiw, japox jʉmtaen 
wʉt, bʉxkofapi. Do jawʉt, Pedro kaes los-esal. Xabich nejchachaemillisi 
jʉmch Diosliajwa. Samata, jʉm-aechi:

—Diachwʉajna ko lax, judíos-elibej Dios beltaens, kofa xot babijaxan 
ispoxan pachaemaliajwapi Diosliajwa. Samata, asamatkoi kaeyaxtat duila
xaes Diosxotse pomatkoicha —aech Jerusalén paklowaxpijiw.

Naexasitpox Jesucristo pejwʉajan Antioquía paklowaxpijiw
19 Esteban iaꞌtat dadaps wʉt, tʉp wʉtbejpon, do jawʉtbej, judíospaklochow 

tʉadut chakifʉlaeyax Jesucristo pejwʉajan naexasiti beliajwas. Samata, Jesu
cristo pejwʉajan naexasitixot, asew dʉkp Fenicia tʉajnʉ poxade. Asew dʉkp 
Chipre tanaet poxade. Asew dʉkp Antioquía paklowax poxade. Dʉkpi japa
paklowaxan poxade pat wʉti, jaxot naewʉajan chimiawʉajan, Jesucristo pej
wʉajan, judíoskal jʉmtaeliajwa. Judíos-eli naewʉajna-esalfʉk. 20 Asew nae­
xasiti Jesucristo pejwʉajan, Chipre tanaetpijiw, Cirene paklowaxpijiwbej, japi 
dʉkp wʉt, pati Antioquía paklowaxxot. Jaxot naewʉajanpi chimiawʉajan, 
wajpaklon Jesucristo pejwʉajan, judíos-eliliajwabej. 21 Japi naewʉajnafʉl wʉt 
Jesucristo pejwʉajan, Dios kajachawaesfʉlas. Samata, xabich judíos-eli kofa 
pejwʉajnapijiw naexasitpoxan. Japilax naexasit Jesucristo pejwʉajan.

22  Naexasiti Jesucristo pejwʉajan, Jerusalén paklowaxpijiw, wʉltaen judíos-
eli, Antioquía paklowaxpijiw, naexasitox Jesucristo pejwʉajan. Samata, 
Bernabé toꞌas taeliajwa Antioquía paklowaxpijiw. 23  Bernabé pat wʉt Antio
quía paklowaxxot, taenlison japi Dios kajachawaechpox. Samata, Bernabé 
xabich nejchachaemil. Do jawʉt, japon naewʉajan puexa japi jiw kaes chiekal 
naexasisfʉlaliajwa Jesús pejwʉajan. 24 Bernabé xabich pachaempon. Xabich 
kajachawaesfʉlas Espíritu Santo. Xabich Dios xanaboejsfʉlbejpon. Samata, 
ja-aech wʉt, xabich jiw naexasit Jesucristo pejwʉajan.

25 Do jawʉx, Bernabé fʉlaechon Tarso paklowax poxade wʉlwekaliajwapon 
Saulo. 26 Faen wʉt, japon sʉapich, kaxa nawen Antioquía paklowax poxadin. 
Do jaxot duill isi kaewaechliajwa Jesucristo pejwʉajan naexasitixot. Japi 
xabich jiw naewʉajan Antioquía paklowaxxot. Jesucristo pejwʉajan naexa
siti japapaklowaxxot matxoela jʉmtis japiliajwa: “Cristianos” —tispi.

27 Japamatkoiyan Bernabé, Saulo sʉapich, Antioquía paklowaxlel naewʉa
jan wʉt, asew profetas, Jerusalén paklowaxpijiw, pat Antioquía paklowaxxot. 
28  Japi profetasxot, kaen pawʉl Agabo. Natameja wʉt naexasiti Jesucristo pej
wʉajan, jawʉt Agabo nant japixot jʉmchiliajwa Espíritu Santo bʉxtoꞌaspox. 
Jawʉt jʉm-aechon: “Ampatʉajnʉchanpijiw xabich litaxaelaxael, naxaeyaxan 
piach ajilaxael xot” —aech Agabo. Baxael, diachwʉajnakolax japox ja-aech. 
Claudio, puexa Roma tʉajnʉpijiw tatoꞌal wʉt, japamatkoiyantat japox ja-aech, 
naxaeyaxjilaxan. 29 Dolisdoꞌ japamatkoiyantat Judea tʉajnʉpijiw litaxaelafʉl. 
Samata, Antioquía paklowaxpijiw, naexasiti Jesucristo pejwʉajan, kaenej
chaxoelax plata xatoꞌaliajwa naexasitiliajwa Jesucristo pejwʉajan, Judea 

tʉajnʉpijiwliajwa. Kaenanʉla xajʉppoxtat owapi plata. 30 Jasox ispi, plata owa 
wʉt. Do jawʉt, Bernabé, Saulo sʉapich, toꞌas japaplata xalaeliajwa Judea 
tʉajnʉ poxade chaxduiliajwapi ancianosxot.

Pedro jiaspox jiw jebatat

12 �1 Japamatkoiyantat Herodes, Judea tʉajnʉpijiw tatoꞌlan, tʉadut babi
jaxan isliajwa Jesucristo pejwʉajan naexasitiliajwa. 2  Herodes ketoꞌa 

pejsoldaw boesaliajwapi espadatat Santiago. Japon Juan pakoewan. Faens 
wʉt, boesaspon. 3  Herodes wʉltaen asew judíos xabich nejchachaemilox 
Santiago boesaspoxliajwa. Do jawʉtbej, Herodes ketoꞌa pejsoldaw Pedrobej 
jaelsliajwas, Pascuamatkoi wʉt. Japamatkoitat judíos pan jixael, puthla-eli. 
Do jawʉt, Pedrobej jaeltas. 4  Pedro jaeltas wʉt, Herodes ketoꞌa pejsoldaw 
Pedro jeliajwas jiw jebatat. Jiw jebaxot cuatromʉtje soldaw, japi naliaxa
fʉlaliajwa Pedro wesax. Kaenanʉla cuatromʉtjexot, jaxot cuatro soldaw. 
Herodes nejchaxoel wʉt, jʉm-aechon: “Pascuafiesta toep wʉt, Pedro jusaxae
len jiw jebaxot. Nosaxaelnon puexa jiw pejwʉajnalel tasalaliajwason” —aech 
Herodes, nejchaxoel wʉt. 5 Japox ja-aech Pedroliajwa, jiw jebatat jias wʉton. 
Chiekal wesfʉlas wesamata. Do ja-aech wʉt, naexasiti Jesucristo pejwʉajan 
xabich Dios kawʉajnafʉl nejthʉꞌaxtat Pedroliajwa.

Pedro kajachawaechpox Dios pej-ángel weliajwapon jiw jebatat
6  Madoi wʉt, Pedro jiw jebatutat nataelamʉaxwasixawaech cadenamʉa

tat, kolenje soldaw sʉapich. Pedro nejmach moejt kolenje soldawtutat. Asew 
soldaw, kolenje, bafafa wesfʉl. Kandiawa Herodes jiw pejwʉajnalel nosaxae
lon Pedro. 7 Pe japamadoitat Dios pej-ángel chalechkal natulaelt Pedroxotsik. 
Natulaelt wʉt, jiw jebatu xabich itliakjala. Pedro thikas ángel nathiksliajwa. 
Jawʉt jʉmtispon: “¡Nande!” —tispon. Jawʉt kolemʉatje, cadenamʉat, Pedro 
pejmʉaxwasixot cadenamʉa jolpanik. 8  Do jawʉt, ángel pejme jʉm-aech 
Pedroliajwa: “¡Naxoelde! ¡Tʉakxajoeldebej!” —aechon. Pedro ow-aech ángel 
jʉm-aechpox. Do pejme jawʉt, ángel jʉm-aech: “¡Naxoeldebej nejsumta-osax! 
¡Xan nakfʉlaem!” —aech ángel.

9 Pedro nejmach fʉlafol Dios pej-ángel, matabijs-elaxtat diachwʉajnakolax 
wʉt japox. Pedro japoxliajwa, me-ama xamoejt wʉt, ja-aechox. 10 Xenapi mat­
xoelawetpon, soldawan, batufafaxot. Jawʉx xenapi asan, soldawan, wetpon. 
Pati taxdukafafa, anaelfafa. Japafafa nakolsliajwa paklowax poxaliajwade. 
Japafafa pajut nafafat japi wʉajna. Samata, nejmach nakolapi. Do jawʉx, kae
thialaxot lika wʉti, Dios pej-ángel naxaelcha. Do jawʉt, Pedro tamachlison.

11 Jawʉt Pedro pajut chiekal matabijt. Chiekal nejchaxoelison: “Amwʉtjel 
chiekal matabijtax, Dios toꞌak pej-ángel xan nabʉꞌweliajwa Herodes pejsol
dawxot. Puexa Herodes isaxaelpox xanliajwa judíos pejwʉajnalel, nabijasa
xaelenpox, japoxliajwa Dios pej-ángel nabʉꞌwia” —aech Pedro, nejchaxoel 
wʉt.

12  Japox Pedro pajut chiekal matabijt wʉt, fʉlaechon María pejba poxade. 
María, japow Juan pen. Japon asawʉl Marcos. Jaxotde xabich jiw nata
meja, Dios kawʉajan xoti. 13  Pedro ba tathoetlel la wefafasliajwas. Do jawʉt, 
pansiaw fʉlaen taeliajwa, achan la. Japow japabatat nabistpow. Pawʉlow 
Rode. Dolisow jʉm-aechow:

—¿Achanamkat xam? —aechow.
14 Pedro jʉmnot wʉt, japow chiekal jʉmmatabijt Pedro pejjame. Samata, 

japow xabich nejchachaemil, jʉmtaen wʉtow Pedro pejjame. Do jawʉt, 
bafafas-elow Pedro leliajwa. Jʉmch kaxade najaeꞌepow batuchade batupijiw 
chapaeliajwa. Chapaei wʉt jʉm-aechow:

—¡Pedro bafafaxot nuk, tathoetlel! —aechow.
15 Japow jʉm-aech wʉt japox, batupijiw jʉmch jʉm-aech:
—¡Xam pawis na-acham! —aechipow.
Japow jʉm-aech:
—¡Diachwʉajnakolax Pedro nuk tathoetlel! —aechow.
Japi nakaewa najʉm-aech:
—¡El! ¡Japona-el! Kaen ángel, bej tataef­lasponbej —aechi nakaewa.
16 Japi japox jʉm-aech wʉt, Pedro nakiowa laefʉl bafafaxot. Jawʉt bafafat 

wʉti, taen wʉti Pedro, japi xabich beljow. 17 Pedro kexachokꞌcha puexa jiw 
chiekal boejlachaliajwa. Jawʉt chapaeipon jiw jebaxot Dios juchpox. Do 
jawʉt, jʉm-aechon:

—¡Santiago chapaem xan wiaxpox, asewbej, naexasiti Jesucristo pejwʉa
jan! —aech Pedro.

Do jawʉx, Pedro nakolt wʉt japixot, fʉlaechon asalel.
18  Do nalian wʉt, soldaw, matabija-eli, achax nejchaxoelaxaeli. Matabija-

elbejpi, ma-aech Pedro weliajwa. 19 Herodes toꞌa pejsoldaw chiekal wʉlweka
liajwapi Pedro. Pe Pedro faena-esal. Pedro wia wʉt soldaw wesfʉlaspoxtat, 
japikal xabich wʉajnachaemtas. Do jawʉx, Herodes asew soldaw kitoꞌa Pedro 
wesfʉlaspi, japi soldaw beliajwas. Do jawʉxbej, Herodes Judea tʉajnʉxot nakolt. 
Fʉlaechon Cesarea paklowax poxade, jaxotde kaematkoiyan sʉapich dukaliajwa.

Herodes woejxaeyax chatʉppox
20 Herodes Cesarea paklowaxxot duk wʉt, palalapon Tiro paklowaxpijiw

liajwa, Sidón paklowaxpijiwliajwabej. Herodes palala wʉt, pamak kefiaton 
naxaeyaxan xananʉams-elaliajwa japapaklowaxpijiwliajwa. Samata, japapak
lowaxanpijiw kaenejchaxoelax chiekal nospaeliajwa, Herodes sʉapich. Japi 
nospaesia, Herodes sʉapich, toepaliajwa Herodes palalapox, tapaeliajwabej
pon naxaeyaxan xananʉampi.

Herodes pejba t ataefʉlpon, pawʉl Blasto. Japon chiekal xanaboejtas 
Herodes. Japapaklowaxanpijiw matxoela nospaei, Blasto sʉapich. Do jawʉx, 
bʉxtoꞌapi Blasto nospaeliajwa, Herodes sʉapich. Blasto ow-aech japi jʉm-
aechpox. Do jawʉx, Blasto nospaei, Herodes sʉapich, toepaliajwa Herodes 
palalapox. 21  Herodes kaematkoi mark pasax tapaeliajwapon japapaklowa
xanpijiw. Baxael, japi japonxot paꞌan wʉt, Herodes wʉajna naxoel xabich 
chamoeyax, japanatamejaxliajwa. Tʉa-ekax pinjiyax, chamoeyaxtat,skon. Do 
jawʉt, Herodes piach naksiya japi jiwliajwa. 22  Do jawʉt, jiw nejlaꞌlaba wʉt, 
jʉm-aechfʉli: “¡Dios xatisxot! Herodes naksiya wʉt, me-ama Dios naksiya 
wʉt, ja-aechon. Me-ama aton naksiya wʉt, jachi-elon” —aechfʉli, nejlat wʉt. 
Jasoxtat japi jiw nejlaꞌbala Herodes nejchachaemlaliajwa japi jiwliajwa. 23 Do 
jawʉt, Herodes bʉxfias-elxoton, jiw nejlaꞌlaba wʉt, japonliajwa: “¡Xan Dios-
enil!” —chi-el xoton jiwliajwa, Dios pej-ángel ketison bʉꞌxaenkaliajwa. Do 
jawʉt, Herodes woejxaeyax chatʉp, xabich thewin woejxaes xot.

Hechos 12	 488�  



24 Pe Jesucristo pejwʉajan naexasiti Dios pejjamechan potʉajnʉcha xabich 
naewʉajnafʉl. Samata, xabich jiw naexasit japawʉajan.

25 Bernabé, Saulo sʉapich, pejbichax toet wʉt, nakola Jerusalén paklowax
xot. Do jawʉt, nawenlisi Antioquía paklowaxlel. Nawen wʉt, japi bʉꞌfol Juan. 
Japon asawʉl Marcos.

Bernabé, Saulo sʉapich, diajnaspox Jesucristo pejwʉajan 
naewʉajnaliajwa asatʉajnʉchanpijiw

13 �1 Antioquía paklowaxxot, naexasitixot Jesucristo pejwʉajan, japixot 
asew profetas, asewbej judíos chanaekabʉanapi. Kaen profeta pawʉl 

Bernabé. Asan pawʉl Simón. Japon asawʉl Pafoeyan. Asan pawʉl Lucio, 
Cirene paklowaxpijin. Kaen judíos chanaekabʉanapon pawʉl Saulo. Asan 
pawʉl Manaén. Japon, Herodes sʉapich, yamxʉlan wʉt, kaebatat tiꞌtpon. 
Do baxael, Herodes chiekal tiꞌt wʉt, wʉlduwson Galilea tʉajnʉpijiw tatoꞌla
liajwa. 2  Asamatkoi, naexasiti Jesucristo pejwʉajan culto is wʉt, japamatkoi
tat naxae-eli, Dios piach kawʉajnaliajwa. Jawʉt Dios kawʉajan wʉti, Espíritu 
Santo jʉm-aech Dios kawʉajanpiliajwa: “¡Bernabé, Saulo sʉapich, nawedi
jande! Xan bichax japiliajwa” —aech Espíritu Santo.

3  Do jawʉt, Jesucristo pejwʉajan naexasiti, Dios kawʉajnax bʉxtoet wʉt, 
jawʉt ke-owapi Bernabé pejtaꞌtat, Saulo pejtaꞌtatbej. Jawʉt pejme japi Dios 
kawʉajan Bernabé, Saulo sʉapich, kajachawaesfʉlaliajwaspi Dios. Do jawʉx, 
tapaeis Bernabé, Saulo sʉapich, fʉlaeliajwa isliajwa Dios pejbichax.

Bernabé, Saulo sʉapich, Chipre tanaetxotpox
4 Bernabé, Saulo sʉapich, Espíritu Santo toꞌas xot, fʉlaechi Seleucia pak

lowax poxade. Jaxotde paꞌa wʉt, barkam juli Chipre tanaet poxaliajwade. 
5 Salamina paklowax chapat wʉt, Chipre tanaetxot, naewʉajanlisi Dios pej
jamechan judíos naewʉajnabachanxot. Juan Marcos nakfolbej kajachawaes
liajwapon japabichax, japi nabist wʉt.

6 Japi pat wʉt tanaetmatdukaxot, pati Pafos paklowaxxot. Jaxot wʉt, taeni 
judíos-aton. Japon pinjoeꞌan. Pawʉlon Barjesús. Japon xabich kichachajba
maenk. Jijʉm-aechbejpon: “Xan jʉm-an Dios nabʉxtoꞌapoxan” —ji-aechon. 
7 Japon pinjoeꞌan kajachawaet Sergio Paulo, Chipre tanaetpijiw tatoꞌlan. 
Japonbej matabijsmaenk. Dolisdoꞌ, Sergio Paulo wʉllala Bernabé, Saulo 
sʉapich, japi fʉlaeliajwadin japonlel, naewesasia xoton Dios pejjamechan. 
8  Japon pinjoeꞌan, griegojametat pawʉlon Elimas. Japon jʉm-aech babejja
mechan Bernabéliajwa, Sauloliajwabej, Sergio Paulo naexasisasamata Jesús 
pejwʉajan. 9-11 Barjesús japox jʉm-aech wʉt Bernabéliajwa, Sauloliajwabej, 
jawʉt Saulo, japon pawʉl Pablo, chiekal natachaemt wʉton Barjesúsliajwa, 
Pablo jʉm-aech Espíritu Santo pijaxtat Barjesúsliajwa:

—¡Xam kichachajbapijnam! ¡Babej isnam, Satanás paxʉlnam! Puexa jiw is 
wʉt pachaempoxan, ¡xam japi padaelmanam! Dios pejjamechanliajwa xam 
jʉm-am: ‘Japox diachwʉajnakolaxa-el’ —am, xam naexasisasiapiliajwa, japi 
naexasisasamata Dios pejjamechan. Amwʉt, Dios xam kastikaxael itliakla
liajwam. Pin-iamatkoiyan taeyaximil itliakax —aech Pablo Barjesúsliajwa.

Pablo japox jʉm-aech wʉt, Barjesús chalechkal kamta itliakal. Jawʉt 
wʉlwekon aton makxalaeliajwas. 12  Do jawʉt, Sergio Paulo japox taen wʉt, 

naexasitlison Jesús pejwʉajan. Naexasit wʉt, nejchaxoelon: “Diachwʉajnako
lax Jesucristo pejwʉajan xabich pachaem” —aechon, nejchaxoel wʉt.

Pablo, Bernabé sʉapich, naewʉajanpox Pisidia tʉajnʉlel
13  Pablo, Bernabé sʉapich, Juan Marcos sʉapichbej, Pafos paklowaxxot 

juli barkam. Do jawʉt, chaf­laechi Perge paklowax poxade, Panfilia tʉajnʉ
xot chapasliajwa. Perge paklowaxxot chapat wʉti, jawʉt chalechkal Juan 
Marcos nadijan japixot nawiasliajwapon Jerusalén paklowax poxade. 14 Do 
jawʉt, Pablo, Bernabé sʉapich, nakola Perge paklowaxxot, Antioquía paklo
wax poxade, pasliajwa Pisidia tʉajnʉlel. Jaxotde paꞌa wʉt, napatamatkoi wʉt, 
japi low judíos naewʉajnabaxot. Jaxot chalaki.

15 Puexa chiekal chalak wʉt, chanaexaljowspi Moisés chajia lelpox. Cha
naexaljowsbejpi profetas chajia lelpoxan. Do jawʉt, japaba wetpi jʉm-aechi 
Pabloliajwa, Bernabéliajwabej:

—Takoew, xamal Dios pejjamechan xapatam wʉt, ¡xanal nanaewʉajande 
Dios kaes chiekal xanaboejaliajwan! —aechi.

16 Do jawʉt, Pablo nant naewʉajnaliajwa. Jawʉt mʉaxxachokꞌchapon puexa 
jiw boejlach chalakaliajwa. Jawʉt jʉm-aechon:

—Xamal judíos, ¡chiekal nanaeweꞌe! Xamal judíos-emili, sitaenampim 
Dios, ¡chiekal nanaeweꞌebej! 17 Dios, japon xatis wajDios Israel tʉajnʉpijwas
liajwa, japon chajia makanot wajwʉajnapijiw pejjiwaliajwapon. Japi israeli
tas, Egipto tʉajnʉxot duil wʉt, xabich pin-iati, Dios kajachawaesfʉlas xot. Do 
jawʉxbej, Dios pejkajachawaesaxtat wajwʉajnapijiw nakola japatʉajnʉxot. 
18  Do jawʉx, japi cuarenta waechan nanʉamt wʉt pajilaxxot, babijaxan isfʉl 
wʉtbejpi, Dios boejtaliasfʉl. Dios nakiowa tataef­laspi. 19 Wajwʉajnapijiw pej
wʉajna, Canaán tʉajnʉxot asajiw duil. Japi sietemʉt. Japi jiw xabich pin-iat. 
Pe nakiowa, Dios toet japi jiw, wajwʉajnapijiw chaxdusliajwas ampatʉajnʉ. 
20  Jacob, paxi sʉapich, Egipto tʉajnʉxot pat wʉti, cuatrocientos cincuenta 
waechan wʉt, Dios chaxdut ampatʉajnʉ Jacob pamojiw —aech Pablo, judíos 
naewʉajan wʉt.

Pablo kaes jʉm-aech: “Dios ampatʉajnʉ chaxdut wʉt Jacob pamojiw, do 
jawʉx, wʉlduwpon japixot asew juecesliajwa, japi judíos tatoꞌlaliajwa. Kaen 
juez tʉp wʉt, asan naliaxt juezliajwa. Xabich pin-iawaechan wʉt, Samuel, 
japon profeta, taxdukapijin juez. 21 Do baxael, israelitas Dios kawʉajan japixot 
Dios makafisliajwa kaen aton japi pejreyliajwa, tatoꞌlaliajwasbejpi. Samata, 
Dios wʉlduw Saúl, japon reyliajwa israelitas tatoꞌlaliajwapon. Japon Saúl, Cis 
paxʉlan, wajwʉajnapijin Benjamín pamon. Japon Saúl reypon cuarenta wae
chanliajwa. 22  Asamatkoi Saúl Dios juchpon reypox. Do jawʉt, Dios wʉlduw 
David japon reyliajwa. Dios jʉm-aech Davidliajwa: ‘David, Isaí paxʉlan, xan 
nejchachaemlax xamliajwa, puexa chiekal nanaexasisfʉlam xot xan tatoꞌ
laxpoxan’ —aech Dios Davidliajwa. 23  Do baxael, David pamojiwxot, kaen 
nalaelt. Japon pawʉl Jesús. Japon Dios toꞌas, xatis judíos nakbʉꞌweliajwa. 
Me-ama Dios chajia jʉmdut, ja-aechox. 24 Jesús tʉadus-el wʉtfʉk jiw naewʉaj
nax, majt Juan, jiw bautisan, puexa judíos naewʉajnafʉl wʉt, jʉm-aechon: 
‘¡Kofim babijaxan isfʉlampoxan! ¡Naexasisfʉlde Dios tatoꞌalpoxan! Ja-am wʉt, 
xamal bautisaxaelen’ —aech Juan. 25 Mox pawʉajna wʉt Juan boesaxaesox, 
Juan chajia jʉm-aech: ‘Xan Cristowa-enil. Wʉajnawesfʉlampona-enil. Xanwʉx 

japon pasaxael, xamal wʉajnawesfʉlampon. Japon kaes pejme pachaemaxael. 
Me-ama xan, jachiyaxilon. Samata, xan pachaema-enil japon pejtʉakxajoe
lax jolsliajwan. Pachaema-enilbej japon pamaknanliajwa’ —aech Juan, chajia 
jʉm-aech wʉt Jesús pejpasaxliajwa —aech Pablo.

26  Pablo pejme jʉm-aech: “Takoew, xamal Abraham pamojiwam, xamal
bej judíos-emili, sitaenampim Dios, Dios naktoꞌa xatis naexasisliajwas ampa
jamechan nakbʉꞌweliajwabej babijaxan isaspoxan. 27 Jerusalén paklowax­
pijiw, japi paklochow, matabija-eli Jesús, japon Dios paxʉlanpon. Chiekal 
matabija-elbejpi profetas chajia lelpoxan, chanaexaljows wʉt napatamatkoi
tat. Japi ketoꞌa wʉt Jesús cruztat kematamatlaliajwas, japox islisi, me-ama 
chajia profetas lelpoxan jʉm-aech Jesúsliajwa. 28  Jesús chinax babijax is-el. 
Samata, Jerusalén paklowaxpijiw, paklochowbej, faena-el Jesús tasalaliaj
wapi. Japi taesia xot Jesús tʉpax cruztat, japi wʉljow Pilato, japon keto
ꞌaliajwa pejsoldaw, japi soldaw cruztat kematamatlaliajwapi Jesús. 29 Jesús 
tʉp wʉt cruztat, puexa chiekal ja-aechlisox, me-ama profetas chajia lelpoxan 
jʉm-aech Jesúsliajwa. Do jawʉx, asew kutipon cruzxot. Do jawʉt, otipon 
mʉaxwʉajtat. 30 Tres matkoi wʉt, Dios mat-et Jesús pejme dukaliajwa. 31 Do 
jawʉx, japamatkoiyan wʉt, Jesús natulaela pejnachalaxot, japi naknanʉamti 
japon Galilea tʉajnʉxot wʉt, Jerusalén paklowax poxade wʉtbej. Japi amw
ʉtjel naewʉajnafʉl Jesucristo pejwʉajan —aech Pablo judíos naewʉajnabatat.

32  Pablo pejme jʉm-aech: “Xanal amxotan xamal naewʉajnaliajwan chi
miawʉajan, Jesucristo pejwʉajan, Dios chajiakolaxtat jʉmdutox wajwʉajna
pijiwliajwa. 33  Xatis, wajwʉajnapijiw pamojiws. Japi jʉmduchpox, amwʉtjel 
xatis japox nakwepat. Dios mat-et Jesús pejme dukaliajwa. Me-ama chajia 
lelspox segundo salmosfʉtat jʉm-aech, ja-aechlisox. Dios chajia jʉm-aechpox 
jʉm-aech: ‘Xam taxʉlnam. Xan nej-axnan’ —aechox segundo salmosfʉtat. 
34  Dios chajia jʉm-aech: ‘Diachwʉajnakolax xan isaxaelen chajia jʉmdutx
pox Davidliajwa’ —aechon. Dios japox chajia jʉmdut wʉt, jʉm-aechon Jesús 
mat-esaxaespoxliajwa pejme dukaliajwa, japon pejbʉꞌt xoepaxilpoxliajwabej. 
35 Asafʉtatbej chajia jʉm-aechox Diosliajwa: ‘Tapaeyaximil naxʉlan pejbʉꞌt 
xoepax’ —aechox japafʉtat. 36 Diachwʉajnakolax David laeja wʉt ampathatat, 
naexasisfʉlon Dios tatoꞌlaspox. Kajachawaesfʉlbejpon jiw. Do jawʉx, David 
tʉp wʉt, pejwʉajnapijiw mʉthtasxot mʉthtipon. Do jaxot David pejbʉꞌt xoep. 
37 Pelax Jesús tʉp wʉt, mat-echpon Dios pejme dukaliajwa. Samata, xoepa-
elon. 38  Takoew, xamal matabijaxaelam naewʉajnaxpox Jesucristo pejwʉajan. 
Jesús pijaxtat Dios nakbʉꞌwia xatis. 39 Naexasiti Jesucristo pejwʉajan, Jesús 
pijaxtat Dios bʉꞌweyaxaesi. Pelax Moisés chajia lelpox pijaxtat xatis japoxtat 
Dios nakbʉꞌwe-el. 40  ¡Chiekal taem isasamatam babijaxan wejachisamata, 
me-ama profetas chajia lelpoxan jʉm-aech, Dios jʉm-aechpox:
	 41	‘Xamal jʉm-ampim babejjamechan xan jʉm-anpoxliajwa, ¡xan chiekal 

nanaeweꞌe jʉmchiyaxaelenpox! Laelpam wʉtfʉk, xan pinjiyax koechax 
isx wʉt, jiw japox xamal chapaei wʉt, diachwʉajnakolax xamal 
naexasisaximil. Xamal asbʉan jʉmch xabich nejchaxoelanuilaxaelam. 
Do baxael, tʉpam wʉt, napelsaxaelam Diosxot’ —aech profetas lelpoxan, 
Dios chajia jʉm-aechpox! —aech Pablo, judíos naewʉajnabatat wʉt.

42  Pablo, Bernabé sʉapich, nakola wʉt judíos naewʉajnabaxot, asew japixot, 
judíos-eli, japi jʉm-aech: “Asasemana wʉt, napatamatkoi wʉt, ¡jawʉt xanal 

pejme nanaewʉajande japoxan!” —aechi. 43  Natamejax toep wʉt, jiw nawia 
wʉt pejbachan poxade, xabich judíos, judíos-elibej, Pablo, Bernabé sʉapich, 
japi xabich jiw fʉlafos. Judíos-eli japi chiekal naexasit Dios, me-ama judíos 
chiekal naexasit wʉti Dios, ja-aech judíos-eli. Pablo, Bernabé sʉapich, chiekal 
naewʉajan fʉlafospi. Naewʉajan wʉt, jʉm-aechon: “Dios xamal nejxasink 
xot, chiekal naexasisfʉlaxaelam pomatkoicha chimiawʉajan, Jesucristo pej
wʉajan, jʉmtaenampox” —aech Pablo, Bernabé sʉapich.

44  Dolisdoꞌ, asasemana wʉt, pejme napatamatkoi wʉt, xabich jiw, japa
paklowaxpijiw, natameja jʉmtaeliajwa Dios pejjamechan. 45 Judíos taen wʉt 
puexa jiw natamejapox, jawʉt japi judíos palalapi, xabich jiw naewet xot 
Pablo naewʉajanpox. Samata, Pablo naewʉajanpoxliajwa jʉm-aechi: “¡El! 
Japon Pablo chiekal matabijs-ellejen” —aechi. Do jawʉt, Pablo bʉꞌwʉajan
paeisbejpon. 46  Jawʉt Pablo, Bernabé sʉapich, jʉmnot wʉt, pejlewla-eli. 
Samata, jʉm-aechi judíosliajwa:

—Xanal matxoela naewʉajnax xamal naexasisliajwam Dios, xamal judíos
wam xot. Pe xamal nejxasinka-emil naexasisliajwam. Xamal nejchachaemla-
emil pomatkoicha duilaxaelampoxliajwa Diosxotse. Samata, xamal kaes 
naewʉajnaxinil. Xanal fʉlaeyaxaelen naewʉajnaliajwan judíos-eli poxade. 
47 Xanal jasox jachiyaxaelen, Dios nabʉxtoꞌa xot. Dios chajia jʉm-aech 
xanalliajwa:

‘Xamal, me-ama itliakam wʉt, ja-am, xamal makanotx xot tajjamechan 
naewʉajnafʉlaliajwam asatʉajnʉchanpijiw. Puexa tajjamechan 
naexasiti, japi bʉꞌweyaxaelen’ —aech Dios, chajia jʉm-aech wʉt 
xanalliajwa —aech Pablo, Bernabé sʉapich, judíosliajwa.

48  Judíos-eli japox jʉmtaen wʉt, xabich nejchachaemili. Samata, nakaewa 
jʉm-aechnapi: “Xabich pachaem Dios pejjamechan” —na-aechnapi nakaewa. 
Judíos-eli, puexa japixot Dios makanoch, japi Dios naexasit pomatkoicha dui
laliajwa Diosxotse. 49 Do jawʉx, puexa japatʉajnʉpijiw jʉmtaen Dios pejja
mechan, naewʉajnas wʉt. Japixot xabich jiw naexasit Dios. 50 Ja-aech wʉt, 
asew judíos nejweslapi Pablo, Bernabé sʉapich. Samata, japi judíos nospaei, 
wathoꞌ sʉapich, japi wathoꞌ Dios sitaenpi. Japi wathoꞌ sitaensbej japapaklo
waxpijiw. Japi judíos nospaeipibej, japapaklowaxpijiwpaklochow sʉapich. 
Japi judíos bʉꞌwʉajanpaei Pabloliajwa, Bernabéliajwabej, japapaklowaxpi
jiw palalaliajwa. Samata, paklochow, wathoꞌbej, xabich palalapi. Do jawʉt, 
Pablo, Bernabé sʉapich, toꞌas fʉlaeliajwa asatʉajnʉlel. 51 Pablo, Bernabé 
sʉapich, toꞌas wʉt, japi matxoela tʉak-astaꞌa. Jasox ispi judíos pajut chiekal 
matabijaliajwa, japi babijax ispox Diosliajwa, asalel toꞌas xoti babijaxtat. Do 
jawʉx, Pablo, Bernabé sʉapich, fʉlaech Iconio paklowax poxade. 52  Pe Antio­
quía paklowaxpijiw, Jesucristo pejwʉajan naexasiti, xabich nejchachaemil, 
kajachawaesfʉlas xoti Espíritu Santo.

Pablo, Bernabé sʉapich, Iconio paklowaxxotpox

14 �1 Pablo, Bernabé sʉapich, Iconio paklowaxxot pat wʉt, lowpi judíos 
naewʉajnabaxot, me-ama japi pejkabʉan. Do jaxo, Jesucristo pejwʉa

jan chiekal naewʉajanlisi. Chiekal naewʉajan xoti, xabich judíos naexasit. 
Xabich judíos-elibej naexasit. 2  Asew judíos, naexasi-eli Jesucristo pejwʉa
jan, asaxan jʉm-aechi Jesucristo pejwʉajan naexasitiliajwa, japi judíos-eli 

ʉlataeliajwas. 3  Samata, Pablo, Bernabé sʉapich, pin-iamatkoiyan duil japa
paklowaxxot. Pejlewla-eli naewʉajan wʉt Jesucristo pejwʉajan, matabija xoti 
Dios chalaspox. Pablo, Bernabé sʉapich, naewʉajan Dios puexa jiw nejxa
sinkpox. Puexa jiw chiekal matabija japi jʉm-aechpoxan diachwʉajnakolax, 
japi koechaxan is xotbej Dios pijaxtat. 4 Japapaklowaxpijiw kolenejchaxoe
lax. Asew japixot kaenejchaxoelax judíos jʉm-aechpoxliajwa. Asewlax japixot 
kaenejchaxoelax Pablo, Bernabé sʉapich, jʉm-aechpoxliajwa. 5  Do jawʉt, 
kaesʉapich judíos, judíos-elibej, kaenejchaxoelax, paklochow sʉapich, iaꞌtat 
dadaepliajwapi Pablo, Bernabé sʉapich, matkaejabaliajwas. 6-7 Pablo, Bernabé 
sʉapich, c ha paeis japox isaxaespox japiliajwa. Samata, Pablo, Bernabé 
sʉapich, dʉkp Licaonia tʉajnʉlelde, Listra paklowax poxade, Derbe paklo
wax poxadebej. Japapaklowaxan, moxxot asatʉajnʉchanbej, japi mathʉnalap 
naewʉajnaliajwa chimiawʉajan, Jesucristo pejwʉajan.

Pablo iaꞌtat dadapspox Listra paklowaxxot
8 Listra paklowaxxot aton nabejkan, laejaxilon, ek. Chinax laeja-elon, nabej

kax chanlaelt xot. 9 Japon naewesfʉl Pablo naewʉajanpoxan. Pablo chiekal 
natachaemt wʉt nabejkanliajwa, jawʉt Pablo matabijt nabejkan chiekal xana
boejtpox Dios boejthʉlaliajwaspon. 10 Samata, Pablo pinjametat jʉm-aech:

—¡Nande! —aechon nabejkanliajwa.
Jawʉt nabejkan matnoch nancha wʉt, diawjalapon. Do jawʉt, tʉadutlison 

laejaliajwa. 11 Jiw taen wʉt Pablo ispox, Licaonia tʉajnʉpijiw tʉaduti nejlasax. 
Nejlat wʉt, jʉm-aechi:

—¡Kolenje dioses pat xatisxot! ¡Japi jiw kabʉan-aech! —aechi.
12  Japi jiw jʉm-aech Bernabéliajwa: “Ampon dios, pawʉl Zeus” —aechi. 

Jʉm-aechbejpi Pabloliajwa: “Ampon dios, pawʉl Hermes” —aechi, Pablo kaes 
xabich naksiyamaenk xot. 13  Japapaklowax tathoetlel Zeus pejtemploba ek. 
Japi pejdios pawʉl Zeus. Zeus pejsacerdote kaemʉt tor bʉꞌpat Pabloliajwa, 
Bernabéliajwabej, japapaklowax laleyaxot. Tor wʉxamasajiach naetalan, 
xakoeyasi. Japon sacerdote, jiw sʉapich, japi tor xʉaꞌasasiapi ofrenda isliaj
wapi Pabloliajwa, Bernabéliajwabej. 14  Pablo, Bernabé sʉapich, japox taen 
wʉt, we-isaxaesox, jawʉt pejnaxoe thialbapi, nejwesla xot we-isaxaespox
liajwa. Jawʉt fʉlaechlisi jiw natameja poxade. Jiwtutat wʉt, Pablo pinjametat 
wʉt, jʉm-aechon:

15 —¿Ma-aech xotkat xamal japox isaxaelam xanalliajwa? ¡Xanal dios-enil! 
¡Xanal jiwankal! Me-ama xamal, ja-an. Xanal fʉlaenx xamal naewʉajnaliaj
wan chimiawʉajan, Jesucristo pejwʉajan, kofaliajwambej isampoxan, xabich 
chaemil xot. ¡Kofim babijaxan isampoxan! Dios, athʉxotse dukpon, ¡japon 
pejtatoꞌlax naexasisfʉlde! Dios is thatbaxo, that, marbej. Isbejpon puexa 
taenspi thatbaxoxotse, thatlel, marxotbej. 16  Chajia wajwʉajna Dios tapaei 
puexa jiw isliajwa pajut nejxasinkpoxan. 17 Dios isfʉl pachaempoxan puexa 
jiwliajwa. Jasox Dios isfʉl, jiw pajut chiekal matabijaliajwa, ma-aech Dios. 
Dios toꞌa iam thilnaliajwa, wajnaxaeyaxan mʉthaspi chiekal nakwetiꞌsfʉla
liajwa. Jasoxtat Dios nakchaxduw naxaeyaxan chawʉlanejchachaemlaliajwas 
—aech Pablo sacerdoteliajwa, jiwliajwabej.

18  Pablo jʉm-aechpox japi jʉmtaen wʉt, nakiowa tor xʉaꞌasasiapi ofrenda 
isliajwas Pabloliajwa, Bernabéliajwabej. Chinlejchkolaxtat japox is-eli.

19 Jawʉx judíos, Antioquía paklowaxpijiw, Iconio paklowaxpijiwbej, paꞌan. 
Japi asaxan jʉm-aech japapaklowaxpijiwliajwa ʉlataeliajwas Pablo, Bernabé 
sʉapich. Ʉlataens wʉt, Pablo iaꞌtat dadaps. Dadaps wʉt, taenlisipon. Me-ama 
tʉp wʉt, ja-aechon. Samata, Pablo jolkas paklowax tathoetlel. 20 Pablo okxot 
masajiat Jesucristo pejwʉajan naexasiti. Do jawʉt, Pablo nant. Jawʉtbej, 
pejme paklowax lowpon. Kandiawa wʉt, fʉlaechon, Bernabé sʉapich, Derbe 
paklowax poxade.

21 Derbe paklowaxxot Pablo, Bernabé sʉapich, naewʉajan chimiawʉa
jan, Jesucristo pejwʉajan. Jaxot xabich jiw naexasit Jesucristo pejwʉajan. 
Pablo, Bernabé sʉapich, pejme paꞌan Listra paklowaxxot. Pejme paꞌanbejpi 
Iconio paklowaxxot, Antioquía paklowaxxotbej. 22  Japapaklowaxanxot Pablo, 
Bernabé sʉapich, pejme naewʉajan. Samata, Jesucristo pejwʉajan naexa
siti xabich kaes pejme Dios xanaboejapi. Pablo, Bernabé sʉapich, jʉm-aech: 
“¡Naexasisfʉlde Jesucristo pejwʉajan! Diachwʉajnakolax xatis xabich nabija
saxaes ampathatat. Do japoxwʉx, pomatkoicha duilafʉlaxaes Diosxotse” —
aech Pablo, Bernabé sʉapich. 23  Japapaklowaxanxot Pablo, Bernabé sʉapich, 
poejiw makanoti, japi poejiw wʉlduiliajwas ancianosliajwa, japi ancianos 
tataef­laliajwa naexasiti Jesucristo pejwʉajan. Ancianos makanoch wʉt, jawʉt 
puexa jiw naxae-el Dios piach kawʉajnaliajwa kajachawaesfʉlaliajwas ancia
nos. Dios kawʉajnax bʉxtoet wʉt, Pablo, Bernabé sʉapich, jʉm-aech ancia
nosliajwa: “Dios xamal kajachawaesfʉlaxael, achan xamal xanaboejampon” 
—aech Pablo, Bernabé sʉapich.

Pablo, Bernabé sʉapich, kaxa nawechpox Siria 
tʉajnʉlelde, Antioquía paklowax poxade

24 Pablo, Bernabé sʉapich, Pisidia tʉajnʉ xena wʉt, paꞌapi Panfilia tʉajnʉ
xot. 25  Jaxotde, Perge paklowaxxot, japapaklowaxpijiw naewʉajanpi Jesu
cristo pejwʉajan. Do jawʉx, fʉlaechi Atalia paklowax poxade. 26  Atalia 
paklowaxxot wʉt, Pablo, Bernabé sʉapich, barkam jul Antioquía paklowax 
naweliajwa poxaliajwade, toet xotlisi nanʉamtox Diosliajwa. Majt tʉadus
liajwa wʉt jiw naewʉajnaliajwa, nakolapi japapaklowaxxot, Antioquía pak
lowaxxot, Siria tʉajnʉlel. Japamatkoi Pablo, Bernabé sʉapich, nakolaliajwa 
wʉt, Jesús pejwʉajan naexasiti, japi Dios kawʉajan Pabloliajwa, Bernabéliaj
wabej, japi kajachawaesfʉlaliajwas Dios, jiw naewʉajnalap wʉti. 27 Do jawʉt, 
Pablo, Bernabé sʉapich, chapati Seleucia paklowaxxot. Do jawʉx, japi pat 
Antioquía paklowaxxot. Jaxotde natamejapi puexa naexasiti Jesucristo pej
wʉajan. Jawʉt Pablo, Bernabé sʉapich, chapaei puexa Dios ispox japiliajwa. 
Chapaeibejpi Dios tapaeipox judíos-eli naexasisliajwa Jesucristo pejwʉajan. 
28  Pablo, Bernabé sʉapich, jaxot duili pin-iamatkoiyan, Jesucristo pejwʉajan 
naexasitixot.

Jerusalén paklowaxxot apóstoles, ancianos sʉapich, natamejapox

15 �1 Japamatkoi wʉt, asew Judea tʉajnʉpijiw pat Antioquía paklowax
xot. Japi jʉm-aech Jesucristo pejwʉajan naexasitiliajwa: “¡Xamal cir

cuncidaxaelam Dios pejmarkaxliajwa, me-ama Moisés chajia jʉm-aech! Cir
cuncida-emil wʉt, Dios xamal bʉꞌweyaxil” —aech Judea tʉajnʉpijiw. 2  Pablo, 
Bernabé sʉapich, japox jʉmtaen wʉt, kaenejchaxoelaxa-el Judea tʉajnʉpijiw 

jʉm-aechp ox liajwa. Samata, nabʉꞌnaloti, Judea tʉajnʉpijiw sʉapich. Do 
jawʉx, kaenejchaxoelaxa-el xoti, Antioquía paklowaxpijiw, Jesucristo pejwʉa
jan naexasiti, nakaewa najʉm-aech: “Toꞌaxaes Pablo, Bernabé sʉapich, asew 
xatisxotibej, Jerusalén paklowax poxade, jaxotde japi nospaeliajwa, apóstoles 
sʉapich, ancianos sʉapichbej, circuncidaxliajwa” —na-aechi nakaewaliajwa.

3  Samata, Pablo, Bernabé sʉapich, asew jiw sʉapichbej, toꞌas fʉlaeliajwa 
Jerusalén paklowax poxade. Japi fol wʉtfʉk, Fenicia tʉajnʉxot, Samaria 
tʉajnʉxotbej, japatʉajnʉchanpijiwliajwa, Jesucristo pejwʉajan naexasitiliajwa, 
chapaefʉl wʉt, jʉm-aechi: “Ampamatkoiyan judíos-eli, kofa pejwʉajnapijiw 
pejkabʉanpoxan. Amwʉtjel japi naexasisfʉl Dioskal” —aech Pablo, Bernabé 
sʉapich. Japatʉajnʉchanpijiw japox jʉmtaen wʉt, xabich nejchachaemil.

4 Pablo, Bernabé sʉapich, asew jiw sʉapichbej, Jerusalén paklowaxxot pat 
wʉt, japi bʉꞌkʉlas apóstoles, ancianosbej, asew Jesucristo pejwʉajan naexa
sitibej. Pablo, Bernabé sʉapich, chapaei puexa japi ispoxan, Dios kajacha
waesfʉlas wʉt. 5 Do jaxot kaesʉapich fariseos nana, japi naexasiti Jesucristo 
pejwʉajan. Nana wʉt, jʉm-aechi:

—Judíos-eli, naexasiti Jesucristo pejwʉajan, japibej circuncidaxaes Dios 
pejmarkaxliajwa. Toꞌaxaesbejpi naexasisliajwa Moisés chajia lelpox —aech 
japi fariseos.

6 Apóstoles, ancianos sʉapich, natameja kaeyaxtat japikal chiekal nejcha
xoelaliajwa circuncidaxliajwa. 7 Do jawʉx, piach nospaei wʉt, Pedro nant 
naksiyaliajwa. Jʉm-aechon:

—Takoew, xamal chiekal matabijam, Dios namakafit xamalxot chimiawʉa
jan, Jesucristo pejwʉajan, naewʉajnaliajwan judíos-eli naexasisliajwa, japibej 
Dios bʉꞌweliajwas. 8  Dios chiekal matabijt kaenanʉla jiw nejchaxoelpoxan. 
Dios nak-itpaei nejchachaemilpox judíos-eliliajwa, naexasit xoti Jesús pej
wʉajan. Samata, Dios toꞌak Espíritu Santo japi pejmatpʉatanxotaliajwabej, 
me-ama xatis, jachiliajwapi. 9 Dios nejxasink judíos-eli. Me-ama xatis nak
nejxasink wʉt, ja-aech Dios japiliajwa. Japibej beltaens Dios, naexasit xoti 
Jesús pejwʉajan. 10  Samata, ¿ma-aech xotkat xamal nejxasinka-emil Dios 
ispox judíos-eliliajwa? Moisés chajia lelpox xabich tampoel jiw chiekal nae
xasisliajwa. Xatis judíos wajut chiekal naexasis-esalbej Moisés chajia lelpox. 
Wajwʉajnapijiwbej chiekal naexasis-el japox. 11 Xatis matabijas Dios naknej
xasinkpox. Samata, wajpaklon Dios malech nakbʉꞌwia Jesús pijaxtat. Jatis
lap-is judíos-elpiliajwa —aech Pedro.

12  Puexa japi boejlach chiekal chalak. Jʉmtaeni Bernabé, Pablo sʉapich, 
chapaeipox, isfʉl wʉti koechaxan Dios pijaxtat, naewʉajnafʉl wʉti judíos-eli 
pejpaklowaxanxot. 13  Naksiyax bʉxtoet wʉt, Santiago jʉm-aech apóstoles
liajwa, ancianosliajwabej:

—Takoew xan chiekal, ¡nanaeweꞌe! 14 Simón Pedro chiekal nakjʉm-aech 
judíos-eli Dios kajachawaechpox, japi naexasit xot Jesús pejwʉajan. Samata, 
amwʉtjel chiekal matabijas, Dios tʉadut makanosliajwa judíos-eli, japi 
sʉapich, kae mʉtaliajwas. 15  Japoxliajwa profetas chajia lelpox jʉm-aech 
judíos-eliliajwa: ‘Japiliajwa Dios chajia jʉm-aech:
	 16	“Pejme fʉloekx wʉt, xan puexa jiw kajachawaesxaelen japi chiekal 

nanaexasisliajwa. Me-ama chajiakolaxtat rey David, pejjiw sʉapich, 
chiekal nanaexasit, puexa jiw pejme jachiyaxaelbej.

	 17	Samata, judíos-eli xan nanaexasisaxael. Ja-aech wʉt, japi tajjiwaxael’ 
—aech Dios, chajia jʉm-aech wʉt.

	 18	Jasox chajiakolaxtat wajpaklon Dios jʉm-aech xatis chiekal 
matabijaliajwas” —aech profetas chajia lelpox —aech Santiago 
apóstolesliajwa, ancianosliajwabej.

19 Santiago pejme jʉm-aech: “Xan nejchaxoelxpox judíos-elpiliajwa, amwʉt 
japox jʉmchiyaxaelen. Judíos-eli kofa pejwʉajnapijiw pejkabʉanpoxan 
Dioskal naexasisliajwa. Japi xatis kaes tatoꞌlaxisal Moisés chajia lelpoxan 
naexasisfʉlaliajwapi. 20 Carta lelaxaes judíos-elpiliajwa fiasliajwas weweꞌpas
poxfʉk. Japacartaxot lelaxaes kaechafiasliajwas choef xʉaꞌataspi ídololiajwa, 
japawi xaesamatapi. Lelaxaesbej fiasliajwas poejiw, asew wathoꞌ bʉꞌmoej
sasamata. Lelaxaesbej kaechafiasliajwas choef, kachariamakʉspoxtat tʉpi, 
japawi xaesamatapi. Kaechafiasaxaesbejpi choef buꞌalpi japawi xaesamatapi. 
Lelaxaesbej kaechafiasliajwas choefjalan fesamatapi. 21 Japacartaxot japoxan 
lelaxaes, Moisés chajia fiat xot japoxanliajwa. Pomatkoicha, napatamatkoiyan 
wʉt, puexa paklowaxanxot jiw natameja wʉt, chanaexaljows Moisés chajia 
lelpox jiw naexasisliajwa. Wajwʉajnapijiw tʉaduw japox” —aech Santiago 
apóstolesliajwa, ancianosliajwabej.

Apóstoles, ancianos sʉapich, carta lelpox judíos-elpiliajwa
22  Apóstoles, ancianos sʉapich, asew Jesucristo pejwʉajan naexasiti sʉa

pichbej, kaenejchaxoelax carta lelpoxliajwa judíos-elpiliajwa. Samata, asew 
japixot makanoti, japi nakfʉlaeliajwa Pablo, Bernabé sʉapich, Antioquía pak
lowax poxade wʉt. Jawʉt makafich Judas. Japonbej pawʉl Barsabás. Maka
fichbej Silas. Japi kolenje chiekal sitaens Jesucristo pejwʉajan naexasitixot. 
23  Japi xalaeyaxaelcarta, japacartatat japi lelpox jʉm-aech:

“Takoew, xanal apóstoles, ancianos sʉapich, lelx ampacarta xamalliajwa. 
Xamal saludax, naexasitampim Jesucristo pejwʉajan, judíos-emilpim, Antio
quía paklowaxpijwam, Siria tʉajnʉpijwambej, Cilicia tʉajnʉpijwambej. 
24 Xanal wʉltaenx asew judíos, xanalxoti, paꞌapox xamalxotde. Japi xamalxot 
paꞌa wʉt, naewʉajan asaxan. Samata, xamal japox naewʉajan wʉt, chiekal 
matnoch nejchaxoela-emil, naexasitam wʉt Jesucristo pejwʉajan. Pe xanal 
japi toꞌa-enil xamal poxade. 25-26 Samata, xanal natamejax wʉt, kaeyax nej
chaxoelx. Do jawʉt, xanalxot makafitx Judas, Silas sʉapich, japi xamal tae
liajwa. Japi kolenje fʉlaech wʉt xamal poxade, fʉlaeyaxaelbej Bernabé, 
Pablobej,  xamal taeliajwa. Bernabé, Pablo sʉapich, japi wajkoew, xanal 
xabich nejxasinkax japi. Japi nanʉamt xabich chachoelxot, wajpaklon Jesu
cristo pijaxtat nanʉamt xoti. 27 Puexa japi pat wʉt xamalxot, Judas, Silas 
sʉapich, chiekal chanaekabʉanaxael xanal lelxpox xamalliajwa. 28  Xanal, 
Espíritu Santo sʉapich, kaenejchaxoelax. Toꞌaxinil xamal isliajwam tampoel
poxan. Fiatxlax asaxan isasamatam pachaema-elpoxan. 29 Samata, ¡nabej xaeꞌ 
pawi, choef, xʉaꞌataspi ídolosliajwa! ¡Choefjalan nabej feꞌbej! ¡Nabej xaeꞌbej 
pawi, choef, kaechariamakʉspoxtat tʉpi! ¡Asew wathoꞌ nabej bʉꞌmoejs
bej! Japoxan naexasisfʉlam wʉt, ja-am wʉt, chiekal duilaxaelam. Ajil kaes 
asaxan xamal jʉmchiliajwan. Dodoꞌ. Ma amxot ampox toep” —aech carta, 
japi xalaeyaxaelpox.

30 Do jawʉx, Jerusalén paklowaxpijiw, Jesucristo pejwʉajan naexasiti, japi 
toꞌa Judas, Silas sʉapich, nakfʉlaeyaxaeli Bernabé, Pablo sʉapich, Antioquía 
paklowax poxade. Japi pat wʉt japapaklowaxxot, tameja japapaklowaxpi
jiw, naexasiti Jesucristo pejwʉajan. Do jawʉt, carta chaxduti natamejaxtat. 
31 Antioquía paklowaxpijiw xaljow wʉt carta, xabich nejchachaemil, chiekal 
chanaekabʉanas xoti japacartatat. 32  Judas, Silas sʉapich, japibej profetas. 
Japi naewʉajan wʉt Antioquía paklowaxpijiw, japapaklowaxpijiw xabich 
nejchachaemil Dios kaes xanaboejapoxliajwa. Ja-aech wʉt, kaes Dios naexa
sitbejpi. 33  Do jawʉx, pin-iamatkoiyan toep wʉt, Judas, Silas sʉapich, thilt, 
jiw toꞌas poxade naweliajwa. Japatʉajnʉxot nakolaliajwa wʉt, Jesucristo pej
wʉajan naexasiti kejachaspi. Do jawʉt, jʉmtispi: “¡Dios xamal chiekal nej 
chale!” —tispi. 34  [Jawʉt Silas namanasia xot, jaxot namanpon.] 35  Pablo, 
Bernabé sʉapich, Antioquía paklowaxxot namafʉki-is. Japi, xabich asew jiw 
sʉapichbej, chiekal chanaekabʉana Jesucristo pejwʉajan. Naewʉajnafʉlbejpi 
japawʉajan.

Pablo, Bernabé sʉapich, pejme fʉlaeyaxaelpox 
naewʉajnaliajwapi jiw Jesucristo pejwʉajan

36 Do jawʉx, pin-iamatkoiyan wʉt, Pablo jʉm-aech Bernabéliajwa:
—Pejme fʉlaeyaxaes taeliajwas wajkoew, naexasiti Jesucristo pejwʉajan. 

Majt naewʉajnasxot Jesús pejwʉajan, japapaklowaxanpijiw pejme taeyaxaes, 
ma-aechi, amwʉtjel duilafʉl wʉt —aech Pablo.

37 Do jawʉt, Bernabé nejchaxoel bʉflaeliajwapon Juan Marcos. 38  Majt 
Juan Marcos bʉꞌfol wʉti, japon asbʉan jʉmch nawiat, Panfilia tʉajnʉxot 
wʉti. Samata, Pabloliajwa chiekal wepachaema-esal pejme bʉflaeliajwapon 
Juan Marcos. 39 Pablo, Bernabé sʉapich, kaenejchaxoelaxa-el wʉt bʉflaeliaj
wapi Juan Marcos, do jawʉt, Pablo, Bernabé sʉapich, nadija. Jawʉt Bernabé 
bʉꞌfol Juan Marcos. Do jawʉt, Bernabé, Juan Marcos sʉapich, juli barkam 
Chipre tanaet poxaliajwade. 40 Do jawʉtbej, Pablo makafit Silas chalaliajwas. 
Asew japixot Dios kawʉajan kajachawaesliajwas Pablo, Silas sʉapich, jiw nae
wʉajan wʉt. Do jawʉx, japibej chijia. 41 Pablo, Silas sʉapich, jiw naewʉajan 
Jesucristo pejwʉajan naexasiti, Siria tʉajnʉpijiw, Cilicia tʉajnʉpijiwbej, kaes 
pejme chiekal naexasisliajwapi Dios.

Timoteo chalapox Pablo, Silasbej

16 �1 Pablo, Silas sʉapich, paꞌa Derbe paklowaxxot. Do jawʉx, Listra pak
lowax poxadepi. Jaxotde wʉt, kaen taeni. Japon pawʉl Timoteo. 

Japon chiekal naexasit Jesucristo pejwʉajan. Pen judíos-atow. Japow chiekal 
naexasit Jesucristo pejwʉajan. Timoteo pax griego-aton. 2  Naexasiti Jesu­
cristo pejwʉajan, Listra paklowaxpijiw, Iconio paklowaxpijiwbej, jʉm-aechi 
chimiajamechan Timoteoliajwa. 3  Pablo nejchaxoel bʉflaeliajwa Timoteo. 
Samata, jʉm-aechon Timoteoliajwa: “Ketoꞌaxaelen xam circuncidaliajwa, 
me-ama xanal judíos, xam jachiliajwam. Ja-aech wʉt, judíos xambej chiekal 
bʉꞌkʉlaxaeli. Fʉlaeyaxaeslel xabich judíos maenk. Nej-ax griego-aton xot, 
xampi matabijaxael circuncida-emilpox” —aech Pablo Timoteoliajwa. 
Samata, Timoteo circuncidas. 4  Do jawʉx, Pablo, Silas, Timoteo sʉapich, 
follisi. Kaenanʉla paklowaxanxot paꞌa wʉt, japi chiekal chanaekabʉana 

naexasiti Jesucristo pejwʉajan. Japi chiekal chanaekabʉana apóstoles, ancia
nos sʉapich, Jerusalén paklowaxxot natameja wʉt fiatpoxanliajwa. 5 Samata, 
naexasiti Jesucristo pejwʉajan kaes pejme chiekal naexasiti. Kaematkoisfʉl 
jiw kaes naexasisfʉl Jesucristo pejwʉajan.

Pablo masoxtat taenpox Macedonia tʉajnʉpijin
6  Pablo, S ilas, Timoteo sʉapich, Espíritu Santo tapae-esal naewʉajna

liajwa Jesucri sto pejwʉajan Asia tʉajnʉxot. Samata, japi matnoch xena 
Frigia tʉajnʉ, Galacia tʉajnʉbej. 7 Japi pat Misia tʉajnʉmatdukxot. Jaxot pat 
wʉt, fʉlaesiapi Bitinia tʉajnʉ poxade. Pe pejme tapae-esal Espíritu Santo. 
8  Samata, matnoch xenapi Misia tʉajnʉ. Do jawʉx, pati Troas paklowaxxot, 
marbabʉꞌtat. 9 Troas paklowaxxot madoi wʉt, Pablo masoxtat taen, Macedo
nia tʉajnʉpijin nuk wʉt. Xabich tadʉt wʉt, jʉm-aechon: “¡Xabʉaꞌt Macedonia 
tʉajnʉleldin xanal nakajachawaesliajwam!” —aech Macedonia tʉajnʉpijin. 
10 Pablo japox taen wʉt, kamta thilton Macedonia tʉajnʉ poxaliajwade. Xan 
Lucas jawʉtbej thiltax. Xanal nakaewa najʉm-an: “Diachwʉajnakolax, Dios 
nakwʉllala xat is naewʉajnaliajwas chimiawʉajan, Jesucristo pejwʉajan, 
japatʉajnʉpijiw” —na-an xanal.

Pablo Filipos paklowaxxotpox, pejnachala sʉapich
11 Troas paklowaxxotan wʉt, xanal julx barkam. Matnoch chafolx Samot

racia tanaet poxade. Kandiawa wʉt, xanal chapatx Neápolis paklowax. 
12  Jaxotan wʉt, fʉlaechx pʉtlel Macedonia tʉajnʉlel, Filipos paklowax poxa
liajwan. Japatʉajnʉlel Filipos paklowax kaes pinjiyax. Me-ama asapaklowa
xan, jachi-el. Japapaklowaxxot xabich Roma paklowaxpijiw duil. Jaxot kae
matkoiyan sʉapich xanal namaxfʉk. 13  Xanal Filipos paklowaxxotan wʉtfʉk, 
napatamatkoi wʉt, nakolax paklowax tathoetlel, nawel poxaliajwande. Xanal 
nejchaxoelx: “Ampalel judíos bej natamejabej, Dios kawʉajnaliajwa wʉt” —
an xanal tajnejchaxoelaxtat. Do baxael, faenx wʉt judíos naewʉajnaba, jaxot 
xanalbej chalakx, natamejapi sʉapich. Jaxot chimiawʉajan, Jesucristo pej
wʉajan, xanal naewʉajnax wathoꞌkal. 14 Japi wathoꞌxot, asaow pawʉl Lidia. 
Japow Tiatira paklowaxpijow. Lidia mowa chimiabʉꞌan, pasoeibʉꞌan. Japa
bʉꞌan xabich ommaenk. Japow Dios naexasit. Dios kawʉajanbejpow. Xabich 
naewetow Pablo naewʉajanpox, Jesucristo pejwʉajan. Japow chiekal naewet 
wʉt, jʉmmatabijtow Pablo naewʉajanpox, Dios kajachawaech xot. Samata, 
Lidia chiekal naexasit Jesús pejwʉajan. 15 Do jawʉx, japow bautisas, puexa 
pejjiw sʉapich. Do jawʉt, jʉm-aechow:

—Xamal nejchaxoelam wʉt xanliajwa: “Diachwʉajnakolax ampow pawis 
naexasit Jesús pejwʉajan” —am wʉt xanliajwa, ma amwʉt, xamal nak
fʉlaeyaxaela m t ajba poxade duilaliajwan kaematkoi sʉapich —aechow 
xanalliajwa.

Do jawʉx, xanal nakfolx japow pejba poxade.
16  Asamatkoi, xanal fʉlaechx wʉt Dios kawʉajnaliajwan, taenx pawis, 

pansiaw. Japow dep webaes pejmatpʉatxot. Dep pijaxtat xabich xajʉpow 
jʉmchiliajwa, jachiyaxaelpoxan. Japow esclava. Japow pejpaklochow xabich 
plata kana japow jʉm-aechpoxantat. Japow matxoelajʉm-aech wʉt asew jiw
liajwa wejachiyaxaespox asamatkoi, xabich mochpow. Moch wʉt, japaplata 

japow pejpaklochowliajwa. 17 Japapaklowaxxot japow fʉlnanʉamt Pablo, 
xanal sʉapich. Nafʉlnanʉamt wʉt, nejlasfʉlow. Nejlasfʉl wʉt, jʉm-aechow:

—Ampi poejiw, Dios athʉpijin pejjiw. Ampi xamal jʉmchiyaxael: ‘Machiya
xaelam weliajwam Diosxotse’ —chiyaxaeli —aechow, nejlasfʉl wʉt.

18  Jasox ja-aechow pin-iamatkoiyan, xanal nafʉlnanʉamt wʉt. Samata, 
Pablo naewesla kaes jʉmtaeliajwa japow jum-aechpoxan. Samata, kaxa nat
foꞌchapon. Do jawʉt, Pablo jʉm-aech japow pijan, dep, jʉmtaeliajwa:

—Dep, ¡xam Jesucristo pijaxtat nakolde ampow pejmatpʉatxot! —aech 
Pablo.

Do jawʉt, kamta dep nakolt japow pejmatpʉatxot.
19 Japow pejpaklochow matabija wʉt japi kaes plata kanaxilox japow pijax

tat, xabich palalapi. Samata, japow pejpaklochow jaelti Pablo, Silas sʉapich. 
Jaelas wʉt, bʉꞌfos japapaklowaxpijiw tatoꞌalpi nabisti poxade. 20 Do jawʉt, 
Pablo, Silas sʉapich, nows jueces pejwʉajnalel. Pawis pejpaklochow jʉm-aech 
juecesliajwa, japi bʉxlajasliajwas:

—Ampi judíos ʉldʉkafʉl wajpaklowaxpijiw. 21 Japi naewʉajnalap pejka
bʉananpox. Xatis japox isaxisal, Roma tʉajnʉpijwas xot —aechi.

22  Japox jʉmtaen wʉt, japapaklowaxpijiw xabich palalapi Pabloliajwa, 
Silasliajwabej. Do jawʉt, jueces ketoꞌa soldaw, Pablo, Silas sʉapich, wejola
liajwas pejnaxoe. Do jawʉx, xabich bʉꞌjʉmchaseltaslisi naeyatat. 23 Do jawʉx, 
selsax kekofas wʉt, jias jiw jebatat. Jiw jeba wetpon toꞌas chiekal wesfʉlaliaj
was japi wesamata. 24 Jiw jeba wesan japox jʉmtaen wʉt, batu pejpiezaxxot 
jiapon japi. Tawlaftat tʉakwasixawaeksbejpi wesamata.

25  Japamadoitat, pinmadoi wʉt, Pablo, Silas sʉapich, Dios kawʉajan. Do 
jawʉt, jajuwpi Dios jʉmtaeliajwas. Asew, jaxot jiaspi, naewet. 26 Do jawʉt, jiw 
jebaxot chalechkal itliakjala. Jawʉt jaxot xabich najuiya. Me-ama sat najaet 
wʉt, ja-aech. Do jawʉt, puexa bafafachan pajut nafafaꞌbala. Puexa jiw, jaxot 
jiaspi, pejmʉaxanxot cadenamʉa wejajolpas. 27 Jiw jeba xabich najuiya wʉt, 
jiw jeba wesan nathikcha. Bafafachan jʉmch nuilax taen wʉt, pej-espada 
kukchapon pajut naxʉaꞌlaliajwa. Jiw jeba wesan nejchaxoel: “Jiasi puexa 
chiekal wia. Samata, tajpaklochow xankal naboesaxael” —aechon, nejcha
xoel wʉt. 28  Do jawʉt, Pablo nejlakcha wʉt, jʉm-aechon:

—¡Najut nabej naxʉaꞌleꞌ! ¡Xanal puexa ma amxotan! —aech Pablo.
29 Jiw jeba wesan toꞌa wexalaeliajwas itliakax. Itliakax wexalaens wʉt, 

bichakal najaeꞌnon Pablolel, Silaslelbej. Do jawʉt, japon xabich tathʉlal 
pejlewt. Pablo, Silas sʉapich, pejwʉajnalel brixtat nukon, sitaen xot. 30  Do 
jawʉt, jiw jeba wesam juton Pablo, Silas sʉapich, jiw jebaxot. Do jawʉt, jiw 
jeba wesan wʉajnachaemt wʉt, jʉm-aechon:

—Tajnachala, ¿machiyaxaelenkat xan Dios nabʉꞌweliajwa? —aech jiw jeba 
wesan.

31 Japi jʉmnot wʉt, jʉm-aechi:
—¡Xam naexasiꞌe wajpaklon Jesucristo pejwʉajan! Ja-am wʉt, Dios xam 

bʉꞌweyaxael. Nejbapijiw naexasit wʉtbej, japibej Dios bʉꞌweyaxaes —aech 
Pablo, Silas sʉapich, jiw jeba wesanliajwa.

32  Do jawʉt, Jesucristo pejwʉajan naewʉajanlisipon, puexa pejbapijiwbej. 
33  Do jawʉt, japamadoitat, jiw jeba wesan matwʉaj-itfakiaton, Pablo, Silas
bej, xakolbalaspoxan. Do jawʉt, Pablo bautisa jiw jeba wesan, pejjiw sʉapich. 

34 Do jawʉx, jiw jeba wesan pejba poxade bʉflaechon Pablo, Silas sʉapich. Do 
jawʉt, naxaeyax chaxduwpon Pablo, Silasbej. Jiw jeba wesan, pejjiw sʉapich, 
xabich nejchachaemil, Dios naexasit xoti.

35 Kandiawasap wʉt, jueces bʉxtoꞌa soldaw jʉmchiliajwa ampox: “¡Jiw jeba 
wesan jʉm-amde ampox! ¡Nej tapaepon nakolaliajwa Silas, Pablo sʉapich, 
jiw jebaxot!” —aech jueces, bʉxtoꞌa wʉt soldaw. Dolis, japi soldaw paꞌa wʉti 
jiw jebaxot, jʉm-aechi jueces bʉxtoꞌaspox jiw jeba wesanliajwa. 36 Do jawʉx, 
jiw jeba wesan soldaw bʉxtoꞌaspox jʉm-aechon Pabloliajwa, Silasliajwabej:

—Jueces natoꞌa xamal jukaliajwan. Samata, ¡ma amwʉt nejmach nakolim! 
—aech jiw jeba wesan.

37 Pablo japox jʉmtaen wʉt, jʉm-aechon soldawliajwa, wʉajan 
xapaꞌanpiliajwa:

—Jueces babijax is xanalliajwa, asbʉan jʉmch xamal ketoꞌa wʉti xanal 
namatwʉajselsliajwam naeyatat puexa jiw pejwʉajnalel. Do jawʉx, xamal 
toꞌapi jiw jebatat xanal najeliajwa. Amwʉtjel maliach natoꞌasia jasoxtat 
nakolaliajwan. Xanal Roma tʉajnʉpijwan xot, jasox jiw tatoꞌalpi isaxil, majt 
nawʉajnachaems-el wʉt chiekal matabijaliajwa, diachwʉajnakolax babijax 
isx wʉt, o, is-enil wʉt. ¡Jueces pajut nej fʉlaeꞌan xanal najukaliajwa! —aech 
Pablo soldawliajwa.

38  Do jawʉt, soldaw kaxafʉlaech jueces poxade japox chapaeliajwapi Pablo 
jʉm-aechpox. Jueces japox jʉmtaen wʉt japi kolenje Roma tʉajnʉpijiw
pox, jawʉt jueces pejlewla. 39 Samata, jueces pajʉt paꞌan Pablo jiasxot, Silas 
sʉapich. Do jawʉt, japi jueces jʉm-aech:

—Xanal tadala, babijax isx xot xamalliajwa —aech jueces.
Jawʉx jueces pajut juk Pablo, Silas sʉapich. Do jawʉt, jueces xabich toꞌapi 

Pablo, Silas sʉapich, chijiyaliajwa japapaklowaxxot. 40 Pablo, Silas sʉapich, 
jiw jebatat nakola wʉt, jawʉt fʉlaechi Lidia pejba poxade. Jaxotde Pablo, 
Silas sʉapich, taen naexasiti Jesucristo pejwʉajan. Do jawʉt, naewʉajanlisi 
japi kaes Dios chiekal pejme naexasisfʉlaliajwa. Japox bʉxtoet wʉt, chijialisi 
japapaklowaxxot.

Pablo, Silas sʉapich, jalwekspox jaelaliajwas Tesalónica paklowaxxot

17 �1 Pablo, Silas sʉapich, fʉlaech wʉt, xenapi Anfípolis paklowax, Apolo
nia paklowaxbej. Dolisi, patlisi Tesalónica paklowaxxot. Jaxot judíos 

naewʉajnaba ek. 2  Napatamatkoi wʉt, Pablo fʉlaech judíos naewʉajnaba 
poxade, japon japox pejkabʉan xot. Jaxotde Pablo natameja, napatamatkoi 
wʉt. Jasox ja-aech Pablo, tres veces napatamatkoi wʉt. Jaxotde Pablo judíos 
naewʉajan wʉt, wʉajnachaemtas wʉtbej, Pablo chiekal jʉmnot Dios pejja
mechan, chajia lelspox, jʉm-aech wʉt, jʉm-aechpoxantat. 3  Jʉm-aechbejpon:

—Dios pejjamechan, chajia lelspox, jʉm-aech wʉt, jʉm-aechox: “Cristo, 
Dios toꞌaspon puexa jiw bʉꞌweliajwa, japon majt nabijasaxael. Tʉpaxael
bejpon. Do jawʉx, Dios mat-esaxaeson pejme dukaliajwa” —aechox. Japox 
chajia jʉm-aechox, patlisox. Xamal naewʉajnaxpox Jesúsliajwa, japonlap 
Cristo, Dios toꞌaspon puexa jiw bʉꞌweliajwa —aech Pablo, naewʉajan wʉt.

4 Asew judíos, jaxoti, naexasiti Pablo naewʉajanpox. Do jawʉt, japi kaemʉt
lisi, Pablo, Silas sʉapich. Xabich asew, naksiyapi griegojame, Dios naexasiti, 
japibej naexasit Pablo naewʉajanpox Jesucristoliajwa. Xabich wathoꞌ, jiw 

matabijaspi, japibej naexasit Pablo naewʉajanpox. 5 Ja-aech wʉt, asew judíos, 
japi naexasis-elpi Jesucristo pejwʉajan, xabich nusasiowal. Samata, tame
japi asew babejchow, japapaklowaxplazaxot nanʉamti. Japi sʉapich, xabich 
nejlasfʉl. Japapaklowaxpijiw xabich nejtasalas japi nejlasfʉlpoxantat. Jasón 
pejbafafa xabich piꞌla wʉt, asew japixot low japaba. Japi jalwek Pablo, Silas 
sʉapich, woeyaliajwas jiw natamejaxot. 6 Faena-el wʉti Pablo, Silas sʉapich, 
ja-aech wʉt, japi jaelt Jasón, asewbej, naexasiti Jesucristo pejwʉajan. Jaelas 
wʉt, jolkas paklochow poxade. Babejchow nejlaꞌbala wʉt, jʉm-aechi, bʉꞌpach 
wʉti paklochow pejwʉajnalel:

—Pablo, Si las sʉapich, japi pijaxtat, puexa paklowaxanpijiw nakaewa 
na-ʉlataen. Amwʉtjel ampalel fʉlaeni. 7 Japi pat wʉt, Jasón chiekal bʉꞌkʉlt 
pejbatat. Puexa japi jiw naexasis-el wajrey, Roma tʉajnʉpijin, tatoꞌalpox. 
Japi jʉm-aech: ‘Asan wajrey. Pawʉlpon Jesús’ —aech japi —aech babejchow, 
bʉxlajat wʉti Pablo, Silas sʉapich, paklochow pejwʉajnalel.

8  Japox jʉmtaen wʉti, puexa japi jiw, paklochowbej, xabich palalapi nae
xasitiliajwa Jesucristo pejwʉajan. 9 Do jawʉt, Jasón toꞌas multa mosax pak
lochowxot. Asew sʉapich, naexasiti Jesucristo pejwʉajan, japi mot wʉtbej 
multa pak lo chowxot, paklowchow jʉm-aech: “Ampi plata xamal pejme 
wewoeyaxaelen, Pablo, Silas sʉapich, chijia wʉt ampapaklowaxxot” —aech 
paklochow. Do jawʉt, kofaslisi.

Pablo, Silas sʉapich, patpox Berea paklowaxxot
10 Jasón, asew sʉapich, kofas wʉt, do madoi wʉt, naexasiti Jesucristo pej

wʉajan toꞌapi Pablo, Silas sʉapich, Berea paklowax poxaliajwade. Berea pak
lowaxxot paꞌa wʉt, fʉlaechi judíos naewʉajnaba poxade. 11 Judíos, Berea 
paklowaxpijiw, kaes pejme pachaempi. Me-ama judíos, Tesalónica pak
lowaxpijiw, jachi-eli. Pablo naewʉajan wʉt Jesús pejwʉajan, japi chiekal 
naewet. Berea paklowaxpijiw pomatkoicha estudia Dios pejjamechan, chajia 
lelspox, chiekal matabijaliajwa, Pablo, Silas sʉapich, naewʉajanpoxan, 
diachwʉajnakolax wʉt, o, ja-el wʉt. 12  Samata, xabich judíos naexasit Jesu
cristo pejwʉajan. Xabich griegosbej naexasiti Jesucristo pejwʉajan. Griegos 
paklochowbej naexasiti Jesús pejwʉajan. 13  Asew judíos, Tesalónica paklo
waxpijiw, japox wʉltaen wʉt, Pablo Jesús pejwʉajan naewʉajanpox Berea 
paklowaxxot, japibej fʉlaen Berea paklowax poxadin. Berea paklowax paꞌan 
wʉti, xabich nejlasfʉli. Japapaklowaxpijiw xabich nejtasalas. 14  Naexasiti 
Jesucristo pejwʉajan, jʉm-aechi Pabloliajwa: “¡Xam amxot kamta nakolde! 
¡Marlel fʉlaemch!” —aechi. Pe Silas, Timoteo sʉapich, nakiowa namafʉki 
Berea paklowaxxot. 15 Pablo fʉlaech wʉt marlel, asew japixot fʉlchalaspon 
Atenas paklowax poxaliajwade. Pablo jaxotde paꞌa wʉt, bʉxxatoꞌapon Silas, 
Timoteoliajwabej. Jʉm-aechon, bʉxxatoꞌa wʉt: “Xamal kolenam xajʉpam wʉt 
fʉlaeliajwam, ¡xabʉaꞌdin xan nafaenaliajwam Atenas paklowaxxot!” —aech 
Pablo, bʉxxatoꞌa wʉt. Do jawʉt, Pablo fʉlchalapi, pejme kaxa nawen.

Pablo naewʉajanpox Atenas paklowaxpijiw
16  Pablo wʉajnawet wʉt Silas, Timoteobej, mathʉnpon Atenas paklowax. 

Pablo taen japapaklowaxxot xabich ídolos nuilpox. Pablo japoxan taen wʉt, 
xabich nejxaejwaspon. 17 Samata, Pablo, nakaejudíos sʉapich, nabʉꞌnalot 

Jesucristo pejwʉajanliajwa, judíos naewʉajnabatat wʉton. Ja-aechbejpon 
judíos-eliliajwa, Dios naexasiti. Kaematkoisfʉl papati plazaxot, japi sʉapich
bej, Pablo nabʉꞌnalot Jesucristo pejwʉajanliajwa. 18  Do jawʉx, asew Pablo 
faens. Japi epicúreos. Japi naexasit Epicuras naewʉajanpox. Asewbej Pablo 
faens. Japi estoicos. Japi naexasit Zeno naewʉajanpox. Japi epicúreosxot, 
estoicosxotbej, japi jʉm-aech babejjamechan Pabloliajwa. Jʉm-aechi:

—Ampon aton, matabijsna-el wʉt, ¿achaxankaton naksiya? —na-aechi 
nakaewa Pabloliajwa.

Asew nakaewa najʉm-aechbej Pabloliajwa:
—Japon naew ʉajan asatʉajnʉpijiw pejdiosesliajwa —na-aechi 

nakaewaliajwa.
Jasoxtat japi, Pablo sʉapich, nabʉꞌnalot, naewʉajan xoton chimiawʉajan, 

Jesucristo pejwʉajan, jiw tʉpi pejme mat-eyaxaespoxliajwabej. 19 Do jawʉt, 
japi Pablo bʉꞌfol pachaempoxtat paklochow natameja poxade, pawʉlxot Areó
pago. Jaxotde bʉꞌpaꞌas wʉt, japi jʉm-aech:

—¡Najʉm-amde pajelnaewʉajnax, xam jiw naewʉajnamwʉajan! 20  Xam 
naewʉajnam asawʉajan, xanal matabija-enilwʉajan. Pe xanal chiekal mata
bijasian, achax chiyaxael xam jiw naewʉajnampoxan —aechi Pabloliajwa.

21 Puexa Atenas paklowaxpijiw, asew jiwbej, japi asatʉajnʉchanpijiw 
jaxot duili,  japi pajelnaewʉajnax xabich nejxasink jʉmch naewesliajwa, 
naksiyaliajwabej.

22  Do jawʉt, Pablo nant japi pejwʉajnalel Areópagoxot. Jawʉt jʉm-aechon: 
“Atenas paklowaxpijwam, xan matabijtax xabich nejchaxoelampox nejdio
sesliajwa. 23  Xan taenx xabich maenkpoxan, xamal natamejlamxot, nejdio
ses kawʉajnaliajwam. Taenxbej kae-altar. Japa-altarleltat lelspox taenxbej. 
Japox jʉm-aech: ‘Ampa-altar, dios matabija-esalpon pej-altar’ —aech lelspox. 
Japadios xamal najut matabija-emilbej, kawʉajnam wʉt. Japadiosliajwa 
ma amwʉt xamal jʉmchiyaxaelen chiekal matabijaliajwam” —aech Pablo 
Areópagoxot.

24  Pablo pejme jʉm-aech: “Dios is ampathat. Ampathatat taenspoxan, 
japoxan Dios ispoxan. Tatoꞌalbejpon japonxotse, ampathatatbej. Samata, Dios 
duka-el poejiw isbatat. 25 Dios chinax asax weweꞌpa-esal asan aton we-isliaj
was. Japon pijaxtat puexa xatis chiekal duilafʉlas. Puexa nakweweꞌppoxan 
nakchaxduwbejpon” —aech Pablo.

26 Pablo pejme jʉm-aech: “Dios majt kaen aton is. Do baxael, japon pamojiw 
pothata xajʉp, amwʉtjel xabichaliajwa nejmachjiw. Dios chajia nejcha
xoel, amxot kaenanʉla, pejmʉtan sʉapich, duilaxael jiw. Nejchaxoelbejpon, 
maswʉt tʉpaxaeli. 27 Dios jasox is jiw wʉlwekaliajwaspon, jiw naexasisliaj
wasbejpon. Diachwʉajnakolax kaenanʉla xatisxot Dios atʉaja-el. 28  Dios 
pijaxtat duils. Nanʉamtasbej. Nabistasbej. Asew nejwʉajnapijiwxot chajia 
lel wʉt, jʉm-aechi: ‘Xatis Dios paxis’ —aechi. 29 Dios paxis xot, nejchaxoes 
wʉt, nejchaxoelaxisal: ‘Dios, me-ama ídolos, jiw pajut ispoxan orotat, plata
tatbej, iaꞌtatbej’ —chiyaxisal. Jiw japoxan is pejnejchaxoelaxantat. 30  Dios 
kastika-el nejwʉajnapijiw, isfʉl wʉt babijaxan, matabija-el xotfʉki Dios. Pe 
amwʉtjel, Dios toꞌa pothatapijiw jiw kofaliajwa babijaxan isfʉlpoxan, naexa
sisfʉlaliajwapi Dios tatoꞌalpoxan. 31 Dios chajia kaematkoi mark jʉmchiliaj
wapon ampathatpijiw pejbʉꞌwʉajanpoxliajwa. Dios markamatkoi pat wʉt, 

Dios makafichpon, japon jʉmchiyaxael jiw pachaempi Diosliajwa, o, jiw chae
mili Diosliajwa. Jesús tʉp wʉt cruztat, Dios mat-echpon pejme dukaliajwa. 
Samata, xatis chiekal matabijas, Jesús diachwʉajnakolax Dios makafich japon 
jʉmchiliajwa, masi jiw pejbʉꞌwʉajan ampathatxot” —aech Pablo.

32  Atenas paklowaxpijiw japox jʉmtaen wʉt, jiw tʉpi mat-eyaxaespox pejme 
duilaliajwa, asew japixot bʉꞌwʉajanpaeipi Pablo japoxliajwa. Asew japixot 
jʉm-aech Pabloliajwa:

—Amwʉtjel xanal najʉm-ampox, asamatkoi pejme najʉmchiyaxaelam 
xanal kaes naewesliajwan —aech asew Pabloliajwa.

33  Do jawʉt, Pablo bʉxtoet wʉt, nakolton japi natamejaxot. 34 Asew japixot 
nakfoli Pablo. Japi naexasiti Jesucristo pejwʉajan. Kaen japixot pawʉl Dio
nisio. Japon Areópagomʉtpijin. Kaeow pawʉl Dámaris. Japowbej naexasit 
Jesucristo pejwʉajan. Asew jaxotpi, japi naexasitbej Jesucristo pejwʉajan.

Pablo Corinto paklowaxpijiw naewʉajanpox

18 �1 Do japoxwʉx, Pablo Areópagoxot nakolt wʉt, fʉlaechlison Corinto 
paklowax poxade. Dolison, pat Corinto paklowaxxot. 2  Jaxotde Pablo 

faen judíos-aton. Japon Ponto tʉajnʉpijin, pawʉlon Aquila. Pijow pawʉl Pris
cila. Pablo wʉajna japi kolenje paꞌa Corinto paklowaxxot. Japi chajia nakola 
Italia tʉajnʉlel, Claudio, Roma tʉajnʉpijiw tatoꞌlan, toꞌas xoti nakolaliajwa 
Roma paklowaxxot. Claudio chajia toꞌa puexa judíos nakolaliajwa Roma pak
lowaxxot. Pablo faen wʉt Aquila Corinto paklowaxxot, nakfʉlaechon japi 
pejba poxade japi taeliajwa. 3 Pablo duk japi pejbaxot. Japi itthow carpabʉꞌan 
mowaliajwa. Pablo nabist, japi sʉapich, matabijt xoton japabichax. 4 Napata­
matkoiyan wʉt, Pablo fʉlalaecha judíos naewʉajnaba poxade. Jaxot Pablo 
naewʉajan judíos, judíos-elibej, naexasisliajwapi Jesucristo pejwʉajan.

5 Silas, Timoteo sʉapich, paꞌan wʉt Macedonia tʉajnʉlel, jawʉt Pablo kekoft 
carpabʉꞌan itthoeyax, pomatkoicha naewʉajnaliajwapon Dios pejjamechan. 
Pablo naewʉajan wʉt judíos, jʉm-aechon: “Jesús diachwʉajnakolax Cristo, 
japon xatis wʉajnawechpon nakbʉꞌweliajwa” —aech Pablo, naewʉajan wʉt 
judíos. 6 Judíos naexasis-eli Jesús pejwʉajan, japi xabich palala Pabloliajwa. 
Samata, japi babejjamechan jʉm-aech Pabloliajwa. Samata, jawʉt Pablo 
jolcha pejsumta-osax. Jawʉt lʉlapon, japi pajut matabijaliajwa babijax ispox 
Diosliajwa. Jʉm-aechon:

—Xamal najut nijaxtat napelsaxaelam, naexasis-emil xot xan naewʉajnax
pox. Xan tajaxtat napelsaximil. Xamal naexasis-emil xot, judíos-elpilax nae
wʉajanafʉlaxaelen Jesucristo pejwʉajan —aech Pablo judíosliajwa.

7 Do jawʉt, Pablo nakolt judíos naewʉajnabaxot. Fʉlaechon asaba poxade. 
Japabapijin pawʉl Ticio Justo. Japon Dios xabich nejxasink. Japon pejba 
chiekal mox naxsoep, judíos naewʉajnaba sʉapich. 8  Crispo, judíos naewʉaj
naba wesan, japon, puexa pejjiw sʉapich, asew sʉapichbej, naexasit Jesu
cristo pejwʉajan. Xabich asew, judíos-eli, Corinto paklowaxpijiw, jʉmtaen 
wʉt Jesucristo pejwʉajan, japibej naexasit. Do jawʉt, japi bautisas.

9-10 Asamatkoi, madoi wʉt, Pablo masoxtat taen, Dios jʉm-aech wʉt japon
liajwa. Jawʉt Dios jʉm-aech: “Xam chalafʉlax. Xam asew jiw kechaemila
xil. Ampapaklowaxxot xabich tajjiw nawemaenk. Samata, ¡nabej nejlewleꞌ! 
¡Nakiowa naewʉajnafʉlde tajjamechan! ¡Nabej boejlacheꞌ!” —aech Dios 

Pabloliajwa. 11 Ja-aech wʉt, Pablo pejlewla-el. Samata, Pablo duk Corinto 
paklowaxxot kaewaech y medio. Japamatkoiyantat Dios pejjamechan nae
wʉajnafʉlon japapaklowaxpijiw.

12  Japamatkoiyantat, Galión gobernador Acaya tʉajnʉxot. Galión goberna
dor wʉt, judíos kaenejchaxoelax jaelsliajwapi Pablo. Do jawʉt, Pablo jaeltas. 
Jawʉt bʉflaechpon gobernador poxade, japon jiw tatoꞌal wʉt ekxot. 13  Japi 
jʉm-aech gobernadorliajwa:

—Ampon aton naewʉajnafʉl jiw naexasisliajwa Dios. Japon naewʉajanpox 
najʉpa-el Moisés chajia lelpox sʉapich, xanal naexasitxpox —aechi goberna
dor pejwʉajnalel.

14  Pablo naksiyaliajwa wʉt gobernador pejwʉajnalel, jawʉt Galión jʉm-
aech judíosliajwa:

—Xamal judíos chiekal matabijam ampox. Ampon aton natkowa wʉt, 
babijax xabich is wʉtbejpon, ja-aech wʉt, xamal chiekal naewesaxaelen. 15 Pe 
ampon is-el babijaxan. Xamal judíos asbʉan jʉmch nalala japon naewʉajan
poxliajwa. Nalalabej japon naexasis-el xot nejkabʉananpoxan, xamal nae
xasitampox. Samata, ¡xamal najut chaemde japox! Xan japoxan tataefla-enil 
chaemsliajwan —aech Galión judíosliajwa.

16 Do jawʉt, gobernador Galión toꞌa judíos nakolaliajwa japonxot. 17 Judíos
xot kaen pawʉl Sóstenes. Japon judíos naewʉajnaba wesan. Do jawʉt, nakola 
wʉti, griegos, jaxoti, jaelti Sóstenes gobernador Galión pejwʉajnalel. Jaxot 
Sóstenes baes. Galión japox taen wʉt, chinax kefias-elon japi griegos.

Pablo pejme nawiaꞌanpox Antioquía paklowax poxadin
18  Pablo duk pin-iamatkoiyan Corinto paklowaxxot. Baxael, Pablo fʉlae

liajwa wʉt, kejachapon naexasiti Jesucristo pejwʉajan. Pat wʉton Cencrea 
paklowaxxot, fʉlaeliajwa wʉt barkamtat, jawʉt Pablo pajut namatnaelaxa
xoton jiw matabijsliajwas, chajia jʉmdutpox toet xotlison Diosliajwa. Pablo 
jul wʉt barkam Siria tʉajnʉ poxaliajwa, japabarkamtat julbej Aquila, pijow 
sʉapich. 19 Chapat wʉti Éfeso paklowaxxot, jaxot Pablo waela Aquila, pijow 
sʉapich. Do jawʉt, tamach fʉlaechlison judíos naewʉajnaba poxade. Jaxot 
Pablo nospaei, judíos sʉapich, japi natamejaxot. 20  Do jawʉt, Pablo fiach 
namanaliajwa japixotfʉk. Pe Pablo owchi-el. 21 Jawʉt jʉm-aechon, kejacha 
wʉt: “Dios nejxasink wʉt, xamal pejme taeyaxaelen” —aech Pablo japi 
jiwliajwa.

Do jawʉx, Pablo pejme barkam jul wʉt, chaf­laechon Éfeso paklowax 
poxade. 22  Cesarea paklowaxxot pat wʉton, jawʉt pʉtlel Pablo fʉlaech Jeru
salén paklowax poxade. Jaxotde taenon naexasiti Jesucristo pejwʉajan. Do 
jawʉx, Antioquía paklowax poxadepon. 23  Antioquía paklowaxxot pin-iamat
koiyan naman wʉt, do jawʉx, fʉlaechon Galacia tʉajnʉ poxade, Frigia tʉajnʉ 
poxadebej. Kaenanʉla japapaklowaxanxot, pat wʉton, naewʉajan japi kaes 
Dios xanaboejaliajwa.

Apolos naewʉajanpox Jesucristo pejwʉajan Éfeso paklowaxxot
24  Japamatkoiyantat kaen judíos-aton pat Éfeso paklowaxxot. Japon 

pawʉl Apolos. Japon Alejandría paklowaxpijin. Naewʉajan wʉt, puexa jiw 
chiekal naewechpon, naewʉajanpox pachaem xot. Japon chiekal matabijt 

Dios pejjamechan, chajia lelspox. 25  Apolos naewʉajan Jesucristo pejwʉa
jan. Samata, matabijton Dios jiw bʉꞌweyaxaelpox Jesús pijaxtat. Nejxasink
bejpon jiw naewʉajnaliajwa Jesúscristo pejwʉajan. Pe japon matabijt Juan 
bautisapoxkal. 26  Apolos judíos naewʉajnabatat naewʉajan wʉt, pejlewla-
elon naewʉajnaliajwa. Priscila, Aquila sʉapich, jʉmtaen wʉti japon naewʉa
janpoxan, jawʉt bʉflaechipon pejba poxade nospaeliajwapi tamach, japon 
sʉapich, kaes chiekal naewʉajnaliajwapon jiw Jesucristo pejwʉajan. 27 Do 
baxael, Apolos fʉlaeliajwa wʉt Acaya tʉajnʉ poxade, Éfeso paklowaxpijiw, 
naexasiti Jesucristo pejwʉajan, japi kajachawaet Apolos. Apolos carta welels 
xalaeliajwa Acaya tʉajnʉpijiw poxade, japixot paꞌa wʉt, chiekal bʉꞌkʉlsliaj
waspon. Dolison, pat wʉt Acaya tʉajnʉxot, japon xabich kajachawaet Acaya 
tʉajnʉpijiw, japi naexasiti Jesucristo pejwʉajan Dios pejkajachawaesaxtat. 
28  Apolos naewʉajan judíos Jesús pejwʉajan. Dios pejjamechan chajia jʉm-
aechox Jesúsliajwa, japoxbej Apolos naewʉajnafʉl puexa jiwliajwa. Naewʉa
janbejpon japi jiw chiekal matabijaliajwa, Jesús diachwʉajnakolax, Mesías, 
Dios, toꞌaspon puexa jiw bʉꞌweliajwa. Samata, judíos boejlach nuil. Japi 
judíos elchiyaxil Apolos jʉm-aechpoxliajwa Jesúsliajwa.

Pablo naewʉajanpox Éfeso paklowaxpijiw

19 �1 Apolos Corinto paklowaxxot wʉtfʉk, Pablo fʉlaech pasliajwa Éfeso 
paklowax poxade. Pinamʉaxan xenafʉlon, fol wʉt. Éfeso paklowax 

paꞌa wʉt, jaxot faenon Jesucristo pejwʉajan naexasiti. 2  Pablo japi wʉajna
chaemt wʉt, jʉm-aechon:

—Jesucristo pejwʉajan naexasitam wʉt, ¿Espíritu Santokat pask nejma
tpʉatanxot? —aech Pablo.

Japi jʉmnot wʉt, jʉm-aechi:
—Xanal chinax jʉmtae-enil Espíritu Santopoxliajwa —aechi.
3  Pablo pejme wʉajnachaemt wʉt, jʉm-aechon:
—Xamal bautisa wʉt, ¿achanejchaxoelaxkat japox xamalliajwa? —aech 

Pablo.
Japi jʉmnot wʉt, jʉm-aechi:
—Juan, jiw bautisan, chajia jʉm-aechpox bautisaxliajwa —aechi.
4 Pablo jʉm-aech:
—Juan bautisa jiw, babijaxan ispoxan kofapi, japi naexasiti Dios. Juan jʉm-

aechbej, jiw bautisafʉl wʉt: ‘Xanwʉx kaen pasaxael. ¡Japon xamal naexasiꞌe!’ 
—aech Juan Jesús pejpasaxliajwa —aech Pablo Éfeso paklowaxpijiwliajwa.

5 Éfeso paklowaxpijiw japox jʉmtaen wʉt, kaes chiekal naexasiti Jesús pej
wʉajan. Jawʉt bautisas Jesús pijaxtat. 6 Pablo ke-ot wʉt japi pejtaꞌantat, Espí
ritu Santo fʉloek japi pejmatpʉatan poxasik. Do jawʉt, chalechkal japi jiw 
naksiya majt matabija-eljamechan. Naksiyabejpi Dios bʉxtoꞌaspoxan naksiya
liajwa. 7 Puexa japi poejiw, doce.

8  Pablo duk Éfeso paklowaxxot tres juimtje. Naewʉajnafʉlon Dios pejjame
chan judíos naewʉajnabaxot. Naewʉajan wʉt, chinax pejlewla-elon. Naewʉa
janbejpon Dios puexa pejjiw tatoꞌlaxaelpox, japi naexasitpi Dios. Ja-aechon 
judíos chiekal naexasisliajwas naewʉajanpox. 9 Asew japixot naexasis-el, 
matnaetink xoti naexasisliajwa. Samata, japi jʉm-aech babejjamechan Jesu
cristo pejwʉajanliajwa. Ja-aech wʉt, Pablo nadijan judíos naewʉajnabaxot. 

Do ja-aech wʉt, Jesucristo pejwʉajan naexasiti bʉꞌfolon Tirano pej-escuelaba 
poxade. Escuelabaxot Pablo pomatkoicha naewʉajan Jesucristo pejwʉajan. 
10  Ja-aech Pablo kolewaechje. Samata, puexa jiw Asia tʉajnʉxot duili, japi 
judíos, judíos-elibej, jʉmtaen Jesucristo pejwʉajan. 11 Pablo koechaxan isbej 
Dios pijaxtat. 12  Pablo jachapoxan, panuelbʉꞌan, asaxanbej, japoxan bʉꞌxaeya 
xabʉꞌjachas wʉt, japi jiw chiekal boejthʉls nejmachwaxae. Asew jiw, dep 
webaespi pejmatpʉatanxot, depbej nakola.

13-14 Asew judíos, nanʉamt asapaklowaxan poxade. Japi pajut pijaxtat dep 
toꞌa nakolaliajwa jiw pejmatpʉatanxot. Jasox ispi, japi Esceva paxi. Japi 
sietepi. Esceva, japon sacerdotespaklon. Japi Esceva paxi jʉmtaen Jesucristo 
pejwʉajan. Samata, japi dep toꞌa wʉt, jʉm-aechi dep nakolaliajwa: “Dep, 
¡xamal toꞌax nakolaliajwam Jesús pijaxtat, japonliajwa amwʉtjel Pablo nae
wʉajnafʉl!” —aech Esceva paxi. 15 Asamatkoi, Esceva paxi dep toꞌa wʉt, dep 
jʉmnochpi. Jʉmtispi dep: “Xan matabijtax Jesús. Matabijtaxbej Pablo. Pe 
xamal, ¿achewamkat?” —tispi dep.

16 Do jawʉt, dep, aton pejmatpʉatxot webaespon, japon aton dep pijaxtat 
wʉltadiowpon Esceva paxi. Japon aton dep pijaxtat xabich bapon Esceva 
paxi. Japi xabich malechasbej. Baes wʉt, bʉꞌjolsi. Xabich xakolbalasbejpi. Do 
jawʉt, japi bʉꞌjʉmchadʉkp, nakola wʉti baxot. 17 Esceva paxi japox wejatis 
wʉt, puexa Éfeso paklowaxpijiw wʉltaena, judíos, judíos-elibej. Samata, 
puexa xabich jiw pejlewla. Jasoxtat puexa jiw sitaen Jesucristo pejwʉajan.

18  Xabich jiw, Jesucristo pejwʉajan naexasiti Pabloxot papasfʉl. Ja-aech 
wʉt, puexa majt  babijaxan ispoxan tulaela jiw pejwʉajnalel chapaeipi. 
19 Asewbej, majt pinjoeꞌiwpi, japi xalaen pejew, pel-ʉaf. Japapel-ʉaf pinjoe
ꞌax matabijaliajwa. Japi pel-ʉaf bowapi puexa jiw pejwʉajnalel. Japapel-ʉaf 
xabich ommaenk. Japapel-ʉafan pa-om, cincuenta mil platafachan, isaspi 
platafachankolaxtat. 20  Jasoxtat Dios pejjamechan pothata xajʉp. Samata, 
puexa jiw matabija Dios xabich mamnikpon.

21 Do jawʉx, Pablo nejchaxoel: “Xan pejme taeyaxaelen Macedonia tʉajnʉ
pijiw, Acaya tʉajnʉpijiwbej. Do jawʉx, pejme fʉlaeyaxaechan Jerusalén 
paklowax poxade. Jerusalén paklowaxpijiw taenx wʉt, do jawʉx, chaf­lae
yaxaechan Roma paklowax poxade, jaxotde jiw taeliajwanbej” —aech Pablo, 
nejchaxoel wʉt. 22  Dolisdoꞌ, Pablo toꞌa kolenje pejnachalan, Timoteo, Erasto 
sʉapich, Macedonia tʉajnʉ poxade. Pe Pablo namanfʉk Asia tʉajnʉxot kae
matkoiyan sʉapichliajwa.

Éfeso paklowaxpijiw palalapox Pabloliajwa
23  Japamatkoiyantat, Éfeso paklowaxpijiw xabich palala, jiw kaes naexa

sisfʉl xot Jesucristo pejwʉajan. 24  Ja-aech, jiw palala wʉt Demetrio pijax
tat. Demetrio platanaelsaptat kejus nejmach isliajwa. Platanaelsaptat isfʉlon 
xabich cha-aelbax.  Japabax ispon, me-ama japi pejdios Artemisa pejte
mploba, taꞌla-aechbax. Demetrio japabax mowa wʉt, xabich plata kanapon, 
nabisti japon sʉapich. 25 Demetrio tameja nabisti, japon sʉapich, asewbej, japi 
nabisti asabichaxan, me-ama japabichax. Natameja wʉt, Demetrio jʉm-aech: 
“Xamal chiekal matabijam ampabichaxtat xatis xabich plata kans chiekal dui
laliajwas. 26  Xamal taenam Pablo. Jʉmtaenambejpon. Japon xabich jiw nae
wʉajan wʉt, jʉm-aechfʉlon: ‘Ídolos, jiw pajut ispoxan, dioskola-el’ —aechon. 

Samata, xabich jiw naexasit Pablo naewʉajanpoxan Jesúsliajwa. Koew ampa
paklowaxpijiw, jachi-el. Xabich puexa Asia tʉajnʉpijiwbej naexasit Pablo nae
wʉajanpoxan. 27 Xatisliajwa japox chaemil. Jiw kaes nakwʉajsaxil mowasi. 
Kaes sitaeyaxilbejpi wajdios, pawʉlpox Artemisa. Sitaeyaxilbejpi japox pejte
mploba. Amwʉtjel puexa jiw, ampapaklowaxpijiw, Asia tʉajnʉpijiwbej, asew 
jiwbej asatʉajnʉchanlel duili, kawʉajnafʉlbejpi Artemisa. Jiw Pablo naewʉa
janpox naexasit wʉt, ja-aech wʉt, japi kaes kawʉajnaxil Artemisa” —aech 
Demetrio, jiw tameja wʉt.

28  Demetrio pejnachala japox jʉmtaen wʉt, xabich palalapi Pabloliajwa. 
Samata, nejlasfʉl wʉt, jʉm-aechfʉli: “¡Artemisa, Éfeso paklowaxpijwas japox 
wajdios, pamamakolax!” —aechfʉli.

29 Japox jʉmtaen wʉt, Éfeso paklowaxpijiw xabich palalapi Pabloliajwa. 
Samata, jawʉt, jaeltas Gayo, Aristarco sʉapich. Japi Macedonia tʉajnʉpijiw, 
Pablo fʉlchalapi. Jaelas wʉt, bʉflaech pinaba poxade, paklowaxpijiw nata
mejaba poxade. 30 Pablo fʉlaesia jiw natamejaba poxade, naksiyaliajwapon 
jiw pejwʉajnalel. Pe pejnachala tapae-esal Pablo fʉlaeliajwa naksiyaliajwa. 
31 Do jawʉt, Asia tʉajnʉpijiwpaklochow, Pablo matabijtaspi, japibej bʉxxa
toꞌa Pablo fʉlaesamata jiw palalapi poxade. 32  Jiw natamejaxot kaenejchaxoe
laxa-el xoti, asew nejlasfʉl wʉt, jʉm-aechfʉl kaeyax. Asewbej nejlasfʉl wʉt, 
asaxan jʉm-aechfʉl. Japixot jiw nakaewa najʉm-aech: “¿Ma-aech xotkat xatis 
natamejlas?” —na-aechi nakaewa. 33  Do jawʉt, pawʉlpon Alejandro fijabas 
jiw pejwʉajnalel nukaliajwapon. Asew japixot Alejandro chapaeis, ma-aech 
xot jiw natameja. Do jawʉt, Alejandro mʉaxxachokꞌcha puexa jiw boejlacha
liajwa. Alejandro jʉmnosasia natamejapi, japi kaes palala-elaliajwa judíos
liajwa. 34 Japi Éfeso paklowaxpijiw matabija wʉt Alejandro judíos-atonpox, 
xabich piach nejlasfʉl, me-ama kolehora. Nejlasfʉl wʉt, jʉm-aechfʉli: “¡Arte
misa, Éfeso paklowaxpijwas japox wajdios, pamamakolax!” —aechfʉli.

35 Do jawʉx, japapaklowax tataefʉlpon bʉxfiat puexa jiw boejlachliajwa. 
Jawʉt, boejlach wʉt, jʉm-aechon: “Éfeso paklowaxpijwam, pothatapijiw 
matabija xatis nakwewaeltox tataef­laliajwas wajdios Artemisa pejtemploba. 
Japox pamamakolax. Japox pej-ael, me-ama iaꞌt, athʉlelsik jopikpox. Japox
bej xatis tataef­las. 36  Kaen aton jʉmchiyaxil japoxliajwa: ‘Diachwʉajnako
laxa-el’ —chiyaxil. Samata, ¡kaes nabej nalaleꞌ! ¡Ʉlboejthʉlde! ¡Nabej is 
asax, majt chiekal nejchaxoela-emil wʉtfʉk! 37 Ampi kolenje, bʉflaemanpi, 
babijax is-el Artemisa pejtemplobaxot. Babejjamechan jʉmchi-elbejpi waj
diosliajwa. 38  Demetrio, japonliajwa nabistibej, asan aton tasalasia wʉti, japi 
bʉflaeyaxael paklochow poxade, jaxotde tasalaliajwapi japon aton paklochow 
nabistxot. Ja-aech wʉt, kaenanʉla tasalaspi naksiyaxael pajut jʉmnosliajwa. 
39 Xamal asaxan jʉmchisiam wʉt paklochow natamejaxot, jaxot japoxan 
jʉmchiyaxaelam. 40 Wajpaklochow bej naktasalaxaelbej, xatis natamejlas xot 
babijaxtat. Naktasala wʉt, xatis jʉmchiyaxisal japoxliajwa” —aech paklowax 
tataefʉlpon. 41 Japox bʉxtoet wʉt, toꞌapon jiw pejbachan poxade naweliajwa. 
Do jawʉt, puexa ow-aechlisi.

Pablo fʉlaechpox Macedonia tʉajnʉ poxade, Grecia tʉajnʉ poxadebej

20 �1 Éfeso paklowaxpijiw ʉlboejthʉl wʉt, Pablo tameja naexasiti Jesús 
pejwʉajan, japi jiw kaes naewʉajnaliajwapon, japi kaes chiekal Dios 

xanaboejaliajwabej. Do jawʉt, Pablo bʉxtoet wʉt, kejacha wʉt, fʉlaechon 
Macedonia tʉajnʉ poxade. 2  Macedonia tʉajnʉ paꞌa wʉt, taenon naexasiti 
Jesucristo pejwʉajan, duil wʉti, kaenanʉla pejmʉtan sʉapich. Dios pejja
mechan naewʉajnafʉlon kaes japi jiw chiekal Dios xanaboejaliajwapi. Do 
jawʉx, Macedonia tʉajnʉxot nakolt wʉt, fʉlaechon Grecia tʉajnʉ poxade. 
3  Pat wʉton Grecia tʉajnʉxot, tres juimtjeliajwa namanon. Do jawʉx, Pablo 
barkam nakfʉlaeliajwa wʉt Siria tʉajnʉ poxaliajwade, Pablo wʉltaen judíos 
wʉajnawesaxaespox boesaliajwas. Pablo japox jʉmtaen wʉt, nejchaxoelon 
pʉtlel pejme kaxa nawiasliajwa Macedonia tʉajnʉ poxade. 4  Pablo fʉlcha
laspi, kaen japixot pawʉl Sópater. Japon Berea paklowaxpijin, Pirro paxʉlan. 
Asan pawʉl Aristarco. Asan pawʉl Segundo. Japi kolenje, Tesalónica pak
lowaxpijiw. Asan pawʉl Gayo, Derbe paklowaxpijin. Asan pawʉl Timoteo. 
Asan pawʉl Tíquico. Asan pawʉl Trófimo. Tíquico, Trófimo sʉapich, japi Asia 
tʉajnʉpijiw. 5 Japi puexa wʉajnadelisi barkamtat, xan Lucas, Pablo sʉapich, 
nawʉajnawesl iajwapi Troas paklowaxxot. 6  Pan puthla-eli xaefiestawʉx, 
xanal Filipos paklowaxxot barkamtat chijian. Cinco matkoiyan wʉt, Troas 
paklowaxxot xanal chapatx. Wʉajnadepilis japapaklowaxxot, xanal nawʉaj
naweti. Japapaklowaxxot xanal namax siete matkoiyanliajwa.

Pablo mathʉnpox Troas paklowaxxot
7 Napata matkoi wʉt, xanal natamejlax, naexasiti Jesucristo pejwʉajan 

sʉapich, pan xaeliajwan. Me-ama Jesús, pejnachala sʉapich, chajia is, xanal 
japox isx. Pablo japamadoitat jiw xabich naewʉajan, kandiawa fʉlaeyaxael 
xoton asapaklowax poxade. Samata, Pablo naewʉajan hasta pinmadoitat. 
8  Pablo naewʉajan athʉ pejpiezaxxotse, xanal natamejaxxot. Jaxotse xabich 
lámpara tamdadusnuil. 9 Jaxotsebej pansian. Japon pawʉl Eutico. Japon ek 
ventanatat. Pablo xabich piach naewʉajan xot, pansian moejbalalison. Do 
jawʉt, moejcha wʉt, jopdikon ventanaxotsik. Tres piezaxxotsik jop wʉt, 
japon chiekal xamatkaeya. Xanal baloekx wʉt japon taeliajwan, diachwʉaj
nakolax japon chiekal tʉp. 10 Do jawʉt, Pablo baloek pansian taeliajwa. Jaxot 
paꞌak wʉt, Pablo brixtat nuk patʉpan pejwʉajnalel. Pablo patʉpan wʉtakʉkt 
wʉt, jʉm-aechon Jesucristo pejwʉajan naexasitiliajwa:

—¡Xamal nabej nejlewleꞌ! ¡Ampon mat-echlison pejme laejaliajwa! —aech 
Pablo.

11 Do jawʉt, Pablo julach kaxase, asew sʉapich. Do jawʉt, Pablo pan jalnat 
wʉt, puexa jiw xael, japon sʉapich. Do jawʉt, nakiowa naewʉajanfʉkon. 
Nalian wʉt, Pablo bʉxkoft. Do jawʉx, fʉlaechon. 12  Pansian xamatkaeyapon, 
mat-ech wʉt, bʉflaechipon pejbachade. Ja-aech wʉt, puexa japi jiw xabich 
nejchachaemil.

Pablo nakoltpox Troas paklowaxxot chaflaeliajwa Mileto paklowax poxade
13  Xanal wʉajna fʉlaechx, Pablo natoꞌa xot chaf­laeliajwanbej barkamtat 

Aso paklowax poxade, japapaklowaxxotde Pablo faenaliajwan. Jasox xanal 
Pablo natoꞌa, nejchaxoel xoton pʉtlel fʉlaeyax. 14 Xanal faenx wʉt, Pablo Aso 
paklowaxxot, do jawʉt, xanal, Pablo sʉapich, chafolx barkamtat Mitilene 
paklowax poxaliajwan. 15  Do jawʉx, kandiawa wʉt, Mitilene paklowaxxot 
barkamtat chaf­laechx wʉt, paxentax Quío paklowaxtabijla. Do kandiawa 

wʉt, chapatx tanaetpaklowax, pawʉlpox Samos. Do pejme asakandiawa wʉt, 
Mileto paklowax chapatx. 16 Xanal fʉlae-enil Éfeso paklowax poxade, Pablo 
thilt xot makachlasamatan Asia tʉajnʉxot. Pablo nejchaxoel kamta pasliajwa 
Jerusalén paklowaxxot Pentecostésfiesta wʉajna.

Pablo wʉllalapox ancianos, Éfeso paklowaxpijiw
17 Pablo Mileto paklowaxxot wʉtfʉk, wʉllalapon ancianos, Éfeso paklowax

pijiw. Japi paklochow Jesucristo pejwʉajan naexasiti. 18  Dolisdoꞌ, ancianos 
pat wʉt, Pablo jʉm-aech: “Xamal chiekal namatabijam xan, akasestat patx 
wʉt ampatʉajnʉxot, Asia tʉajnʉxot. Ampatʉajnʉxotx wʉt, xamal matabi
jam, ma-an xan, dukx wʉt xamalxot. 19 Pomatkoicha Diosliajwa nabistax, 
xamalxotx wʉt. Nejchaxoelx wʉt, kaematkoi nejchaxoela-enil: ‘Xan pejme 
kaes pachaeman. Me-ama asew jiw, jachi-enil’ —chi-enil, nejchaxoelx wʉt. 
Asamatkoi xan xabich nowx, jiw naexasis-el wʉt Dios. Xamal matabijam xan 
nabijataxpoxan, judíos naboesasia wʉt. 20 Ja-an wʉt, xan nakiowa bʉxkofs-
enil naewʉajnaxpoxan, xamal matabijaliajwam japoxan. Xamal naewʉajna
fʉlax, kaeyaxtat natamejlam wʉt. Kaenanʉla nejbachanxot naewʉajnaxbej. 
21 Judíos, judíos-elibej, jʉm-an naewʉajnax wʉt: ‘¡Kofim babijaxan isfʉlampo
xan! ¡Naexasisfʉlde Dios! ¡Xanaboejimbej wajpaklon Jesucristo!’ —ansfʉlax, 
naewʉajnafʉlax wʉt. 22  Amwʉt Jerusalén paklowax poxaxaechan, Espíritu 
Santo natoꞌa xot. Xan matabijs-enil, achax jachiyaxael jaxotde xanliajwa. 
23  Xan ampoxkal matabijtax Espíritu Santo pijaxtat tajutliajwa. Nejmach
paklowaxanxot patx wʉt, xan bej najeyaxaelbejpi jiw jebaxot. Xabich bej 
nabijasaxaelenbej. Nejmachpaklowaxanxotx jiw naewʉajnax wʉt, Espíritu 
Santo japox chajia najʉm-aech xan matabijsliajwan. 24 Xan tajlewla-el japo
xanliajwa. Nejchaxoela-enilbej tʉpaxaelenpox. Pelax xan xabich nejchaxoelx 
Dios pejbichax toesliajwan. Tajpaklon Jesús natoꞌa naewʉajnaliajwan chimia
wʉajan, Dios puexa jiw nejxasinkpoxliajwa” —aech Pablo ancianosliajwa.

25 Pablo pejme jʉm-aech ancianos, Éfeso paklowaxpijwliajwa: “Xamalxot 
chajia naewʉajnax Dios puexa pejjiw tatoꞌlaxaelpox. Amwʉtjel xan chiekal 
matabijtax. Chinax kaen xamalxot pejme kaes xan nataeyaxil ampathatat. 
26 Samata, xamal ampox jʉmchiyaxaelen. Xamalxot asew jiw naexasis-el wʉt 
Dios, japi napelt wʉt, xan tajnaewʉajnaxtat japi napelsaxil. 27 Xamal puexa 
naewʉajnax Dios pejjamechan chiekal matabijaliajwam. Chinax kaejame 
namana-el jʉmchi-eniljame. 28 ¡Xamal duilafʉlde babijaxan is-elaxtat! Jesús mot 
pejjaltat jiw pejbabijaxan ispoxanliajwa. Samata, ¡japi jiw chiekal tataefʉlde, 
Espíritu Santo japabichax xamal chaxdut xot! Me-ama ovejas tataef­lan chiekal 
tataef­lafʉl pejew ovejas, ¡xamalbej ja-amde naexasitiliajwa Jesucristo pejwʉa
jan! 29 Xan matabijtax ampox. Xan chijian wʉt, asew jiw pasaxael xamalxot 
japi pijaxtat xamal kofaliajwam Jesucristo pejwʉajan naexasitampox. Me-ama 
lobos pat toesliajwa ovejas, jachiyaxael japi jiw, xamalxot pat wʉti. 30 Asew jiw 
xamalxotbej asaxan naewʉajnaxael naekichachajbaliajwa xamal, Jesucristo pej
wʉajan naexasitampim. Ja-aech wʉt, naekichachajbapijiw asew jiw xamalxot 
bʉflaeyaxaes, japi sʉapich, naknatamejaliajwa asabachantat. 31 Samata, ¡najut 
chiekal xamal natataefʉlde! ¡Nejchaxoelde tres waechanlisox xamal kaenanʉla 
naewʉajnaxpox matkoi, madoibej! Asamatkoi nowxbej xamalliajwa, naewʉaj
nax wʉt” —aech Pablo ancianos, Éfeso paklowaxpijwliajwa.

32  Pablo pejme jʉm-aech ancianos, Éfeso paklowaxpijwliajwa: “Takoew, 
xamal tamach waelaxaelen. Pe Dios xamal tataef­laxael. ¡Dios naexasisfʉlde! 
Dios naknaewʉajan pejjamechan xatis matabijaliajwas Dios naknejxasinkpox. 
Dios mamnik. Japon xajʉp kajachawaesliajwa xamal kaes Dios chiekal xana
boejaliajwam. Dios xajʉpbej chaxduiliajwa chajia puexa jʉmdutpoxan, maka
nochpi japon pejjiwaliajwa. 33  Xan dukx wʉt xamalxot, taenx wʉtbej asew 
pejew plata, naxoebej, japoxanliajwa xan chinax nejchaxoela-enil tejew
liajwa. 34  Xamal chiekal matabijam. Xan kejinil wʉt, tajut nabistax faena
liajwan naweweꞌppoxanliajwa, tajnachala weweꞌpaspoxanliajwabej. 35 Japox 
ja-an xamal matabijaliajwam. ¡Xamallap-is jachiyaxaelam, nabistam wʉt 
asew jiw weweꞌpaspi kajachawaesliajwam! ¡Nejchafaekde wajpaklon Jesús 
jʉm-aechpox! Jʉm-aechon: ‘Asew nakchaxduw wʉt, xanejchachaemlas. Pe 
kaes pejme xabich nejchachaemlas, xatis asew jiw chaxduws wʉt’ —aech 
Jesús” —aech Pablo ancianosliajwa.

36  Do jawʉx, Pablo bʉxtoet wʉt, puexa ancianos sʉapich, brixtat nuilisi 
Dios kawʉajnaliajwa. 37-38  Do jawʉt, puexa nowpi. Kaenanʉla japi wʉdeti 
Pablo. Xusuibalabejpi, xabich nejxaejwas xot, Pablo jʉm-aech xot: “Chinax 
kaen xamalxot pejme xan nataeyaxil ampathatat” —aech xot Pablo. Do 
jawʉt, japi fʉlchala Pablo barkamxotdik.

Pablo chaflaechpox pasliajwa Jerusalén paklowax

21 �1 Do jaxot xanal waelax wʉt ancianos, barkam julx. Matnoch chaf
laechx Cos paklowax poxade. Do kandiawa wʉt, Rodas paklowax 

poxandax. Rodas paklowaxxot chaliknax wʉt, Pátara paklowax poxande. 
2  Pátara paklowaxxot chapatx wʉt, jaxot asabarkam duk. Japabarkam fʉlae
yaxaech Fenicia tʉajnʉ poxade. Xanal japabarkam julx. Do jawʉt, chafolx. 
3  Chafolx wʉt, chaxentax Chipre tanaet surlel. Do jawʉx, chaf­laechx Siria 
tʉajnʉ poxade. Siria tʉajnʉlel, Tiro paklowaxxot, chapatx. Japabarkam 
xabich xafol xot japapaklowaxpijiwliajwa, jaxot tunoti japabarkam. 4  Tiro 
paklowaxxot faekx naexasiti Jesucristo pejwʉajan. Japixotan namaxfʉk siete 
matkoiyan. Japi Espíritu Santo pijaxtat chajia matabija Pablo nabijasaxael
pox. Samata, japi fiat Pablo fʉlaesamata Jerusalén paklowax poxade. 5 Siete 
matkoiyan toep wʉt, japixot xanal chijian. Puexa jiw, pejwathoꞌjiw sʉapich, 
paxi sʉapichbej, xanal nafʉlchalapi paklowax tathoetade. Jaxot xanal brixtat 
nuilx thaejtat Dios kawʉajnaliajwan. 6 Do jawʉt, xanal kejachax, chijiyaliaj
wan wʉt. Do jawʉtbej, xanal barkam julx wʉt, japi nawia pejbachan poxade.

7 Tiro paklowaxxot xanal chaliknax wʉt, do jawʉx, chapatx Tolemaida 
paklowax. Do jaxotde, chapaꞌax wʉt, kaes chaflae-enil minlel. Tolemaida 
paklowaxxot naexasiti Jesucristo pejwʉajan saludax. Japixot namax kae
matkoiliajwa. 8  Do kandiawa wʉt, xanal chijian Tolemaida paklowaxxot. Do 
jawʉt, Cesarea paklowax patx wʉt, Felipe pejba poxandax. Japon Felipe chi
miawʉajan, Jesucristo pejwʉajan, jiw naewʉajnafʉl. Japon chajia makafich, 
asew seis poejiw sʉapich, kajachawaesfʉlaliajwapon apóstoles. Xanal namax 
japon pejbatat. 9 Japon cuatro paxʉlow. Japi tamach laelp. Japi wathoꞌ pro
fetas. Samata, japi wathoꞌ naewʉajan Dios bʉxtoꞌaspoxan jiwliajwa. 10 Feli­
pexot kaematkoiyan sʉapich namax wʉt, jawʉt Felipe pejbaxot kaen profeta 
pat. Japon Judea tʉajnʉpijin, pawʉlon Agabo. 11 Agabo pat wʉt, xanal 

tajwʉajnalel Pablo pejcinturónmʉat jolchapon. Japacinturónmʉatat pajut 
tʉakwasikeꞌlapon. Mʉaxwasikeꞌlabejpon. Do jawʉt, jʉm-aechon xanalliajwa:

—Espíritu Santo najʉm-aech Pabloliajwa: ‘Jerusalén paklowaxxot pat wʉt, 
judíos makachiyaxaeson ampacinturónmʉatpijin. Do jawʉx, wiasaxaeson 
asatʉajnʉpijiwxot, judíos-elixot’ —aech Espíritu Santo —aech Agabo, jʉm-
aech wʉt Pabloliajwa.

12  Xanal japox jʉmtaenx wʉt, Cesarea paklowaxpijiw sʉapich, xabich fiatx 
Pablo fʉlaesamata Jerusalén paklowax poxade. 13  Pablo najʉmnot wʉt, jʉm-
aechon xanalliajwa:

—Xamal nowam wʉt, xanbej nanejxaejow. Dios nejxasink wʉt, pachaem 
xan namatakuiliajwa, naboesaliajwabej Jerusalén paklowaxxot, wajpaklon 
Jesús pijaxtat —aech Pablo.

14 Xanal Pablo fiatx wʉt, na-owchi-elon Jerusalén paklowax poxade fʉlae-
elaliajwa. Samata, jawʉt xanal tapaeixpon fʉlaeliajwa. Do jawʉt, xanal 
jʉm-an:

—Dios nejxasink wʉt, japox jachiyaxaeson —an xanal.
15  Jawʉt tejew chaemtax xalaeliajwan. Do jawʉt, xanal fʉlaechx Jerusa

lén paklowax poxade. 16  Asew Cesarea paklowaxpijiw, naexasiti Jesucristo 
pejwʉajan, xanal nafʉlchala Mnasón pejba poxade. Mnasón Chipre tanaetpi
jin. Japon kaes chajia wʉajna naexasit Jesucristo pejwʉajan. Japon pejbaxot 
xanal namax kaematkoiyanliajwa.

Pablo taenpox Santiago Jerusalén paklowaxxot
17 Xanal Jerusalén paklowaxxot patx wʉt, naexasiti Jesucristo pejwʉajan 

chiekal nabʉꞌkʉla. Xabich nejchachaemili, xanal nataen wʉt. 18  Kandiawa 
wʉt, Pablo xanal nakfol taeliajwapon Santiago. Jaxotbej wʉajna puexa ancia
nos natameja. 19 Xanal patx wʉt Santiagoxot, Pablo puexa kejacha. Do jawʉt, 
chiekal chapaeipon puexa ispoxan, Dios kajachawaesfʉlas wʉt, judíos-elixot 
wʉt. 20 Japox jʉmtaen wʉt, Santiago, ancianos sʉapich, chimiajamechan jʉm-
aechi Diosliajwa. Do jawʉt, jʉm-aechi Pabloliajwa:

—Takoewan Pablo, xam chiekal matabijtam ampox. Xabich pin-iat judíos 
naexasiti Jesucristo pejwʉajan. Pe japi nakiowa nejchaxoelafʉl: ‘Xatis nae
xasich wʉt Jesucristo pejwʉajan, naexasisfʉlaxaesbej Moisés chajia lelpox, 
Dios pejtatoꞌlaxxot’ —aechi, nejchaxoel wʉt. 21 Asew judíos jʉm-aech xam 
naewʉajnampoxliajwa: ‘Pablo naewʉajan wʉt asatʉajnʉpijiw, judíos, jʉm-
aechon: “¡Moisés chajia lelpox xamal nabej naexasis! Xamal weweꞌpa-el naxi 
circuncidaliajwam Dios pejmarkaxliajwa. Wajkabʉanpox, wajwʉajnapijiw 
isfʉlpox, ¡xatis japox kofaxaes!” —aech Pablo, naewʉajan wʉt asatʉajnʉpi
jiw, judíos’ —aech asew judíos xamliajwa —aech Santiago, ancianos sʉapich, 
Pablo jʉmtaeliajwa.

22  Santiago pejme jʉm-aech Pabloliajwa:
—Judíos wʉltaen wʉt xam patampox amxot, japi natamejaxael nakaewa 

najʉmchiliajwa. ¿Machiyaxaeskat xatis japi judíos chiekal matabijaliajwa 
asew judíos jʉm-aechpox kichachajbapox xamliajwa? 23  Ampox isaxaes 
puexa jiw matabijaliajwa xam naexasisfʉlampox Moisés chajia lelpox. Ma 
amxot cuatro poejiw, xatisxot. Japilis toet chajia jʉmduwpoxan, Diosliajwa 
isaxaelpoxan. 24  ¡Japi, cuatro poejiw, bʉflaem Dios pejtemploba poxade! 

¡Dios pejtemplobaxot isde, japi sʉapich, isaxaelpoxan, japi pachaemaliajwa 
Diosliajwa! Japi kaenanʉla ofrenda chaxduiyaxael Diosliajwa. Xam kaenam 
wemosaxaelam japi poejiwliajwa. Do jawʉt, japi matnaelaxaxosaxael, asew 
jiw taens wʉt nejchaxoelaliajwas japiliajwa: ‘Toet xotlisi ispox, pajut namat
naelaxaxoti’ —chiliajwa asew jiw. Judíos taen wʉt xam kajachawaetampox 
cuatro poejiw, puexa judíos pajut matabijaxael, xambej naexasisfʉlam Moisés 
chajia lelpox. Jasoxtat japi pajut matabijaxael asew jʉm-aechpox xamliajwa, 
diachwʉajnakolaxa-elpox. 25  Judíos-eli, naexasiti Jesucristo pejwʉajan, 
japiliajwalax, xatis chajia lels, xatis kaeyax nejchaxoes xot. Japi xaeyaxil 
choefwi, xʉaꞌatasi ídolos-ofrendaliajwa. Choefjal feyaxilbejpi. Xaeyaxilbejpi 
pawi, choef, kachariamakʉspoxtat tʉpi. Poejiw bʉꞌmoejsaxilbej, asew wathoꞌ 
—aech Santiago Pabloliajwa.

Pablo jaeltaspox Dios pejtemplobaxot
26  Dolisdoꞌ, kandiawa wʉt, Pablo japi, cuatro poejiw, bʉꞌfol Dios pejte

mploba poxade. Pajut ispon, japi sʉapich, isaxaelpoxan, japibej pachaema
liajwa Diosliajwa. Do jawʉt, Pablo low Dios pejtemploba jʉmchiliajwapon 
sacerdotes, maswʉt japi toesaxael Diosliajwa isliajwapox, jʉmduwpoxan. 
Japamatkoitat japi kaenanʉla Dios chaxduiyaxael ofrenda.

27 Japoxan toesliajwa weꞌp wʉt siete matkoiyan, asew judíos, japi Asia 
tʉajnʉpijiw, taen Pablo, Dios pejtemplobatat wʉt. Do jawʉt, japi jʉm-aech 
babejjamechan Pabloliajwa, puexa judíos ʉlataeliajwapi Pablo. 28  Samata, 
jawʉt, japi nejlasfʉl wʉt, jʉm-aechfʉli: “Takoew, ¡xanal nakajachawaeꞌe 
ampon aton jaelsliajwan! Ampon aton naewʉajnafʉl puexa paklowaxanpijiw, 
japi naexasis-elaliajwa Moisés chajia lelpox. Jʉm-aechbejpon: ‘Dios pejte
mploba pachaema-el’ —aechon. Isbejpon naktapae-elox ampatemplobatat, 
bʉꞌlow xoton griegos” —aech judíos Pabloliajwa.

29 Nejlasfʉl wʉt, japox jʉm-aechfʉli, chajia taen xoti Pablo, Trófimo sʉapich, 
Éfeso paklowaxpijin, bʉꞌmathʉn wʉton Jerusalén paklowax. Judíos, Asia 
tʉajnʉpijiw, nejchaxoel: “Pablo bʉflaen judíos-atona-elon, Dios pejtemploba
lel” —aechi, nejchaxoel wʉt. Pe japi nejchaxoelpox diachwʉajnakolaxa-el.

30  Samata, Jerusalén paklowaxpijiw palalapi Pabloliajwa, Asia tʉajnʉpi
jiw japox jʉm-aech wʉt. Puexa jiw dadʉkpana Pabloxot pasliajwa. Japi jaelt 
Pablo. Jaelt wʉt, Pablo jolkas Dios pejtemploba tathoetade. Jawʉt Dios pej
templobafafachan fakaꞌbapi. 31 Weꞌp wʉt cha-aelkolaxach Pablo boesaliajwas 
judíos, jawʉt, Roma tʉajnʉpijin, soldawpaklon, jʉmtaen wʉajan, Jerusalén 
paklowaxpijiw xabich palalapox. 32  Do jawʉt, soldawpaklon tameja soldaw, 
paklochowbej. Jawʉx, natameja wʉt, japi dʉkpdepi xabich jiw natameja 
poxade. Judíos taen wʉti soldawpaklon, soldaw sʉapich, kekofbapi Pablo 
beyax. 33  Soldawpaklon moxde Pablo poxade jaelsliajwapon Pablo. Jasoxtat 
Pablo jaeltas bʉflaeliajwas. Soldawpaklon toꞌa soldaw japi mʉaxwasixawaes
liajwapi Pablo kolecadenamʉatje. Do jawʉt, soldawpaklon wʉajnachaemt 
wʉt, jʉm-aechon judíosliajwa: “¿Achankat ampon aton? ¿Achababijaxkaton 
is?” —aech soldawpaklon. 34 Asew japixot nejlasfʉl wʉt, jʉm-aechfʉl kaeyax. 
Asew nejlasfʉl wʉt, asaxan jʉm-aechfʉlbej. Samata, soldawpaklon chiekal 
matabijs-el, xabich nejlat xoti. Samata, toꞌapon Pablo bʉflaeliajwas, soldaw 
duil poxade. 35  Pablo bʉꞌfos soldaw pejba poxade. Pat wʉti julaliajwaxot 

japaba poxase, Pablo soldaw taxnoch julaliajwaxot. Jasox is soldaw, judíos 
xabich palala xot Pabloliajwa. 36 Xabich judíos wʉchakal folpi. Nejlasfʉl wʉt, 
jʉm-aechfʉli: “¡Boesam japon aton!” —aechfʉli.

Pablo jʉmnotpox judíos pejwʉajnalel
37 Pablo bʉꞌleliajwas wʉt soldaw pejbaxot, jawʉt Pablo kawʉajan wʉt sol

dawpaklon, jʉm-aechon griegojametat:
—Xam sʉapich, nospaesian kaejamechan —aechon.
Soldawpaklon wʉajnachaemt wʉt, jʉm-aechon:
—¿Xamkat naksiyam griegojame? 38  Xam naksiyam wʉt griegojame, xam 

diachwʉajnakolax Egipto tʉajnʉpijna-emil. Japon Egipto tʉajnʉpijin, pejjiw 
sʉapich, chajia bʉnbapon, Roma gobierno pejsoldaw sʉapich. Do jawʉx, 
najaeton, pejjiw sʉapich, pajilax poxade. Japi, me-ama cuatro mil poejiw —
aech soldawpaklon Pabloliajwa.

39 Pablo jʉmnot wʉt, jʉm-aechon:
—Xan japona-enil. Xan judíos-atonan, Tarso paklowaxpijnan. Tarso paklo

wax kaes pejme pinjiyax. Me-ama, asapaklowaxan Cilicia tʉajnʉxot, jachi-el. 
¡Xan natapaem naksiyaliajwan ampi judíosliajwa! —aech Pablo.

40 Do jawʉt, soldawpaklon tapaei Pablo naksiyaliajwa. Samata, Pablo nuk 
bʉꞌjulachasxot. Do jawʉt, Pablo mʉaxxachokꞌcha puexa jiw boejlachaliajwa. 
Judíos boejlach wʉt, Pablo naksiya hebreojametat.

22 �1  Ampoxlap Pablo jʉm-aech judíosliajwa Jerusalén paklowax
xot: “Takoew, xamal pakdiachowambej, ¡xan chiekal nanaeweꞌe 

jʉmchiyaxaelenpox xamal chiekal matabijaliajwam xan babijaxan is-enilpox!” 
—aech Pablo judíosliajwa. 2  Pablo hebreojametat naksiya wʉt, japi judíos 
xabich boejlach nuil. Do jawʉt, Pablo pejme jʉm-aech wʉt, jʉm-aechon:

3  “Xan judíos-atonan. Nalaeltax Tarso paklowaxxot, Cilicia tʉajnʉxot. 
Amxot Jerusalén paklowaxxot tiꞌtax. Xan estudiax wʉt, Gamaliel na-itpaei. 
Chiekal nachanaekabʉanapon Moisés chajia lelpox, wajwʉajnapijiw naexa
sitox. Pomatkoicha nejchaxoelx: ‘Puexa tajpamamaxtat isaxaelen Dios tato
ꞌalpoxan puexa jiw isliajwa japoxan’ —an, nejchaxoelx wʉt. Me-ama xamal 
amwʉtjel nejchaxoelam, xan majt japox nejchaxoelx chiekal naexasisliaj
wan Dios. 4 Majt xan xabich chakinanʉamtax naexasiti Jesucristo pejwʉajan. 
Jaelax wʉt, jiax jiw jebatat poejiw, wathoꞌbej. Do jawʉx, baespi. 5 Sacerdo
tespaklokolan, judíos-ancianosbej, japoxan chiekal taen, xan isx wʉt. Japi 
nawelel carta xan xalaeliajwan wajkoew judíos, Damasco paklowaxxot dui
lixot chaxdʉsliajwan japox carta. Do ja-aech wʉt, xan Damasco paklowax 
poxadax naexasiti Jesucristo pejwʉajan wʉlwekaliajwan, faekx wʉt bʉflae
liajwan Jerusalén paklowax poxadin, amxot kastikaliajwas” —aech Pablo.

Pablo chapaeipox judíosxot, ma-aechon naexasisliajwa Jesús
6  Pablo pejme jʉm-aech: “Xanal nʉamtat folx wʉt, matnoch juimt ek 

wʉt, Damasco paklowaxxot moxan wʉt, chalechkal masoxtat xabich itliak
jala athʉsik, xan folxxotsik. 7 Jawʉt jʉwlax satadik. Do jawʉtbej, jʉmtaenx 
athʉsik najʉm-aechsikpox. Japajame najʉm-aech: ‘Saulo, Saulo, ¿ma-aech 
xotkat xam nachakifolam?’ —na-aechox athʉsik. 8  Xan wʉajnachaemtax wʉt, 

jʉm-an: ‘Tajpaklon, ¿achanamkat xam?’ —an xan. Athʉsik najʉmnot wʉt, 
najʉm-aechpox: ‘Xan Jesúsnan, Nazaretpijnan. Xam nachakifolamponan’ —
na-aechon athʉsik. 9 Xan nakfolpi, japibej taen itliakax. Pe japi jʉmmata
bija-el athʉsik najʉm-aechpon. 10 Xan pejme wʉajnachaemtax wʉt, jʉm-an: 
‘Tajpaklon, ¿achaxkat xan isaxaelen?’ —an xan. Tajpaklon Jesús najʉm-aech: 
‘¡Nande! ¡Fʉlaemch Damasco paklowax poxade! Jaxotde asan aton xam 
jʉmchiyaxael isaxaelampox’ —na-aech Jesús. 11 Japox itliakax taenx wʉt, xan 
itliaklan nadofax. Kaes tae-enil. Samata, xan nakfolpi namakxafol Damasco 
paklowax poxade” —aech Pablo.

12  Pablo pejme jʉm-aech: “Damasco paklowaxxot aton duk. Japon pawʉl 
Ananías. Japon nejxasink Dios. Chiekal naexasitbejpon Moisés chajia lelpox. 
Puexa judíos, Damasco paklowaxxot duili, naksiya chimiajamechan japon
liajwa. 13  Do jawʉx, Ananías fʉlaen xan dukx poxadin. Pat wʉton xanxot, 
jʉm-aechon: ‘Takoewan Saulo, ¡pejme taem!’ —aech Ananías. Do jawʉt, xan 
pejme chiekal taenx. 14 Do jawʉt, Ananías pejme najʉm-aech: ‘Wajwʉajnapi
jiw pejDios, japon xam makafit matabijsliajwam isliajwam japon nejxasinkpo
xan. Dios xam makafitbej taeliajwam Jesús, chinax babijax is-elon. Dios xam 
makafitbej Jesús pejwʉajan jʉmtaeliajwam. 15 Xam xabich nanʉamsaxaelam 
potʉajnʉcha Jesucristo pejwʉajan jiw naewʉajnaliajwam. Jiw chapaeyaxae
lam taenampoxan, jʉmtaenampoxanbej. 16  ¡Kaes nabej wʉajnawes! ¡Nande! 
¡Bautisam! Bautisam wʉt, ¡wajpaklon Jesús wʉljoem xam beltaeliajwa, puexa 
babijaxan isampoxanliajwa!’ —na-aech Ananías” —aech Pablo judíosliajwa.

Pablo chapaeipox judíos, japon Dios toꞌaspox judíos-eli naewʉajnaliajwa
17-18  Pablo pejme jʉm-aech: “Do jawʉx, Damasco paklowaxxot nawiaꞌnax 

wʉt, amxot Jerusalén paklowaxxotx wʉt, Dios pejtemploba poxadax Dios 
kawʉajnaliajwan. Chalechkal masoxtat taenx paklokolan Jesús. Jawʉt Jesús 
najʉm-aech: ‘¡Ampapaklowaxxot xam kamta chijiamde! Ampi jiw xam nae
xasisaxil xanliajwa naewʉajnampoxan’ —na-aech Jesús. 19 Xan jawʉt, Jesús 
jʉmnotx wʉt, jʉm-an: ‘Tajpaklon, japi judíos matabija, xan asew jaelax 
judíos naewʉajnabachanxot, japi naexasiti nejwʉajan. Do jawʉx, japi jiw jiax 
jiw jebatat japi kastikaliajwas. 20  Japi judíos chiekal matabijabej xan kae
nejchaxoelxpox, japi sʉapich, japi matkaejaba wʉt Esteban iaꞌtat, Esteban 
naewʉajan wʉt jiw nejwʉajan. Esteban matkaejabas wʉt, japi judíos pej
sumta-owa xan wetataef­lax, japoxan’ —an xan Jesúsliajwa, masoxtat taenx 
wʉt. 21 Do pejme Jesús najʉm-aech: ‘¡Xabʉaꞌde! ¡Atʉaj fʉlaemch asatʉajnʉpi
jiwlelde! Xam toꞌaxaelen judíos-elpi poxade’ —na-aech Jesús” —aech Pablo 
judíosliajwa.

Soldawpaklon kastikasiapox Pablo
22  Do jawʉt, judíos naeweti xabich palalapi, jʉmtaen wʉti Pablo jʉm-

aechpox judíos-eliliajwa. Kaes naewes-elisi Pablo jʉm-aechpox. Japi nejlasax 
tʉadut wʉt, jʉm-aechi: “¡Ampon aton kaes laejax nabej tapaetis ampathatat! 
Samata, ¡nej boesaspon!” —aech judíos. 23 Judíos xabich palala xot, nejlasfʉl. 
Do jawʉtbej, jolpi thʉch naxoeldikpoxan. Japoxan xawisfʉl wʉt, athʉlel as 
thojabapi. 24 Ja-aech wʉt, soldawpaklon toꞌa pejsoldaw Pablo bʉflaeliajwas 
soldaw pejbatu poxade. Pablo, bʉꞌlows wʉt, soldawpaklon ketoꞌa pejsoldaw 

Pablo selsliajwas, pajut chiekal chapaeliajwapon, ma-aech xot judíos palala 
Pabloliajwa. 25  Pablo mʉaxwasikʉs wʉt selsliajwas, jawʉt jʉm-aechon 
soldawcapitánliajwa:

—Xan Roma tʉajnʉpijnan. Xamal tapae-eli masoxtat asbʉan jʉmch selsliaj
wam aton, majt matabija-emil wʉt, japon aton pejbʉꞌwʉajanpoxliajwa —aech 
Pablo.

26 Soldawcapitán jʉmtaen wʉt Pablo jʉm-aechpox, jawʉt fʉlaechon chapae
liajwa soldawpaklon. Jaxot paꞌa wʉt, jʉm-aechon:

—Japon aton, Roma tʉajnʉpijin. ¿Machiyaxaelamkat japon atonliajwa? 
—aech capitán.

27 Soldawpaklon mox soepan wʉt Pabloxot, wʉajnachaemt wʉt, jʉm-aechon:
—¿Diachwʉajnakolaxkat xam chiekal Roma tʉajnʉpijnam? —aech 

soldawpaklon.
Pablo jʉmnot wʉt, jʉm-aechon:
—Jn, diachwʉajnakolax xan chiekal Roma tʉajnʉpijnan —aech Pablo.
28  Soldawpaklon japox jʉmtaen wʉt, jʉm-aechon:
—Xan diachwʉajnakolax chiekal Roma tʉajnʉpijna-enil. Me-ama asew 

nalaelapi Roma tʉajnʉxot, xan jachi-enil. Pelax xan xabich plata motx, 
me-ama chiekal Roma tʉajnʉpijnan wʉt, jachiliajwan —aech soldawpaklon.

Do jawʉt, Pablo jʉmnot wʉt, jʉm-aechon:
—Xan diachwʉajnakolax chiekal Roma tʉajnʉpijnan, taj-ax Roma tʉajnʉ

pijin xot —aech Pablo.
29 Do jawʉt, japi soldaw, selsasiapi Pablo, jʉmtaen wʉti japox, sels-elisi. 

Asbʉan jʉmch kofapi. Soldawpaklon matabijt wʉt Pablo Roma tʉajnʉpijin
pon, japonbej pejlewla Pabloliajwa, ketoꞌa xoton pejsoldaw mʉaxwasixawaes
liajwas Pablo cadenamʉatat.

Pablo chapaeipox judíospaklochow pejwʉajnalel 
Jesús pejwʉajan naexasitpoxliajwa

30 Kandiawa wʉt, soldawpaklon chiekal matabijsasia, ma-aech xot judíos 
tasalapi Pablo. Samata, soldawpaklon toꞌa natamejaliajwa sacerdotespak
lochow, puexa judíospaklochowbej. Do jawʉt, Pablo juch wʉt, cadenamʉa 
mʉaxwasijolson. Nochpon puexa jiw pejwʉajnalel natamejaxot.

23 �1 Puexa judíospaklochow natameja wʉt, japox pawʉl Junta Suprema. 
Pablo japi pejwʉajnalel nuk wʉt, chiekal natachaemton japi. Jawʉt 

jʉm-aechon:
—Takoew, Dios matabijt xan chiekal dukxpox Diosliajwa pomatkoicha —

aech Pablo.
2  Jawʉt Ananías, sacerdotespaklokolan, ketoꞌa mox nuili Pabloxot, Pablo 

xuselchaliajwas. 3  Pablo japox jʉmtaen wʉt, jʉm-aechon Ananíasliajwa:
—¡Xam, naekichachajbapijnam, isam Dios nejweslapox! ¡Asamatkoi Dios 

xam kastikaxael! Xam amxot ekam xan najʉmchiliajwam tajbʉꞌwʉajanpox 
Moisés chajia lelpoxliajwa. Pelax xam najut naexasis-emil Moisés chajia 
lelpox. ¿Ma-aech xotkat najut babijax isasiam, ketoꞌam xot asew jiw xan 
naxuselchaliajwa? Moisés chajia lelpox jasox tapae-el —aech Pablo.

4 Jaxot mox nuili, japi jʉm-aech Pabloliajwa:

—¿Ma-aech xotkat xam babejjamechan jʉm-am sacerdotespaklokolan
liajwa? Xam sitae-emil Dios makafichpon —aechi Pabloliajwa.

5 Pablo japox jʉmtaen wʉt, jʉm-aechon:
—Takoew, xan matabijs-enil japon sacerdotespaklokolanpon. Dios pejja

mechan, chajia lelspox, jʉm-aech: ‘¡Nabej jʉm-aecheꞌ palaeyajamechan jiw 
tatoꞌlanliajwa!’ —aech chajia lelspox —aech Pablo.

6  Do jawʉt , Pablo pajut matabijt judíospaklochow, kaenejchaxoelaxa-
elox. Japixot kaemʉt saduceos. Asamʉt fariseos. Samata, Pablo pinjametat 
jʉm-aech:

—Takoew, xan fariseos-atonan. Naexasitx fariseos naewʉajanpox, tajwʉaj
napijiw fariseos xot. Amxot natasalam, xan naexasisfʉlax xot tʉpi mat-eya
xaespoxliajwa pejme duilaliajwa —aech Pablo.

7 Pablo jʉm-aechpox jʉmtaen wʉti, fariseos tʉadut najʉmchiliajwa, sadu
ceos sʉapich. Do jawʉt, palala xoti nadijapi natamejaxot. 8  Saduceos naexa
sis-el fariseos naexasitpoxan. Saduceos nejchaxoel: “Jiw tʉp wʉt, mat-eyaxi
sal pejme duilaliajwa. Ajilbej ángeles. Jiw pej-aelanbej ajil” —aech saduceos, 
nejchaxoel wʉt. Pelax fariseos japoxan nejchaxoela-el.

9 Puexa nejlasfʉl wʉt, najʉm-aechfʉl. Fariseosxot, asew judíos chanaeka
bʉanapi. Japi nana wʉt, jʉm-aechi:

—Ampon aton isa-el babijax. Bej naewʉajnasbejpon kaen ángel, o, bej nae
wʉajnasbejpon espíritu —aechi Pabloliajwa.

10  Fariseos xabich kaes palala saduceosliajwa, jasox naksiya wʉti. Sol
dawpaklon japox taen wʉt, nejchaxoelon: “Japi bej boesaxaelbejpi Pablo” 
—aechon, nejchaxoel wʉt. Samata, soldawpaklon ketoꞌa pejsoldaw Pablo 
judíosxot jusliajwas, bʉflaeliajwas pejme soldaw pejbatu poxade.

11 Asamadoide wʉt, Jesús natulaelt Pabloxot. Jawʉt Jesús jʉm-aech Pablo
liajwa: “Pablo, ¡nabej nejlewleꞌ! Me-ama amxot Jerusalén paklowaxxot nak
siyam wʉt xanliajwa, jachiyaxaelambej Roma paklowaxxot, patam wʉt” —
aech Jesús Pabloliajwa.

Judíos nejchaxoelpox boesaliajwapi Pablo
12  Do kandiawa wʉt, asew judíosxot, kaenejchaxoelax boesaliajwapi Pablo. 

Do jawʉtbej, nakaewa najʉm-aechi: “Naxaeyaxisal. Feyaxisal. Hasta xatis 
Pablo boesas wʉt, jawʉt pejme naxaeyaxaes. Pablo boesa-esal wʉt, xaes wʉt, 
¡Dios xatis nej nakkastikeꞌ!” —na-aechi nakaewa japikal. 13  Japi nakaewa 
japox najʉm-aechpi, me-ama kaes cuarenta poejiw. 14 Boesasiapi Pablo, japi 
fʉlaechlisi sacerdotespaklochow poxade, judíos-ancianos poxadebej. Paꞌa 
wʉti, jʉm-aechi ampox:

—Xanal naxaeyaxinil. Feyaxinil. Hasta xanal boesax wʉt Pablo, jawʉt 
xanal xaeyaxaelen. Xanal jʉm-anbej: ‘Pablo tʉpa-el wʉt, xaes wʉt, ¡Dios nej 
nakkastikeꞌ xatis!’ —an xanal. 15  Do jawʉt, xamal paklochwam, ancianos 
sʉapich, ¡wʉljoem soldawpaklon Pablo bʉflaeliajwas ampaleldin, nejwʉaj
nalel nukaliajwapon! ¡Soldawpaklon jʉm-amde: ‘Xanal tajut pejme chiekal 
wʉajnachaemsasian Pablo, jʉmchiliajwan pejbʉꞌwʉajanpoxliajwa’ —amde 
soldawpaklon! Dolisdoꞌ, Pablo bʉflaens wʉt soldaw, xanal wʉajnawesaxae
len nʉamfatat kamta boesaliajwan Pablo, pas-el wʉton amxot —aech japi 
paklochowliajwa.

Hechos 23	 516�  



16 Pablo pafaman wʉltaen wʉt pʉax wʉajnawesaxaesox nʉamfatat boesa
liajwas, do jawʉt, Pablo pafaman fʉlaech soldaw pejba poxade pʉax chapae
liajwapon japox. 17 Pablo japox jʉmtaen wʉt, lapon soldawcapitán. Capitán 
pat wʉt Pabloxot, Pablo jʉm-aech capitánliajwa:

—¡Ampon pansian bʉflaemch nejpaklon poxade, wʉajan xapaꞌan xoton! 
—aech Pablo capitánliajwa.

18  Do jawʉt, capitán bʉflaechon pansian pejpaklon poxade. Pat wʉton pej
paklonxot, capitán jʉm-aech:

—Pablo, jaeltason, xan nala wʉt, bʉflaeyax natoꞌapon ampon pansian 
xam poxade. Japon xapaꞌan wʉajan xam chapaeliajwa —aech capitán 
pejpaklonliajwa.

19 Do jawʉt, soldawpaklon pansian pejlel bʉflaech wʉt, wʉajnachaemt wʉt, 
jʉm-aechon pansianliajwa:

—¿Achaxkat najʉmchiyaxaelam? —aech soldawpaklon pansianliajwa.
20 Pansian jʉm-aech:
—Judíos kaenejchaxoelax xam wʉljoeliajwa, kandiawa toꞌaliajwam taj-ʉax 

Pablo judíospaklochow poxade. Me-ama chiekal wʉajnachaemsliajwa wʉt, 
jachiyaxaeli taj-ʉax boesaliajwa. 21 Japi xam wʉljow wʉt, ¡nabej ow-aecheꞌ! 
Me-ama kaes cuarenta poejiw wʉajnawesaxaes nʉamfatat taj-ʉax boesaliaj
was. Nakaewa chajia najʉm-aechi: ‘Naxaeyaxisal. Feyaxisal. Hasta xatis Pablo 
boesas wʉt, jawʉt, pejme xaeyaxaes. Pablo boesa-esal wʉt, naxaes wʉt, ¡Dios 
nej nakkastikeꞌ xatis!’ —na-aechi nakaewa. Japi wʉajnawet xam toꞌaliajwam 
taj-ʉax Pablo —aech Pablo pafaman, chapaei wʉt soldawpaklonliajwa.

22  Soldawpaklon japox jʉmtaen wʉt, jʉm-aechon pansianliajwa:
—Ampox, najʉm-ampox, ¡chinax kaen aton nabej chapaeꞌ! —aechon.
Do jawʉt, soldawpaklon pansian toꞌa nawiasliajwade pejba poxade.

Pablo toꞌaspox gobernador Félix poxade
23  Soldawpaklon lapon kolenje pejcapitánes. Japi pat wʉti japonxot, jʉm-

aechon japiliajwa:
—¡Toꞌim thilsliajwa doscientos soldaw fʉlaeliajwa, fʉlaeyaxaeli tʉaktat! 

¡Toꞌimbej thilsliajwa asew setenta soldaw, kawaeitat chaf­laeyaxaeli! ¡Toꞌimbej 
thilsliajwa doscientos soldaw, lanzaspijiw, fʉlaeliajwa! Ampamadoitat, a las 
nueve wʉt, nakolaxaelam Cesarea paklowax poxaliajwam. 24 ¡Xamal chaemde 
kawaei Pablo chaf­laeliajwa! Bʉꞌfolam wʉt, ¡chiekal bʉflaem chamoeyaxtat 
gobernador Félix poxade! —aech soldawpaklon.

25  Do jawʉt, soldawpaklon carta xatoꞌa pejsoldawtat. Japacartaxot 
jʉm-aechon:

26 “Gobernador Félix, xam puexa jiw xabich sitaenponam, saludos xatoꞌax 
xamliajwa. Xan, Claudio Lisias, lelx ampox carta xamliajwa. 27 Judíos ampon 
aton jaelt. Boesasiapipon. Xan matabijtax wʉt japon Roma tʉajnʉpijinpon, 
wʉljaeꞌax, tajsoldaw sʉapich, japon boesa-elaliajwas. 28  Xan nejchaxoelx: 
‘¿Achaxliajwakat japon tasalas?’ —an, nejchaxoelx wʉt. Samata, bʉflaechx 
judíospaklochow poxade. 29 Japi paklochow tasalapi Pablo Moisés chajia lel
poxliajwa. Pe Pablo bʉꞌwʉajanjil boesaliajwas. Bʉꞌwʉajanjilbejpon jeliajwas 
jiw jebatat. 30 Xan wʉltaenx kaesʉapich judíos kaenejchaxoelaxpox maliach 

boesaliajwapi Pablo. Samata, tajsoldaw toꞌax bʉflaeliajwapi xam poxade. 
Tasalasiapi japi xan toꞌax nejwʉajnalel pejme chiekal jʉmchiliajwapi, tasalasia 
wʉti. Dodoꞌ. Ma amxot ampox toep” —aech carta, soldawpaklon xatoꞌapox.
31 Do madoi wʉt, soldaw bʉꞌfollisi Pablo Antípatris paklowax poxade, pej

paklon toꞌas xoti. 32  Kandiawa wʉt, soldaw, tʉaktat foli, pejme kaxa nawen 
pejba poxadin. Asew soldaw kawaeitat chafoli, japi, Pablo sʉapich, chaf­laech 
Cesarea paklowax poxade. 33  Soldaw Cesarea paklowaxxot pat wʉt, gober
nadorxot carta wiati. Pablobej wiach. 34 Gobernador carta xaljoeyax bʉxtoet 
wʉt, wʉajnachaemt wʉt, jʉm-aechon Pabloliajwa:

—¿Amxotpijnamkat xam? —aechon Pabloliajwa.
Pablo jʉmnot wʉt, jʉm-aechon:
—Xan Cilicia tʉajnʉpijnan —aech Pablo.
35 Jawʉt gobernador jʉm-aech:
—Xam naewesaxaelen, tasalapi paꞌan wʉt —aech gobernador.
Do jawʉt, gobernador toꞌa pejsoldaw Pablo wesfʉlaliajwas, wesamatapon. 

Pablo wech pinabaxot, Herodes majt dukbaxot.

Pablo naksiyapox gobernador Félix pejwʉajnalel

24 �1 Do jawʉx, cinco matkoiyan xent wʉt, Ananías, sacerdotespaklo
kolan, pat Cesarea paklowaxxot. Bʉꞌpaton asew judíos-ancianos, 

asanbej, pawʉlpon Tértulo. Japon abogado. Xabich matabijt jiw jʉmchiliaj
wapon, jiw pejbʉꞌwʉajan wʉt. Japi pat gobernador Félixxot jʉmchiliajwapi 
Pablo pejbʉꞌwʉajanpoxliajwa. 2  Pablo bʉflaens wʉt paklochowxot, Tértulo 
tʉadut jʉmchiliajwa Pablo pejbʉꞌwʉajanpoxliajwa. Jʉm-aechon Félixliajwa:

—Gobernador, xam nijaxtat xanal chiekal duilx pachaempoxantat ampa
tʉajnʉtat. Xam xabich matabijtam xot nejmach isliajwam, amwʉtjel kaes 
pejme pachaem ampatʉajnʉ. Me-ama majt, jachi-el. 3  Xanal nejchachaem
lax, xam puexa isampoxanliajwa ampatʉajnʉtat. Samata, xamliajwa xabich 
gracias-an xanal, xam xabich sitaenxxot. 4 Xan nejxasink-enil xam itsasliaj
wan. Pe kaesʉapich kaes jʉmchiyaxaelen. ¡Xanalfʉk kaes nanaeweꞌe jʉm-
anpox! 5 Xanal matabijax, ampon aton, xabich babejen. Ampon potʉajnʉcha 
nanʉamt naewʉajnaliajwa judíos. Japon pejnaewʉajnaxtat xabich judíos 
nasal. Japonlap paklon kaemʉtpijiwliajwa. Japamʉt Nazaretmʉtpijiw. 6  Isa­
siapon Dios pejtemplobatat Dios tapae-elox. Buꞌlesiapon asew jiw judíos-eli 
Dios pejtemplobaxot. Samata, xanal japon jaeltax. [Xanal japon kastikasian, 
me-ama xanal tajkabʉan. 7 Pe jawʉt, soldawpaklon, pawʉlon Lisias, pejsol
daw sʉapich, pat. Japi soldaw xanal nakifeꞌan ampon aton. 8  Nakifeꞌan wʉt, 
natoꞌabejpon xam poxaliajwan.] Amwʉtjel xam najut japon wʉajnachaem
saxaelam chiekal matabijsliajwam, diachwʉajnakolax wʉt xanal jʉm-anpox 
japon pejbʉꞌwʉajanpoxliajwa —aech Tértulo gobernador Félixliajwa.

9 Tértulo bʉxtoet wʉt, asew judíos, Ananías sʉapich, pati, japi jʉm-aech 
gobernadorliajwa: “Tértulo jʉm-aechpox Pabloliajwa, puexa japoxan diach
wʉajnakolax” —aechi.

10 Do jawʉt, gobernador mʉaxxachokꞌcha Pablowich naksiyaliajwa. Samata, 
Pablo jʉm-aech gobernadorliajwa:

—Xam ampatʉajnʉpijiw pejgobernadornam, pin-iawaechan tatoꞌlampo
nam. Samata, xan nejchachaemlax jalpaeliajwan xan isfʉlaxpoxan xam 

chiekal matabijsliajwam. 11 ¡Xam najut wʉajnachaemde asew amxotpijiw 
chiekal matabijsliajwam, diachwʉajnakolax wʉt, o, el wʉt, xan jʉmchiyaxae
lenpox xamliajwa! Doce matkoiyanlisox Jerusalén paklowaxxot patxpox, Dios 
kawʉajnaliajwan Dios pejtemplobatat. 12  Dios pejtemplobaxotx wʉt, judíos 
chiekal matabija, chinax asew jiw sʉapich, nalos-enilpox. Judíos pejnaewʉaj
nabachanxotx wʉtbej, Jerusalén paklowaxthialaxanxotx wʉtbej, asew jiw 
palala-el tajnaewʉajnaxliajwa. 13  Ampi poejiw, xan natasala matabijs-elaxtat 
tajbʉꞌwʉajanpoxliajwa. 14  Xan jʉmchiyaxaelenpox, diachwʉajnakolax. Taj
wʉajnapijiw pejDios naexasisfʉlax. Nakiowa tanbichfʉlaxbej japonliajwa, 
me-ama pajelwʉajan, chimiawʉajan, Jesucristo pejwʉajan, jʉm-aechfʉl. 
Ampi judíos pajelwʉajanliajwa jʉm-aechi ampox: ‘Japox diachwʉajnako
laxa-el’ —aechi. Pe japawʉajan diachwʉajnakolax. Xanbej naexasisfʉlax 
puexa Moisés chajia lelpox, profetas lelpoxanbej. 15 Ampi judíos naexasit Dios 
mat-eyaxaelpox tʉpi pejme duilaliajwa, pachaempi, pachaema-elpibej. Xanbej 
japox chiekal naexasitx. 16  Samata, xan chiekal dukx. Babijax is-enil Dios
liajwa, jiwliajwabej —aech Pablo gobernadorliajwa.

17 Pablo pejme jʉm-aech gobernadorliajwa:
—Kaewaec han  sʉapich nanʉamtax wʉt asatʉajnʉchanlel, japoxwʉx, 

pejme nawiaꞌnax Jerusalén paklowax poxadin. Xapaꞌnax plata kejila kaja
chawaesliajwan. Xapaꞌnaxbej isliajwan ofrenda Diosliajwa. 18  Japa-ofrenda 
isliajwan wʉt, isx naweweꞌppox isliajwan pachaemaliajwan Diosliajwa. Do 
jawʉt, judíos, Asia tʉajnʉpijiw, nataen wʉt Dios pejtemplobatatax wʉt, jiw 
xabicha-el xanxot. Chinax jiw jʉmxan-ele-el Dios pejtemplobaxot xan tajaxtat. 
19 Asia tʉajnʉpijiw, xan nataenpi Dios pejtemplobaxot, ¡japi nej fʉlaeꞌan xam 
nejwʉajnalel natasalaliajwa xan babijax isxpoxliajwa! 20 Xan nataenpi Dios 
pejtemplobaxot, japi fʉlaeyaxil wʉt, ¡amxoti nej jʉm-aeche, xan tajbʉꞌwʉajan 
wʉt, chajia natasala wʉti puexa judíospaklochow pejwʉajnalel! 21 Xan judíos
paklochow pejwʉajnalel majt pinjametat jʉm-an: ‘Amxot xamal jʉm-am tajbʉ
ꞌwʉajanpoxliajwa, xan naexasitx xot tʉpi mat-eyaxaespox pejme duilaliajwa’ 
—an xan. Japox jʉm-an xot, japi xan natasala —aech Pablo gobernadorliajwa.

22  Gobernador Félix xabich matabijt Jesucristo pejwʉajanliajwa. Samata, 
Pablo jʉm-aechpox jʉmtaen wʉt, jʉmchi-elfʉkon isaxaelpox Pabloliajwa. 
Jawʉt jʉm-aechon Tértuloliajwa, asew jiwliajwabej:

—Lisias, puexa soldawpaklon, amxot paꞌan wʉt, kaes pejme chiekal mata
bijsaxaelen xam jʉm-ampox Pablo pejbʉꞌwʉajanpoxliajwa —aech gobernador.

23  Do jawʉt, gobernador Félix jʉm-aechon soldawcapitánliajwa:
—¡Pablo wesfʉlde wesamata! ¡Pe nabej kewasixawaes! ¡Asbʉan jʉmch 

masox nej laeje! ¡Tapaem pejnachala taeliajwas, chaxduiliajwasbej weweꞌ
paspoxan! —aech gobernador capitánliajwa.

24 Do jawʉx, kaematkoiyan sʉapich wʉt, gobernador Félix, pijow sʉapich, 
pejme paꞌan Cesarea paklowaxxot. Pijow pawʉl Drusila. Japow judíos-atow. 
Félix pat wʉt, toꞌapon soldaw bʉflaeliajwa Pablo. Pablo paꞌan wʉt goberna
dorxot, chapaeipon, ma-aech jiw naexasisliajwa Jesucristo pejwʉajan. 25 Do 
jawʉt, Pablo jʉm-aech Félixliajwa:

—Dios toꞌa jiw pachaemaliajwa, chiekal duilaliajwabej. Dios toꞌabej jiw 
is-elaliajwa babijaxan, pajut isasiapoxan. Asamatkoi Dios babejchow kasti
kaxael —aech Pablo gobernadorliajwa.

Félix japox jʉmtaen wʉt, xabich pejlewlapon, chiekal duka-el xot. Samata, 
jʉm-aechon:

—¡Ma amxot nej doklefʉk! ¡Nakolde xanxot! Pejme xam wʉllalaeyaxaelen, 
na-it-ele-el wʉt tajbichax —aech Félix Pabloliajwa.

26 Gobernador Félix nejchaxoel: “Pablo bej namosaxaelbej plata xan nakol
sax tapaeliajwan” —aech gobernador, nejchaxoel wʉt. Samata, Pablo pin-
iamatkoiyan wʉllalas nospaeliajwapon, japon sʉapich. 27 Jasox ja-aechfʉl 
kolewaechje. Do jawʉx, Félix nakoft gobernadorpox. Nakoft wʉt, asan 
naliaxt gobernadorliajwa. Japon pawʉl Porcio Festo. Félix nakolt wʉt, nej
chaxoel: “Pablo tapaeyaxinil nakolsax jiasxot, judíos nejchachaemlaliajwa, 
xan sʉapich” —aech Félix, nejchaxoel wʉt. Samata, Félix nakolt wʉt, tapae-
elon Pablo nakolsliajwa jiasxot.

Pablo nukpox Festo pejwʉajnalel

25 �1 Festo pat Cesarea paklowaxxot gobernador nadofaliajwa Judea 
tʉajnʉxot. Do jawʉx, tres matkoiyan xent wʉt, fʉlaechon Jerusalén 

paklowax poxade. 2  Jerusalén paklowaxxot paꞌa wʉt, sacerdotespaklochow, 
judíospaklochowbej, jʉm-aechi Festoliajwa:

—Japon Pablo xabich babijaxan is xanalxot. 3  ¡Xam isde pachaempox 
xanalliajwa, Cesarea paklowax pejme xam patam wʉt! ¡Toꞌim nejjiw Pablo 
bʉflaeliajwas Jerusalén paklowax poxadin! —aech judíos Festoliajwa.

Jasox wʉljowpi, Pablo bʉflaens wʉt, asew japixot nʉamfatat wʉajnawes
liajwa Pablo, boesaliajwasbej. 4 Festo jʉmnot wʉt, jʉm-aechon:

—Pablo Cesarea paklowaxxot jias jiw jebatat, wesfʉlasbejpon wesamata. 
Kaematkoi sʉapich wʉt, pejme japoxaxaechan. 5  Samata, asew xamalxot, 
paklochow, xan sʉapich, fʉlaeyaxael, Cesarea paklowax poxadax wʉt. 
Japon Pablo babijax is wʉt, japox nejpaklochow jʉmchiyaxael —aech Festo 
judíosliajwa.

6  Gobernador Festo Jerusalén paklowaxxot namanfʉk kaes kaesemana
liajwa. Dolison nawiat Cesarea paklowax poxade. Kandiawa wʉt, ekon paklo
kolan ekpoxtat, tatoꞌlaliajwa wʉt jiw. Jawʉt toꞌapon pejsoldaw Pablo bʉflae
liajwas japonleldin. 7 Pablo low wʉt, judíos mox soepa Pabloxot, japi patpi, 
Festo sʉapich, Jerusalén paklowaxpijiw. Japi judíos xabich tasalapi Pablo. 
Pe japi puexa jʉm-aechpoxan, diachwʉajnakolaxa-el. 8  Pablo jʉmnot wʉt, 
jʉm-aechon:

—Xan chinax babijax is-enil. Naexasisfʉlax Moisés chajia lelpox, fiatpox
bej. Dios pejtemplobaxot babijax is-enilbej. Roma tʉajnʉpijiw tatoꞌlanliajwa 
chinax babijax is-enilbej —aech Pablo japiliajwa.

9 Pelax gobernador Festo nejxasink judíos nejchachaemlaliajwa japon
liajwa. Samata, Festo wʉajnachaemt wʉt, jʉm-aechon Pabloliajwa:

—¿Xamkat fʉlaesiam Jerusalén paklowax poxade, jaxotde tajwʉajnalel 
judíos xam tasalaliajwa nejbʉꞌwʉajanpoxliajwa? —aech Festo Pabloliajwa.

10 Pablo jʉmnot wʉt, jʉm-aechon:
—Gobernador, xam nabistam puexa Roma tʉajnʉpijiw tatoꞌlan pijaxtat. 

Pachaem ampapaklowaxxot judíos jʉmchiliajwa xam nejwʉajnalel xan nata
salaliajwa, xan babijax isx wʉt. Xam chiekal matabijtam, xan chinax babijax 
is-enil judíosliajwa. 11 Diachwʉajnakolax xan babijax isx wʉt, xan tajut 

xanaliyaxinil nakastikaliajwa, naboesaliajwabejpi. Diachwʉajnakolaxa-el 
wʉt natasalapox, xam nawiasaximil japi jiwxot. Xan babijax isx wʉt, kawʉaj
nasian nejpaklon, Roma tʉajnʉpijiw tatoꞌlan, japon pejwʉajnalel judíos xan 
natasalaliajwa —aech Pablo gobernador Festoliajwa.

12  Samata, jawʉt Festo nospaei, pejjiw sʉapich, chiekal matabijsliajwa, 
jʉmnoslia jwa Pablo jʉm-aechpox. Festo nospaeyax bʉxtoet wʉt, pejjiw 
sʉapich, jʉm-aechon Pabloliajwa:

—Xamlis nakawʉajnam toꞌaliajwan Roma tʉajnʉxpijiw tatoꞌlan poxade. 
¡Toꞌaxaelendoꞌ jaxotde judíos xam tasalaliajwa japon pejwʉajnalel! —aech 
gobernador Festo Pabloliajwa.

Pablo nukpox rey Agripa wʉajnalel
13  Festo naksiyax bʉxtoet wʉt, Pablo sʉapich, kaematkoi sʉapich wʉt, rey 

Agripa, pakoewow Berenice sʉapich, paꞌan Cesarea paklowaxlel kijachaliaj
wapi Festo, japon gobernador pajelan xot. 14 Jaxot duil wʉtfʉki kaematkoiyan 
sʉapich, Festo chapaei rey Agripa Pablo ispoxanliajwa. Jʉm-aechon:

—Gobernador Félix nakolt wʉt, jiw jebatat jiaspon, nakolsax tapae-elon. 
15 Xan Jerusalén paklowaxxotx wʉt, sacerdotespaklochow, judíos-ancianos
bej, japi najʉm-aech jiw jebatat jiasponliajwa: ‘Japon aton xabich babijax is 
xanalxot’ —aechi. Japi natoꞌalach japon kastikaliajwan, boesaliajwanbejpon. 
16  Xan japi jʉm-an: ‘Puexa Roma tʉajnʉpijiw tatoꞌlan chinax jasox tapae-el 
kastikaliajwas, boesaliajwasbej, matabija-esal wʉtfʉk, aton pejbʉꞌwʉajanpox
liajwa. Kaen aton babijax is wʉt, japon tasalaxaes gobernador pejwʉajnalel. 
Dolisdoꞌ, japon aton, pejbʉꞌwʉajanpon, pajut jʉmnosaxael kastika-elaliajwas’ 
—an xan judíosliajwa, japon aton tasalapiliajwa. 17 Samata, judíos ampapak
lowaxxot nakpaꞌan wʉt japon aton tasalaliajwas, kamtalejen, kandiawa wʉt, 
xan ekx ekaxxot, jiw tatoꞌlaliajwan wʉt. Do jawʉx, toꞌax tajsoldaw japon 
aton bʉflaeliajwas xanlel. 18  Xan nejchaxoelx wʉt japon atonliajwa, jʉm-an: 
‘Diachwʉajnakolax Pablo xabich babijaxan bej isbej’ —an, nejchaxoelx wʉt. 
Pe japon aton pat wʉt, judíos chinax jʉmchi-el japon babijax ispoxliajwa. 
19 Judíos pejnaexasisaxliajwa japon aton tasalapi. Bʉꞌnaloti Jesús pejpatʉpax
liajwa. Japon aton chajia jʉm-aech Jesús pejpatʉpaxliajwa: ‘Jesús mat-ech 
Dios pejme dukaliajwa’ —aech japon aton, pawʉlpon Pablo. 20 Xan matabijs-
enil, achax isaxaelen Pabloliajwa. Xan wʉajnachaemtax wʉt, jʉm-an Pablo
liajwa: ‘¿Xamkat fʉlaesiam Jerusalén paklowax poxade, jaxotde judíos xam 
tasalaliajwa nejbʉꞌwʉajanpoxliajwa?’ —an xan japonliajwa. 21 Pelis, Pablo 
nakawʉajan xan toꞌaliajwan Roma paklowaxpijiw tatoꞌlan poxade, jaxotde 
tasalaliajwaspon judíos Roma paklowaxpijiw tatoꞌlan pejwʉajnalel. Samata, 
tajsoldaw toꞌax Pablo wesfʉlaliajwas. Barkam fʉlaeyaxael wʉt Roma paklo
wax poxade, jawʉt japon toꞌaxaelen wajpaklokolan poxade —aech goberna
dor Festo rey Agripaliajwa.

22  Do jawʉt, rey Agripa jʉm-aech Festoliajwa:
—Xanbej japon jʉmtaesian —aech rey Agripa.
Festo jʉmnot wʉt, jʉm-aechon:
—Kandiawa xam najut jʉmtaeyaxaelam japon —aech Festo.
23  Kandiawa wʉt, rey Agripa, Berenice sʉapich, chamoeyaxan naxoeipi. 

Fʉlaech wʉt jiw natameja poxade, japabaxot pat wʉt, lowpi. Do jawʉt, xabich 

soldawpaklochow, japapaklowaxpijiwpaklochowbej, lowlisi. Do jawʉx, Festo 
toꞌa pejsoldaw Pablo bʉflaeliajwas japi natameja poxadin. 24  Bʉꞌpat wʉti 
Pablo, Festo jʉm-aech:

—Rey Agripa, xanal sʉapich, natamejlampimbej, xamal puexa chiekal 
taenam ampon aton, nejwʉajnalel nukpon. Puexa judíos, Jerusalén pak
lowaxpijiw, ampapaklowaxpijiwbej, Cesarea paklowaxpijiw, japi jʉm-aech 
Pablo pejbʉꞌwʉajanpoxliajwa. Japi wʉljoefʉl pinjametat xan kastikax keto
ꞌaliajwan, tajsoldaw boesaliajwasbejpon. 25  Xan nejchaxoelx Pabloliajwa: 
‘Pablo babijax is-el kastikaliajwas, boesaliajwasbej’ —an xan, nejchaxoelx 
wʉt. Jasox nejchaxoelx wʉt, Pablo pajut xan nakawʉajan toꞌaliajwan Roma 
paklowaxpijiw tatoꞌlan poxade, jaxotde judíos tasalaliajwapi Pablo pejbʉ
ꞌwʉajanpoxliajwa japon pejwʉajnalel. Samata, japon toꞌaxaelen japoxade. 
26  Pe xan chiekal matabijs-enil Pabloliajwa lelaxaelenpox, pelfʉt xatoꞌaliaj
wan wʉt wajpaklokolan, Roma tʉajnʉpijinliajwa. Samata, xan toꞌax tajsol
daw bʉflaeliajwapi Pablo, xam, rey Agripa, nejwʉajnalel nukaliajwapon, 
xamal asewam nejwʉajnalelbej nukaliajwa, chiekal wʉajnachaemsliajwam. 
Wʉajnachaemsax bʉxtoetam wʉt, bej matabijsaxaelenbej lelaxaelenpox 
carta Pabloliajwa. 27 Xan toꞌaxinil jiaspon jiw jebatat Roma tʉajnʉ poxade, 
matabijs-enil wʉt, achababijaxliajwa judíos tasalapi japon —aech Festo rey 
Agripaliajwa.

Pablo jalpaeipox rey Agripa jʉmtaeliajwa

26 �1 Rey Agripa jʉm-aech Pabloliajwa:
—Xam bʉxfafonasiam wʉt judíos xam tasalapoxanliajwa, ¡najut 

naksiyam! —aech rey Agripa Pabloliajwa.
Do jawʉt, Pablo mʉaxxachokꞌcha japon naksiyaliajwa: 2-3 “Rey Agripa, xam 

xabich matabijtam xanal judíos tajkabʉananpoxan. Matabijtambej xanal kae
nejchaxoelaxa-enilpox. Samata, xabich nejchachaemlax xam nejwʉajnalel 
naksiyaliajwan, tajut chiekal jʉmchiliajwan, judíos natasalapoxanliajwa. 
Xam wʉljowx chiekal xan nanaewesliajwam jʉmchiyaxaelenpox” —aech 
Pablo.

Pablo jalpaeipox majt naexasis-elpox Jesucristo pejwʉajan
4 Pablo pejme jʉm-aech rey Agripaliajwa: “Puexa judíos matabija, ma-an 

xan, pansianan wʉt, dukx wʉt tajtʉajnʉtat, Jerusalén paklowaxxotbej. 5 Japi 
chiekal namatabijabej xan fariseos pejmʉtpijnanpox. Xam japi wʉajnachaem
tam wʉt, japi jʉmchiyaxael xan chiekal naexasisfʉlaxpox fariseos naewʉa
janpoxan. Fariseos naewʉajanpox kaes pejme xabich tampoel tajjiw naexa
sisliajwa, japi kaes xabich naexasit xot Moisés chajia lelpox. Me-ama asew 
jiw, jachi-el japi. 6  Dios chajia jʉmdut tajwʉajnapijiw mat-eyaxaespox, tʉp 
wʉti pejme duilaliajwa. Japox xan naexasisfʉlax xot, judíos jʉmch natasalapi. 
7 Puexa xanal judíos, docemʉtanpijwan, wʉajnawesfʉlax tʉpi mat-eyaxaespox 
pejme duilaliajwa. Samata, puexa xanal Dios kawʉajnafʉlax. Pomatkoicha 
chiekal tanbichfʉlaxbej Dios. Rey Agripa, xan ampox wʉajnawesfʉlax xot, 
asew judíos natasala. 8  ¿Ma-aech xotkat xamal naexasis-emil Dios mat-eya
xaelpox tʉpi pejme duilaliajwa? ¿Ajilkat Dios isaxilpox?” —aech Pablo rey 
Agripaliajwa.

Pablo jalpaeipox majt chakifolox jaelaliajwa 
naexasiti Jesucristo pejwʉajan

9 Pablo pejme jʉm-aech rey Agripaliajwa: “Xan naexasis-enil wʉtfʉk Jesu
cristo pejwʉajan, xan tajut nejchaxoelx: ‘Jesús, Nazaret tʉajnʉpijin, japon 
pejwʉajan naexasiti, xan chakifʉlaeyaxaelen japi jaelaliajwan’ —an xan, 
nejchaxoelx wʉt. 10 Jasox isx Jerusalén paklowaxxot. Sacerdotespaklochow 
natapaei xot, xabich Jesucristo pejwʉajan naexasiti, japi jiw jebatat jiax. Do 
jawʉx, japi baes wʉt, xan xabich nejchachaemlax japoxliajwa. 11 Pin-iaveces 
kastikax naexasiti Jesucristo pejwʉajan, japi kofaliajwa naexasisfʉlpox Jesu
cristo pejwʉajan. Japox isfʉlax puexa, judíos naewʉajnabachanxot. Do jawʉt
bej, xabich talala xot, chakifolx naexasiti Jesucristo pejwʉajan, asapaklowa
xanxot duilibej” —aech Pablo rey Agripaliajwa.

Pablo jalpaeipox, ma-aechon naexasisliajwa Jesucristo pejwʉajan
12  Pablo pejme jʉm-aech rey Agripaliajwa: “Asamatkoi Damasco paklowax

pijiw, Jesucristo pejwʉajan naexasiti, xan chakifolx sacerdotespaklochow 
natoꞌa xot. 13  Samata, nʉamtat folx wʉt, juimt matnoch ek wʉt, chalech
kal xan, nakfolpibej, taen folxxot, chalechkal xabich itliakjala wʉt athʉsik. 
Japox xabich kaes pejme itliak. Me-ama juimt matkoipijin itliak wʉt, jachi-el. 
14  Puexa xanal pajʉwlax satadik. Do jawʉt, xan jʉmtaenx, hebreojametat 
najʉm-aech wʉt athʉsik: ‘Saulo, Saulo, ¿ma-aech xotkat xam nachakifo
lam? Jasox isam xot, xam najut chiekal natabejtam’ —na-aech athʉsik. 15 Do 
jawʉt, xan jʉm-an: ‘Tajpaklon, ¿achanamkat xam?’ —an xan. Japon najʉm
not wʉt, najʉm-aechon: ‘Xan Jesúsnan, xam nachakifolamponan. 16 ¡Nande! 
Xamxot natulaeltax xan natanbichliajwam. Asew jiw chapaeyaxaelam xan 
nataenampox. Chapaeyaxaelambej xan itpaeyaxaelenpoxan. 17 Judíosxotam 
wʉt, judíos-elixotam wʉtbej, xam kajachawaesaxaelen asew jiw xam boesa
samata. Amwʉtjel xam toꞌax judíos-eli poxade. 18  Xam toꞌax judíos-eli nae
wʉajnaliajwam Dios pejjamechan. Japi naexasisaxael Dios, kaes nejchaxoe
lasamata babijaxan isaxan. Japi duilaxael Dios pijaxtat. Satanás pijaxtataxil. 
Japi naexasisaxael tajwʉajan. Ja-aech wʉt, xan tajaxtat Dios beltaeyaxaes 
babijaxan ispoxanliajwa. Samata, Dios taens wʉt, japi babijaxan chiekal weji
laxaes. Samata, japi jiw duilaxael, Dios pejjiw sʉapich, makanochpi sʉapich’ 
—na-aech Jesús” —aech Pablo rey Agripaliajwa.

Pablo jalpaeipox, ma-aechon, isfʉl wʉt Jesús toꞌaspox
19 Pablo pejme jʉm-aech Rey Agripaliajwa: “Rey Agripa, xan ow-an najʉm-

aechpon athʉsik. 20 Ow-an wʉt, tʉadutx jiw naewʉajnaliajwan, Damasco pak
lowaxpijiw. Do jawʉx, Jerusalén paklowaxpijiw naewʉajnax. Judea tʉajnʉ
pijiwbej naewʉajnax potʉajnʉcha. Judíos-elibej naewʉajnax. Japi puexa 
naewʉajnafʉlax babijaxan ispoxan kofaliajwa. Naewʉajnax naexasisliajwapi 
Dios. Naewʉajnaxbej isliajwa pachaempoxan, asew jiw matabijaliajwas, 
diachwʉajnakolaxpox japi babijaxan ispoxan kaelel kofapox. 21 Japoxliajwa 
judíos nabʉꞌajaelt, Dios pejtemplobaxotx wʉt. Do jawʉt, naboesasiabejpi. 
22  Dios nakajachawaesfʉl naewʉajnaliajwan Dios pejjamechan puexa jiw
liajwa, kejila, paklochowliajwabej. Xan japi naewʉajnax wʉt, naewʉajnax 

	 523� Hechos 26



chajia jʉm-aechpox profetas, Moisésbej, jachiyaxaelpoxanliajwa. Japoxkal 
xan naewʉajnafʉlax. 23  Profetas chajia jʉm-aech wʉt, jʉm-aech: ‘Dios toꞌa 
wʉt Cristo, japon nabijasaxael. Boesaxaesbejpon. Japon tʉp wʉt, do jawʉx, 
Dios mat-eyaxaeson pejme dukaliajwa. Japonlap matxoela mat-esaxaes pejme 
dukaliajwa puexa jiw wʉajna pomatkoichaliajwa. Japon mat-esaxaes wʉt 
pejme dukaliajwa, japon naewʉajnaxael diachwʉajnakolaxpox judíos, judíos-
elibej, japi bʉꞌweliajwas. Jiw naexasit wʉt Jesús pejwʉajan, japon pijaxtat 
bʉꞌweyaxaes’ —aech profetas, chajia jʉm-aech wʉt Jesúsliajwa” —aech Pablo 
rey Agripaliajwa.

Pablo naewʉajanpox rey Agripa naexasisliajwa Jesucristo pejwʉajan
24  Gobernador Festo jʉmtaen wʉt Pablo jʉm-aechpox, pinjametat jʉm-

aechon Pabloliajwa:
—¡Pablo xam na-acham! ¡Na-achan nadofam, xabich estudiam xot! —aech 

Festo.
25 Do jawʉt, Pablo jʉmnot wʉt, jʉm-aechon:
—Gobernador Festo, xam puexa jiw sitaenponam, xan na-acha-enil. Xan 

jʉm-anpox diachwʉajnakolax. 26 Ma amxot ekpon, rey Agripa, japon chiekal 
matabijt xan jʉm-anpoxan. Samata, japon pejwʉajnalel chiekal jʉm-an 
puexa. Rey Agripa chajia matabijt xan jʉm-anpox Jesúsliajwa. Jesús ampa
thatat is wʉt, maliach is-elon —aech Pablo gobernador Festoliajwa. 27 Do 
jawʉt, Pablo jʉm-aech rey Agripaliajwa:

—Rey Agripa, ¿xamkat naexasitam profetas chajia jʉm-aechpox, japox 
diachwʉajnakolaxpox? Xan nejchaxoelx, xamlis naexasitam japox —aech 
Pablo rey Agripaliajwa.

28  Rey Agripa jʉmnot wʉt, jʉm-aechon:
—Pablo, ¿xamkat nejchaxoelam: ‘Ma amwʉt ampon naexasisaxael Jesu

cristo pejwʉajan’ —amkat, nejchaxoelam wʉt xanliajwa? —aech rey Agripa 
Pabloliajwa.

29 Pablo jʉm-aech:
—Rey Agripa, xamkalliajwa nejchaxoela-enil. Pelax Dios kawʉajnax puexa 

xamal naexasisliajwam Jesucristo pejwʉajan. Amwʉtjel naexasis-emil wʉt, 
Dios kawʉajnax asamatkoi naexasisliajwam. Nejxasinkax xamal, xan najʉm
taenampim, naexasisliajwam Jesucristo pejwʉajan. Xan nejxasinkaxbej 
xamal, me-ama xan naexasitx Jesucristo pejwʉajan, jachiliajwam. Me-ama 
xan jiw jebatat najia, xamallax jachiyaximil, naexasitam wʉt Jesucristo pej
wʉajan —aech Pablo rey Agripaliajwa.

30 Do jawʉt, rey Agripa nant. Gobernador Festobej nant, Berenice sʉapich. 
Do jawʉt, asewbej, jaxot chalakpi, puexa nana. 31 Matxoelananapi fʉlaech 
pejlel nospaeliajwa japoxliajwa. Nospaei wʉt, nakaewa najʉm-aechi 
Pabloliajwa:

—Japon aton chinax babijax is-el kastikaliajwas, boesaliajwasbejpon. Jiw 
jebatat jeyaxisalbejpon —na-aechi nakaewa Pabloliajwa.

32  Rey Agripa jʉm-aech gobernador Festoliajwa:
—Pablo nakawʉajna-el wʉt tatoꞌlaliajwan Roma tʉajnʉpijiw tatoꞌlan 

poxade, japon pejwʉajnalel judíos tasalaliajwas, xan chajia tapaeyaxaelen 
Pablo nakolsliajwa jiw jebatat —aech rey Agripa.

Pablo bʉꞌfospox Roma paklowax poxade

27 �1 Gobernador Festo, asew sʉapich, nejchaxoeli toꞌaliajwa Pablo Roma 
paklowax poxade, Italia tʉajnʉxot. Samata, Pablo, asew, jiw jebatat 

jiaspi sʉapich, woeyas soldawcapitánxot. Japon pawʉl Julio. Japamʉtpijiw 
soldaw pawʉl, Emperadormʉtpijiw. 2  Xanal barkam julx, fʉlaenpox Adrami
tio paklowaxxot. Xan, Lucas, nakfolx Pablo. Aristarcobej xanal nakfol. Japon 
Tesalónica paklowaxpijin, Macedonia tʉajnʉxot. Japabarkam, ma nakosa
xael, itjulafʉlaxael paklowaxanxot, Asia tʉajnʉxot. 3 Do kandiawa wʉt, xanal 
chapatx Sidón paklowaxxot. Julio, soldawcapitán, sitaenpon Pablo. Samata, 
Sidón paklowaxxot chapatx wʉt, Pablo tapaeis pejnachala, jaxotpijiw, tae
liajwapon, weweꞌpaspoxan chaxduiliajwasbej Pablo. 4 Do jawʉx, chaf­laechx 
Sidón paklowaxde. Joewa chaknawamatalet xot, chaxentax Chipre tanaet 
orientelel, joewajillel, chaf­laeliajwan. 5 Pachaxentaxbej Cilicia tʉajnʉ, Panfi
lia tʉajnʉbej. Do jawʉx, chapatx Mira paklowax, Licia tʉajnʉxot.

6 Xanal Mira paklowaxxotan wʉt, Julio faen asabarkam, Alejandría paklo
waxlel paꞌnox. Japabarkam fʉlaeyaxael Italia tʉajnʉ poxade. Samata, xanal 
japabarkam julx nakf­laeliajwan japabarkamtat. 7 Joewa xabich nachaknawa
matalesfʉl xot, pin-iamatkoiyan bijiat chafolx. Xentax Gnido paklowaxtabijla. 
Do jawʉt, mox chaxentax Salmón paklowax, chijiasliajwan Creta tanaet
lel, joewajillel chaf­laeliajwan. 8  Bijiat chafolx Creta tanaetlel, pamakakal. 
Chapatx Buenos Puertosxot, mox Lasea paklowaxxot.

9 Pin-iamatkoiyan napelt xot, iama pasfʉl. Chachoelafʉllisox marlel chaf
laeliajwa. Samata, Pablo japi naewʉajan wʉt, jʉm-aechon:

10 —Tajjiw, xan chiekal matabijtax ampachaf­laeyax xabich chachoelaxael 
xatisliajwa. Jelowdik taenam. Ampabarkam xafoli napelsaxael. Nafoꞌaxaelbej 
ampabarkam. Puexa xatis bej buꞌlaxaesbej —aech Pablo.

11 Soldawcapitán naexasis-el Pablo jʉm-aechpox. Barkampijin, barkam 
isanbej, japi kolenje jʉm-aechpoxkal soldawcapitán naexasit. Japi jʉm-aech: 
“Pachaempoxtat chapasaxaes” —aechi asbʉan jʉmch. 12  Buenos Puertos­
xot pachaema-el barkam dukaliajwa, jaxot iama chatoepaliajwan. Samata, 
japi puexa nejchaxoel: “Kaes pachaem amxot nakolaliajwas, chapasliajwas 
Fenice paklowax, Creta tanaetxot. Japatanaetʉaksoꞌtxot pachaem barkam 
dukaliajwa, iama chaxensliajwas. Jaxot joewa xaxena matwʉajase” —aechi, 
nejchaxoel wʉt.

Pinajoewa barkam xafospox Creta tanaetxot
13  Buenos Puertosxotan wʉt, joewa bijiat pasfʉl wʉchakallel. Asew xanal

xot nejchaxoel: “Pachaem chaf­laeliajwas” —aechi, nejchaxoel wʉt. Samata, 
pachafolx Creta tanaetlel, pamakakal. 14  Do jawʉt, chalechkal xabich 
pinajoewa pasfʉl barkam poklalel. 15  Japajoewa xanal nachaknawaxafol 
tanaet tathoetlel. Barkam xajiasaxil joewalel, joewa xabich kaes mamnik 
xot. Samata, japi tapaei joewa xalaeliajwas barkam. 16  Cha-aeltanaeta-ulel 
pachaxentax. Japatanaet pawʉl Cauda. Jaxotde xabich joewa wika-el. Bar
kamta-utat kanaw keꞌtas. Jasoxtat japakanaw fol. Japakanaw osliajwan 
wʉt barkamtat, xabich bichaxtat pa-otx. Japox kanaw xabich dewnik. 17 Do 
jawʉx, kanaw pa-otx wʉt barkamtat, barkam fatkuifʉlisi pinamʉatantat, 

tablofachan kakupasamata. Jawʉt nabisti barkamtat pejlewlapi, nejchaxoel 
xoti: “Lʉkpox, pawʉlox la Sirte, jaxot bej cha-okjabaxaesbej” —aechi, nej
chaxoel wʉt. Samata, jolpi velasbʉꞌan joewa xabich xalaesamata barkam. 
Ja-aech wʉt, barkam kaes bijiat fol. 18  Do kandiawa wʉt, xabich pinajoe
wafʉl. Xabich iambej. Do jawʉtbej, barkam xafolpoxan tʉadutlisi chapels
liajwa minadik, barkam kaes jajeꞌkaliajwa. 19 Do asakandiawa wʉt, barkam 
xa-ispi pelti minadik. 20 Pin-iamatkoiyan tae-enil juimt matkoipijin. Ithaejbej 
tae-enil, madoi wʉt. Xanal nejchaxoelx: “Bej chabuꞌlaxaesbej” —an xanal, 
nejchaxoelx wʉt, kaes pejme xabichfʉl xot joewa, iambej.

21 Pin-iamatkoiyan xanal chinax naxae-enil. Do jawʉt, Pablo nant japixot. 
Jʉm-aechon:

—Tajjiw, chiekal nanaexasitam wʉt, ja-aech wʉt, kaes pachaemaxael 
chaflae-elaliajwas, Creta tanaetxotas wʉt. Ja-aech wʉt, nabijasaxisal. Napel
saxilbej barkam xafolpoxan. 22  ¡Pe xamal nabej nejchaemileꞌ japoxliajwa! 
Xamalxot chinax kaen tʉpaxil. Barkamkal nafoꞌaxael. 23  Xanxot madoi ángel 
natulaelt. Japon toꞌas Dios. Diosliajwa, xan tanbistaxponan. 24 Ángel najʉm-
aech: ‘Pablo, ¡xam nabej nejlewleꞌ! Xam fʉlaeyaxaelam Roma paklowax 
poxade, jaxotde nukaliajwam Roma tʉajnʉpijiw tatoꞌlan pejwʉajnalel. Dios 
xam bʉꞌweyaxael xot, asew jiwbej bʉꞌweyaxaes, puexa folpi ampabarkamtat’ 
—na-aech ángel, xanxot natulaelt wʉt. 25  Samata, ¡puexa xamal nabej nej
lewleꞌ! Xan Dios xanaboejtax. Matabijtax Dios nakbʉꞌweyaxaelpox, me-ama 
ángel najʉm-aech. 26 Joewa nakchaknawaxalaeyaxael tanaet poxade. Jaxotde 
cha-okaxaes —aech Pablo puexa japabarkamtat folpiliajwa.

27 Catorce madoiyan xent wʉt barkamtat, chaliknaxfʉk mar Adriático
xot, xabich xot joewa. Japamadoi, pinmadoitat wʉt, barkamtat nabisti nej
chaxoel: “Bej chapachbej sat” —aechi, nejchaxoel wʉt. 28  Samata, xajʉtlisi 
mʉat, mas-is soꞌnikpox. Soꞌnikpox treinta y seis metros. Kaes chafʉlaech 
wʉti, pejme xajʉti. Soꞌnikpox veintisiete metros. 29 Do jawʉt, japi pejlewla, 
nejchaxoel xoti: “Iaꞌbotxot bej chakʉlaxaesbej” —aechi, nejchaxoel wʉt. 
Samata, jawʉt barkamta-ulel cuatro padewaxan, pawʉlpi anclas, keꞌapi pels
liajwadik minadik, japadewaxantat barkam kaekawʉtat dukafʉlaliajwale
jen. Jasox is wʉti, pejdioses kawʉajan kamta nalianaliajwa. 30 Pe jawʉt, bar
kamtat nabisti, japikal nejchaxoel tamach weliajwapi barkamxot, iaꞌbotxot 
chakʉla-el wʉtfʉki. Samata, kanaw, otox barkamtat, japi pejme dusasiak 
minadik japi tamach weliajwa japoxtat. Japi jʉm-aech asew naekichachajba
liajwa: “Barkam-oeflel xanal padewaxan pelsaxaekan” —aechi. 31 Do jawʉt, 
Pablo chiekal matabijt wʉt japi isaxaelpox, jawʉt jʉm-aechon soldawcapitán
liajwa, japon pejsoldawliajwabej:

—¡Barkamtat nabisti kaweta napata-el wʉt barkamtat, xamal weyaximil! 
—aech Pablo.

32  Soldaw jʉmtaen wʉt Pablo jʉm-aechpox, japi soldaw mʉa tasiapbala, 
kanawmʉa, kanaw jopaliajwa minadik.

33  Kandiawa, nalian wʉt, Pablo kaechatoꞌa puexa jiw xaeliajwa. 
Jʉm-aechon:

—Catorce matkoiyan chiekal naxae-esal, xabich nejchaxoels xot. 34 Samata, 
¡xaem mamnikaliajwam, tʉpa-elaliajwambej! ¡Je-ese! Puexa chiekal weya
xaes —aech Pablo.

35 Pablo japox jʉm-aech wʉt, panax fitlison. Puexa jiw pejwʉajnalel Dios 
kawʉajan wʉt, jʉm-aechon: “Waj-ax Dios, gracias-an xanal nachaxdutampox, 
panax” —aechon. Do jawʉt, panax jalnat wʉt, xaelon. 36 Do jawʉtbej, puexa 
jiw nejkofa xabich nejchaxoelpoxan. Jawʉt japibej xael. 37 Puexa xanal, bar­
kamtat chafolaxpin, doscientos setenta y seis jiwan. 38  Do jawʉt, xael wʉti, 
ma xaesiapoxantat xael wʉti, do jawʉx, trigobulan chapelti minadik, barkam 
kaes chiekal jajeꞌkaliajwa.

Barkam cha-okjaba wʉt, tablofachan xakusabaspox
39 Sesa itliakafʉl wʉt, barkamtat nabisti taen wʉti tanaet, matabija-eli. 

Taeni tanaetʉaksoꞌt. Japatanaetʉaksoꞌtxot taenbejpi thaejt. Taen wʉt japa
thaejt, cha-itjulasiapi japathaejt poxade. 40 Jawʉt anclas juka-eli. Do jaxot 
asbʉan jʉmch kaweta anclamʉa tasiapbalapi. Barkamkanaefachan, koloe
yax pinjiyax, ta-ulel xatbeꞌaliajwapox, joli. Do jawʉtbej, matxoelavelabʉꞌ, 
xakoeyaspox, jolti felsliajwadik, japavelabʉꞌtat joewa xalaeliajwa barkam. Do 
jawʉt, barkam joewa xafos wʉt, barkam moxsfʉlde thaejt pasliajwa. 41 Jawʉt 
chalechkal barkam pa-oeflel okjaba lʉkxot. Atʉajfʉk thaejt chapasliajwan. 
Barkam pa-oeflel okjaba wʉt, jukaxil japox, barkam. Barkam ta-ulel xabich
fʉl xot truxan, tablofachan kakupax tʉadut.

42  Soldaw besia, jiw jebatat jiaspi, japi bʉꞌfospi, jow wʉt, weyaxael xoti. 
43  Pe soldawcapitán ketapae-el, Pablobej boesaxaes xot. Samata, capitán 
puexa jiwliajwa jʉm-aech: “Min joeyax matabijampim, ¡matxoela joem thaejt 
pasliajwam! 44 Asewam, min joeyax matabija-emilpim, ¡wʉchakal chajoem 
tablofachantat! O, ¡pachajoem barkamtoerowtat, poꞌalpitat!” —aech capitán 
jiwliajwa. Do jasoxtat xanal puexa chiekal wiax.

Pablo Malta tanaetxotpox

28 �1 Xanal puexa chiekal wiax wʉt, jawʉt matabijtax japatanaet pawʉl
pox Malta. 2  Malta tanaetpijiw chiekal pachaempi xanalliajwa. Do 

jawʉt, xabich iam thilan xot, xabich thʉnk. Samata, jaxot pinajit itfoti. Xanal 
natadʉti jit naksuꞌchalakaliajwan. 3  Pablo i not wʉt jit it-owaliajwa, jawʉt 
jom, paxaechan, nakolcha jit tʉajaxtat. Do jawʉt, jom kelaliklas wʉt, Pablo 
kexadukson. 4  Malta tanaetpijiw japox taen wʉt, nakaewa najʉm-aechi: 
“Ampon aton jiw baen. Diachwʉajnakolax marxot wiapon. Pelax wajdios 
kaes tapaeyaxisal laejaliajwapon. Samata, jom laliklison tʉpaliajwa” —aechi 
nakaewa Malta tanaetpijiw.

5 Do jawʉt, Pablo kelʉla wʉt, jom jopdik jitadik. Pe Pablo kelaliklas wʉt 
jom, ma-aechon asbʉan jʉmch chiekal. Me-ama jom kelalika-esal wʉt, 
ja-aech Pablo. 6 Puexa jiw, Malta tanaetpijiw, wʉajnawet Pablo kepʉthlax. O, 
el wʉt, chalechkal patʉpan jʉwlaxaelpox. Japox piach wʉajnawetox chinax 
jachi-el wʉt, japi jiw asax nejchaxoel Pabloliajwa. Nakaewa najʉm-aechi: 
“Pablo, bej diosbej” —na-aechi nakaewa.

7 Malta tanaetpijiw tatoꞌlan, pawʉl Publio. Xanal jit suꞌchalakaxxot, jaxot 
mox Publio pejtʉajnʉ. Samata, Publio pejbaxotan wʉt, xanal chiekal nabʉꞌ
kʉlapon. Jaxot tres matkoi xanal chiekal duilx. 8  Jawʉt, Publio pejbaxotan 
wʉt, Publio pax camatat ok, xabich bʉꞌtʉajnik xoton. Woejxaenkbejpon. 
Pablo fʉlaech Publio pax taeliajwa, japon bʉꞌxaeyan. Pablo pat wʉt Publio 

paxxot, Pablo Dios kawʉajan bʉꞌxaeyanliajwa. Dios kawʉajnax bʉxtoet wʉt, 
Pablo ke-ot bʉꞌxaeyan pejbʉꞌtat. Jawʉt Publio pax chiekal boejthʉls waxae. 
9 Pablo wʉltaens wʉt, jawʉt asew bʉꞌxaeya, japatanaetpijiw, fʉlaeni Pablo 
poxadin. Japibej chiekal boejthʉls. 10 Japi, Malta tanaetpijiw, xanal xabich 
nakajachawaet. Do jawʉx, baxael, japatanaetxot tres juimtje wʉt, xanal 
barkam pejme julx chijiyaliajwan wʉt, nachaxduwpi puexa naweweꞌppoxan
liajwan, chafolx wʉt.

Pablo Roma paklowax patpox
11 Xanal Malta tanaetxotan wʉt, iama chatoepx, tres juimtje wʉt. Do 

jawʉx, barkam julx. Japabarkam jaxot iama chatoepbej, fʉlaenpox Alejan
dría paklowaxxot. Japabarkam-oeflel nows koloeyax ael-isaspoxan. Japoxan, 
me-ama dioses. Kaeyax pawʉl Cástor. Asax pawʉl Pólux. 12  Japabarkamtat 
xanal chafolx. Chapatx Siracusa paklowaxxot, Sicilia tanaetxot. Japapak
lowaxxotan tres matkoiliajwa. 13  Do jawʉx, jaxot chijian wʉt, pamakakal 
chafolx marxot. Regio paklowax chapatx. Do jaxot pejme chijian. Kandiawa 
wʉt, wʉchakal pasfʉl wikax. Pejme jakandiawa wʉt, chapatx Puteoli pak
lowaxxot. 14  Japapaklowaxxot xanal faekx Jesucristo pejwʉajan naexasiti. 
Japi natadʉt kaesemana duilaliajwan japi pejbachanxot. Do jawʉx, pʉtlel 
folx Roma paklowax pasliajwan. 15 Roma paklowaxpijiw, naexasiti Jesucristo 
pejwʉajan, chajia jʉmtaeni xanal pasaxaelenpox Roma paklowaxxot. Samata, 
asew japixot wʉajna nabʉꞌkakʉlan Foro de Apio paklowaxxot. Asew japixot 
wʉajna nabʉꞌkakʉlan Tres Tabernas paklowaxxot. Pablo japi taen wʉt, xabich 
nejchachaemil. Samata, gracias-aechon Diosliajwa. 16 Patx wʉt Roma paklo
waxxot, Pablo jiw jebatat je-esal. Pejlel dukax toꞌas. Kaen soldawan asbʉan 
jʉmch wesfʉlas, Pablo najaet wʉt, wesamata.

Pablo naewʉajanpox Jesucristo pejwʉajan Roma paklowaxxot
17 Xanal Roma paklowax patx wʉt, tres matkoi xent wʉt, Pablo wʉllala 

fʉlaeliajwadin judíospaklochow, Roma paklowaxxot duili. Pat wʉti, natameja 
wʉtbejpi, Pablo jʉm-aech:

—Takoew, xan chinax babijax is-enil judíosliajwa. Wajwʉajnapijiw pej
kabʉananpoxliajwabej, japoxliajwa xan babijax is-enil. Jasox is-enil wʉt, 
Jerusalén paklowaxxotx wʉt, judíos najaelt. Najaelt wʉt, nawiati Roma 
tʉajnʉpijiwpak lochowtat natasalaliajwa. 18  Roma tʉajnʉpijiwpaklochow 
nawʉajnachaemt wʉt, natapaesia xan nakolsliajwan jiw jebaxot, faena-el xot 
xan nakastikaliajwa, naboesaliajwabejpi. 19 Judíos nejwesla Roma tʉajnʉpi
jiwpaklochow xan nakolsax natapaeliajwa jiw jebaxot. Samata, xan kawʉaj
nax natoꞌaliajwa Roma tʉajnʉpijiw tatoꞌlan poxade, japon pejwʉajnalel judíos 
xan natasalaliajwa. Pe xan ajil tasalaliajwan judíos pejbʉꞌwʉajanpoxliajwa. 
20 Samata, xamal wʉllalax chiekal nataeliajwam, nospaeliajwasbej. Puexa 
xatis judíos wʉajnawech, pawʉlpon Mesías, xan japon naexasitx. Samata, 
nataenam cadenamʉatat, namʉaxwasixawaesaxtat —aech Pablo.

21 Japi jʉmtaen wʉt Pablo jʉm-aechpox, jawʉt jʉm-aechi:
—Judea tʉajnʉp ij iw xanal chinax carta naxtoꞌa-el xamliajwa. Asew 

judíos, Jerusalén paklowaxpijiw, paꞌani, japibej chinax nachapae-el babej
wʉajan xamliajwa. 22  Pe xanal chiekal jʉmtaesian matabijaliajwan xam 

nejchaxoelampox. Xanal wʉltaenx pajelwʉajan, Jesucristo pejwʉajan, nae
xasitampox, asew potʉajnʉchapijiw jʉm-aech wʉt: ‘Japox diachwʉajnako
laxa-el’ —aech wʉti —aech judíos, Roma paklowaxpijiw, jʉmnot wʉti Pablo.

23  Do jawʉt, japi kaematkoi mark pejme natamejaliajwa. Japamatkoi pat 
wʉt, xabich judíos pat kandiawasapkolaxtat natamejaliajwa Pablo dukxot. Do 
jawʉt, Pablo tʉadut naksiyaliajwa Dios puexa pejjiw tatoꞌlaxaelpox. Naewʉa
janbejpon Moisés chajia lelpox jʉm-aechpox Jesúsliajwa. Profetas chajia lelox 
naewʉajanbejpon jʉm-aechpox Jesúsliajwa. Pablo jasoxtat naewʉajan, japibej 
naexasisliajwa Jesucristo pejwʉajan. Tuila wʉt, Pablo bʉxkoft naewʉajan
pox. 24 Asew japixot naexasit Pablo jʉm-aechpox. Asewlax japixot naexasis-el. 
25 Asew japixot kaenejchaxoelaxa-el xot, nakolasiapi jaxot. Nakola-el wʉtfʉk, 
Pablo jʉm-aech:

—Profeta Isaías chajia jʉm-aechpox Espíritu Santo pijaxtat wajwʉajnapi
jiwliajwa, diachwʉajnakolax chajia jʉm-aechon:
	 26	‘¡Xabʉaꞌde! ¡Jʉm-amde puexa judíos: “Xamal naewesfʉlaxaelam 

naewʉajanaxpoxan. Pe chiekal jʉmmatabijaximil xan jʉm-anpoxan. 
Taeflaxaelambej xan itpaeyaxaelenpoxan. Pe nakiowa, japoxanliajwa 
jʉmmatabijaximil.

	 27	Xamal matnaetinkam, nejwesla xot jʉmmatabijaliajwam. Naewes-
emil chiekal jʉmmatabijaliajwam. Matsekaxaelam tae-elaliajwam, 
matabijasamatambej. Jachiyaxaelam wʉt, kofaximil babijaxan 
isfʉlampoxan. Naexasisaximilbej Dios. Samata, Dios xamal 
bʉꞌweyaxil” —amde judíos!’ —aech profeta Isaías, chajia jʉm-aech 
wʉt wajwʉajnapijiwliajwa.

28  ¡Xamal chiekal matabijam ampox! Xanal naewʉajnaxaelen chimiawʉajan 
Jesucristo pejwʉajan judíos-eli. Japi chiekal naewesaxael. Ja-aech wʉt, Dios 
bʉꞌweyaxaes japi babijaxan ispoxanliajwa —aech Pablo judíosliajwa, duili 
Roma paklowaxxot.

29 [Do jawʉt, Pablo japox bʉxtoet wʉt, judíos nawia pejbachan poxade. Fol 
wʉti, japoxliajwa nakaewa nabʉnlosfʉli.]

30  Roma paklowaxxot Pablo duk kolewaechje arriendabatat. Japaba
tat Pablo chiekal bʉꞌkʉlafʉl fʉlaeni japon taeliajwas. 31 Pablo pejlewla-el, 
jiw naewʉajan wʉt. Jiw naewʉajnafʉlon Dios puexa pejjiw tatoꞌlaxaelpox. 
Naewʉajnafʉlbejpon paklon Jesucristo pejwʉajan. Chinax kaen aton jaxot 
bʉxfias-esal, Pablo naewʉajnafʉl wʉt jiw. 

Pablo lelpox carta Roma paklowaxpijiwliajwa

1 �1 Xan Pablo, nabistaxponan Jesucristoliajwa, lelx ampox carta. Dios 
namakafit apóstolliajwan, jiw naewʉajnaliajwan chimiawʉajan Dios 

bʉꞌweliajwa jiw.
2  Japawʉajan Dios chajia jʉm-aech pejprofetatat, japi lel wʉt Dios pejja

mechan. 3  Japawʉajan wajpaklon Jesucristoliajwa, Dios paxʉlan. Jesucristo 
ampathatat nalaelt wʉt, japon rey David pamon. 4 Do baxael, wajpaklon Jesu
cristo tʉp wʉt, Dios mat-ech wʉton pejme dukaliajwa, jawʉt jiw pajut chiekal 
matabija diachwʉajnakolax Jesús Dios paxʉlan. Dios tapaei wajpaklon Jesu
cristo puexa tatoꞌlaliajwa.

5 Xan Jesucristo namakafit xot, Dios natapaei apóstolliajwan. Samata, Dios 
xan natoꞌa naewʉajnaliajwan Jesucristo pejwʉajan judíospi, judíos-elpibej, 
japi jiw naexasisliajwa Jesucristo pejwʉajan. 6  Xamal, Roma paklowaxpij
wam, Dios matxoela makanot Jesucristo pejjiwaliajwam. Samata, amwʉtjel 
chiekal duilam, naexasitam xot Jesucristo pejwʉajan. 7 Samata, xan ampox 
carta xatoꞌaxaelen xamalliajwa. Dios nejxasink xamal. Samata, xamal maka
noton Jesucristo pejjiwaliajwam. Xan waj-ax Dios kawʉajnax, wajpaklon 
Jesucristobej, xamal kajachawaesliajwapi babijax isasamatam, duilam wʉt, 
asew jiw sʉapich.

Pablo taesiapox Roma paklowaxpijiw
8  Xan gracias-an Diosliajwa kaenanʉla xamalliajwa, potʉajnʉchanpijiw 

jʉm-aech xot chimiajamechan xamalliajwa, Jesucristo chiekal xanaboejam 
xot. 9 Xan xabich nabistax Diosliajwa, jiw naewʉajnax wʉt Jesucristo pejwʉa
jan, Dios paxʉlan pejwʉajan. Dios chiekal matabijt xan Dios kawʉajnaxpox 
xamalliajwa. 10  Xan bʉxkofs-enil Dios kawʉajnaxpox japon natapaeliajwa, 
xan fʉlaeliajwan xamal poxade. Dios natapaei wʉt, xamal taeyaxaelen. 
11 Xamal taesian. Xamal naewʉajnasianbej Dios pejjamechan kaes xanaboe
jaliajwam Dios. 12  Xamalxotx wʉt, xatis naexasichpis Dios, nakaewa nakaja
chawaesaxaes Dios kaes chiekal xanaboejaliajwas.

13  Takoew, xan nejxasinkax xamal matabijaliajwam ampox. Xan xabich 
nejchaxoelx pin-iamatkoiyan xamal taeliajwan. Pe asaxan nakiowa xabich 
na-it-el xot, xamal tae-enil. Xamalxotx wʉt, naewʉajnasian Jesucristo pej
wʉajan, kaes asew jiwbej naexasisliajwa Jesús pejwʉajan. Xabich asew jiw, 

asatʉajnʉchanpijiw, japi chiekal naexasit Jesucristo pejwʉajan. Xanlap japox 
nejxasinkax xamalxotbej jachiliajwa. 14 Dios natoꞌa xan jiw naewʉajnaliajwan 
chimiawʉajan, Jesucristo pejwʉajan. Samata, jiw naewʉajnaxaelen, xabich 
matabijapi, xabich matabija-elpibej. 15 Samata, xan fʉlaesian Roma paklowax 
poxade xamal naewʉajnaliajwan Jesucristo pejwʉajan.

Chimiawʉajan, Jesucristo pejwʉajan
16  Xan bʉxdala-el Jesucristo pejwʉajan naewʉajnaliajwan. Japawʉajan 

jiw naexasit wʉt, japi jiw Dios bʉꞌweyaxaes babijaxan ispoxanliajwa. Xanal 
judíos, matxoelanaexasitxpin japawʉajan. Amwʉtjel xamalbej, judíos-
emilpim, naexasitam Jesucristo pejwʉajan. 17 Xatis chiekal matabijas wʉt 
Jesucristo pejwʉajan, chiekal matabijasbej Dios ispox, Jesucristo tʉp wʉt 
xatisliajwa. Naexasich wʉtbej Jesús pejwʉajan, jatis wʉt, xatis babijaxan 
isaspoxan ajil Diosliajwa. Dios pejjamechan, chajia lelspox, jʉm-aech wʉt, 
jʉm-aechox: “Ampi jiw babijaxan ispoxan wejisal, chiekal xan naxanaboeja 
xoti. Samata, japi bʉꞌwʉajanjil xanliajwa” —aech Dios, nejchaxoel wʉt japi 
jiwliajwa.

Puexa ampathatpijiw pejbʉꞌwʉajanpox Diosliajwa, is xoti babijaxan
18  Xatis matabijas Dios, athʉxot dukpon, japon xabich puexa jiw kastika

xael, babijaxan ispi. Xabich babijaxan is xoti, japi tapae-esal matabijaliajwa 
diachwʉajnakolaxpox Diosliajwa. 19 Japi jiw matabijaliajwapi Dios, wetam
poela-esal, Dios pajut kajachawaesaxaes xoti japi jiw chiekal matabijaliajwa. 
20 Jiw taeyaxil Dios, japon espíritu xot. Pe nakiowa, babijaxan ispi taen wʉti 
Dios ispoxan, japi jiw pajut matabijaxael, Dios diachwʉajnakolax duk. Pe 
nakiowa, japi jiw matabija-el, ma-aech Dios. Japi matabijaxael, ma-aech Dios, 
nejchaxoel wʉt Dios ispoxanliajwa ampathatat. Samata, japi jiw jʉmchiya
xil asew jiwliajwa: “Xanal matabijaxinil, ma-aech Dios pejnejchaxoelaxan” 
—chiyaxili. 21 Babijaxan ispi, japi jiw matabija Dios pomatkoicha dukpox. 
Pe nakiowa, japi jiw sitae-eli Dios. Japibej chinax kaematkoi graciaschi-el 
Diosliajwa, Dios ispoxanliajwa japiliajwa. Japi jiw nejchaxoelafʉl nejliakla
xan. Samata, matabija-el diachwʉajnakolaxpox Diosliajwa. Matabija-elbejpi 
pachaempoxan isliajwa, isasamatabej pachaema-elpoxan. 22  Japi jiw nakaewa 
najʉm-aech: “Xatis kaes pejme matabijas” —na-aechi. Diachwʉajnakolax japi 
matabija-el. Japi nejliakla xot, japoxan najʉm-aech. 23 Japi Dios xanaboeja-el, 
xajʉpon puexa isliajwa, asamatkoi tʉpaxilponbej. Japi ídolos xanaboeja, pajut 
ispoxan. Japi pejew ídolos, ael-isas, me-ama jiw, mia, jom, choefbej.

24  Samata, Dios koft japi jiw pajut babijaxan isasiapoxan isliajwa. Japi 
babijaxan isfʉl, xabich padalapoxan nakaewaliajwa. 25  Nejweslabejpi nae
xasisliajwa diachwʉajnakolaxpox, Dios pejjamechan. Dios sitae-elbejpi. 
Kawʉajna-elbejpi Dios, japon xajʉpon puexa isliajwa. Japilax naexasit diach
wʉajnakolaxa-elpoxan, kichachajbapoxanbej. Asbʉan jʉmch sitaeni Dios 
ispoxan. Japoxan japi kawʉajan. Me-ama kajachawaesliajwas wʉt, ja-aechi 
japoxanliajwa. Pelax jiw, naexasiti Jesús pejwʉajan, japi pomatkoicha 
jʉmchiyaxael Diosliajwa: “Dios xabich pachaem” —chiyaxaeli.

26  Samata, Dios koft japi jiw pajut babijaxan isasiapoxan isliajwa, pada
lapoxan. Samata, wathoꞌ nejxasinka-el nosliajwa poejiw. Japi wathoꞌ 

nakaewathoꞌa nabʉꞌmoejt isliajwa isasiapoxan. 27 Ma-is poejiw ja-aech. Nej
xasinka-eli nosliajwa wathoꞌ. Poejiw nakaepoejwa nabʉꞌmoejt isliajwa pada
lapoxan. Samata, japi jiw amwʉtjel xabich Dios kastikas.

28  Sitae-el xoti Dios, Dios koft japi jiw isfʉlaliajwa babijaxan, isaxilpoxan. 
29 Japi jiw is puexa babijaxan. Nejchaxoeli asew jiw pejew natkowaliajwa. 
Japi is babijaxan asew jiw tabejsliajwa. Japi nusasiowal, kitaen wʉt asew jiw 
pejew. Japi asew jiw bʉꞌaba. Japi nejxasink nakaewa nalosax. Japi nejxasink 
naekichachajbaxan. Japi is babijaxan asew jiw nabijasliajwa. Japibej bʉxwʉa
janmaenk. 30  Japi jʉm-aech babejjamechan asew jiwliajwa puexa asew jiw 
pejwʉajnalel. Japi Dios padaelmajiw. Japi jʉm-aech babejjamechan asew 
jiwliajwa, sitae-el xoti asew jiw. Japi nejchaxoel: “Xan kaes pejme pachae
man. Me-ama asew jiw, jachi-enil” —aechi, pajutliajwa nejchaxoel wʉt. Japi 
nakaewa najʉm-aech: “Isaxaes asaxan babijaxan asew jiwliajwa, jiw mata
bija-elpoxan” —na-aechi nakaewaliajwa. Do jawʉx, japi jiw is japoxan, babi
jaxan. Japi naexasis-el paxjiw, penjiwbej, fiach wʉt. 31 Japi nejliakla. Is-el 
jʉmduwpoxan, asew jiwliajwa isaxaelpoxan. Japi nejxasinka-el asew jiw. 
Japibej beltae-el asew jiw. 32  Japi chiekal matabija Dios fiachpoxan. Japi 
matabija Dios pelsaxaespox, babijaxan is xoti asew jiwliajwa. Pe nakiowa, 
japi jiw babijaxan is asew jiwliajwa. Asbʉan jʉmch japi jiw nejchachaemil, 
asew jiw babijaxan is wʉt asewliajwa.

Babijaxan ispi, asamatkoi japi jiw Dios kastikaxaespox

2 �1 Xamal jʉm-am wʉt asew jiwliajwa: “Japi jiw babijaxan is. Samata, Dios 
kastikaxaesi” —am wʉt, jasox jʉm-am xot, xamalbej Dios kastikaxael, 

babijaxan isam xot. 2  Matabijas. Asamatkoi Dios jiw kastika wʉt, kaes babija
xan ispi, japi jiw kaes kastikaxaes. Kaesʉapich babijaxan ispibej, kaesʉapich 
kastikaxaes. 3 Xamal jʉm-am wʉt babijaxan ispiliajwa: “Japi jiw Dios kastika
xaes” —am wʉt, jasox jʉm-am wʉt, xamalbej diachwʉajnakolax weyaximil, 
Dios pejkastikamatkoi pat wʉt. 4 Xamal japox jʉm-am wʉt asew jiwliajwa, 
chiekal nejchaxoelaximil. Dios xabich piach kajachawaet, xamal kofaliajwam 
babijaxan isampoxan. 5 Me-ama matabija-emil wʉt, ja-am Diosliajwa, chiekal 
naexasis-emil xot Dios. Nakiowa babijaxan isam xot, kastikamatkoi pat wʉt, 
puexa babijaxan ispi Dios kastikas wʉti, xamalbej Dios kastikaxael, japi jiw 
sʉapich. 6  Japamatkoi jiw, kaenanʉla babijaxan ispi, kastikaxaes. Xabich 
babijaxan ispi, japi xabich kastikaxaes. Xabich babijaxan is-elpi, japi xabich 
kastikaxisallejen. 7 Asew jiw nejxasink Dios nejchachaemlaliajwa japiliajwa. 
Samata, japiliajwa tampoel wʉt, japi nakiowa isfʉl pachaempoxan. Ja-aech 
wʉt, Dios tapaeyaxaesi duilaliajwa pomatkoicha japonxotse. Jaxotse pomat
koicha itliak Dios pej-itliakax. 8  Asew jiw naexasis-eli Dios. Japi is babijaxan. 
Samata, Dios palala xot, japi jiw kastikaxaelon. 9 Puexa jiw, babijaxan ispi, 
judíos, judíos-elpibej, nabijasaxael. 10 Jiw, ispi pachaempoxan, judíos, judíos-
elpibej, puexa japilax, pomatkoicha duilaxael Diosxotse. Jaxotse itliak Dios 
pej-itliakax. Dios nejchachaemlaxael japi jiwliajwa. Chiekal duilaxaelbejpi.

11 Dios kastika wʉt babijaxan ispi, chiekal taeyaxaelon. Samata, puexa 
judíos, judíos-elpibej, kastikaxaelon. 12  Judíos-elpi matabija is-elaliajwa 
babijax. Pe nakiowa, japi babijaxan is. Samata, judíos-elpi Dios kastikaxaes. 
Judíos matabija Moisés chajia lelpox tapae-el isliajwa babijaxan. Pe nakiowa, 

japi judíos is babijaxan. Samata, japi kastikaxaes Dios. 13  Judíos chiekal nae
xasisaxael wʉt Moisés chajia lelpox, japi bʉꞌwʉajanjilaxael. Pe judíos puexa 
chiekal naexasis-el Moisés chajia lelpox. Samata, amwʉtjel japi judíos pejbʉ
ꞌwʉajan Diosliajwa. 14  Judíos-elpi chinax matabija-el Moisés chajia lelpox. 
Chiekal ma-aechi. Pe nakiowa, japi pajut pijaxtat naexasit wʉti Moisés chajia 
lelpox, ja-aech wʉt, japi pajut chiekal matabija isliajwa pachaempoxan. 
15  Japi is wʉt pachaempoxan, me-ama pajut matabija wʉt, ja-aechi Moisés 
chajia lelpoxliajwa. Judíos-elpi pajut matabija, is wʉt pachaempoxan. Matabi
jabejpi, is wʉt babijaxan. 16 Asamatkoi Dios toꞌaxael Jesucristo, japon kaenan
ʉla jiw jʉmchiliajwa, maliach ispi pachaempoxan, o, pachaema-elpoxanbej. 
Xan japoxliajwa jʉm-an, naewʉajnax wʉt jiw Jesús pejwʉajan.

Amxot jʉm-aechpox judíosliajwa, Moisés chajia lelpoxliajwabej
17 Xamal judíos nakaewa najʉm-am: “Xatis judíos kaes pejme pachaems. 

Me-ama asew jiw, jachi-esal. Chiekal matabijasbej Moisés chajia lelpox. 
WajDios xatiskalliajwa” —am xamal nakaewaliajwa. 18  Xamal matabijam 
isliajwam Dios nejxasinkpoxan, matabijam xot Moisés chajia lelpox. Samata, 
isfʉlaxaelam pachaempoxan. 19 Xamal nejchaxoelam wʉt, jʉm-am: “Xatis 
chiekal matabijas Dios. Samata, asew jiw naewʉajnaxaes, japi matabija-eli 
Dios. Japi jiw, me-ama itliakla. Me-ama nanʉamtibej itkʉataxxot, ja-aech 
japi jiw” —am xamal, nejchaxoelam wʉt. 20 Xamal nejchaxoelambej: “Xatis 
xajʉps asew jiw naewʉajnaliajwas, matabija-elpi asax, asew jiwbej, chiekal 
matabijaliajwapi Dios. Xatis xajʉps japi jiw naewʉajnaliajwas puexa diach
wʉajnakolaxpox Diosliajwa, matabijas xot Moisés chajia lelpox” —am xamal 
asbʉan jʉmch, nejchaxoelam wʉt. 21 Xamal naewʉajnam wʉt asew jiw nae
xasisliajwa Moisés chajia lelpox, ¿ma-aech xotkat xamal najut chiekal naexa
sis-emil Moisés chajia lelpox? Asew jiw naewʉajnam wʉt, jʉm-am: “¡Nabej 
natkoweꞌ asew jiw pejew!” —am xamal. ¿Pe ma-aech xotkat xamal najut 
natkowam asew jiw pejew? 22  Asew jiw naewʉajnam wʉt, jʉm-am: “Xamal, 
nejwathoꞌpim, ¡asew wathoꞌ nabej bʉꞌmoejs!” —am xamal. ¿Pe ma-aech xot
katlax xamal nejwathoꞌ asew wathoꞌ naebʉꞌmoejtam? Jʉm-ambej, asew jiw 
naewʉajnam wʉt: “¡Xanal nejwesla ídolos!” —am xamal. ¿Pe ma-aech xot
katlax xamal lowam ídolos templobachanxot nosliajwam ommaenkpi, japa
templobachanxoti? 23 Asew jiw naewʉajnam wʉt, jʉm-ambej: “¡Moisés chajia 
lelpox pachaem!” —am xamal. ¿Pe ma-aech xotkatlax xamal najut chiekal 
naexasis-emil Moisés chajia lelpox? Xamal babijaxan isfʉlam xot, asew jiw 
sitae-el Dios. 24 Dios pejjamechan, chajia lelspox, jʉm-aech wʉt, jʉm-aechox: 
“Xamal babijaxan isfʉlam xot, judíos-elpi jʉm-aech babejjamechan Dios
liajwa” —aechox.

25  Xamal judíos, diachwʉajnakolax circuncidam Dios pejmarkaxliajwa. 
Japox isam matabijaliajwam Dios pejjiwampox. Circuncidax xamalliajwa 
xabich pachaem, chiekal naexasitam wʉt Moisés chajia lelpox. Pe chiekal 
naexasis -emil wʉt Moisés chajia lelpox, ja-am wʉt, nakiowa Diosliajwa, 
me-ama circuncida-emil wʉt, ja-amfʉk. 26  Judíos-elpi, circuncida-esalpi, 
japi is wʉt pachaempoxan, me-ama Moisés chajia lelpox toꞌas, ja-aech wʉt, 
japi jiw Diosliajwa, me-ama circuncidas wʉt, ja-aechi. 27 Judíos-elpi, circun
cida-esalpi, Moisés chajia lelpox naexasit wʉt, asamatkoi japi jiw Diosxotse 

tasalaxael i kastikaliajwas judíos, circuncidaspi, chiekal naexasis-el xoti 
Moisés chajia lelpox. Judíos asbʉan jʉmch matabija Moisés chajia lelpox. 
Pe chiekal puexa naexasis-eli. 28  Judíos najʉm-aech nakaewa: “Xatis Dios 
pejjiws, judíos xot” —na-aechi nakaewa. Puexa judíosxot Dios pejjiwa-el, japi 
judíos xot. Circuncidaxtat puexa judíosxot Dios pejjiwa-el. 29 Diachwʉajnako
lax judíoskolapi, Dios pejjiwpi, kaelel chiekal kofa babijaxan ispoxan. Japibej 
Espíritu Santo kajachawaesfʉlas. Japibej isfʉl pachaempoxan Dios nejcha
chaemlaliajwas japiliajwa. Japoxan japi is-el asbʉan jʉmch ampathatpijiw 
nejchachaemlaliajwas japiliajwa.

3 �1 Japi judíos wʉt, ¿ma-aech xotkat kaes pejme xabich pachaem judíos
liajwa? ¿Ma-aech xotbejkat kaes pejme xabich pachaem, japi, judíos cir

cuncidas wʉt? 2  Japi judíos kaes pejme wepachaems pin-ianejchaxoelaxan
liajwa. Matxoelanejchaxoelax judíosliajwa wepachaemspox, ampoxlape. Dios 
waelt pejjamechan judíos pejwʉajnapijiwxot. 3  Asew judíosxot naexasis-el 
Dios pejjamechan. Ja-aech wʉtkat, ¿Dios isaxil jʉmdutpox judíosliajwa? 4 ¡El! 
Puexa jiw kichachajbapijiw wʉt, Dios nakiowa isaxael puexa jʉmdutpoxan. 
Japoxliajwa Dios pejjamechan, chajia lels wʉt, jʉm-aechox:

“Dios, puexa xam jʉm-ampox jiwliajwa, japox diachwʉajnakolax 
wʉlxael. Chinax kaen aton jʉmchiyaxil xamliajwa: ‘Dios jʉm-
aechpox diachwʉajnakolaxa-el’ —chiyaxil kaen aton” —aech Dios 
pejjamechan, chajia lelspox, jʉm-aech wʉt.

5  Xatis kaes babijaxan isas wʉt, jiw pajut kaes matabijaxael, Dioslax is 
pachaempoxan. Ja-aech wʉt, jʉmchiyaxisal: “Dios xatis nakkastikaxil, babija
xan isas wʉt” —chiyaxisal. Xatis japox jʉmtis wʉt, me-ama Dios pejjiwa-esal 
wʉt, jachiyaxaes xatis. 6 Samata, jasox jʉmchiyaxisal, diachwʉajnakolaxa-el 
xot. Xatis jʉmtispox diachwʉajnakolax wʉt, ja-aech wʉt, Dios ampathatpijiw 
kastikaxil.

7 Xan xabich jiw kichachajbaxaelen wʉt, ja-an wʉt, jiw pajut chiekal mata
bijaxael, Dioslax kichachajba-el. Samata, Dios xan nakastikaxil, xan xabich 
jiw kichachajbaxaelen wʉt. 8  Ja-aech wʉt, pachaemaxael xan asew jiw 
jʉmchiliajwan: “Kaes babijaxan isas wʉt, xabich pachaemaxael” —chiliaj
wan, jiw pajut matabijaliajwa, Dios kaes pejme pachaem. Asew jiw jʉm-aech 
babejjamechan xanliajwa: “Pablo jiw naewʉajan wʉt, toꞌa kaes babijaxan 
isliajwa” —aechi. Japi jiw japox jʉm-aech xot, japi jiw Dios kastikaxaes.

Chinax kaen aton babijaxan isla-elpox
9 ¿Judíoskat kaes pachaem Diosliajwa? ¿Me-ama asew jiw, jachi-elkat? ¡El! 

Xan chajia jʉm-an: “Puexa ampathatpijiw, judíos, judíos-elpibej, babijaxan 
is” —an xan. 10 Dios pejjamechan, chajia lelspox, jʉm-aech wʉt, jʉm-aechox:

“¡Puexa jiw is babijaxan ampathatat! ¡Chinax kaen aton isla-el 
babijaxan!

	 11	Aton ajilbej, matabijtpon Dios nejchaxoelpoxan. Aton ajilbej, 
wʉlwekpon Dios.

	 12	Puexa jiw babijaxan is, pejnejchaxoelaxantat xabich atʉaj xoti 
Diosliajwa. ¡Kaen japixot ajil isliajwa pachaempoxan!

	 13	Japi jʉm-aechpox xabich pachaema-el. Samata, tampoela-el asew jiw 
beliajwas, japi jʉm-aech wʉt japox. Kichachajbamaenkbejpi. Japi 

jʉm-aechpox asew jiwliajwa, me-ama jombʉaꞌnael wʉt, ja-aech. 
Samata, japox asew jiw xabich tabejtas.

	 14	Japi jʉm-aech wʉt, jʉm-aechbejpi babejjamechan, nejwesla xoti asew jiw.
	 15	Chakifolbejpi beliajwa jiw.
	 16	Nejmachtʉajnʉchanxot pat wʉtbejpi, japatʉajnʉchanpijiw bapi. 

Samata, japi pijaxtat potʉajnʉchanpijiw xabich nabijat.
	 17	Japi jiw matabija-elbej chiekal duilaliajwa, asew jiw sʉapich.
	 18	Nejchaxoela-elbejpi sitaeliajwa Dios” —aech Dios pejjamechan, chajia 

lelspox.
19-20  Xatis chiekal matabijas. Dios pejjamechan waelt judíos naexasis

liajwa. Pe judíos chiekal naexasis-el japox. Samata, kaen judíos jʉmchiyaxil: 
“Xan bʉꞌwʉajanjinil Diosliajwa” —chiyaxilon. Puexa judíos, judíos-elpibej, 
pajut chiekal matabijaxael japibej pejbʉꞌwʉajan Diosliajwa, kaen aton puexa 
chiekal naexasisaxil xot Dios chajia waeltpox. Dios pejjamechan waelt, xatis 
babijaxan isas wʉt wajut nejchaxoelaliajwas: “Diachwʉajnakolax xatis isas 
babijaxan” —chiliajwas, nejchaxoels wʉt.

Jesús pejwʉajan naexasiti, japi Dios bʉꞌweyaxaespox
21 Amwʉtjel Dios naktapaei matabijaliajwas chimiawʉajan, Jesús pejwʉa

jan. Samata, chiekal matabijas, ma-aech xot Dios xatis nakbeltaen, isas wʉt 
babijaxan. Dios xatis majt nakbeltae-el, isas wʉt babijaxan, Moisés chajia 
lelpox naexasich xot. Chajiakolaxtat profetas lel Dios isaxaelpox xatis nakb
ʉꞌweliajwa. 22  Kaenanʉla nejchaxoels wʉt: “Diachwʉajnakolax Jesucristo tʉp 
cruztat xanliajwa” —tis wʉt wajut, japox nejchaxoels wʉt, babijaxan isaspo
xan ajilaxael Diosliajwa. Asew jiwliajwabej jachiyaxael. Ajilaxael babijaxan, 
japi ispoxan Diosliajwa, naexasit wʉti Jesucristo tʉppox cruztat japiliajwa. 
23  Puexa jiw babijaxan is. Samata, japi napelt Diosliajwa. 24 Pe ja-aech wʉt, 
Dios nakiowa kajachawaet japi jiw malech bʉꞌweliajwa japi babijaxan ispo
xanliajwa, naexasit xoti Jesucristo tʉppox cruztat japiliajwa. 25  Dios tapaei 
Jesucristo tʉpaliajwa cruztat nakwemosliajwa kaenanʉla xatis babijaxan 
isaspoxanliajwa. Xatis naexasich wʉt Jesucristo tʉppox babijaxan isaspo
xanliajwa, Dios xatis nakbeltaen babijaxan isaspoxanliajwa. Jesucristo tʉp 
wʉt, motbejpon wajwʉajnapijiw babijaxan ispoxanliajwa. Ja-aech wʉt, xatis 
chiekal matabijas Dios mastae-elpox, wajwʉajnapijiw babijaxan is wʉt. Dios 
chajia matabijt Jesucristo tʉpaxaelpox wajwʉajnapijiw pejwʉlela. Samata, 
wajwʉajnapijiw majt babijaxan is wʉt, japi kastika-esal Dios. 26 Wʉajnaweton 
Jesucristo pasliajwa tʉpaliajwa puexa jiw bʉꞌweliajwapon. Samata, Dios nej
xasinka-el kaes jiw babijaxan isliajwa. Babijaxan ispi naexasit wʉt Jesucristo 
tʉppox bʉꞌweliajwas, ja-aech wʉt, japibej bʉꞌweyaxaes.

27 Jesucristo tʉp jiw bʉꞌweliajwa. Japox japi jiw naexasit wʉt, Dios bel
taenspi babijaxan ispoxanliajwa. Japi pajut ispoxantat Dios bʉꞌwe-esal, babi
jaxan is wʉt. Samata, japi pajutliajwa jʉmchiyaxil asew jiw sitaeliajwas: “Xan 
isx pachaempoxan Diosliajwa. Samata, babijaxan isxpoxan ajil Diosliajwa” 
—chiyaxil jiw. 28  Samata, xatis chiekal matabijas. Jesucristo tʉppox cruztat 
asew jiw naexasit wʉt, ja-aech wʉt, japi babijaxan ispoxan Diosliajwa wejisal. 
Pe japi babijaxan ispoxan wejila-esal Diosliajwa, naexasit xoti Moisés chajia 
lelpox. Japi chiekal naexasisaxil japox.

29 Dios judíoskalliajwa-el. Japon Dios puexa asewliajwabej. 30 Dios kaen. 
Kaes asan Dios ajil. Judíosliajwa, asew jiwliajwabej, puexa japi Dios chiekal 
taen. Jiw kaenanʉla naexasit wʉt Jesucristo tʉppox cruztat japiliajwa, 
ja-aech wʉt, japi babijaxan ispoxan Diosliajwa wejilaxaes. 31 Xatis, Jesús pej
wʉajan naexasichpis, Jesucristo tʉp xot cruztat kaenanʉla xatisliajwa, nej
chaxoela-esal: “Kofas Moisés chajia lelpox, Jesucristo tʉppox naexasich xot 
kaenanʉla xatisliajwa” —chi-esal, nejchaxoels wʉt. ¡El! Xatis naexasich wʉt 
Jesucristo tʉppox, jatis wʉt, naexasichbej Moisés chajia lelpox.

Abraham chiekal naexasitpox Dios jʉmduwspoxan

4 �1 ¿Ma-aech xotkat Abraham, wajwʉajnapijin, babijaxan wejisal Dios
liajwa? 2  Abraham pachaempoxan isaxael wʉt babijaxan ispoxan weji

laliajwas, ja-aech wʉt, japon pajut japox jʉmchiyaxael asew jiw jʉmtaeliaj
was. Pe Dios matabijt. Abraham japox jʉmchi-el. 3 Dios pejjamechan, chajia 
lelspox, jʉm-aech wʉt, jʉm-aechox: “Abraham naexasit xot Dios jʉmdutpox 
japonliajwa, japon babijaxan ispoxan wejisal Diosliajwa” —aechox. 4  Aton 
nabist wʉt asanliajwa, japon moch. Plata malech chaxdus-esal. Chaxduch, 
nabist xoton. 5  Pelax Dios toꞌa-el jiw nabichliajwa nabichaxtat mosliajwapi 
Dios japi babijaxan ispoxanliajwa. Aton jʉm-aech, nejchaxoel wʉt: “Dios 
bʉꞌwia jiw. Samata, diachwʉajnakolax Dios xan nabʉꞌweyaxael, jʉmdut xoton 
jiw bʉꞌweliajwa” —aech wʉton, japon aton wejilaxaes babijaxan ispoxan
liajwa Diosliajwa. 6  Rey David chajiakolaxtat chapaeipon jiw, japi jiw babi
jaxan ispoxan wejisalpi Diosliajwa. Japi ja-aech, naexasit xoti Dios chajia 
jʉm-aechpoxan. Dios toꞌa-el japi jiw isliajwa bichaxan, babijaxan ispoxan 
wejilaliajwas. 7 David chajiakolaxtat jʉm-aech japi jiwliajwa:

“¡Japi xabich nejchachaemil, Dios beltaens xoti babijaxan 
ispoxanliajwa, kaelel wepeltas xotbejpi!

	 8	¡Aton nejchachaemil, Dios beltaens wʉton babijaxan ispoxanliajwa!” —
aech David chajiakolaxtat.

9 David japox jʉm-aech wʉt, jʉmchi-elon judíoskalliajwa. Japon jʉm-aech 
asewliajwabej. Xan chajia jʉm-an. Abraham naexasit, Dios jʉmduws wʉt. 
Samata, Abraham babijaxan ispoxan Diosliajwa wejisal. 10 Abraham babija
xan ispoxan wejisal wʉt Diosliajwa, jawʉt Abraham circuncida-esalfʉk. Pe 
nakiowa, Abraham babijaxan ispoxan wejisal Diosliajwa. 11 Abraham babija
xan ispoxan wejisal wʉt Diosliajwa, do baxael, japon circuncidas. Japox puexa 
jiw pajut matabijaliajwa, Abraham babijaxan ispoxan wejisal, Dios xanaboejt 
xoton. Samata, judíos-elpibej, circuncida-esali, nejchaxoel wʉt: “Diachwʉaj
nakolax Dios isaxael jʉmdutox” —aech wʉti, japibej Diosliajwa, me-ama 
Abraham paxi wʉt, jachiyaxaeli. Ja-aech wʉtbej, japi babijaxan ispoxan weji
laxaes Diosliajwa. 12  Judíos, circuncidaspi, japi Dios xanaboeja wʉt, me-ama 
Abraham paxi wʉt, jachiyaxaeli. Judíosbej nejchaxoel wʉt, me-ama majt 
Abraham nejchaxoel wʉt: “Diachwʉajnakolax Dios isaxael nakjʉmdutpox” 
—aech wʉti, japi judíos, me-ama Abraham paxi wʉt, jachiyaxaeli Diosliajwa.

Abraham chiekal naexasit xot Dios jʉmduchpox, japox wejatispon
13 Chajiakolaxtat Abraham Dios jʉmtis: “Xam puexa ampatʉajnʉ chaxdusa

xaelen. Baxael, asamatkoi xam tʉpam wʉt, naxi, namojiwbej, chaxdusaxaelen 

ampatʉajnʉ” —tis Abraham. Dios japox jʉmchi-el, Abraham naexasit xot 
Moisés chajia lelpox. Abraham nejchaxoel xot: “Diachwʉajnakolax Dios 
isaxael najʉmdutpox xanliajwa” —aech xoton, nejchaxoel wʉt, Dios japox 
jʉm-aech Abrahamliajwa. Abraham Dios jʉmtispox xanaboejsfʉl xot, babija
xan ispoxan wejisalpon Diosliajwa. 14 Dios chajia jʉmchiyaxael wʉt chaxdus
liajwa japatʉajnʉ naexasitpikal Moisés chajia lelpox, ja-aech wʉt, Dios chax
dusaxil japatʉajnʉ Abraham pamojiw, chiekal naexasis-el xoti puexa Moisés 
chajia lelpox. Jachiyaxael wʉt, japi Dios xanaboejapoxliajwa asbʉan jʉmch 
masox namaeyaxaeli. Dios jʉmdutpox japatʉajnʉ chaxdusliajwas, japoxbej 
jachiyaxael japiliajwa. 15 Puexa jiw, naexasis-elpi Moisés chajia lelpox, japi 
Dios kastikaxaes. Moisés chajia lelpox ajil wʉt, jiw babijaxan is wʉt, ja-aech 
wʉt, bʉꞌwʉajanjilaxaeli. Samata, Dios kastikaxisal japi jiw.

16 Abraham chiekal xanaboejt Dios. Samata, Dios jʉmduch chaxdusliajwas 
malech japatʉajnʉ, paxiliajwa, pamojiwliajwabej. Dios japox jʉm-aech wʉt 
Abrahamliajwa, japox judíosliajwa, asew jiwliajwabej, japi jiw Dios xana
boejaxaelpi japi kajachawaesliajwas Dios, me-ama Abraham xanaboejt Dios, 
jachiliajwa japi jiw. Samata, puexa xatis Dios xanaboejaxaes. Jatis wʉt, Dios
liajwa xatis, me-ama Abraham pamojiws wʉt, jachiyaxaes. 17 Dios pejjame
chan, chajia lelspox, jʉm-aech, Dios jʉm-aech wʉt Abrahamliajwa: “Xam 
naexasitam xan jʉmdutxpox. Samata, asew jiwbej naexasisaxael xan jʉm-
anpox. Ja-aech wʉt, japi, me-ama naxi wʉt, jachiyaxael japi jiw. Xabich pin-
iamʉtan wʉlxaeli” —aech Dios Abrahamliajwa. Abraham nejchaxoel: “Dios 
xajʉp tʉpi mat-eliajwa pejme duilaliajwa. Dios xajʉpbej toꞌaliajwa, majt ajil 
wʉt nejmach isliajwa” —aech Abraham, nejchaxoel wʉt Diosliajwa.

18  Puexa jiw chiekal matabija Abraham pijow naxʉwlaxilpox. Pe nakiowa, 
Abraham xanaboejsfʉl xot Dios chajia jʉmtispox paxʉlanliajwa, nejchaxoela
fʉlon: “Dios nachaxdusaxael najʉmdutpox” —aech Abraham, nejchaxoel wʉt. 
Samata, Abraham pijow moejow. Do jawʉx, naxʉwalow. Faenow poich. Do, 
xabich baxael, xabichbejpon pamojiw. Ja-aech japox, Abraham chiekal xana
boejsfʉl wʉt Dios jʉmtispox. 19 Nalaels-el wʉtfʉk paxʉlan, Abraham xabich 
patiꞌin. Kaewaechan sʉapich, weweꞌpas cien waechanliajwapon. Abraham 
pijow, Sara, naxʉwlaxil, patiꞌow xot. Pe nakiowa, Abraham xanaboejsfʉl 
Dios jʉmtispox. 20 Nejchaxoel wʉt, nejchaxoela-elon: “Dios najʉm-aechpox 
diachwʉajnakolaxa-el” —chi-elon, nejchaxoel wʉt. Abraham xanaboejsfʉl 
Dios chajia jʉmtispox. Samata, jʉm-aechon Dios jʉmtaeliajwas: “Xam xabich 
pachaemam” —aechon Diosliajwa. 21 Abraham nejchaxoel: “Diachwʉajna
kolax Dios xajʉp nawe-isliajwa najʉm-aechpox” —aechon, nejchaxoel wʉt. 
22  Samata, Abraham babijaxan ispoxan Diosliajwa wejisal.

23  Ja pawʉajan lela-esal xatis jʉmchiliajwas Abrahamliajwa: “Japon 
Abraham xabich pachaem, Dios xanaboejsfʉl xot” —chiliajwas. 24 Japawʉa
jan lelsbej xatis wachakalpijwas matabijaliajwas Dios nakkajachawaesaxael
pox. Me-ama Abraham Dios kajachawaech, jachiyaxaelbej xatisliajwa, Dios 
nakkajachawaet wʉt. Ja-aech wʉt, xatis babijaxan isaspoxan ajilaxael Dios
liajwa, xanaboejas wʉt Dios, japon mat-etpon wajpaklon Jesucristo pejme 
dukaliajwa. 25  Jesús tʉp nakwemosliajwa xatis babijaxan isaspoxanliajwa. 
Japon tʉppox tres matkoi wʉt, mat-echpon pejme dukaliajwa. Japon tʉp xot 
xatisliajwa, babijaxan isaspoxan chiekal nakwe-ajil Diosliajwa.

Xatis bʉꞌwʉajanjisalpox Diosliajwa

5 �1 Xatis kaenanʉla chiekal bʉꞌwʉajanjisal Diosliajwa. Xatis jatis, nae
xasich xot wajpaklon Jesucristo tʉppox xatisliajwa. Samata, amwʉtjel 

Jesús pijaxtat xatis pachaems Diosliajwa. 2  Dios nakbeltaen xatis babijaxan 
isaspoxanliajwa, xatis naexasich xot wajpaklon Jesucristo tʉppox cruztat 
xatisliajwa. Xatis chiekal matabijas asamatkoi pomatkoicha duilaxaespox 
Diosxotse. Samata, xabich nejchachaemlas. 3  Xatis xabich nabijatas wʉtbej, 
nejchachaemlas, xajʉpaxaes xot kaes boejtaliasliajwas. 4  Boejtaliach wʉt 
nabijataspox, Dios nejchachaemlaxael xatisliajwa. Ja-aech wʉt, asamatkoi 
Dios nakchaxduiyaxael pachaempox. 5  Dios toꞌa Espíritu Santo wajmatpʉa
tanxotaliajwa. Ja-aech wʉt, Espíritu Santo nakkajachawaet matabijaliajwas 
Dios xabich naknejxasinkpox. Samata, xatis wʉajnawesfʉlas asamatkoi Dios 
nakchaxdusaxaelpox, xabich pachaempox.

6 Majt xatis chajia babijaxan isas wʉt, xatis wajut weyaxisal. Samata, Cristo 
tʉp xatisliajwa. Me-ama Dios chajiakolaxtat nejchaxoel japon tʉpaliajwa, 
japox ja-aechlisox xatisliajwa. 7 Aton asatʉajnʉpijin boesaxaes wʉton asew 
jiw, kaen xatisxot jʉmchiyaxil: “¡Japon aton xamal nabej boeseꞌ! ¡Xanlax 
naboesim!” —chiyaxilon. Pe boesaxaespon xabich pachaem wʉt, kaen xatis
xot bej jʉmchiyaxaelbej: “¡Ampon aton nabej boeseꞌ, xabich pachaem xoton! 
¡Xanlax naboesim!” —bej chiyaxaelbejpon. 8  Pe xatis isas wʉt babijaxan, Dios 
nakiowa nakkajachawaet. Dios toꞌak paxʉlan tʉpaliajwa kaenanʉla xatis 
nakbʉꞌweliajwa. Ja-aech wʉt, chiekal matabijas Dios xabich naknejxasink
pox. 9 Jesucristo tʉp nakbʉꞌweliajwa. Samata, amwʉtjel pachaems Diosliajwa. 
Samatabej, nakkastikaxilon. 10 Majt xatis Dios padaelmajiws, isfʉlas xot babi
jaxan. Pe amwʉtjel, Dios paxʉlan tʉp xot cruztat, Dios nakbeltaen xatis 
babijaxan isaspoxanliajwa, chiekal pachaemaliajwas japonliajwa. Samata, 
amwʉtjel chiekal matabijas japon nakbʉꞌweyaxaelpox. 11 Diachwʉajnakolax 
xatis nejchachaemlas, Dios nakbʉꞌweyaxael xot. Chiekal nejchachaemlasbej, 
pachaems xot Diosliajwa wajpaklon Jesucristo pijaxtat.

Amxot jʉm-aechpox Adánliajwa, Jesucristoliajwabej
12  Adán matxoela is babijax. Jawʉtbej, tʉadut patʉpax. Do baxael, puexa 

ampathatpijiwbej babijaxan is. Do jawʉx, patʉpax xajʉp puexa jiwliajwa, japi 
jiwbej babijaxan is xot. 13  Moisés chajia lelpox ajil wʉtfʉk, jawʉt ampathat
pijiw babijaxan is. Pe nakiowa, Dios kastika-el, ajil xotfʉk Dios fiatpox jiw 
babijaxan isasamata. 14 Adán laeja wʉt, hasta Moisés laeja wʉtbej, jiw babija
xan isfʉl wʉt, japi jiw Dios kastika-esalfʉk. Japi jiw babijaxan isfʉl wʉt, Dios 
fias-el japi jiw babijaxan is-elaliajwa. Me-ama Adán fiach, jachi-esal japi jiw. 
Ja-aech wʉt, japi jiw nakiowa tʉp kaen Adán pijaxtat, puexa jiw babijaxan 
isfʉl xot. Pe baxael, Cristo pat wʉt, is pachaempox puexa jiwliajwa.

15  Adán is pachaema-elpox. Japox najʉpa-el, Dios malech nakwe-ispox 
sʉapich, Jesucristo pijaxtat. Kaen Adán babijax is xot, puexa jiw tʉp. Dios 
nakwe-ispox Jesucristo pijaxtat, japox xabich pachaem puexa nejmachjiw
liajwa, pomatkoicha duilaliajwapi Diosxotse. 16 Adán matxoela is babijax. Do 
baxael, puexa jiw babijaxan isfʉl. Samata, japi jiw pejbʉꞌwʉajan Diosliajwa. 
Baxael, japi jiw Dios beltaens babijaxan ispoxanliajwa Jesucristo pijaxtat. 

Ja-aech wʉt, japi babijaxan ispoxan wejisal Diosliajwa. 17 Puexa jiw kaenan
ʉla tʉpafʉl, Adán chajiakolaxtat babijax is xot. Japibej tʉp, pajut babija
xan is xot. Do baxael, Jesucristo tʉp wʉt, Dios nakbeltaen kaenanʉla xatis 
babijaxan isaspoxanliajwa. Ja-aech wʉt, xatis babijaxan isaspoxan ajil Dios
liajwa. Samata, Dios chiekal xanaboejas xot, Dios nakkajachawaet chiekal 
duilaliajwas.

18  Puexa jiw, ampathatpijiw pejbʉꞌwʉajan Diosliajwa, Adán matxoela is xot 
babijax. Jesucristolax is pachaempox, japi jiw bʉꞌwʉajanjilaliajwa Diosliajwa. 
Samata, Dios tapaeyaxaes duilaliajwa pomatkoicha japonxotse. 19 Adán nae­
xasis-el, Dios toꞌas wʉt. Samata, ampamatkoiyan xabich jiw babijaxan is. 
Pelax Jesucristo naexasit Dios toꞌaspox. Samata, Jesucristo pijaxtat xabich jiw 
babijaxan ispoxan ampamatkoiyantat wejisal Diosliajwa.

20 Xabich chajiakolaxtat Dios waelt pejjamechan Moiséstat. Moisés japox 
chajia lel jiw fiasliajwa babijaxan isasamata. Pe nakiowa, japi jiw babijaxan 
is. Japi matabija Moisés chajia lelpox. Pajut matabijabejpi, is wʉt babijaxan. 
Majt japoxan pajut matabija-el. Jiw kaes xabich babijaxan isfʉl wʉt, nakiowa 
beltaef­laspi Dios babijaxan isfʉlpoxanliajwa. Kaes kajachawaetbejpon asa
matkoi japi jiw kofaliajwa babijaxan ispoxan. 21 Puexa xatis babijaxan isas. 
Samata, tʉpaxaes. Wajpaklon Jesucristo tʉp xot xatisliajwa, Dios nakbeltaen 
babijaxan isaspoxanliajwa. Samata, babijaxan isaspoxan ajil Diosliajwa. Nak
tapaeyaxaelbejpon duilaliajwas pomatkoicha japonxotse.

Jesucristo pejwʉajan naexasiti kaes babijaxan isaxilpox

6 �1 Asew jiw nejchaxoel wʉt, bej nejchaxoelaxaelbej chiekal matabija-
elaxtat: “Dios naknejxasink xot, nakbeltaen xatis babijaxan isaspoxan

liajwa. Samata, kaes pejme isaxaes babijaxan. Jatis wʉt, Dios kaes pejme nak
beltaeyaxael babijaxan isaspoxanliajwa” —chiyaxaelbej japi jiw, nejchaxoel 
wʉt. 2  ¡Xatis kaes babijaxan nabej istis! Tʉpon kaes babijax isaxil, tʉp xotli
son. Xatisbej jachiyaxaes babijaxanliajwa. 3 Xamal chiekal matabijam. Xatis 
nakbautisa wʉt, Jesucristo pejjiws. Samata, xatis kaenanʉla wajut chiekal 
nejchaxoelaxaes: “Jesucristo kimatamatlas wʉt cruztat, xatisbej Diosliajwa, 
me-ama cruztat tʉps wʉt, japon sʉapich, jatis” —chiyaxaes, nejchaxoels 
wʉt. 4 Cristo tʉp wʉt, mʉthtas. Xatisbej nakbautisa wʉt, me-ama, Jesucristo 
sʉapich, nakmʉtha wʉt, jatis xatis, kofas xot babijaxan isaspoxan. Jesús tʉp 
wʉt, pax Dios mat-echpon pejme dukaliajwa. Amwʉtjel, xatisbej, me-ama 
Dios nakmat-iapis wʉt, jatis pejme duilaliajwas pajelnejchaxoelaxantat.

5 Jesucristo tʉp wʉt cruztat, jawʉt xatis, me-ama kaebʉꞌtas wʉt, jatis, japon 
sʉapich. Do jawʉx, Jesucristo mat-ech wʉt pejme dukaliajwa, jawʉt xatisbej, 
me-ama nakmat-ia wʉt, jatis xatis chiekal pejme duilaliajwas, isliajwasbej Dios 
nejxasinkpoxan. 6 Xatis matabijasbej. Jesús tʉp wʉt cruztat, jawʉtbej wajpa
dujnejchaxoelaxan, me-ama nakwematamatal wʉt cruztat, Jesús sʉapich, 
ja-aechox. Samata, babijaxan isasiaspoxan amwʉtjel Dios chiekal nakwetoet. 
Kaes babijaxan isaxisal. 7 Aton tʉp wʉt, kaes babijaxan isaxillison. Xatisbej 
jachiyaxaes. Kaes babijax isaxisal. 8  Xatis, Jesucristo sʉapich, me-ama tʉps 
wʉt, jatis xot, chiekal xanaboejas asamatkoi duilaxaespox Diosxotse, Jesucristo 
sʉapich. 9 Xatis matabijasbej. Jesucristo tʉp wʉt, mat-echpon pejme duka
liajwa. Amwʉtjel kaes tʉpaxillison. Pomatkoicha dukafʉlaxaelon. 10 Jesucristo 

kaetʉpaxtat jiw bʉꞌwiapon. Amwʉtjel dukafʉl wʉt, isfʉl Dios nejxasinkpoxan. 
11 Samata, xamalbej kaenanʉla nejchaxoelam wʉt, ¡chiekal nejchaxoelde: “Xan 
nejxasinkaxpoxan isliajwan, babijaxan, amwʉtjel japoxanliajwa, xan, me-ama 
tʉpx wʉt, ja-an. Samata, kaes babijaxan isaxinil. Isfʉlaxaelenlax Dios nejxa
sinkpoxan, nabistax xot Jesucristoliajwa” —amde, nejchaxoelam wʉt!

12  Samata, ¡asew wathoꞌ nabej babijneꞌ bʉꞌmoejsliajwam najut isasiampo
xan isliajwam! 13  Xamal majt, me-ama patʉpawam wʉt, ja-am Diosliajwa. 
Pe amwʉtjel, xamal, me-ama Dios mat-iapi wʉt, ja-am pejme duilaliajwam. 
Samata, ¡xamal, najut nabej nawoeyeꞌ babijaxanxot isfʉlaliajwam japoxan! 
¡Xamallax najut nawoeyam Diosxot isfʉlaliajwam pachaempoxan! 14 Xamal 
chiekal matabijaxaelam isasamatam babijaxan, najut isasiampoxan. Moisés 
chajia lelpox, kaes xamal tatoꞌlafʉla-el. Pe amwʉtjel, Dios pajut chiekal 
xamal tatoꞌlafʉl. Dios kajachawaesfʉlbej xamal.

Jesús pejwʉajan naexasiti, me-ama esclavos 
wʉt, ja-aechi, isfʉlxot pachaempoxan

15 Dios nakbeltaen xot xatis babijaxan isaspoxanliajwa, amwʉtjel Moisés 
chajia lelpox kaes naktatoꞌla-el. Ja-aech wʉt, ¿pachaemkat xatis jʉmchiliajwas: 
“¡Babijaxan isaxaes, isasiaspoxan!” —chiliajwas? ¡El! ¡Xatis kaes nabej nejcha
xoelatis babijaxan isliajwas! 16 Xamal chiekal matabijam. Xatis asew pej-escla
vos wʉt, wajpaklon naktatoꞌalpoxan chiekal naexasisfʉlaxaes. Jachiyaxaes
bej, babijaxanxot nawoeyas wʉt isfʉlaliajwas babijaxan. Asamatkoi, tʉps wʉt, 
diachwʉajnakolax napelsaxaesbej Diosliajwa. Dios naexasich wʉtlax, chiekal 
duilafʉlaxaes Diosliajwa. 17 Xamal majt babijaxan isam, najut isasiampoxan. 
Amwʉtjellax chiekal naexasitam Dios pejjamechan, asew, naexasiti Jesús 
pejwʉajan, xamal naewʉajanpox. Samata, Dios kawʉajnax wʉt, gracias-an 
xamal Roma pak lowaxpijwamliajwa, Dios xabich xamal kajachawaet xot. 
18 Dios xamal kajachawaet babijaxan isampoxan kofaliajwam, majt isampoxan. 
Samata, amwʉtjel isam pachaempoxan, Dios nejxasinkpoxan. 19 Xamal xajʉpa-
emil Dios pejjamechan, xabich tampoelpoxan, matabijaliajwam. Samata, 
chiekal naewʉajnax matabijaliajwam. Xamal majt asew wathoꞌ bʉꞌmoejtam, 
nijwa-elpi. Asaxan babijaxan isambej. ¡Amwʉtjellax najut chiekal nawoeyam 
Diosxot isliajwam pachaempoxan, Dios nejchachaemlaliajwa xamalliajwa!

20 Majt xamal xabich babijaxan isam wʉt, is-emil pachaempoxan, Dios nejxa
sinkpoxan. 21 Majt xamal babijaxan isampoxan, amwʉtjel japoxanliajwa xamal 
xabich nadala, pachaema-el xot japoxan. Jiw nakiowa babijaxan is. Pe japi 
napelsaxael pomatkoicha Diosliajwa. 22  Amwʉtjel Dios kajachawaet xot, xamal 
kofam majt babijaxan isfʉlampoxan. Samata, xamal najut nawoeyam Diosxot 
japon tanbichfʉlaliajwam. Japox pachaem xamalliajwa, chiekal duilam xot, 
me-ama Dios nejxasink. Baxael, asamatkoi tʉpam wʉt, duilaxaelam Diosxotse 
pomatkoicha. 23 Jiw babijaxan is wʉt, mosaxaes pejpatʉpaxtat. Napelsaxaelbejpi 
Diosliajwa. Pelax xatis Dios pejjiws, Jesús pejwʉajan naexasichpis, Dios nakta
paeyaxael Diosxotse pomatkoicha duilaliajwas, wajpaklon Jesucristo sʉapich.

Amxot jʉm-aechpox nakjiyaxliajwa, Moisés chajia lelpoxliajwabej

7 �1 Takoew, xamal matabijam Moisés chajia lelpox. Samata, matabijambej, 
jiw tatoꞌlas Moisés chajia lelpox naexasisliajwa, laelp wʉti ampathatat. 

Pe japi tʉp wʉt, weweꞌpa-esal Moisés chajia lelpox. 2  Jachiyaxaelbej pawis, 
pamalpow. Japow foꞌaxil pamal, asan aton fisliajwa. Pe pamal tʉp wʉt, 
ja-aech wʉt, Moisés chajia lelpox tapaei japow asan aton fisliajwa. 3  Japow 
pamal naetʉpa-esal wʉt, asan aton naebʉꞌmoejt wʉtow pamal, japow pawis 
babijax isaxael Diosliajwa. Japow pamal tʉp wʉt, ja-aech wʉtlax, japow 
tapaeis fisliajwa asan aton pamalliajwapow. Fit wʉtow asan aton, japox chae
milaxil Diosliajwa.

4 Takoew, pawis pamalpow, japow naexasit pamal tatoꞌlaspoxan. Xamal
bej majt ja-am, naexasitam wʉt Moisés chajia lelpox. Pe Jesucristo tʉp wʉt 
cruztat, jawʉtbej xatis, me-ama, Cristo sʉapich, tʉps wʉt cruztat, jatis. Jatis 
wʉt, Moisés chajia lelpox, me-ama toep wʉt, ja-aech xatisliajwa kaes naexasi
sasamatas. Samata, japox kaes naexasisaxisal. Amwʉtjel xamal Jesucristo pejji
wam, japon tʉp wʉt, mat-ech pejme dukaliajwa. Samatabej, isfʉlam Dios pijax 
bichax. 5 Majt xatis Jesús pejwʉajan naexasis-esal wʉt, wajut babijaxan isasias
poxan isas. Jawʉtbej Moisés chajia lelpox japoxan naktapae-el. Pe xatis japox 
jʉmtaens wʉt, kaes asbʉan jʉmch namaekchas babijaxan isliajwas. Samata, 
ampathatat laelpas wʉt, diachwʉajnakolax chiekal napelslapas Diosliajwa. 
6 Pelax amwʉtjel, Cristo sʉapich, me-ama tʉps wʉt, jatis xot, kaes naexasisa
xisal Moisés chajia lelpox. Duils Dios tanbichliajwas. Espíritu Santo nakkaja
chawaet xot, nejchaxoels pajelnejchaxoelaxan Dios tanbichliajwas. Samata, 
japabichax isas wʉt, nejchaxoela-esal Moisés chajia lelpox naexasisliajwas.

Amxot jʉm-aechpox Moisés chajia lelpoxliajwa, 
puexa jiw babijaxan ispoxanliajwabej

7 Asew jiw nejchaxoel wʉt, bej jʉmchiyaxaelbejpi ampox: “Moisés chajia 
lelpox pachaema-el” —bej aechbejpi, nejchaxoel wʉt. Ajil wʉt Moisés chajia 
lelpox, ja-aech wʉt, jiw matabijaxil pachaema-elpoxan isasamata. Moisés 
chajia lelpox jʉm-aech: “Xam taenam wʉt asan pijax, ¡nabej nejchaxoeleꞌ xam 
nijaxliajwa!” —aechox. Japox ajil wʉt, xan matabijsaxinil pachaema-elpox, 
nejxasinkax wʉt asan pijax xan tajaxliajwa. 8  Xan matabijtax Moisés chajia 
lelpox. Nafiat is-elaliajwan babijaxan. Do jawʉt, xan kaes asbʉan jʉmch 
namaekchax babijaxan isliajwan. Nafiatpoxan naexasis-enil. Samata, xabich 
nejchaxoelx isliajwan japoxan. Ajil wʉt Moisés chajia lelpox, xan nejxasin
kaxinil japoxan, babijaxan, isliajwan. 9 Moisés chajia lelpox matabijs-enil 
wʉtfʉk, xan nejchaxoelx: “Xan kaes pejme pachaeman” —an, nejchaxoelx 
wʉt. Do jawʉx, tajut chiekal matabijtax Moisés chajia lelpox. Jawʉtbej tajut 
chiekal matabijtax chiekal naexasis-enilpox Moisés chajia lelpox. Samata, 
matabijtax Dios nakastikaxaelpox, xan nakiowa isx xotfʉk babijaxan. 10 Dios 
waelt Moisés chajia lelpox xan naexasisliajwan, chiekal dukaliajwanbej. Xan 
chiekal naexasis-enil xot Moisés chajia lelpox, xan tajut matabijtax nafoꞌaxae
lenpox Diosliajwa, babijaxan isx xot. 11 Do jawʉt, chiekal nejchaxoelx: “Xan 
naexasisaxaelen Moisés chajia lelpox chiekal dukaliajwan” —an, nejchaxoelx 
wʉt. Xan nejxasinka-enil isliajwan Dios natapae-elpox. Pe ja-an wʉt, xan 
nakiowa asbʉan jʉmch namaekchax babijax isliajwan. Samata, Moisés chajia 
lelpox chiekal naexasis-enil xot, nafoꞌax Diosliajwa.

12  Moisés chajia lelpox tatoꞌalpoxan, fiatpoxanbej, pachaem jiw naexasis
liajwa. 13  Asew jiw nejchaxoel wʉt, bej nejchaxoelaxaelbejpi: “Moisés chajia 

lelpox chiekal pachaema-el. Japox naexasis-esal wʉt, Dios xatis nakkasti
kaxael” —bej chiyaxaelbejpi, nejchaxoel wʉt. ¡El! Japox chaemila-el. Xatis 
wajut babijaxan isas xot, Dios nakkastikaxael. Dios japox chajia waelt tatoꞌ
laxan Moiséstat xatis wajut matabijaliajwas, babijaxan isas wʉt.

14  Xa tis matabijas. Moisés chajia lelpox Dios chajia waelt ampathatat 
chiekal xatis laelpaliajwas. Pe nakiowa, chiekal puexa naexasis-esal Moisés 
chajia lelpox. Asbʉan jʉmch kaes namaekchas isliajwas babijaxan. 15  Xan 
isasian pachaempoxan. Pe nakiowa, japoxan is-enil. Asax nejxasinka-enilpox 
isliajwan, japoxlax isx. Ja-an wʉt, baxael tajut chiekal nejchaxoelx: “Ma-aech 
xot xan japox isx” —an, tajut nejchaxoelx wʉt. 16 Isx wʉt nejxasinka-enilpox, 
xan xabich nanejxaejow, japox isx wʉt. Samata, xan tajut matabijtax. Moisés 
chajia lelpox pachaem, nakfiat xot babijax isasamatas. 17 Baxael, tajut chiekal 
nejchaxoelx: “Xan babijaxan isxpoxan tajut is-enil. Tajnejchaxoelax natoꞌa 
xan babijaxan isliajwan” —an, nejchaxoelx wʉt. 18  Xan tajut matabijtax taj
nejchaxoelax, xabich pachaema-elpox. Xan nejxasinkax isliajwan pachaem
poxan. Pe nakiowa, japoxan isaxinil. 19 Samata, xan is-enil nejxasinkaxpoxan. 
Isxlax nejxasinka-enilpoxan. 20 Tajut nejchaxoelx wʉt, jʉm-an: “Japoxan xan 
tajut is-enil. Tajnejchaxoelax, pachaema-elpox, natoꞌa isliajwan babijaxan” 
—an, nejchaxoelx wʉt.

21 Xan tajut matabijtax. Pachaempox isasian wʉt, jʉmch isx babijax. 22  Nej
xasinkax naexasisliajwan Moisés chajia lelpox. 23 Pe nakiowa, tajbabejnejcha
xoelax natapae-el chiekal nejchaxoelaliajwan. Samata, isx babijaxan.

24 ¡Xan xabich nabijatax! ¡Babijaxan isx xot, bej nafoꞌaxaelenbej pomatkoi
cha Diosliajwa! ¿Achankat xan nakajachawaesaxael nabʉꞌweliajwa nafoꞌa-
elaliajwan Diosliajwa? 25 Kaen Dios xan nabʉꞌweyaxael nejchaxoelasamatan 
babijaxan. Samata, Dios kawʉajnax wʉt, gracias-an Diosliajwa, nakajacha
waet xoton.  Dios toꞌa wajpaklon Jesucristo xatis nakkajachawaesliajwa. 
Samata, naexasis-enil tajnejchaxoelax. Xan matabijtax naexasisaxaelenpox 
Moisés chajia lelpox. Pe nakiowa, tajnejchaxoelax natoꞌa babijaxan isliajwan.

Chiekal duilpox, Jesús pejwʉajan naexasiti, 
kajachawaesfʉlas xoti, Espíritu Santo

8 �1-2  Xatis majt napeltas Diosliajwa. Pe amwʉtjel, naexasich xot Jesús pej
wʉajan, Dios nakkastikaxil. Espíritu Santo nakkajachawaet xot, chiekal 

duils Diosliajwa. Jesús tʉp wʉt cruztat, Dios nakbeltaen babijaxan isaspo
xanliajwa. Xatis kaes is-esal isasiaspoxan, pachaema-elpoxan. 3  Xatis chiekal 
naexasis-esal puexa Moisés chajia lelpox. Samata, xatis wajut weyaxisal babi
jaxan isaspoxantat. Pe nakiowa, Dios nakbʉꞌweliajwa toꞌa paxʉlan nalaels
liajwa ampathatat. Japon pejbʉꞌt, me-ama xatis wajbʉꞌan wʉt, ja-aech. Do 
baxael, japon tʉp wʉt cruztat, nakwemot xatis babijaxan isaspoxanliajwa. 
Ja-aech wʉt, Dios toet babijaxan xatis isaspoxan. 4 Dios japox is xatis isliajwas 
pachaempoxan, me-ama Moisés chajia lelpox jʉm-aech. Wajnejchaxoelaxan, 
babijaxan, naktoꞌa isliajwas pachaema-elpoxan. Amwʉtjel japoxan is-esal. 
Isas Espíritu Santo naktoꞌapoxan.

5  Nejchaxoelaxan, babijaxan, jiw toꞌas isliajwa babijaxan. Pelax Espíritu 
Santo tatoꞌlaspi, japi nejchaxoel isliajwa Espíritu Santo nejxasinkpoxan. 6 Jiw 
nejchaxoelpi weweꞌpaspoxankal pajutliajwa, japi jiw napelsaxael Diosliajwa. 

Japibej Dios kastikaxaes. Asewlax, nejchaxoelpi Espíritu Santo nejxasinkpo
xankal, japi jiw chiekal duilaxael, asew jiw sʉapich. Asamatkoi japi jiw dui
laxaelbej Diosxotse. 7 Jiw, nejchaxoelpi babijaxan isaxan, japi Dios padaelma
jiw. Japoxan nejchaxoel xoti, nejweslapi naexasisliajwa Moisés chajia lelpox. 
Japi japox naexasisaxilbej. 8  Samata, jiw babijaxan is, pajut nejxasinkpoxan. 
Is-el Dios nejxasinkpoxan.

9 Amwʉtjel Espíritu Santo diachwʉajnakolax xamal nejmatpʉatanxot duk 
xot, isfʉlam Espíritu Santo nejxasinkpoxan. Is-emil majt najut isfʉlampoxan, 
nejxasinkampoxan isliajwam. Jiw pejmatpʉatanxot Espíritu Santo duka-el 
wʉt, japi jiw Cristo pejjiwa-el. 10 Xamal Jesucristo pejjiwam xot, pomatkoicha 
duilaxaelam Diosxotse, babijaxan isampoxan ajil xot Diosliajwa. Pefʉk xamal 
ampabʉꞌtam xot, majt tʉpaxaelam, isam xot babijaxan. 11 Jesús tʉp wʉt, Dios 
mat-echpon pejme dukaliajwa. Samata, xamalbej asamatkoi tʉpam wʉt, Dios 
mat-eyaxael pejme duilaliajwam, Espíritu Santo duk xot nejmatpʉatanxot.

12  Takoew, isaxaes Dios nejxasinkpoxan. Isaxisal wajut nejxasinkaspoxan, 
babijaxan. 13 Isam wʉt babijaxan, najut nejxasinkampoxan, asamatkoi tʉpam 
wʉt, xamal napelsaxaelam Diosliajwa. Babijaxan isampoxan kofam wʉt, Espí
ritu Santo xamal kajachawaet xot, ja-am wʉt, xamal duilaxaelam pomatkoi
cha Diosxotse.

14  Espíritu Santo jʉm-aechpoxan ispi, japi jiwlap Dios paxi. 15  Amwʉtjel 
Espíritu Santo nakkajachawaet. Dios toꞌa wʉt Espíritu Santo xatisxotaliajwa, 
toꞌa-elon xatis wajlewlaliajwa Dios nakkastikaxaelpoxliajwa. Diachwʉajnako
lax xatis Dios paxis. Samata, Espíritu Santo nakkajachawaet xatis jʉmchiliaj
was Dios: “¡Taj-ax Dios!” —chiliajwas. 16 Espíritu Santo nakkajachawaet xot, 
xatis chiekal matabijas Dios paxispi. 17 Xatis Dios paxis xot, asamatkoi Dios 
nakkajachawaesaxael, japon nakjʉmdut xot. Jawʉt xatis, Jesucristo sʉapich, 
jiw tatoꞌlaxaes Diosxotse. Jesucristo majt nabijat, asew jiw babijax is wʉt 
japonliajwa. Xatis nabijatas wʉtbej, Jesús pejwʉajan naexasich xot, asamat
koi Diosxotse duilaxaes, Dios pej-itliakaxxotse.

Nejchachaemilpox naexasiti Jesús pejwʉajan
18  Xatis nabijatas ampathatat. Xan japox nabijasaxliajwa nejchaxoela-enil. 

Pelax xan nejchaxoelx asamatkoi nakwepachaemaxaelpoxliajwa, Jesucristo 
pejme pask wʉt. 19 Dios ispi ampathatat, japi xabich piach wʉajnawet Dios 
jʉmchiyaxaelpox jʉmtaeliajwapi: “Ampi jiw, taxi” —chiyaxaelpox xatisliajwa. 
20 Xabich chajiakolaxtat, Dios ampathat is wʉt, do baxael, Adán babijax is 
wʉt, Dios jʉm-aech kastikaxaelpox ampathatliajwa. Samata, asamatkoi, Dios 
markpox, matkoi, pat wʉt, Dios ampathat toesaxael pajelthat xaliaxsliajwa. 
21 Dios pajelthat xaliaxt wʉt, puexa Dios ispoxan pejme pachaemaxael. Jawʉt 
ajilaxael patʉpax. Ajilaxaelbej xoepax. Japoxan jachiyaxael, Dios chaxdui
yaxael wʉt paxiliajwa pachaempoxan. 22  Xatis matabijas, puexa nejmach, 
ampathatpijiw, nabijat. Me-ama kaeow pawis boejpuns wʉt yamxʉch nalaels
liajwa, ja-aech japox. 23  Xatis nabijatasbej. Matabijas Espíritu Santo wajma
tpʉatanxotpox. Samata, asamatkoi Dios kaenanʉla nakchaxduiyaxael pajel
bʉꞌt, xatis Dios paxis xot. Jatis wʉt, kaes tʉpaxisal. Japamatkoitat xatisliajwa 
Dios nakjʉmchiyaxael: “Ampi taxi” —chiyaxaelon. 24 Xatis chiekal naexasich 
Jesucristo tʉppox xatisliajwa. Samata, matabijas Dios nakbʉꞌxaliaxaxaelpox 

pajelbʉꞌtaliajwas. Japox xatis wʉajnawech. Xatis ma amwʉt, pajelbʉꞌtas wʉt, 
ja-aech wʉt, nakweweꞌpaxil wʉajnawesliajwas pajelbʉꞌt, nakbʉꞌxaliaxaxael
pox. 25 Tae-esal xotfʉk wʉajnawechpox, nakiowa wʉajnawesfʉlaxaes.

26 Espíritu Santo nakkajachawaesfʉl, wajxanaboejaxan chiekal mamnika-el 
xot Diosliajwa, chiekal matabija-esal xotbej Dios kawʉajnaliajwas. Samata, 
Espíritu Santo Dios nakwekawʉajnafʉl xatisliajwa. 27 Dios matabijt xatis nej
chaxoelspoxan. Samata, Espíritu Santo Dios kawʉajan wʉt xatisliajwa, mata
bijton, Espíritu Santo nakwekawʉajan xot, me-ama Dios nejxasink.

Nejchachaemlaxaelpox Jesús pejwʉajan naexasiti, 
wepach wʉt pachaema-elpoxan

28  X atis, Dios nejxasinkaspis, chiekal matabijas ampox. Naktapat wʉt 
pachaema-elpoxan, o, pachaempoxanbej, ja-aech wʉt, japoxan pachaema
xael xatisliajwa. Dios chajia nejchaxoel xatisliajwa asamatkoi jachiyaxaelpox. 
29 Dios chajia matabijt xatis naexasisaxaespox Jesús pejwʉajan. Dios chajia 
nejchaxoelbej xatis, japon paxi wʉt, jachiliajwas. Samata, Jesucristo, me-ama 
wajkoewan, matxoelapijin, ja-aechon. Xatis, me-ama wachakalpijwas wʉt, 
jatis. 30  Me-ama Dios chajia nejchaxoel asamatkoi xatis japon paxiliajwas, 
jasoxtat Dios nakmakanot japon pejjiwaliajwas. Samata, xatis, Jesús pejwʉa
jan naexasich wʉt, pachaems Diosliajwa, majt babijaxan isaspoxan ajil xot 
Diosliajwa. Samata, asamatkoi, xatis jiw tatoꞌlaxaes, Jesucristo sʉapich.

31 Jatis wʉt, ¿achaxkat kaes xatis jʉmchiyaxaes? Dios xatis nakkajacha
waet wʉt, ¡chinax kaen aton nakmalechaxil xatisliajwa! 32  Dios pasiowla-el 
paxʉlan japon tʉpaliajwa, xatis nakbʉꞌweliajwa. Samata, matabijas, Dios nak
chaxduiyaxael puexa xatis nakweweꞌppoxan. 33 Dios nakmakanot japon pejji
waliajwas. Samata, chinax kaen aton naktasalaxil babijaxan isaspoxanliajwa, 
xatis majt babijaxan isaspoxan chiekal ajil xot Diosliajwa. 34 Chinax kaen aton 
toꞌaxilbej nakkastikaliajwa babijaxan isaspoxanliajwa, Jesucristo tʉp wʉt, 
mot xoton xatis babijaxan isaspoxanliajwa. Tʉp wʉt, Dios mat-echpon pejme 
dukaliajwa. Amwʉtjel ek pax Dios poklalel. Samata, Jesús Dios kawʉajnafʉl 
xatis nakkajachawaesfʉlaliajwa. 35 Chinax kaen aton xajʉpa-el asax isliajwa, 
Cristo nakkofaliajwa xatis naknejxasinkpox. Nabijatas wʉt, Cristo nakiowa 
naknejxasinkaxael. Puexa chiekal pachaema-el wʉtbej xatisliajwa, Cristo 
nakiowa naknejxasinkaxael. Asew jiw babijaxan is wʉtbej xatisliajwa, Dios 
chiekal xanaboejas xot, Cristo nakiowa naknejxasinkaxael. Xabich litaxaelas 
wʉtbej, nakwe-ajil wʉtbej naxoeliajwas, pe nakiowa Cristo naknejxasinka
xael. Chachoel wʉtbej, asew jiw nakbesia xot, Cristo nakiowa naknejxasin
kaxael. 36  Dios pejjamechan, chajia lelspox, jʉm-aechox David jʉm-aechpox 
Diosliajwa:

“TajDios, xanal pomatkoicha asew jiw nabesia, nejjiwan xot. Me-ama 
ovejas tadʉkafʉlas wʉt xʉaꞌasliajwas, jachisiabejpi asew jiw 
xanalliajwa” —aechox.

37 Xatis nabijatas wʉt, babijaxan naktapat xot, nakiowa mamnikafʉlaxaes, 
Cristo naknejxasinkpon nakkajachawaesfʉl xot. 38  Xan chiekal matabijtax 
ampox. Chinax kaeyax, asax, xajʉpaxil xatis nakdiajkaliajwa Dios naknejxa
sinkpox. Wajpatʉpax, wajnabijasaxbej, japoxanbej nakdiajkaxil Dios naknej
xasinkpox. Ángeles, depbej, nakdiajkaxil Dios naknejxasinkpox xatis. Asaxan 

babijaxan naktapat wʉt xatisliajwa, asamatkoi pasaxaelpoxanbej, japoxanbej 
xatis nakdiajkaxil Dios naknejxasinkpox. 39 Puexa Dios ispoxan athʉxotse, 
thatxotbej, japoxan xatis nakdiajkaxil Dios naknejxasinkpox. Asewbej, Dios 
ispoxan, kaeyax nakdiajkaxil Dios naknejxasinkpox. Xatis matabijas Dios 
naknejxasinkpox, toꞌa wʉton wajpaklon Jesucristo tʉpaliajwa puexa xatis 
babijaxan isaspoxanliajwa.

Dios makanotpox judíos japon pejjiwaliajwa

9 �1 Xan jʉm-anpoxan diachwʉajnakolax. Kichachajba-enil, Jesús pejwʉa
jan naexasitx xot. Espíritu Santo nakajachawaet xot, matabijtax xan 

jʉm-anpoxan xamalliajwa, japoxan diachwʉajnakolax. 2  Xan xabich nanej
xaejow, asew judíos naexasis-el xot Jesús pejwʉajan. Xabich nanejxaejowbej, 
nejchaxoelx wʉt japiliajwa. 3 Samata, xan nejchaxoelx japiliajwa: “Dios nata
paeyaxael wʉt, nejxasinkax xan nafoꞌaliajwan Diosliajwa, Cristo pej-apóstol-
elaliajwanbej, tajjiw judíoslax Dios bʉꞌweliajwas” —an, nejchaxoelx wʉt. Pe 
Dios natapaeyaxil japox jachiliajwan. 4 Tajwʉajnapijiw, judíos, Israel pamojiw, 
japi makanoch Dios japon pejjiwaliajwapi. Ja-aech wʉt, Dios japixot. Samata, 
japi taen pomatkoicha Dios pej-itliakax. Chajia jʉmtisbejpi kajachawaesliaj
was. Japiliajwa waeltas Moisés chajia lelpox japi naexasisfʉlaliajwa. Samata, 
israelitas matabija Dios kawʉajnafʉlaliajwa. Matabijabejpi Dios chajia jʉm-
aechpox bʉꞌweliajwas. 5  Abraham, Isaac sʉapich, Jacobbej, japi judíos pej
wʉajnapijiw. Cristo nalaelt judíosxot. Samata, Cristo judíos-aton. Japon 
pajutbej Dioslape, puexa jiw tatoꞌlaliajwa. Samata, pomatkoicha puexa jiw 
jʉmchiyaxaeson: “Japon xabich pachaem” —chiyaxaeson. Jasox jachiyaxael 
japonliajwa.

6  Judíosxot asew jiw naexasis-el Dios chajia jʉm-aechpox. Samata, Dios 
is-el chajia jʉm-aechpox japi jiwliajwa. Ja-aech wʉt, xatis jʉmchiyaxisal: 
“Dios is-el puexa judíosliajwa chajia jʉm-aechpox” —chiyaxisal xatis. Dios 
kaesʉapich makanot judíosxot japon pejjiwaliajwa. Dios puexa makanos-el 
judíos japon pejjiwaliajwa. 7 Abraham xabich pamojiw. Pe nakiowa, puexa 
Abraham pamojiw Dios pejjiwa-el. Dios chajia jʉm-aech Abrahamliajwa: 
“Xam kolenje naxʉlan. Pe kaen, naxʉlan Isaac, pamojiw, japi namojiwkola 
wʉlxael” —aech Dios Abrahamliajwa. 8  Samata, xatis chiekal matabijas, 
puexa Abraham pamojiw Dios pejjiwaxil. Dios naexasitikal, japi diachwʉaj
nakolax Abraham pamojiwkolaxael. Japi Dios paxiyaxaelbej. 9 Abraham xijil 
wʉtfʉk, Dios chajia jʉm-aech Abrahamliajwa: “Kaewaech wʉt, pejme xamxot 
pasaxaelen. Jawʉt nijow Sara paxʉlchaxaelisow” —aech Dios, jʉmdut wʉt 
Abrahamliajwa.

10 Do jawʉx, kaewaech wʉtlejen, Isaac nalaelt, pat wʉt Dios jʉmdutpox. 
Do jawʉx, pin-iawaechan wʉt, Isaac pijow fit. Japow pawʉl Rebeca. Moejow 
wʉt, kolenje na-oꞌa faekow. 11-13  Na-oꞌa nalaela-el wʉtfʉk, japi is-el wʉtfʉk 
babijaxan, is-el wʉtbejfʉki pachaempoxan, Dios jʉm-aech Rebecaliajwa: 
“Matxoelapijin tatoꞌlaxaes pakoewan, wachakalpijin” —aech Dios Rebe
caliajwa. Baxael, japiliajwa Dios pejjamechan, chajia lelspox, jʉm-aechox, 
Dios jʉm-aech wʉt: “Xan kaes nejxasinkax wachakalpijin, pawʉlpon Jacob. 
Matxoelapijin, pawʉlpon Esaú, nejxasinka-enillejen” —aech Dios. Jasoxtat 
Dios makanotbej jiw nejxasinkpipon pejjiwaliajwa. Dios jiw makanot wʉt 

pejjiwaliajwa, jʉmchi-elon: “Xan jiw makanosaxaelen, ispi pachaempoxan” 
—chi-el, Dios nejchaxoel wʉt.

14  Xati s j ʉmchiyaxisal: “Dios jasoxtat makanot wʉt, japox chiekal 
pachaema-el” —chiyaxisal. Dios puexa ispoxan xabich pachaem. 15 Dios jʉm-
aech Moisésliajwa: “Xan aton beltaesian wʉt, japon aton beltaeyaxaelen” —
aech Dios. 16 Aton nejxasink wʉt Dios beltaeliajwas babijaxan ispoxanliajwa, 
o, nejxasinka-el wʉton beltaeliajwas, pe nakiowa, Dios nejxasink wʉt, japon 
aton Dios beltaeyaxaes babijaxan ispoxanliajwa. Aton xabich Dios tanbist 
wʉt, o, tanbich-el wʉt, pe nakiowa, Dios nejxasink wʉt, japon aton beltae
yaxaes. 17 Dios pejjamechan, chajia lelspox, jʉm-aech Dios jʉm-aechpox rey, 
Egipto tʉajnʉpijinliajwa: “Xam tapaeix xot, amwʉtjel xam puexa ampatʉajnʉ
pijiw tatoꞌlam. Xan koechaxan isaxaelen xamal nabijasliajwam, tajjiw tapae-
emil wʉt nakolaliajwa nejtʉajnʉxot. Puexa ampathatpijiw namatabijaxael 
xan, diachwʉajnakolax xan Diosnanponan” —aech Dios rey Egipto tʉajnʉ
pijinliajwa. 18  Samata, Dios jiw beltaesia wʉt, beltaeyaxaelon. Naexasis-elpi 
Dios tatoꞌalpox, japi jiw Dios tapaeis naexasis-elaliajwa Dios tatoꞌalpox.

19 Pe xamal bej jʉmchiyaxaelambej xanliajwa: “Jiw naexasis-el wʉt Dios 
tatoꞌalpox, japi jasox tapaeis jachisfʉlaliajwa pomatkoicha. Ja-aech wʉt, japi 
Dios kastikaxisal” —bej chiyaxaelambej xanliajwa. 20 ¡Xamal jasox nabej jʉm-
aecheꞌ Diosliajwa! ¡Nabej jʉm-aecheꞌbej: “Dios is pachaema-elpox” —nabej 
aecheꞌ! Baext xajʉpaxael wʉt naksiyaliajwa, jʉmchiyaxil baex faꞌsanliajwa: 
“Xam na-isam baextat. ¿Ma-aech xotkat xan na-isam baextat?” —chiyaxil 
baext. 21 Baex faꞌsanliajwa tampoela-el isasiapoxan isliajwapon bʉx-astat. 
Japonliajwa tampoela-el isliajwa baext, chimiat, esliajwa puexa jiw taeliajwa. 
Japonliajwa tampoela-elbej asat isliajwa, xachat-etpotliajwa.

22  Diosbej  ja-aech. Isasiapoxan ispon jiwliajwa. Japon xabich kastika
xael jiw, babijaxan ispi, pajut japi jiw matabijaliajwa japon xabich palala
pox, pejpama maxbej. Pe Dios piach xabich boejtaliat jiw babijaxan ispi 
kastika-elaliajwapon. Japilach chiekal toesaxaespi, Dios kastikas wʉt. 23 Dios 
bʉꞌweyaxaelpi, japi jiw bʉꞌweyaxaelon. Dios nakbeltaen xatis babijaxan isas
poxanliajwa, jiw pajut matabijaliajwa, japon xabich pachaempon. Dios chajia 
nakmakanot, nalaela-esal wʉtfʉk japon pejjiwaliajwas, pomatkoicha dui
laliajwas japonxotse. 24 Dios nakmakanot wʉt japon pejjiwaliajwas, judíos
kal makanos-elon. Makanotbejpon judíos-elpi. Puexa xatis Dios nakmakanot 
japon pejjiwaliajwas. 25 Profeta Oseas chajia lelpox jʉm-aech, Dios jʉm-aech 
wʉt judíos-elpiliajwa:

“Majt tajjiwa-elpi, japiliajwa xan jʉmchiyaxaelen: ‘Ampi jiw, 
tajjiw’ —chiyaxaelen. Japi jiw, majt nejxasinka-enilpi, amwʉt 
japiliajwa jʉmchiyaxaelen: ‘Ampi jiw, tajjiw, xan japi nejxasinkax’ 
—chiyaxaelen.

	 26	Japiliajwabej, xan majt jʉm-an: ‘Xamal tajjiwa-emil’ —an, asamatkoi 
japi jiw xan nanaexasisaxael. Jawʉt asew jiw jʉmchiyaxaes 
japiliajwa: ‘Ampi jiw, Dios pomatkoicha dukpon, japon paxi’ —
chiyaxaesi” —aechox profeta Oseas chajia lelpox, Dios jʉm-aech wʉt 
judíos-elpiliajwa.

27 Profeta Isaías chajia ampox jʉm-aech judíosliajwa: “Israel pamojiw xabich 
pin-iataxael. Me-ama thaejbelen marxot xabichjim, jachiyaxael Israel 

pamojiw. Pe japixot kaesʉapich Dios bʉꞌweyaxaes. 28  Asamatkoi potʉajnʉ
chanpijiw, babijaxan ispi, kamta kastikaxaespi Dios” —aech profeta Isaías 
judíosliajwa. 29 Profeta Isaías chajia jʉm-aechbej:

“Dios, xajʉp puexa isliajwa. Dios nakbeltaeyaxil wʉt, puexa xatis 
chiekal naktoesaxaelon. Me-ama Sodoma paklowaxpijiw, Gomorra 
paklowaxpijiwbej, chiekal toech wʉt, jachiyaxaelbejpon xatisliajwa, 
Dios naktoesaxael wʉt xatis” —aech profeta Isaías.

Amxot jʉm-aechpox judíosliajwa, Jesúsliajwabej
30 Xatis matabijas. Majt judíos-elpi nejchaxoel wʉt, chiekal nejchaxoela-el: 

“¿Machiyaxaes pachaemaliajwas Diosliajwa, babijaxan isaspoxanliajwa?” —
chi-eli, nejchaxoel wʉt. Amwʉtjel judíos-elpi Jesús pejwʉajan chiekal nae
xasit xoti, japi majt babijaxan ispoxan wejisallisi Diosliajwa. 31 Judíoslax 
nakaewa najʉm-aech: “Moisés chajia lelpox chiekal naexasich pachaema
liajwas Diosliajwa” —aech judíos nakaewaliajwa. Pe nakiowa, judíos chiekal 
naexasis-el Moisés chajia lelpox. Samata, nakiowa judíos babijaxan isfʉl. 
32  Naexasis-eli Jesús tʉppox japiliajwa, japi nakiowafʉk pejbʉꞌwʉajan Dios
liajwa. Asbʉan jʉmch nakaewa najʉm-aechi: “Xatis naexasich wʉt Moisés 
chajia lelpox, pachaemaxaes Diosliajwa” —aechi asbʉan jʉmch nakaewa. 
Samata, judíos babijaxan is xot, napelti Diosliajwa. 33  Dios pejjamechan, 
chajia lelspox, jʉm-aech, Dios chajia jʉm-aechpox paxʉlan toꞌaxoekpoxliajwa:

“Xan toꞌaxaelen taxʉlan Jerusalén paklowax poxadik, japon 
jiw bʉꞌweliajwa japi babijaxan ispoxanliajwa. Asew jiw japon 
xanaboejaxili. Japi jiw chiekal napelsaxael xanliajwa. Asew jiwlax, 
taxʉlan xanaboejaxaelpi. Japilax napelsaxil xanliajwa” —aech Dios, 
chajia jʉm-aech wʉt.

10 �1 Takoew, xan nejxasinkax puexa judíos Dios bʉꞌweliajwas. Samata, 
Dios kawʉajnax japiliajwa. 2  Judíos xabich isasia Dios nejxasink

poxan Dios nejchachaemlaliajwa japiliajwa. Pe japoxan is wʉt, Diosliajwa 
japoxan pachaema-el, chiekal matabija-el xoti isliajwa Dios nejxasinkpoxan. 
3  Japi judíos pajut chiekal matabija-el Dios isaxaelpox japi babijaxan ispoxan 
chiekal ajilaliajwa Diosliajwa. Samata, japi chiekal matabija-el wʉt, nejcha
xoel: “Xatis naexasich wʉt Moisés chajia lelpox, chiekal pachaemaxaes Dios
liajwa” —aechi asbʉan jʉmch, nejchaxoel wʉt. Samata, ja-aech wʉt, japi nae
xasis-el Jesús tʉppox japiliajwa pachaemaliajwapi Diosliajwa, me-ama Dios 
nejxasink japi naexasisliajwa Jesús pejwʉajan. 4  Japi judíos naexasisaxael 
wʉt Jesucristo tʉppox puexa jiwliajwa, ja-aech wʉt, japi babijaxan ispoxan 
ajilaxael Diosliajwa. Samata, ja-aech wʉt, japi nejchaxoelaxil ampox: “Xatis 
naexasisaxaes Moisés chajia lelpox pachaemaliajwas Diosliajwa” —chiyaxili, 
nejchaxoel wʉt.

5  Asew jiw chiekal matabija-el xot, nejchaxoel: “Xatis diachwʉajnakolax 
naexasich wʉt Moisés chajia lelpox, babijaxan isaspoxan ajilaxael Diosliajwa” 
—aechi asbʉan jʉmch, nejchaxoel wʉt. Jasi jiwliajwa Moisés chajia lelpox 
jʉm-aech: “Aton chiekal naexasit wʉt puexa xan lelxpox, japon pomatkoicha 
dukaxoei Diosxotse” —aechox. Pe aton puexa chiekal naexasisaxil Moisés 
chajia lelpox. 6 Pelax chiekal naexasich wʉt Jesucristo tʉppox babijaxan isas
poxanliajwa, jatis wʉt, Dios nakbeltaeyaxael xatis babijaxan isaspoxanliajwa 

nakbʉꞌweliajwa. Samata, Dios pejjamechan jʉm-aech: “Xamal nejchaxoelam 
wʉt, ¡nabej nejchaxoeleꞌ: ‘¿Achan Dios poxaxoei bʉflaeliajwasik Cristo, japon 
nakkajachawaesliajwa pachaemaliajwas Diosliajwa?’ —nabej aecheꞌ, nejcha
xoelam wʉt, japon fʉloek xotlison! 7 ¡Xamal nabej nejchaxoeleꞌbej: ‘¿Achan
kat fʉlaeyaxaek tʉpi pej-aelan duil poxadik, jaxotsin Cristo bʉflaeliajwasin 
nakkajachawaesliajwa pachaemaliajwas Diosliajwa?’ —nabej aecheꞌ, nejcha
xoelam wʉt!” Cristo jaxota-eldik. Chajia mat-echpon. Ma amwʉtjel duklison 
pejme. 8  Dios pejjamechan, chajia lelspox, jʉm-aech wʉt, jʉm-aechox: “Dios 
pejjamechan xamal chiekal naexasitam. Samata, jʉm-am Dios pejjamechan
liajwa. Nejchaxoelambej japoxanliajwa” —aechox. Japajamechan xamal nae
wʉajnax naexasisliajwam Cristo tʉppox xamalliajwa. 9 Xatis ampox nejcha
xoels wʉt: “Diachwʉajnakolax Jesús tʉp wʉt cruztat, Dios mat-echpon pejme 
dukaliajwa” —tis wʉt, xatis jʉmtis wʉtbej asew jiw nakjʉmtaeliajwa: “Jesús 
tajpaklon” —tis wʉt xatis, Dios nakbʉꞌweyaxael. 10 Pe xatis kaenanʉla jʉmtis 
wʉt: “Jesucristo cruztat tʉp xanliajwa” —tis wʉt, nejchaxoels wʉt, ja-aech 
wʉt, babijaxan isaspoxan ajil Diosliajwa. Xatis asew jiw jʉmtis wʉt: “Jesu
cristo, japon tajpaklon” —tis wʉt, Dios nakbʉꞌweyaxael.

11 Dios pejjamechan, chajia lelspox, jʉm-aech wʉt, jʉm-aechox jiw Jesús xana
boejaxaelpiliajwa: “Jiw xanaboeja wʉt Cristo, japi jiw napelsaxil japonliajwa” 
—aechox. 12 Judíos, judíos-elpibej, Dios puexa chiekal taen. Dios paklon puexa 
jiwliajwa. Jiw Dios kawʉajan wʉt, Dios kajachawaet japi jiw. 13 Xatis japox mata
bijas, Dios pejjamechan, chajia lelspox, jʉm-aech wʉt, jʉm-aech xotox: “Puexa jiw 
wajpaklon Dios kawʉajan wʉt bʉꞌweliajwas, japi jiw bʉꞌweyaxaes” —aech xotox. 
14 Jiw kawʉajnaxil Dios bʉꞌweliajwas, naexasis-el wʉti Jesucristo tʉppox japi jiw 
babijaxan ispoxanliajwa. Naexasisaxilbejpi Jesús pejwʉajan, jʉmtae-el wʉt Jesu
cristo pejwʉajan. Jiw jʉmtaeyaxilbej Jesucristo pejwʉajan, asan aton ajil wʉt nae
wʉajnaliajwas japon pejwʉajan. 15 Asan aton fʉlaeyaxilbej naewʉajnaliajwa Jesús 
pejwʉajan, japon aton toꞌa-esal wʉt. Dios pejjamechan, chajia lelspox, jʉm-aech 
wʉt, jʉm-aechox Jesús pejwʉajan naewʉajnaxaelpiliajwa: “¡Xabich pachaemdoꞌ, 
japi jiw xapat xot chimiawʉajan asew jiw naewʉajnaliajwa!” —aechox.

16  Xabich jiw naewet Jesucristo pejwʉajan. Pe kaesʉapich jiw naexasit 
japawʉajan Dios bʉꞌweliajwas. Majt chajia japox ja-aechbej. Jiw naexasis-el 
profeta Isaías jʉm-aechpox. Ja-aech wʉt, profeta Isaías jʉm-aech Diosliajwa: 
“Tajpaklon Dios, xabich jiw naexasis-el chimiawʉajan, naewʉajnax wʉt. 
Jʉmch kaesʉapich naexasit” —aech profeta Isaías. 17 Naexasiti Jesucristo pej
wʉajan, japi jiw naexasit japawʉajan, naewet xoti japawʉajan.

18  Judíos jʉmtaen Jesús tʉppox japi babijaxan ispoxanliajwa. Pe nakiowa, 
japi japox naexasis-el. Samata, Dios pejjamechan, chajia lelspox, jʉm-aech 
wʉt, jʉm-aechox:

“Dios pejjamechan naewʉajnaxaelpi, japi jiw potʉajnʉcha 
naewʉajnaxael Dios pejjamechan” —aechox.

19 Judíos chiekal jʉmtaen Jesús tʉppox japi babijaxan ispoxanliajwa. Pe japi 
naexasis-el japox. Moisés chajia jʉm-aech judíos naexasisaxilpox. Jʉm-aech
bejpon judíos-elpiliajwa japi Dios naexasisaxaelpox. Japoxanliajwa Moisés 
chajia lelpox jʉm-aech judíosliajwa:

“Dios jʉm-aech xamalliajwa: ‘Asatʉajnʉpijiw, judíos-elpi, japi 
tajjiwaxael. Samata, xamal nusasiowlaxaelam japiliajwa. Japi 

Romanos 10	 548�  



majt matabija-elpi tajjamechan. Pe asamatkoi judíos-elpi, japi xan 
nanaexasisaxael. Samata, xamal nalalaxael japiliajwa’ —aech Dios 
xamalliajwa” —aech Moisés chajia lelpox.

20 Baxael, Isaíasliajwa chachoel wʉt, nakiowa lelon Dios chajia jʉm-aechpox 
judíos-elpiliajwa:

“Judíos-elpi majt nejchaxoela-el xan nanaexasisliajwa. Asamatkoi japi 
xan nanaexasisaxael. Judíos-elpi, japi asew jiw wʉajnachaems-eli 
xanliajwa, japi xan tapaeyaxaelen nanaexasisliajwa” —aech Dios 
judíos-elpiliajwa, profeta Isaías chajia lel wʉt.

21 Profeta Isaías chajia lel Dios jʉm-aechpox judíosliajwa: “Pomatkoicha xan 
nejxasinkax judíos. Pe japi naexasis-el xan pachaemaliajwan japiliajwa” —
aech Dios.

Asew judíosxot Dios bʉꞌweyaxaespox

11 �1 ¿Dioskat koft pejjiw judíos? ¡El! Dios kofs-el pejjiw judíos. Xanbej 
judíos-atonan, Abraham pamonan, Benjamín pamonanbej. 2  Chajia

kolaxtat Dios makanot pejjiwaliajwa tajwʉajnapijiw, israelitas. Samata, amw
ʉtjel Dios nejwesla-el israelitas. Xamal matabijam Dios pejjamechan jʉm-
aechpox profeta Elíasliajwa. Japon Dios kawʉajan wʉt, tasalapon israelitas. 
Jʉm-aechon: 3  “Tajpaklon Dios, israelitas xabich befʉl nejprofetas. Toetbejpi 
nejew altar. Xan kaenan namanx nejprofetas bef­laspixot, xam kawʉajnax
ponan. Xanbej israelitas naboesasia” —aech profeta Elías Diosliajwa. 4  Do 
jawʉt, Dios jʉm-aech profeta Elíasliajwa: “¡Xam kaena-emil! Xan tajjiw, siete 
mil poejiw, israelitas. Japi chiekal xan nanaexasisfʉl. Japi israelitas nuila-
elbej brixtat kawʉajnaliajwapi ídolo, pawʉlox Baal” —aech Dios profeta 
Elíasliajwa. 5 Amwʉtjelbej Dios kaesʉapich jiw makanot japon pejjiwaliajwa, 
beltaen xoton. 6  Dios beltaen xot, jiw makanoton pejjiwaliajwa. Makanos-
elon, japi is xot pachaempoxan. Pe japilax makanoch, beltaens xot babijaxan 
ispoxanliajwa.

7 Ja-aech wʉt, xan nejchaxoelx judíosliajwa. Japi pachaemasia Diosliajwa. 
Pe nakiowa, pachaema-el, is-el xoti Dios nejxasinkpoxan. Kaesʉapich japixot 
makanoch Dios pejjiwaliajwa. Japilax chiekal pachaemsfʉl Diosliajwa. Asew 
judíos pejnejchaxoelaxan, me-ama matakas wʉt, ja-aechi naexasis-elaliajwa 
Jesús pejwʉajan. Samata, japi judíos, naexasis-el Jesucristo tʉppox japi 
babijaxan ispoxanliajwa. 8  Dios pejjamechan, chajia lelspox, jʉm-aech wʉt, 
jʉm-aechox judíosliajwa, japi naexasisaxilpiliajwa Dios: “Japi judíos Dios pej
jamechan makach matabija-el. Samata, japi judíos chajia xaljow wʉt Dios pej
jamechan, chajia lelspox, japi nakiowa naexasis-el. Amwʉtjelbej nakiowa japi 
naexasis-el Dios pejjamechan. Samata, japi pejnejchaxoelaxan, Diosliajwa, 
me-ama itliakla wʉt, ja-aechi. Naekʉta wʉtbej, ja-aechi” —aech Dios pej
jamechan, chajia lelsxot judíosliajwa. 9 Rey Davidbej chajia jʉm-aech judíos 
naexasisaxilpox Dios:

“Judíos is wʉt fiesta, japi chiekal matabija-el wʉt, nejchaxoeli ampox: 
‘Dios nejchachaemil xatisliajwa, ampafiesta isas xot japonliajwa. 
Samata, Dios nakkajachawaesaxael’ —aechi asbʉan jʉmch, 
nejchaxoel wʉt. Asamatkoi japi nejchachaemil wʉt, fiestan is xoti, pe 
jawʉt, japi judíos chalechkal kastikaxaesi Dios.

	 549� Romanos 10​, ​11



	 10	Japi judíos chiekal matabija-elbej Dios ispoxan, taen wʉti. Samata, japi 
judíos pomatkoicha nabijasaxael” —aech rey David, chajia jʉm-aech 
wʉt judíosliajwa, Dios naexasisaxilpiliajwa.

Dios bʉꞌweyaxaelpox judíos-elpi
11 Judíos naexasis-el Jesús tʉppox japi babijaxan ispoxanliajwa Dios bʉꞌwe

liajwas. Samata, japi judíos napelt Diosliajwa. Pe nakiowa, japi judíos pomat
koicha napelsaxil. Judíos naexasis-el wʉt Jesús pejwʉajan, ja-aech wʉt, Dios 
tapaei judíos-elpi naexasisliajwa Jesús pejwʉajan. Judíos-elpi naexasit wʉt 
Jesús pejwʉajan, judíos japox taen wʉt, japi pa-ʉlaxael judíos-elpiliajwa. 
Samata, ja-aech wʉt, judíosbej naexasisaxael Jesús pejwʉajan Dios bʉꞌwe
liajwas. 12  Samata, amwʉtjel pachaem judíos-elpiliajwa, Dios tapaeis xot 
japi naexasisliajwa Jesús pejwʉajan japi Dios bʉꞌweliajwas. Asamatkoi kaes 
pejme xabich pachaemaxael judíosliajwa, xabich judíos naexasit wʉt Jesús 
pejwʉajan.

13  Xamal, judíos-emilpim, xan jʉmchiyaxaelen ampox, nejxasinkaxpox 
xamal matabijaliajwam. Dios natoꞌa xamal, judíos-emilpim, naewʉajnaliaj
wan Jesús pejwʉajan. Samata, chiekal xamal naewʉajnax. 14  Nejxasinkax 
tajjiw judíos nusasiowlaliajwa xamal, judíos-emilpimliajwa. Ja-aech wʉt, 
judíosbej naexasisaxael Jesús pejwʉajan, japibej Dios bʉꞌweliajwas. 15 Xabich 
judíos naexasis-el Jesús pejwʉajan. Judíos-elpilax naexasit Jesús pejwʉajan. 
Samata, japi amwʉtjel xabich pachaem Diosliajwa. Asamatkoi, judíosbej nae
xasit wʉt Jesús pejwʉajan, ja-aech wʉt, japox chiekal pachaemaxael. Amw
ʉtjel judíos, me-ama patʉpa wʉt, ja-aechi Diosliajwa. Asamatkoi, judíos Jesús 
pejwʉajan naexasit wʉt, japi judíos Diosliajwa, me-ama Dios mat-iaspi wʉt 
pejme duilaliajwa, jachiyaxaeli. 16  Pawis pan is wʉt, matxoelapan chaxdut 
wʉtow Diosliajwa, ja-aech wʉt, puexa asew panbej, me-ama Dios pejew wʉt, 
ja-aech. Kaen aton Dios chaxdut wʉtbej naetathinan, puexa japanaedalan, 
japanaebaechbej, puexa, me-ama Dios pejew wʉt, ja-aech. Abraham chajia
kolaxtat Dios makafich wʉt pej-atonliajwa, judíos pejwʉajnapijinliajwabej, 
ja-aech wʉt, Abraham pamojiwbej, me-ama puexa Dios pejjiw wʉt, ja-aechi 
Diosliajwa.

17 Judíos, me-ama olivonaedalt. Xamal, judíos-emilpimbej, me-ama ul 
pej-olivonaedalt wʉt, ja-am xamal Diosliajwa. Olivonaepijin daltasiapcha. 
Daltasiapchaxot japaboktuchadik noꞌkon ul pej-olivonaedalt, isliajwapon 
injerto. Ja-aech wʉt, naetuminan lefʉl japa-olivonaedalt poxase chiekal tiꞌs
fʉlaliajwa japanaedalt. Dios jasox is xamal, judíos-emilpimliajwa. Judíos, 
Dios makanoch japon pejjiwaliajwa. Pe nakiowa, japi judíos naexasis-el Jesús 
pejwʉajan. Samata, Dios koft japi. Xaliaxasbejpi. Amwʉtjel xamal, judíos-
emilpim, Jesús pejwʉajan chiekal naexasitam xot, Dios pejjiwam. 18  ¡Xamal 
nabej nejchaxoeleꞌ: “Xatis Dios nakmakanot japon pejjiwaliajwas, judíos-
esalpis. Samata, kaes pejme pachaems. Me-ama judíos, jachi-esal” —nabej 
aecheꞌ, nejchaxoelam wʉt! Xamal chiekal matabijam. Naetuminan fʉlae-
eldik tathinan poxadik tiꞌsfʉlaliajwa tathinan. Pelax naetuminan fʉlaloe
cha padalan poxase chiekal pachaemaliajwa japadalan. Ja-amlap-is xamal, 
judíos-emilpim. Judíos pachaema-el Diosliajwa xamal nijaxtat. Xamallax 
judíos pijaxtat pachaemam Diosliajwa. Samata, nejchaxoelam wʉt, ¡nabej 

nejchaxoeleꞌ: “Xatis kaes pejme pachaems” —nabej aecheꞌ! 19 Nakaewa xamal 
bej najʉm-ambej: “Olivonaepijin daltasiapcha. Daltasiapchaxot noꞌkon bok
tuchadik ul pej-olivonaedalt, japadalt jaxot tiꞌsfʉlaliajwa. Dios jasox is, koft 
wʉton judíos. Jawʉx xatis, judíos-esalpis, nakmakanot japon pejjiwaliajwas” 
—bej ambej xamal nakaewa, judíos-emilpim. 20 Olivonaepijin daltasiapcha, 
pachaema-eldalt. Do jaxot noꞌkon ul pej-olivonaedalt. Xamal, judíos-emilpim, 
me-ama ul pej-olivonaedalt noꞌkasdalt olivonaedalt daltasiapchasxot, ja-am 
xamal. Naexasitam xot Jesús pejwʉajan, Dios xamal makanot japon pejjiwa
liajwam. Samata, nejchaxoelam wʉt, ¡nabej nejchaxoeleꞌ: “Xan kaes pejme 
pachaeman. Me-ama judíos, jachi-enil” —nabej aecheꞌ, nejchaxoelam wʉt! 
¡Xamallax najut chiekal natataef­laxaelam kofasamatam Dios naexasitam
pox! 21 Dios koft judíos, naexasis-el xoti Jesús pejwʉajan. Dios jachiyaxaelbej, 
xamal naexasisfʉla-emil wʉt Jesús pejwʉajan. 22  Samata, nejchaxoelam wʉt, 
¡chiekal nejchaxoelafʉlde! Dios xabich pachaem. Pachaem xoton, kastika jiw, 
babijaxan is wʉt. Kastikabejpon judíos, naexasis-el wʉti Jesús pejwʉajan. 
Dios xamal beltaen xot, tapaei naexasisfʉlaliajwam Jesús pejwʉajan. Xamal 
naexasisfʉla-emil wʉt, Dios kastikaxaelbej xamal. 23  Judíos naexasit wʉt 
Jesús pejwʉajan, ja-aech wʉt, japi pejme Dios pejjiwaxael. Dios mamnik xot, 
tampoela-el japonliajwa pejme makanosliajwapon judíos japon pejjiwaliajwa. 
24 Olivonaepijin daltasiapcha wʉt, japon xajʉp pejme asadalt nosliajwadik, 
noꞌkasdalt tiꞌsfʉlaliajwa jaxot. Dios, me-ama japox is, xamal makanot wʉton, 
judíos-emilpim, japon pejjiwaliajwam. Samata, pachaem pejme Dios maka
nosliajwa judíos japon pejjiwaliajwa, judíos pejwʉajnapijiw majt pejjiw xoton.

Asamatkoi Dios bʉꞌweyaxaelpox judíos
25 Takoew, xamal ampox jʉmchiyaxaelen, majt jiw matabija-elpox, xamal 

nejchaxoelasamatam judíosliajwa: “Xatis kaes pejme matabijas” —chisama
tam, nejchaxoelam wʉt. Asew judíosxot xabich naexasis-el Jesús pejwʉajan. 
Pe asamatkoi judíos naexasisaxael Jesús pejwʉajan, xabich judíos-elpi nae
xasit wʉt Jesús pejwʉajan. 26 Ja-aech wʉt, xabich judíos naexasisaxael Jesús 
pejwʉajan Dios bʉꞌweliajwas. Dios pejjamechan, chajia lelspox, jʉm-aech 
wʉt, Dios jʉm-aech Jesúsliajwa:

“Xabich jiw bʉꞌweyaxaelpon, pasaxael Jerusalén paklowaxxot. Japon 
pijaxtat judíos kofaxael babijaxan ispoxan.

	 27	Ja-aech wʉt, xan isaxaelen chajia jʉmdutxpox japi 
pejwʉajnapijiwliajwa, beltaeyaxaelen wʉt judíos babijaxan 
ispoxanliajwa” —aech Dios.

28  Asew judíos naexasis-el wʉt Jesús pejwʉajan, japi judíos Dios padael
majiwaxael. Samata, judíos-emilpim, Dios tapaei naexasisliajwam Jesús pej
wʉajan. Ja-aech wʉt, Dios nakiowa nejxasink judíos, makanot xoton pejwʉaj
napijiw pejjiwaliajwa. 29 Dios nejchaxoel wʉt, kaeyax chiekal nejchaxoelon. 
Kaes asax nejchaxoela-elon nejchaxoelpoxliajwa. Kofsaxilon judíos pejjiwpox. 
Dios nakiowa kajachawaesaxael japi judíos. 30 Xamal, judíos-emilpim, majt 
naexasis-emil Dios. Pe amwʉtjel, judíos naexasis-el xot Jesús pejwʉajan, Dios 
xamal beltaen. 31 Asamatkoi judíosbej jachiyaxaes. Amwʉtjel japi judíos nae
xasis-el Jesús pejwʉajan. Pe nakiowa, asamatkoi, Dios beltaeyaxaesi. Me-ama 
amwʉtjel xamal, judíos-emilpim, Dios beltaen babijaxan isampoxanliajwa, 

jachiyaxaesbej asamatkoi judíosliajwa. 32  Dios puexa jiw toꞌa chiekal duila
liajwa. Pe jiw, Dios naexasis-elpi, amwʉtjel japi Dios tapaeis jasoxtat duila
liajwa. Pe asamatkoi, Dios puexa jiw beltaeyaxael babijaxan ispoxanliajwa.

33  Aton puexa matabijsaxil, ma-aech Dios xabich pachaempox, Dios mata
bijtpoxanbej, Dios pejnejchaxoelaxanbej. Kaen aton chanaekabʉanaxilbej 
Dios nejchaxoelpoxan isaxaelpoxanliajwabej. Kaen aton matabijsaxilbej, 
ma-aech xot Dios japoxan is, isasia wʉt. 34 Dios pejjamechan, chajia lelspox, 
jʉm-aech wʉt, jʉm-aechox: “Xatis matabijaxisal Dios pejnejchaxoelaxan. 
Xatisbej naewʉajnaxisal Dios. 35  Dios chinax kaen aton dewas-el. Samata, 
aton jʉmchiyaxil: ‘Dios xan nadewat, asax chaxdutx xot’ —chiyaxilon” —
aechox Dios pejjamechan, chajia lelspox. 36 Puexa ampathatatpi, japoxan Dios 
ispoxan. Samata, puexa japoxan Dios pejew. Tataefʉlbejpon puexa. Samata, 
pomatkoicha xatis jʉmchiyaxaes Diosliajwa: “¡Xam xabich pachaemam!” —
chiyaxaes. ¡Jasox nej ja-aecheꞌ!

Jesús pejwʉajan naexasiti, japi duil Dios tanbichliajwa

12 �1 Takoew, xamal chiekal matabijam, Dios nakbeltaen, xatis majt 
babijaxan isas wʉt. Samata, xamal toꞌax. Me-ama kaenanʉla ofrenda 

chaxduwam wʉt, ¡ja-amde xamal Diosliajwa! ¡Xamal najut nawoeyam 
Diosxot isliajwam Dios nejxasinkpoxan! ¡Isfʉlde Dios pejbichax Dios nej
chachaemlaliajwa xamalliajwa! ¡Japoxan isfʉlde, Dios xabich sitaenam xot! 
2  ¡Nabej is babijaxan! Me-ama Dios naexasis-elpi is babijaxan, ¡xamal nabej 
ja-aecheꞌ! ¡Tapaem Dios kajachawaesliajwa, xamal nejchaxoelampoxan babi
jaxan kofaliajwam! Nejchaxoelam wʉt, ¡nejchaxoelde Dios pijaxan! Ja-am 
wʉt, xamal chiekal duilaxaelam. Matabijaxaelambej Dios nejxasinkpoxan 
isliajwam. Japoxan pachaem. Pachaempoxan isam wʉt, ja-am wʉt, Dios nej
chachaemlaxael xamalliajwa.

3  Dios nabeltaen xot, japon xan natoꞌa pejbichax nabichliajwan. Samata, 
puexa xamal jʉm-an ampox. Nabichfʉlam wʉt Diosliajwa, nejchaxoelam 
wʉtbej, ¡nabej nejchaxoeleꞌ: “Xan asabichax nabichasian, Dios pejbichax, 
kaes pejme pachaempox, jiw kaes chiekal nasitaeliajwa” —nabej aecheꞌ, 
nejchaxoelam wʉt! Jasox nejchaxoelasamatam, ¡majt chiekal nejchaxoelde 
chiekal matabijaliajwam, ma-am xamal Dios pejbichaxanliajwa, Dios xamal 
chaxduwbichaxan! 4 Kaenanʉla wajbʉꞌantat maenk pathi, pawibej, kaes asa
xanbej, japoxan kaenanʉla isfʉlaliajwa isaxaelpoxan. 5 Xatisbej xabich pin-
iatas. Pe nakiowa, kaebʉꞌtas, Cristo sʉapich. Xatis kaenanʉla nabistas asabi
chaxan Diosliajwa. Jatis wʉt, ¡nakaewa nakajachawaesaxaes!

6  Dios nakchaxduw kaenanʉla pejbichaxan, me-ama japon nejchaxoel 
japabichaxan nakchaxduiliajwa japon tanbichliajwas. Samata, xatis xabich 
pachaems wʉt asew jiw naewʉajnaliajwas Dios pejjamechan, jatis wʉt, ¡Dios 
xanaboejaxaes naewʉajnaliajwas asew jiw! 7 Xatisbej xabich pachaems wʉt 
kajachawaesliajwas asew jiw, naexasiti Jesús pejwʉajan, ¡japi jiw kajacha
waesaxaes! Atonbej xabich pachaem wʉt chiekal chanaekabʉanaliajwa Jesús 
pejwʉajan naexasiti, ¡japon aton nej chanaekabʉane asew jiw! 8  Asanbej 
xabich pachaem wʉt chiekal naewʉajnaliajwa asew jiw japi kaes Dios chiekal 
xanaboejaliajwa, ¡japon aton chiekal nej naewʉajneꞌ japi jiw nejchachaemla
liajwa! Asanbej xabich pachaem wʉt kajachawaesliajwa pejewtat jiw kijilpi, 

¡japon aton nej kajachawaesfʉle japi jiw! Asanbej xabich pachaem wʉt jiw 
chiekal tatoꞌlaliajwa, ¡japon aton chiekal jiw nej tatoꞌleꞌ japi jiw! Asanbej 
xabich pachaem wʉt asew jiw kajachawaesfʉlaliajwa, xabich weweꞌpaspi, 
¡japon aton xabich nej kajachawaesfʉle nejchachaemlaxtat!

Machiyaxaelpox Jesús pejwʉajan duil wʉt
9  ¡ Nak aewa chiekal nanejxasinkafʉlde! ¡Xamal nabej nejxasinkeꞌbej 

pachaema-elpoxan! ¡Isfʉlde pachaempoxan! 10  Nejxasinkam wʉt asew jiw, 
Jesús pejwʉajan naexasiti, ¡japi nejxasinkafʉlde! Me-ama nakoewkola nej
xasinkam wʉt, ¡ja-amsfʉlde asew jiwliajwabej! Japi jiwliajwa nejchaxoelam 
wʉt, ¡nejchaxoelde: “Japi jiw kaes pejme pachaem. Me-ama xan, jachi-elpi” 
—amde, nejchaxoelam wʉt! ¡Nakaewa nasitaembej!

11 ¡Nabichliajwam nabej kiwesleꞌ! Nabistam wʉt Dios pejbichax, ¡nabichf
ʉlde puexa nejpamamaxtat!

12  Asamatkoi duilaxaelam pomatkoicha Diosxotse. Samata, ¡nejchachaem
lafʉlde! Nabijatam wʉt asew jiw pijaxtat, naexasitam xot Jesús pejwʉajan, 
¡boejtaliasfʉlde! Ja-am wʉt, ¡pomatkoicha Dios kawʉajnaxaelam! ¡Nabej 
bʉxkofeꞌ Dios kawʉajnafʉlampox!

13  ¡Dios naexasiti kajachawaesfʉlde weweꞌpaspoxanliajwa! Japi, naexasiti 
Jesús pejwʉajan, pat wʉti nejbachanxot, ¡chiekal bʉꞌkʉlim!

14 Nabijatam wʉt, jiw babejchow babijax is xot xamalliajwa, naewʉajnam 
xot Jesús pejwʉajan, Dios kawʉajnam wʉt, ¡jʉm-amde: “Dios, ¡xam japi jiw 
kajachawaeꞌe tapasasamatas babijaxan” —amde! Dios kawʉajnam wʉt japi 
jiwliajwa, ¡nabej nejchaxoeleꞌ: “Japi nej tapasas babijaxan xam kastikaliaj
wam japi jiw!” —nabej aecheꞌ, Dios kawʉajnam wʉt!

15 Asew jiw nejchachaemil wʉt, ¡xamalbej nejchachaemilde, japi sʉapich! 
Asew jiw now wʉt asaxliajwa, ¡xamalbej noem, japi jiw sʉapich!

16  ¡Kaenejchaxoelaxde, asew jiw sʉapich, chiekal duilaliajwam! Xamal 
nejchaxoelam wʉt, ¡nejchaxoelde: “Xan kaes pachaeman. Me-ama asew jiw 
kijila, xan jachi-enil” —amde! ¡Nabej nejchaxoeleꞌbej: “Xan kaes pejme mata
bijtax. Me-ama asew jiw, xan jachi-enil” —nabej aecheꞌ, nejchaxoelam wʉt!

17 Asew jiw babijaxan is wʉt xamalliajwa, ¡xamallax nabej is babijax japi 
jiwliajwa wetawiasliajwam japox babijax! ¡Isfʉlde pachaempoxan puexa 
jiwliajwa! 18  ¡Ma ixajʉpamdoꞌ, do japoxtat xamal isfʉlde chiekal duilaliaj
wam, asew jiw sʉapich! 19 Takoew, xamal nejxasinkaxpim, asew jiw babijax 
is wʉt xamalliajwa, ¡xamal nabej is babijaxan japiliajwa! Japoxliajwa nej
chaxoelam wʉt, ¡nejchaxoelde: “Asamatkoi japi Dios kastikaxaes, babijax is 
xoti xanliajwa” —amde, nejchaxoelam wʉt! Japox Dios pejjamechan, chajia 
lelspox, jʉm-aech wʉt, Dios jʉm-aech: “Jiw babijaxan ispi asew jiwliajwa, 
japi jiw xan tajut kastikaxaelen” —aech Dios, jʉm-aech wʉt. 20 Dios pejjame
chan, chajia lelspox, jʉm-aech wʉtbej, Dios jʉm-aech: “Nadaelman litaxaela 
wʉt, ¡chaxduꞌe naxaeyax! O, minsila wʉtbejpon, ¡chaxduꞌe mint! Japoxan 
isam wʉt, nadaelman pajut xabich padalaxael, majt babijax is xoton xamal
liajwa” —aech Dios, jʉm-aech wʉt. 21 Asew jiw babijaxan is wʉt xamal
liajwa, ¡boejtaliaꞌe! ¡Kamta nalalaximilbej babijax isasamatam japi jiwliajwa! 
¡Isfʉlde pachaempoxan japi jiw babijaxan ispiliajwa xamalliajwa! Ja-am wʉt, 
pachaempoxan isaxtat malechaxaelam babijax.

13 �1 Puexa jiw chiekal naexasisaxael jiw tatoꞌla. Japi jiw tatoꞌal, Dios 
tapaeis xot. Dios tapaeis xotbej, japi xajʉp puexa jiw tatoꞌlaliajwa. 

2  Samata, jiw naexasis-el wʉt jiw tatoꞌla, japibej sitae-el Dios tatoꞌalpox. Nae
xasis-el wʉti, asamatkoi Dios kastikaxaes japi jiw. 3  Jiw, ispi pachaempoxan, 
japi pejlewla-el jiw tatoꞌalpiliajwa. Pe babijaxan ispi, japi jiwlax pejlewla jiw 
tatoꞌalpiliajwa. Xamal nejlewlasamata jiw tatoꞌalpiliajwa, ¡isfʉlde pachaem
poxan! Ja-am wʉt, jiw tatoꞌalpi nejchachaemlaxael xamalliajwa. 4 Japi tatoꞌal 
jiw, Dios tapaeis xot puexa xamalxot chiekal pachaemaliajwa. Babijaxan isam 
wʉt, xamal nejlewlaxael jiw tatoꞌalpiliajwa. Jiw tatoꞌalpi, japi Dios tapaeis jiw 
kastikaliajwa, babijaxan ispi. 5 Samata, ¡chiekal naexasisfʉlde jiw tatoꞌalpi! 
Xamal japi chiekal naexasitam wʉt, nejchaxoelam wʉt, ¡nabej nejchaxoe
leꞌ: “Jiw tatoꞌalpi xan naexasitx nakastikasamata” —nabej aecheꞌ, nejchaxoe
lam wʉt! ¡Nejchaxoelafʉldelax: “Jiw tatoꞌalpi naexasisaxaelen, pachaem xot 
naexasisliajwan” —amsfʉlde, nejchaxoelam wʉt! 6 Samata, xamal impuesto 
motam jiw tatoꞌalpi chiekal xanbichfʉlaliajwa japaplata, me-ama Dios tatoꞌ
las japi.

7 Samata, jiw tatoꞌalpi kaenanʉla dewatam wʉt, ¡moꞌe! Nabistpi jiw tatoꞌal
piliajwa, japibej xamal mat-omwʉljow wʉt, impuesto dewatampoxan, ¡moꞌe 
japox impuesto! Asew jiw, sitaenspi, ¡japibej xamal sitaem!

8  ¡Xamal asew jiw nabej dewas! ¡Xamallax asew jiw nejxasinkafʉlde! Xatis 
asew jiw nejxasinkas wʉt, jatis wʉt, kaewʉtje naexasich puexa Moisés chajia 
lelpox. 9 Moisés chajia lelpox jʉm-aech: “Xam nijowponam, ¡asew wathoꞌ 
nabej bʉꞌmoejs! ¡Nabej beꞌbej asew jiw! ¡Nabej natkoweꞌbej asew jiw pejew! 
¡Nabej nejxasinkeꞌbej asew pejew nejewliajwa!” —aech asafʉtat Moisés 
chajia lelpox. Moisés lelbej asawʉajan. Puexa japawʉajanxot jʉm-aechpoxan, 
jʉmchiliajwa ampox: “¡Asew jiw nejxasinkde! Me-ama xamal najut nanejxa
sinkam wʉt, ¡ja-amsfʉlde asew jiwliajwa!” —chiliajwa japox. 10 Jiw nejxasink 
wʉt asew jiw, japi jiw is-el babijaxan asew jiwliajwa. Samata, japi jiw ja-aech 
wʉt, kaewʉtje naexasiti Moisés chajia lelpox jʉm-aechpoxbej.

11 Xatis asew jiw nejxasinkaxaes, mox pawʉajna xot Jesucristo pejme 
pasliajwa ampathatasik. Samata, ¡xamal nabej bʉxkofeꞌ jiw naewʉajnaliaj
wam wajpaklon Jesucristo pejwʉajan! Akasestat naexasich wʉt Jesús pej
wʉajan, nejchaxoels: “Jesucristo makach bej pasaxilbej” —tis, nejchaxoels 
wʉt. Amwʉtjel mox pawʉajna Jesucristo pejme pasliajwa ampathatasik, 
xatis nakbʉflaeliajwa Dios poxase. 12  Mox pawʉajna matkoiyan toepaliajwa, 
xatis ampathatat laelpaspisliajwa. Moxsfʉlbej matkoi xatis duilaliajwaspox 
Diosxotse. Samata, kofaxaes babijaxan isaspoxan. Amwʉtlax isfʉlaxaes Dios 
nejxasinkpoxan. 13  Babijaxan isaxisal chiekal duilaliajwas. Samata, feyaxi
sal saxa naksaxsliajwa. Najajinaxisalbej fiestanxot. Bʉꞌmoejsaxisalbej asew 
wathoꞌ. Nabʉꞌmoejsaxisalbej nakaepoejwa. Kaes asaxan babijaxan isaxisal
bej. Nabeyaxisalbej. Nusasiowlaxisalbej asew jiwliajwa. 14 Xatislax wajpaklon 
Jesucristo pejjiws xot, chiekal duilaxaes, japon nakkajachawaesaxael xot. 
Isaxisal babijaxan, wajut isasiaspoxan.

Nakaewa najʉmchiyaxilpox babejamechan Jesús pejwʉajan naexasiti

14 �1 Asew jiw, naexasiti Jesús pejwʉajan, japi jiw chiekal Dios xana
boeja-elpifʉk. ¡Japi jiw xamal chiekal bʉꞌkʉlim, pat wʉti xamal 

natamejlamxot! ¡Japi sʉapich, nabej nabʉnlos Jesús pejwʉajan naexasitam
poxliajwa, japi kaenejchaxoelaxa-el wʉt japawʉajanliajwa! 2  Asew, naexasiti 
Jesús pejwʉajan, chiekal matabija puexa naxaeyaxan pachaempox xaeliajwa. 
Asew jiw japixotlax chiekal matabija-elfʉk xatis naewʉajnaspoxan. Samata, 
japi jʉmch nejchaxoel: “Xan nejmachpawi xaelx wʉt, Diosliajwa pachaema
xinil” —aechi, nejchaxoel wʉt. Ja-aech wʉt, japi jiw nejmachpawi xae-el. 
3  Nejmachnaxaeyaxan xaelpon, nej nejchaxoela-eleꞌ: “Xan kaes pachaeman. 
Me-ama nejmachnaxaeyaxan xae-elpon, xan jachi-enil” —nej chi-eleꞌpon, 
nejchaxoel wʉt nejmachnaxaeyaxan xae-elponliajwa. Nejmachnaxaeyaxan 
xae-elponbej nej nejchaxoela-eleꞌ: “Xan kaes pachaeman. Me-ama nejmach
naxaeyaxan xaelpon, jachi-enil” —nej chi-eleꞌpon, nejmachnaxaeyaxan 
xaelponliajwa, japon Dios makafich xot Dios pej-atonliajwa. 4 ¿Achanamkat 
xam babejjamechan jʉmchiliajwam nabistpon asanliajwa? Pejpaklon japon 
jʉmchiyaxaes, chiekal nabist wʉt, o, chiekal nabich-el wʉton. Dios xajʉp 
kajachawaesliajwa nabistpon Diosliajwa.

5 Asew jiw, naexasiti Jesús pejwʉajan, japi jʉm-aech: “Ampamatkoi kaes 
pejme sitaeyaxaes, me-ama asamatkoiyan, jachi-el xot” —aechpi. Pe asew 
jiw jʉm-aechpi: “Puexa matkoiyan chiekal najʉpasitaeyaxaes” —aechpi. Kae
matkoi kaes pejme sitaenpi, japi kaenanʉla chiekal matabijaxael, ma-aech 
xot kaes pejme sitaenpi japamatkoi. Asew jiw jʉm-aechpibej: “Puexa mat
koiyan chiekal najʉp” —aechpi, japi jiwbej chiekal matabijaxael, ma-aech 
xot najʉpasitaenpi japamatkoiyan. 6 Napatamatkoi wʉt, aton nabich-el Dios 
sitaeliajwa. Nejmachnaxaeyaxan xaelpon, japoxan japon xael wʉt, gracias-
aechpon Diosliajwa. Asan, nejmachnaxaeyaxan xae-elponbej, japoxan xae-
elpon Diosliajwa. Japonbej asanaxaeyax xael wʉt, gracias-aechon Diosliajwa.

7 Laelpas wʉt, wajut isasiaspoxan isaxisal. Xatis tʉps wʉtbej, tʉpaxisal, 
wajut nejxasinkas xot tʉpaliajwas. 8  Laelpas wʉtlax, isfʉlaxaes Dios nejxa
sinkpoxan. Tʉps wʉtbej, tʉpaxaes Diosliajwa. Laelpas wʉt, nabichaxaes Dios
liajwa. Baxael, tʉps wʉtbej, nakiowa Dios pejjiwsfʉlaxaes. 9 Cristo tʉp wʉt 
cruztat, moton puexa jiw babijaxan ispoxanliajwa. Do jawʉx, mat-echbejpon 
pejme dukaliajwa. Ja-aech Cristo puexa jiwpaklonaliajwa, jiw tʉpiliajwa, 
laelpiliajwabej.

10 Samata, babejjamechan jʉmchiyaximil asew jiwliajwa, naexasiti Jesús 
pejwʉajan. Nejchaxoelaximilbej japiliajwa: “Ampi jiw pachaema-el Dios
liajwa” —chiyaximil, nejchaxoelam wʉt. Asamatkoi puexa xatis nuilaxaes 
Dios pejwʉajnalel. Jawʉt xatis kaenanʉla Dios nakjʉmchiyaxael: “Xam nabis
tampoxan xanliajwa xabich pachaem” —chiyaxaelon kaenanʉla xatisliajwa. 
O, Dios jʉmchiyaxael xatisliajwa: “Xam nabistampoxan xanliajwa, japoxan 
pachaema-el” —chiyaxaelon xatisliajwa. 11 Dios pejjamechan, chajia lelspox, 
jʉm-aech Dios jʉm-aechpox:

“Xan pomatkoichaxaelen. Jʉm-an diachwʉajnakolaxpox. Asamatkoi 
puexa jiw brixtat nuilaxael xan tajwʉajnalel nasitaeliajwa. Jawʉt 
puexa jiw jʉmchiyaxael xanliajwa: ‘Diachwʉajnakolax xam Dios 
xabich mamnikam’ —chiyaxael puexa jiw xanliajwa” —aech Dios 
jʉm-aechpox.

12  Diachwʉajnakolax japox jachiyaxael asamatkoi. Kaenanʉla xatis Dios pej
wʉajnalel wajut jʉmchiyaxaes puexa isaspoxanliajwa.

Babijax isaxilpox Jesús pejwʉajan naexasiti, asew jiw, Jesús 
pejwʉajan naexasiti, isasamatabej, japox babijax

13  Asamatkoi, xatis Dios wʉajnalels wʉt, kaenanʉla wajut jʉmchiyaxaes 
puexa isaspoxanliajwa ampathatat. Samata, xatis jʉmchiyaxisal asew jiw
liajwa, japi naexasiti Jesús pejwʉajan: “Japi jiw duil wʉt, chiekal duila-el. 
Babijaxan ispi” —chiyaxisal. Xatislax kaenanʉla wajutliajwa chiekal nejcha
xoelaxaes: “Xan babijax isaxinil asew jiwbej, Jesús pejwʉajan naexasiti, isa
samata babijax, kofasamatabejpi Jesús pejwʉajan naexasitpox” —chiyaxaes, 
nejchaxoels wʉt. 14 Xan Jesús pejwʉajan naexasitx xot, matabijtax, Dios nata
paei nejmachnaxaeyaxan xaeliajwan. Pelax asan nejchaxoel wʉt naxaeyaxan
liajwa: “Asew jiw nakaechafiatpoxan, japoxanbej Dios xan nakaechtapae-el. 
Pe nakiowa, japoxan xaelx wʉt, diachwʉajnakolax xan chawʉlatajbʉꞌwʉaj
naxaelen Diosliajwa” —aech wʉton, ¡japon aton japanaxaeyaxan nej xae-
eleꞌ, kaechafiach xoton! 15  Xamal nejxasinkam wʉt asew, Jesús pejwʉajan 
naexasiti, japi sʉapich, xaelam wʉt, ¡nabej itfuxabijs japi jʉm-aechpoxliajwa: 
“Japox xaeliajwa pachaema-el” —aechpoxliajwa! Pe nakiowa, japox itfuxabij
tam wʉt, ja-aech wʉt, japi jiw xaeyaxaelbej japanaxaeyax. Do jawʉt, xaeyax 
kaechatoel wʉt, nejchaxoelaxaeli: “Xan tajbʉꞌwʉajan Diosliajwa. Samata, 
nafoꞌaxaelen Diosliajwa” —chiyaxaeli, nejchaxoel wʉt. Cristo tʉp japiliajwa. 
Samata, ¡japox nabej xaeꞌ! 16 Xamal matabijam, isaxaelampox pachaem wʉt, 
pe asew jiw jʉm-aech wʉt japoxliajwa: “Japox pachaema-el isliajwas” —aech 
wʉt, ja-aech wʉt, ¡japox xamal nabej is! Xamal japox nakiowa isam wʉt, japi 
jiw jʉmchiyaxael babejjamechan xamalliajwa. 17 Xatis naexasich xot Jesús 
pejwʉajan, naexasich Dios naktatoꞌalpox. Xatisbej xabich nejchaxoelaxisal 
xaeyaxaespoxliajwa, feyaxaespoxliajwabej. Pelax xatis nejchaxoelaxaes isliaj
was pachaempoxan Espíritu Santo pijaxtat pachaemaliajwas Diosliajwa, nej
chachaemlaliajwasbej. 18  Xatis isas wʉt pachaempoxan, diachwʉajnakolax 
nabistas Cristoliajwa. Samata, Dios nejchachaemlaxael xatisliajwa. Asew jiw 
naksitaeyaxaelbej.

19 Samata, kaenejchaxoelaxaes chiekal duilaliajwas, asew jiw sʉapich. 
Nakaewa nakajachawaesfʉlaxaesbej kaes mamnikaliajwa wajxanaboejaxan 
Diosliajwa. 20  ¡Asew jiw, nabej tabejs Jesús pejwʉajan naexasiti naxaeyax 
xaelampoxtat! Diachwʉajnakolax puexa naxaeyaxan pachaem xatis xaeliaj
was. Pe asew nejchaxoel wʉt: “Ampoxan xaes wʉt, xatis wajbʉꞌwʉajnaxaes 
Diosliajwa” —aech wʉti, ¡nawoesa nabej xaetis! Japi jiw itfuxabijtas wʉt, 
ja-aech wʉt, japi jiw bej xaeyaxaelbej japox naxaeyax. 21 Samata, asew jiw, 
Jesús pejwʉajan naexasiti, japox xae-el wʉti, o, kilewla wʉtbejpi jachaliajwa, 
kaes nawoesa pachaem japox naxaeyax xae-elaliajwam, fe-elaliajwambej. Pe 
nakiowa, itfuxabijtam wʉt, ja-am wʉt, japi jiw xaeyaxael japox naxaeyax. 
O, feyaxaelbejpi vinomin. Ja-aech wʉt, japoxliajwa nejchaxoelaxaeli: “Xan 
babijax isx Diosliajwa” —chiyaxaeli, nejchaxoel wʉt. 22  Xamal nejchaxoe
lam wʉt: “Nejmachnaxaeyaxan pachaem xaeliajwas” —am wʉt, asew jiw, 
nejmachnaxaeyax xae-elpiliajwa, japox naxaeyax xaelam wʉt, ¡xam najut 
nabej kaechjalpaeꞌ! Dios matabijt puexa nejchaxoelampoxan. Jesús pejwʉajan 
naexasiti, japi nejchaxoel wʉt: “Xan babijax is-enil Diosliajwa” —aech wʉti, 
nejchaxoel wʉt, japi jiw xabich nejchachaemil Diosliajwa. 23 Jesús pejwʉajan 

naexasitpon nejchaxoel wʉt: “Diachwʉajnakolax, xan pawit xaelx wʉt, tajbʉ
ꞌwʉajnaxaelen Diosliajwa. Samata, kaes pachaemaxael xae-elaliajwan” —
aech wʉt japon aton, pe nakiowa, xael wʉt, diachwʉajnakolax japon aton 
pejbʉꞌwʉajnaxael Diosliajwa. Ja-aech wʉt, japon isaxil pachaempox Dios
liajwa. Japon aton nejchaxoel wʉtbej asaxliajwa: “Japox isx wʉt, xan tajbʉ
ꞌwʉajnaxael Diosliajwa” —aech wʉton, pe nakiowa, is wʉt, diachwʉajnako
lax japon aton pejbʉꞌwʉajan Diosliajwa.

Jesús pejwʉajan naexasiti isaxaelpox pachaempoxan asew jiwliajwa

15 �1 Xatis, Dios chiekal xanaboejaspis, kajachawaesaxaes asew jiw, japi 
chiekal xanaboeja-elpi Dios. Isaxisalbej wajut nejxasinkaspoxan. 

2  Xatislax isaxaes pachaempoxan asew jiwliajwa, japi naexasiti Jesús pejwʉa
jan. Japoxan isaxaes japi jiw kaes pejme Dios xanaboejaliajwa. 3  Cristobej 
ampathatat wʉt, is-el pajut nejxasinkpoxan. Pelax japon is Dios nejxasink
poxan. Dios pejjamechan, chajia lelspox, jʉm-aech Cristo jʉmchiyaxaelpox 
Diosliajwa: “Jiw jʉm-aech wʉt babejjamechan xanliajwa, japi japoxan jʉm-
aech wʉt, jʉm-aechbejpi xamliajwa” —aechox. 4  Dios pejjamechan, chajia 
lelspox, jʉm-aech xatis chiekal matabijaliajwas. Samata, xatis Dios pejjame
chan naexasich xot, nabijatas wʉt, nakiowa Dios chiekal xanaboejaxaes. Nej
chaxoelaxaesbej: “Dios diachwʉajnakolax isaxael jʉmdutox nakbʉꞌweliajwa” 
—chiyaxaes, wajut nejchaxoels wʉt. 5 Asew jiw xatis naktaliat wʉt, ja-aech 
wʉt, Dios nakkajachawaet wajxanaboejaxan kaes mamnikaliajwa japon
liajwa. Samata, Dios kawʉajnax xamal kajachawaesliajwa chiekal duilaliaj
wam. Me-ama Jesucristo ampathatat chiekal duk, xamalbej jachiliajwam. 
6 Samata, xamal kaenejchaxoelaxaelam jʉmchiliajwam Diosliajwa, wajpaklon 
Jesucristo pax: “Xam xabich pachaemam” —chiliajwam Diosliajwa.

Chimiawʉajan, Jesús pejwʉajan, jʉmtaenpox judíos-elpi
7 ¡Nakaewa chiekal nabʉꞌkʉlim! Me-ama Jesucristo xamal chiekal bʉꞌkʉla, 

¡ja-amde! Xamal ja-am wʉt, asew jiw sitaeyaxael Dios. 8  Xan xamal jʉm-an. 
Jesucristo fʉloek ampathatlelsik kajachawaesliajwa judíos. Samata, japox 
patlisox, Dios chajia jʉmdutpox judíos pejwʉajnapijiwliajwa. Ja-aech wʉt, 
puexa jiw chiekal matabija, Dios nejkiowa-el chajia jʉmdutpox. 9 Jesucristo 
fʉloekbej bʉꞌweliajwa judíos-elpi, japi jʉmchiliajwa Diosliajwa: “Xam xabich 
pachaemam” —chiliajwa, Dios beltaens xoti babijaxan ispoxanliajwa. Japox
liajwa Dios pejjamechan, chajia lelspox, jʉm-aech Jesucristo jʉmchiyaxael
pox pax Dios jʉmtaeliajwa:

“Potʉajnʉchanpijiwliajwa, judíos-elpiliajwa, jʉmchiyaxaelen: ‘Dios 
xabich pachaem’ —chiyaxaelen xamliajwa. Jajuiyaxaelenbej japi 
matabijaliajwa, xam xabich pachaemamponam” —aech Dios 
pejjamechan, chajia lelspox, Jesucristo jʉmchiyaxaelpox pax 
Diosliajwa.

10 Dios pejjamechan, chajia lelspox, asafʉtxot jʉm-aechbej:
“Xamal asatʉajnʉchanpijwam, judíos-emilpim, ¡nejchachaemilde, 

judíos sʉapich, japi Dios pejjiwpi!” —aechox Dios pejjamechan, 
chajia lelspox.

11 Dios pejjamechan, chajia lelspox, jʉm-aech wʉt, jʉm-aechbejpox:

“¡Puexa xamal, asatʉajnʉchanpijwam, judíos-emilpim, Diosliajwa 
jʉm-amde: ‘Dios, xam xabich pachaemam’ —amde!” —aech Dios 
pejjamechan, chajia lelspox.

12  Profeta Isaías chajia lel wʉt, lelbejpon Jesús nalaelsaxaelpox ampathatat:
“Japon nalaelt wʉt, Isaí pamonaxael. Japon patiꞌin wʉt, potʉajnʉcha 

jiw tatoꞌlaxael. Jiw jʉmchiyaxael japonliajwa: ‘Kaenanʉla xatis 
nakbʉꞌweyaxaelon’ —chiyaxael jiw japonliajwa” —aech profeta 
Isaías chajia lelpox Jesúsliajwa.

13  Xatis matabijas Dios nakbʉꞌweyaxaelpox Jesucristo pijaxtat. Samata, 
Dios kawʉajnax xamal kajachawaesliajwa nejchachaemlaliajwam Espíritu 
Santo pijaxtat, xamal wʉajnawesfʉlam wʉt Dios isliajwa pachaempoxan 
xamalliajwa. Xan Dios kawʉajnaxbej xamal chiekal duilaliajwam, asew jiw 
sʉapich, Dios chiekal xanaboejam xot.

14 Takoew, xan matabijtax, xamal asew jiw xabich kajachawaetam. Matabij
taxbej, xamal xabich matabijam Dios. Xamalbej matabijam nakaewa chiekal 
nanaewʉajnaliajwam. 15  Ampacartaxot lelx asawʉajan, xamal nejkiowasa
matam majt chajia matabijamwʉajan. Ja-an, Dios natoꞌa xot isliajwan japox. 
16  Dios natoꞌa Jesucristo pejwʉajan naewʉajnaliajwan judíos-elpi. Samata, 
naewʉajnax japawʉajan, chimiawʉajan, japibej Dios bʉꞌweliajwas. Amwʉtjel 
judíos-elpi kajachawaech xot Espíritu Santo, japi Jesús pejjiwlisi. Samata, 
Dios nejchachaemil japi jiwliajwa.

17 Xan nabistax wʉt Jesucristoliajwa, japon chiekal nakajachawaesfʉl. 
Samata, nejchaxoelx: “Xan isxpoxan Diosliajwa, xabich pachaem” —an, nej
chaxoelx wʉt. 18  Wajpaklon Jesucristo chiekal nakajachawaesfʉl naewʉajna
liajwan judíos-elpi, japibej naexasisliajwa Dios. Xan jʉm-anpoxan japi najʉm
taen wʉt, taen wʉtbejpi isxpoxan, japibej naexasit Jesús tʉppox japiliajwa. 
Samata, xan japoxanliajwa chiekal chapaeix asew jiwliajwa. 19 Espíritu Santo 
pijaxtat xan koechaxan isxbej. Amwʉtjel toetx potʉajnʉcha naewʉajnaxpox 
chimiawʉajan, Jesucristo pejwʉajan, japon nakbʉꞌwiapon. Xan majt tʉadutx 
naewʉajnax Jerusalén paklowaxxot. Do jawʉx, naewʉajnax japawʉajan asa 
tʉajnʉchanlelbej. Iliria tʉajnʉ poxdaxbej naewʉajnaliajwan. 20  Jesús pej
wʉajan jʉmtae-elpi, japapaklowaxanpijiw poxadaxbej, japi naewʉajnaliaj
wan Jesús pejwʉajan, Dios bʉꞌweliajwasbejpi. Asew jiw wʉajna chajia nae
wʉajanxot, japapaklowaxanxot xan nejxasinka-enil naewʉajnaliajwan Jesús 
pejwʉajan. 21 Xan naewʉajnax wʉt Jesús pejwʉajan, patlisox, me-ama Dios 
pejjamechan, chajia lelspox, jʉm-aech wʉt, jʉm-aechox:

“Jiw jʉmtae-elpi Dios toꞌaxoekspon pejwʉajan, japi jiw jʉmtaeyaxael 
japon pejwʉajan. Jiw naewʉajna-esalpi japawʉajan, japi jiw 
naewʉajnaxaes japon pejwʉajan” —aech chajia lelspox.

Pablo nejchaxoelpox taeliajwapon Roma paklowaxpijiw
22-23  Pin-iaveces xamal xabich taesian. Pe xabich potʉajnʉcha naewʉajnax 

xot Jesús pejwʉajan, xamal taeyaxinilfʉk. Mawʉtkal tajbichax chiekal toetx. 
Samata, xamal taeyaxaelen. 24 España tʉajnʉ poxaxaechan wʉt, majt xamal 
taef­laxaelen. Do jawʉt, xabich nejchachaemlaxaes, xamal taeflax wʉt. Jawʉx 
nakajachawaesaxaelam, España tʉajnʉ poxaliajwan wʉt. 25 Pe amwʉt, xan 
majt xalaeyaxaelen ofrenda Jerusalén paklowaxpijiw poxade, japi naexasiti 

Jesús pejwʉajan. 26  Asew, naexasiti Jesús pejwʉajan, Macedonia tʉajnʉpi
jiw, Acaya tʉajnʉpijiwbej, plata owa ofrenda xatoꞌaliajwa Jerusalén paklo
waxpijiw poxade kijilaliajwa, japi naexasiti Jesús pejwʉajan. 27 Macedonia 
tʉajnʉpijiw, Acaya tʉajnʉpijiwbej, japi judíos-el. Pe nakiowa, japi nakaewa 
najʉm-aech: “Ofrenda xatoꞌaxaes judíosliajwa, japi naexasiti Jesús pejwʉa
jan, japi Jerusalén paklowaxpijiw, kajachawaesliajwas. Japi matxoela mata
bija Jesucristo pejwʉajan Dios bʉꞌweliajwas. Amwʉtjel xatisbej japi pijaxtat 
matabijas Jesús pejwʉajan. Samata, judíos kajachawaesaxaes weweꞌpaspo
xanliajwa” —aechi nakaewaliajwa. Samata, ofrenda owapi. 28  Samata, xan 
majt xalaeyaxaechan ofrenda Jerusalén paklowax poxade. Do jawʉx, España 
tʉajnʉ poxadax wʉt, majt pasaxaelen xamalxot. Do jawʉx, España poxaxae
len. 29 Xan patx wʉt xamalxot, chapaeyaxaelen wʉt Cristo puexa nakajacha
waetpoxanliajwa, xabich nejchachaemlaxaelam.

30  Tako ew, xamal naexasitam wajpaklon Jesucristo pejwʉajan. Xatis 
nakaewa nanejxasinkas Espíritu Santo pijaxtat. Samata, xan jʉm-an xamal 
Dios kawʉajnaliajwam Dios nakajachawaesliajwa. 31 ¡Dios kawʉajande xan 
japon nakajachawaesliajwa asew judíos, Jesús pejwʉajan naexasis-eli, babijax 
isasamata xanliajwa, Judea tʉajnʉxotx wʉt! ¡Dios kawʉajandebej Jerusa
lén paklowaxpijiw xanejchachaemlaliajwa ofrenda, xalaeyaxaelenpi japi 
jiwliajwa! 32  ¡Dios kawʉajandebej xanliajwa xabich nejchachaemlaliajwan, 
chiekal damlathʉlaliajwanbej, xamalxot patx wʉt! 33  Xan Dios kawʉajnax 
puexa xamal Dios kajachawaesliajwa chiekal duilaliajwam, asew jiw sʉapich. 
¡Jasox nej ja-aecheꞌ!

Pablo saludos xatoꞌapox Roma paklowaxpijiwliajwa, 
Jesús pejwʉajan naexasitiliajwa

16 �1 Wajkoewow Febe paꞌa wʉt xamalxot, ¡chiekal bʉꞌkʉlimpow! Japow 
kajachawaet Cencrea paklowaxpijiw, Jesús pejwʉajan naexasiti. 

2  Xamalxot paꞌa wʉtow, ¡chiekal bʉꞌkʉlimpow, Jesús pejwʉajan naexasit 
xotow! Me-ama xatis chiekal nabʉꞌkʉlas wʉt, ¡ja-amdepow, majt japow kaja
chawaet xotow naexasiti Jesús pejwʉajan! Xanbej japow nakajachawaet. 
Samata, ¡japow kajachawaeꞌe weweꞌpaspoxanliajwa!

3  ¡Nawesaludam Aquila! ¡Nawesaludambej japon pijow, japow pawʉl 
Prisca! Japi nabist Jesucristo pejbichax, xan sʉapich. 4 Asew jiw xan naboe
sasia wʉt, japon Aquila, pijow Prisca sʉapich, nakajachawaet. Japi nakaja
chawaet wʉt, japiliajwabej xabich chachoel, xan nakajachawaet xoti weliaj
wan. Samata, xan gracias-an japiliajwa. Xan kaenan japox jʉmchi-enil. Puexa 
naexasiti Jesús pejwʉajan, judíos-elpi, japibej gracias-aech Aquilaliajwa, 
Priscaliajwabej. 5 Asew, naexasiti Jesús pejwʉajan, Aquila pejbaxot culto is 
wʉt natamejapi, ¡japi jiwbej nawesaludam! ¡Nawesaludambej tajnachalan 
Epeneto! Japon matxoela naexasit Jesús pejwʉajan, puexa Asia tʉajnʉpijiw 
naexasis-el wʉtfʉk Jesús pejwʉajan. 6 ¡Nawesaludambej wajkoewow María! 
Japow xabich nabist Dios pejbichax xamalxot. 7 ¡Nawesaludambej Andró
nico, Junias sʉapich! Japi judíos. Me-ama xan, ja-aechi. Asew jiw xan najia 
wʉt jiw jebatat, jawʉt japibej jias. Japi chiekal matabijas apóstoles. Japi 
kolenje naexasit Jesús pejwʉajan, xan naexasis-enil wʉtfʉk Jesús pejwʉajan. 
8  ¡Nawesaludambej tajnachalan Ampliato! Japonbej naexasit Jesús pejwʉajan. 

9 ¡Nawesaludambej Urbano! Japonbej nabist Jesucristo pijax bichax. ¡Nawe
saludambej tajnachalan Estaquis! 10 ¡Nawesaludambej Apeles! Japon xabich 
nabijat, naexasit xot Jesús pejwʉajan. Pe kofs-elpon naexasitpox Jesús pej
wʉajan. ¡Nawesaludambej Aristóbulo pejjiw! 11 ¡Nawesaludambej Herodión! 
Japonbej judío-aton. ¡Nawesaludambej Narciso pejjiw, japi naexasiti Jesús 
pejwʉajan. 12  ¡Nawesaludambej wajkoew Trifena, Trifosabej! Japi wathoꞌ 
nabist Dios pija x b ichax! ¡Nawesaludambej wajkoewow Pérsida! Japow 
xabich nabist Dios pijax bichax. 13  ¡Nawesaludambej Rufo! Japon xabich 
matabijtas naexasiti Jesús pejwʉajan, chiekal naexasit xoton Jesús pejwʉa
jan. ¡Nawesaludambej japon pen! Japow, me-ama taj-en wʉt, ja-aechow xan
liajwa. 14 ¡Nawesaludambej Asíncrito, Flegontebej, Hermesbej, Patrobasbej, 
Hermasbej! ¡Nawesaludambej asew japixoti, japi naexasiti Jesús pejwʉajan! 
15 ¡Nawesaludambej Filólogo, wajkoewow Juliabej! ¡Nawesaludambej Nereo, 
japon pakoewow Olimpasbej! ¡Nawesaludambej asew japixoti, japi naexasiti 
Jesús pejwʉajan!

16 Xamal, naexasitampim Jesús pejwʉajan, nakaewa nasaludam wʉt, ¡naki
jacham! Puexa naexasiti Jesús pejwʉajan xatoꞌa saludos xamalliajwa.

17 Takoew, xan jʉm-an xamal najut chiekal natataef­laliajwam asew jiw 
naekichachaj basamata xamal. Japi naewʉajanpox najʉpa-el xamal nae
xasitamwʉajan. Japi jiw naewʉajan wʉt, jiw kaenejchaxoelaxa-el nakae
waliajwa japi jiw pejnaewʉajnaxtat. Samata, japi naewʉajan wʉt, ¡nabej 
naewes! ¡Japixot xamal nadiajim! 18  Japi nabich-el wajpaklon Jesucristo
liajwa. Japilax pajut isasiapoxan is. Japi naewʉajanpox, me-ama diachwʉaj
nakolax wʉt, ja-aechox. Pe diachwʉajnakolaxa-el japi naewʉajanpox. Japi 
jiw naekichachajbamaenkbej. 19 Puexa jiw chiekal matabija xamal naexasi
tampox Jesús pejwʉajan. Samata, xan nejchachaemlax. Nejxasinkax xamal 
matabijaliajwam isliajwam pachaempoxan. ¡Nabej tapaeꞌ asew jiw xamal 
naekichachajbaliajwa isliajwambej babijaxan! 20 Dios nakkajachawaet kae
nejchaxoelaxliajwas chiekal duilaliajwas. Dios kajachawaesaxaelbej xamal 
kamta malechaliajwam Satanás. Xan wajpaklon Jesucristo kawʉajnax japon 
xamal kajachawaesliajwa.

21 Timoteo saludos xatoꞌa xamalliajwa. Japon, xan sʉapich, nabist Dios
liajwa. Lucio, Jasónbej, Sosípaterbej, japibej saludos xatoꞌa xamalliajwa. 
Japibej judíos, me-ama xan.

22  Xan, Tercio, lelx ampox carta, Pablo jʉm-aechfʉlpoxan. Xanbej saludos 
xatoꞌax xamalliajwa, puexa xatis wajpaklon Jesús pejjiws xot.

23  Gayobej saludos xatoꞌa xamalliajwa. Xan amwʉtjel dukx japon pejbaxot. 
Japon, Gayo, tapaei puexa jiw, naexasiti Jesús pejwʉajan, japi natamejaliajwa 
japon pejbatat. Erastobej saludos xatoꞌa xamalliajwa. Japon tesorero, plata 
tataef­lan, Corinto paklowaxliajwapi. Wajkoewan Cuartobej saludos xatoꞌa 
xamalliajwa. 24 Xan wajpaklon Jesucristo kawʉajnax japon xamal kajacha
waesliajwa. ¡Jasox nej ja-aecheꞌ!

Pablo jʉm-aechpoxan, ampox carta toesliajwa wʉt
25  Puexa xatis jʉmchiyaxaes Diosliajwa: “¡Xam xabich pachaemam!” —

chiyaxaes. Dios xajʉp nakkajachawaesliajwa kaes chiekal xanaboejaliajwas 
Dios. Japox chiekal matabijas, jʉm-aech xot Jesús pejwʉajan, chimiawʉajan, 

jiw bʉꞌweyaxaespoxliajwa. Xan japawʉajan naewʉajnax. Japawʉajan majt 
maliach pejwʉajan. Majt Dios chapae-el japawʉajan kaen aton matabij
sliajwa. 26 Chajiakolaxtat profetas chiekal matabija Jesús pasliajwapox, Dios 
chajia chapaeis xoti. Samata, profetas japoxliajwa lel, Dios kitoꞌas xot. Japon 
Dios, pomatkoichapon, amwʉtjel japon naktapaei chiekal matabijaliajwas 
Jesucristo pejwʉajan. Dios bʉxtoꞌabej pejjiwpi, japi naewʉajnaliajwa japa
wʉajan potʉajnʉcha jiw naexasisliajwa.

27 ¡Kaen Dios matabijsan! Samata, Jesucristo tʉp xot xatisliajwa, ¡pomat
koicha jʉmchiyaxaes: “Dios, ¡xam xabich pachaemam!” —chiyaxaes! ¡Jasox 
nej ja-aecheꞌ! 

Pablo lelpox carta Corinto paklowaxpijiwliajwa

1 �1-2  Xan, Pablo, Dios namakafit Jesucristo pej-apóstolliajwan. Samata, 
Dios natoꞌa jiw naewʉajnaliajwan Jesús pejwʉajan potʉajnʉcha. Ampox 

carta lelx, wajkoewan Sóstenes sʉapich, xamal Dios pejjiwam, Corinto pak
lowaxpijwamliajwa. Xamal japon pejjiwam, Jesucristo tʉp xot xamalliajwa. 
Dios xamal tadʉt, asew jiw sʉapich, japon pejjiwaliajwam chiekal duilaliaj
wam japonliajwakal. Asewbej, tadʉchpi japon pejjiwaliajwa, japi potʉajnʉ
cha duilpi, kawʉajan wajpaklon Jesucristo. Jesucristo paklon puexa xatis
liajwa, japi jiwliajwabej. 3  Waj-ax Dios, wajpaklon Jesucristobej, kawʉajnax 
xamal kajachawaesliajwa, chiekal duilaliajwambej, asew jiw sʉapich.

Dios kajachawaechpox Corinto paklowaxpijiw, japi Cristo pejjiw xot
4 Xan Dios kawʉajnax wʉt, gracias-an Diosliajwa, japon xamal pomatkoi

cha kajachawaesfʉl xot, Jesucristo pejjiwam xot. 5 Xamal Jesucristo pejjiwam 
xot, Dios xamal chiekal kajachawaet. Samata, xamal xajʉpam tanbichliajwam 
Diosliajwa. Chiekal matabijambej Dios pejjamechan jiw chiekal naewʉajna
liajwam. 6 Ja-am wʉt, xamal chiekal naexasitam Jesús pejwʉajan. 7 Samata, 
ampamatkoiyan xamal wʉajnawetam wajpaklon Jesucristo pejme pasliajwa
sik. Xamal Dios kajachawaesaxael chiekal nabichliajwam Diosliajwa. 8  Dios 
xamal kajachawaesaxael chiekal naexasisfʉlaliajwam, kaen aton xamal tasa
lasamata, wajpaklon Jesucristo pejme pask wʉt. 9 Xanal chiekal matabijax 
Dios xamal kajachawaetpox, is xoton jʉmdutpox. Dios xamal tadʉt japon 
pejjiwaliajwam duilaliajwam pomatkoicha japonxotse, Dios paxʉlan sʉapich, 
wajpaklon Jesucristo.

Nasalpox Jesús pejwʉajan naexasiti, kaenejchaxoelaxa-el xoti
10 Takoew, wajpaklon Jesucristo xan nabʉxtoꞌa xot, xamal jʉm-an kaenej

chaxoelaxliajwam, duilam wʉt. ¡Asalel nabej nasale! 11 Cloé, japow pejjiw, 
xan nachapaei. Samata, wʉltaenx xamal kaenejchaxoelaxa-emilpox. Samata, 
ampox carta lelx xamal naewʉajnaliajwan. 12  Asew jiw xamalxot jʉm-aech: 
“Xanal kaes nejxasinkax Pablo naewʉajanpox. Samata, xanal Pablo pejji
wan” —aech japi jiw. Asew jiw xamalxot jʉm-aechbej: “Xanal kaes nejxasin
kax Apolos naewʉajanpox. Samata, xanal Apolos pejjiwan” —aechi. Asew 
jiw xamalxot jʉm-aechbej: “Xanal kaes nejxasinkax Pedro naewʉajanpox. 

Matxoelacarta, Pablo lelpox, 
Corinto paklowaxpijiwliajwa

 



Samata, xanal Pedro pejjiwan” —aech asew jiw. Asew jiw xamalxot jʉm-
aechbej: “Xanal kaes nejxasinkax Cristo naewʉajanpox. Samata, xanal Cristo 
pejjiwan” —aechi. 13  Cristo kaekolan. Japon, me-ama xabich wʉt, jachi-elon. 
Samata, xatis Cristo pejjiws xot, nasalaxisal, kaemʉch xotlis. Xan, Pablo, 
cruztat nakimatamatla-el. Xamalxot asew jiw bautisa-esalbej tajjiw nado
faliajwa. Samata, xamal jʉmchiyaximil xanliajwa: “Xanal Pablo pejjiwan” 
—chiyaximil. 14-15 Xamalxot jiw xabich bautisa-enil. Asbʉan jʉmch bautisax 
kolenje. Bautisax Crispo, Gayobej. Samata, xamalxot asew jiw jʉmchiyaxil 
xanliajwa: “Pablo xan nabautisa japon pej-aton nadofaliajwan” —chiyaxil 
japi jiw xanliajwa. Samata, xan nejchachaemlax, jiw japox jʉmchiyaxil xot. 
16  Amwʉtjel xan nejchafaetx asew kaes bautisaxpi. Bautisaxbej Estéfanas, 
pejjiw sʉapich. Jalape. Kaes asew bautisax wʉt, xan nejkiowxlis. 17 Cristo 
natoꞌa-el jiw bautisaliajwan. Japon xan natoꞌa pejwʉajan jiw naewʉajnaliaj
wan, japi Dios bʉꞌweliajwas. Naewʉajnax wʉt Cristo pejwʉajan, me-ama 
aton, xabich matabijsan wʉt, xan jachi-enil. Pe jachiyaxaelen wʉt, jiw 
asbʉan jʉmch jʉmchiyaxael xanliajwa: “Pablo xabich matabijt” —chiyaxaeli. 
Jachiyaxael wʉt, naexasisaxili Cristo tʉppox cruztat japiliajwa.

Amxot jʉm-aechpox Dios pejpamamaxliajwa, matabijsaxliajwabej
18  Asew jiw pejbʉꞌwʉajan wʉtfʉk, japi tʉp wʉt, infierno poxaxaek, nae

xasis-el xoti Cristo tʉppox cruztat japiliajwa. Cristo pejpatʉpax japiliajwa, 
me-ama nejliaklax wʉt, wejatisipox. Pelax xatis Dios nakbʉꞌweyaxaelpis, 
chiekal matabijas, Dios nakkajachawaesfʉlaxaelpox. 19 Dios pejjamechan, 
chajia lelspox, jʉm-aech wʉt, jʉm-aech Dios jʉm-aechpox:

“Jiw xabich matabijapi, japi matabijapoxan xan toesaxaelen. Asamatkoi 
xan tajaxtat japi jiw chiekal matabijaxael japi matabijapoxan 
pachaema-elpox, diachwʉajnakolaxa-el xot” —aechox.

20 Asew jiw ampathatpijiw pajutliajwa jʉm-aech: “Xanal xabich matabijax” 
—aechi asew jiw jʉmtaeliajwas. Asew jiwbej pajutliajwa jʉm-aech: “Xanal 
xabich matabijax jiw chanaekabʉanaliajwan” —aechi asew jiw jʉmtaeliaj
was. Asew jiwbej pajutliajwa jʉm-aech: “Xanal chiekal matabijax puexa 
ampathatpijaxanliajwa” —aechi asew jiw jʉmtaeliajwas. Pe Dios jʉm-aech 
puexa japi jiwliajwa: “Japi pejmatabijsaxan, nejliaklaxan, pajut nejchaxoelpo
xankal xot” —aech Dios japi jiwliajwa. 21 Dios xabich pejmatabijsax. Me-ama 
ampathatpijiw pejmatabijsax, jachi-el Dios pejmatabijsax. Dios tapae-el japi 
jiw matabijaliajwa Dios pejmatabijsax. Dios jiw bʉꞌweyaxael, naexasit xoti 
chimiawʉajan, Cristo tʉppox cruztat japiliajwa. Pe nakiowa, asew jiwliajwa 
Jesús pejwʉajan, me-ama nejliaklaxwʉajan wʉt, wejatisipox.

22  Xan naewʉajnax wʉt judíos, japi xabich taesia koechaxan naexasisliajwa 
xan naewʉajnaxpoxan. Judíos-elpi xabich nejxasink matabijaliajwa ampa
thatpijaxan. Japi jiw xan naewʉajnax wʉt, najʉm-aechi xanliajwa: “Xam 
naewʉajnampoxan najʉp wʉt tajwʉajnapijiw naewʉajanpoxan, ja-aech wʉt, 
xanal naexasisaxaelen xam naewʉajnampoxan” —aech judíos-elpi xanliajwa. 
23  Pe xanal nakiowa japi naewʉajnax Cristo tʉppox cruztat japiliajwabej. 
Judíos japawʉajan jʉmtaen wʉt, nejxasinka-elpi japawʉajan. Judíos-elpibej, 
jʉmtaen wʉt japawʉajan, me-ama nejliaklax wʉt, wejatisipox. 24  Xanal 
naewʉajnax Cristo tʉppox cruztat xatisliajwa. Dios makanot judíos japon 

pejjiwaliajwa. Makanotbejpon judíos-elpi japon pejjiwaliajwa. Puexa japi 
jʉmtaen wʉt Cristo tʉppox cruztat, japi chiekal matabija Dios pejpamamax, 
Dios pejmatabijsaxbej, Dios chajia nejchaxoel xot, Cristo tʉp wʉt puexa japi 
bʉꞌweliajwapon. 25 Jiw jʉmtaen wʉt Cristo tʉppox cruztat jiw bʉꞌweliajwa, 
japox, me-ama nejliaklax wʉt, wejatisipox. Pe amwʉtjel, japox kaes pejme 
matabijsax. Me-ama ampathatpijiw pejmatabijsax, jachi-el japox. Dios tapaei 
wʉt Cristo tʉpaliajwa cruztat, japon tʉp wʉt, me-ama Dios mamnika-el 
wʉt, ja-aechon. Dios mat-et wʉt Cristo pejme dukaliajwa, jawʉt jiw matabija 
Dios pejpamamax, Dios kaes pejme mamnikpox. Me-ama jiw pejpamamax, 
jachi-el Dios pejpamamax. 26 Takoew, ¡xamal najut chiekal nejchaxoelde ma 
amwʉt xan jʉmchiyaxaelenpox! Dios xamal makanot wʉt japon pejjiwaliaj
wam, xamalxot xabicha-el matabijapi ampathatpijaxan. Xabicha-elbej pak
lochow paxi. 27 Dios makanochpi, japi Dios pejjiwaliajwa, japi jiw, me-ama 
matabijsla wʉt, ja-aechi asew jiwliajwa. Pe japi Dios kajachawaech xot, kaes 
pejme matabijs wʉt, ja-aechi. Me-ama ampathatpijiw matabijtpi, jachi-el 
japi jiw. Ja-aech wʉt, ampathatpijiw, xabich matabijtpi, xabich padalaxaeli. 
Dios makanot jiw japon pejjiwaliajwa, japi jiw, me-ama mamnika-el wʉt, 
ja-aechi asew jiwliajwa. Pe japi jiw Dios kajachawaech xot, kaes pejme xabich 
mamnik Diosliajwa. Me-ama ampathatpijiw mamnik wʉt, jachiyaxil japi jiw. 
Ja-aech wʉt, ampathatpijiw, xabich mamnikpi, japox taen wʉt, xabich pada
laxaeli. 28  Dios makanot jiw japon pejjiwaliajwa mastaenspi asew jiw. Japi 
jiw, me-ama pachaema-el wʉt, ja-aechpi paklochowliajwa. Ja-aech Dios, 
makanot wʉt jiw japon pejjiwaliajwa, asamatkoi paklochow xabich padala
liajwa. 29 Samata, aton nejchaxoelaxil: “Xan kaes pejme pachaeman. Me-ama 
asew jiw, jachi-enil xot, Dios namakafit japon pej-atonanliajwa” —chiyaxi
lon, nejchaxoel wʉt. 30 Dios pajut puexa nakmakanot Jesucristo pejjiwaliaj
was. Dios naktapaeibej chiekal matabijaliajwas japon pejjamechan, Cristo 
tʉp xot cruztat. Samata, xatis babijaxan isaspoxan ajil Diosliajwa. Isfʉlas
bej Dios nejxasinkpoxan. Dios nakkajachawaetbej xatis babijax isasamatas. 
31 Samata, xatis jiw jʉmchiyaxaes Dios nakkajachawaetpoxliajwa. Dios pej
jamechan, chajia lelspox, jʉm-aech wʉt, jʉm-aechox: “¡Aton pajut ispoxan, 
japon chapaeyaxil asew jiw asbʉan jʉmch japon aton sitaeliajwas! Japon 
atonlax chapaesia wʉt ispoxanliajwa, ¡japon nej chapaeꞌ asew jiw Dios kaja
chawaechpoxan, asew jiw japox jʉmtaen wʉt japi Dios sitaeliajwa!” —aech 
Dios pejjamechan, chajia lelspox.

Jesucristo kimatamatlaspox cruztat

2 �1 Takoew, xamalxot majt patx wʉt, xan chimiawʉajan naewʉajnax, 
maliach matabijtaxpoxan Diosxot. Japawʉajan majt asew jiw mata

bija-el. Xamal japawʉajan naewʉajnax wʉt, chiekal naewʉajnax chiekal 
jʉmmatabijaliajwam. Naewʉajnax wʉt japawʉajan, me-ama xabich mata
bijtax wʉt, jachi-enil. 2  Xan xamalxotx wʉt, kaes asaxan nejchaxoela-enil 
matabijsliajwan. Xanlax nejchaxoelafʉlax naewʉajnafʉlaliajwan Jesucristo 
pejwʉajan, cruztat kimatamatlaspox. 3  Xamal nejwʉajnalel naewʉajnax 
wʉt, tajlewt tathʉlax. Chiekal mamnika-enil wʉt, ja-an xan. 4 Naewʉajnax 
wʉt chimiawʉajan xamal naexasisliajwam, me-ama xabich matabijsnan 
wʉt, jachi-enil. Espíritu Santo xan nakajachawaet xamal naexasisliajwam 

naewʉajnaxpoxan. 5 Dios nakajachawaet xotbej, xamal naexasitam xan nae
wʉajnaxpoxan. Japoxan naexasis-emil, xamal matabijam xot ampathatpijiw 
matabijapoxan.

Espíritu Santo nakkajachawaetpox xatis 
matabijaliajwas Dios matabijtpoxan

6 Cristo chiekal xanaboejapixot, jaxot xan Dios pejjamechan naewʉajnax, 
japi jiw kaes chiekal matabijaliajwapi Dios. Xan naewʉajnaxpoxan najʉpa-el 
ampathatpijiw naewʉajanpoxan. Najʉpa-elbej paklochow naewʉajanpoxan. 
Asamatkoi puexa japi jiw chiekal toepaxael. 7 Xan jiw naewʉajnax wʉt, nae
wʉajnax Cristo tʉppox cruztat japi bʉꞌweliajwas Dios. Japoxliajwa Dios cha
jiakolaxtat, that is-el wʉtfʉk, tamach nejchaxoelon: “Japox jachiyaxaelen jiw 
bʉꞌweliajwan” —aech Dios, tamach nejchaxoel wʉt. Ampamatkoiyan xanal 
japawʉajan jiw naewʉajnax, majt jiw matabija-elwʉajan. 8  Cristo ampathatat 
wʉt, paklochow, ampathatpijiw tatoꞌalpi, matabija-eli japawʉajan. Japi japa
wʉajan chiekal matabijaxael wʉt, kimatamatlaxili Cristo tʉpaliajwa cruztat. 
Japonlap, kaen, tatoꞌlaxael puexa ampathatpijiw, Diosxotsepibej. 9 Paklochow 
japi matabija-el Jesús, japon Cristopon. Me-ama Dios chajia jʉm-aech Cristo 
tʉpaliajwa, ja-aechlisi japox. Dios pejjamechan, chajia lelspox, jʉm-aech wʉt, 
jʉm-aechox:

“Jiw, nejxasinkpi Dios, japi jiwliajwa Dios chaemt pachaempoxan, 
majt chinax kaen aton tae-elpoxan, jʉmtae-elpoxanbej, nejchaxoela-
elpoxanbej” —aech Dios pejjamechan, chajia lelspox.

10 Dios naktapaei matabijaliajwas Cristo tʉppox xatisliajwa, Espíritu Santo 
nakkajachawaet xot. Espíritu Santo puexa chiekal matabijt. Chiekal matabijt
bejpon puexa Dios nejchaxoelpoxan.

11 Xatis chiekal matabijaxisal asew jiw nejchaxoelpoxan. Pelax jiw pajut 
chiekal matabija nejchaxoelpoxan. Ja-aechbej Espíritu Santo. Japon chiekal 
matabijt Dios nejchaxoelpoxan, japon pajut Dios xot. 12  Dios nejchaxoelpoxan 
xatis matabijaxisal wajut wajnejchaxoelaxantat. Espíritu Santo, fʉloekpon 
athʉxotsik, japon nakkajachawaet xatis matabijaliajwas Dios ispox xatis
liajwa. 13  Xanal xamal naewʉajnax wʉt, naewʉajna-enil tajut matabijaxpo
xan. Xamal naewʉajnax Espíritu Santoxot matabijtaxpoxan. Xanal jiw nae
wʉajnax Dios pejjamechan, japi jiwlis pejmatpʉatanxot Espíritu Santopi.

14  Jiw, naexasis-eli Jesús pejwʉajan, japi pejmatpʉatanxot jil Espíritu 
Santo. Samata, nejxasinka-eli xanal naewʉajnaxpoxan, xanal matabijax
poxanbej Espíritu Santoxot. Japoxanliajwa, japi jiw asbʉan jʉmch nejcha
xoel: “Japoxan nejliaklaxan” —aechi, nejchaxoel wʉt. Japi xanal naewet 
wʉt, najʉmmatabija-el, Espíritu Santo kajachawaes-esal xot. Samata, japi 
jiw chiekal jʉmmatabija-el Dios pejjamechan. 15  Pelax jiw, pejmatpʉatan
xoti Espíritu Santo, japi jiw chiekal nejchaxoel Dios pijaxan matabijaliajwa. 
Japiliajwa asew jiw jʉmchiyaxisal: “Xamal jʉm-ampoxan diachwʉajnakolax. 
O, japoxan diachwʉajnakolaxa-el” —chiyaxisal. 16 Japoxliajwa Dios pejjame
chan, chajia lelspox, jʉm-aech wʉt, jʉm-aechox: “Jiw pajut chiekal matabija
xil wajpaklon Dios nejchaxoelpoxan. Jiw naewʉajnaxilbej Dios” —aech Dios 
pejjamechan. Xatis wajmatpʉatanxot Espíritu Santo. Samata, xatis matabijas 
Cristo nejchaxoelpoxan. Jatis wʉt, nejchaxoels, me-ama Cristo nejchaxoel.

Chiekal nabichaxaelpox Diosliajwa Jesús pejwʉajan naexasiti

3 �1 Takoew, xamalxot majt naewʉajnax wʉt, puexa Dios pejjamechan 
chiekal naewʉajna-enil. Ja-an xan, xamal naewʉajnax wʉt, xamal 

chiekal naexasis-emil xotfʉk Espíritu Santo tatoꞌalpox, xamal jelnaexasitam 
xotbejfʉk Cristo pejwʉajan. Samata, xamal, me-ama yamxi wʉt, ja-am Cristo 
pejwʉajan naexasitampoxliajwa. 2  Xamal majt matxoela naewʉajnax tam
papoxan Cristoliajwa, chiekal matabijaliajwam. Me-ama yamxʉch pen mit 
miach, naxaeyaxan xaeyaxil xot, ja-an xan, xamal naewʉajnax wʉt tampa
poxan Cristoliajwa. Pe amwʉtjel, nakiowa xamal ja-amfʉk. Nejnejchaxoe
laxan kaes chiekal tiꞌs-el, matabija-emil xot Cristoliajwa. Samata, xamal 
chiekal matabijaximil kaes xabich tampoelpoxan Cristoliajwa. 3  Xamal, 
me-ama asew jiw, Dios naexasis-elpi, ja-amfʉk. Xamalbej nusasiowlam asew 
jiwliajwa. Nalotambej. Jasoxan isam xot, diachwʉajnakolax xamal, me-ama 
asew jiw, ja-am. 4 Me-ama asew jiw, Dios naexasis-eli, duil wʉt kaenejcha
xoelaxa-el, ja-ambej xamal. Xamalxot asew jiw jʉm-aech: “Xanal Pablo pejji
wan” —aechi. Asew jiw xamalxotbej jʉm-aech: “Xanallax Apolos pejpijwan” 
—aechi. Japoxan xamal amwʉtjel nakiowa jʉm-amfʉk. Samata, duilam wʉt, 
kaenejchaxoelaxa-emil.

5  Xan, Pablo, kaes pejme pachaema-enil. Apolosbej kaes pejme 
pachaema-el. Xan, Apolos sʉapich, nabistax Diosliajwa. Samata, xanal nae
wʉajnax wʉt, xamal chiekal naexasitam Jesucristo pejwʉajan. Kaenanʉla 
xanal chiekal nabistax, me-ama Dios natoꞌa. 6 Xan matxoela naewʉajnax Dios 
pejjamechan, xamalxotx wʉt. Do jawʉx, Apolos xamal naewʉajan. Japon 
xamal kaes naewʉajan, me-ama Dios nejxasink xamal duilaliajwam. Xan majt 
xamalxot naewʉajnax wʉt Dios pejjamechan, me-ama mʉthax wʉt, ja-an 
nejmatpʉatanxot. Do jawʉx, xan mʉthaxpi, Apolos, me-ama min matfalan, 
ja-aechon xamalliajwa. Dios chiekal is xotbej pejbichax nejmatpʉatanxot, 
xamal, me-ama xan mʉthaxpi wʉt, chiekal tiꞌtpi, ja-am xamal. 7 Mʉthapon 
kaes pejme pachaema-el. Min matfalanbej kaes pejme pachaema-el. Dioslax 
kaes pejme pachaem. Dios kajachawaet xot, puexa mʉthaspi chiekal tiꞌsfʉl. 
8  Mʉthapi, min matfalpibej, kolemʉtje. Pe japi jiw puexa chiekal najʉp Dios
liajwa. Dios mosaxaespi Diosxotse kaenanʉla nabisti ampathatat. 9 Xan, 
Apolos sʉapich, kaebichax nabistax Diosliajwa. Xamal, me-ama Dios pejlulan 
wʉt, ja-am xanal nabichliajwan. Xamal Dios pejjiwam xotbej, me-ama Dios 
isfʉlba wʉt, ja-ampox. 10 Xan matxoela naewʉajnax xamal Cristo pejwʉajan. 
Samata, xan, me-ama Dios pejba tʉadutxponan wʉt, ja-an Diosliajwa. Amw
ʉtjel Apolos xamal kaes naewʉajnafʉl Cristo pejwʉajan. Samata, japonbej, 
Dios pejba isan wʉt, ja-aechon. Xanwʉx, Apolosbej, japon, Dios pejba nabi
chan wʉt, ja-aechon. Kaenanʉla Diosliajwa nabisti chiekal nabichaxael Dios 
pejba chiekal pachaemaliajwa. 11 Xamal naewʉajnax Jesús pejwʉajan, xamal
bej tʉadusliajwam Dios xanaboejampox. Xan Jesús pejwʉajan xamal mat
xoela naewʉajnax wʉt xamalxot, japanaewʉajnax, me-ama bases, bapijax, 
ja-aechox, Dios pejba isliajwa. Japabases matxoela isas satat japaba chiekal 
mamnikaliajwa. Jesucristo, japon pajut, me-ama bases Dios pejbaliajwa. 
12  Aton ba isliajwa wʉt, bases isax toet wʉt, japabasesmatwʉajtat asan japaba 
isaxael, toepaxilba. Ja-aech wʉt, isaxaelon orotat. Ja-el wʉt, ba isaxaelon 

platatat. Ja-el wʉt, ba isaxaelon iaꞌantat, xabich ommaenkpotantat. Ja-el wʉt, 
asan aton isaxael toepaxaelba. Ja-aech wʉt, esaxaelon tawloba. Ja-el wʉt, 
ba esaxaelon baba-ʉafba. Ja-el wʉt, esaxaelon maklejbʉth-ʉafba. 13  Cristo 
pejme fʉloek wʉt, jitat xapaejaxaelon bichaxan, kaenanʉla pejjiw nabist
poxanliajwa. Do jawʉt, Cristo pejjiw, japi kaenanʉla matabijaxael, chiekal 
nabist wʉt, o, chiekal nabich-el wʉt. 14 Cristo xapaejaxael wʉt japi pejbicha
xan, japabichaxan pachaem wʉt, japi, nabistpi Cristoliajwa, chiekal mosa
xaesi Diosxotse. 15 Japi nabistpoxan, pachaema-el wʉt, mosaxisali Cristo. Japi 
ispoxan wetoejwaxaes jitat. Pe nakiowa, napelsaxili Diosliajwa. Samata, japi 
jiw, me-ama wiapi jit pejba wematwʉajtamdaduch wʉt, ja-aechiyaxael japi 
jiw.

16  ¿Xamalkat matabija-emil, Dios pejtemploba wʉt, ja-ampox, Espíritu 
Santo nejmatpʉatanxot duk xot? 17 Aton Dios pejtemploba tabejt wʉt, japon 
atonbej Dios boesaxaeson. Japaba Dios pajutliajwa. Xamal, Dios pejtemploba 
wʉt, ja-am, japon pejjiwam xot.

18  ¡Najut nabej naekichachajbeꞌ! Xamalxot kaen aton nejchaxoel wʉt 
ampox: “Xan kaes pejme matabijtax. Me-ama asew jiw, ampathatpijiw, mata
bijs, xan jachi-enil” —aech wʉton, japon kofsaxael japanejchaxoelax. Japon 
nejchaxoelaxael: “Xan matabijs-enil. Me-ama asew, ampathatpijiw, matabijs, 
xan jachi-enil” —chiyaxaelon, nejchaxoel wʉt. Japon aton diachwʉajnakolax 
asamatkoi matabijsanaxael. 19 Ampathatpijiw pejmatabijsaxan, japoxan Dios
liajwa nejliaklaxan. Japoxanliajwa Dios pejjamechan, chajia lelspox, jʉm-
aech wʉt, jʉm-aechox: “Dios kajachawaet ampathatpijiw pejmatabijsaxtat, 
pajut chiekal matabijaliajwa japi pejmatabijsaxan nejliaklaxanpox” —aech 
Dios pejjamechan. 20 Dios pejjamechan, chajia lelspox, jʉm-aech wʉt, jʉm-
aechbejpox: “Jiw pejmatabijsaxan, Diosliajwa, japox nejliaklaxan” —aech 
Dios pejjamechan, jʉm-aech wʉt japoxanliajwa. 21 Samata, xamal kaes pejme 
nejxasinkam wʉt asan naewʉajanpox Jesús pejwʉajan, xamal nejchaxoelaxi
mil: “Xatis kaes pejme pachaems. Me-ama asew, Jesús pejwʉajan naexasiti, 
jachi-esal” —chiyaximil, nejchaxoelam wʉt. Puexa xanal Jesús pejwʉajan 
naewʉajnax, Dios natoꞌa xot. Dios puexa ampathatat ispi, japoxan, puexa 
xamalliajwa. 22  Xan Pablo, Apolosbej, Pedrobej, xanal Dios pantoꞌapin, xamal 
naewʉajnaliajwan. Dios ampathat is amwʉtjel xamal duilaliajwam, asamat
koiyanliajwabej. Dios tapaeibej xamal asamatkoi tʉpaliajwam. Dios puexa 
japoxan tapaei ampathatat xamalliajwa. 23  Xamal, Cristo pejjiwam, isfʉla
xaelam Cristo nejxasinkpoxan. Cristo, Dios paxʉlan, japonbej isfʉl pax Dios 
nejxasinkpoxan.

Nabistpoxan apóstoles

4 �1 Xamal nejchaxoelam wʉt, ¡nejchaxoelde xanalliajwa: “Pablo, asew 
jiwbej, paklochowa-el. Japi jiw, me-ama xatis, ja-aechi. Japi nabist 

Cristoliajwa. Japi naknaewʉajan majt jiw matabija-elpoxan, Dios toꞌas xoti” 
—amde, nejchaxoelam wʉt xanalliajwa! 2  Xamal chiekal matabijam. Aton 
nabist wʉt pejpaklonliajwa, japon chiekal isaxael puexa tatoꞌlaspoxan. 
3 Xanbej isfʉlax, tajpaklon natatoꞌalpoxan. Samata, xamal, asew jiw sʉapich, 
jʉmchiyaxaelam wʉt xanliajwa: “Pablo chiekal naewʉajnafʉla-el jiw. Ispoxan 
chiekal isfʉla-elbejpon” —chiyaxaelam wʉt xanliajwa, xan japoxliajwa 

	 567� 1 Corintios 3​, ​4



nejchaxoelaxinil. Isfʉlaxpoxanliajwa nejchaxoela-enilbej: “¿Xankat chiekal 
isfʉlax Dios natatoꞌalpoxan? O, ¿xankat chiekal isfʉla-enil Dios natatoꞌalpo
xan?” —chi-enil, xan tajut nejchaxoelx wʉt. 4 Xan tajut matabijs-enil, babijax 
isx wʉt Diosliajwa, nabistax wʉt japonliajwa. Xanfʉk tajut chiekal matabijs-
enil, Dios chiekal naexasitx wʉt, o, chiekal naexasis-enil wʉtbej. Asamatkoi 
Dios pajut chiekal xan najʉmchiyaxael japoxanliajwa. 5 Samata, ¡xamal nabej 
nejchaxoeleꞌ asew jiwliajwa, nabisti Diosliajwa: “Japi chiekal nabich-el Dios 
toꞌaspox” —nabej aecheꞌ, nejchaxoelam wʉt! ¡Asbʉan jʉmch wajpaklon Jesús 
wʉajnawesaxaelam pejme pasliajwasik! Jesús pask wʉt, japon pajut puexa jiw 
chiekal itpaeyaxael japi kaenanʉla ispoxanliajwa. Maliach ispoxanbej tulaela 
itpaeyaxaelon. Japon itpaeyaxaelbej, ma-aech xot jiw kaenanʉla japoxan is. 
Do jawʉx, Dios jʉmchiyaxael kaenanʉla jiwliajwa nabisti japonliajwa: “Xam 
diachwʉajnakolax chiekal nabistam xanliajwa. Samata, xan xabich nejcha
chaemlax xamliajwa” —chiyaxael Dios kaenanʉla japi jiwliajwa.

6 Takoew, ¡xan chiekal nanaeweꞌe tajutliajwa jʉmchiyaxaelenpox, Apolos
liajwabej! Chiekal nanaewetam wʉt, ¡xamal chiekal naexasiꞌe Dios pejjame
chan, chajia lelspox! Dios pejjamechan, chajia lelspox, jʉm-aech wʉt, jʉm-
aechox ampox, fiat wʉt: “Jʉm-am wʉt, ¡nabej jʉm-aecheꞌ: ‘Ampon kaes pejme 
xabich pachaem. Me-ama asan aton, jachi-elon’ —nabej aecheꞌ!” —aech Dios 
pejjamechan. Samata, nejchaxoelam wʉt, ¡nabej nejchaxoeleꞌ: “Ampon aton, 
Dios pejjamechan naewʉajanpon, kaes pejme pachaem. Me-ama asan aton, 
Dios pejjamechan naewʉajanpon, jachi-el japon aton” —nabej aecheꞌ, nej
chaxoelam wʉt! 7 ¿Achankat xamal jʉm-aech: “Xamal kaes pachaemampim. 
Me-ama asew jiw, jachi-emilpim” —aechkat xamalliajwa? Xamal amwʉtjel 
nejewpoxan, japoxan, Dios xamal chaxduw. Dios xamal chaxduw wʉt, ¿ma-
aech xotkat japoxanliajwa jʉm-am, me-ama xamal najut chiekal faekam wʉt, 
ja-amkat?

8  Xamal asbʉan jʉmch nejchaxoelam: “Xatis xabich matabijas Dios pejja
mechan, asew jiw naknaewʉajan xot. Samata, nakweweꞌpa-el japi kaes nak
naewʉajnaliajwa” —am xamal, nejchaxoelam wʉt. Xamal japox nejchaxoe
lam wʉt, diachwʉajnakolaxa-el. Chiekal matabijam wʉt Dios pejjamechan, 
xamal, me-ama tajpaklochowam wʉt, jachiyaxaelam. Diachwʉajnakolax 
Dios pejjamechan naexasiti pejpaklochowam wʉt, ja-am wʉt, xanal nejcha
chaemlaxaelen xamalliajwa. 9 Xan tajut nejchaxoelx: “Dios natapaei puexa 
xanal apóstolespin ampathatpijiw xanal nanejweslaliajwa. Japi jiw jʉm-
aechbej: ‘Xatis apóstoles beyaxaes’ —aechi. Samata, puexa ampathatpijiw, 
Dios pej-ángelesbej, chiekal xanal natachaemapi taeliajwa jachiyaxaelpox 
xanalliajwa” —an xan, nejchaxoelx wʉt. 10 Asew jiw nejchaxoel xanalliajwa: 
“Japi Cristo pejjiw xot, nejliakla” —aechi xanalliajwa, nejchaxoel wʉt. Pe 
xamallax najutliajwa asbʉan jʉmch nejchaxoelam wʉt, jʉm-am: “Xatis Cristo 
pejjiws xot, xabich matabijas” —am, nejchaxoelam wʉt. Nakaewa najʉm-
ambej xanalliajwa: “Japi mamnika-el” —am xamal xanalliajwa. Xamal
lax najut nejchaxoelam wʉt, jʉm-am: “Xatis kaes pejme mamnikas” —am 
xamal. Asew jiw xanal nasitae-el. Pelaxi xamal japi jiw sitaen. 11 Xanal jiw 
naewʉajnax wʉt asapaklowaxanxot, nabijatax. Amwʉtjelbej nakiowa nabija
tax. Xanal asamatkoi litaxaelax. Minsilabej. Nawejilbej chamoeyaxan chiekal 
naxoeliajwanlejen. Jiw babijaxan isfʉlbej xanalliajwa. Tajbachan nawejilbej, 

xabich nanʉamtax xot asatʉajnʉchanlel. 12  Asamatkoi xanal xabich damlax, 
xabich nabistax wʉt tejew wʉajsliajwan. Asew jiw jʉm-aech babejjamechan 
xanalliajwa. Ja-aech wʉt, xanallax Dios kawʉajnax japi jiw Dios kajacha
waesliajwas. Asew jiw babijaxan isfʉl wʉt xanalliajwa, xanal talala-el japi 
jiwliajwa. 13  Asew jiw babejjamechan jʉm-aech wʉt xanalliajwa, xanallax 
jʉm-an chimiajamechan japi jiwliajwa. Asew jiwliajwa, xanal, me-ama xabich 
pachaema-elpoxan wʉt, ja-an japiliajwa. Pomatkoicha, hasta amwʉtjel, jasox
tat xanal duilafʉlax.

14 Xan ampox lelx wʉt, lela-enil xamal nadalaliajwa. Xanlax lelx ampox 
xamal naewʉajnaliajwan. Xamal naewʉajnax wʉt, me-ama taxikola naewʉaj
nax wʉt, ja-an xamalliajwa, xamal nejxasinkax xot. 15 Xamal naewʉajnax wʉt 
Jesús pejwʉajan, naexasitam japawʉajan Dios xamal bʉꞌweliajwa babijaxan 
isampoxanliajwa. Samata, xan, me-ama nej-axnan wʉt, ja-an xamalliajwa, 
Jesús pejwʉajan naewʉajnax wʉt, naexasitam xot. Do jawʉx, Jesús pejwʉa
jan naexasitam wʉt, xabich asew jiw kaes xamal chanaekabʉana chiekal 
matabijaliajwam. 16 Amwʉtjel xamal jʉm-an chiekal duilaliajwam. Me-ama 
xan xamalxot chiekal dukx wʉt, ¡xamalbej ja-amde, duilam wʉt!

17 Samata, Timoteo toꞌax xamal poxade, japon xamal naewʉajnaliajwa, 
chiekal duilaliajwam, me-ama xan chiekal dukx, jachiliajwam. Xan Timoteo 
xabich nejxasinkax, chiekal naexasit xoton Jesús pejwʉajan. Samata, 
Timoteo, me-ama taxʉlan, jabʉan-an. Timoteo xamal chapaeyaxael nejcha
xoelaliajwam, ma-an xan, majt dukx wʉt xamalxot, Jesús pejwʉajan naexa
sitx xot. Me-ama xan potʉajnʉcha naewʉajnax, jachiyaxael Timoteo, xamal
xot wʉt. 18  Asew jiw xamalxot pajut nejchaxoel: “Xatis kaes pejme pachaems, 
xabich matabijas xot. Samata, Pablo xatis bej naktaeyaxilbej kaes naknae
wʉajnaliajwa” —aech japi jiw, pajut nejchaxoel wʉt xanliajwa. 19 Pe nakiowa, 
Dios natapaei wʉt, kaematkoiyan sʉapich wʉt, xamal taeyaxaelen. Xan japi 
jiw tajut chiekal taeyaxaelen, matabijsliajwan, diachwʉajnakolax japi jiw 
mamnik wʉt Espíritu Santo pijaxtat. Jachi-el wʉt, xan tajut chiekal matabij
saxaelen, japi jiw asbʉan jʉmch pajut jʉm-aechpoxankal. 20 Dios pejjiw mata
bijaxaes, isfʉl wʉt pachaempoxan, Dios kajachawaech xoti. Japi jiw asbʉan 
jʉmch pajut jʉmdui-el isliajwa pachaempoxan. 21 Xamalxot patx wʉt, ¿xamal
kat nejxasinkam xan kastikaliajwan, xamal babijaxan isam xot? O, ¿xamalkat 
nejxasinkam xan chiekal naewʉajnaliajwan, xamal nejxasinkax xot?

Corinto paklowaxpijiw, Jesús pejwʉajan 
naexasitixot, dukpox xabich babijax ispon

5 �1 Kaen aton xabich babijax is xamalxot, fit xoton pax pijow. Jiw, naexasis-eli 
Jesús pejwʉajan, jasox is-el, me-ama japox. 2 Pe xamal japon aton fias-emil. 

Asbʉan jʉmch xamal najutliajwa nejchaxoelam: “Xatis kaes pejme pachaems. 
Me-ama asew jiw, jachi-esal” —am xamal, nejchaxoelam wʉt. ¡Jasox xamal 
nabej nejchaxoeleꞌ! ¡Xamal xabich nadalaxaelam japon atonliajwa! ¡Xamal toꞌim 
japon aton chijiyaliajwa xamalxot, pejme kaxa-elaliajwapon! 3 Diachwʉajnako
lax amwʉtjel xan tajut xamalxota-enil. Pe nakiowa, nejchaxoelx wʉt, xan tajut, 
me-ama xamalxotx wʉt, ja-an. Matabijtax japon aton babijax ispox. Samata, 
xanliajwa japon aton weweꞌpas kastikax. Xamal japon aton kastikaxaelam, xan 
jaxota-enil wʉt. 4 Xamal natamejlam wʉt jʉmchiliajwam japon aton babijax 

ispoxliajwa, jawʉt xan nejchaxoelaxaelen xamalliajwa. Jawʉtbej wajpaklon 
Jesús xamal kajachawaesaxael chiekal matabijaliajwam, machiyaxaelam japon 
atonliajwa. 5 Japon, xabich babijax ispon, ¡xamal toꞌimpon chijiyaliajwa xamal
xot, Satanás tatoꞌlaspi poxaliajwapon! Jaxotde xabich nabijat wʉt, pajut chiekal 
nejchaxoelaxaelon. Ja-aech wʉt, japon pejme chiekal naexasisaxaelbej Jesús pej
wʉajan. Ja-aech wʉt, japon bʉꞌweyaxaes asamatkoi, Jesús pejme pask wʉt.

6  ¡Xamal najut nabej nejchaxoeleꞌ: “Xatis kaes pejme pachaems. Me-ama 
asew jiw, jachi-esal” —nabej aecheꞌ, nejchaxoelam wʉt, japon, xabich babijax 
ispon, xamalxot duk xoton! Xamal chiekal matabijam. Aton babijax isfʉl wʉt 
xamalxot, japon aton tabejsaxael puexa Jesús pejwʉajan naexasiti. 7 Samata, 
japon aton, babijax isax nejxasinkpon, ¡xamal chijiyax toꞌim tabejsasamatapon 
asew jiw xamalxot! Japon aton, me-ama padujpansap, levadura kitanialassap, 
ja-aech japon aton, babijax isax nejxasink xot. Pe xamal pajelnejchaxoelaxan, 
Jesús kajachawaet xot babijax isasamatam. Ja-am wʉt, Diosliajwa, me-ama 
pajelsap, levadura kitaniala-esal sap pan isliajwa, ja-am xamal. Cristo tʉp xot 
cruztat nakbʉꞌweliajwa babijaxan isaspoxanliajwa, Diosliajwa japon, me-ama 
wajan Cordero, Pascuafiesta wʉt boesaspon, jakitison. 8  Samata, xatis nej
chachaemlas. Me-ama judíos nejchachaemil Pascuafiesta wʉt, jatisbej xatis. 
Judíos pelt padujpansapan, japasapan ajilaliajwa japixot. Jachiyaxaesbej xatis. 
Samata, majt babijaxan isaspoxan kofaxaes kaes is-elaliajwas babijaxan.

9 Majt asacarta xamalliajwa lelx wʉt, jaxot chiekal chanaekabʉanax nacha
lasamatam jiw, babijaxan isaxan nejxasinkpi sʉapich, asew wathoꞌ bʉꞌmoej
sax nejxasinkpi sʉapichbej. 10 Naexasis-elpixot Jesús pejwʉajan, asew wathoꞌ 
bʉꞌmoejt. Asew japixotbej, pejew wʉt, xabich nejpas-esal pejew. Xabich jʉmch 
kaesasiapi. Asew nejxasink natkowax. Asew nejxasinkbej ídolos kawʉajnax. 
Japacarta xatoꞌax wʉt, xatoꞌa-enil xamal nadijaliajwam japi jiwxot. Jiw babi
jaxan ispi, japi pothata xajʉp. Samata, nakolaximil japi jiwxot. Japixot xamal 
nakolasiam wʉt, nakolaxaelam ampathatat. 11 Xan chajia asacarta lelx wʉt, nae
wʉajnasian ampox. Aton jʉm-aech wʉt: “Xan naexasitx Jesús pejwʉajan” —
aech wʉton, pe japon aton nakiowa asew wathoꞌ bʉꞌmoejt wʉt, ¡jasi jiw sʉapich, 
xamal nabej nanʉams! Xamalxot asan aton pejew wʉt, japon aton nejpas-esal 
wʉtbej, xamalxot asan aton ídolo kawʉajan wʉtbej, ¡jasi jiw sʉapich, xamal 
nabej nanʉams! Xamalxot asan aton jʉm-aechfʉl wʉt babejjamechan asew jiw
liajwa, xamalxot asan aton saxa feyax nejxasink wʉtbej, xamalxot asan aton nej
xasink wʉtbej natkowax, ¡jasi jiw sʉapich, xamal nabej nanʉams! Jiw ja-aechpi, 
xamal tadʉt wʉt xaeliajwa, ¡japi jiw sʉapichbej, nabej naxaeꞌ! 12-13 Dios xan 
natapae-el jʉmchil iajwan naexasis-elpiliajwa Jesús pejwʉajan: “Ampi jiw, 
babijaxan is. Samata, japi xabich kastikaxaes” —chiliajwan. Dios pajut japox 
jʉmchiyaxael japiliajwa. Xabich kastikaxaesbejpi. Xamalxotlax naexasiti Jesús 
pejwʉajan babijax is wʉt, Dios tapaei xamal najut jʉmchiliajwam, chaemsliaj
wambej: “Ampi babijaxan is. Samata, xatis wajut japi kastikaxaes” —chiliaj
wam. Samata, ¡toꞌim japon aton xamalxot chijiyaliajwa, xabich babijax is xoton!

Wʉajan chaemsaxaelpox, Jesús pejwʉajan 
naexasiti wʉajan wʉt nakaewaliajwa

6 �1 Xamalxot asan babijax is wʉt xamalliajwa, ¡japon aton nabej bʉflaeꞌ 
juez poxade japox wʉajan juez xamal wechaemsliajwa! Xamallax 

tadʉsaxaelam asew jiw, Jesús pejwʉajan naexasiti, japi kajachawaesliajwa 
japox wʉajan chaemsliajwam. 2  Xamal chiekal matabijam. Cristo asamat
koi fʉloek wʉt, jawʉt naexasichpis Jesús pejwʉajan Dios naktapaeyaxael 
jʉmchiliajwas kaenanʉla naexasis-eli Jesús pejwʉajan: “Xam babijaxan 
isam. Samata, Dios xam kastikaxael” —chiliajwas. Samata, xamal amwʉtjel 
chiekal matabijam wʉajan chaemsliajwam, asew jiw xamalxot pejbʉꞌwʉa
jan wʉt. Puexa japox chiekal tampa xamalliajwa. 3  Xamal chiekal matabi
jambej. Asamatkoi xatis jʉmchiyaxaesbej kaenanʉla asew ángeles, babija
xan ispiliajwa: “Xam nejbʉꞌwʉajan Diosliajwa, babijaxan isam xot. Samata, 
Dios xam kastikaxael” —chiyaxaes. Samata, xatis amwʉtjel matabijas wajut 
chaemsliajwas, wʉajan wʉt xatisxot. 4 Samata, xamalxot wʉajan wʉt, ¿ma-
aech xotkat aton bʉꞌfolam juez poxade japon juez wʉajan wechaemsliajwa? 
Japi juez, Jesús pejwʉajan naexasis-el. Xamal fʉlaeyaximil juez poxade japox 
wʉajan juez wechaemsliajwa. 5  Xamal japox jʉm-an nadalaliajwa. Xamal
xot wʉajan wʉt, ¿xamalxotkat kaen aton ajil, chiekal matabijtpon wʉajan 
chaemsliajwa? 6  Xamal Jesús pejwʉajan naexasitam xot, kaen xamalxot 
babijax is wʉt, ¡nabej bʉflaeꞌ juez poxade japon aton tasalaliajwam jaxotde!

7 Japon aton bʉꞌfolam wʉt jueces poxade, japi jueces, Jesús pejwʉajan nae
xasis-eli, japi wʉltaen wʉt japox, pachaemaxil xamalliajwa. Naexasis-elpi 
Jesús pejwʉajan matabijaxael xamal chiekal duila-emilpox. Samata, ¡babi
jaxan ispon nabej bʉflaeꞌ juez poxade! Jelnaexasiti Jesús pejwʉajan, babija
xan is wʉt xamalliajwa, kaes pachaem tapaeliajwam japi japoxan isliajwa. 
Japi nejew natkowa wʉt, tapaeyaxaelam natkowaliajwa. 8  ¡Pelax xamal babi
jaxan isfʉlam nakaewaliajwa! ¡Wenatkowambej asew jiw, naexasiti Jesús 
pejwʉajan!

9-10 ¡Xamal najut nabej naekichachajbeꞌ! Xamal chiekal matabijam, babija
xan ispi, japi duilaxil Diosxotse. Samata, ¡nabej is pachaema-elpoxan, najut 
isasiampoxan! Poejiw, asew wathoꞌ bʉꞌmoejtpi, japibej duilaxil Diosxotse. 
Jiw ídolos kawʉajanpi, japibej duilaxil Diosxotse. Pejwathoꞌpi, asew wathoꞌ 
naebʉꞌmoejtpi, japibej duilaxil Diosxotse. Nakaepoejwa nabʉꞌmoejtpi, japibej 
duilaxil Diosxotse. Jiw kithakabej, duilaxil jaxotse. Jiw pejew wʉt, jʉmch 
xabich kaesasiapi, japibej duilaxil jaxotse. Saxa femaenkpi, japibej duilaxil 
Diosxotse. Jiw, bʉxwʉajanmaenkpi, japibej duilaxil Diosxotse. Asew jiw, nae
kichachajbapi wenosliajwa asew jiw pejew, japibej duilaxil Diosxotse. 11 Asew 
jiw xamalxot majt babijaxan isfʉl. Pe amwʉtjel, japi is-el babijaxan, Dios 
webeltaens xot babijaxan ispoxanliajwa, Jesucristo tʉp xot cruztat japiliajwa. 
Diosliajwa japi jiw pachaemlisi. Samata, japi Dios pejjiw. Espíritu Santobej 
kajachawaech naexasisliajwapi Dios.

Isaxilpox babijax Jesús pejwʉajan naexasiti
12  Asew jiw jʉm-aech: “Amwʉtjel xan na-it-ele-el majt nafiatpox. Samata, 

isasianpoxan isaxaelen” —aechi. Pe xatis puexa isasiaspoxan isas wʉt, 
chiekal duilaxisal Diosliajwa. Diachwʉajnakolax xan na-it-ele-el puexa isa
sianpoxan isliajwan. Pe xan tajut natapaeyaxinil tajnejchaxoelax natatoꞌla
liajwa babijaxan isliajwan, japox babijax, me-ama tajpaklon wʉt, jachiliaj
wan. 13 Asew jiw jʉm-aech wʉtbej: “Naxaeyaxan tajwoejtliajwa. Tajwoejtbej 
naxaeyaxanliajwa” —aech wʉti, japi jʉm-aechpox, diachwʉajnakolax. Pe 

	 571� 1 Corintios 6



Dios asamatkoi toesaxael naxaeyaxan, wajwoejanbej. Dios nak-is-el asew 
wathoꞌ bʉꞌmoejsliajwas. Dios nak-is japon tanbichliajwas. Dios nakkajacha
waetbej xatis chiekal mamnikaliajwas. 14 Wajpaklon Jesús tʉp wʉt cruztat, 
Dios mat-echpon pejme dukaliajwa. Asamatkoi xatisbej Dios nakmat-eyaxael 
pejme duilaliajwas.

15  ¡Xamal matabijaxaelam, xatis kaenanʉla Cristo pejjiws xot, me-ama 
Cristo pejbʉꞌt wʉt, jatis! Samata, asew wathoꞌ bʉꞌmoejsaxisal, plata kanapi 
poejiw bʉꞌmoejsaxtat. 16  ¡Xamalbej matabijaxaelam, kaen aton japow 
bʉꞌmoejt wʉt, japi, me-ama kaen wʉt, ja-aechlisi! Dios pejjamechan, chajia 
lelspox, jʉm-aech wʉt, jʉm-aechox japoxliajwa: “Japi kolenje, me-ama kaen 
wʉt, ja-aechlisi” —aechox. 17 Naexasitpon Cristo pejwʉajan, japon, Cristo 
sʉapich. Japi, me-ama kaen wʉt, ja-aechi Diosliajwa.

18  Samata, ¡nabej bʉꞌmoejs asew wathoꞌ! Nejmachbabijaxan jiw is wʉt, pej
bʉꞌan tabejs-esal. Pe nakiowa, aton asew wathoꞌ bʉꞌmoejt wʉt, japon aton 
pajut natabejt Diosliajwa. 19 ¡Xamalbej matabijaxaelam! ¡Xamal Diosliajwa, 
me-ama Espíritu Santo pejtemploba wʉt, ja-am, Espíritu Santo duk xot nejma
tpʉatanxot! Pe Dios toꞌa Espíritu Santo dukaliajwa xamal nejmatpʉatanxot. 
Nejbʉꞌanbej xamal najutliajwa-el isliajwam babijaxan. 20 Xamal Dios wʉajt. 
Cristo tʉp wʉt cruztat, japon mot xamal babijaxan isampoxanliajwa. Samata, 
¡kaes babijaxan nabej is! Babijaxan is-emil wʉt, jiw sitaeyaxael Dios.

Pablo naewʉajanpox Jesús pejwʉajan naexasiti nakjiyaxliajwa

7 �1 Majt xamal carta xatoꞌam wʉt xanliajwa, japacartaxot nawʉajna
chaemtam nakjiyaxliajwa. Amwʉt nawʉajnachaemtampoxliajwa amxot 

lelaxaelen xamal chiekal chanaekabʉanaliajwan nakjiyax. Kaes pejme 
pachaem, aton tamach laejaliajwa, pawis fis-elaliajwa. 2  Pe poejiw xabich 
asew wathoꞌ bʉꞌmoejt xot, jasox isasamata, kaes pejme pachaem kaenan
ʉla poejiw nakjiyaliajwa, kaenanʉla wathoꞌbej nakjiyaliajwa, asbʉan jʉmch 
asew poejiw bʉꞌmoejsasamata wathoꞌ. 3  Kaenanʉla poejiw chiekal laelpa
xael pijowxot. Jachiyaxaelbej kaenanʉla wathoꞌ. Chiekal laelpaxaeli pamal
xot. 4  Kaenanʉla wathoꞌ pamalpi, japi wathoꞌ pajutliajwa-el pejbʉꞌan. Japi 
pejbʉꞌan pamalliajwa. Jachiyaxaelbej poejiw pejwathoꞌpi. Japi poejiw pej
bʉꞌan pajutliajwa-el. Japi pejbʉꞌan pijowliajwa. 5 Samata, xamal, wathoꞌam, 
¡nabej nejwesleꞌ kaeyaxtat moejsliajwam, nejmol sʉapich! Xamal poejwam, 
¡ja-amdebej! Pelax xamal, nijow sʉapich, kaenejchaxoelaxam wʉt Dios piach 
kawʉajnaliajwam, ¡jawʉt kaeyaxtat nabej moejs, nijow sʉapich! Jachiya
xaelam asax nejchaxoelasamatam, piach Dios kawʉajnaliajwam wʉt. Dios 
kawʉajnax bʉxtoetam wʉt, nijow sʉapich, pejme kaeyaxtataxaelam. Jasox 
isaxaelam xamal babijaxan isasamatam, Satanás naekichachajbasamata 
xamal.

6 Xan ampox lelx wʉt, toꞌa-enil puexa xamal nakjiyaliajwam. Pe ampox xan 
lelx xamal chiekal matabijaliajwam. Nakjiyasiam wʉt, ¡nakjiyim! 7 Nejxasin
kax xamalbej tamach laelpaliajwam, me-ama xan pawis fis-enil, jachiliaj
wam. Dios kaenanʉla jiw kajachawaet duilaliajwa, me-ama Dios nejxasink. 
Samata, asew jiw nakjiyaxael. Asew nakjiyaxil.

8  Xamal poejwam tamach laelpampim, xamal wathoꞌam tamach laelpam
pimbej, xamal wathoꞌam nejmol naetʉpimbej, puexa xamalliajwa jʉm-an 

ampox. Pachaem nakjiya-elaliajwam, me-ama xan, jachiliajwam. 9 Pe xamal 
boejtaliasaximil wʉt, ¡nakjiyim, kaes nejchaxoelasamatam asaxan isaxan, 
japow sʉapich!

10  Xamal, nakjiyampim, jʉmchiyaxaelen. Japox tajnejchaxoelaxa-el. Pe 
japox, Dios nejchaxoelpox, jʉmchiyaxaelen. Xamal wathoꞌam, ¡nabej pels 
nejmol! 11 Pawis pamal foꞌapow, japow asan aton fisaxil. O, japow nospaeya
xael, pamal sʉapich, pejme nawoeyaliajwa, chiekal pachaemaliajwapi. Poe
jiwbej pelsaxil pejwathoꞌjiw.

12  Asew jiw, xamalxotpijiw, xan japi jʉmchiyaxaelen tajut nejchaxoelxpox 
nakjiyaxliajwa. Japox wajpaklon Jesús nabʉxtoꞌa-el. Jesús pejwʉajan naexa
sitpon, japon pijow, Jesús pejwʉajan naexasis-elpow wʉt, pe pijow nejxasink 
wʉt laejaliajwa pamalxot, ja-aech wʉt, japon aton foꞌaxil pijow. 13  Jesús pej
wʉajan naexasitpow, japow pamal, naexasis-elpon wʉt Jesús pejwʉajan, pe 
japon nejxasink wʉt laejaliajwa pijowxot, ja-aech wʉt, japow foꞌaxil pamal. 
14 Naexasis-elpon Jesús pejwʉajan, japon aton Dios kajachawaesaxaes pijow 
pijaxtat. Pawisbej, naexasis-elpow wʉt Jesús pejwʉajan, japow Dios kaja
chawaesaxaes pamal pijaxtat. Do ja-aech wʉt, japi paxibej Dios kajachawae
saxaes. Dios kajachawaes-el wʉt, japi paxi, me-ama asew, Jesús pejwʉajan 
naexasis-eli paxi wʉt, jachiyaxael japi paxi. 15 Pawis, Jesús pejwʉajan naexa
sitpow, japow pamal, naexasis-elpon wʉt Jesús pejwʉajan, japon aton pijow 
foꞌasia wʉt, ¡nej foꞌepon pijow, japow tamach laejaliajwa! Atonbej, Jesús 
pejwʉajan naexasitpon, japon pijow, Jesús pejwʉajan naexasis-elpow wʉt, 
japow foꞌasia wʉt pamal, ¡nej foꞌepow pamal, japon aton tamach laejaliajwa! 
Dios jasox nejxasink xamal chiekal duilaliajwam wʉajanjilaxtat. 16  Xamal 
wathoꞌam, kaenanʉla nejmol, naexasis-elpon wʉt Jesús pejwʉajan, xamal 
chiekal laelpam wʉt, nejmol sʉapich, ja-am wʉt, nejmol bej naexasisaxaelbej 
Jesús pejwʉajan. Xamal poejwambej, kaenanʉla nijow, naexasis-elpow wʉt 
Jesús pejwʉajan, xamal chiekal laelpam wʉt, nijow sʉapich, ja-aech wʉt, 
nijow bej naexasisaxaelbej Jesús pejwʉajan.

17 Ma akasestat xamal iduilamdoꞌ naexasis-emil wʉtfʉk Jesús pejwʉajan, 
¡do jaxot xamal nakiowa duilafʉlde! Ma akasestat xamal inabistamdoꞌ nae
xasis-emil wʉtfʉk Jesús pejwʉajan, ¡do japabichaxan nabichfʉlde! Japox xan 
potʉajnʉcha naewʉajnax naexasiti Jesús pejwʉajan. 18  Jesús pejwʉajan nae
xasitpon, circuncidas wʉt Dios pejmarkaxliajwa, japon nejxaejwaxisal cir
cuncidaspoxliajwa. Asan Jesús pejwʉajan naexasit wʉt, japon circuncida-esal 
wʉt, ¡japon kitoꞌaxil circuncidaliajwas! 19 Circuncidax, o, circuncida-elpoxbej, 
japoxan koloeyaxanxot, Diosliajwa kaes asax pejme pachaema-el. Japoxan 
koloeyax chiekal najʉp. Kaes pejme pachaempox naexasisliajwas Dios tatoꞌal
pox. 20 Jesús pejwʉajan naexasiti kaenanʉla ma iduildoꞌ, do jaxot duilafʉla
xaeli. Ma japi inabistdoꞌ akasestat naexasis-el wʉtfʉk Jesús pejwʉajan, do 
japoxan japi nabichfʉlaxael. 21 Asew jiw xamalxot esclavospi. Naexasit wʉti 
Jesús pejwʉajan, ¡japi nej nejchaxoela-eleꞌ malech nabistpoxliajwa paklo
chowliajwa! ¡Nejmach chiekal nej nabichpi nabistxot! Japi pejmatkoi wepach 
wʉt nakolaliajwa, ¡nej nakole paklochowxot! 22  Kaen esclavo naexasit wʉt 
wajpaklon Jesús pejwʉajan, japon Jesús pamakan. Pe japon, esclavo-el wʉt, 
ja-aechbejpon. Japon nabist wʉt paklonliajwa, jawʉtbej, me-ama nabiston 
Jesúsliajwa. Aton, esclavo-elpon, naexasit wʉt Jesús pejwʉajan, japon aton 

Cristo pej-esclavo wʉt, ja-aechon. 23  Dios xamal wʉajt wʉt, moton xabich 
ommaeyaxtat. Samata, asew jiw tatoꞌal wʉt babijaxan isliajwam, ¡xamal 
nabej is japoxan! 24 Samata, Jesús pejwʉajan naexasitampim, kaenanʉla dui
lamxot, ¡do jaxot xamal duilafʉlde! Nabistampox, ¡japoxbej nabichfʉlde! 
Xamal kaenanʉla ja-am wʉt, Dios kajachawaesaxael.

25 Xamal nakjiya-emilpim, naewʉajnaxaelen nakjiyaxliajwa, majt nawʉaj
nachaemtampox. Wajpaklon Jesús nabʉxtoꞌa-el japox xamal naewʉajnaliaj
wan. Pe xan tajut nejchaxoelxpox xamal jʉmchiyaxaelen. Dios nabeltaen 
xot, natapaei japon pejjamechan jiw naewʉajnaliajwan. Samata, xamal 
naewʉajnaxaelen. 26  Xatis amwʉtjel duilafʉlas pachaema-elmatkoiyantat. 
Samata, xan nejchaxoelx: “Kaes pejme pachaem, nakjiya-esal wʉt tamach 
laelpaliajwas” —an, nejchaxoelx wʉt. 27 Samata, xamal poejwam kaenanʉla 
nijow wʉt, ¡nabej foꞌe! ¡Chiekal kaelel bʉꞌlaelpde nejwathoꞌ! Xamal poejwam, 
nakjiya-emil wʉtfʉk, ¡nabej wʉlwekeꞌ wathoꞌ nakjiyaliajwam! 28  Fitam wʉt 
nijow, japox chaemila-el. Pansiawbej fit wʉt pamal, japoxbej chaemila-el. 
Pe nakjiyapi, japi jiwliajwa asamatkoi xabich tampoelaxael weweꞌpaspoxan
liajwa. Samata, xan nejxasinkax jʉmchiliajwan, xamal poejwam kaenanʉla 
wathoꞌ notam wʉt bʉnbijasasamatam.

29 Takoew, xan nejxasinkax xamal jʉmchiliajwan ampox. Matkoiyan xabich 
xatis nakweweꞌpa-el laelpaliajwas. Samata, pejwathoꞌpi, japibej wajpaklon 
Diosliajwa xabich nabichaxael. Me-ama tamach laelpi xabich nabist Dios
liajwa, jachiyaxaelbej pejwathoꞌpi. 30 Puexa jiw nejchaxoelaxael nabichliajwa 
Dios pijax bichax. Jiw wetʉps wʉt pejjiw, xabich nejxaejwas wʉtbej, xabich 
nabichaxaelpi Dios pijax bichax. Nejxaejwaxkal japi boejxatataeyaxil. Jiw 
nejchachaemilpi, japibej xabich nabichaxael Dios pijax bichax, me-ama nej
chachaemla-el wʉt, jachiliajwapi. Jiw pejew wʉt, japibej pasiowlaxil pejew. 
Japibej xabich nabichaxael Diosliajwa. 31 Pejew xabich mowapi, pejew mowa 
wʉt, japi jiw nejchaxoelaxil pajutliajwakal. Japibej Diosliajwa xabich nabi
chaxael, asamatkoi puexa ampathat chiekal toepaxael xot. Samata, puexa jiw 
pejewkalliajwa xabich nejchaxoelaxil.

32  Xan nejxasinkax xamal nejchaxoela-elaliajwam ampathatpijaxan. Pawis 
fis-elpon, japon nejchaxoelafʉl nabichliajwa wajpaklon Dios pejbichax, Dios 
nejchachaemlaliajwa japon atonliajwa. 33  Pijowponlax nejchaxoel ampathat
pijaxan. Nejchaxoelbejpon puexa isliajwa pijow chiekal nejchachaemlaliajwa 
japonliajwa. 34  Pawis, pamal fis-elpow, japow nejchaxoel wajpaklon pijax 
bichax. Japow nejchaxoel Dios tanbichliajwa. Pawis, pamalpowlax, japow 
nejchaxoel ampathatpijaxan. Nejchaxoelbejpow puexa isliajwa pamal chiekal 
nejchachaemlaliajwa japowliajwa.

35  Japox jʉm-an wʉt, xamal fias-enil nakjiyasamatam. Pe japox jʉm-an 
xamal naewʉajnaliajwan chiekal nejchaxoelaliajwam. Nejxasinkax xamal 
chiekal duilaliajwam. Nejxasinkaxbej puexa xamal chiekal tanbichliajwam 
wajpaklon Dios.

36  Aton chajia jʉmdut wʉt pawis fisliajwa, japow chiekal tiꞌt wʉt, japon 
aton nejchaxoel: “Xan japow fitx wʉt, japox pachaemaxael xanliajwa” —
aechon, nejchaxoel wʉt. Ja-aech wʉt, japon aton japow pawis fisaxael. 
Japox chaemila-el. 37 Asan aton jʉm-aech wʉt: “Xan pawis fisaxinil” —aech 
wʉton, nejchaxoel wʉt, japox pachaem japonliajwa. 38  Samata, aton fit wʉt 

jʉmdutpow, japox chiekal pachaem japon atonliajwa. Asanlax, pawis fis-el 
wʉt, japon atonliajwa japox kaes pejme pachaem.

39 Pamal laeja wʉt, japow pamalxotaxael. Fisaxilow asan. Jasox jʉm-aech 
Dios pejjamechan, chajia lelspox. Pelax pamal tʉp wʉt, ja-aech wʉt, pachaem 
japow asan fisliajwa. Japow fisaxael Jesús pejwʉajan naexasitpon. 40 Xan nej
chaxoelx: “Pamal naetʉpspow, asan fis-el wʉt, ja-aech wʉt, kaes pejme nej
chachaemlaxael japow” —an, xan nejchaxoelx wʉt. Xan jasox nejchaxoelx, 
Espíritu Santo nakajachawaet xot.

Choef xʉaꞌatpox ídolos-ofrendaliajwa, japawi nama wʉt, asew jiw xael

8 �1 Majt xamal carta xatoꞌam wʉt xanliajwa, nawʉajnachaemtam: “¿Choef 
xʉaꞌtaspi ídolos-ofrendaliajwa, japawi naman wʉt, pachaemkat xaeliaj

was?” —na-am xamal, nawʉajnachaemtam wʉt. Asew, naexasiti Jesús pej
wʉajan, japawi xaeliajwa nejxasinka-el. Puexa xatis chiekal matabijas japawi 
pachaempox xaeliajwas. Pe nejchaxoels wʉt: “Xatis kaes pejme chiekal mata
bijas. Me-ama asew, Jesús pejwʉajan naexasiti, xae-elpi japawi, xatis jachi-
esal” —tis wʉt, nejchaxoels wʉt, japanejchaxoelax pachaemaxil. Samata, 
nejchaxoelaxisal japox. Kaes pachaem, nejchaxoelaliajwas: “Xatis nejxasinkas 
japi jiw, xae-elpi japawi. Samata, xatis xaeyaxisal japawi japi jiw nakkaecha
taesamata” —chiyaxaes, nejchaxoels wʉt. Jatis wʉt, xatis japi jiw kajacha
waesaxaes chiekal naexasisliajwapi Dios. 2  Aton pajut nejchaxoelpon: “Xan 
japoxanliajwa puexa chiekal matabijtax” —aech wʉton, japon aton pajut 
nanaekichachajba. Japon weweꞌpas puexa kaes chiekal matabijsliajwa. 3 Dios 
nejxasinkpon, japon aton Dios matabijtas.

4 Xatis chiekal matabijas. Ídolos chinax pachaema-el, asbʉan jʉmch japoxan 
ídolos xot. Puexa ídolos, japoxan Dios-el. Kaen Dios athʉxotse duk. Jiw choef 
xʉaꞌat wʉt ídolos-ofrendaliajwa, japox ofrenda asaxliajwa chinax pachaema-
elbej. 5 Jiw chiekal matabija-el. Samata, asbʉan jʉmch jʉm-aechi: “Ampatha
tat xabich maenk dioses, athʉxotsebej” —aechi. 6  Pelax xatis chiekal mata
bijas. Kaen waj-ax Dios. Do japon chiekal kaekolan. Do kaes asan Dios ajil, 
me-ama Dios, jason. Dios puexa is xatis duilaliajwas, japon nejxasinkpoxan 
isliajwas. Chiekal matabijasbej. Kaen, wajpaklon Jesucristo. Japon Dios toꞌas 
puexa isliajwa. Japon nakkajachawaet xot, laelpas ampathatat.

7 Puexa naexasiti Jesús pejwʉajan, japi chiekal matabija-el ídolos chinax 
pachaema-elpox asaxliajwa. Asew jiw japixot majt ídolos kawʉajan. Amw
ʉtjel japi jiw chiekal Dios xanaboeja-elfʉki. Samata, japi jiw xael wʉt 
namanwi, ídolos-ofrendaliajwawi, japi jiw nejchaxoel: “Xatis japawi xaes 
xot, isas pachaema-elpox” —aechi, nejchaxoel wʉt. 8  Xatis chiekal matabi
jas. Jiw choef xʉaꞌat wʉt ídolos-ofrendaliajwa, japawi xaes wʉt, o, xae-esal 
wʉtbej, Diosliajwa japoxan koloeyaxan chiekal pachaem. 9 Pachaem xatis 
japawi xaeliajwas. ¡Pe chiekal taeyaxaes! Asew, naexasiti Jesús pejwʉajan, 
jʉm-aech wʉt: “Dios nejxasinka-el japawi xaeliajwas” —aech wʉti, ja-aech 
wʉt, ¡nabej xaeꞌ japawi! Xamal kaechataen wʉti, ja-aech wʉt, japibej xae
yaxaelbej japawi. Xael wʉti, kaenanʉla nejchaxoelaxaeli: “Xan babijax isx 
Diosliajwa” —chiyaxaeli, nejchaxoel wʉt. Jasox japi nejchaxoelaxael, chiekal 
xanaboeja-el xotfʉki Dios. 10 ¡Xamal nabej xaeꞌ japawi, ídolos pejtemploba
xoti! Xamal chiekal matabijam. Xaelam wʉt japawi, japox chaemila-el. Pe 

nakiowa, xaelam wʉt, asan Jesús pejwʉajan naexasitpon, japon chiekal Dios 
xanaboejs-el wʉtfʉk, xamal kaechataen wʉton, ja-aech wʉt, japon aton bej 
xaeyaxaelbej japawi. Ja-aech wʉt, japon aton japawi xael wʉt, nejchaxoe
laxaelon: “Xan babijax isx Diosliajwa, xaelx xot japawi” —chiyaxaelon, nej
chaxoel wʉt. 11-12  Xamal chiekal matabijam, japawi pachaem jiw xaeliajwa. 
Japawi xaelam wʉt, ja-am wʉt, asew jiw, chiekal xanaboeja-elpifʉk Dios, 
japibej xaeyaxael japawi. Samata, kaes pejme pachaem xamal xae-elaliaj
wam japawi, japi jiwbej xaesamata japawi. Xamalkalliajwa Cristo tʉpa-el. 
Japiliajwabej Cristo tʉp. Xamal xaeyaxaelam wʉt japawi, japibej xaeyaxael 
wʉt, ja-aech wʉt, japi nejchaxoelaxael: “Xan isx babijax Diosliajwa” —chiya
xaeli, nejchaxoel wʉt. Ja-aech wʉt, xamal isaxaelam babijax Cristoliajwa. 
13  Samata, xan nejchaxoelx: “Xan xaelx wʉt japawi, asew jiw, naexasiti Jesús 
pejwʉajan, xaeyaxaelbej japawi. Do jawʉx, japi nejchaxoelaxael: ‘Xan Dios
liajwa babijax isx, xaelx xot japawi’ —chiyaxaeli, nejchaxoel wʉt” —an xan, 
nejchaxoelx wʉt. Samata, kaes pejme pachaem xan japawi xae-elaliajwan, 
asew naexasiti Jesús pejwʉajan xaesamatabej japawi.

Dios tapaeipox apóstoles wʉljoeliajwa Jesús pejwʉajan 
naexasiti, japi weweꞌpaspoxanliajwa

9 �1 Cristo xan namakafit apóstolliajwan. Japonbej xan natoꞌa jiw naewʉaj
naliajwan, me-ama asew apóstoles, jachiliajwan. Xanbej tajut chiekal 

taenx wajpaklon Jesús. Xamal naewʉajnax japon pejwʉajan. Samata, xamal 
chiekal naexasitam japon pejwʉajan. 2  Asew jiw nakaewa najʉm-aech xan
liajwa: “Pablo Jesucristo pej-apóstola-el” —na-aechi. Xamallax matabijam 
diachwʉajnakolax xan Jesucristo pej-apóstolan. Naewʉajnax wʉt Jesús pej
wʉajan, xamalbej naexasitam. Samata, xamal najut chiekal matabijam diach
wʉajnakolax xan Jesucristo pej-apóstolan.

3  Xan ampox lelaxaelen, asew jiw jʉm-aech xot asaxan xanliajwa. 4 Xanal 
apóstoles, Jesús pejjiwan, Dios tanbistax xot, japon xanal natapaei xamal 
nachaxduiliajwam naxaeyaxan. 5 Xan tajow fitx wʉt, Jesús pejwʉajan naexa
sitpow, xanbej tajow bʉflaeyaxaelen, jiw naewʉajnax wʉt Jesús pejwʉajan. 
Me-ama asew apóstoles, Pedrobej, wajpaklon Jesús pakoewbej, japi bʉꞌna
nʉamt pejwathoꞌ, jiw naewʉajan wʉti Jesús pejwʉajan, xanbej jachiyaxaelen, 
tajow fitx wʉt. 6  Asew, naexasiti Jesús pejwʉajan, xamal naewʉajan wʉti 
Cristo pejwʉajan, japi naxaeyaxan weweꞌpas wʉt, xamal kajachawaetam. 
Xanlax, Bernabé sʉapich, tajut nabistax. Xanal koewan ja-anslapax, xamal 
nakajachawaesasamatam. 7 Xamal chiekal matabijam. Aton nabist wʉt, japon 
moch pajut naxaeyaxan wʉajsliajwa. Soldaw-atonbej pejpaklon chaxduws 
naxaeyaxan japon xaeliajwa. Nabistponbej uvalul pejpaklonliajwa, japon 
aton kaechtapaeis kaesʉapich uva xaeliajwa. Asanbej, oveja tataefʉlpon, 
japonbej pejpaklon kaechafias-esal, leche saeꞌa wʉt mat-uffeliajwa. 8-9 Nej
chaxoelam wʉt, ¡nabej nejchaxoeleꞌ: “Pablo pajut pejnejchaxoelaxtat japox 
faen jʉmchiliajwa” —nabej aecheꞌ, nejchaxoelam wʉt! Moisés chajia lelpox 
jʉm-aech: “Woei xanbistam wʉt trigo matbokanaliajwa, ¡woei bozal nabej 
kaechxoeleꞌ trigo xaeliajwa!” —aechox. Moisés chajia lelpox woeiliajwakal 
japox lela-elon. 10 Moisés chajia lelpox nakjʉm-aech xatis chiekal matabija
liajwas, naktanbistpi chiekal mosliajwas. Sat xawawakanpon paklonliajwa 

trigo pelaliajwa, nabist wʉt, nejchaxoelon: “Asamatkoi trigo foel wʉt, tajpak
lon kaesʉapich trigo nachaxdusaxael namosliajwa tanbistaxpox” —aechon, 
nejchaxoel wʉt. Trigo matbokanpi nejchaxoelbej: “Trigo matboknax kitoetx 
wʉt, tajpaklon kaesʉapich trigo nachaxdusaxael” —aechi, nejchaxoel wʉt. 
Do jawʉx, kaenanʉla chaxduwspi, trigo matboknax toet wʉt. 11 Xamal nae­
wʉajnax wʉt Jesús pejwʉajan, ja-an wʉt, japawʉajan, me-ama mʉthax nej
matpʉatanxot. Samata, pachaem xamal xanal nakajachawaesliajwam, nawe
weꞌp wʉt. 12  Xamal kajachawaetam asew, japi xamal naewʉajan wʉt Jesús 
pejwʉajan. Kaes pejme pachaemaxael xanal matxoela nachaxduiliajwam, japi 
chaxdui-emil wʉtfʉk japoxan.

Dios natapaei xanal japoxan xamal nachaxduiliajwam, Jesús pejwʉajan 
naewʉajnax wʉt. Pe nakiowa, xamal wʉljoe-enil nachaxduiliajwam. Xanal
lax tajut nabistax natataef­laliajwan. Xanal wʉljowx wʉt, xamal nejchaxoelam 
wʉt, asax nejchaxoelaxaelam xanalliajwa. Ja-an wʉt, xamal naexasisaximil 
naewʉajnaxpox Jesús pejwʉajan. 13  Xamal chiekal matabijam. Dios pejte
mplobatat nabistpi, japi xaeyaxael naxaeyaxan, Dios pej-ofrendapi. Altar
xot nabistpi, japi choef xʉaꞌat wʉt Dios pej-ofrendaliajwa, japibej xaeyaxael 
japawi, wediajkaswi japiliajwa. 14 Ja-aechbej, asew Jesucristo pejwʉajan nae
wʉajan wʉt. Wajpaklon Jesucristo japi tapaeis chaxduiliajwas, naxaeyaxan 
weweꞌpas wʉti. 15  Xanbej wajpaklon Jesucristo natapaei xamal nakajacha
waesliajwam, naxaeyaxan naweweꞌp wʉt. Pe nakiowa, xamal wʉljoe-enil 
nakajachawaesliajwam. Ampacarta lela-enilbej xamal wʉljoeliajwan kaja
chawaesax. Xan nejxasinka-enil xamal wʉljoeliajwan naxaeyaxan xan xae
liajwan. Xanliajwa, kaes pejme pachaem tajlit tʉpaliajwan.

16 Xan asew Jesús pejwʉajan naewʉajnax wʉt Dios bʉꞌweliajwas, nejcha
xoelx wʉt, nejchaxoela-enil: “Xan kaes pejme pachaeman. Me-ama asew jiw, 
jachi-enil” —chi-enil, nejchaxoelx wʉt. Wajpaklon Jesucristo natoꞌa jiw nae
wʉajnaliajwan japon pejwʉajan. Japawʉajan jiw naewʉajnaxinil wʉt, asa
matkoi Dios wʉajnalelan wʉt, japox xabich pachaemaxil xanliajwa. 17 Xan 
tajut tajaxtat naewʉajnax wʉt, ja-an wʉt, wʉajnawesaxaelen jiw xan namos
liajwa. Pe xan tajut tajaxtat naewʉajna-enil japawʉajan. Xan jiw naewʉaj
nafʉlax japawʉajan, wajpaklon Dios natoꞌa xot. 18  Dios natapaei xan jiw 
namosliajwa, naewʉajnax wʉt. Pe nakiowa, xan jiw naewʉajnax wʉt Jesús 
pejwʉajan japi Dios bʉꞌweliajwas, xan mat-omwʉljoe-enil. Nejchachaemlax 
wʉt, japox nejchachaemlax, me-ama xan jiw namot wʉt, ja-an.

19 Xan esclavo-enil. Malech nabistpona-enil puexa jiwliajwa. Pe nakiowa, 
me-ama esclavo wʉt, ja-an. Puexa jiw malech naewʉajnax Cristo pejwʉajan 
japi jiw naexasisliajwa. 20 Diachwʉajnakolax xan naweweꞌpa-el naexasisliaj
wan Moisés chajia lelpox, naexasitx xot Jesucristo pejwʉajan. Pe xan judíos
xotx wʉt, me-ama Moisés chajia lelpox naexasitx wʉt, ja-an, japi judíosbej 
naexasisliajwa Cristo pejwʉajan. 21 Judíos-elpi Moisés chajia lelpox naexa
sis-el. Samata, xan japixotx wʉtbej, Moisés chajia lelpox naexasis-enil wʉt, 
ja-an judíos-elpibej naexasisliajwa Cristo pejwʉajan. Ja-an wʉt, xan kofs-enil 
Dios pejjamechan naexasitxpox. Naexasisfʉlax, me-ama wajpaklon Jesucristo 
natoꞌa. 22  Jiw, jelnaexasiti Jesús pejwʉajan, japi chiekal xanaboeja-elfʉk Dios. 
Samata, xan japixotx wʉt, me-ama japi, ja-an, japibej chiekal naexasisliajwa 
Cristo pejwʉajan. Xan puexa jiw naewʉajnax wʉt, isfʉlax, me-ama japi, 

japibej chiekal naexasisliajwa Jesús pejwʉajan Dios bʉꞌweliajwasbejpi. 23 Xan 
ja-an japixotx wʉt, puexa jiw chiekal naexasisliajwa Cristo pejwʉajan Dios 
bʉꞌweliajwas. Samata, Dios xan nakajachawaesaxael wʉt, kajachawaesaxael
bejpon japi jiw, me-ama Dios chajia jʉm-aech kajachawaesliajwa.

24  Xamal chiekal matabijam, puexa jiw xabich dʉkp kanaliajwa premio. 
Pe japixot kaen, matxoelapatpon, japon premio kana. Xamalbej ja-am, Dios
liajwa xabich nabistam wʉt. 25  Dʉkpaxaelpi premio kanaliajwa, kaenan
ʉla chiekal nejchaxoel xabich najaesliajwa, me-ama asew, jachi-elaliajwa. 
Samata, dʉkpaxaelpi pajut chiekal natataefʉl kanaliajwa premio, nʉaf-ʉaf
corona. Japox corona piachliajwa-el, selnaxaes xotox. Xatis Diosliajwa xabich 
nabistas kanaliajwas Dios pijax premio. Japox premiolax pomatkoichaliajwa. 
26  Me-ama aton matnoch xabich najaet markasxot pasliajwa, xan jachiya
xaelen. Puexa tajpamamaxtat isaxaelen. Me-ama wajpaklon Dios natoꞌa, 
jachiyaxaelen. Ja-an wʉt, japonliajwa tanbistaxpoxan, kaeyax, nawenafoꞌa
xil. 27 Samata, tajut chiekal natataef­lax babijax isasamatan. Jasox isx tajpak
lon, Jesús, nejchachaemlaliajwa, xan jiw naewʉajnax wʉt japon pejwʉajan. 
Asew naewʉajnax wʉt Jesús pejwʉajan, japamatkoiyan xan chiekal duka-enil 
wʉt, Dios pajut xan natoꞌaxael kofsliajwan japon pijax bichax.

Pablo fiatpox Corinto paklowaxpijiw ídolos kawʉajnasamata

10 �1 Takoew, xan naewʉajnax xamal nejkiowasamatam. Wajwʉajnapi
jiw nakola wʉti Egipto tʉajnʉxot, japi fʉlafol Moisés. Jawʉt itloejen 

athʉ dukafʉl japi pejwʉajnalel. Samata, japi japox, itloejen, fʉlafol. Do jawʉt, 
Dios japi kajachawaech likaliajwapi Mar Rojo. 2  Jiw bautisas wʉt, bautisas 
mintat. Ja-aech wʉt, japi Dios pejjiw. Jatislap-is wajwʉajnapijiw, fʉlafol wʉti 
itloejen, Moisés sʉapich. Fʉlaechbejpi Mar Rojo poxade, min najʉpanadi
jan poxade, likaliajwa we-enlelde. Ja-aech wʉt, puexa israelitas Diosliajwa, 
me-ama bautisas wʉt, ja-aechi. Ja-aech wʉt, japi jiw Dios pejjiwlisi. 3  Japibej 
kaeyax naxaeyax xael pomatkoicha, Moisés sʉapich. Pejnaxaeyax fʉlaloeka 
athʉlelsik. 4 Puexa japibej kaemin afpi, Dios chaxduchmin, nakolamin iaꞌbot
xot. Samata, japa-iaꞌbot, Cristo wʉt, ja-aech, israelitas wia xot, tʉpasia wʉti 
minsit. 5 Pe nakiowa, xabich jiw japixot is Dios nejxasinka-elpoxan. Samata, 
japi xabich tʉp, pajilaxtat wʉti.

6  Puexa israelitas japox wejatis, xatisbej isasamatas babijaxan. 7 Samata, 
¡xamal nabej kawʉajneꞌ ídolos! Me-ama asew tajwʉajnapijiw, ¡nabej ja-aecheꞌ 
xamal! Dios pejjamechan, chajia lelspox, jʉm-aech wʉt, jʉm-aechox japi
liajwa: “Jiw is wʉt fiesta ídolosliajwa, chalak xaeliajwa, feliajwabej. Do 
jawʉx, kaechatoel wʉt, nanapi nababoelaliajwa” —aechox. 8  ¡Xatis nabej 
bʉꞌmoejstis asew wathoꞌ! Me-ama asew tajwʉajnapijiw, ¡nabej jachitis! Taj
wʉajnapijiw japox is wʉt, kaematkoi tʉp veintitrés mil jiw, Dios kastikas 
xoti. 9 Me-ama asew tajwʉajnapijiw, japi is babijaxan Dios palalaliajwa, xatis
lax japox jachiyaxisal. Tajwʉajnapijiw asbʉan jʉmch babijax is wʉt, japixot 
xabich jom liklas. Do jawʉt, chatʉpbejpi jom liklaspoxan. 10 Asew tajwʉajna
pijiw jʉm-aech babejjamechan Diosliajwa. Ja-aech wʉt, Dios toꞌa ángel japi 
beliajwas. Samata, ¡xamalbej nabej jʉm-aecheꞌ babejjamechan Diosliajwa!

11 Tajwʉajnapijiw japoxan wejatis, xatis wachakalpijwasbej nejchaxoelasa
matas babijaxan isliajwas. Japoxanliajwa Dios pejjamechan, chajia lelspox, 

jʉm-aech wʉt, jʉm-aechox xatis chiekal matabijaliajwas isasamatas babija
xan. 12  Jesús pejwʉajan naexasitpon, nejchaxoel wʉt: “Xan chiekal naexasitx 
Jesús pejwʉajan. Diachwʉajnakolax babijax isaxinil” —aech wʉton, nejcha
xoel wʉt, japon pajut chiekal natataef­laxael, asamatkoi babijax isasamata. 
13  Xamal matabijaxaelam. Satanás xamal xapaeja wʉt babijaxan isliajwam, 
xamal koewam japon xapaejaxil. Asew, Jesús pejwʉajan naexasitibej, xapae
jaxaes. Satanás xatis nakxapaeja wʉt, Dios nakiowa nakkajachawaesaxael 
babijaxan isasamatas. Me-ama Dios chajia jʉmdut nakkajachawaesliajwa, 
jachiyaxael Dios xatisliajwa. Samata, Satanás xamal xapaeja wʉt, Dios kaja
chawaesaxael kaes mamnikaliajwam Dios xanaboejampoxliajwa. Ja-am wʉt, 
babijax isaximil.

14  Sa mat a, xamal takoew, nejxasinkaxpim, ¡nabej kawʉajneꞌ ídolos! 
15 Xamal chiekal matabijam. Chiekal nejchaxoelambej. Samata, nejchaxoe
lam wʉt, ¡chiekal nejchaxoelde chiekal matabijaliajwam xan jʉm-anpoxan, 
japoxan diach chiekal wʉajnakolax wʉt, o, japoxan diachwʉajnakolaxa-el 
wʉt! 16 Xatis Santa Cena xaes wʉt, japox nejchaxoelaliajwas, wajpaklon Jesu
cristo sʉapichaspox. Jawʉt, vino afs wʉtbej, nejchaxoelaliajwas Cristo tʉppox 
cruztat xatisliajwa. Panbej jalkas wʉt xaeliajwas, japox nejchaxoelaliajwas, 
Cristo boesaspox xatis nakbʉꞌweliajwa. 17 Xatis, Jesús pejwʉajan naexasich
pis, xabich pin-iach. Pe nakiowa, kaeyax panax xaes. Samata, xatis, Cristo 
sʉapich, kaebʉꞌtas.

18  ¡C hie kal nejchaxoelde judíosliajwa! Japi choef xʉaꞌat wʉt ofrenda 
isliajwa Diosliajwa, japi japawi xael wʉt, chiekal kaenejchaxoelax Diosliajwa. 
19 Xan lelx wʉt, jʉmchi-enil: “Ídoloslap Dios” —chi-enil. Xan jʉmchi-enilbej: 
“Pawi ídolosliajwapi, kaes pejme pachaem, asawi ídolosliajwa-elwi, jachi-el” 
—chi-enil. 20 Jiw, naexasis-elpi Dios pejjamechan, choef xʉaꞌat wʉt ofrenda 
isliajwa ídololiajwa, japi jiw nejchaxoel: “Ampawi chaxdutx ofrenda ídolo
liajwa” —aechi, nejchaxoel wʉt. Diachwʉajnakolax ídololiajwa-el. Japi choef 
xʉaꞌat depliajwa. Japawibej Diosliajwa-el. Samata, xan nejxasinka-enil xamal 
isliajwam japox ofrenda, japi jiw sʉapich. 21 Xamal Santa Cena xaelam wʉt, 
vino afambej nejchaxoelaliajwam Jesucristo tʉppox. Asew jiw, Dios pejjame
chan naexasis-elpi, fiesta is wʉt ídolosliajwa, japafiesta depliajwa. Samata, 
¡xamal japi jiw sʉapich, nabej xaeꞌ! ¡Nabej feꞌbej, japi jiw sʉapich!

22  Xatis nejxasinka-esal babijax isliajwas wajpaklon Jesús palalasamata, 
japon kaes pejme mamnik xot. Me-ama xatis, jachi-elon.

Chiekal duilaxaelpox Jesús pejwʉajan naexasiti
23  Asew jiw jʉm-aech: “Majt nafiatpoxan, amwʉtjel japoxan chiekal toep. 

Samata, xan na-it-ele-el. Isasianpoxan isaxaelen” —aech asew jiw asbʉan 
jʉmch. Japi jʉm-aechpox diachwʉajnakolax. Pe puexa japi isasiapoxan, is 
wʉti, japoxan pachaemaxil kaes xanaboejaliajwapi Dios. 24  Nejchaxoelam 
wʉt, ¡nabej nejchaxoeleꞌ pachaempoxan isliajwam najutliajwakal! Pelax nej
chaxoelde isliajwam pachaempoxan asew jiwliajwa.

25  Pawi mowaxot wʉajtam wʉt, japawi nejmach xaeyaxaelam. Japawi 
xaelam wʉt, pachaem Diosliajwa. Samata, pawi mowaxot wʉajtam wʉt, nabej 
wʉajnachaems: “¿Ampawikat ofrenda ídolosliajwawi?” —nabej aecheꞌ. Pawi 
mowapi xamal wʉajnachaemtam wʉt, jʉmnosaxaeli: “Diachdoꞌ, ampawi, 

ofrenda ídolosliajwawi” —chiyaxaeli xamalliajwa. Japox jʉmtaenam wʉt, 
nejchaxoelaxaelam: “Japawi xaelx wʉt, Diosliajwa japox pachaemaxil” —
chiyaxaelam, nejchaxoelam wʉt. Samata, pawi wʉajtam wʉt, ¡nabej wʉajna
chaems! 26 Ampathat, puexa ampathatatpibej, japoxan wajpaklon Dios pejew. 
Samata, pachaem xatis xaeliajwas japawi.

27 Jesús pejwʉajan naexasis-elpon, xamal tadʉt wʉt xaeliajwam, ¡nejmach 
xaem! Xaeliajwam wʉt, ¡nabej wʉajnachaems: “¿Ampawikat, ofrenda ídolos
liajwawi?” —nabej aecheꞌ! 28  Pe jawʉt, asan, Jesús pejwʉajan naexasitpon, 
jʉm-aech wʉt: “Ampawi xaes wʉt, Diosliajwa pachaemaxil” —aech wʉton, 
¡xamal nabej xaeꞌ japawi! Pe nakiowa, xamal japawi xaelam wʉt, diach
wʉajnakolax japon aton tabejsaxaelam. 29 Xamal chiekal matabijam, puexa 
pawi pachaem xaeliajwas. Pe nakiowa, asew jiw jʉm-aech wʉt japawiliajwa: 
“Pachaema-el ampawi xaeliajwas” —aech wʉti, ¡xamalbej nabej xaeꞌ japawi!

Asan, Jesús pejwʉajan naexasitpon, xan jʉm-anpox jʉmtaen wʉt, japon 
asbʉan jʉmch jʉmchiyaxilbej: “Dios natapaei xaeliajwan ofrenda ídololiaj
wawi. Samata, xan nejmach chiekal xaelx. ¿Ma-aech xotkat majt xaelxpoxan 
wʉlkaechakoftax?” —chiyaxil japon aton. 30 Xan xaeliajwan wʉt, gracias-an 
Diosliajwa. ¿Ma-aech xotkat asan aton asbʉan jʉmch jʉmchiyaxael xanliajwa: 
“Japon pejbʉꞌwʉajan Diosliajwa, xael xoton japawi, ofrenda ídololiajwawi” 
—nachiyaxaelkat? 31 Puexa isaxaelampoxan, xaeyaxaelampoxanbej, feyaxae
lampoxanbej, puexa japoxan isam wʉt, ¡chiekal isde, puexa jiw Dios sitae
liajwa! 32  Samata, ¡xamal nabej is babijaxan nakxataesamata, tabejsasama
tambej, judíos, judíos-elpibej, asew, Dios naexasitibej! 33 Puexa xan isxpoxan, 
isx puexa asew jiw nejchachaemlaliajwa. Isx wʉt pachaempoxan, nejcha
xoela-enil: “Ampoxan xan tajutliajwa” —chi-enil, nejchaxoelx wʉt. Japoxan 
xan isx puexa asew jiw wepachaemaliajwas. Japox nejchaxoelx, nejxasinkax 
xot japi jiwbej Dios bʉꞌweliajwas.

11 �1 Xan isfʉlax Cristo isfʉlpoxan. ¡Xamalbej japoxan isfʉlde!

Machiyaxaelpox wathoꞌ, cultoxot wʉt
2  Takoew, xamal nejchaxoelam xanliajwa. Xan jʉm-anpoxanbej xamal nae

xasisfʉlam. Samata, xan xabich nejchachaemlax xamalliajwa. 3  Xan jʉm-an 
xamal chiekal matabijaliajwam ampox. Dios paklon Cristoliajwa. Cristobej 
paklon kaenanʉla poejiwliajwa, japi naexasiti japon pejwʉajan. Kaenanʉla 
poejiwbej paklochow pejwathoꞌliajwa. 4 Samata, aton matlʉaꞌt wʉt panuel
bʉꞌ, Dios kawʉajnaliajwa wʉt, o, Dios bʉxtoꞌaspox jiw naewʉajnaliajwa 
wʉtbej, ja-aech wʉt, wajpaklon Jesucristo padalaxael japon atonliajwa. 
5  Kaeow pawis Dios kawʉajnaliajwa wʉt, o, Dios bʉxtoꞌaspox jiw naewʉaj
naliajwa wʉtbej, matlʉaꞌs-el wʉt panuelbʉꞌ, ja-aech wʉt, pamal padalaxael 
pijowliajwa, japow, me-ama taꞌlaxaxoch wʉt, jachiyaxael xotow pamal
liajwa. 6  Pawis nejxasinka-el wʉt panuelbʉꞌ matlʉaꞌsliajwa, ja-aech wʉt, 
pajut nataꞌlaxaxosaxaelpow. Pe nejxasinka-el wʉt pajut namatfunaliajwa, o, 
pajut nataꞌlaxaxosliajwa taꞌdalasamata, ja-aech wʉt, ¡nej matlʉaꞌs panuel
bʉꞌ! 7 Dios is wʉt aton, me-ama Dios pajut wʉt, ja-aech japon aton. Samata, 
poejiw matlʉaꞌaxil panuelbʉꞌ. Japi chiekal pachaem wʉt, puexa jiw nejcha
xoelaxael Diosliajwa: “Dios xabich pachaem” —chiyaxael jiw, nejchaxoel 
wʉt. Atow chiekal pachaem wʉtbej, puexa asew jiw nejchaxoelaxael japow 

pamalliajwa: “Ampow pamal xabich pachaem” —chiyaxael asew jiw, nejcha
xoel wʉt japowliajwa. 8  Dios aton is wʉt, kus-elon pawis pejchena. Dioslax 
kut aton pejchena isliajwapon pawis. 9 Dios aton is wʉt, is-elon japon aton 
kajachawaesliajwa pawis. ¡El! Dios is pawis, japow kajachawaesliajwa japon 
aton. 10  Samata, atow matlʉaꞌsaxael panuelbʉꞌ, naexasiti Jesús pejwʉajan 
natamejabatat wʉt. Do ja-aech wʉt, Dios pej-ángeles nejchaxoelaxael japow
liajwa: “Diachwʉajnakolax ampow pawis pamal chiekal sitaen” —chiyaxael 
Dios pej-ángeles japowliajwa. 11 Xatis, naexasichpis Jesús pejwʉajan, chiekal 
matabijas. Wathoꞌ chiekal jil wʉt, xatis poejiwas, machiyaxisal. Wathoꞌbej 
machiyaxil, poejiw chiekal jil wʉt. 12  Dios is wʉt atow, aton chenakuton atow 
isliajwapon. Do jawʉx, poejiw nalaela wathoꞌxot. Dios pijaxtat japox ja-aech.

13  Xamal najut nejchaxoelam wʉt, ¡chiekal nejchaxoelde ampoxliajwa! 
Jesús pejwʉajan naexasitampim natamejam wʉt natamejabatat, ¿pachaemkat 
pawis matlʉaꞌs-elaxtat Dios kawʉajnaliajwa? ¡El! Japox chiekal pachaema-el. 
14  Wajut chiekal matabijas. Poejiw matlatapaei wʉt kasnikaliajwa, japox 
xabich padalapox. 15 Wathoꞌlax matlakasnik wʉt, japox pachaem japi wathoꞌ
liajwa. Pe Dios jasox chajia tapaei wathoꞌ matlakasnikaliajwa, japow pejmat
latat, me-ama matnaematakach wʉt, jachiliajwaspow. 16  Kaen aton naexa­
sis-el wʉt xan jʉm-anpox, japon matabijsaxael xanal kaenejchaxoelaxanpox, 
asew jiw sʉapich, naexasiti Jesús pejwʉajan, matlakasnikpoxliajwa.

Santa Cena xael wʉt, asew jiw xabich xaelpox
17 Xan lelx wʉt, lela-enil xamal jʉmchiliajwan ampox: “Santa Cena xaelam 

wʉt, chiekal isam” —chiliajwan. ¡El! Xamal natamejlam wʉt Santa Cena xae
liajwam, chiekal is-emil. 18  Xamal natamejlam wʉt Santa Cena xaeliajwam, 
chiekal kaenejchaxoelaxa-emil. Asbʉan jʉmch xamal nasalam, Santa Cena 
xaeliajwam wʉt. Japoxliajwa asew jiw xan nachapaei xamal ja-ampoxan. 
Jawʉt xan nejchaxoelx: “Japox diachwʉajnakolax bej ja-aechbej” —an xan, 
tajut nejchaxoelx wʉt. 19 Xamalxot asew nakaewa najʉm-aech: “Xatis kaes 
pejme naexasich Jesús pejwʉajan. Me-ama asew xatisxot, jachi-esal. Samata, 
wajlel chalakaxaes” —aechi nakaewaliajwa. 20 Samata, natamejlam wʉt nej
chaxoelaliajwam wajpaklon Jesucristoliajwa, japox Santa Cena Jesucristo
liajwa-el. 21 Santa Cena xaelam wʉt, xamal najut matxoela xaelam xapatam
poxam, naxaeyaxan. Xamal asew jiw xasala-emil. Asew jiw xamalxot xabich 
af wʉt, saxtas. Asew jiwlax, kijilpi, nejmʉtpijwa-elpi, japi kaechkow. Lita
xaelapi. 22  ¡Xamal jasox nabej ja-aecheꞌ! Asamatkoi, Santa Cena xaeliajwam 
wʉt, fʉlaeliajwam wʉt, xamal xabich litaxaelam wʉtbej, ¡nejbachantat majt 
cha-aex xaem! ¡Fembej! ¿Ma-aech xotkat sitae-emil asew jiw, naexasiti Jesús 
pejwʉajan, pat wʉt Santa Cena xaeliajwa? Asew xamalxot, kijilpi, japi xamal 
xabich datam. Xamal japoxan isam wʉt, pachaema-el japiliajwa. Samata, xan 
nejchachaemla-enil xamalliajwa, japox wʉltaenx wʉt.

Jiw Santa Cena xael nejchaxoelaliajwa Jesús tʉppox 
(Mt 26.26‑29; Mr 14.22‑25; Lc 22.14‑20)

23  Xamal chajia chiekal chanaekabʉanax Santo Cenaliajwa, xan matabij
taxpoxan Cristoxot. Wajpaklon Jesús, pejnachala sʉapich, madoi xael wʉt 
Santa Cena, jawʉt panax fiton. Japamadoi, kaen pejnachalan wiasaxaeson 

padaelmajiwxot. 24 Do jawʉt, Jesús panax fit wʉt, pax Dios kawʉajan wʉt, 
gracias-aechon. Jawʉt panax jalkafʉlon. Jawʉt jʉm-aechon pejnachalaliajwa: 
“Ampox panax, tajwit wʉt, ja-aech. Asamatkoi, xamal xaelam wʉt Santa 
Cena, kaenanʉla nejchaxoelaliajwam xan isxpoxliajwa” —aech Jesús pejna
chalaliajwa, bʉꞌxael wʉt Santa Cena. 25  Do jawʉx, xaeyax kaechatoel wʉt, 
Jesús vinomint chafit wʉt, jʉm-aechon: “Ampot vinomint, me-ama tajjal wʉt, 
ja-aech. Diachwʉajnakolax Dios chajia jʉmdut bʉꞌweliajwa tajjal pijaxtat 
makanotxpi. Samata, Santa Cena xaelam wʉt, xamal nejchaxoelaxaelam xan 
tʉpxpox xamalliajwa” —aech Jesús pejnachalaliajwa. 26 Samata, xamal Santa 
Cena xaelam wʉt, jawʉt asew jiw japox taen wʉt, nejchaxoelaxael wajpaklon 
tʉppox. Xamal japox isfʉlaxaelam, hasta wajpaklon Jesús pejme pask wʉt.

Jiw chiekal nejchaxoelaxaelpox Santa Cena xael wʉt, 
chiekal nejchaxoelaliajwa wajpaklon tʉppoxliajwa

27 Jiw natamejal wʉt Santa Cena xaeliajwa, jawʉt chiekal nejchaxoela
xaelpi wajpaklon tʉppoxliajwa. Japox chiekal nejchaxoela-el wʉti, babijax 
isaxael, sitae-el xoti wajpaklon tʉppox japiliajwa. 28  Samata, pan xaeliajwa 
wʉt, vino feliajwa wʉtbej, jawʉt kaenanʉla jiw chiekal nejchaxoelaxael. 
Jawʉtbej, jiw pejbʉꞌwʉajan wʉt Diosliajwa, japoxliajwa Dios kawʉajnaxaeli 
Dios beltaeliajwas. Do ja-aech wʉt, pachaem japi xaeliajwa pan, feliajwabejpi 
vino. 29 Pe masoxtat asbʉan jʉmch jiw pan xael wʉt, af wʉtbejpi vino, majt 
chiekal nejchaxoela-el wʉt wajpaklon tʉppoxliajwa cruztat jiwliajwa, japi 
jiw pejbʉꞌwʉajnaxael Diosliajwa. Kastikaxaesbejpi Dios. 30 Samata, jasoxtat 
xamalxot xabich jiw bʉꞌxaenk. Asew chiekal mamnika-elbej. Asew tʉpbej, 
sitae-el xoti Santa Cena. 31 Xatis kaenanʉla wajut chiekal nejchaxoelaxaes 
wʉt babijax isaspoxanliajwa, japoxan kofas wʉtbej, jatis wʉt, wajpaklon nak
kastikaxil. 32  Xatis babijaxan isaspoxan kofa-esal wʉt, jatis wʉt, wajpaklon 
nakkastikaxael xatis babijaxan kofaliajwas. Jasoxtat Dios nakbʉꞌweyaxael 
nakpelsasamatas, Jesús pejwʉajan naexasis-eli sʉapich.

33 Takoew, xamal natamejlam wʉt Santa Cena xaeliajwam, asew jiw pas-el 
wʉtfʉk, ¡wʉajnaweꞌe! Puexa jiw pat wʉt, do ja-aech wʉt, ¡naxaem kaeyaxtat! 
34 Natamejlax wʉajna, asew xamalxot xabich litaxaela wʉt, japi pejbachantat 
majt naxaeyaxael. Japi jachiyaxael, asew jiw kaechkowasamata natamejlam
xot, Dios kastikasamatas japi jiw. Xamal kaes asaxanliajwa majt nawʉajna
chaemtam. Jelow japox tajut chiekal chanaekabʉanalax, paslax wʉt xamalxot.

Espíritu Santo kajachawaesfʉlaspox Jesús pejwʉajan 
naexasiti Dios tatoꞌalpox isfʉlaliajwa

12 �1 Takoew, lelaxaelen xamal chiekal matabijaliajwam. Kaenanʉla nae
xasiti Jesús pejwʉajan, japi jiw Espíritu Santo kajachawaesfʉlas Dios 

tatoꞌalpoxan isfʉlaliajwa.
2  Xamal chiekal matabijam. Majt naexasis-emil wʉtfʉk Jesús pejwʉajan, 

Satanás xamal naekichachajbafʉl. Samata, ídolos, naksiya-elpoxan, xamal 
kawʉajnam. 3 Samata, xan nejxasinkax xamal chiekal matabijaliajwam. Aton 
jʉm-aech wʉt babejjamechan Jesúsliajwa, japon pejmatpʉatxot jil Espíritu 
Santo. Asan aton jʉm-aech wʉtlax: “Jesús tajpaklon” —aech wʉt, japon pej
matpʉatxot Espíritu Santo duk.

4 Jesús pejwʉajan naexasiti kaenanʉla nabist asabichaxan, Dios pejbicha
xan. Espíritu Santobej kajachawaesfʉlas japi jiw Dios tatoꞌalpoxan isfʉla
liajwa. 5  Japi jiwbej kaenanʉla chiekal nabist Diosliajwa. Japi pejbichaxan 
kaenanʉla najʉpa-el. Pe japi jiw nabist kaen wajpaklon Diosliajwa. 6 Japi jiw 
kaenanʉla asabichaxan nabist, Dios pejbichaxan. Samata, Dios puexa japi 
jiw kaenanʉla kajachawaesfʉl chiekal isfʉlaliajwa japon pejbichaxan. 7 Jesús 
pejwʉajan naexasiti, japi jiw kajachawaesfʉlas Espíritu Santo chiekal isfʉla
liajwa Dios pejbichaxan, puexa asew, naexasiti Jesús pejwʉajan, wepachae
maliajwas japoxan. 8  Asew Jesús pejwʉajan naexasitixot kajachawaesfʉlas 
Espíritu Santo. Samata, japi naewʉajan wʉt, asew jiw chiekal naewechpi. Do 
ja-aech wʉt, japi jiwbej chiekal duilafʉl. Asew jiw, naexasitpixot Jesús pej
wʉajan, Espíritu Santo kajachawaesfʉlas xot, japi jiw xajʉp chiekal chanae
kabʉanaliajwa asew jiw chiekal matabijaliajwa japajamechan. 9 Asew Jesús 
pejwʉajan naexasitixot, Espíritu Santo kajachawaesfʉlas xot, japi jiw chiekal 
xanaboejapi Dios. Asew naexasitpixot Jesús pejwʉajan, Espíritu Santo kaja
chawaesfʉlas xot, japi jiw xajʉp, jiw bʉꞌxaenk wʉt boejthʉsliajwa. 10 Asew 
naexasitpixot Jesús pejwʉajan, Espíritu Santo kajachawaesfʉlas xot, japi jiw 
xajʉp koechaxan isliajwa. Asew naexasitpixot Jesús pejwʉajan, Espíritu Santo 
kajachawaesfʉlas xot, japi jiw xajʉp jiw naewʉajnaliajwa Dios bʉxtoꞌaspoxan. 
Asew naexasitpixot Jesús pejwʉajan, Espíritu Santo kajachawaesfʉlas xot, 
japi jiw xajʉpaxael matabijaliajwa, asew jiw jʉm-aech wʉt Espíritu Santo 
bʉxtoꞌaspoxan, o, dep bʉxtoꞌaspoxanbej. Asew naexasitixot Jesús pejwʉa
jan, japi jiw Espíritu Santo kajachawaesfʉlas xot, xajʉpaxael naksiyaliajwa 
asajame, japi majt matabija-eljame naksiyaliajwa. Asew naexasitixot Jesús 
pejwʉajan, japi jiw Espíritu Santo kajachawaesfʉlas xot, xajʉpaxael jʉmma
tabijaliajwa, asew jiw naksiya wʉt asajame. Do jawʉx, japi jiw xajʉpaxaelbej 
asew jiw chiekal chanaekabʉanaliajwa japajame jʉm-aechpoxan. 11 Puexa 
japi jiw, Jesús pejwʉajan naexasitixot, japoxan ja-aech, Espíritu Santo japi 
kajachawaesfʉlas xot. Espíritu Santo kaenanʉla jiw kajachawaet, me-ama 
japon nejxasink jiw kajachawaesliajwa.

Kaebʉꞌtpox Cristo sʉapich naexasiti Jesús pejwʉajan
12  Aton p ejbʉꞌtxot xabich pathi, pawibej. Kaes asewbej. Pe nakiowa, 

kaebʉꞌt. Jatisbej xatis, Jesús pejjiws. Xabichas. Pe nakiowa, kaebʉꞌtas, Cristo 
sʉapich. 13  Puexa xatis nakbautisa kaemʉtaliajwas. Dios toꞌa kaen Espíritu 
Santo wajmatpʉatanxotaliajwa. Xanal judíospin, xamal judíos-emilpimbej, 
xanal esclavos-enilpin, xamal esclavospimbej, puexa xatis wajmatpʉatanxot 
kaen Espíritu Santo.

14 Kaenanʉla wajbʉꞌantat, xabich pathi, pawibej. 15 Aton pejtʉak naksiya
xael wʉt, jʉmchiyaxilpox: “Xan ke-e-enil. Samata, xan ampabʉꞌtpijaxa-enil” 
—chiyaxil tʉakliajwa. Tʉak japox jʉmchiyaxael wʉt, japox pachaemaxil, 
japabʉꞌtpijax xot. 16  Aton pejnaechoꞌtbej naksiyaxael wʉt, jʉmchiyaxilbej
pox: “Xan itfuta-enil. Samata, xan ampabʉꞌtpijaxa-enil” —chiyaxilbej nae
choꞌt. Naechoꞌt japox jʉmchiyaxael wʉt, japox pachaemaxil, japabʉꞌtpijax 
xot. 17 Japon pejbʉꞌt puexa itfukal wʉt, jʉmtaeyaxilon. Puexa pejbʉꞌtxot nae
choꞌankal wʉtbej, japon aton jaenxataeyaxil. 18  Samata, Dios aton is wʉt, 
nejmach puexa i spon, pathiliajwa, pawiliajwabej, kaes asaxanliajwabej 

pachaemaliajwa. 19 Aton pobʉꞌta itfukal chanlaelt wʉt, o, naechoꞌankal chan
laelt wʉtbejpon, ja-aech wʉt, japon aton pejbʉꞌt ajilaxael. 20 Diachwʉajnako
lax aton pejbʉꞌtat xabich pathi, pawibej, kaes asaxanbej. Pe nakiowa, japon 
aton kaebʉꞌt.

21 Aton pej-itfut naksiyaxael wʉt, jʉmchiyaxil ke-eliajwa: “Ke-e, xam nawe
weꞌpa-el” —chiyaxil itfut ke-eliajwa. Aton pejmatnaetbej naksiyaxael wʉt, 
jʉmchiyaxil tʉakliajwa: “Tʉak, xam naweweꞌpa-el” —chiyaxil matnaet tʉak
liajwa. 22  Puexa xatis wajbʉꞌantatpi xabich pachaem. Nejchaxoels wʉt waj
bʉꞌantatpiliajwa, me-ama nakweweꞌpa-el wʉt, jatis japoxanliajwa. Pe japoxan 
diachwʉajnakolax ajil wʉt wajbʉꞌanxot, xabich nakweweꞌpaxael japoxan. 
23  Xatis chiekal naxoeis wajdalapoxanxot, nejchaxoels xot: “Pachaema-el, 
asew jiw nabʉꞌtaeliajwa” —tis xot, nejchaxoels wʉt. 24  Pe wajmʉax, waj
thitbej, wajmatnaetbej, pachaem asew jiw nakwetaeliajwa. Samata, jaxot 
naxoe-esal. Dios is wʉt wajbʉꞌan, wajbʉꞌanxot asaxan, me-ama xatis nakwe
weꞌpa-el wʉt, ja-aech japoxan. Jaxot chiekal naxoeis wʉt, jatis wʉt, japoxan, 
me-ama xatisxot nakweweꞌp wʉt, jachiyaxael. 25  Wajthit, wajwibej, kaes 
asaxanbej, wajbʉꞌantat nasalaxil. Japoxan kaenanʉla wajbʉꞌantat chiekal 
nakaewa natataef­lafʉl. 26  Nakwexaenk wʉt wajbʉꞌanxot, pobʉꞌta chiekal 
pachaema-esal. Do jawʉx, xaenkpox boejkijil wʉt, ja-aech wʉt, chiekal pejme 
nejchachaemlas.

27 Kaenanʉla xamal, puexa Cristo pejbʉꞌtam wʉt, ja-am. 28  Samata, xamal 
kaenanʉla Dios chaxduw asabichaxan. Dios matxoela makanot asew jiw, japi 
Jesús pej-apóstolesliajwa. Do jawʉx, makanoton asew jiw profetasliajwa, japi 
asew jiw naewʉajnaliajwa, me-ama Dios bʉxtoꞌas. Makanotbejpon asew jiw 
chanaekabʉanapiliajwa japon pejjamechan. Toꞌabejpon asew jiw koecha
xan isliajwa. Toꞌabejpon asew jiw, bʉꞌxaenkpi boejthʉsliajwa. Toꞌabejpon 
asew jiw, japi kajachawaesliajwa asew jiw. Toꞌabejpon asew jiw, japi paklo
chowliajwa Jesús pejwʉajan naexasitiliajwa. Toꞌabejpon asew jiw chalech
kal asajamechan naksiyaliajwa, japi majt naksiya-eljamechan. 29 Puexa jiw 
apóstoles-el. Puexa jiw profetas-elbej. Puexa jiw chanaekabʉana-piya-elbej. 
Puexa jiw koechaxan ispiya-elbej. 30 Puexa jiw boejthʉtpiya-elbej bʉꞌxaenkpi. 
Puexa jiw chalechkal asajame naksiya-elpibej, majt naksiya-eljame. Puexa jiw 
jʉmmatabija-elbej, asew jiw asajamechan naksiya wʉt chiekal chanaekabʉa
naliajwa asew jiw. 31 Pachaem, xamal nejchaxoelam wʉt: “Xan nejxasinkax 
Dios nachaxdusliajwa pijax bichax, kaes chiekal pachaempox” —am wʉt.

Nejxasinkaxaespox asew jiw

Amwʉt xamal naewʉajnaxaelen kaes chiekal pachaempox. Japox nakaewa 
nanejxasinkaspox.

13 �1 Xan naksiyaxaelen wʉt asajametat, ángeles pejjametatbej, pe asew 
jiw, xan nanaeweti, nejxasinka-enil wʉt, asajametat naksiyaxaelen

pox pachaemaxil xanliajwa. Me-ama platillo, o, campana nejmetpox, jiw 
daka wʉt, jachiyaxael xan naksiyaxpox japi jiwliajwa. 2  Asew jiw nejxasinka-
enil wʉt, xan Dios nabʉxtoꞌapox jiw naewʉajnaxaelen wʉt, japox pachaema
xil xanliajwa. Matabijsaxaelen wʉtbej maliach Dios matabijtpoxan, japox
bej pachaemaxil xanliajwa, nejxasinka-enil wʉt asew jiw. Xabich nejmach 
matabijsaxaelen wʉtbej, japox pachaemaxil xanliajwa, nejxasinka-enil wʉt 

asew jiw. Xan xabich Dios xanaboejsaxaelen wʉtbej, Dios kawʉajnaxaelen 
wʉt pinamʉax nawexaliaxsliajwa asalel, japamʉax nawexaliaxt wʉt, japox
bej pachaemaxil xanliajwa, nejxasinka-enil wʉt asew jiw. 3  Xan puexa tejew 
chaxduiyaxaelen wʉtbej kijila, xan tajut natapaeyaxaelen wʉtbej asew jiw 
naboesaliajwa, japoxanbej pachaemaxil xanliajwa, asew jiw nejxasinka-enil 
wʉt.

4 Aton, nejxasinkpon asew jiw, japon aton matabijt palala-elaliajwa, asew 
jiw babijaxan isfʉl wʉt japonliajwa. Japonbej matabijt kajachawaesliajwa 
asew jiw. Japonbej nusasiowla-el, taen wʉton asew jiw pejew. Japon aton 
pajutliajwa nejchaxoel wʉtbej, nejchaxoela-elon: “Xan kaes pejme xabich 
pachaeman. Me-ama asew jiw, jachi-enil” —chi-elon, nejchaxoel wʉt pajut
liajwa. 5 Aton, nejxasinkpon asew jiw, japon aton chiekal pachaembej asew 
jiwliajwa. Japon nejchaxoel wʉtbej, nejchaxoela-el faekaliajwa wepachaems
poxan japon pajutliajwakal. Japon aton kamta palala-elbej. Beltaenbejpon 
asew jiw, japi babijaxan is wʉt japonliajwa. 6  Aton, nejxasinkpon asew jiw, 
japon aton nejchachaemla-el, asew jiw babijaxan is wʉt. Asew jiw is wʉtlax 
pachaempoxan, ja-aech wʉt, japon aton xabich nejchachaemil japoxanliajwa. 
7 Aton, nejxasinkpon asew jiw, japon aton nabijat wʉt, japi jiw babijaxan is 
wʉt japonliajwa, japon aton nakiowa nejxasinkafʉl japi jiw. Palala-elbejpon, 
japi jiwliajwa babijaxan isfʉl wʉt japonliajwa. Japon nejchaxoelbej japi jiw
liajwa: “Japi jiw asamatkoi bej pachaemaxaelbejpi” —aechon, nejchaxoel wʉt 
japi jiwliajwa.

8  Nejxasiyax asew jiwliajwa, japox asamatkoi toepaxil. Asamatkoi profe
tas bʉxkofaxael jiw naewʉajanpoxan, Dios bʉxtoꞌaspoxan. Asew jiw cha
lechkal asajame naksiya wʉt, matabija-eljame naksiyaliajwa, japibej japox 
bʉxkofaxael. Jawʉtbej jiw pejmatabijsaxan toepaxaelbej. 9 Wajmatabijsaxan 
xabicha-el. Chiekal puexa matabija-esal. Profetasbej Dios bʉxtoꞌaspoxan jiw 
naewʉajnaliajwa, japoxbej xabicha-el. 10 Majt puexa chiekal matabija-esalpo
xan, puexa xatis Diosxotas wʉt, jawʉt japoxan chiekal matabijaxaes.

11 Xan yamxʉchan wʉt, naksiyax, me-ama yamxi naksiya. Nejchaxoelx 
wʉtbej, nejchaxoelx, me-ama yamxi nejchaxoel. Matabijtax wʉtbej, mata
bijtax, me-ama yamxi matabija. Pelis xan patiꞌnan wʉt, nejchaxoela-enil, 
me-ama yamxi nejchaxoel. 12  Xatis matabijaspoxan Diosliajwa xabicha-el. 
Me-ama chapot, itnasʉxanpot, chiekal itathʉꞌla-el taeliajwas, ja-aechbej xatis 
matabijaspoxan Diosliajwa. Pe asamatkoi, puexa chiekal matabijaxaes Dios. 
Me-ama Dios xatis chiekal nakmatabijt, jachiyaxaes, xatis chiekal matabijas 
wʉt Dios.

13 Dios xanaboejaspox toepaxil. Dios nakjʉmdutpox wʉajnawesfʉlaspoxbej, 
japox toepaxil. Nakaewa nejxasinkaspoxbej toepaxil. Japoxan tresxot, kaes 
pejme pachaempox, japox nakaewa nanejxasinkaspox.

Espíritu Santo kajachawaetpox jiw naksiyaliajwa majt matabija-eljame

14 �1 ¡Xamal kaenejchaxoelde nejxasinkaliajwam asew jiw! Asew jiw 
nejxasinkam wʉt, ¡Dios kawʉajande Espíritu Santo xamal kajacha

waesliajwa Dios pejbichaxan isliajwam! ¡Kaes Dios kawʉajandebej Espíritu 
Santo xamal kajachawaesliajwa, me-ama Dios bʉxtoꞌa xamal jiw naewʉajna
liajwam! 2  Asew jiw Espíritu Santo kajachawaech chalechkal naksiyaliajwa, 

majt matabija-eljame. Japi naksiya japajame Dioskal jʉmtaeliajwas. Naksiya-
eli jiw jʉmtaeliajwas. Kaen aton jʉmmatabijs-el, japi naksiya wʉt. 3  Asewlax 
Espíritu Santo kajachawaech wʉt, matabijapi jiw chiekal naewʉajnaliajwa 
Dios bʉxtoꞌaspoxan. Ja-aech wʉt, naexasiti Jesús pejwʉajan kaes Dios xana
boejaxaeli. Samata, japi jiw xabich nejchachaemlaxael. 4  Asewbej Espíritu 
Santo kajachawaech wʉt, chalechkal naksiyapi majt matabija-eljame, japi 
kaes Dios xanaboejaxael. Asewlax, Espíritu Santo kajachawaech xot, japi jiw 
naewʉajan Dios bʉxtoꞌaspoxan Jesús pejwʉajan naexasiti, japi jiw kaes xana
boejaliajwa Dios.

5 Xan nejxasinkax puexa xamal chalechkal naksiyaliajwam majt matabija-
emiljame. Pe xan kaes nejxasinkax xamal Espíritu Santo kajachawaesliajwa, 
asew jiw naewʉajnaliajwam xamal Dios bʉxtoꞌapoxan. Japoxan kaes pejme 
pachaem. Me-ama chalechkal majt matabija-emiljamechan naksiyampoxan, 
jachi-el japoxan. Pachaem chalechkal xamal naksiyaliajwam majt matabija-
emiljamechan. Pe japajamechan naksiyam wʉt, jawʉt asan aton chanaeka
bʉanaxael xamal jʉm-ampoxan, naexasiti Jesús pejwʉajan chiekal jʉmma
tabijaliajwa. Ja-aech wʉt, japi kaes Dios xanaboejaxael. 6 Takoew, xamalxot 
patx wʉt, chalechkal naksiyaxaelen wʉt majt matabijs-eniljame, diachwʉaj
nakolax xamal jʉmmatabijaximil japajame. Ja-aech wʉt, japox pachaema
xil xamalliajwa. Pelax xamalxot naewʉajnax wʉt wajjametat Dios nacha
naekabʉanapoxan, ja-an wʉt, xamal chiekal najʉmmatabijaxaelam. Ja-aech 
wʉtbej, xamal kaes chiekal Dios xanaboejaxaelam.

7 Asew jiw Espíritu Santo kajachawaech xot, chalechkal naksiya majt mata
bija-eljamechan. Ja-aech wʉt, kaen japixot jʉmmatabijsaxil japajamechan 
jʉm-aechpoxan. Jachiyaxaelbej, kaen aton arpa chiekal daka-el wʉt. Jiw 
thiamatabijaxil jajuiliajwa japajajuit. Jachiyaxaelbej, kaen aton toela chiekal 
nababe-el wʉt. Jiw thiamatabijaxil jajuiliajwa. 8  Jachiyaxaelbej, kaen solda
wan chiekal nababe-el wʉt trompeta natamejlaliajwa soldaw, japon pejmʉ
tpijiw nabeliajwa, padaelmajiw sʉapich. Soldaw thiamatabijaxil. Ja-aech wʉt, 
thiatadʉkpaxili natamejlaliajwa nabeliajwa, padaelmajiw sʉapich. 9 Xamal 
jachiyaxaelam, Espíritu Santo kajachawaet wʉt chalechkal naksiyaliajwam 
majt matabija-emiljamechan. Xamal naeweti jʉmmatabijaxil, xamal nak
siyam wʉt japajamechan. Asbʉan jʉmch japox nafoꞌaxael. 10 Xabich asajame
chan maenk ampathatat. Pe nakiowa, kaejame naksiyapi nospaei wʉt, chiekal 
najʉmmatabijaliajwa. 11 Asew jiw asajametat naksiya wʉt, xan jʉmmatabij
saxiniljame, ja-aech wʉt, xan nejchaxoelaxaelen japi jiwliajwa: “Ampi jiw 
bej asatʉajnʉpijiwbej” —chiyaxaelen, nejchaxoelx wʉt japiliajwa. Xanbej 
naksiyax wʉt asajametat, japibej xan najʉmmatabijaxil. Asbʉan jʉmch nej
chaxoelaxaeli xanliajwa: “Pablo, asatʉajnʉpijinbej” —chiyaxaeli, nejchaxoel 
wʉt. 12  Xamal nejxasinkam Espíritu Santo kajachawaetpox kajachawaesliaj
wam asew, naexasiti Jesús pejwʉajan. Samata, ¡japi naewʉajande chiekal 
jʉmmatabijaliajwa, japi kaes chiekal Dios xanaboejaliajwa!

13  Kaen aton chalechkal matabijs-eljame naksiya wʉt, Espíritu Santo kaja
chawaech xot, ¡japon aton Dios nej kawʉajneꞌ kajachawaesliajwas nak
siyapox pajut chiekal jʉmmatabijsliajwa japajamechan jʉm-aechpoxan! Do 
jawʉt, japon aton chiekal chanaekabʉanaxael asew jiw japajamechan jʉm-
aechpoxan. 14 Xan Dios kawʉajnax wʉt matabijs-eniljametat, xan japajame 

naksiyax wʉt, naksiyax Espíritu Santo nakajachawaesaxtat. Pe xan jʉmma
tabijs-eniljametat Dios kawʉajnax wʉt, xan tajut jʉmmatabijsaxinilbej. 
15  Ja-an wʉt, ¿machiyaxaelenkat xan? Xan tamachan wʉt, matabijs-enil
jametat Dios kawʉajnaxaelen Espíritu Santo pijaxtat. Pe xan asew jiwxotx 
wʉt, Dios kawʉajnaxaelen tajjametat puexa jiw chiekal jʉmmatabijaliajwa. 
Jachiyaxaelenbej, xan jajuiyaxaelen wʉt. Tamachan wʉt, jajui jajuiyaxae
len matabijs-eniljametat. Pelax asew jiwxotx wʉt, jajuiyaxaelen tajjametat 
puexa jiw chiekal najʉmmatabijaliajwa. 16 Xamal Espíritu Santo kajachawaet 
wʉt, matabija-emiljametat Dios gracias-am wʉt, ja-am wʉt, asan aton, jel
naexasitpon Jesús pejwʉajan, japon xamal jʉmtaen wʉt, jʉmmatabijsaxi
lon japox. Samata, japon kaenejchaxoelaxil, xamal sʉapich, Dios kawʉajnam 
wʉt. 17 Xamal matabija-emiljametat Dios kawʉajnam wʉt, gracias-am wʉt, 
japox chiekal pachaem Diosliajwa. Pe asew jiw japajame jʉmmatabija-el wʉt, 
ja-aech wʉt, japi jiw kaes chiekal Dios xanaboejaxili, jʉmmatabija-el xoti, 
Dios kawʉajnam wʉt. 18  Xan gracias-an Diosliajwa, kaes xabich naksiyax xot 
matabijs-eniljamechan. Me-ama puexa xamal, xan jachi-enil. 19 Pe naexasiti 
Jesús pejwʉajan Dios pejjamechan jʉmtaeliajwa natameja wʉt, kaes pejme 
pachaemaxael naewʉajnaliajwan kaesʉapich tajjametat, naeweti chiekal xan 
najʉmmatabijaliajwa. Pelax pachaemaxil jiwliajwa, piach naewʉajnaxaelen 
wʉt jʉmmatabija-eljametat.

20  Takoew, ¡xamal nabej nejchaxoeleꞌ, me-ama yamxi nejchaxoel! ¡Pelax 
xamal babijaxanliajwa, me-ama yamxim wʉt, ja-amde! Xamal pakdiach
wam xot, ¡chiekal nejchaxoelde! 21 Dios pejjamechan, chajia lelspox, jʉm-
aech Dios jʉm-aechpox: “Xan asamatkoi toꞌaxaelen asajame naksiyapi, asa
tʉajnʉchanpijiw, japi jiw xamal naewʉajnaliajwa. Pe xamal naexasisaximil 
tajjamechan, japi jiw xamal naewʉajan wʉt” —aechox. 22  Aton chalechkal 
naksiya wʉt asajame, matabijs-eljame naksiyaliajwa, Jesús pejwʉajan naexa
sis-eli japox taen wʉt, pajut matabijaliajwapi Dios xajʉppox japibej kajacha
waesliajwas. Samata, japi jiw bej naexasisaxaelbejpi Jesús pejwʉajan. Pelax 
kajachawaechpi Espíritu Santo, japi jiw naksiyaliajwa Dios bʉxtoꞌaspoxan 
jiw naewʉajnaliajwapi, japox Jesús pejwʉajan naexasitikal jʉmtaeliajwa. 
23  Xamal natamejlamxot kaewʉtje puexa xamal chalechkal naksiyam wʉt 
asajamechan, matabija-emiljamechan, jawʉt, asan aton pat wʉt, Jesús pej
wʉajan naexasis-elpon, japon aton nejchaxoelaxael xamalliajwa: “Ampi jiw 
na-acha” —chiyaxaelon, nejchaxoel wʉt xamalliajwa. 24 Xamal natamejlam
xot Espíritu Santo kajachawaet wʉt jʉmchiliajwam Dios bʉxtoꞌapoxan jiw 
naewʉajnaliajwam, jawʉt, asan aton xamalxot pat wʉt naexasis-elpon Jesús 
pejwʉajan, xamal jʉmtaen wʉt, japon aton pajut matabijsaxael pejbʉꞌwʉa
janpox Diosliajwa, babijaxan is xoton. Xabich nejchaxoelaxaelbejpon babija
xan ispoxanliajwa. 25 Nejchaxoelaxaelbejpon: “Xan puexa nejchaxoelxpoxan 
Dios matabijt” —chiyaxaelon, nejchaxoel wʉt. Do jawʉt, Dios kawʉajan wʉt, 
brixtat nukaxaelon Dios sitaeliajwa. Jawʉt japon aton jʉmchiyaxael xamal
liajwa: “Diachwʉajnakolax Dios xamalxot” —chiyaxaelon.

Culto chiekal isaxaelpox Jesús pejwʉajan naexasiti
26  Takoew, natamejlam wʉt Dios pejjamechan naewesliajwam, asew 

jiw xamalxot jajuiyaxael Diosliajwa. Asew naewʉajnaxael jiw. Asew 

jʉmchiyaxael Dios bʉxtoꞌaspoxan jiw naewʉajnaliajwa, Espíritu Santo kaja
chawaech wʉt. Asew chalechkal naksiyaxael matabija-eljamechan, Espíritu 
Santo kajachawaech wʉt. Japi jʉm-aechpoxan, asew jiw chiekal chanaeka
bʉanaxael jiw chiekal jʉmmatabijaliajwa japox, Espíritu Santo kajachawaech 
wʉti. Jasox jachiyaxaelam puexa Jesús pejwʉajan naexasiti kaes pejme 
chiekal xanaboejaliajwapi Dios. 27 Asew jiw xamalxot chalechkal naksiya 
wʉt matabija-eljamechan, Espíritu Santo kajachawaech wʉt, ja-aech wʉt, 
Dios tapaeis japi kolenje, o, tres atonbej, naksiyaliajwa japi matabija-elja
mechan. Japi naksiya wʉt, kaenanʉla naksiyaxael. Japi jiw Dios tapae-esal 
kaewʉtje kamta naksiyaliajwa. Japi kaenanʉla naksiyapoxan bʉxtoet wʉt, 
do jawʉt, asan xamalxot chanaekabʉanaxael puexa jaxot naeweti japajame
chan chiekal jʉmmatabijaliajwa. 28  Asew jiw xamalxot naksiyasia wʉt mata
bijs-eljame, jaxot aton ajil wʉt japon chiekal chanaekabʉanaliajwa puexa jiw 
jʉmmatabijaliajwa, ja-aech wʉt, kaes pachaem, japi jiw naksiya-elaliajwa 
matabijs-eljame. Ja-aech wʉt, japi kaenanʉla boejlach Dios kawʉajnaxael. 
29 Asew jiw xamalxot jʉm-aech wʉt Dios bʉxtoꞌaspoxan, japoxan japi jiw 
naewʉajnaliajwa, Dios tapaeis japi kolenje, o, tres aton wʉt, jʉmchiliajwa. 
Japi kaenanʉla jʉm-aech wʉt, asew chiekal naewesaxaespi japi naksiyapoxan 
jʉmmatabijaliajwa, diachwʉajnakolax Dios bʉxtoꞌaspox jʉm-aech wʉti. Ja-el 
wʉt, japi pajut asbʉan jʉmch jʉm-aechlappoxkal. 30 Jaxot kaen aton ek wʉt, 
jawʉt chalechkal japon Dios bʉxtoꞌas wʉt jʉmchiliajwa, ja-aech wʉt, mat
xoelanaksiyapon, boejlach nukaxaelfʉk asan aton Dios bʉxtoꞌaspox jʉmchi
liajwa. 31 Ja-am wʉt, ¡xamal kaenanʉla jiw naewʉajande Dios bʉxtoꞌapoxan, 
puexa jiw chiekal jʉmmatabijaliajwa! Ja-am wʉt, puexa naexasiti Jesús pej
wʉajan, japi nejchachaemlaxaelbej, jʉmmatabija wʉti japoxan. 32  Xamalxot 
kaen aton jʉmchisia wʉt Dios bʉxtoꞌaspox, japon jʉmchiyaxilfʉk japox. Asew 
jiw naksiyax bʉxtoet wʉt, do jawʉt, japon jʉmchiyaxael Dios bʉxtoꞌaspox. 
33  Dios nejxasinka-el kamta kaewʉtje puexa jiw jʉmchiliajwa, natameja wʉt.

Samata, xamalbej natamejlam wʉt, me-ama asew jiw, naexasiti Jesús pej
wʉajan, kaewʉtje jʉmchi-el naksiyaxaelpox, ¡xamalbej ja-amde! 34  Xamal 
natamejlam wʉt culto isliajwam, wathoꞌ boejlach chalakaxael naewesliajwa 
naewʉajanpoxan. Tapae-esal wathoꞌ naksiyaliajwa. Wathoꞌ kaenanʉla chiekal 
naexasisaxael pamal, Dios japox toꞌa xot. 35 Wathoꞌ kaes matabijasia wʉt cul
totat naewetpoxanliajwa, jawʉt kamta wathoꞌ wʉajnachaemsaxilfʉki pamal 
matabijasiapox. Pejbachanxot pat wʉt, japi wathoꞌ wʉajnachaemsaxael 
pamal. Puexa wathoꞌ jachiyaxael jʉmxan-elasamata cultotat.

36  Xamal matxoela tʉadui-emil Dios pejjamechan asew jiw naewʉajna
liajwa. Xamalbej Dios pejjamechan naexasitam wʉt, xamal koewam Dios 
pejjamechan naexasitampiya-emil. Samata, ¡xamal najutliajwa nejchaxoelde 
isaxaelampoxan Diosliajwa! 37 Asan aton xamalxot jʉm-aech wʉt: “Xanlap 
Dios pejprofetan, Dios nabʉxtoꞌaponan jiw naewʉajnaliajwan” —aech wʉton, 
japon aton pajut chiekal matabijsaxael, xan lelxpox Dios nakitoꞌa lelaliajwan 
japox. Asan atonbej jʉm-aech wʉt: “Espíritu Santo nakajachawaet asew jiw 
kajachawaesliajwan” —aech wʉton, japonbej pajut chiekal matabijsaxael, 
xan lelxpox Dios nakitoꞌa lelaliajwan. 38  Japon aton nejxasinka-el wʉt nae
xasisliajwa xan lelxpox, Dios nakitoꞌapox, ¡xamal japon aton nabej naexasis, 
japon aton naewʉajan wʉt!

39 Takoew, ¡nejxasinkde asew jiw naewʉajnafʉlaliajwam xamal Dios bʉxto
ꞌapoxan! ¡Nabej bʉxfiasbej, asew jiw Espíritu Santo kajachawaech wʉt, cha
lechkal matabijs-eljame naksiya wʉt! 40  Natamejlam wʉt culto isliajwam, 
¡chiekal culto isde!

Jesucristo tʉp wʉt, tres matkoi wʉt, Dios mat-echpox pejme dukaliajwa

15 �1 Takoew, xan majt xamal naewʉajnax Jesús pejwʉajan Dios bʉꞌwe
liajwa xamal. Samata, xamal japawʉajan naexasitam xot, chiekal 

duilam. Xan nejxasinkax japox nejchaxoelaliajwam. 2  Japawʉajan chiekal 
naexasisfʉlaxaelam wʉt, Dios xamal bʉꞌweyaxael babijaxan isampoxan
liajwa. Naexasis-emil wʉt, Dios xamal bʉꞌweyaxil.

3  Xamal naewʉajnax, majt xan nanaewʉajanwʉajan, Jesús pejwʉajan. 
Japawʉajan kaes pejme pachaem. Me-ama asawʉajan, jachi-el. Cristo tʉp 
cruztat babijaxan isaspoxan nakwemosliajwapon, me-ama Dios pejjamechan, 
chajia lelspox, jʉm-aech japox jachiliajwa. 4 Cristo tʉp wʉt, jawʉx mʉaxwʉaj
tat ochpon. Do jawʉx, tres matkoi wʉt, Cristo mat-ech pejme dukaliajwa. 
Me-ama Dios pejjamechan chajia jʉm-aech, ja-aechlisox. 5 Do jawʉx, Cristo 
natulaelt Pedroxot. Jawʉx pejme natulaelton doce apóstolesxot. 6 Do jawʉx, 
kaes quinientos wajkoew natamejaxot natulaelton. Asew japixot tʉp, padia
chow xotlisi. Xabich asew japixot laelpfʉk. 7 Do jawʉx, pejme Cristo natulaelt 
Santiagoxot. Jawʉx puexa apóstolesxotbej pejme natulaelton.

8  Do baxael, taxdukaxtat xanxot natulaelton. Asew jiw matxoela taen 
japon. Do jawʉx, xabich pin-iamatkoiyan wʉt, xanbej taenx japon. Samata, 
xan, me-ama kaes pachaema-enil wʉt, ja-an, taxdukaxtat taenx xot Cristo. 
9 Xan majt chakifolx jaelaliajwan naexasiti Jesús pejwʉajan jeliajwan jiw 
jebatat. Samata, amwʉtjel xan nejchaxoelx: “Puexa apóstolesxot xan kaes 
pejme pachaema-enil. Me-ama puexa asew apóstoles pachaem Jesúsliajwa, 
xan jachi-enil” —an, nejchaxoelx wʉt. Samata, xan kaes pachaema-el após
tolliajwan. 10 Pe nakiowa, Dios nabeltaen xot, namakafit amwʉtjel xan após
tolliajwan. Xan xabich kaes nabistax Diosliajwa. Me-ama puexa asew apósto
les nabist wʉt Diosliajwa, xan jachi-enil. Samata, Dios nafoꞌa-el xanxot. Xan 
tajut tajaxtat is-enil Dios pijax bichax. Dios nabeltaen xot, nakajachawaet 
japabichax isfʉlaliajwan. 11 Xan naewʉajnax xamal Jesús pejwʉajan. Asew 
apóstolesbej xamal naewʉajan japawʉajan. Kaes pejme pachaempox xan
liajwa, xamal naexasisliajwam Jesús pejwʉajan, naewʉajnaxpox.

Asamatkoi Dios mat-eyaxaelpox tʉpi, pejme 
duilaliajwa naexasiti Jesús pejwʉajan

12  Xamal naewʉajnax wʉt, jʉm-an: “Cristo tʉp wʉt, tres matkoi wʉt, Dios 
mat-echpon pejme dukaliajwa” —an xanal. ¿Ma-aech xotkat asew jiw xamal
xot jʉm-aech: “Dios mat-eyaxil jiw tʉpi pejme duilaliajwa” —aechkati xamal
liajwa? Jasox japi jiw jʉmchiyaxil. 13  Diachwʉajnakolax Dios mat-eyaxil wʉt 
tʉpi pejme duilaliajwa, Cristobej mat-esaxisal pejme dukaliajwa, tʉp wʉton. 
14  Cristo mat-es-esal wʉt pejme dukaliajwa, xanal naewʉajnaxpox, japox 
pachaemaxil jiwliajwa. Ja-aech wʉtbej, xamal Dios xanaboejampox bʉꞌwe
liajwa pachaemaxil xamalliajwa. 15 Cristo mat-es-esal wʉt pejme dukaliajwa, 
xanal jʉm-anpox Dios ispoxliajwa, japox diachwʉajnakolaxil. Dios mat-eyaxil 

wʉt tʉpi pejme duilaliajwa, Cristo tʉp wʉtbej, japon chiekal kaelel tʉpa
xael. Mat-esaxisalbejpon pejme dukaliajwa. 16 Dios mat-eyaxil wʉt tʉpi pejme 
duilaliajwa, ja-aech wʉt, Cristobej mat-esaxisal pejme dukaliajwa. 17 Ja-aech 
wʉt, xamal Dios xanaboejampox bʉꞌweliajwa, japoxbej pachaemaxil xamal
liajwa. Ja-aech wʉt, Dios xamal kastikaxael, babijaxan isfʉlam xot. 18  Ja-aech 
wʉtbej, chajia tʉpi, Cristo pejwʉajan naexasiti, japibej napelsaxael Dios
liajwa. 19 Xatis ampathatat laelpas wʉt, wʉajnawesfʉlas Cristo nakchaxdusa
xaelpox. Dios nakmat-eyaxil wʉt pejme duilaliajwas, ja-aech wʉt, puexa jiw 
xatisliajwa nakwʉljʉmchiyaxael: “Ampi jiw xabich nabijaslap, wʉajnaweslap 
xoti jilpox” —chiyaxael jiw xatisliajwa. Samata, kaes pejme xatis nabijasa
xaes. Me-ama puexa asew jiw nabijat wʉt, jachiyaxisal xatis.

20  Pe diachwʉ ajnakolax Cristo matxoela mat-ech pejme dukaliajwa. 
21 Patʉpax tʉadut, kaen Adán, matxoelapijin, babijax is wʉt puexa jiw tʉpa
liajwa. Kaen Cristo tʉp wʉt cruztat, Dios mat-ech pejme dukaliajwa. Sama
tabej, asamatkoi jiw, tʉpi, japi jiw Dios mat-eyaxaes pejme duilaliajwa. 
22  Adán, wajwʉajnapijin, tʉp xot, xatisbej, wʉchakalpijwas, tʉpaxaes. Xatis, 
Jesús pejwʉajan naexasichpis, Cristo pejjiws xot, Dios nakmat-eyaxael pejme 
duilaliajwas. Me-ama Cristo mat-echpon pejme dukaliajwa, jachiyaxaelbej 
Dios xatisliajwa, asamatkoi nakmat-eyaxael wʉt pejme duilaliajwas. 23  Dios 
markpox, matkoi, pat wʉt, jawʉt jiw tʉpi, japi naexasiti Jesús pejwʉajan, 
kaenanʉla mat-eyaxaes . Dios matxoela mat-et Cristo pejme dukaliajwa. 
Pejme japon pask wʉt ampathatasik, japamatkoi puexa jiw, naexasiti Jesús 
pejwʉajan, mat-eyaxaesbej pejme duilaliajwa. 24-25 Do jawʉt, Cristo chiekal 
toesaxael padaelmajiw. Kaen namanaxil, japi asew jiw tatoꞌalpi. Do jawʉtbej, 
Cristo naliaxsaxael potʉajnʉcha jiw tatoꞌlaliajwa. Do jawʉx, Cristo wiasa
xael pax Diosxot jiw tatoꞌalpox. 26  Jawʉx japon toesaxael patʉpax. Ja-aech 
wʉt, jiw kaes tʉpaxil. 27 Dios pejjamechan, chajia lelspox, jʉm-aech wʉt, jʉm-
aechox: “Cristo asamatkoi tapaeyaxaes puexa jiw tatoꞌlaliajwa” —aechox. 
Pe nakiowa, Dios pejjamechan, chajia lelspox, jʉmchi-el: “Cristo puexa jiw 
tatoꞌal wʉt, Diosbej tatoꞌlaxaelon” —chi-elox. 28  Cristo puexa tatoꞌal wʉt, 
japamatkoi japon pajut natapaeyaxael pax Dios tatoꞌlaliajwas. Samata, Dios 
puexa tatoꞌlaxael.

29 Xan ampox lelaxaelen chiekal matabijaliajwam. Asew jiw xamalxot 
pejjiw wetʉps wʉt, bautisa-esalpi, japi, laelpi, kawʉajan bautisaliajwas 
pejjiw, tʉpiliajwa: “¡Xan nabautisam! Xan nabautisam wʉt, ¡bautisa-esalpon, 
tʉpon, japon Diosxotsepon, me-ama bautisas wʉt, jachiliajwapon jaxotse!” 
—aech pejjiw tʉpiliajwa. Jiw tʉp wʉt, asamatkoi mat-eyaxisal wʉt pejme 
duilaliajwa, ¿ma-aech xotkat japi kawʉajan bautisaliajwas pejjiwliajwa, japi 
tʉpiliajwa? 30 Ajil wʉt mat-eyax jiw pejme duilaliajwa, ¿ma-aech xotbejkat 
pomatkoicha xabich chachoel wʉt xanalliajwa, xanal nakiowa naewʉajnax 
Jesús pejwʉajan? Ja-aech wʉt, japox xanalliajwa pachaemaxil, Dios xanal 
namat-eyaxil wʉt pejme duilaliajwan. 31 Takoew, diachwʉajnakolax pomat
koicha xanliajwa chachoel, asew jiw naboesasia xot. Xan nejchachaemlax, 
xamal naexasitam xot wajpaklon Jesucristo pejwʉajan. 32  Xan xabich nabi
jatax Éfeso paklowaxxot. Japapaklowaxpijiwxot, asew jiw xan nanejwesla. 
Japi jiw xabich chachoel xanliajwa. Pejmachoef wʉt, ja-aechi xanliajwa. Xatis 
asamatkoi puexa chiekal tʉpaxaes. Mat-eyax ajil wʉt jiw pejme duilaliajwa, 

ja-aech wʉt, ¿achaxkat xatis kanaxaes Diosliajwa isaspoxan? Mat-eyax aji
laxael wʉt jiw pejme duilaliajwa, ja-aech wʉt, kaes pachaemaxael isliajwas 
asew jiw jʉm-aechpoxan. Japi asbʉan jʉmch jʉm-aech: “¡Xabich xaeyaxaes! 
¡Xabich feyaxaesbej naksaxsliajwa! Jasox isfʉlas wʉt, ¡nejchachaemlaxaes, 
mox pawʉajna xot tʉpaliajwas!” —aech asew jiw.

33  ¡Japi jiw, japox jʉm-aechpi, xamal nabej tapaeꞌ naekichachajbaliajwa! 
Xamal pachaemam wʉt, pe nejnachala, babejchow wʉt, ja-aech wʉt, xamal
bej babejchowaxaelam. 34 ¡Xamalbej nabej nejliakleꞌ! ¡Kaes babijaxan nabej 
isbej! Asew jiw xamalxot, japi jiw matabija-el Dios. Xan japox jʉm-an xamal 
nadalaliajwa.

Machiyaxaespox tʉpi, asamatkoi mat-eyaxaes wʉt pejme duilaliajwa
35  Kaen aton xamalxot wʉajnachaemsaxael wʉt, bej jʉmchiyaxaelbej

pon: “¿Machiyaxaelkat jiw, tʉpi, mat-eyaxaes wʉt pejme duilaliajwa? Tʉpi 
mat-ias wʉt pejme duilaliajwa, ¿japi pejbʉꞌan makabʉanchiyaxaelkat?” —bej 
chiyaxaelbej, japon aton wʉajnachaemt wʉt. 36 Japon japox wʉajnachaemsa
xael wʉt, japon wʉajnachaemtpox, nejliaklax wʉlxael. Jesfut mʉthtas wʉt, 
naboelt. Jesfubokt xoep satat. 37 Jesfut, o, asafutbej, mʉthtas wʉt, mʉthtas 
pafut. Naboeltpox mʉths-esal. 38  Mʉthtasfut, japox naboelt wʉt, me-ama 
pafut, kabʉanchi-el. Boelnakola, me-ama Dios nejxasink japafut naboe
laliajwa. Nejmach-asafu boelnakola wʉt, me-ama majt pafut wʉt, jaka
bʉanchi-el. 39 Ja-aechlap-is jiw pejbʉꞌan. Najʉpa-elbej, choef sʉapich, mia 
sʉapichbej, baxi sʉapichbej. 40  Xatis taenspoxan thatbaxotat, ampathatat 
taenspoxanbej, japoxan kaenanʉla chiekal najʉpa-el. Thatbaxotat pachaem
poxan najʉpa-el, ampathatat xabich pachaempoxan sʉapich. 41 Ja-aechbej 
juimt matkoipijin, madoipijin sʉapich. Kaenanʉla chiekal najʉpa-itliaka-el. 
Puexa ithaejbej kaenanʉla chiekal najʉpa-itliaka-el.

42  Ja-aechbej jiw tʉpi, Dios mat-ias wʉt, japi pejme duilaliajwa. Jiw tʉp 
wʉt, mʉthas. Do japoxan jaxot kaweta xoepdik. Japi jiw Dios mat-ias wʉti, 
pajelbʉꞌanaxaelpi pejme duilaliajwa. Pajelbʉꞌan wʉt, japi jiw kaes tʉpaxil. 
Kaes japi pejbʉꞌan wexoepaxisalbejpi. 43  Patʉpan mʉthtas wʉt, mʉthtaspox 
pachaema-el. Mamnika-elbejpox. Samata, chinax kaen aton japox nejxa
sinka-el. Pelax Dios mat-esaxaelpox pejme dukaliajwa xabich pachaemaxael. 
Mamnikaxaelbejpox. 44  Mʉthtaspox satat naman. Jaxot xoepbejpox. Pelax 
Dios mat-esaxaelpox pejme dukaliajwa, japox athʉpijax wʉlxael. Xatis ampa
thatat laelpas wʉt, wajbʉꞌan chabʉꞌalaelpas. Pe asamatkoi duilaxaes kaenan
ʉla pajelbʉꞌantat Diosxotse.

45 Dios pejjamechan, chajia lelspox, jʉm-aech wʉt, jʉm-aechox: “Adán mat
xoela isas. Do jawʉt, dukafʉlon, Dios kajachawaech xot” —aechox. Do jawʉx, 
Adán tʉp wʉt, baxael, Cristo nalaelt, me-ama Adán, ja-aechon. Pe Cristo kaes 
pejme pachaem. Me-ama Adán, jachi-elon. Cristo tʉp xot xatisliajwa, Dios 
naktapaeyaxael duilaliajwas pomatkoicha Diosxotse. 46  Wajbʉꞌan, me-ama 
ampathatpijiw pejbʉꞌan wʉt, ja-aech. Pe asamatkoi, Dios nakmat-eyaxael 
wʉt pejme duilaliajwas, me-ama Diosxotse duilpi pejbʉꞌan wʉt, jachiyaxael 
kaenanʉla wajbʉꞌan. 47 Adán Dios matxoela isas asthumbatat ampathatpi
jinliajwa. Baxael, Jesús, wachakalpijin, japon fʉloek athʉxotsik. 48  Puexa 
xatis wajbʉꞌan, me-ama Adán pejbʉꞌt wʉt, ja-aech, isaspox asthumbatat. Pe 

asamatkoi, Cristo pejwʉajan naexasichpis, wajbʉꞌan, me-ama Cristo pejbʉꞌt 
wʉt, jachiyaxael.

49 Amwʉtjel wajbʉꞌan, me-ama Adán pejbʉꞌt wʉt, ja-aech. Asamatkoi waj
bʉꞌan, me-ama Cristo pejbʉꞌt wʉt, jachiyaxael.

50 Takoew, ampox lelaxaelen xamal chiekal matabijaliajwam. Jiw pejbʉꞌan 
wʉtfʉk ampathatat, japi jiw, japabʉꞌan sʉapich, fʉlaeyaxilse Dios poxase 
duilaliajwa jaxotse. Ampathatat jiw pejbʉꞌan pomatkoichaliajwa-el. 51 Xan 
nejxasinkax xamal matabijaliajwam asew jiw matabija-elpox. Cristo pejme 
pasliajwa wʉt, puexa xatis tʉpaxisal. Cristo pask wʉt, puexa xatis, tʉpa-esal
pisfʉk, tʉpi sʉapichbej, jawʉt Dios puexa wajbʉꞌan nakwexaliaxaxael. 52  Tax­
dukatrompeta jiw thiataen wʉt, jawʉtbej tʉpilis Dios mat-eyaxaes pejme 
duilaliajwa. Xatisbej, laelpaspisfʉk, Dios nakwexaliaxaxael wajbʉꞌan pajel
bʉꞌantat pomatkoicha duilaliajwas. 53  Xatis ampathatat tʉps wʉt, wajbʉꞌan 
xoepaxael. Japoxan asthumba nadofaxael. Samata, Dios nakbʉꞌxaliaxaxael 
kaes pejme pachaemaxaelbʉꞌan, xoepaxilbʉꞌan. 54  Dios nakwexaliaxa wʉt 
wajbʉꞌan, ja-aech wʉt, pejme tʉpaxisal, me-ama Dios pejjamechan, chajia 
lelspox, jʉm-aech wʉt, jʉm-aechox: “Dios malechaxael patʉpax. Samata, 
Dios japi jiw mat-ia wʉt pejme duilaliajwa, japi jiw pejme tʉpaxil. 55 Patʉpax 
kaes malechaxil jiwliajwa. Patʉpax kaes mamnikaxilbej jiwliajwa” —aech 
Dios pejjamechan. 56 Jiw pejlewla tʉpaliajwa, Dios kastikaxaes xoti babijaxan 
ispoxanliajwa. Dios japi jiw kastikaxael, naexasis-el xot Moisés chajia lelpox. 
57 Xatis tʉps wʉt, napelsaxisal Diosliajwa. Wajpaklon Jesucristo tʉp cruztat 
Dios nakbʉꞌweliajwa. Samata, xatis graciastis Diosliajwa.

58  Takoew, xamal nejxasinkaxpim, Diosliajwa nabistampoxan, japoxan 
napelsaxil xamalliajwa. Samata, ¡nabej kofeꞌ Dios naexasitampox! ¡Dios 
chiekal xanaboejim xamal kajachawaesfʉlaliajwa! ¡Kaes pejme xabich 
nabisde japonliajwa!

Pablo kitoꞌapox Corinto paklowaxpijiw ofrenda owaliajwa

16 �1 Ma amwʉtjel lelx xamal toꞌaliajwan plata owaliajwam, xatoꞌaliaj
wam Jerusalén paklowaxpijiwliajwa, japi naexasiti Jesús pejwʉajan. 

Me-ama xan kitoꞌax Galacia tʉajnʉpijiw ofrenda owaliajwa Jerusalén paklo
waxpijiwliajwa, ¡xamalbej ja-amde! 2  Xamal kaedominkofʉl wʉt, kanampi, 
kaesʉapich diajnaxaelam plata owaliajwam Jerusalén paklowaxpijiwliajwa. 
Asew jiw xamalxot, kaes kanapi, kaes plata owaxael ofrendaliajwa. Jachiya
xaelam ofrenda owax kitoesliajwam, xan pas-enil wʉtfʉk xamalxot. Xamal 
kitoetam wʉt ofrenda owax, xamal kaes kitoꞌaxinil ofrenda owaliajwam Jeru
salén paklowaxpijiwliajwa, xan patx wʉt. 3 Xamalxot paꞌax wʉt, poejiw, najut 
makanotampi, toꞌaxaelen Jerusalén paklowax poxade japi plata xalaeliajwa. 
Xan carta lelaxaelen japi nawexalaeliajwa Jerusalén paklowaxpijiw poxade. 
Japi jaxot xapaꞌa wʉt, japaplata chaxdut wʉti, japox cartabej chaxdusaxaelpi. 
4 Pachaem wʉt, xan tajut japi bʉflaeyaxaelen Jerusalén paklowax poxade.

Pablo nejchaxoelpox pejme taeliajwa Corinto paklowaxpijiw
5  Xan amxot chijian wʉt, majt Macedonia tʉajnʉ poxaxaelen. Do jawʉx, 

xamal Corinto paklowaxpijwam taeyaxaelen. 6  Xamalxotx wʉt, piach bej 
nakdukaxaelenbej xamalxot. Ja-an wʉt, iama chatoepaxaelenbej xamalxot. 

Do jawʉx, xamal nakajachawaesaxaelam, xan fʉlaeliajwan wʉt. 7 Patx wʉt 
xamalxot, xan nejxasinka-enil kamta chijiyaliajwan xamalxot. Dios natapaei 
wʉt, piach dukaxaelen xamalxot. 8  Amwʉtfʉk namanaxaelen Éfeso paklo
waxxot. Pentecostésfiesta toep wʉt, do jawʉx, fʉlaeyaxaelen Macedonia 
tʉajnʉ poxade. 9 Amwʉtjelfʉk amxot, Éfeso paklowaxxot, pachaem xan jiw 
naewʉajnaliajwan Jesús pejwʉajan. Samata, namanxfʉk amxot. Jiw xabich 
nejxasink naewesliajwa Jesús pejwʉajan. Pe nakiowa, asew jiw japixot xabich 
nejxasinka-el xan naewʉajnaxpox.

10 Timoteo paꞌa wʉt xamalxotde, ¡chiekal bʉꞌkʉlim japon nejchachaemla
liajwa! Timoteo chiekal nabist wajpaklon Jesúsliajwa. Me-ama xan chiekal 
nabistax wʉt, ja-aech Timoteo. 11 Samata, Timoteo xamalxot wʉt, chiekal 
sitaeyaxaelam. Japon kajachawaesaxaelam, fʉlaen wʉt xan nataeliajwa. Xan 
Timoteo wʉajnawetx, asew, naexasiti Jesús pejwʉajan sʉapich.

12  Xamal nawʉajnachaemtam Apolosliajwa. Xan xabich toꞌax Apolos, asew 
sʉapich, japi naexasiti Jesús pejwʉajan, nakfʉlaeliajwapon xamal taeliajwa. 
Pe Apolos owchi-el. Asamatkoi fʉlaeyaxaelpon xamal taeliajwa.

Pablo xabich saludos xatoꞌapox, carta lelax kitoesliajwa wʉt
13  ¡Ch iekal taem Satanás xamal naekichachajbasamata! ¡Dios chiekal 

xanaboejimbej! ¡Xamal chinax asaxliajwa nabej nejlewleꞌbej! 14  Isam wʉt 
pachaempoxan asew jiwliajwa, ¡puexa japoxan isfʉlde, japi nejxasinkam xot!

15  Takoew, xamal matabijam Estéfanas, japon pejjiw sʉapich, matxoela 
naexasit Jesús pejwʉajan Acaya tʉajnʉxot. Japibej xabich kajachawaet asew 
jiw, naexasiti Jesús pejwʉajan. 16  Xan nejxasinkax xamal chiekal naexasis
liajwam, me-ama japi, ja-aechpi, xamal toꞌa wʉt. Asew jiwbej, japi sʉapich 
nabistpi, chiekal naexasisaxaelambej.

17 Xan nejchachaemlax, asew xamalxotpijiw paꞌan wʉt. Japi paꞌanpi, Esté
fanas, Fortunato, Acaicobej. Xan japiliajwa nejchaxoelx: “Ampi jiw xan naka
jachawaet xot, me-ama Corinto paklowaxpijiw nakajachawaet wʉt, ja-aechi 
xanliajwa” —an xamal Corinto paklowaxpijwamliajwa, nejchaxoelx wʉt. 
18  Samata, japi jiw pat wʉt, xan xabich nejchachaemlax. Kaes pejme chiekal 
Dios xanaboejtaxbej. Japi xamal kajachawaet wʉt, kaes Dios chiekal xana
boejam. Xan ja-anbej. Samata, ¡jasi jiw xamal chiekal sitaem!

19 Asia tʉajnʉpijiw, naexasiti Jesús pejwʉajan, saludos xatoꞌa xamalliajwa. 
Aquila, pijow sʉapich, japow pawʉl Prisca, asew jiwbej, Aquila pejbaxot nata
mejapi, xabich saludos xatoꞌa xamalliajwa. Jasoxtat puexa japi jiw saludos 
xatoꞌa xamalliajwa, kaen, wajpaklon Jesucristo, pejjiws xot. 20  Puexa nae­
xasiti Jesús pejwʉajan, amxotpijiw, saludos xatoꞌabej xamalliajwa. Me-ama 
asew jiw, Jesucristo pejwʉajan naexasiti, nakaewa nasaluda wʉt, ¡ja-amdebej 
xamal!

21 Xan Pablo, amxot tajut lelx xamal saludaliajwan.
22  Jiw, nejweslapi wajpaklon Jesucristo, japi jiw Dios kastikaxaes. ¡Nej 

xabʉata wajpaklon Jesús!
23  Xan wajpaklon Jesucristo kawʉajnax xamal chiekal kajachawaesliajwa. 

24 Puexa xamal saludax, nejxasinkax xot xamal, xatis wajpaklon Jesucristo 
pejjiws xot. 

Pablo lelpox carta Corinto paklowaxpijiwliajwa

1 �1 Xan Pablo, Dios namakafit Jesucristo pej-apóstolliajwan, Dios nanejxa
sink xot. Xan ampox carta lelx, Timoteo sʉapich, xamal Jesús pejwʉajan 

naexasitampimliajwa, Corinto paklowaxpijwam. Lelxbej ampox carta puexa 
Acaya tʉajnʉpijiwliajwa, Jesús pejwʉajan naexasitiliajwa. 2  Waj-ax Dios, waj
paklon Jesucristobej, japi kawʉajnax xamal kajachawaesliajwa, chiekal dui
laliajwam, asew jiw sʉapich.

Pablo lelpox xabich nabijatpoxanliajwa
3  Xatis wajpaklon, Jesucristo pax Diosliajwa, graciastis. Waj-ax Dios nak

beltaen. Pomatkoicha nakkajachawaetbejpon, nabijatas wʉt nejchachaem
laliajwas. 4  Xanal nabijatax wʉt asaxanliajwa, Dios nakajachawaet nejcha
chaemlaliajwan. Samata, xanal xajʉpx, naewʉajnax wʉt kajachawaesliajwan, 
asew jiw nabijat wʉt, japibej nejchachaemlaliajwa. Me-ama xanal Dios 
nakajachawaet, xanalbej naewʉajnaxaelen asew jiw kajachawaesliajwan. 
5  Xanal Jesucristo pejjiwan xot, nabijatax wʉt, Dios nakiowa nakajacha
waet nejchachaemlaliajwan. 6  Samata, xanal nabijatax wʉt, xajʉpx xamal 
naewʉajnaliajwan xamalbej nejchachaemlaliajwam, asamatkoi nabijatam 
wʉt. Xajʉpaxaelenbej xamal naewʉajnaliajwan Dios kaes xanaboejaliajwam 
xamal bʉꞌweliajwapon. Samata, nabijatam wʉt, me-ama xanal majt nabijatax, 
ja-am wʉt, ¡nabej boejxatataeꞌ nabijatampoxkal! 7 Xanal matabijax. Xamal 
nabijatam wʉt, Dios kajachawaesaxael. Me-ama xanal nakajachawaet wʉt, 
jachiyaxaelbejpon xamalliajwa. Samata, xamal nabijatam wʉt, Dios kajacha
waesaxael nejchachaemlaliajwam. Me-ama xanal majt nabijatax wʉt, Dios 
nakajachawaet nejchachaemlaliajwan, jachiyaxaelbejpon xamalliajwa.

8  Takoew, xanal nejxasinkax xamal nejchaxoelaliajwam xabich nabijatax
pox, Asia tʉajnʉxotan wʉt. Xanal jaxot nabijatax wʉt, nejchaxoelx: “Xabich 
nabijatas. Samata, kaes bej machiyaxisalbej nabijataspoxanliajwa. Xatis nak
beyaxaelbejpi” —an xanal, nejchaxoelx wʉt. 9 Xanal xabich nejchaxoelxbej: 
“Diachwʉajnakolax Dios naktapaeibej tʉpaliajwas” —an xanal, nejchaxoelx 
wʉt. Japox ja-aech xanal Dios xabich xanaboejaliajwan. Japon xajʉp tʉpibej 
mat-eliajwa pejme duilaliajwa. Samata, xanal amwʉtjel chiekal matabijax. 
Xatis wajut wajaxtat xanaboejaxisal, xajʉpaxisal xot weliajwas. 10-11 Asew 
jiw xabich chachoel wʉt xanalliajwa, Dios nakiowa nabʉꞌwia. Amwʉtjelbej 

Dios nakiowa nabʉꞌwia, chachoel wʉt xanalliajwa. Xamal Dios kawʉajna
fʉlam wʉt xanalliajwa, Dios nakajachawaesfʉlaxael xanal weliajwan. Ja-aech 
wʉt, xabich asew jiw taen wʉt Dios nakajachawaetpox, graciaschiyaxaelpi 
Diosliajwa.

Ma-aech xot Pablo fʉlae-el Corinto paklowax poxade
12  Xanal potʉajnʉcha jiw naewʉajnax wʉt, xamalxotan wʉtbej, chiekal 

duilx, me-ama Dios nejxasink. Samata, xanal nejchachaemlax. Xanal chiekal 
duilx, Dios nakajachawaet xot. Tajut tajaxtat, matabijaxpoxantat, xanal 
chiekal duila-enil. 13  Xanal cartan lelx wʉt, jaxot kaes asaxan lela-enil. 
Samata, japacartan xaljowam wʉt, chiekal matabijaxaelam. Xan nejxasin
kax, cartan xaljowam wʉt chiekal matabijaliajwam xanal lelxpoxan. 14 Asew 
jiw, xamalxotpijiw, chiekal matabija xanal isxpoxan. Jesucristo pejme pask 
wʉt ampathatasik, nejxasinkax japamatkoi xamal xabich nejchachaemlaliaj
wam xanal isxpoxanliajwabej. Xanalbej xabich nejchachaemlaxaelen xamal 
isampoxanliajwa.

15  Samata, nejchaxoelx xamal taeliajwan koleveces. 16  Xan nejchaxoelx 
ampox: “Macedonia tʉajnʉ poxadax wʉt, matxoela taeyaxaelen Corinto pak
lowaxpijiw. Do jawʉx, baxael, Macedonia tʉajnʉxot nawiaꞌnax wʉt, pejme 
taeyaxaelen Corinto paklowaxpijiw. Do jawʉt, japixotx wʉt, japi nakajacha
waesaxael Judea tʉajnʉ pasliajwan” —an, nejchaxoelx wʉt. 17 Pe fʉlae-enil 
xamal taeliajwan. Xan japox nejchaxoelx wʉt, diachwʉajnakolax fʉlae
sian xamal taeliajwan. Me-ama xabich asew jiw nejchaxoel asax isliajwa, 
do jawʉx, is-elipox, xan jachi-enil. 18  Dios chiekal matabijt xanal naekicha
chajba-enilpox. Xanal isaxinil wʉt asax, “Japox diachwʉajnakolax isaxaelen” 
—chi-enil. 19 Xan Pablo, Silvano sʉapich, Timoteobej, xamalxot naewʉajnax 
Jesucristo pejwʉajan. Jesucristo, Dios paxʉlan, is-elasia wʉt, jʉmchi-elon: 
“Xan japox isaxaelen” —chi-elon. 20 Puexa Dios chajia jʉmdutpoxan, japoxan 
Jesucristo is xatisliajwa. Samata, xatis Dios jʉmtis: “¡Xam xabich pachae
mam!” —tis. 21 Dios xatis nakkajachawaet kofasamatas Jesús pejwʉajan nae
xasichpox. Dios nakmakanotbej japon pejjiwaliajwas. 22  Dios toꞌak Espíritu 
Santo wajmatpʉatanxotaliajwa nakkajachawaesliajwa. Ja-aech wʉt, xatis 
matabijas japon pejjiwspox. Samata, xatis chiekal matabijas, Dios chajia jʉm-
aechpox diachwʉajnakolax japon isaxael japox xatisliajwa.

23  Xan majt nejchaxoelx xamal taeliajwan. Pe fʉlae-enilfʉk, xan nejxa
sinka-enil xot xamal losliajwan, is-emil xot xan toꞌaxpox. Dios chiekal mata
bijt xan jʉm-anpox diachwʉajnakolax. 24  Xanal matabijax, xamal chiekal 
naexasitam Jesús pejwʉajan. Samata, xanal toꞌa-enil xamal naexasisliaj
wam japawʉajan. Xanallax nejxasinkax xamal kajachawaesliajwan chiekal 
nejchachaemlaliajwambej.

2 �1 Samata, nejchaxoelx wʉt, jʉm-an xamalliajwa: “Kaes pachaem, tae-
elaliajwan Corinto paklowaxpijiw. Xan japi taenx wʉt, losaxaelenbej. 

Lotx wʉt, japi nejxaejwaxaes” —an, nejchaxoelx wʉt xamalliajwa. 2  Xamal 
nejchachaemlam wʉt, xanbej nejchachaemlax. Xamal losaxaelen wʉt, xamal 
nejxaejwaxael. Jachiyaxaelam wʉt, xanbej nanejxaejwaxael, xamal losa
xaelen wʉt. 3  Samata, xan tajut xamal tae-enilfʉk. Cartakal asbʉan jʉmch 
xatoꞌax xamalliajwa nejxaejwasamata, xamal lotx wʉt. Nejchachaemlaxinil, 

xamalxot paꞌax wʉt, losaxaelen xot. Xan fʉlaechx wʉt xamal poxade, xamal
bej nejchachaemlax imil. 4  Xan japox carta lelx wʉt, xabich nejchaxoelx 
xamalliajwa. Nowxbej. Lela-enil carta xamal nejxaejwaliajwa. Xan lelxlax 
xamal najut chiekal nejchaxoelaliajwam xamal xabich nejxasinkaxpox.

Pablo Corinto paklowaxpijiw toꞌapox beltaeliajwapi 
aton, majt xabich babijax ispon

5 Xan tamach nanejxaejwa-el japon atonliajwa, xamalxot xabich babijax is 
wʉt. Puexa xamalbej nejxaejow. Xan nejxasinka-enil japon aton tasalaliajwan. 
6 Puexa xamal japon aton fiatam, babijax is wʉt. Fiatambejpon culto is-ela
liajwa, xamal sʉapich. Samata, japon koft babijax ispox. Amwʉtjel japon aton 
tapaeyaxaelam pejme culto isliajwa, xamal sʉapich. 7 ¡Amwʉtjel xamal japon 
beltaem! ¡Naewʉajandebejpon kofsliajwa nejxaejwaspox! Ja-aech wʉt, japon 
kofsaxil naexasit pox Jesús pejwʉajan. 8  Samata, xamal jʉm-an japon aton 
pejme chiekal bʉꞌkʉlaliajwam, japon pajut chiekal matabijsliajwa xamal nejxa
sinkampox japonliajwa. 9 Majt xan lelx wʉt carta xatoꞌaliajwan xamal poxade, 
japacarta xatoꞌax chiekal matabijsliajwan, xamal naexasisaxaelam wʉt xan 
xatoꞌaxpox japon atonliajwa. 10 Xamal beltaenam wʉt japon aton, ja-am wʉt, 
xanbej japon aton beltaeyaxaelen. Xan japox ja-an wʉt, Cristo taeyaxael bel
taenxpox japon atonliajwa. Xan jachiyaxaelen xamal chiekal matabijaliajwam, 
xamalbej jachiliajwam. 11 Xatis jachiyaxaes Satanás naknaekichachajbasamata. 
Xatis chiekal matabijas, ma-aech Satanás, jiw naekichachajbasia wʉt.

Pablo xabich nejchaxoelpox Titoliajwa, Troas paklowaxxot wʉton
12  Paꞌax wʉt Troas paklowaxxot jiw naewʉajnaliajwan Jesús pejwʉajan, 

Dios nakajachawaet xot, xabich pachaemlach naewʉajnaliajwan japawʉa
jan. 13  Wajkoewan Tito faena-enil xot Troas paklowaxxot, xan xabich nejcha
xoelx Titoliajwa. Samata, Troas paklowaxpijiw kijachax, xan fʉlaeliajwan 
wʉt Macedonia tʉajnʉ poxade, jaxotde Tito faenaliajwan.

Dios kajachawaech xot, apóstoles xajʉppox jiw 
naewʉajnaliajwa Jesús pejwʉajan

14  Xanal gracias-an Diosliajwa, japon nakajachawaet xot, Jesús pejjiwan 
xot. Xanal potʉajnʉcha naewʉajnax wʉt Jesús pejwʉajan, Dios nakajacha
waet. Xanal Jesús pejwʉajan potʉajnʉcha jiw naewʉajnax atʉaj. Me-ama 
incienso bowas wʉt, xabich atʉaj xabej-ok, ja-aech Jesús pejwʉajan nae
wʉajnaxpox. Samata, naexasiti Jesús pejwʉajan jʉm-aechi Jesús pejwʉa
janliajwa: “Ampawʉajan xabich pachaem” —aechi. 15  Dios nejchachaemil, 
xan jiw naewʉajnax wʉt Jesucristo pejwʉajan. Incienso bowas wʉt, puexa 
jiw xabejtaena. Ja-aechbej, Jesús pejwʉajan xanal naewʉajnax wʉt. Puexa 
jiw jʉmtaen japawʉajan. Asew jiw naexasit Dios bʉꞌweliajwas. Asew jiwlax 
naexasis-el japawʉajan. 16  Jiw naexasis-elpi napelsaxael Diosliajwa. Asew 
jiwlax bʉꞌweyaxaes. Xanal Jesús pejwʉajan naexasitx, Dios nakajachawaet 
xot. Samata, xanal xajʉpx jiw naewʉajnaliajwan Jesús pejwʉajan, japi Dios 
bʉꞌweliajwas. 17 Asew jiw naewʉajan Jesús pejwʉajan asbʉan jʉmch mosliaj
was. Xanallax jachi-enil. Jiw naewʉajnax wʉt japawʉajan, chiekal naewʉaj
nax. Kichachajba-enil, Dios natoꞌa xot, Cristo pejjiwan xotbej.

Pajelwʉajantat Dios jʉmdutpox jiw bʉꞌweliajwa

3 �1 Xamal naewʉajnax wʉt Jesús pejwʉajan, xanal tajutliajwa jʉmchi-enil: 
“Xanal kaes pejme pachaeman. Me-ama asew jiw, jachi-enil” —chi-enil 

tajutliajwa. Asew jiw pat wʉt xamalxot Jesús pejwʉajan naewʉajnaliajwa, 
japi carta xapat, asew jiw welelspox japiliajwa. Japox, carta lelspox, jʉm-
aech: “Ampi jiw, Jesús pejwʉajan naewʉajanpi” —aechox. Samata, xamal 
chiekal bʉꞌkʉlam japi jiw, pat wʉti xamalxot. Xanallax xamalxot patx wʉt, 
carta xapas-enil xamal itpaeliajwan chiekal namatabijaliajwam, chiekal 
nabʉꞌkʉlaliajwambej. Xanal naweweꞌpa-elbej xamal lelaliajwam carta xanal 
xalaeliajwan asew jiw poxade chiekal japi namatabijaliajwa, chiekal nabʉꞌ
kʉlaliajwabejpi. 2-3  Xamal naewʉajnax Cristo pejwʉajan. Samata, amwʉtjel 
chiekal duilam. Chiekal duilampox Cristo nejxasink jiw matabijaliajwa. 
Cristo lela-el cartan jiwliajwa. Lela-elbejpon iaꞌfachantat. Me-ama chajia 
Moisés lel, jachi-el Cristo. Pelax Cristo Espíritu Santo toꞌa lelaliajwa pejja
mechan nejmatpʉatantat, xamal pajelnejchaxoelaxanliajwa. Samata, amw
ʉtjel xamal chiekal duilam xot, asew jiw chiekal matabija xamal Jesucristo 
kajachawaesfʉlpox.

4 Xanal matabijax, Dios natoꞌa xamal naewʉajnaliajwan Jesús pejwʉajan. 
Dios nakajachawaetbej japoxan isliajwan, Jesucristo pejjiwan xot. 5  Xanal 
tajut isaxinil Dios pejbichax. Pe nakiowa, Dios nakajachawaet xot, japox 
bichax nabistax. 6 Dios xanal nakajachawaet jiw naewʉajnaliajwan pajelwʉa
jan. Japawʉajan jiw toꞌa-esal Moisés chajia lelpox naexasisliajwapi. Japa
wʉajanbej najʉpa-el, Moisés chajia lelpox sʉapich. Espíritu Santo nakajacha
waet xot, xanal jiw chiekal naewʉajnax, japi jiw chiekal duilaliajwa, me-ama 
Dios nejxasink. Moisés chajia lelpox xatis wajut puexa chiekal naexasis-esal. 
Samata, chiekal napelsaxaes Diosliajwa. Naexasich wʉtlax pajelwʉajan, 
Espíritu Santo nakkajachawaesfʉlaxael chiekal duilaliajwas pomatkoicha 
Diosxotse.

7 Dios majt lel tatoꞌlaliajwapoxan iaꞌfachantat. Do jawʉt, japa-iaꞌfachan 
chaxduton Moisés. Jiw japox chiekal puexa naexasis-el. Ja-aech wʉt, japi 
pejbʉꞌwʉajan Diosliajwa. Napeltbejpi Diosliajwa. Dios chaxdut wʉt Moisés 
japa-iaꞌfachan, Moisés pejxu xabich itliak. Samata, israelitas taeyaxili Moisés 
pejxu. Moisés xu-itliakpox bijiat toepafʉl. 8  Kaes pejme pachaem pajelwʉajan. 
Ampamatkoiyan japawʉajan naexasich Dios nakbʉꞌweliajwa, Espíritu Santo 
duk xot wajmatpʉatanxot. 9 Dios tatoꞌalpoxan pachaem. Jiw pajut matabija 
kastikaxaespox, xabich babijaxan is xoti. Pe kaes pejme pachaem pajelwʉajan 
Dios nakbʉꞌweliajwa babijaxan isaspoxanliajwa. Xatis naexasich xot pajel
wʉajan, babijaxan isaspoxan Diosliajwa chiekal ajil. 10 Pachaem Dios tatoꞌal
poxan, Moiséstat waeltpox. Pe baxael, Dios wachakalwaeltpox, pajelwʉajan, 
japawʉajan kaes pejme chiekal pachaem. Samata, amwʉtjel majt Dios waelt
pox Moiséstat, japox chiekal pachaema-ellejen. 11 Dios tatoꞌalpoxan, waeltpox 
Moiséstat, japox wʉajan pachaem. Pe baxael, wachakalwʉajan pat wʉt, kaes 
pejme pachaem japawʉajan. Japawʉajanlax namanaxael pomatkoichaliajwa.

12  Xanal matabijax, japawʉajan namanaxael pomatkoichaliajwa. Samata, 
xanal tajlewla-el jiw naewʉajnaliajwan japawʉajan. 13  Jiw naewʉajnax wʉt, 
chiekal chanaekabʉanax japawʉajan. Chajiakolaxtat Dios tatoꞌalpoxan, 

waelt Moiséstat. Japawʉajan Moisés chiekal chanaekabʉana wʉt israelitas, 
japi chiekal jʉmmatabija-el. Japamatkoiyan, Moisés xu-itliak wʉt, panuel
bʉꞌ xumatakaton israelitas taesamata, Moisés pejxu itliakpox toepafʉlpox. 
14 Moisés naewʉajan wʉt israelitas, japi chiekal jʉmmatabija-el chanaekabʉa
naspoxan, japi pejnejchaxoelaxan, me-ama matakas wʉt, ja-aech xoti. Amw
ʉtjelbej israelitas pamojiw, japi pejnejchaxoelaxan, me-ama matakas wʉt, 
ja-aech. Israelitas naewʉajnabaxot chanaexaljows wʉt Moisés chajia lelpox, 
japox chiekal jʉmmatabija-eli. Pelax israelitas pamojiw naexasisaxael wʉt 
Jesús tʉppox japiliajwa, ja-aech wʉt, japi chiekal matabijaxael Moisés chajia 
lelpox. 15 Amwʉtjelbej israelitas pamojiw chiekal jʉmmatabija-el, xaljow wʉt 
Moisés chajia lelpox. Japi pejnejchaxoelaxan, me-ama matakas wʉt, ja-aech 
xoti jʉmmatabija-el. 16 Pe nakiowa, asew israelitas naexasit wajpaklon Jesu
cristo pejwʉajan. Samata, japi chiekal matabija, xaljow wʉt Moisés chajia 
lelpox. 17 Wajpaklon Jesucristo kaenejchaxoelax, Espíritu Santo sʉapich. Espí
ritu Santo duk wajmatpʉatanxot. Samata, Espíritu Santo nakkajachawaesfʉl 
isasamatas babijaxan. Ja-aech wʉt, nakweweꞌpa-el Moisés chajia lelpox nae
xasisfʉlaliajwas. 18  Samata, xatis babijax isaxisal. Jatis wʉt, asew jiw mata
bijaxael, diachwʉajnakolax Dios chiekal pachaempon. Espíritu Santo nakka
jachawaet xot, xatis chimianejchaxoelaxan. Jatis wʉt, wajnejchaxoelaxan, 
me-ama Jesucristo nejchaxoel wʉt, jachiyaxael.

4 �1 Dios xanal nabeltaen xot, natoꞌa nabichliajwan japon pejbichax. 
Samata, xanal nejchaxoela-enil kofaliajwan. 2  Xanal is-enil padalapo­

xan. Asaxbej is-enil jiw naekichachajbaliajwan. Dios pejjamechan naewʉaj
nax wʉt, kaes asaxan jiw naewʉajna-enil. Dios chiekal matabijt xanal jʉm-
anpoxan, puexa japoxan diach chiekal wʉajnakolax, puexa jiw pajut chiekal 
matabijaliajwa. Xanal naewʉajnaxpoxan xabich pachaem. 3 Naewʉajnax wʉt, 
chiekal naewʉajnax puexa jiw chiekal matabijaliajwa Dios bʉꞌweliajwas. Pe 
japi naexasis-el wʉt xanal naewʉajnaxpox, ja-aech wʉt, japi jiw pomatkoicha 
pajut napelsaxael Diosliajwa. 4 Japi naexasis-el wʉt japawʉajan, pejnejcha
xoelaxan, me-ama itkʉaꞌnik. Pelax naexasiti Jesús pejwʉajan, japi pejnejcha
xoelaxan, me-ama itliak. Samata, Satanás, paklonpon ampathatpijiwliajwa, 
japon nejxasinka-el jiw naexasisliajwa Jesús pejwʉajan. Cristo, pax Dios 
sʉapich, kaenejchaxoelax. 5 Xanal naewʉajnax wʉt, naewʉajna-enil nasitae
liajwam, naxanaboejaliajwambej. Pelax xanal naewʉajnax xamal sitaeliaj
wam wajpaklon Jesucristo. Xanal nabistaxpin xamalliajwa, Jesucristo nej
xasinkax xot. 6 Dios akaseskolaxtat ampathat is wʉt, puexa chiekal itkʉaꞌnik 
wʉt, jawʉt Dios toꞌa itliakaliajwa. Jatisbej xatis, Jesús pejwʉajan naexasich
pis. Amwʉtjel wajmatpʉatantat, me-ama itliak wʉt, ja-aech, Dios pejjiws 
xot. Xatis Jesús pejwʉajan chiekal matabijas xot, matabijas, Dios xabich 
pachaempon.

Dios kajachawaetpox pejjiw, xanaboejapi japon
7 Xanal tajut tajaxtat mamnika-enil. Me-ama kʉarnat piachliajwa pachae

maxil, ja-anbej xanal. Dios nakajachawaet xot, xanal mamnikax. Ja-an wʉt, 
jiw nejchaxoel xanalliajwa: “Japi japox is wʉt, pajut pijaxtat is-el. Japox ispi, 
Dios kajachawaech xot” —aech jiw xanalliajwa, nejchaxoel wʉt. 8  Xanal 
nabijatax wʉt, nejchaemila-enil. Asbʉan jʉmch nejchachaemlax. Xanal 

2 Corintios 3​, ​4	 598�  



asaxanliajwa xabich nejchaxoelx wʉt, nakiowa Dios xanaboejax nakajacha
waesliajwa. 9  Asew jiw babijaxan is xanal nabijasliajwan, Dios pejjiwan xot. 
Pe nakiowa, Dios nakajachawaet. Tamach xanal nawaela-elon. Asew jiwbej 
nabesia wʉt, japi xajʉpa-el, Dios nakajachawaet xot. 10 Xanal fʉlaech poxade, 
jaxotde chachoel. Asew jiw nejchaxoel nabeliajwa. Me-ama Jesús boesas, 
jachisiabejpi xanalliajwa. Samata, puexa jiw pajut matabija, xanal chiekal 
duilx, Jesús nakajachawaet xot. 11 Pomatkoicha chachoel xanalliajwa, asew 
jiw nabesia xot, Jesús pejjiwan xot. Ja-aech wʉt, puexa jiw pajut matabija, 
xanal chiekal duilx, Jesús nakajachawaesfʉl xot. 12  Asew jiw xanal nabesia 
wʉt, nakiowa xamal naewʉajnax Jesús pejwʉajan. Samata, xamal japawʉa
jan naexasitam xot, pomatkoicha duilaxaelam Diosxotse.

13  Dio s pejjamechan, chajia lelspox, jʉm-aech wʉt, jʉm-aechox: “Xan 
xanaboejtax Dios chajia jʉm-aechpoxan nakajachawaesliajwa. Samata, japox 
jʉm-an asew jiwliajwa” —aech Dios pejjamechan, chajia lelspox. Samata, 
xanalbej nejchaxoelx: “Dios xatis nakkajachawaesaxael” —an xanal, nejcha
xoelx wʉt. Samata, asew jiw naewʉajnax Dios pejjamechan. 14  Wajpaklon 
Jesucristo tʉp wʉt, Dios mat-echpon pejme dukaliajwa. Samata, xatis chiekal 
matabijas. Diachwʉajnakolax asamatkoi xatis tʉps wʉt, baxael, Dios nakmat-
eyaxaelbej xatis pejme duilaliajwas. Dios nakmat-ia wʉt pejme duilaliajwas, 
japon nakbʉflaeyaxael japonxotaliajwas. 15 Chajia xan nabijatax wʉt, asew 
jiw babijaxan is wʉt xanalliajwa, xanal nakiowa naewʉajnax xamal Jesús 
pejwʉajan. Ja-an wʉt, xabich xamal naexasitam naewʉajnaxpoxan. Dios 
xabich xamal kajachawaesfʉl. Samata, xamal chiekal naewʉajnam wʉt asew 
jiw Jesús pejwʉajan, Dios kajachawaesfʉl japi jiw naexasisliajwa japawʉa
jan. Samata, Diosliajwa gracias-aechi. Japibej chiekal matabija Dios, xabich 
pachaempon.

16 Samata, xanal nejchaxoela-enil bʉxkofaliajwan naewʉajnaxpoxan. Kae
matkoisfʉl, xanal kaes pakdiachwan wʉt, ja-an wʉt, nakiowa kaes chiekal 
Dios xanaboejafʉlax. 17 Xanal nabijatax wʉt ampathatat, nakiowa nabistax 
Jesucristoliajwa. Nabijataxpox piachaxil. Asamatkoi japox chiekal toepaxael. 
Ja-aech wʉt, Dios xanal nachaxdusaxael pachaempox. Japox toepaxil. 18 Xanal 
nejchaxoela-enil ampathatpijaxan, taenxpoxan. Xanallax nejchaxoelx Diosxot
sepoxan, taeyaxisalpoxan. Ampathatpijaxan, taenxpoxan, japoxan toepaxael. 
Diosxotsepoxan, japoxanlax, toepaxil. Japoxan pomatkoichaliajwa.

5 �1 Thaejtxot bʉa-at, kaspox, piachliajwa-el. Ja-aechlap-is wajbʉꞌan. Waj
bʉꞌan pomatkoichaliajwa-el ampathatat. Xatis chiekal matabijas. Dios

xotse toepaxilba, japaba Dios chiekal chaemt asamatkoi xatis duilaliajwas, 
tʉps wʉt. 2  Xatis laelpas wʉtfʉk, xabich nejxasinkas wajbʉꞌan nakwexaliaxa
liajwa pajelbʉꞌanaliajwas, duilaliajwas pomatkoicha Diosxotse. 3 Jachiyaxaes 
puexa xatis, asamatkoi, nakbʉꞌxaliaxaxael wʉt. Samata, kaenanʉla xatis asa
bʉꞌanaxaes. 4 Xatis laelpas wʉtfʉk, xabich nejxasinkas nakbʉꞌxaliaxaliajwa 
wajbʉꞌan. Japox jʉm-an wʉt, jʉmchi-enil: “Xan tajbʉꞌtxot nakolsasian” —
chi-enil. Pe xatis kaenanʉla pajelbʉꞌanasias. Pe asamatkoi, tʉps wʉt, dui
laxaes toepaxilbʉꞌantat Diosxotse. Wajbʉꞌan, ampathatpijax, amxot kaweta 
toepaxael. 5 Diosxotse Dios nakwechaemt pajelbʉꞌan xatisliajwa. Samata, Dios 
toꞌak Espíritu Santo xatis wajmatpʉatanxotaliajwa. Samata, chiekal matabi
jas. Diachwʉajnakolax Dios jʉmdut xatis wajbʉꞌan, pajelbʉꞌanaliajwas.

6  Samata, xanal nejchaxoela-enil kofaliajwan jiw naewʉajnaxpox. Xanal 
chiekal matabijax. Ampathatat xanal laelpax wʉt, me-ama atʉajan wʉt taj
paklon Jesucristoxot, ja-an. 7 Amwʉtjel xanal Jesucristo tae-enil. Pe nakiowa, 
Jesucristo chiekal xanaboejax nakajachawaesliajwa. Chiekal xanaboejaxbej 
asamatkoi duilaliajwan Jesucristoxotse. 8  Samata, xanalliajwa kaes pejme 
pachaem tʉpaliajwan,  duilaliajwan tajpaklon Jesucristoxotse. 9 Samata, 
laelpax wʉt, o, tʉpx wʉtbej, nejxasinkax xanal isliajwan Dios nejxasinkpox. 
10 Asamatkoi xanal kaenanʉla nuilaxaelen Jesucristo pejwʉajnalel. Japamat
koi japon xanal kaenanʉla nachaxduiyaxael. Xanal chiekal tanbistax wʉt, 
nachaxduiyaxael xabich pachaempoxan. Pe chiekal nabich-enil wʉt japon
liajwa, xanal nachaxduiyaxilon. Ja-aech wʉt, xanal masox namaeyaxaelen.

Amwʉtjel xatis pachaemspox Diosliajwa, Jesucristo tʉp xot
11 Xanal chiekal matabijax Jesucristo chiekal sitaeyaxaelenpox, asamat

koi nuilaxaelen xot japon pejwʉajnalel. Samata, xanal jiw xabich naewʉaj
nax japibej naexasisliajwa Jesucristo pejwʉajan. Dios chiekal matabijt xanal 
isfʉlaxpoxan. Xanal nejxasinkax xamalbej chiekal matabijaliajwam xanal 
isfʉlaxpoxan. 12  Xamal chapaeix wʉt tajut isxpoxan, xanal jʉmchi-enil: 
“Xanal kaes pachaeman. Me-ama asew jiw, jachi-enil” —chi-enil tajutliajwa. 
Xanal japox chapaeix xamal chiekal namatabijaliajwam, nejchachaemlaliaj
wam xanalliajwa, nakajachawaesliajwam, asew jiw natasala wʉt. Xanal nata
salapi, japi jiw jʉm-aech asew jiw chiekal sitaeliajwas. Japi, pachaem wʉt, 
kabʉan-aechi. Pe japi pejnejchaxoelaxan chaemil. 13  Potʉajnʉcha xanal nae
wʉajnax wʉt Jesús pejwʉajan, asew jiw nakaewa najʉm-aech xanalliajwa: 
“Japi jiw na-acha” —na-aechi xanalliajwa asbʉan jʉmch. Diachwʉajnako
lax xanal, na-achax wʉt, ja-an, nabistax xot Diosliajwa. Diachwʉajnakolax 
xanal na-acha-enil. Potʉajnʉcha xanal naewʉajnax xot Jesús pejwʉajan, 
japox pachaem xamalliajwa. 14  Cristo nanejxasink xanal. Samata, pomat
koicha nabistax japonliajwa. Nejchaxoelxbej: “Cristo tʉp wʉt cruztat, tʉp 
puexa xatisliajwa. Samata, Diosliajwa, Cristo sʉapich, cruztat tʉps wʉt, jatis. 
Samata, Cristo mot babijaxan isaspoxanliajwa” —an xanal, nejchaxoelx wʉt 
Cristo tʉppoxliajwa. 15 Cristo tʉp puexa jiw bʉꞌweliajwa, japi kaes isasamata 
pajut isasiapoxan. Japilax isfʉlaxael Cristo nejxasinkpoxan. Japon tʉp wʉt, 
mat-echbejpon pejme dukaliajwa japi jiwliajwa. 16  Samata, xanal amwʉtjel 
nejchaxoela-enil babijax isliajwan. Me-ama asew jiw, naexasis-eli Jesús pej
wʉajan, nejchaxoel babijaxan isliajwa, xanal jachi-enil amwʉtjel. Majt xanal 
isx babijaxan Jesucristoliajwa. Pe amwʉtjel, jasox chiekal nejchaxoela-enil. 
17 Jesús pejwʉajan naexasitpon, japon aton pajelnejchaxoelax, padujnejcha
xoelaxan koft xoton. Ja-aech wʉt, nejchaxoelon pachaempoxankal.

18  Dios nakajachawaet xot, xanal pajelnejchaxoelaxan. Samata, amwʉtjel 
xanal pachaeman Diosliajwa, Cristo tʉp xot xatisliajwa. Dios nabʉxtoꞌa xanal 
jiw naewʉajnaliajwan japi naexasisliajwa Jesús pejwʉajan, pachaemaliajwapi 
Diosliajwa. 19 Jesucristo tʉp cruztat puexa jiwliajwa, japi pachaemaliajwa 
Diosliajwa, naexasit wʉti Jesús tʉppox. Ja-aech wʉt, Dios beltaeyaxael japi 
jiw babijaxan ispoxanliajwa. Japawʉajan xanal Dios nabʉxtoꞌa jiw naewʉaj
naliajwan. 20  Xanal Jesucristo pejjiwan xot, naewʉajnax japon pejwʉajan. 
Xamal naewʉajnax wʉt, me-ama Dios pajut naewʉajan wʉt, ja-an xanal. 

Samata, xanal jʉm-an Jesucristo pijaxtat xamal chiekal pachaemaliajwam 
Diosliajwa. 21 Jesucristo babijax is-el. Pe xatis babijaxan isaspoxantat, Jesu
cristo, me-ama babijaxan is wʉt, ja-aechon Diosliajwa. Samata, Jesucristo 
kimatamatlas cruztat. Samata, amwʉtjel xatis bʉꞌwʉajanjisal Diosliajwa, nae
xasich xot Jesucristo tʉppox xatisliajwa.

6 �1 Xanal nabistax xot Diosliajwa, xamal jʉm-an mastaesamatam Dios 
beltaenpox babijaxan isampoxanliajwa. 2  Dios pejjamechan, chajia 

lelspox, jʉm-aech wʉt, jʉm-aechox Dios jʉmchiyaxaelpox, asamatkoi Dios 
jiw beltaeyaxaelpoxliajwa:

“Xan xamal kajachawaesaxaelen, pat wʉt tajmatkoi xamal 
bʉꞌweliajwan” —aech Dios. ¡Naeweꞌe! ¡Ma amwʉt, ampamatkoi, 
xamal Dios bʉꞌweyaxael!

3  Xanal nejxasinkax chiekal nabichliajwan Diosliajwa. Ja-an xanal, asew 
jiw japox taen wʉt, japibej chiekal naexasisliajwa Dios pejjamechan. Ja-aech 
wʉt, japi jiw jʉmchiyaxil: “Dios pejjamechan pachaema-el” —chiyaxili. 4 Xanal 
chiekal isx Dios pejbichax, jiw japoxan taen wʉt pajut chiekal matabijaliajwa 
xanal Dios pejjiwanpox. Samata, xabich nabijatax wʉt, asaxan naweweꞌp 
wʉtbej, puexa pachaema-el wʉtbej xanal isliajwan, xanal nakiowa boejtalias
fʉlax. 5 Naeyatat namatwʉajselt wʉtbej, jiw jebatat najia wʉtbej, xabich asew 
jiw palala wʉt, naboesasia wʉtbejpi, puexa japoxanliajwa xanal xabich boej
taliasfʉlax. Xabich nabistax wʉtbej tajut natataef­laliajwan, asamadoi chiekal 
moejs-enil wʉtbej, Dios pejjamechan jiw naewʉajnax xot, asamatkoiyan xabich 
litaxaelax wʉtbej, puexa japoxanliajwa xanal xabich boejtaliasfʉlax. Puexa 
japoxan natapat wʉt, nakiowa jiw naewʉajnafʉlax Dios pejjamechan. Ja-an 
wʉt, jiw pajut chiekal matabija xanal Dios pejjiwanpox. 6  Jiw pajut chiekal 
matabijaliajwa xanal Dios pejjiwanpox, asax babijax is-enil. Chiekal matabi
jaxbej chimiawʉajan, Jesús pejwʉajan, jiw naewʉajnaliajwan. Xabich piach 
boejtaliasfʉlaxbej, asew jiw babijaxan is wʉt xanalliajwa. Asew jiwliajwa xanal 
isxbej pachaempoxan. Jiw chiekal naewʉajnaxbej, Espíritu Santo nakajacha
waet xot. Chiekal nejxasinkaxbej asew jiw. 7 Naewʉajnaxbej diachwʉajnako
laxpoxkal Jesús pejwʉajanliajwa, Dios nakajachawaesfʉl xot. Isxbej pachaem
poxan asew jiwliajwa, xanal babijaxan namalechasamata. Japoxan babijaxan 
potʉajnʉcha xajʉp. 8  Asamatkoi jiw nasitaen. Asamatkoi jiw nasitae-el. Asa
matkoi asew jiw chimiajamechan jʉm-aech xanalliajwa. Asew jiwlax jʉm-aech 
babejjamechan xanalliajwa. Jʉm-an wʉt diachwʉajnakolaxpoxan, asew jiw 
japoxan jʉmtaen wʉt, xanalliajwa jʉm-aechi: “Japi kichachajbapijiw” —aechi 
asbʉan jʉmch xanalliajwa. 9 Jiw, chiekal xanal namatabijapi, japi xanal nataen 
wʉt, me-ama namatabija-el wʉt, ja-aechi xanalliajwa. Asamatkoi xabich cha
choelbej xanalliajwa, asew jiw nabesia xot. Pe xanal nakiowa duilafʉlax. Asa
matkoiyan asew jiw xabich nakastikabej. Pe nakiowa, tʉpa-enil. 10 Asamatkoi­
yan, asew jiw babijaxan is wʉt xanalliajwa, xanal nanejxaejow. Pe nakiowa, 
nejchachaemlax tajnejchaxoelaxantat. Xanal kijinil. Pe nakiowa, xanal nae
wʉajnaxpi, japi jiw, me-ama kimaenk wʉt, ja-aechi Diosliajwa, japi naexasit 
xot xanal naewʉajnaxpoxan. Ampathatat xanal kijinil wʉt, ja-an. Pe Dios naka
jachawaet xot, xanal xabich tejew, toepaxilpoxan.

11 Takoew, xamal Corinto paklowaxpijwam, xanal puexa jʉm-anpoxan, 
japoxan diach chiekal wʉajnakolax. Samata, tulaela chiekal jʉm-an japoxan 

xamal chiekal matabijaliajwam. Xanal xabich nejxasinkax xamal. 12  Xanal 
kofa-enil xamal nejxasinkaxpox. Amwʉtjel xamallax xanal chiekal nanejxa
sinka-emil. Me-ama majt nanejxasinkam wʉt, jachi-emil. 13 Xamal naewʉaj
nax wʉt, me-ama kaen aton paxi naewʉajan wʉt, ja-an xanal xamalliajwa. 
¡Xanal nanejxasinkde! Me-ama xanal xamal nejxasinkax wʉt, ¡ja-amsfʉldebej 
xanalliajwa!

Xatis, me-ama Dios pejtemploba wʉt, jatispox
14 ¡Xamal, Jesús pejwʉajan naexasitampim, Jesús pejwʉajan naexasis-eli 

sʉapich, nabej nakjiyeꞌ! ¡Japi sʉapich, piach nabej nabichbej, kaenejchaxoela-
emil xot! Xamal isam pachaempoxan. Pelax japi jiw is pachaema-elpoxan. 
Japoxan najʉpa-el. Itliakax, itkʉatax sʉapich, najʉpa-el. Ja-amlap-is xamal. 
Babijaxan ispi sʉapich, xamal, japi sʉapich, najʉpa-emil. 15 Cristo kaenejcha
xoelaxa-el, Satanás sʉapich. Ja-aechbej Jesús pejwʉajan naexasiti. Xamal 
kaenejchaxoelaxa-emil, asew jiw, Jesús pejwʉajan naexasis-eli sʉapich. 
16  Ja-aech Dios pejtemplobaliajwa, ídolo pejtemplobaliajwabej. Japakoleba
chanxot ajil kaenejchaxoelaxpox. Xatis, me-ama Dios pejtemploba wʉt, jatis. 
Dios pajut chajia jʉm-aech japoxliajwa:

“Xan tajjiwxot dukaxaelen. Japi sʉapich, nanʉamsaxaelenbej. Xan japi 
pejDios wʉlxaelen. Japibej tajjiw wʉlxael” —aech Dios.

	 17	Samata, Dios pejme jʉm-aech:
“Jiw babijaxan is xamal duilamxot. Samata, ¡jaxot nakolim asalel 

duilaliajwam! ¡Xamal nabej is babijaxan, japi jiw ispoxan! Ja-am 
wʉt, xamal tajjiwaxaelam.

	 18	Xan nej-axnaxaelen xamalliajwa. Xamalbej taxi wʉt,
jachiyaxaelam” —aech Dios, xabich mamnikpon.

7 �1 Takoew, japox Dios chajia nakjʉmdut xatis chiekal matabijaliajwas. 
Samata, ¡chiekal duilaxaes babijaxan isasamatas Diosliajwa! Babijaxan 

majt isas, japoxan chajia nejchaxoels xot isliajwas, ¡puexa japoxan chiekal 
kofaxaes, duilaliajwas, me-ama Dios nejxasink!

Pablo nejchachaemilpox Corinto paklowaxpijiwliajwa
2  ¡Xamal nabej kofeꞌ xanal nanejxasinkampox! Xamalxotan wʉt, chinax 

babijax is-enil kaen atonliajwa. Tabejs-enilbej asan aton pejnejchaxoelax 
japon babijax isliajwa. Chinax kaen aton naekichachajba-enilbej. 3  Xanal 
japox jʉmchi-enil xamal losliajwan. Chajia jʉm-an xamal pomatkoicha nej
xasinkaliajwan, hasta xan tʉpx wʉt ampathatat. 4 Xan matabijtax, xamal nae
xasisaxaelam cartaxot lelxpox. Xan jiw chapaeix xamal isampoxan. Japoxan 
chapaeix wʉt, xabich nejchachaemlax xamalliajwa. Xan nabijatax wʉt, 
nakiowa xabich nejchachaemlax, xamal nejchaxoelx xot.

5 Macedonia tʉajnʉxot xanal paꞌax wʉt, chiekal damlathʉla-enil, naewʉaj
nafʉlax xot. Amwʉtjelbej nakiowa chiekal damlathʉla-enilfʉk. Potʉajnʉcha 
jiw naewʉajnax wʉt Jesús pejwʉajan, puexa chiekal pachaema-el xanal
liajwa. Potʉajnʉcha chiekal pachaema-el xanalliajwa. Xabich asew jiw nabʉꞌa
lot Jesús pejwʉajan, naewʉajnax wʉt. Samata, nejchaxoelx: “Japi naweta
bejsaxael naewʉajnaxpox” —an, nejchaxoelx wʉt. 6  Dios kajachawaet jiw 
nejxaejwaspi, japi jiw nejchachaemlaliajwa. Japon xanalbej nakajachawaet 

nejchachaemlaliajwan, Tito paꞌan xot. 7 Tito paꞌan wʉt, xanal nejchachaemlax. 
Titobej xabich nejchachaemil xamalliajwa. Samata, xanalbej nejchachaemlax. 
Japon xanal nachapaei xamal xabich nataesiampox. Nachapaeibejpon xamal 
xabich nejxaejowpox xanalliajwa, majt ja-aechpoxanliajwa. Nachapaeibejpon 
xamal nakajachawaesasiampox, asew jiw nabʉꞌalot wʉt naewʉajnaxpoxliajwa. 
Puexa japoxan jʉmtaenx wʉt, xan xabich nejchachaemlax xamalliajwa.

8  Carta, matxoelalelxpox, xatoꞌax wʉt xamal poxade, japox carta xaljowam 
wʉt, xamal nejxaejow. Xan japox carta lelx wʉtfʉk, nejchaxoelx: “Xan nej
chachaemla-enil ampox carta lelaliajwan, Corinto paklowaxpijiw xaljow wʉt, 
nejxaejwaxaes xoti” —an, nejchaxoelx wʉt. Do jawʉx, xamal japox carta xal
jowam wʉt, diachwʉajnakolax xamal nejxaejow. Pe nejxaejowpox piacha-el. 
Samata, xan nanejxaejwa-el, japox carta lelx wʉt. 9 Xan nejchachaemla-enil 
xamal nejxaejowpox, japox carta xaljowam wʉt. Xanlax nejchachaemlax, 
xamal nejxaejow wʉt, kofam babejnejchaxoelaxan. Pe amwʉtjel, isfʉlam 
Dios nejxasinkpoxan. Samata, Dios xabich nejchachaemil xamalliajwa. Carta 
xatoꞌax wʉt xamalliajwa, nejnejchaxoelaxan tabejs-enil. 10  Kaen aton nej
xaejwas wʉt babijaxan ispoxanliajwa, Dios xajʉp japon aton beltaeliajwas. 
Ja-aech wʉt, japon aton nejxaejwaspox wetoepaxaes. Asan atonlax, babija
xan ispon, kofs-el wʉt babijax, ja-aech wʉt, japon aton Dios beltaeyaxisal. 
11 Xamal xabich nejxaejow, xaljowam wʉt carta japon aton xamalxot xabich 
babijax isponliajwa. Do jawʉx, xamal isam Dios nejxasinkpox japon aton
liajwa. Samata, Dios xabich nejchachaemil xamalliajwa. Xamal chiekal mata
bijam, ma-am majt xamal. Japon aton fias-emil, xabich babijax is wʉt. Jawʉt
bej xamal nalala japon atonliajwa, nejlewla xot Dios kastikaxael xot xamal. 
Samata, japon aton fiatam xot, asew jiw matabija xamal kaenejchaxoelaxa-
emilpox, japon aton ispoxliajwa. Amwʉtjel xamal xabich nataesiam. 12  Japox 
carta lelx wʉt, xan lela-enil asbʉan jʉmch xamal toꞌaliajwan japon aton 
kastikaliajwam. Lela-enilbej japox carta japon aton, pax sʉapich, chaems
liajwa babijax. Dios matabijt, ma-aech xot lelx japox carta. Xan lelx xamal 
chiekal najut matabijaliajwam, diachwʉajnakolax xanal nanejxasinkampox. 
13  Samata, xanal nejchachaemlax, majt nanejxaejow xamalliajwa.

Xanal kaes pejme xabich nejchachaemlax, taenx wʉt Tito xabich nejcha
chaemilpox, xamal chiekal bʉꞌkʉlam xoton. 14  Tito fʉlaeliajwa wʉt xamal 
poxade, xan japon jʉm-an xamalliajwa: “Corinto paklowaxpijiw chiekal naexa
sisaxael ampox carta, xatoꞌaxpox” —an Titoliajwa. Diachwʉajnakolax xamal 
japox carta xaljowam wʉt, xan lelxpox chiekal naexasitam. Samata, xanal, Tito 
sʉapich, nejchachaemlax xamalliajwa. Me-ama xan chajia jʉm-an Titoliajwa, 
diachwʉajnakolax japox ja-aech. 15 Japon Tito nejchaxoel wʉt xamalliajwa, 
nejchaxoelon, ma-am xamal, japon naexasitam wʉt, xamal tatoꞌal wʉton. Nej
chaxoelbejpon, ma-am xamal, chiekal bʉꞌkʉlam wʉt, sitaenam xoton. Samata, 
amwʉtjel xamal kaes pejme xabich nejxasinkon. 16 Xan matabijtax, xamal isam
poxan puexa chiekal pachaem. Samata, xabich nejchachaemlax.

Jesús pejwʉajan naexasiti ofrenda owapox 
kajachawaesliajwa kijila, Judea tʉajnʉpijiw

8 �1 Takoew, xamal chapaeyaxaelen chiekal matabijaliajwam, ma-aech 
Dios, kajachawaet wʉt Macedonia tʉajnʉpijiw, japi naexasiti Jesús 

pejwʉajan. 2  Japi jiw nabijat, asew jiw babijaxan isas wʉt japiliajwa, Jesús 
pejwʉajan naexasit xoti. Pe nakiowa, japi jiw nejchachaemil. Japi jiw, xabich 
kimaenka-el. Pe nakiowa, japi jiw ofrenda owa kajachawaesliajwa asew jiw. 
Japixot asew xabich owa. Me-ama kimaenk wʉt, ja-aechi. 3  Xan tajut chiekal 
taenx, japi owa wʉt. Jawʉt nejchaxoelx: “Japi kaes xabich owa, owa wʉti 
ofrendaliajwa” —an, nejchaxoelx wʉt. Japi japox toꞌa-esal. Japi japox pajut 
is, isasia xot. 4 Xanalliajwa japi jiw xabich najʉm-aech: “Xanalbej natapaem 
ofrenda owaliajwan kajachawaesliajwan naexasiti Jesús pejwʉajan, Jerusa
lén paklowaxpijiw” —aech japi jiw xanalliajwa. 5  Xanal nejchaxoelx wʉt, 
jʉm-an: “Japi jiw kijil xot, xabich bej owaxaelbejpi kaeyaxach” —an, nejcha
xoelx wʉt. Pe nakiowa, japi xabich owa. Japilap matxoela nawoeya Diosxot 
isfʉlaliajwa Dios tatoꞌalpoxan. Do japoxwʉx, xanal najʉm-aechi: “Xamal 
nejxasinkam wʉt xanal natatoꞌlaliajwam, ¡xanal natatoꞌalde! Xanal japoxan 
isfʉlaxaelen, me-ama Dios nejxasink” —aechi xanalliajwa. 6 Xanal taenx wʉt 
Macedonia tʉajnʉpijiw kaenanʉla ofrenda owaliajwa, jawʉt xanal Tito toꞌax 
xamal poxade. Tito jʉm-an: “Xam majt kajachawaetam Corinto paklowaxpi
jiw, tʉadut wʉti ofrenda owax kajachawaesliajwapi Jerusalén paklowaxpijiw. 
¡Xam amwʉt pejme fʉlaem japi ofrenda owax kitoꞌaliajwam, kitoesliajwa
bejpi!” —an xan Titoliajwa, xamal poxaliajwa wʉton. 7 Xamal kaes chiekal 
pachaemam, duilam wʉt Diosliajwa. Chiekal xanaboejambej Dios. Chiekal 
matabijambej Dios pejjamechan. Samata, chiekal xajʉpam asew jiw naewʉaj
naliajwam Dios pejjamechan. Nejxasinkambej chiekal isliajwam Dios pejbi
chaxan. Xanal xabich nanejxasinkambej. Xamal ja-am xot, ¡kaes pejme owim 
ofrenda kajachawaesliajwam Jerusalén paklowaxpijiw!

8  Xamal jʉm-an wʉt: “Macedonia tʉajnʉpijiw xabich plata owa ofrenda
liajwa Jerusalén paklowaxpijiwliajwa” —an wʉt, japox jʉmchi-enil xamal 
toꞌaliajwan, me-ama japi, jachiliajwam. Japox jʉm-an xamal chiekal matabi
jaliajwam. Xamal owam wʉt ofrenda, me-ama Macedonia tʉajnʉpijiw, ja-am 
wʉt, asew jiw taeyaxael xamal diachwʉajnakolax Dios nejxasinkampim. 
9 Xamal matabijam, wajpaklon Jesucristo nakkajachawaet, xatis naknejxasink 
xot. Wajpaklon Jesucristo pas-el wʉtfʉk ampathatasik, xabich kimaenkon. 
Puexa tatoꞌalbejpon. Jawʉx ampathatat xabich nabijat Jesucristo. Me-ama 
kijilan xabich nabijat  wʉt, ja-aech Jesucristo xamal kajachawaesliajwa. 
Ja-aech xoton, xamalliajwa asamatkoi pachaemaxael Diosxotse.

10 Chajia, asawaech wʉt, xamal tʉaduwam plata owax ofrendaliajwa kaja
chawaesliajwam Jerusalén paklowaxpijiw. Xamal ja-am, xabich nejxasinkam 
xot japox isliajwam. Ampamatkoiyan pachaem xamal plata owax kitoesliaj
wam. Japox jʉm-an, xan tajut nejchaxoelxpox. 11 Majt xamal xabich kaja
chawaesasiam Jerusalén paklowaxpijiw. ¡Amwʉtjel xamal kajachawaeꞌe! 
¡Owim ofrenda xajʉpampoxtat! 12  Xamal owam wʉt puexa xajʉpampoxtat, 
ja-am wʉt, Dios nejchachaemlaxael xamalliajwa. Nejew kaesʉapich owam 
wʉt asew jiw kajachawaesliajwam, ja-am wʉt, Dios nejchachaemlaxael xamal 
asew jiw kajachawaetampoxliajwa. Dios toꞌa-el, xamal xabich ajil wʉt nejew 
owaliajwam asew jiw kajachawaesliajwam.

13  Xamal toꞌa-enil puexa nejew owaliajwam ofrendaxot, kajachawaetam 
wʉt kijila. Puexa nejew owam wʉt, ja-am wʉt, xamal najutliajwa namae
yaxil. 14  Xan  nejxasinkax xatis nakaewa nakajachawaesliajwas, asew 

jiwliajwabej, japi weweꞌpas wʉt. Amwʉtjel xamal xajʉpam kajachawaes
liajwam kijila, Jerusalén paklowaxpijiw. Asamatkoi, xamalliajwa ajil wʉt, 
japibej xamal kajachawaesaxael. Ja-aech wʉt, kaen xamalxot weweꞌpaxisal 
weweꞌpaspoxan. 15  Japoxliajwa Dios pejjamechan, chajia lelspox, jʉm-aech 
wʉt, jʉm-aechox: “Aton xabich naxaeyaxan notpon pajutliajwakal, japon 
aton wenamana-esal. Asan, aton, naxaeyaxan kaesʉapich notpon, japon aton 
weweꞌpa-esal” —aech Dios pejjamechan.

Tito fʉlaechpox Corinto paklowax poxade, kolenje pejnachalan sʉapich
16 Xan nejxasinkax xamal kajachawaesliajwan ofrenda owampox kitoesliaj

wam. Titobej Dios pijaxtat japox nejchaxoel. Samata, gracias-an Diosliajwa. 
17 Samata, Tito toꞌax xamal taeliajwa, kajachawaesliajwabejpon ofrenda 
owampox kitoesliajwam. Japon ow-aech. Japon pajut pijaxtat xamal xabich 
taesiabejpon.

18  Tito, pejnachalan sʉapich, toꞌax. Tito pejnachalan matabijas puexa Jesús 
pejwʉajan naexasiti, Macedonia tʉajnʉpijiw. Sitaensbejpon puexa japi jiw, 
japon chiekal jiw naewʉajan xot Jesús pejwʉajan. 19 Tito pejnachalan, toꞌas 
puexa Jesús pejwʉajan naexasiti, Macedonia tʉajnʉpijiw, japon, xan sʉapich, 
fʉlaeliajwa Jerusalén paklowax poxade. Ofrenda xalaeliajwan wʉt Jerusalén 
paklowaxpijiwliajwa, japon nachalaxael, kaes chiekal japi nejchachaemla
liajwapi Diosliajwa. Japi pajut chiekal matabijaxaelbej xatis kajachawaesa
siaspox, nakaejiws xot. 20  Xanal ofrendaplata pin-iat xafolx wʉt Jerusalén 
paklowaxpijiwliajwa, japon bʉflaeyaxaelen, asew jiw xan najʉmchisamata: 
“Pablo kaesʉapich dijanbej ofrendaplata pajutliajwa” —nachisamata asew 
jiw xanliajwa. 21 Dios matabijt xanal puexa ofrenda chaxdusaxaelenpox. Pe 
nakiowa, nejxasinkax puexa jiw chiekal pajut matabijaliajwa xanal puexa 
ofrenda chaxduiyaxaelenpox japi jiw.

22  Tito, pejnachalan sʉapich, kaes asanbej toꞌaxaelen, Jesús pejwʉajan nae
xasitpon. Japon xabich nakajachawaet. Amwʉtjel japon xamal xabich kaja
chawaesasia, wʉltaen wʉton Jerusalén paklowaxpijiw kajachawaesasiampox. 
23  Xamalxot asew jiw wʉajnachaemt wʉt Titoliajwa, xamal jʉmchiyaxaelam: 
“Japon Tito, Pablo pejnachalan. Japon xanal nakajachawaet” —chiyaxaelam. 
Kolenje, Tito nakfʉlaeyaxaespi, xamalxot asew jiw wʉajnachaemt wʉt japi 
kolenjeliajwa, xamal jʉmchiyaxaelam: “Ampi kolenje toꞌas naexasiti Jesús 
pejwʉajan, Macedonia tʉajnʉpijiw. Ampi kolenje chiekal pachaem. Samata, 
asew jiw chiekal sitaen Cristo” —chiyaxaelam japi kolenjeliajwa. 24 Japi, tres 
poejiw, xamalxot paꞌa wʉt, chiekal bʉꞌkʉlaxaelam japi pajut chiekal mata
bijaliajwa xamal nejxasinkampox. Ja-am wʉt, puexa jiw, naexasiti Jesús 
pejwʉajan, chiekal matabijaxael xamal diachwʉajnakolax nejxasinkam 
naexasiti Jesús pejwʉajan. Japox wʉltaen wʉti, chiekal matabijaxael xan 
majt jʉm-anpoxan xamalliajwa, japox diachwʉajnakolax, xamal puexa jiw 
nejxasinkampox.

Asew jiw owapox ofrenda Jesús pejwʉajan naexasitiliajwa

9 �1 Diachwʉajnakolax weꞌpa-el, xan lelx wʉt xamal pejme kitoꞌaliaj
wan ofrenda owaliajwampox naexasitpiliajwa Jesús pejwʉajan, Jeru

salén paklowaxpijiwliajwa. 2  Xan chiekal matabijtax xamal xabich japi 

kajachawaesasiampox. Samata, xabich nejchachaemlax xamalliajwa. Chajia 
Macedonia tʉajnʉpijiw jʉm-an xamal Corinto paklowaxpijwamliajwa: “Acaya 
tʉajnʉpijiw, Corinto paklowaxxot duilpi, chajia, asawaestat, owapi ofrenda 
kajachawaesliajwa Jerusalén paklowaxpijiw. Amwʉtjelbej nakiowa owafʉki 
ofrenda” —an xamalliajwa. Dolis jawʉt, Macedonia tʉajnʉpijiw wʉltaen 
xamal kajachawaesasiampox Jerusalén paklowaxpijiw. Do jawʉt, Macedo
nia tʉajnʉpijiwbej ofrenda owa kajachawaesliajwapi Jerusalén paklowaxpi
jiwliajwa. 3  Samata, amwʉtjel Tito toꞌax xamal poxade, pejnachala sʉapich, 
xamal kajachawaesliajwa, ofrenda owampox kitoesliajwam Jerusalén pak
lowaxpijiwliajwa. Xan tajpasax wʉajna, xamal ofrenda owax kitoes-emil 
wʉt, ja-am wʉt, japox pachaemaxil xanliajwa, xamalliajwa chajia jʉm-an xot 
Macedonia tʉajnʉpijiwliajwa. 4 Xamal poxaxaechan wʉt, Macedonia tʉajnʉ
pijiw xan nakfʉlaen wʉt, xamal toes-emil wʉtfʉk ofrenda owampox, ja-am 
wʉt, japox pachaemaxil xanliajwa. Japox jachiyaxael, xamalliajwa chajia 
jʉm-an xot: “Japi xabich kajachawaesasia Jerusalén paklowaxpijiw” —an xot. 
Japox pachaemaxilbej xamalliajwa, ofrenda owampox kitoes-emil wʉtfʉk. 
5  Samata, nejchaxoelx Tito wʉajna toꞌaliajwan, Tito pejnachalabej. Japi 
xamal kajachawaesaxael kamta kitoesliajwam ofrenda owampox. Xan pasax 
wʉajna, puexa xamal chiekal kitoesaxaelam ofrenda owax nejmach chala
kaliajwa. Jasox najut isaxaelam, nejxasinkam xot. Japox isam wʉt, ¡nabej is, 
xamal kitoꞌax xot!

6 Xamal nejchaxoelam wʉt, ¡nejchaxoelde ampox! Cha-aellulx mʉthapon, 
wenakolas wʉt, kaeyaxach wenakolas. Pelax pinjiyax lul mʉthapon, xabich 
pin-iat wenakolas. Jachiyaxaelbej ofrenda owam wʉt asew jiwliajwa. Pin-iat 
owam wʉt kajachawaesliajwam asew jiw, ja-aech wʉt, asamatkoi asew jiw 
xamal pin-iat chaxduiyaxaelbej. 7 Samata, xamal kaenanʉla owasiam wʉt, 
¡owim! Owam wʉt, jawʉt, nejchaxoelam wʉt, ¡nabej nejchaxoeleꞌ: “Xan 
diachwʉajnakolax nejxasinka-enil japi jiw kajachawaesliajwan. Pe nakiowa, 
nakitoꞌa xot, kajachawaetxlejen” —nabej aecheꞌ, nejchaxoelam wʉt! Dios nej
xasink, aton chaxduw wʉt nejchachaemlaxtat asew jiw. 8  Dios xajʉp chaxdui
liajwa puexa xamal weweꞌppoxan. Samata, xamalliajwa puexa weweꞌpaxil. 
Japoxan wenamaef­laxaelbej kajachawaesliajwam jiw kijila. 9 Dios pejjame
chan, chajia lelspox, jʉm-aech wʉt, jʉm-aechox:

“Aton pejew chaxduw wʉt kijila, Dios nejkiowaxil. Japon aton 
mosaxaes pachaempoxan. Japoxan pomatkoichaliajwa. Japoxbej 
toepaxil” —aechox.

10  Dios is naebaechpa-ʉthanpi jiw mʉthaliajwa. Isbejpon pafupi jiw pela
liajwa. Dios kajachawaet wʉt, mʉthasi chiekal tiꞌsfʉlbej. Do jawʉx, tiꞌt wʉt, 
pachaembej xaeliajwa. Jachiyaxaelbej, Dios xamal chaxduw wʉt puexa 
weweꞌppoxan. Samata, xajʉpaxaelambej kajachawaesliajwam asew jiw. 
11 Ja-aech wʉt, Dios xamal xabich chaxduiyaxael. Samata, xamal xajʉpa
xaelam asew jiw xabich chaxduiliajwam, japi weweꞌpas wʉt. Xamal ofrenda 
owaxaelam xanal xalaeliajwan Jesús pejwʉajan naexasitiliajwa, Jerusalén 
paklowaxpijiwliajwa. Japa-ofrenda japi chaxdutx wʉt, graciaschiyaxaelpi 
Diosliajwa. 12  Asew, Jesús pejwʉajan naexasiti, xamal kajachawaetam wʉt, 
kajachawaesaximil weweꞌpaspoxankalliajwa. Kajachawaesaxaelambej japi 
jiw xabich graciaschiliajwapi Diosliajwa. 13  Jasoxtat ofrenda owam wʉt 

kajachawaesliajwam Jerusalén paklowaxpijiw, japi chiekal matabijaxael, 
diachwʉajnakolax xamal chiekal naexasitam Jesús pejwʉajan. Japi jʉmchiya
xaelbej Diosliajwa: “Xam xabich pachaemam” —chiyaxaelpi, xamal ofrenda 
pin-iat owam xot japiliajwa, puexa asew, Jesús pejwʉajan naexasitiliajwa
bej. 14 Samata, japi jiw Dios kawʉajnaxael xamalliajwa, xabich nejxasink xoti 
xamal. Ja-aech wʉt, japi pajut matabijaxael Dios xabich xamal kajachawaet
pox. 15 Dios paxʉlan toꞌa ampathatasik tʉpaliajwa xatisliajwa. ¡Japox xabich 
pachaem! Samata, xatis puexa graciastis Diosliajwa. Xatis japox chiekal cha
naekabʉanaliajwas tampoel.

Pablo xajʉppox tatoꞌlaliajwa Jesús pejwʉajan naexasiti, japon apóstol xot

10 �1 Xan, Pablo, chiekal xamal jʉmchisian asaxan. Me-ama Jesús ampa
thatat chiekal jʉm-aech, xanbej jachisian xamalliajwa. Xamalxota-

enil wʉt, asew jiw nabʉꞌwʉajanpaei wʉt, jʉm-aechi: “Pablo amxot duk wʉt, 
naknaewʉajan wʉtbej, pejlewla wʉt, ja-aechon. Pelax atʉaj wʉton, carta lel 
wʉt xatis naknaewʉajnaliajwa, pejlewla-el wʉt, ja-aechon” —aech asew jiw, 
xanliajwa nabʉꞌwʉajanpaei wʉt. 2  Xamal jʉm-an amwʉtjel kofaliajwam babi
jaxan isampoxan. Japoxan kofam wʉt, asamatkoi xamalxot patx wʉt, losaxi
nil. Xamalxot asew jiw jʉm-aech xanliajwa: “Pablo duka-el, me-ama naexasiti 
Jesús pejwʉajan duil wʉt, jachi-elon. Japon duk, me-ama Jesús pejwʉajan 
naexasis-eli duil wʉt, ja-aechon” —aech asew jiw xanliajwa. Jiw jʉm-aechpi 
japox xanliajwa, xan paꞌax wʉt, japi jiw losaxaelen. 3 Diachwʉajnakolax xanal 
chiekal jiwankal. Me-ama asew jiw, xanalbej, ja-an. Jesús pejwʉajan nae
wʉajnax wʉt, me-ama, Satanás sʉapich, nabax. Pe nabe-enil kirixtat. Me-ama 
ampathatpijiw kirixtat naba, xanal jachi-enil. 4  Xanal, me-ama ampathat
pijiw, naba wʉt espadatat, jachi-enilbej. Xanallax Dios nakajachawaet xot, 
xajʉpx Satanás malechaliajwan. Dios nakajachawaesfʉl xotbej, toesaxaelen 
jiw natasalapoxan. 5 Dios nakajachawaesfʉl xotbej, bʉxmalechaxaelen asew 
jiw pajutliajwa najʉm-aechpi: “Xanal kaes pejme pachaeman. Me-ama asew 
jiw, jachi-enil” —aechpi pajutliajwa. Japi jiw asax jʉm-aech, xan jiw nae
wʉajnax wʉt asew jiw matabijasamatapi Dios. Xan japi jiw bʉxmalechax wʉt, 
ja-an wʉt, asew jiw chiekal naexasisaxael Jesús pejwʉajan. 6 Xamal chiekal 
naexasitam wʉt xanal toꞌaxpox, ja-am wʉt, puexa, asew jiw, xanal naexasis-
elpi, japi kastikaxaelen.

7 Xamal chiekal taenam jiw kabʉan-aechpoxan. Pe diachwʉajnakolax 
xamal matabija-emil japi nejchaxoelpoxan, pejmatpʉatantat ma-aechbejpi. 
Asew jiw xanal nabʉꞌwʉajanpaei. Japi pajut jʉm-aech asew jiwliajwa: “Xanal 
nabistax Cristoliajwa” —aechi pajutliajwa. Japi jiwbej pajut matabijaxael, 
xanalbej nabistax Cristoliajwa. 8  Xamal nejchaxoelambej xanliajwa: “Pablo 
pomatkoicha nakchapaei Dios makafichpox apóstolliajwa” —ambej, xamal 
nejchaxoelam wʉt xanliajwa. Diachwʉajnakolax Cristo natoꞌa xamal nae
wʉajnaliajwan japon kaes chiekal xanaboejaliajwam. Cristo natoꞌa-el tabej
sliajwan xanaboejampox japonliajwa. Samata, xan tadala-el jiw jʉmchiliaj
wan: “Dios namakafitpox apóstolliajwan” —chiliajwan. 9 Xan nejxasinka-enil 
xamal nejchaxoelaliajwam xanliajwa: “Pablo xatis nakbeljasasia cartaxot lel
poxtat” —chiliajwam. Xan carta lela-enil asbʉan jʉmch xamal japox nejcha
xoelaliajwam beljasax. 10  Asew jiw xanliajwa nakaewa najʉm-aech asbʉan 

jʉmch: “Pablo carta xatoꞌa wʉt xatisliajwa, xabich mamnik wʉt, ja-aechon. 
Japacarta xabich tampoelbej xatis chiekal jʉmmatabijaliajwas. Pelax Pablo 
xatisxot naknaewʉajan wʉt, mamnika-el wʉt, ja-aechon. Chiekal naewʉajna-
elbejpon” —aech asew jiw nakaewa xanliajwa. 11 Japi jiw, japox jʉm-aechpi 
xanliajwa, chiekal matabijaxael xan isaxaelenpox japiliajwa, xamalxot paꞌax 
wʉt. Me-ama cartaxot lelxpox jʉm-aech, japoxlap pejme xan jachiyaxaelen 
japi jiwliajwa.

12  Japilax nejchaxoel pajutliajwa: “Xatis kaes pejme pachaems. Me-ama 
asew jiw, jachi-esal” —aechi, nejchaxoel wʉt. Japi pajut asew jiw chapaei
bej, is wʉt pachaempoxan, asew jiw sitaeliajwas. Japoxan chapaei wʉt, japi, 
me-ama nejliakla wʉt, ja-aechi. Samata, chapaeipoxan pachaema-el. Xanal 
nejxasinka-enil japox nejchaxoelaliajwan. 13 Dios xanal natoꞌa isliajwan japon 
pejbichax. Samata, Dios natoꞌalel xan jiw naewʉajnax Jesús pejwʉajan. Dios 
natoꞌabej xamal, Corinto paklowaxpijwam, naewʉajnaliajwan. Xamal cha
paeix wʉt xanal isxpoxan, kaes pejme asaxan chapae-enil xamal kaes nasi
taeliajwam. Dios natoꞌapoxankal isliajwan, japoxankal xamal chapaeix. 
14  Samata, xanal Dios natoꞌa xot, xamalxot patx wʉt, naewʉajnax chimia
wʉajan, Jesucristo pejwʉajan. Xanallap matxoela naewʉajnax japawʉajan 
xamalxot, asew jiw naewʉajna-el wʉtfʉk. 15 Asew naexasit Jesús pejwʉajan, 
asew jiw naewʉajnas xot. Samata, japiliajwa xanal jʉmchi-enil: “Japi naexa
sit Jesús pejwʉajan, xanal naewʉajnax xot” —chi-enil. Xanal kaes naewʉaj
nasian, xamal kaes Jesucristo xanaboejaliajwam. Dios natoꞌapoxkal, japox
kal xanal nabichaxaelen. 16  Naewʉajnax bʉxtoetx wʉt xamalxotde, jawʉx, 
fʉlaeyaxaelen asapaklowaxan poxade, kaes pejme atʉaj poxade. Jaxotan wʉt, 
xanal naewʉajnaxaelen Jesús pejwʉajan. Xanal nejxasinka-enil naewʉajna
liajwan asew jiw wʉajna chajia naewʉajanxot.

17 Jiw chapaei wʉt pajut ispoxanliajwa asew jiwliajwa, ja-aech wʉt, cha
paeyaxaelbejpi Dios kajachawaechpox japoxan isliajwa. Ja-aech wʉt, asew 
jiw jʉmtaens wʉt, japi jiw sitaeyaxael Dios. Japi chapaeyaxil pajut ispoxan
liajwa asbʉan jʉmch asew jiw sitaeliajwas. 18  Chinax kaen aton pajutliajwa 
jʉmchiyaxil: “Xan isxpoxan xabich pachaem” —chiyaxil pajutliajwa. Dios 
jʉm-aech wʉtlax japon atonliajwa: “Xam isampoxan xabich pachaem” —aech 
wʉt, japox xabich pachaemaxael.

Pablo tasalapox apóstoles-elpi, patpi Corinto paklowaxxot

11 �1 Asew jiw pajut ispoxan chapaei, asbʉan jʉmch asew jiw sitaeliaj
was. Xanbej tajut isxpoxan xamal chapaeix wʉt, ¡chiekal naeweꞌe! 

2  Jasox xamal jʉm-an, xamal xabich nejxasinkax xot. Me-ama xamal nejxa
sinkam Dios, xanbej ja-an, xamalliajwa. Nejxasinkax xamal nejxasinkaliaj
wam Cristo. Me-ama pawis nejxasink pamalkal, ¡xamalbej ja-amde, nejxa
sinkam wʉt Cristo! 3  Chajiakolaxtat Eva naekichachajbas Satanás. Samata, 
xan xamalliajwa nejchaxoelx: “Satanás bej naekichachajbaxaesbejpi. Japi 
naekichachajbas wʉt, kofaxaeli Cristo nejxasinkpox” —an, nejchaxoelx wʉt 
xamalliajwa. 4 Asew jiw, xamalxot patpi, japi jiw pat naewʉajnaliajwa asa
wʉajan, Satanás toꞌaspox. Japawʉajan najʉpa-el, Jesús pejwʉajan sʉapich, 
xanal naewʉajnaxpox. Japi xamal naewʉajan wʉt, chiekal naewetam. Xanal 
naewʉajnaxpox Espíritu Santo nejmatpʉatanxotaliajwa, japawʉajanliajwa 

japi jiw naewʉajan asawʉajantat. Xanal naewʉajnaxpoxbej, chimiawʉajan, 
Dios xamal bʉꞌweliajwa, japi japoxliajwa naewʉajan wʉt, naewʉajanbej asa
wʉajantat. 5 Japi pat wʉt xamalxot, nejchaxoelam japi jiwliajwa: “Diachwʉaj
nakolax ampi jiw kaes pejme pachaem, apóstoles xot” —am, nejchaxoelam 
wʉt. Japi pajutliajwa nejchaxoelbej: “Xatis kaes pejme pachaems. Me-ama 
asew jiw jachi-esal” —aechi, nejchaxoel wʉt pajutliajwa. Xanlax japox nej
chaxoela-enil: “Japi kaes pejme pachaem. Me-ama xan, jachi-el” —chi-enil, 
nejchaxoelx wʉt japi jiwliajwa. 6 Xan tajut chiekal matabijtax. Jiw pejwʉaj
nalel naksiyax wʉt, chiekal naewʉajna-enil. Me-ama aton xabich matabijt
pon naewʉajan wʉt, xan jachi-enil. Pe nakiowa, xan tajut matabijtax, xamal 
chiekal chanaekabʉanax. Samata, xamal chiekal matabijam naewʉajnaxpo
xan, chiekal naewʉajnax xot Jesús pejwʉajan.

7 Xamal naewʉajnax wʉt Dios bʉꞌweliajwa xamal, mat-omwʉljoe-enil. 
Ja-an wʉt, ¿xamal liajwakat isx babijax? ¡El! Xan japox isx wʉt, is-enil 
babijax. Xan na-it-ele-el wʉt, nabistax tajut wʉajsliajwan tejew. 8  Xamal nae­
wʉajnax wʉt Jesús pejwʉajan, asatʉajnʉchanpijiw, Jesús pejwʉajan nae
xasiti, japi plata naxtoꞌa wʉti xanliajwa, xan kifitx japaplata tejew wʉaj
sliajwan. Ja-an wʉt, xan kaes xajʉpx xamal naewʉajnaliajwan. 9 Xamalxotx 
wʉt, asax naweweꞌp wʉt, xamal wʉljoe-enil nachaxduiliajwam. Jesús pej
wʉajan naexasiti, Macedonia tʉajnʉpijiw, nachaxduw xan naweweꞌppoxan
liajwa. Ja-an, xan dukx wʉt xamalxot taliasasamatan. Jachiyaxaelenbej, 
pejme xamalxotx wʉt. 10 Xan naexasitx diachwʉajnakolax, Cristo pejwʉajan. 
Samata, xan jʉm-anpox, diachwʉajnakolax. Xan jʉm-an wʉt: “Acaya tʉajnʉ
pijiw mat-omwʉljoe-enil, naewʉajnax wʉt Jesús pejwʉajan” —an wʉt, kaen 
aton nabʉxfiasaxil, japox jʉm-an wʉt. 11 Asew jiw jʉm-aech xamal chiekal 
jʉmtaeliajwam xanliajwa: “Pablo xamal nejxasinka-el. Samata, nejew plata 
kifis-elon” —aechi. Japox diachwʉajnakolaxa-el. Dios chiekal matabijt xamal 
nejxasinkaxpox.

12  Pejme xan patx wʉt xamalxot naewʉajnaliajwan, xamal mat-omwʉljoe
yaxinil. Me-ama majt, jachiyaxaelen. Asew, xamalxot patpi, japi xamal mat-
omwʉljow, naewʉajan wʉti Jesús pejwʉajan. Samata, japi jiw jʉmchiyaxil: 
“Xanal isx puexa, me-ama Pablo is” —chiyaxil japi jiw xanliajwa. 13  Japi 
diachwʉajnakolax apóstoles-el. Xamal jʉm-aech wʉti: “Xanal apóstoles” —
aech wʉt, japi japox jʉm-aech xamal naekichachajbaliajwa. Japi xamalxot 
naewʉajan wʉt, me-ama xanal, Cristo pejjiwan wʉt, apóstoles, ja-aech japi 
jiw xamal naekichachajbaliajwa. Pe xanal tajjiwa-el japi jiw. 14 ¡Xamal nabej 
nejchaxoelanuileꞌ, apóstoles-elpi is wʉt, me-ama xanal apóstol, ja-an wʉt! 
Satanásbej xajʉp itliakaliajwa, me-ama Dios pej-ángeles, jachiliajwa jiw nae
kichachajbaliajwa. 15 Samata, Satanás pejjiwbej xajʉp, me-ama jiw pachaempi 
wʉt, kakʉanchiliajwa. Japi ja-aech xot, asamatkoi Dios xabich kastikaxaesi, 
babijaxan is xot.

Pablo xabich nabijatpox, apóstol xot
16  X an pejme jʉm-an. ¡Xamal nabej nejchaxoeleꞌ xanliajwa: “¡Pablo 

na-acha, pajut ispoxan chapaei xoton!” —nabej aecheꞌ, nejchaxoelam wʉt! 
Xamal nakiowa xanliajwa jasox nejchaxoelam wʉt, natapaeyaxaelam xan 
jʉmchiliajwan tajut ispoxanliajwa, me-ama na-achax wʉt, jachiliajwan, 

japoxan jʉm-an wʉt. Asew, me-ama apóstoles, ja-aechi, pajut ispoxan cha
paeipi xamal naekichachajbaliajwa, japi sitaeliajwam. Samata, xanbej tajut 
ispoxan chapaeyaxaelen xamal nasitaeliajwam. 17 Tajpaklon natoꞌa-el xan 
tajut isxpoxan xamal chapaeliajwan. Pe nakiowa, xan me-ama na-achanan, 
jasonan, tajut ispoxanliajwa xamal chapaeyaxaelen xan nasitaeliajwam. 
18  Xamalxot patpi pajut ispoxankal xamal chapaeipi. Japi bʉxdala-el chapae
liajwa japoxan xamalxot, japi chiekal xamal sitaeliajwam. Samata, xanbej 
tajut isxpoxan chapaeyaxaelen xamal chiekal xan nasitaeliajwam. 19 Xamal 
najut nejchaxoelam: “Xatis kaes pejme chiekal matabijas” —am, nejchaxoe
lam wʉt. Pe diachwʉajnakolax xamal chiekal matabija-emil. Xamal nalala-el 
japiliajwa, japoxan chapaei wʉti. Xamal chiekal naewetam na-acha, japi pat 
wʉt xamalxot naekichachajbaliajwa. 20 Xamalxot patpi, japi jiw xamal tatoꞌal. 
Samata, xamal, japi pamakam wʉt, ja-am. Japi jiw xamal naekichachajba 
nejew wenosliajwa. Xamal naekichachajba wʉt, xamal nalala-el. Japi xamal 
mastaen wʉt, asaxan is wʉtbejpi, xamal nalala-el japiliajwa. 21 Xanallax jasox 
is-enil, xamalxotan wʉt.

Xamalxot patpi, pajut ispoxan chapaeipi xamal japi chiekal sitaeliajwam. 
Xanbej tajut isxpoxan chapaeyaxaelen xamal chiekal nasitaeliajwam, me-ama 
na-achan, jachiliajwan. 22  Japi pajut jʉm-aech xamal sitaeliajwam: “Xanal 
judíosan” —aechi. Xanbej, judíos-atonan. Japi pajut jʉm-aechbej: “Xanal 
israelitan, Dios pejjiwan” —aechi. Xanbej israelita-atonan, Dios pej-atonan. 
Japi pajut jʉm-aechbej: “Xanal Abraham pamojiwan” —aechbejpi. Xanbej 
Abraham pamonan. 23  Japi pajut jʉm-aechbej: “Xanal Cristo pamakjiwan” —
aechi. Xan kaes pejme Cristo pamaknan. Me-ama japi, jachi-enil. Japox tajut
liajwa jʉm-an wʉt, me-ama na-achan, ja-an xamalliajwa. Xan xabich kaes 
pejme nabistax Cristoliajwa. Me-ama japi, jachi-enil. Ja-an wʉt, pin-iaveces 
asew jiw namatwʉajselt. Me-ama japi jiw, xan jachi-enil. Jiw jebachantat 
asew jiw xan najia pin-iaveces. Me-ama japi jiw, xanbej jachi-enil. Pin-iaveces 
asew jiw mox pejnaboesabej. 24 Cinco veces judíos najaelt wʉt, nakastika. Do 
jawʉtbej, namatwʉajselt treinta y nueve veces jiw xaselsmʉatat. 25 Pejme tres 
veces najaelt wʉt, naeyatat namatwʉajbeꞌbala. Kaeveces jiw iaꞌtat nadadap 
namatkaejabaliajwa. Tres veces barkamtat chafolx wʉt, chabuꞌlax. Kaeveces 
chabuꞌlax wʉt, kaematkoi chatuilx mintat. Kaemadoi mintat chanlianxbej. 
26 Xan xabich nanʉamtax jiw naewʉajnaliajwan Jesús pejwʉajan. Asamatkoi, 
chafolx wʉt minlel, xabich chachoel xanliajwa. Asamatkoi, pʉtlel nanʉamtax 
wʉt, xabich chachoelbej xanliajwa nawenatkowasamata nʉamfatat. Asamat
koi xabich chachoelbej xanliajwa jiw tajtʉajnʉpijiw babijax nawe-isasamata. 
Asamatkoi chachoelbej xanliajwa asatʉajnʉchanpijiw babijax nawe-isasa
mata. Asamatkoiyan chachoelbej xanliajwa paklowaxanxotx wʉt, pajilaxxotx 
wʉtbej, marxotx wʉtbej. Asamatkoiyan xanliajwa chachoelbej, jiw naexasis-
elpixotx wʉt Jesús pejwʉajan. 27 Asamatkoiyan xabich damlax, xabich nabis
tax xot. Asamatkoiyan moejs-enil madoi. Asamatkoiyan xan xabich litaxae
lax. Xabich minsilabej. Asamatkoiyan piach naxae-enil. Asamatkoiyan xabich 
nabijatax, xabich thʉnk wʉt, naweweꞌp xot naxoe.

28  Xamal chapae-enil pejme kaes asaxan nabijataxpoxan. Amwʉtjelbej 
nabijatax, nejchaxoelx wʉt Jesús pejwʉajan naexasitiliajwa, kaenanʉla pak
lowaxanxot duilpiliajwa. 29 Jesús pejwʉajan naexasiti mamnika-el wʉt Dios 

2 Corintios 11	 610�  



chiekal xanaboejapoxan, ja-aech wʉt, japi nejxaejwas wʉt, xanbej nanej
xaejow japi jiwliajwa. Aton, Jesús pejwʉajan naexasitpon, asew jiw nae
kichachajbas wʉt, japon babijax is wʉt, xanbej xabich nanejxaejow japon 
atonliajwa. Xabich talalabej japi jiwliajwa, naekichachajba xoti japon aton. 
30 Asan nabʉxtoꞌa wʉt asew jiw tajut jʉmchiliajwanpox, ja-aech wʉt, chapae
yaxaelen japi jiw pajut chiekal matabijaliajwa xan chiekal mamnika-enilpox. 
31 Xatis Diosliajwa, Jesucristo pax, jʉmtis: “Dios, xam xabich pachaemam” 
—tis pomatkoicha. Japon chiekal matabijt xan jʉm-anpox diachwʉajnakolax. 
32  Damasco paklowax iaꞌ chaxjajialspox, xabich pinjiyax. Xabich athʉbejpox. 
Japox xajajialspox pejfafachan jiw leliajwa japapaklowaxxot. Damasco paklo
waxpijin, gobernador, japon makafich rey Aretas gobernadorliajwapon japa
paklowaxxot. Xan paꞌax wʉt Damasco paklowaxxot, japon gobernador kitoꞌa 
pejsoldaw xan najaelsliajwa. Jawʉt jʉm-aechon: “¡Paklowaxfafachan wesfʉ
lde, Pablo nakolt wʉt jaelsliajwam!” —aech gobernador pejsoldawliajwa. 
33  Ja-aech wʉt, naexasiti Jesús pejwʉajan, pinjiyax canastotat nachakako
fan ventana tathoetleldik, iaꞌ xajajialsleldik. Ja-aech wʉt, xan wiax Damasco 
paklowaxxot.

Pablo chapaeipox masoxtat taenpoxliajwa wajpaklon Jesús

12 �1 Wajut isaspoxan asew jiw chapaeis wʉt japi jiw naksitaeliajwa, 
japox pachaema-el wajutliajwa. Pe nakiowa, xamal chapaeyaxae

len xan masoxtat tajut taenxpox, xamal chiekal jʉmtaeliajwam wajpaklon 
Jesús natulaeltpox xanxot. Japon natulaelt xanxot chiekal tajut taeliajwan, 
xan isfʉlaliajwan japon nejxasinkpoxan. 2-3 Catorce waechanlisox Dios nabʉꞌ
folpox athʉ poxase, japon duk poxase. Xan naxtae-enil, nabʉꞌfol wʉt Dios. 
Jalape. Matabijs-enil, tathʉalnan nabʉꞌfol wʉt, o, taj-aelkal bʉꞌfol wʉt. Kaen 
Dios japox chiekal matabijt. 4 Xan chiekal matabijtax Dios nabʉꞌfolpox, japon 
duk poxase. Jaxochax wʉt, jʉmtaenx asew jiw majt jʉmtae-eljamechan. 
Dios natapae-el japox asew jiw chapaeliajwan. 5  Xan tajut chapaesian wʉt, 
japox chapaeyaxaelen asew jiw nasitaeliajwa, athʉ poxase nabʉꞌfolpox. Pe 
japox xan jiw chapaeyaxinil. Xanlax chapaeyaxaelen chiekal mamnika-enil
poxan. 6  Xan xabich chapaeyaxaelen wʉt Diosxotse taenxpoxan, me-ama 
na-acha-enil wʉt, jachiyaxaelen, diachwʉajnakolax xot japoxan. Pe japoxan 
chapaeyaxinil jiw nasitaesamata. Xan nejxasinkax jiw nasitaeliajwa Dios
liajwa isxpoxanliajwa, asew jiw naewʉajnaxpoxanliajwabej. 7 Dios natapaei 
pomatkoicha tajbʉꞌt nawexaenkaliajwa, japoxtat nabijasliajwanbej. Ja-an 
wʉt, Satanás, me-ama pokcho-etat, na-eꞌatat, naxʉaꞌat wʉt, ja-aech tajbʉꞌt 
nawexaenkaliajwa. Jasox ja-aech, Dios natapaei xot xan nejchaxoelasama
tan: “Dios na-itpaei pachaempoxan xan taeliajwan japonxotse. Samata, xan 
kaes pejme pachaeman. Me-ama asew jiw, jachi-enil” —chisamatan, tajut 
nejchaxoelx wʉt. 8  Xan tres veces wajpaklon Jesucristo kawʉajnax naboejth
ʉsliajwa japox waxae. 9 Pe naboejthʉs-elon. Jawʉt Jesucristo najʉm-aech: 
“Xam weweꞌp tajnejxasiyaxkal. Xam boejthʉsaxinil puexa jiw matabijaliajwa 
xam chiekal mamnika-emilpox” —aech wajpaklon. Samata, xan chiekal 
nejchachaemlax, jiw pajut matabijaxael xot. Xan puexa chiekal isx, Cristo 
nakajachawaesfʉl xot. 10 Chiekal mamnika-enil wʉt, nakiowa nejchachaem
lax. Asew jiw jʉm-aech wʉtbej babejjamechan xanliajwa, Jesús pejwʉajan 

naexasitx xot, xan nakiowa nejchachaemlax. Asaxan naweweꞌp wʉtbej, xan 
nejchachaemlax. Asew jiw babijaxan is wʉtbej xanliajwa, naexasitx xot Jesús 
pejwʉajan, xan nakiowa nejchachaemlax. Pachaema-el wʉtbej nabichliajwan 
Cristoliajwa, xan nakiowa nejchachaemlax. Jiw pajut taen wʉt xan mamnika-
enilpox, ja-aech wʉt, japi pajut chiekal matabija, puexa xan japoxan isx 
Cristo pejkajachawaesaxtat.

Pablo xabich nejchaxoelpox Corinto paklowaxpijiwliajwa
11 Xan chapaeix tajut isxpoxan. Me-ama na-achan pajut ispoxan chapaei 

wʉt, xan ja-an. Jasox chapaeix, xamal asew jiw chiekal chapae-emil xot xan 
isxpoxan. Xanlax pachaema-enil. Pe xan kaes pachaeman. Diachwʉajnakolax 
apóstoles-elpi, xamal naewetampi, xan jachi-enil. 12  Xamalxot dukx wʉt, nae
wʉajnax pin-iamatkoiyan, Dios natoꞌa xot. Isxbej koechaxan. Samata, xamal 
najut chiekal matabijam, diachwʉajnakolax xan Cristo pej-apóstolan. 13  Xan 
dukx wʉt xamalxot, puexa chiekal isfʉlax xamalliajwa, me-ama asapaklowa
xanpijiw, Jesús pejwʉajan naexasitiliajwa, puexa chiekal isx. Ja-an wʉt, xan 
asax is-enil xamal taliasliajwan. Xamal wʉljoe-enilbej nakajachawaesliajwam 
naweweꞌppoxanliajwa. Jasox ja-an wʉt, xamalliajwa chiekal pachaema-el 
wʉt, ¡xan nabeltaem!

14  Xan thiltax xamal pejme taeliajwan. Amwʉt xamal taeyaxaelen wʉt, 
japoxtat tres vecesaxael taenxpox xamal. Pejme xamalxot paꞌax wʉt, xamal 
wʉljoeyaxinil plata nakajachawaesliajwam. Me-ama majt wʉljoe-enil plata, 
pejme xan jachiyaxaelen. Xan nejxasinka-enil nejew plata. Nejxasinkaxlax 
xamal chiekal naexasisliajwam Dios. Paxjiw chaxduw plata paxiliajwa. Paxi 
plata chaxdui-el paxjiw. Xamal, taxi wʉt, ja-am xanliajwa. Samata, plata 
xamal wʉljoe-enil na chaxduiliajwam. 15  Xan nejchaxoelx xamalliajwa: 
“Corinto paklowaxpijiw weweꞌpas wʉt kajachawaesax, puexa xan tejew toe
saxaelen japi kajachawaesliajwan. Xan xajʉpx wʉt, puexa isaxaelenbej japi 
kajachawaesliajwan” —an, nejchaxoelx wʉt xamalliajwa. Xamal kaes nejxa
sinkax wʉt, xamallax xan nanejxasinkampox toepafʉl.

16  Xamalxo tx wʉt, xan asaxan naweweꞌp wʉt, xamal wʉljoe-enil. Pe 
nakiowa, asew jiw nakaewa najʉm-aech xanliajwa: “Pablo xatis naknaekicha
chajba plata nakwenosliajwa” —na-aechi nakaewa xanliajwa. 17 ¿Xamalkat 
nejchaxoelam xanliajwa: “Pablo toꞌapi xatisleldin, kaen japixot plata not Pab
loliajwapi” —amkat xamal xanliajwa, nejchaxoelam wʉt? Japox nejchaxoe
lam wʉt, diachwʉajnakolaxa-el. 18 Tito toꞌax wʉt xamal taeliajwa, jawʉt asan, 
Jesús pejwʉajan naexasitpon, toꞌaxbej fʉlaeliajwa, Tito sʉapich. Japamatkoi, 
¿Titokat xamal naekichachajba? ¡Japon naekichachajba-el! Xan, Tito sʉapich, 
chiekal kaenejchaxoelaxan. Samata, Titobej xamal wʉljoeyaxil plata.

19 Xamal xanliajwa nejchaxoelambej: “Pablo puexa japoxan pajut pijaxtat 
nakjʉm-aechbej xatis tasala-elaliajwas” —ambej, nejchaxoelam wʉt xan
liajwa. ¡El! Japoxliajwa xan jʉmchi-enil. Xan puexa jʉm-an, Cristo nejxa
sinkpoxan, Dios nejchachaemlaliajwa. Xamal nejxasinkax. Samata, puexa 
japoxan jʉm-an xamal kajachawaesliajwan, kaes Dios chiekal xanaboeja
liajwam. 20  Xan xabich nejchaxoelx xamalliajwa, ma-am xamal amwʉtjel, 
duilam wʉt. Chiekal bej duila-emilbej, me-ama xan nejxasinkax xamal dui
laliajwam. Xamal nakaewa bej nalotambej. Bej nusasiowlambej. Nalala wʉt, 

xabich piach bej nalalabej. Kaenanʉla xabich bej nejchaxoelambej nejewkal
liajwa. Puexa xamal bej jʉm-ambej babejjamechan asew jiwliajwa. Xamal 
asew jiw maliach bej bʉꞌwʉajanpaeyambej. Bej nejchaxoelambej: “Xatis 
kaes pejme pachaems. Me-ama asew jiw, jachi-esal” —bej ambej, nejchaxoe
lam wʉt. Xamal duilam wʉt, chiekal bej duila-emilbej. Samata, xamal bej 
nasaladuilambej. Ja-amsfʉlam wʉt, xamalxot patx wʉt, xan xabich talala
xael japoxanliajwa. Samata, xamal xabich losaxaelen. 21 Samata, xan tada
laxael Diosliajwa, xamal amwʉtjel babijaxan isam xot. Samata, amwʉtjel 
xabich nejchaxoelx xamalliajwa. Asew jiw xamalxot chajiakolaxtat babijaxan 
is. Amwʉtjelbej asew xamalxot nakiowa japoxan babijaxan isfʉlfʉk. Asew 
wathoꞌ bʉꞌmoejtbejpi. Kaes asaxan babijaxan isfʉlbejpi, japi jiw padaeyax 
wejisal xot. Xamalxot patx wʉt, japi jiw isfʉl wʉt babijaxan, xan noeyaxaelen 
japoxanliajwa, xabich nanejxaejwaxael xot.

Pablo kitoesaxaelpox carta lelax Corinto paklowaxpijiwliajwa

13 �1 Amwʉt, xamal taeyaxaelen wʉt, ampoxtat tres veces wʉlxael. Dios 
pejjamechan, chajia lelspox, jʉm-aech wʉt, jʉm-aechox babijaxan 

ispiliajwa: “Kaen aton babijax is wʉt asew jiwliajwa, japi jiw tasala wʉti 
japon aton kastikaliajwas, japi jiw bʉflaeyaxael kolenje, o, tres aton, chiekal 
taenpikal, japon aton babijax is wʉt” —aechox. 2  Majt asaviaje wʉt, xamalxot 
paꞌax wʉt, asew jiw fiatx babijaxan ispoxan kofaliajwa, japi bʉꞌwʉajanjila
liajwa Diosliajwa. Xamalxot asew jiw naewʉajnaxbej babijaxan isasamata. 
Amwʉtjel, atʉajan wʉt, xamal pejme fiatx babijaxan isasamatam. Pejme 
xamal taenx wʉt, nakiowa babijaxan isfʉlam wʉt, ja-amsfʉlam wʉt, xamal 
beltaeyaxinil. 3  Jasoxtat xamal kastikaxaelen chiekal matabijaliajwam xan 
diachwʉajnakolax Cristo nabʉxtoꞌaponan. Cristo mamnika-ele-el. Pe xamal 
kajachawaet wʉton, ja-aech wʉt, xamal chiekal matabijam japon pejpama
max. 4 ¡Diach japox ja-aechdoꞌ! Cristo, me-ama mamnika-el wʉt, ja-aechon, 
cruztat kimatamatlas wʉt, tʉp wʉtbejpon. Pe Dios mat-echpon pejme duka
liajwa. Me-ama Cristo mamnika-el wʉt, ja-anbej xanal apóstoles. Xanal tajut 
mamnika-enil. Xanal, Cristo sʉapich, kaemʉtan. Samata, chiekal duilafʉlax 
xamal kajachawaesliajwan, Dios nakajachawaesfʉl xot.

5 ¡Xamal najut chiekal nejchaxoelde, diachwʉajnakolax xamal chiekal nae
xasitam wʉt Cristo pejwʉajan, o, chiekal naexasis-emil wʉtfʉk! Ja-am wʉt, 
diachwʉajnakolax najut chiekal matabijaxaelam, ma-am xamal, Cristo pej
wʉajan naexasitam wʉt. 6 Xan nejchaxoelx xamalliajwa: “Corinto paklowax
pijiw chiekal nejchaxoel wʉt, ja-aech wʉt, japi pajut chiekal matabijaxael 
diachwʉajnakolax apóstolanponanpox” —an, nejchaxoelx wʉt xamalliajwa. 
7 Xanal Dios kawʉajnax xamal babijaxan isasamatam. Nejchaxoela-enil 
xamalliajwa: “Corinto paklowaxpijiw chiekal duil wʉt, diachwʉajnakolax 
puexa jiw chiekal nakmatabijaxael xatis Cristo pejjiwspis” —chi-enil, nej
chaxoelx wʉt. Jasox nejchaxoela-enil. Xanal nejxasinkax xamal isliajwam 
pachaempoxankal. Jiw xanliajwa jʉmchiyaxael wʉt: “Pablo pachaema-el 
apóstolliajwa” —chiyaxael wʉti, xan nejchaxoelaxinil japoxliajwa. 8  Pe 
xan asbʉan jʉmch xamal chanaekabʉanaxaelen Jesús pejwʉajan, diach
wʉajnakolaxpox, jiw naexasisliajwa. Xan asax jʉmchiyaxinil jiw itsalsa
samatan japi naexasisliajwa japawʉajan. 9 Samata, xanal nejchachaemlax, 

asew jiw najʉm-aech wʉt xanalliajwa: “Japi, Jesús pejwʉajan chanaekabʉa
napi, mamnika-el wʉt, ja-aechi” —aech wʉt asew jiw xanalliajwa. Xanal
lax nejxasinkax Dios xanaboejampox chiekal mamnikaliajwa. Xanal Dios 
kawʉajnafʉlax xamal kaes chiekal Dios xanaboejaliajwam. 10  Xan ampox 
carta lelx xamal poxade xatoꞌaliajwan kofaliajwam babijaxan isampoxan 
tajpasax wʉajna. Ja-am wʉt, xamal losaxinil. Dios natoꞌa xamal tataef­la
liajwan. Samata, xamalxot paꞌax wʉt, xan nejchachaemlaxinil xamal los
liajwan. Xanlax nejxasinkax xamal kajachawaesliajwan, kaes chiekal Dios 
xanaboejaliajwam.

11 Takoew, ampox carta kitoesliajwan wʉt, lelaxaelen ampoxan. Xan nej
xasinkax xamal nejchachaemlaliajwam. Nejxasinkaxbej nejchaxoelaliajwam 
isliajwam pachaempoxan. Nejxasinkaxbej naewesliajwam naewʉajnaxpox, 
xamal chiekal nejchachaemlaliajwam. Nejxasinkaxbej kaenejchaxoelax
liajwam chiekal duilaliajwam. Ja-am wʉt, Dios naknejxasinkpon, nakka
jachawaetponbej chiekal duilaliajwas, asew jiw sʉapich, japon xamalxota
xael. 12  Xamal, Jesús pejwʉajan naexasitampim, natamejlam wʉt, ¡chiekal 
nakaewa nasaludam! 13  Puexa jiw, naexasiti Jesús pejwʉajan, saludos xatoꞌa 
xamalliajwa.

14 Xan Dios kawʉajnax wajpaklon Jesucristo xamal kajachawaesliajwa. Dios 
kawʉajnaxbej xamal asew jiw nejxasinkaliajwam, me-ama Dios xamal nejxa
sink, jachiliajwambej xamal. Dios kawʉajnaxbej Espíritu Santo pomatkoicha 
puexa xamalxotaliajwapon. 

Pablo lelpox carta Galacia tʉajnʉpijiwliajwa, 
Jesús pejwʉajan naexasitiliajwa

1 �1 Xan, Pablo, Jesucristo namakafit apóstolliajwan potʉajnʉcha jiw nae
wʉajnaliajwan japon pejwʉajan. Jesús tʉp wʉt, pax Dios mat-echpon 

pejme dukaliajwa. Do jawʉt, Dios xan namakafitbej apóstolliajwan. Jiw 
natoꞌa-el. Japi jiw xan namakafis-el naewʉajnaliajwan Jesús pejwʉajan. 
2  Lelx ampox carta xamal, Jesús pejwʉajan naexasitampimliajwa, Galacia 
tʉajnʉpijwamliajwa. Puexa xanxotpi, naexasiti Jesús pejwʉajan, japi, xan 
sʉapich, saludos xatoꞌa xamalliajwa. 3  Xan kawʉajnax waj-ax Dios, wajpak
lon Jesucristobej, xamal kajachawaesliajwapi, chiekal duilaliajwam, asew 
jiw sʉapich. 4 Waj-ax Dios, japon toꞌa Jesucristo pajut natapaeliajwa asajiw 
boesaliajwas, nakwemosliajwa xatis babijaxan isaspoxanliajwa. Samata, Dios 
nakkajachawaesaxael Jesús pijaxtat babijaxan isasamatas, me-ama asew jiw 
babijaxan isfʉl ampamatkoiyantat, jachisamatas xatis. 5 Samata, xatis pomat
koicha jʉmchiyaxaes Diosliajwa: “¡Xam xabich pachaemam!” —chiyaxaes. 
¡Jasox nej ja-aecheꞌ Diosliajwa!

Kaes asawʉajan ajilpox, me-ama Jesús pejwʉajan Dios jiw bʉꞌweliajwa
6 Dios xamal nejxasink xot, tadʉt bʉꞌweliajwa. Samata, xamal naexasitam 

Jesús pejwʉajan. Do jawʉx, piacha-el wʉt, wʉltaenx xamal kofasiampox 
naexasitampox Jesús pejwʉajan. Samata, amwʉtjel xan xabich nejchaxoelx 
xamalliajwa, asawʉajan asbʉan jʉmch naexasisasiam xot. 7 Diachwʉajnako
lax xan jʉm-an. Jiw chiekal naexasit wʉt Jesús pejwʉajan, ja-aech wʉt, Dios 
bʉꞌweyaxaesi. Kaes asawʉajan ajil, me-ama japawʉajan Dios bʉꞌweliajwa 
jiw. Asew jiw pat xamalxot naewʉajnaliajwa asawʉajan, xamal naexasisfʉla-
elaliajwam majt xan naewʉajnaxpox, kaenejchaxoelaxa-elaliajwam, xanal 
sʉapich. Japi jiw asaxantat xaliaxasiapi chimiawʉajan, Jesús pejwʉajan, 
Jesús ispoxanliajwa. 8  Xanal naewʉajnax chimiawʉajan, Jesús pejwʉajan. 
Japawʉajan naexasitam wʉt, Dios xamal bʉꞌweyaxael. Xanal xaliaxaxinil 
Jesús pejwʉajan. Kaen ángel pask wʉt, japonbej xaliaxaxil japawʉajan. 
Asew jiwbej japawʉajan xaliaxaxil. Asan aton asawʉajan naewʉajan wʉt, 
Jesús pejwʉajana-elpox, japon aton Dios xabich kastikaxaes pomatkoicha 
infiernoxotdik. 9 Majt jʉm-anpox pejme xamal jʉmchiyaxaelen. Xamalxot 
asan aton naewʉajan wʉt asawʉajan, Cristo pejwʉajna-el wʉt, xamal majt 

naexasitamwʉajna-el wʉt, ¡Dios xabich kastikaxaes japon aton pomatkoicha 
infiernoxotdik!

10 Jiw naewʉajnax wʉt Jesús pejwʉajan, naewʉajna-enil jiw asbʉan jʉmch nej
chachaemlaliajwa xanliajwa. Xan naewʉajnax japawʉajan Dios nejchachaemla
liajwa xanliajwa. Naewʉajnaxaelen wʉt asawʉajan, Cristo pejwʉajna-elpox jiwkal 
nejchachaemlaliajwa xanliajwa, jachiyaxaelen wʉt, kaes Cristo pamaknaxinil.

Pablo Dios makafichpox apóstolliajwa
11 Takoew, xan nejxasinkax xamal chiekal matabijaliajwam, Dios bʉꞌweya

xaelpox Jesús pejwʉajan naexasiti. Xan jiw naewʉajnaxpox, Jesús pejwʉajan, 
japawʉajan jiw pajut faena-el. 12  Jesucristo pejwʉajan majt chinax kaen aton 
nachapae-el xan matabijsliajwan. Jesucristo xan natapaei matabijsliajwan 
japon pejwʉajan.

13 Xamal nawʉltaenam, ma-an xan majt naexasitx wʉt Moisés chajia lelpox. 
Me-ama asew judíos, xanbej ja-an. Xamal nawʉltaenam, ma-an xan, chaki
nanʉamtax wʉt Jesús pejwʉajan naexasiti, jaelaliajwan wʉt. Japi jiw chinax 
beltae-enil. Ja-an xan japi jiw chiekal toesliajwanlach. 14 Moisés chajia lelpox 
naexasitx wʉt, xan xabich kaes pejme xentax japoxliajwa. Me-ama asew 
judíos, kaewʉtje najʉpatiꞌtaxpi, xan jachi-enil. Xan, me-ama tajwʉajnapijiw, 
ja-an japoxliajwa. 15 Xan nalaels-enil wʉtfʉk, Dios nabeltaen xot, namakafit 
japon pijax bichax nabichliajwan. 16  Samata, baxael, Dios pijaxtat chiekal 
matabijtax Jesús, Dios paxʉlanpon, xan naewʉajnaliajwan japon pejwʉajan 
judíos-elpi, japibej Dios bʉꞌweliajwas. Jesús pejwʉajan matabijtax wʉt, xan 
fʉlae-enilde chinax kaen aton poxade wʉajnachaemsliajwan. Jʉmchi-enil: 
“¿Machiyaxaelenkat xan?” —chi-enil. 17 Fʉlae-enilbej Jerusalén paklowax 
poxade taeliajwan apóstoles wʉajnachaemsliajwan. Japi matxoela-apósto
lespi, xan apóstola-enil wʉtfʉk. Xanlax fʉlaechx Arabia tʉajnʉ poxade. Do 
jawʉx, Arabia tʉajnʉxotx wʉt, baxael, Damasco paklowaxxot nawiaꞌnax.

18  Nawiaꞌnax wʉt, xan dukx tres waechan Damasco paklowaxxot. Do 
jawʉx, xan fʉlaechx Jerusalén paklowax poxade Pedro taeliajwan, japon 
apóstolpon, xan matabijsliajwan. Japonxotx kolesemana. 19 Jerusalén paklo­
waxxot kaes asew apóstoles tae-enil. Kaen Santiago taenx, japon wajpaklon 
Jesús pakoewan. 20 Xan lelxpox Dios chiekal matabijt, diachwʉajnakolaxpox.

21 Do baxael, Jerusalén paklowaxxot chijian wʉt, fʉlaechx Siria tʉajnʉ 
poxade, Cilicia tʉajnʉ poxadebej. 22  Japamatkoitat Judea tʉajnʉpijiw, Jesús 
pejwʉajan naexasiti, japi xan chiekal namatabija-elfʉki. 23  Judea tʉajnʉpijiw 
jʉmtaen asew jiw jʉm-aechpox xanliajwa: “Pablo, japon majt nakchakina
nʉamt xabich naktoesliajwa, Jesús pejwʉajan naexasich xot, amwʉtjel japon
bej Jesús pejwʉajan naexasit. Japon asew jiw naewʉajnafʉlbej Jesús pejwʉa
jan japi jiw naexasisliajwa japawʉajan” —aech japi jiw xanliajwa. 24 Samata, 
Judea tʉajnʉpijiw, naexasiti Jesús pejwʉajan, japi Dios kawʉajan wʉt xan
liajwa, jʉm-aechi: “Dios, ¡xam xabich mamnikam! ¡Xam nijaxtat Pablo naexa
sit naxʉlan Jesús pejwʉajan!” —aechi, Dios kawʉajan wʉt xanliajwa.

Asew, apóstoles, chiekal bʉꞌkʉlapox Pablo

2 �1 Catorce waechanwʉx, xan pejme kaxa fʉlaechx Jerusalén paklowax 
poxade. Jawʉt xan fʉlaechx, Bernabé sʉapich. Bʉꞌfolxbej Tito. 2  Xan 

fʉlaechx Jerusalén paklowax poxade, Dios natoꞌa xot. Jerusalén paklowax 
patx wʉt, natameja Jesús pejwʉajan naexasiti, japi paklochow. Do jawʉt, 
paklochow chiekal chanaekabʉanax judíos-elpi naewʉajnaxpox. Xan ja-an 
paklochow jʉmchisamata xanliajwa: “Pablo naewʉajanpox, chimiawʉajan, 
Jesús pejwʉajan, judíos-elpi naexasisliajwa, japox chiekal pachaema-el” —
chisamata paklochow xanliajwa. 3  Paklochow jʉmtaen wʉt judíos-elpi nae
wʉajnaxpox, japi paklochow xabich nejchachaemil. Tito, tajnachalanpon, 
japon judíos-atona-el. Pe paklochow jʉmchi-esal japonliajwa: “¡Titobej nej 
circuncida s Dios pejmarkaxliajwa, chiekal naexasisliajwa Moisés chajia 
lelpox!” —chi-esal Titoliajwa. 4  Asew judíosxot, me-ama Jesús pejwʉajan 
naexasit wʉt, ja-aechi. Japi xanalxot pat asbʉan jʉmch naewesliajwa, nata
salaliajwabejpi, chiekal naexasis-enil xot puexa Moisés chajia lelpox, xanal 
amwʉtjel chiekal naexasitx xot Jesús pejwʉajan. Japi jiw xanal natoꞌa pejme 
naexasisliajwan puexa Moisés chajia lelpox. 5 Japi xanal natoꞌapox naexasis-
enil. Samata, xanal toꞌa-enil xamal naexasisliajwam Moisés chajia lelpox. 
Xamallis chimiawʉajan, Jesús pejwʉajan, naexasitam pejme pachaemaliaj
wam Diosliajwa. Japawʉajan diach chiekal wʉajnakolax. Samata, xanal nej
xasinka-enil japawʉajan xaliaxaliajwan.

6 Jesús pejwʉajan naexasiti, paklochow, chapaeix wʉt xan naewʉajnaxpo
xan judíos-elpiliajwa, japi paklochow xan najʉmchi-el: “Japi jiw naewʉajnam 
wʉt Jesús pejwʉajan, xam weweꞌpfʉk kaes asax japi chiekal naewʉajnaliaj
wam” —nachi-el paklochow. Xan nejchaxoela-enil paklochow nejchaxoel
poxanliajwa, puexa xatis chiekal najʉps xot Diosliajwa. 7 Japi paklochow 
nakaewa najʉm-aech xanliajwa: “Diachwʉajnakolax Pablo Dios toꞌas nae
wʉajnaliajwa judíos-elpi, Dios bʉꞌweliajwasbej japi jiw. Me-ama Pedro Dios 
toꞌas naewʉajnaliajwapon judíos, jatisbej Pablo” —aech paklochow nakaewa 
xanliajwa . 8  Pedro Dios makafich apóstolliajwa, japon naewʉajnaliajwa 
judíos. Xanbej Dios namakafit apóstolliajwan naewʉajnaliajwan judíos-elpi.

9 Samata, Santiago, Pedro sʉapich, Juanbej, japi paklochow Jerusalén pak
lowaxxot naexasitpiliajwa Jesús pejwʉajan, japi pajut chiekal matabija Dios 
xan namakafitpox naewʉajnaliajwan judíos-elpi. Samata, japi xanal chiekal 
nakijacha, kaenejchaxoelax xoti, xan, Bernabé sʉapich, naewʉajnaliajwan 
judíos-elpi Jesús pejwʉajan. Santiago, Pedro sʉapich, Juanbej, japilax nae
wʉajnaxael judíoskal Jesús pejwʉajan. 10  Japi paklochow asbʉan jʉmch 
natoꞌa xanal nejkiowasamatan kijila kajachawaesfʉlaxpox. Pelis xanal kaja
chawaesfʉlax kijila.

Pablo lotpox Pedro Antioquía paklowaxxot
11 Pedro Antioquía paklowaxxot wʉt, xan jiw pejwʉajnalel japon chiekal 

jʉm-an, is xoton isaxilpox. 12  Pedro majt naxael, judíos-elpi sʉapich, koft 
xoton wajwʉajnapijiw fiatpox. Samata, Pedro nejmach jixaelpon, judíos-
elpi sʉapich, japi naexasiti Jesús pejwʉajan. Pe Santiago pejjiw pasax taen 
wʉton Antioquía paklowaxxot, Pedro japi wʉajna nakolt judíos-elpixot. 
Nakoftbejpon, japi sʉapich, naxaelpox. Ja-aech Pedro, pejlewla xot San
tiago pejjiwliajwa. Santiago pejjiw jʉm-aech: “¡Judíos-elpi, naexasiti Jesús 
pejwʉajan, japi nej circuncidas, me-ama xatis judíos, jachiliajwa!” —aech 
Santiago pejjiw. 13  Asew judíos, naexasiti Jesús pejwʉajan, Pedro nakolsax 

	 617� Gálatas 2



taen wʉt, japibej nakola judíos-elpi pejbaxot. Bernabébej nakolt jaxot. 14 Xan 
japi taenx wʉt naexasis-elpox Jesús pejwʉajan toꞌapox, jawʉt xan puexa jiw 
pejwʉajnalel, jʉm-an chiekal Pedroliajwa: “Xam Pedro, diachwʉajnakolax 
chiekal judíos-atonam. Pe xam, judíos-atona-emil wʉt, ja-am. Ja-am wʉt, 
¿ma-aech xotkat toꞌasiam judíos-elpi duilaliajwa, me-ama xatis judíos?” —an 
Pedroliajwa.

Judíos, judíos-elpibej, naexasit wʉt Jesús 
pejwʉajan, japi Dios bʉꞌweyaxaespox

15  Xanal diachwʉajnakolax judíosjiwan, taj-axjiw judíosjiw xot. Samata, 
xanal chiekal matabijax Moisés chajia lelpox. Me-ama judíos-elpi, mata
bija-el Mois és chajia lelpox, xanal judíosnanpin jachi-enil japoxliajwa. 
16  X anal chiekal matabijax, Moisés chajia lelpox chiekal naexasisaxinil 
chiekal pachaemaliajwan Diosliajwa. Pelax Jesucristo pejwʉajan naexasitx 
wʉt, ja-an wʉt, chiekal bʉꞌwʉajanjilaxaelen Diosliajwa. Samata, xanal naexa
sitx Jesucristo pejwʉajan Dios nabʉꞌweliajwa. Samata, xanal bʉꞌwʉajanjinil 
Diosliajwa. Bʉꞌwʉajanjila-enil Diosliajwa, naexasitx xot Moisés chajia lelpox. 
Chinax kaen aton puexa chiekal naexasisaxil Moisés chajia lelpox bʉꞌwʉajan
jilaliajwa Diosliajwa.

17 Amwʉtjel xanal Jesucristo pejwʉajan naexasitx Dios nabʉꞌweliajwa. 
Ja-an wʉt, asew judíos najʉmchiyaxael xanalliajwa: “Xamal babijaxan isam, 
kaes naexasis-emil xot Moisés chajia lelpox” —chiyaxaeli xanalliajwa. Xanal 
Jesús pejwʉajan naexasitx wʉt, ¿xanalkat isx babijax, kaes naexasis-enil 
wʉt Moisés chajia lelpox? ¡Diachwʉajnakolax xanal is-enil babijax! 18  Xan 
jiw jʉm-an wʉt: “Moisés chajia lelpox nakweweꞌpa-el naexasisliajwas” —an 
wʉt, do jawʉx, pejme jiw toꞌax wʉt naexasisliajwapi Moisés chajia lelpox, 
xan ja-an wʉt, tajbʉꞌwʉajnaxaelen Diosliajwa. 19 Xan chiekal matabijtax wʉt 
Moisés chajia lelpox, jawʉt tajut matabijtaxbej chiekal naexasisaxinilpox 
japoxan. Samata, xan koftax naexasitxpox Moisés chajia lelpox Diosliajwa 
chiekal pachaemaliajwan. Amwʉtjel naexasitx Jesús pejwʉajan. Samata, 
chiekal pachaemx Diosliajwa. Cristo tʉp wʉt cruztat, jawʉtbej, xan, me-ama 
tʉpx cruztat, Cristo sʉapich, ja-an Diosliajwa. 20 Amwʉtjel, xan dukx wʉt, 
nejchaxoela-enil tajut isasianpoxan isfʉlaliajwan. Amwʉtjel, dukx wʉt, Dios 
paxʉlan chiekal xanaboejsfʉlax japon nakajachawaesfʉlaliajwa. Japon nanej
xasink xot, pajut natapaei asajiw boesaliajwas, tʉpaliajwapon xanliajwa. 
21 Xan nejwesla-el Dios nanejxasinkpox. Jiw chiekal naexasisaxael wʉt Moisés 
chajia lelpox japi jiw chiekal pachaemaliajwa Diosliajwa, ja-aech wʉt, Cristo 
tʉppox masox chiekal namanaxael.

Amxot jʉm-aechpox Moisés chajia lelpoxliajwa, 
Abraham chiekal Dios xanaboejtpoxliajwabej

3 �1 Xamal, Galacia tʉajnʉpijwam, ¡nejliaklawam! ¿Ma-aech xotkat tapae
yam asew jiw xamal naekichachajbaliajwa kofaliajwam naexasitampox, 

diachwʉajnakolaxpox? Chajia xamalxotx wʉt, chiekal naewʉajnax Jesús cruztat 
kimatamatlaspox. ¿Xamalkatlis japox chiekal nejkiowam? 2 ¡Xamal ampox, wʉaj
nachaemsaxaelenpox, chiekal najʉmnoꞌe! ¿Xamalkat nejmatpʉatantat Espíritu 
Santo, naexasitam wʉt Moisés chajia lelpox? ¡El! Espíritu Santo nejmatpʉatantat, 

xamal naexasitam xot Jesús pejwʉajan. 3 Diachwʉajnakolax xamal nejnejchaxoe
laxan pawe-ajil. Tʉaduwam wʉt naexasitampox Jesús pejwʉajan, Espíritu Santo 
xamal kajachawaet. Amwʉtjel xamal nejchaxoelam najut nijaxtat duilaliajwam 
Cristoliajwa, hasta tʉpam wʉt. 4 Xamal majt nabijatam, asew jiw babijaxan is 
wʉt xamalliajwa, Jesús pejwʉajan naexasitam xot. Ma amwʉt, kofam wʉt Jesús 
pejwʉajan naexasitampox, ja-am wʉt, majt chajia nabijatampox, naexasitam wʉt 
Jesús pejwʉajan, japox omjilaxael xamalliajwa. 5 Dios toꞌak Espíritu Santo xamal 
nejmatpʉatanxotaliajwa. Dios isbej koechaxan xamalxot. ¿Ma-aech xotkat Dios 
japoxan is xamalliajwa? Dios is japoxan, xamal Jesús pejwʉajan chiekal naexasi
tam xot. Japoxan is-elpon, xamal naexasitam xot Moisés chajia lelpox.

6 Abraham chiekal naexasit Dios jʉmtispox japonliajwa. Samata, Abraham 
chiekal pa cha empon Diosliajwa. 7 Samata, ¡xamal chiekal matabijam! 
Abraham pamojiwkola, japilap chiekal Dios xanaboejapi. 8  Dios pejjamechan, 
chajia lelspox, jʉm-aech wʉt, jʉm-aechox judíos-elpiliajwa. Japibej chiekal 
Dios xanaboeja wʉt, babijaxan ispoxan wejilaxaespi. Japox chimiawʉajan
liajwa Dios jʉm-aech Abrahamliajwa: “Potʉajnʉchanpijiw xan kajachawae
saxaelen xam nijaxtat” —aech Dios Abrahamliajwa. 9 Samata, Dios kajacha
waesaxael puexa jiw, japi chiekal Dios xanaboejapi, me-ama chajiakolaxtat 
Dios kajachawaet Abraham, japon xanaboejt wʉt Dios.

10 Aton pajut nejchaxoel wʉt, jʉm-aech wʉton: “Diachwʉajnakolax xan Dios 
nabʉꞌweyaxael, Moisés chajia lelpox naexasitx xot” —aech wʉton, japon aton 
Dios kastikaxaes, chiekal puexa naexasis-el xoton Moisés chajia lelpox. Japon 
aton japox wejachiyaxaes, Dios pejjamechan, chajia lelspox, jʉm-aech wʉt, jʉm-
aech xot: “Aton chiekal naexasis-el wʉt puexa Moisés chajia lelpox, japon aton 
Dios kastikaxaes” —aech xot Dios pejjamechan. 11 Samata, xatis chiekal mata
bijas. Diachwʉajnakolax aton mason namanaxil bʉꞌwʉajanjilaxtat Diosliajwa, 
puexa chiekal naexasis-el wʉton Moisés chajia lelpox. Dios pejjamechan, chajia 
lelspox, jʉm-aech wʉt, jʉm-aechox: “Jiw chiekal xanaboeja wʉt Dios, ja-aech 
wʉt, japi jiw bʉꞌwʉajanjilaxael Diosliajwa. Samata, japi jiw pomatkoicha duila
xael Diosxotse” —aech Dios pejjamechan, chajia lelspox. 12 Jiw nejchaxoeli nae
xasisliajwa Moisés chajia lelpox, japi jiw xanaboeja-el Dios bʉꞌweliajwas. Dios 
pejjamechan, chajia lelspox, jʉm-aech wʉt, jʉm-aechox: “Jiw chiekal pachae
masiapi Diosliajwa, naexasit xoti Moisés chajia lelpox, japi jiw chiekal naexa
sisaxael puexa Moisés chajia lelpox” —aech Dios pejjamechan, chajia lelspox.

13  Moisés chajia lelpox puexa xatis chiekal naexasis-esal xot, Dios puexa 
xatis nakkastikaxael. Pe ja-aech wʉt, Cristo cruztat tʉp xatisliajwa. Jawʉt 
nakwemoton xatis babijaxan isaspoxanliajwa Dios nakkastikasamata. Dios 
pejjamechan, chajia lelspox, jʉm-aech wʉt, jʉm-aechox: “Aton naetat duch 
tʉpaliajwa, Dios kastikas xot” —aechox. 14 Cristo tʉp xatis nakbʉꞌweliajwa. 
Samata, Dios kajachawaesaxael judíos-elpibej, me-ama Dios jʉm-aech Abra
hamliajwa. Dios jʉm-aech xatis Jesús pejwʉajan naexasichpisliajwa, Espíritu 
Santo nakchalaliajwa, nakkajachawaesliajwabej.

Amxot jʉm-aechpox Moisés chajia lelpoxliajwa, 
Dios chajia jʉmdutpoxbej Abrahamliajwa

15 Takoew, xamal ampox jʉmchiyaxaelen. Kaen aton jʉmdut wʉt nabich
liajwa contrato asan atonliajwa, jaxot lelon isliajwapoxan contratofʉtat. Do 

jawʉt, contratofʉtat pejwʉl lelon. Pejwʉl lel wʉt, kaes asax pejme isliajwa 
lelaxilon. Japon aton chiekal toesaxael japox bichax, me-ama contratofʉtat 
jʉm-aech. 16  Dios jʉmdutpox Abrahamliajwa, kaen Abraham pamonliajwa
bej. Dios jʉmdutpox, japox, me-ama contrato wʉt, ja-aechox Diosliajwa. Dios 
japox jʉmdut wʉt, jʉmdus-elon puexa Abraham pamojiwliajwa. Dios japox 
jʉmdut kaen Abraham pamonliajwa, japon Cristoliajwa. 17 Xan jʉm-anpox 
xamal chiekal chanaekabʉanaxaelen. Chajiakolaxtat Dios jʉm-aech Abra
hamliajwa asamatkoi jachiyaxaelpoxliajwa. Dios japox jʉm-aech wʉt, do 
jawʉx, cuatrocientos treinta waechan toep wʉt, japamatkoiyan Dios kitoꞌa 
Moisés lelaliajwa Dios jʉm-aechpoxan Abraham pamojiwliajwa, japi israe
litasliajwa, japox naexasisfʉlaliajwapi. Ja-aech wʉt, Dios jʉmdutpox Abra
hamliajwa amwʉtjel nakiowa ja-aechfʉkox. Japox toepa-elfʉk. Asamatkoi, 
Dios jʉm-aechpox diachwʉajnakolax chiekal jachiyaxael. 18  Dios jʉmdutpox 
Abrahamliajwa, japox malech Dios kajachawaesliajwa Abrahamliajwa. Japox 
diachwʉajnakolax jachiyaxael asamatkoi, Dios malech nakkajachawaesaxael 
wʉt xatis. Pelax Moisés chajia lelpox naexasisaxaes wʉt, Dios jʉmdusaxil 
malech nakkajachawaesaxaelpoxliajwa.

19 ¿Ma-aech xotkat pachaem Moisés chajia lelpox? Dios chaxdut pejtatoꞌla
xan puexa jiw pajut chiekal matabijaliajwa, is wʉt babijaxan. Moisés chajia 
lelpox fiat jiw babijaxan isasamata. Moisés lelpox, jiw chiekal naexasisfʉla
liajwa, hasta Abraham pamon pask wʉt. Pasaxaelpon, japon Cristo, Dios 
toꞌaspon. Dios pajut kitoꞌa-el Moisés japox lelaliajwa. Dios toꞌalax pej-ángeles 
japi jʉmchiliajwa Moisés. Do jawʉx, Moisés jʉm-aech israelitasliajwa ángeles 
jʉm-aechpox japonliajwa. Lelbejpon japox. 20  Dios jʉmdut wʉt isaxaelpox 
Abrahamliajwa, Dios pajut chiekal jʉm-aech Abrahamliajwa. Jawʉt Dios asan 
bʉxtoꞌa-el, Abraham jʉmchiliajwa wʉt.

Ma-aech xot pachaempox Moisés chajia lelpox
21 Moisés chajia lelpoxxot jʉmchi-el: “Pachaema-el Dios jʉmdutpoxan” —

chi-elpox. Kaes pejme asax ajil, Dios tatoꞌalpox, jiw chiekal naexasisliajwa 
pomatkoicha jiw duilaliajwa Diosxotse. 22  Dios pejjamechan, chajia lelspox, 
jʉm-aech wʉt, jʉm-aechox: “Puexa ampathatpijiw babijaxan isla-ele-el” —
aechox. Samata, wajut chiekal matabijas. Jesucristo pejwʉajan naexasiti, japi 
Dios chaxduiyaxaes jʉmduchpox.

23  Jesús pasax wʉajna, japamatkoiyan, xanal judíos naexasisfʉlax xot 
Moisés chajia lelpox, me-ama esclavos wʉt, ja-an japawʉajanliajwa. Pe xanal 
chiekal naexasis-enil Moisés chajia lelpox. Ja-an wʉt, Jesucristo xanaboeja-
enilfʉk Dios nabʉꞌweliajwa. 24  Me-ama yamxi tataef­lan, naewʉajan yamxi 
babijaxan isasamata, ja-aech Moisés chajia lelpox. Moisés chajia lelpox xanal 
nanaewʉajan babijaxan isasamatan. Samata, Cristo nalaelt wʉt, baxael, 
tʉpon puexa xatisliajwa. Xatis naexasich wʉt Cristo pejwʉajan, jatis wʉt, 
xatis babijaxan isaspoxan Diosliajwa chiekal nakwe-ajil. 25  Amwʉtjel xatis 
chiekal xanaboejas Dios nakbʉꞌweyaxaelpox, Cristo tʉp xot xatisliajwa. 
Samata, kaes nakweweꞌpa-el naexasisliajwas Moisés chajia lelpox. 26  Xamal 
Jesucristo pejwʉajan naexasitam xot, Dios xamal beltaen babijaxan isam
poxanliajwa. Samata, amwʉtjel xamal puexa Dios paxim. 27 Xamal bautisa 
wʉti, asew jiw matabija xamalbej Cristo pejjiwampox. Ja-am wʉt, xamal 

nejchaxoelam: “Xan chiekal dukasian, me-ama Cristo, jachisian” —am, nej
chaxoelam wʉt. 28  Xatisxot asew judíos, asew judíos-elpibej. Asew esclavos, 
asew esclavos-elpibej. Asew poejiw, asew wathoꞌbej. Puexa xatis Jesucristo 
pejwʉajan naexasich. Samata, xatis, me-ama kaemʉch wʉt, jatis Diosliajwa. 
29 Xatis Cristo pejjiws wʉt, jatis wʉt, Abraham pamojiwsbej. Samata, Dios 
nakchaxduiyaxael Abraham chajia jʉmduchpoxan.

4 �1 Xan kaes amwʉt jʉmchiyaxaelen Moisés chajia lelpoxliajwa, Dios 
jʉmdutpoxan Abrahamliajwabej. Kaen kimaeyan puexa pejew naetʉp 

wʉt, paxʉlan jam wʉtfʉk, japon kamta pax pejew chaxduiyaxisalfʉk. Baxael, 
japon chiekal tiꞌt wʉt, pax pejew chaxduiyaxaeson pejewliajwa. Japon jam 
wʉtfʉk, me-ama esclavo wʉt, ja-aechon, naexasisfʉl xot tataef­laspi. 2  Japon 
tiꞌs-el wʉtfʉk, asew tataef­las. Wetataef­lasbejpon pejwaxaelpi. Asamatkoi, 
japon tiꞌt wʉt, pax jʉm-aechmatkoi pat wʉt, japamatkoi pax pejew puexa 
chaxduiyaxaeson. 3 Jatisbej majt xatis. Me-ama yamxʉchas wʉt, jatis, chiekal 
matabija-esal xot Jesucristo pejwʉajan. Xatis majt, me-ama esclavos wʉt, 
jatis. Xatisbej isas babijaxan, ampathatpijiw ispoxan. 4 Pat wʉt Dios markpox, 
matkoi, Dios toꞌak paxʉlan nalaelsliajwapon kaeow judíos-atowtat. Nalaelt 
wʉt, baxael, chiekal tiꞌsfʉl wʉtbejpon, japon naexasisfʉl Moisés chajia lelpox. 
5 Xatis xajʉpa-esal chiekal naexasisliajwas Moisés chajia lelpox. Samata, Dios 
paxʉlan fʉloek nakwemosliajwa xatis babijaxan isaspoxanliajwa, xatis pejme 
chiekal pachaemaliajwas Diosliajwa. Samata, amwʉtjel xatis Dios paxis. 
6 Dios toꞌak Espíritu Santo wajmatpʉatanxotaliajwa wajut chiekal matabija
liajwas Dios paxispox. Samata, xatis jʉmtis Espíritu Santo pijaxtat Dios nakj
ʉmtaeliajwa: “Taj-ax Dios” —tis. 7 Amwʉtjel xamal Dios paxim xot, esclavos-
emil, isfʉla-emil xotlis ampathatpijiw isfʉlpoxan. Samata, asamatkoi Dios 
xamal chaxduiyaxael xabich pachaempoxan.

Pablo xabich nejchaxoelpox Galacia tʉajnʉpijiw, 
Jesús pejwʉajan naexasitiliajwa

8  Xamal majt Dios matabija-emil wʉt, brixtat nuilam ídolos kawʉajnaliaj
wam. Xamal chiekal matabija-emil xot, nejchaxoelam: “Japi ídolos naka
jachawaesaxael” —am, nejchaxoelam wʉt. Pe ídolos Dios-el. 9 Amwʉtjel 
xamal chiekal Dios matabijam. Pe Dios kaes pejme xamal chiekal matabijton. 
¿Ma-aech xotkat kofasiam Dios naexasitampox? ¿Ma-aech xotbejkat pejme 
naexasisasiam Moisés chajia lelpox, Dios xamal bʉꞌweliajwa? 10  Xamalbej 
napatam, judíos pejmatkoi pat wʉt, napatamatkoi. Judíos fiestan is wʉt, 
xamalbej fʉlaemch japafiestan taeliajwam. Xamal ja-amsfʉlam, fiestamatkoi 
wʉt, fiestajuimt wʉtbej, fiestawaechan wʉtbej. Japafiestan xamalbej naktae
nam wʉt, nejchaxoelam: “Dios nejchachaemlaxael xatisliajwa, ampafiestan 
naktaens xot” —am xamal, nejchaxoelam wʉt. 11 Samata, xan nejchaxoelx 
xamalliajwa: “Xabich naewʉajnaxpox japixot, bej nawenafoꞌabej” —an, nej
chaxoelx wʉt xamalliajwa.

12  Takoew, xamal jʉm-an ampox. Xamalbej, me-ama xan, ¡ja-amde! Xan 
judíosnan, xamal judíos-emilpimxot xan dukx wʉt, me-ama xamal, judíos-
emilpim wʉt, xan ja-an. Xamal babijax nawe-is-emil. ¡Amwʉtjelbej ja-amde! 
13  Xamal chiekal matabijam. Xan bʉꞌxaenkax wʉt, majt xamalxot patx. 

Jawʉt nakiowa, xamal naewʉajnax Jesús pejwʉajan Dios xamal bʉꞌwe
liajwa. 14 Jawʉt, waxae nawaet wʉt, xan xabich kabʉanchaemilan waxaetat. 
Pe nakiowa, xamal xan nanejxasinkam. Natoꞌa-emilbej asatʉajnʉlel. Najut 
xamal chiekal xan nabʉꞌkʉlam. Me-ama Dios pej-ángel, Jesucristobej, chiekal 
bʉꞌkʉlaxaelam wʉt, xamal ja-am xanliajwa. 15 ¿Ma-aech xotkat amwʉtjel nej
chachaemla-emil xanliajwa? Xan naewʉajnax wʉt Jesús pejwʉajan, xamal 
majt chiekal xan nanaewetam. Jawʉtbej xabich nejchachaemlam. Japamatkoi 
xamal wʉljowx wʉt, nejmach bej nachaxdusaxaelambej wʉljowxpox, xabich 
nasiowlapox. 16  ¿Pe xankat amwʉtjel xamalliajwa, me-ama nadaelmanan 
wʉt, jakabʉan-ankat xamalliajwa, naewʉajnax xot diachwʉajnakolaxwʉajan?

17 Asew jiw xamalxot, japi xamal naewʉajnasia circuncidaliajwam. Japi, me-ama 
xamal kajachawaesasia wʉt, ja-aechi. Pe japi kajachawaesaxaelpox pachaemaxil 
xamalliajwa. Japi nejxasink xanalxot xamal nadijaliajwam, xamal japi pejjiwaliaj
wam. 18 Pachaemaxael, japi is wʉt pachaempoxan, kajachawaet wʉtbejpi xamal. 
Pomatkoicha xamal kajachawaesasia wʉt, japox pachaemaxaelbej. Pe japi xamal 
asbʉan jʉmch kajachawaesasia, xan xamalxotx wʉt. 19 Xamal, me-ama taxi wʉt, 
ja-am xanliajwa. Atow naxʉwlaliajwa wʉt, xabich, nejchaxoelafʉl. Xanbej xabich 
nejchaxoelx xamalliajwa. Ja-ansfʉlax, hasta xamal chiekal duilaliajwam Cristo
liajwa. 20 Amwʉtjel xan nejxasinkax xamalxotaliajwan tajut chiekal jʉmchiliaj
wan. Jalape. Xan matabijs-enil, achax nejchaxoelaxaelen xamalliajwa.

Amxot jʉm-aechpox Hagarliajwa, Saraliajwabej
21 Xamal jʉm-am: “Moisés chajia lelpox naexasisaxaes Dios nakbʉꞌweliajwa” 

—am xamal. ¡Amwʉt chiekal xan nanaeweꞌe chiekal matabijaliajwam Moisés 
chajia lelpox! 22  Moisés chajia lelpox jʉm-aech Abraham kolenjepox paxʉlan. 
Matxoelapijin nalaelton Agartat. Japow esclava-atow. Asan paxʉlan nalaelt
pon Abraham pijowkolowtat. Japow pawʉl Sara. Japow Sara esclava-atowa-el. 
23 Agar nafoena-el. Samata, piacha-el japow moejwaliajwa, naxʉwlaliajwabej. 
Naxʉwal wʉt, faenow paxʉch, poich. Saralax nafoena. Pe Dios jʉmdut japow 
naxʉwlaliajwa, paxʉch faenaliajwapow, poich. Asamatkoi, Dios jʉmdutmatkoi 
pat wʉt, Sara naxʉwal. Faenow paxʉch, poich. 24-25 Agar pejwʉajan, me-ama 
Moisés chajia lelpox, ja-aech. Moisés chajia lelpox naexasiti, japi, me-ama escla
vos wʉt, ja-aechi, naexasisfʉl xot japawʉajan. Me-ama Agar, esclava, ja-aech japi 
jiw. Arabia tʉajnʉxot xabich pinjiyax mʉax, Sinaímʉax. Japamʉaxmatwʉajtat 
Dios jʉm-aech Moisésliajwa. Do jawʉx, baxael, Moisés kitoꞌas japox lelaliajwa. 
Sara pejwʉajanlax, me-ama Dios jʉmdutpox Abrahamliajwa. Ja-aech japawʉa
jan, Sara esclava-el xot. 26 Xatis Jesucristo pejwʉajan naexasich xot, me-ama 
Sara paxis wʉt, jatis, esclavos-esal xot. Samata, asamatkoi duilaxaes pomatkoi
cha Diosxotse, Dios pejpaklowaxxotse, pajelpaklowax, Jerusalén paklowaxxotse. 
27 Dios pejjamechan, chajia lelspox, jʉm-aech wʉt, jʉm-aechox Saraliajwa:

“Xam nafoenam xot, xijimil. Pe nakiowa, ¡nejchachaemilde xam 
boejtae-emilpowam yamxʉchxaenkpox, nalaelsliajwa wʉt! 
Asamatkoi xabich chanoeyaxaelam, yamxʉch boejpun wʉt 
nalaelsliajwa. Do baxael, asamatkoi, xabichaxael namojiw. Xam, 
me-ama namakow, jachiyaximil” —aechox Saraliajwa.

28  Takoew, xamal, me-ama Abraham paxʉlan, Isaac wʉt, ja-am. Japon 
nalaeltpon Sar axo t, Dios chajia jʉmduchpon Abrahamliajwa. Samata, 

xamalbej amwʉtjel Dios paxi wʉt, ja-am, Dios jʉmdut xot Abrahamliajwa. 
29 Abraham paxʉlan, nalaeltpon Agarxot, japon taliat pakoewan pajaman, 
nalaeltpon Saraxot, Espíritu Santo jʉmdusaxtat. Amwʉtjelbej, Moisés chajia 
lelpox naexasiti, xatis naktaliat, Jesús pejwʉajan naexasichpis. 30  ¿Achax
kat jʉm-aech Dios pejjamechan, chajia lelspox, Dios jʉm-aech wʉt Abra
hamliajwa? Jʉm-aechon: “Naxʉlan, namakowxot nalaeltpon, xam tʉpam 
wʉt nejew waelaximil japonxot. Puexa nejew waelaxaelam nijowkolow
xot nalaeltponxot. Samata, ¡toꞌim namakow chijiyaliajwa xamxot, paxʉlan 
sʉapich!” —aech Dios Abrahamliajwa. 31 Takoew, xatis Diosliajwa, Abraham 
pamakow paxi wʉt, jachi-esal. Xatislax, Abraham pijowkolow paxi wʉt, jatis.

Jesús pejwʉajan naexasiti weweꞌpa-esalpox 
naexasisliajwa Moisés chajia lelpox

5 �1 Jesucristo tʉp nakwemosliajwa babijaxan isaspoxan Dios nakbʉꞌwe
liajwa. Samata, Moisés chajia lelpox kaes nakweweꞌpa-el naexasisliaj

was Dios nakbʉꞌweliajwa. Xatis, me-ama judíos, jachiyaxisal. Samata, wajut 
chiekal nejchaxoelaxaes: “Dios nakbʉꞌweyaxael, Cristo tʉp xot. Samata, peme 
kaxadik nejchaxoelaxisal naexasisliajwas Moisés chajia lelpox” —chiyaxaes, 
wajut nejchaxoels wʉt.

2  ¡Xamal chiekal naeweꞌe xan lelxpox! Nejchaxoelam wʉt, ¡nabej nejchaxoe
leꞌ: “Xan kitapaeyaxaelen nacircuncidaliajwa. Ja-an wʉt, Dios xan nabʉꞌweya
xael” —nabej aecheꞌ, nejchaxoelam wʉt! Japox nejchaxoelam wʉt, diachwʉaj
nakolaxa-el. Japox nejchaxoelam wʉt, pachaemaxil Cristo tʉppox cruztat xamal 
bʉꞌweliajwa. 3 Pejme lelaxaelen circuncidaxliajwa. Jiw pajut kitapaei wʉt cir
cuncidaliajwas, japi jiw chiekal naexasisaxaelbej puexa Moisés chajia lelpox, 
japi babijaxan ispoxanliajwa Dios bʉꞌweliajwas. 4 Xamal nejchaxoelam: “Moisés 
chajia lelpox xatis naexasisaxaes Dios nakbʉꞌweliajwa” —am xamal, nejchaxoe
lam wʉt. Ja-am wʉt, kofaxaelam naexasitampox Cristo pejwʉajan Dios xamal 
bʉꞌweliajwa. Ja-am wʉt, xamal nejxasinkaximil Dios kajachawaesaxaelpox. 
5 Xatis naexasich Jesucristo tʉppox cruztat nakbʉꞌweliajwa. Xatis chiekal mata
bijasbej Dios nakbʉꞌweyaxaelpox. Samata, Espíritu Santo nakkajachawaesaxael 
piach wʉajnawesliajwas that toepaxmatkoi. Japamatkoi pat wʉt, Dios kaenan
ʉla nakjʉmchiyaxael: “Xam babijaxan isampoxan ajil xanliajwa” —chiyaxael 
Dios kaenanʉla xatisliajwa. 6 Xatis, Jesucristo pejjiws, nakcircuncida wʉt, o, 
nakcircuncida-el wʉtbej, japox, koloeyax, Diosliajwa chiekal najʉp. Kaes pejme 
pachaempox Diosliajwa, Jesucristo chiekal xanaboejaspox. Jesucristo chiekal 
xanaboejas xot, nejxasinkas asew jiw. Samata, isasbej pachaempoxan japiliajwa.

7 Xamal majt chiekal naexasitam Jesús pejwʉajan. ¿Achankat xamal toꞌa 
kofaliajwam naexasitampox Jesús pejwʉajan, diachwʉajnakolaxpox? 8  Dios 
xamal toꞌa-el kofaliajwam naexasitampox Jesús pejwʉajan. Dios xamal tadʉt 
naexasisliajwam japawʉajan. 9 Jiw jʉm-aech: “Pan isliajwas wʉt, cha-aela
xach levadura tanialtas puexa pansap puthlaliajwa” —aechi. Ja-aechlap-is 
jiw babejchow. Kaesʉapich wʉt, japi xajʉp puexa jiw tabejsliajwa, naexasiti 
Jesús pejwʉajan. 10 Xan Dios chiekal xanaboejtax xamal asax nejchaxoelasa
matam, xatis chiekal kaenejchaxoelaxliajwas. Xamalxot kaen aton itsalt wʉt 
Cristo xanaboejampoxliajwa, japon aton Dios kastikaxaes. Japon aton, paklon 
wʉt, o, paklona-el wʉtbej, nakiowa, japon aton Dios kastikaxaes.

11 Takoew, xamal judíos-emilpim, toꞌaxaelen wʉt circuncidaliajwam, ja-an 
wʉt, judíos xan nanejweslaxil. Ja-an wʉtbej, xan judíos pijaxtat nabijasaxi
nil. Judíos xan nanejwesla, jiw naewʉajnax xot Cristo tʉppox cruztat xatis 
babijaxan isaspoxanliajwa. 12  Xan nejxasinkax xamalxot itsaltpi kamta nako
laliajwa, kaes xamal itsalsasamatapi.

13  Takoew, Dios xamal tadʉt Jesucristo pejwʉajan naexasisliajwam Dios 
xamal bʉꞌweliajwa babijaxan isampoxanliajwa. Jesucristo pejwʉajan naexasi
tam wʉt, nejchaxoelam wʉt, ¡nabej nejchaxoeleꞌ: “Amwʉtjel asax na-it-ele-el. 
Samata, babijaxan isasianpox isaxaelen” —nabej aecheꞌ, nejchaxoelam wʉt! 
¡Asbʉan jʉmch nakaewa chiekal nakajachawaesfʉlde, xabich nanejxasinkam 
xot! 14 Dios pejjamechan, chajia lelspox, jʉm-aech wʉt, jʉm-aechox: “¡Xamal 
nejxasinkde asew jiw! Me-ama najut nanejxasinkam wʉt, ¡ja-amde asew 
jiwliajwa!” —aechox. Ja-am wʉt, kaewʉtje kamta naexasisaxaelam puexa 
Moisés chajia lelpoxbej. 15  ¡Najut chiekal taem nakaewa natoesasamatam! 
Xamal nakaewa nanejwesla wʉt, nakaewa najʉm-am wʉtbej babejjamechan, 
ja-am wʉt, asbʉan jʉmch nakaewa natoesaxaelam Jesús pejjiwampim.

Espíritu Santo kajachawaechpox Jesús pejwʉajan 
naexasiti chiekal duilaliajwa

16-17 Xatis babijaxan, wajut isasiaspoxan, japoxan Espíritu Santo nejxa
sinka-el. Espíritu Santo naktatoꞌalpoxan pachaem xatis isliajwas. Pe xatis 
japoxan nejxasinka-esal isfʉlaliajwas. Espíritu Santo naktatoꞌalpoxan xatis 
wajut xajʉpaxisal japoxan isliajwas. Samata, ¡pomatkoicha japoxan isfʉlde 
Dios pejkajachawaesaxtat, xamal najut isasiampoxan, babijaxan, isasamatam! 
18  Isfʉlam wʉt Espíritu Santo tatoꞌalpoxan, xamal kaes pejme nejchaxoelaxi
mil: “Xan naexasisaxaelen Moisés chajia lelpox pejme chiekal pachaemaliaj
wan Diosliajwa” —chiyaximil, nejchaxoelam wʉt.

19 Tampa xatis wajut chiekal matabijaliajwas, jiw babijaxan is wʉt. Poejiw 
asew wathoꞌ bʉꞌmoejt wʉt, pejwathoꞌa-elpi, japox pachaema-el Diosliajwa. 
20  Ídolos kawʉajnaxan, japoxanbej pachaema-el Diosliajwa. Pinjoeꞌiw pin
joeꞌaxtat ispoxan, japoxanbej pachaema-el Diosliajwa. Jiw nejwesla wʉt 
asew, japoxbej pachaema-el Diosliajwa. Jiw kaenejchaxoelaxa-el wʉt, jʉm-
aech wʉtbejpi pal aeyajamechan, japoxbej pachaema-el Diosliajwa. Jiw 
xabich ʉwmaenk wʉt, japoxbej pachaema-el Diosliajwa. Jiw xabich kamta 
palala wʉt, japoxbej pachaema-el Diosliajwa. Asew jiw kaesasia wʉti, pejew 
wʉt, me-ama asew jiw, jachi-elasia wʉti, japoxbej pachaema-el Diosliajwa. 
Jiw chanaekabʉanapoxtat asew jiw asbʉan jʉmch nadija wʉt, japoxbej 
pachaema-el Diosliajwa. Jiw nadija wʉt kolemʉtjeliajwa, do jawʉx, jʉmchiya
xael wʉt babejjamechan nakaewa asamʉtpijiwliajwa, japoxbej pachaema-el 
Diosliajwa. 21  Jiw kinusasiowal wʉt asew jiw, japoxbej pachaema-el Dios
liajwa. Jiw saxa af wʉt saxsliajwas, japoxbej pachaema-el Diosliajwa. Jiw 
xabich xael wʉt, babijaxan is wʉtbej, japoxanbej pachaema-el Diosliajwa. Jiw 
is wʉtbej kaes asaxan babijaxan, japoxanbej pachaema-el Diosliajwa. Puexa 
japababijaxan ispi, japi jiw duilaxil Diosxotse. Majt xamal naewʉajnaxpox, 
japox pejme xamal naewʉajnax.

22  Jesús pejwʉajan naexasiti, japi jiw kajachawaesfʉlas Espíritu Santo. 
Samata, japi nejxasink asew jiw. Japibej xabich nejchachaemil. Japibej asew 

jiw sʉapich, chiekal duilafʉl. Japibej piach boejtaliasfʉl palala-elaliajwa, 
asew jiw babijaxan is wʉt japiliajwa. Japibej asew jiw kajachawaet. Japibej 
jʉmduw wʉt asew jiwliajwa, japoxan chiekal isbejpi. 23  Japibej nejcha
xoela-el: “Xan kaes pejme pachaeman. Me-ama asew jiw jachi-enil” —chi-eli, 
nejchaxoel wʉt. Japibej pajut chiekal natataefʉl babijaxan isasiapoxan is-ela
liajwa. Japilax isfʉl pachaempoxan. Japoxan japi is, Espíritu Santo kajacha
waesfʉlas xot. Samata, japi fias-esal is-elaliajwa pachaempoxan. 24 Jesucristo 
pejwʉajan naexasiti nejchaxoel: “Jesús cruztat kimatamatlas wʉt, jawʉtbej 
tajax padujnejchaxoelax, cruztat matamatlas” —aechi, nejchaxoel wʉt. 
Samata, amwʉtjel padujnejchaxoelax japixot ajil, majt tatoꞌlaspoxan babija
xan isliajwa. 25 Amwʉtjel xatis Espíritu Santo nakkajachawaet xot, tapaeya
xaes japon naktatoꞌlaliajwa isliajwasbej japon nejxasinkpoxan.

26  ¡Nabej nejchaxoelatis: “Xatis kaes pachaems. Me-ama asew jiw, jachi-
esal” —nabej chitis, nejchaxoels wʉt! ¡Nakaewa nabej nataliastisbej 
na-ʉldʉksliajwas! ¡Xatis nakaewa nabej nanusasiowlatisbej!

Jesús pejwʉajan naexasiti nakaewa nakajachawaesaxaelpox

6 �1 Takoew, xamalxot Jesús pejwʉajan naexasitpon, babijax is wʉt, ¡japon fiaꞌe 
kofsliajwa japox babijax! ¡Japon naewʉajande pejme isliajwa Dios nejxasink

poxan! Naewʉajnam wʉt, ¡chiekal naewʉajande! ¡Ja-amde, kaes xamal naexasi
tam xot Espíritu Santo tatoꞌalpox! ¡Xamalbej najut chiekal natataefʉlde babijax 
isasamatam! 2 Xamalxot Jesús pejwʉajan naexasitpon xabich nabijat wʉt, ¡japon 
xamal kajachawaeꞌe! Ja-amsfʉlam wʉt, naexasisaxaelam Cristo tatoꞌalpox.

3 Aton, chiekal pachaema-elpon, pajutliajwa jʉm-aech wʉt: “Xan kaes pachae
man. Me-ama asew jiw, jachi-enil” —aech wʉton, japon pajut naekichachajba, 
diachwʉajnakolaxa-el xot. 4 Kaenanʉla jiw pajut chiekal nejchaxoelaxael: “Xan 
dukx wʉt, ¿bej ma-anbejkat Diosliajwa?” —chiyaxaeli, pajut nejchaxoel wʉt. 
Japi ispoxan pachaem wʉt, xabich nejchachaemlaxaeli. Ja-aech wʉt, pajutliajwa 
japi jiw jʉmchiyaxil: “Xan kaes pejme pachaeman. Me-ama asew jiw jachi-enil” 
—chiyaxili. 5 Samata, xamal kaenanʉla chiekal isfʉlaxaelam Dios tatoꞌalpoxan.

6 Aton xamal naewʉajan wʉt Dios pejjamechan, japon aton xamal kajacha
waesaxaelam nejewtat.

7 ¡Xamal najut naekichachajbaximil! Chinax kaen aton xajʉpaxil naekicha
chajbaliajwa Dios. Jiw pejlulantat pelapi pachaem wʉt, asamatkoi jolaxaeli 
pachaempi. Pelax pachaema-el wʉt pelasi, ja-aech wʉt, asamatkoi jolaxisal, 
pelasi pachaema-el xot. 8  Jachiyaxaelbej jiw ispoxan. Jiw babijaxan is wʉt, 
pajut isasiapoxan, asamatkoi, japi jiw tʉp wʉt, pomatkoicha Dios kastika
xaespi. Aton isfʉl wʉtlax Espíritu Santo tatoꞌlaspoxan, japon aton asamatkoi 
tʉp wʉt, pomatkoicha dukaxael Diosxotse. 9 Samata, xatis kofaxisal isfʉla
liajwas pachaempoxan. Damlaxisalbej isfʉlaliajwas Espíritu Santo naktato
ꞌalpoxan. Japoxan isfʉlas wʉt, Dios asamatkoi nakchaxduiyaxael pachaempo
xan. 10 Samata, xatis xajʉps wʉt, puexa asew jiw kajachawaesaxaes. Pe kaes 
chiekal kajachawaesaxaes naexasiti Jesús pejwʉajan.

Pablo lelpox taxdukanaewʉajnax Gálatas paklowaxpijiwliajwa
11 Xan, Pablo, amxot tajut lelx. Samata, xamal taeyaxaelam pinaletan. 

12  Judíos toꞌa wʉt xamal circuncidaliajwam, japi japox toꞌa, nakaejudíos 

sʉapich, chiekal pachaemaliajwa, pejlewla xoti asew judíosliajwa. Japi judíos 
nejwesla nabijasliajwa, me-ama nabijatpi, japi jʉm-aechpi: “Dios nakbel
taen babijaxan isaspoxanliajwa, Cristo tʉp xot cruztat” —aechpi. 13  Xamal 
toꞌapi circuncidaliajwam, japi pajut chiekal naexasis-el Moisés chajia lelpox. 
Asbʉan jʉmch japi toꞌa xamal circuncidaliajwam. Ja-aech wʉt, japi jʉmchi
sia asew judíos jʉmtaeliajwas: “Xanal kitoꞌax xot, xabich Galacia tʉajnʉpijiw, 
japi judíos-elpi, circuncidaslisi. Samata, xanal kaes pejme xabich pachaeman” 
—chisiapi asbʉan jʉmch, asew judíos sitaeliajwas. 14 Xan tajut jʉmchiyaxinil 
asew jiwliajwa: “Xan isxpoxan asew jiwliajwa xabich pachaem” —chiyaxinil. 
¡El! Xanlax nejxasinkax asew jiw naewʉajnaliajwan wajpaklon Jesucristo 
cruztat tʉppoxkal. Xanliajwa Cristo cruztat tʉp xot, amwʉtjel nejxasinka-enil 
babijaxan isliajwan, me-ama ampathatpijiw is babijaxan. Samata, xan ampa
thatpijiwliajwa, xan, me-ama tʉpx wʉt, Jesucristo sʉapich, ja-an. 15 Poejiw 
circuncidaspi, o, poejiw circuncida-esalpibej, japoxan koloeyaxan, Dios
liajwa chiekal najʉp. Kaes pejme pachaem, xatis pajelnejchaxoelaxan wʉch, 
Jesús pejwʉajan naexasich wʉt. Jatis wʉt, me-ama jelnalaelaspis wʉt, jatis 
Diosliajwa.

16 Puexa xamal, chiekal duilampim, me-ama ampacartatat lelx wʉt, toꞌax 
chiekal duilaliajwam, xan Dios kawʉajnax. Dios kawʉajnaxbej xamal beltae
liajwapon. Dios kawʉajnaxbej puexa asew jiwliajwa, japi diachwʉajnakolax 
Dios pejjiwpi.

17 Xan naewʉajnax xot Jesús pejwʉajan, asew jiw pin-iaveces xabich naselt 
wʉt, namatwʉajxakolbala. Japawajelan jiw taen wʉt, pajut chiekal matabija 
xan Jesúsliajwa nabistaxponan. Samata, xan kaes nejxasinka-enil asew jiw 
najʉmchiliajwa: “Pablo Jesúsliajwa nabistpona-el” —nachiliajwa.

18  Takoew, wajpaklon Jesucristo kawʉajnax puexa xamal kajachawaes
liajwa. ¡Jasox nej ja-aecheꞌ xamalliajwa! 

Pablo lelpox carta Éfeso paklowaxpijiwliajwa

1 �1 Xan Pablo, Dios namakafit Jesucristo pej-apóstol nadofaliajwan. Lelx 
ampox carta xamal Éfeso paklowaxpijwamliajwa, Jesucristo pejwʉajan 

naexasitampimliajwa. 2  Xan waj-ax Dios kawʉajnax, wajpaklon Jesucristobej, 
xamal kajachawaesliajwa chiekal duilaliajwam, asew jiw sʉapich.

Dios kajachawaetpox naexasiti Jesucristo pejwʉajan
3  ¡Xatis jʉmchiyaxaes Dios, japon wajpaklon Jesucristo pax: “Xam xabich 

pachaemam” —chiyaxaes! Dios nakkajachawaesfʉl puexa nejmach xatis
liajwa chiekal pachaemaliajwa japonxotse, naexasisfʉlas xot Jesucristo pej
wʉajan. 4 Chajiakolaxtat, Dios ampathat is-el wʉtfʉk, xatis nakmakanoton 
Jesucristo pejjiwaliajwas, Dios pejwʉajnalel bʉꞌwʉajanjilaliajwas. 5  Dios 
naknejxasink xot, japon chajia nejchaxoel xatis japon paxiliajwas, asamat
koi Jesucristo tʉpaxael xot xatis babijaxan isaspoxanliajwa. Samata, Dios 
japox nejxasink xot, Jesucristo tʉp xatis babijaxan isaspoxanliajwa. 6 Samata, 
amwʉtjel xatis pomatkoicha jʉmtis Diosliajwa: “Xam xabich pachaemam, 
nabeltaenam xot” —tis xatis japonliajwa. Jasoxtat Dios xatis nakbeltaen 
paxʉlan Jesucristo, xabich nejxasinkpon, pijaxtat. 7 Dios xabich naknejxa
sink xot, paxʉlan toꞌa tʉpaliajwa cruztat. Samata, xatis babijaxan isaspoxan 
ajil Diosliajwa. 8  Ja-aech wʉt, chiekal matabijas Dios xabich naknejxasink
pox. Ja-aech wʉtbej, Dios naktapaei pejjamechan chiekal matabijaliajwas. 
9 Dios chajia nejchaxoel asamatkoi toꞌaliajwapon Cristo, japon tatoꞌlaliajwa 
puexa ampathatpijiw. Japox majt chinax kaen aton matabijs-elfʉk. Dios xatis 
naktapaei japox chiekal matabijaliajwas. 10 Japoxlap asamatkoi jachiyaxael. 
Japamatkoi wʉt, Dios tapaeyaxael Jesucristo puexa tatoꞌlaliajwa ampathat
pijiw, Diosxotsepibej.

11 Xatis nalaela-esal wʉtfʉk, Dios chajia nakmakanot Jesucristo pejjiwa
liajwas. Samata, Dios naktapaeyaxael pomatkoicha duilaliajwas japonxotse, 
Cristo sʉapich. Japoxlap chajiakolaxtat Dios nejchaxoel. 12  Xanal, judíos, mat
xoela naexasitx Jesucristo pejwʉajan. Samata, xanal jʉm-an Diosliajwa: “Xam 
xabich pachaemam” —an, japon xajʉp xot puexa isliajwa. 13 Xamalbej, judíos-
emilpim, jʉmtaenam wʉt chimiawʉajan, Cristo pejwʉajan, diachwʉajnako
laxpox, naexasitam japawʉajan Dios xamal bʉꞌweliajwa. Japawʉajan naexa
sitam wʉt, Dios toꞌak Espíritu Santo xamalxotaliajwa kajachawaesliajwabej, 

chiekal matabijaliajwam xamal japon pejjiwampox. Ja-aech, Espíritu Santo 
xamalxot pask wʉt, Dios jʉmdutpox pat xotlisox xamalxot. 14 Espíritu Santo 
wajmatpʉatanxot. Samata, chiekal matabijas diachwʉajnakolax pomatkoicha 
duilaxaes Diosxotse. Dios nakchaxduiyaxaelbej puexa xatisliajwa owapipon, 
wejewliajwa. Samata, xatis jʉmtis Diosliajwa: “Xam xabich pachaemam” —
tis, japon xajʉp xot puexa isliajwa. Asew jiw, weꞌppifʉk naexasisliajwa Jesús 
pejwʉajan, japi puexa naexasit wʉt Jesús pejwʉajan, Dios japoxan nakchax
duiyaxael, owapipon wejewliajwa.

Pablo kawʉajanpox Dios, Jesús pejwʉajan naexasiti chiekal matabijaliajwa
15  Xan xamal wʉltaenx chiekal naexasitampox wajpaklon Jesús pejwʉa

jan. Wʉltaenxbej nejxasinkampox puexa Dios pejjiw. 16 Samata, xan pomat
koicha Dios kawʉajnax xamalliajwa. Kawʉajnax wʉt, jʉm-an Diosliajwa: 
“Gracias-an, Éfeso paklowaxpijiwbej naexasit xot Jesucristo pejwʉajan” —an 
Diosliajwa. 17 Dios, athʉxotsepon, japon wajpaklon Jesucristo pax, xabich 
pachaem. Dios kawʉajnax wʉt xamalliajwa, Dios jʉm-an Espíritu Santo 
xamal kajachawaesliajwa Dios chiekal matabijaliajwam. 18  Dios kawʉajnax
bej xamal chiekal matabijaliajwam Dios chaxduiyaxaelpox. Xabich pachaem 
japox, xamal Dios pejjiwam wʉajnawetampox. 19-20 Dios kawʉajnaxbej xamal 
chiekal matabijaliajwam, japon xabich mamnik. Samata, Dios xajʉp nakkaja
chawaesliajwa, Jesucristo pejwʉajan naexasichpis. Cristo tʉp wʉt, Dios mat-
echpon pejme dukaliajwa. Ja-aech wʉt, Dios itpaei pejpamamax. Do jawʉx, 
paxʉlan bʉꞌfolon athʉ poxase ekaliajwa japon pejpoklalel, tatoꞌlaliajwabej
pon, japon sʉapich. 21 Samata, amwʉtjel Jesús kaes paklon. Me-ama puexa 
tatoꞌalpi, athʉxotsepi, ampathatpijiwbej, jachi-el Jesús. Pomatkoicha tatoꞌ
laxaelon. 22  Dios tapaei Cristo puexa tatoꞌlaliajwa. Samata, Cristo puexa jiw 
tatoꞌlafʉl. Cristo tatoꞌlafʉlbej puexa japon pejwʉajan naexasitpi. 23 Cristo pej
wʉajan naexasiti, puexa japi jiw Cristo pejbʉꞌt wʉt, ja-aechi. Samata, Cristo 
japixot. Japon xajʉp puexa isliajwa athʉxot, ampathatxotbej.

Dios bʉꞌwiapox jiw, xabich nejxasink xoton

2 �1 Xamal majt babijaxan isfʉlam wʉt, me-ama patʉpa, ja-am Diosliajwa. 
2  Ja-am wʉt, xamal duilam, me-ama ampathatpijiw, isfʉlam xot Satanás 

tatoꞌalpoxan. Satanás puexa dep tatoꞌal. Japi, dep, pothata xajʉp. Nanʉamt
bej athʉ. Satanás tatoꞌalbej jiw, naexasis-elpi Dios, babijaxan isliajwa. 3 Xatis 
majt, me-ama asew jiw, japi Dios matabija-elpi wʉt, jatis. Jatis wʉt, isfʉlas 
babijaxan, wajut isasiaspoxan. Me-ama asew jiw, Dios xabich kastikaxaespi, 
Dios nakjachisiabej xatisliajwa, nakkastikasia wʉt. 4 Jatis wʉt, Dios nakiowa 
nakbeltaefʉl, xabich naknejxasink xoton. 5 Xatis majt xabich babijaxan isfʉlas 
xot, me-ama patʉpawas wʉt, jatis Diosliajwa. Amwʉtjel xatis Jesús pejjiws. 
Samata, xatis, Jesús sʉapich, me-ama Dios nakmat-ia wʉt, jatis pejme duila
liajwas. Dios nakbeltaen xot, nakbʉꞌwia. 6  Asamatkoi Dios xatisbej nakmat-
eyaxael pejme duilaliajwas. Me-ama Jesús mat-ech pejme dukaliajwa, 
jachiyaxaelbej Dios xatisliajwa, Jesús sʉapich, chalakaliajwas Diosxotse nakta
toꞌlaliajwas. 7 Jasox Dios jachiyaxael xatisliajwa, puexa jiw pajut chiekal mata
bijaliajwa, diachwʉajnakolax Dios xabich naknejxasink. Nakbeltaenbejpon, 
Jesucristo tʉp xot xatisliajwa. 8  Dios nakbeltaen xot, nakbʉꞌwia, naexasich xot 

Jesús pejwʉajan. Samata, xatis kaenanʉla jʉmchiyaxisal: “Dios nakbʉꞌwia, 
isas xot pachaempoxankal” —chiyaxisal, Dios nakbʉꞌwia xot malech. 9 Dios 
nakbʉꞌwe-el, isas xot pachaempoxan. Samata, ¡kaenanʉla nabej jʉmchitis: 
“Dios nabʉꞌwia, pachaempoxankal tajut tajaxtat isx xot” —nabej chitis! 10 Dios 
nakbʉꞌwia Jesucristo pejjiwaliajwas, xatisbej isliajwas pachaempoxankal. Dios 
japox chajia nejchaxoel xatisliajwa, xatis nalaela-esal wʉtfʉk.

Chiekal duilpox Jesús pejwʉajan naexasiti, asew 
jiw sʉapich, kajachawaech xoti Jesús

11 Xamal, judíos-emilpim, nejchaxoelam wʉt, ¡nejchaxoelde ampox! Judíos, 
japi circuncidaspi Dios pejmarkaxliajwa, japi xamal majt nejwesla, xamal cir
cuncida-emil xot. 12 Jawʉt xamal matabija-emilfʉk Jesucristo pejwʉajan naexa
sisliajwam. Majt xamal Dios pejjiwa-emil. Me-ama judíos, jachi-emil. Matabija-
emilbej Dios jʉmdutpox xamalbej bʉꞌweliajwa. 13 Xamal majt Dios matabija-emil. 
Pe amwʉtjel, Cristo tʉp xot xamalliajwa, japon pejjiwam. Chiekal matabijambej 
Dios. 14 Xanal judíos, xamal judíos-emilpimbej, amwʉtjel Jesucristo nakkajacha
waet xot, me-ama koews wʉt, jatis. Samata, amwʉtjel kaemʉch. Xanal judíos, 
xamal judíos-emilpimbej, majt xatis nakaewa nanejweslas. Pe amwʉtjel, japox 
chiekal toep, Cristo tʉp xot cruztat xatis babijaxan isaspoxanliajwa. 15 Cristo tʉp 
xot xatis babijaxan isaspoxanliajwa, Moisés chajia lelpox tatoꞌalpox, japox toep. 
Samata, xanal judíos, xamal judíos-emilpim sʉapich, xatis Cristo pejjiws, nae
xasich xot japon pejwʉajan. Jatis wʉt, kaenanʉla xatis chiekal pachaems Dios
liajwa, Cristo tʉp xot xatisliajwa. 16 Cristo tʉp wʉt cruztat, xanal judíos, xamal 
judíos-emilpimbej, kofas nakaewa xatis nanejweslaspox kaemʉtaliajwas. Jawʉt
bej xatis chiekal pachaems Diosliajwa, naexasich xot Jesucristo pejwʉajan.

17 Cristo pat wʉt ampathatat, xapaton chimiawʉajan xatis kaenejchaxoe
laxliajwas, chiekal duilaliajwas, asew jiw sʉapich. Japon naewʉajan japa
wʉajan judíos-elpi. Japi jiw majt Dios matabija-el. Naewʉajanbejpon judíos. 
Judíos chajia chiekal matabija Dios pejjamechan. 18  Xamal judíos-emilpim, 
xanal judíospinbej, Jesucristo tʉp xot puexa xatisliajwa, Dios pajut naktapaei 
japon Dios kawʉajnaliajwas. Jatis wʉt, Espíritu Santo nakkajachawaesfʉl 
Dios kawʉajnaliajwas. 19 Samata, xamal judíos-emilpim, amwʉtjel, me-ama 
asajiwa-emil wʉt, jachi-emil Diosliajwa. Amwʉtjel Dios pejjiwam. Me-ama 
xanal judíos, ja-ambej xamal amwʉtjel, judíos-emilpim. Samata, Diosliajwa, 
xatis chiekal koews, Dios pejjiws xot. 20 Xamal, me-ama Dios pejba wʉt, ja-am 
Diosliajwa. Jesucristobej, me-ama iaꞌt, matxoelapijt batʉaksoꞌtpijtaliajwa, kaes 
pejme pachaempot, ja-aech Jesús. Apóstoles, profetasbej, xamal matxoela nae
wʉajan xot Dios pejjamechan, japi, me-ama asew iaꞌ wʉt, matxoela-owaspi 
satat ba chiekal mamnikaliajwa, ja-aech japi jiw. 21 Xatis Cristo pejwʉajan 
naexasich xot, chiekal kaemʉch. Samata, xatis, me-ama Dios pejtemploba 
wʉt, jatis Diosliajwa. 22  Xamalbej, asew jiw sʉapich, Cristo pejjiwam xot, 
me-ama Dios pejtemploba wʉt, ja-am, Espíritu Santo duk xot nejmatpʉatantat.

Pablo toꞌaspox naewʉajnaliajwa judíos-elpi 
chimiawʉajan, Jesús pejwʉajan

3 �1 Xan Pablo, jiw jebatat najia, xamal, judíos-emilpim, naewʉajnax xot 
chimiawʉajan, Jesús pejwʉajan. 2  Xamal chiekal matabijam. Dios natoꞌa 

xamal naewʉajnaliajwan japawʉajan, xabich pachaem xoton xanliajwa. 3 Dios 
nejchaxoel xamalbej beltaeliajwa. Japoxliajwa Dios xan natapaei chiekal 
matabijsliajwan, majt jiw matabija-elpoxfʉk. Japoxliajwa amwʉtjel ampa
cartaxot kaejamechan lelx. 4 Xamal ampox carta xaljowam wʉt, najut chiekal 
matabijaxaelam Cristo pejwʉajan xan matabijtaxpox. Japawʉajan xamalliaj
wabej. 5  Majt Dios tapae-el japawʉajan asew jiw matabijaliajwa. Amwʉtjel 
Dios tapaei apóstoles, profetasbej, japi matabijaliajwa japawʉajan, Espíritu 
Santo kajachawaech xoti. 6 Majt japawʉajan chiekal maliach. Chajia jiw mata
bija-el. Japawʉajan amwʉt lelaxaelen. Judíos bʉꞌweyaxaes Dios. Jachiyaxaes
bej judíos-elpi, naexasit wʉti Jesús pejwʉajan. Amwʉtjel judíos-elpi, judíos
bej, japi Cristo pejwʉajan naexasiti, puexa japi, Cristo pejbʉꞌt wʉt, ja-aechi. 
Samata, Dios chaxduiyaxaes chajia jʉmdutpox judíos pejwʉajnapijiwliajwa.

7 Dios natoꞌa chimiawʉajan, Jesús pejwʉajan, jiw naewʉajnafʉlaliajwan, 
xan nabeltaen xoton. Dios nakajachawaesfʉlbej pejbichax isliajwan. 8  Xan 
kaes pachaema-enil. Me-ama puexa asew, Dios pejjiw, jachi-enil. Pe nakiowa, 
Dios natapaei naewʉajnaliajwan judíos-elpi chimiawʉajan, Jesús pejwʉajan. 
Xatis chiekal matabijaxisal Jesúsliajwa, japon xabich pachaempon. 9 Dios, 
puexa ampathatat  ispon, japon xan natoꞌa naewʉajnaliajwan puexa jiw 
jʉmmatabijaliajwa Dios bʉꞌweyaxaespox, judíos-elpibej. Dios majt tapae-el 
puexa jiw matabijaliajwa japawʉajan. 10 Samata, amwʉtjel Jesús pejwʉajan 
naexasiti, japi naewʉajnafʉl wʉt japawʉajan, ja-aech wʉt, ángeles, tato
ꞌalpi Diosxotse, pajut chiekal matabijaxael Dios puexa matabijtpox. 11 Dios 
chajia nejcha xoel toꞌaliajwapon Jesucristo ampathat poxasik tʉpaliajwa
pon puexa jiwliajwa. Do japox diachwʉajnakolax ja-aechlisox. 12  Amwʉtjel 
xatis Jesús pejwʉajan naexasich xot, Dios nejchachaemil. Samata, wajdala-el 
Dios kawʉajnaliajwas. 13  Samata, xamal jʉm-an nejchaemilasamatam, jiw 
jebatat najia xoti nabijasliajwan, xamal, judíos-emilpim, naewʉajnax xot. Xan 
amxotx pachaemaliajwa xamalliajwa. Samata, ¡xamal nejchachaemilde!

Cristo xabich naknejxasinkpox
14 Xan nejchaxoelx wʉt Dios bʉꞌweyaxaelpoxliajwa xamal judíos-emilpim, 

xan brixtat nukx waj-ax Dios kawʉajnaliajwan xamalliajwa. 15 Japon kaen, 
waj-ax Dios. Puexa athʉxotsepi, puexa jiw ampathatpijiwbej, waj-ax Dios 
isas xot, duilafʉl. 16 Dios xabich mamnik. Xan Dios kawʉajnax Espíritu Santo 
xamal kajachawaesfʉlaliajwa, kaes Dios chiekal xanaboejaliajwam. 17 Dios 
kawʉajnaxbej xamal chiekal Cristo xanaboejaliajwam pomatkoicha, nejxa
sinkaliajwambej asew, naexasiti Jesús pejwʉajan. 18-19 Dios kawʉajnaxbej 
xamal, puexa asew, Jesús pejwʉajan naexasiti sʉapich, chiekal matabijaliaj
wam Jesús xabich xatis naknejxasinkpox. Xatis chiekal matabijaxisal Jesús 
naknejxasinkpox. Xamal japox chiekal matabijaxaelam wʉt, me-ama Dios 
nejchaxoel pachaempoxan, xamalbej jachiyaxaelam.

20  Xatis jʉmtis Diosliajwa: “Xam xabich pachaemam” —tis. Dios xabich 
kaes xajʉp nakkajachawaesliajwa. Samata, wʉljows wʉt nakkajachawaes
liajwa, nakkajachawaes-elon wʉljowspoxtat. Dios kaes pejme nakkajacha
waet wʉljowspoxliajwa. Japonbej ma inejchaxoelsdoꞌ, japoxtat nakkajacha
waes-elon. Kaes pejme nakkajachawaeton. Dios nakkajachawaesfʉl amwʉtjel 
xatis chiekal duilaliajwas, me-ama japon nejxasink. 21 Pomatkoicha xatis 

jʉmtis Diosliajwa: “Xam xabich pachaemam” —tis, Dios pejjiws xot. Japox 
jʉmtis, Dios nakbʉꞌwia xot, Jesucristo tʉp wʉt xatisliajwa.

Chiekal kaenejchaxoelaxpox Jesús pejwʉajan 
naexasiti, Espíritu Santo kajachawaech xot

4 �1 Xan jiw najia jiw jebatat, asew jiw naewʉajnax xot Jesucristo pej
wʉajan. Xamal jʉm-an chiekal duilaliajwam, me-ama Dios xamal 

tatoꞌal, japon xamal makanot xot pejjiwaliajwam. 2  Kaenanʉla xamal najut
liajwa nejchaxoelam wʉt, ¡chiekal nejchaxoelde ampox: “Xan kaes pejme 
pachaema-enil. Me-ama asew jiw, jachi-enil” —amde, najut nejchaxoelam 
wʉt! ¡Pachaemdebej asew jiwliajwa! ¡Xamal kamta nabej nalaleꞌ, asew jiw 
babijaxan is wʉt xamalliajwa! ¡Xamal nakaewa naboejtaliaꞌe, nakaewa 
chiekal nanejxasinkam xot! 3  Espíritu Santo xamal kajachawaet xot, kae
mʉtam. Samata, ¡kaenejchaxoelaxde chiekal duilaliajwam bʉꞌwʉajanjilaliaj
wam! 4  Xamal Cristo pejjiwam xot, japon sʉapich, kaebʉꞌtam wʉt, ja-am. 
Kaen Espíritu Santo xamal nejmatpʉatanxotbej. Xamal wʉajnawetam Dios 
chajia jʉmdutpox, xamal chaxduiyaxaelpox. 5  Xamalbej, kaen nejpaklon. 
Japon xamal chiekal xanaboejam bʉꞌweliajwa. Xamal bautisam, kaen Cristo 
pejjiwam xot. 6 Xamalbej kaen nejDios. Japonbej nej-ax. Puexa xamal tatoꞌal
pon. Japonbej xamal chalafʉl. Xamal kajachawaesfʉlbejpon.

7 Cristo nakxadiajk kaenanʉla bichaxan xatis nabichliajwas, japon pej
bichax. Japon nakkajachawaetbej xajʉpaliajwas, nabistas wʉt japon pejbi
chax. 8  Samata, Dios pejjamechan, chajia lelspox, jʉm-aech wʉt, jʉm-aechox 
Cristoliajwa:

“Cristo athʉ poxase wʉt, japon matxoela malecha padaelmajiw. 
Pejjiw, waelapipon ampathatat, japi kajachawaesfʉlaxaelon japi 
xajʉpaliajwa, nabist wʉt Diosliajwa” —aechox Cristoliajwa.

9 Dios pejjamechan, chajia lelspox, jʉm-aech wʉt, jʉm-aechox Cristoliajwa: 
“Kaxa nawiasaxoeyon athʉ poxase” —aechox, majt fʉloek xoton ampathat 
poxasik. 10 Samata, chiekal matabijas athʉxotsik fʉloekpon, japon pajut pejme 
kaxa nawiase tatoꞌlaliajwa Diosxotsepi, ampathatpijiwbej. 11 Jesús makanot 
pejjiwxot asew apóstolesliajwa, asew profetasliajwabej. Makanotbejpon asew 
japon pejwʉajan naewʉajnaliajwa potʉajnʉchanpijiw. Makanotbejpon asew 
pastoresliajwa. Makanotbejpon asew japi chanaekabʉanaliajwa asew jiw 
japon pejwʉajan. 12  Jesús jasoxtat pejjiw makanot asew naewʉajnaliajwa 
japon pejwʉajan. Do jawʉx, japibej asew jiw naewʉajnaxael japon pejwʉa
jan. Ja-aech wʉt, asew, Jesús pejwʉajan naexasiti, kaes chiekal xanaboeja
xaeli Jesús. 13  Do ja-aech wʉt, puexa xatis kaenejchaxoelaxaes Cristo xana
boejaspoxliajwa. Jawʉtbej, chiekal matabijaxaes Dios paxʉlan, japon Cristo. 
Jatis wʉtbej, chiekal duilaxaes. Kaes pejme chiekal Dios xanaboejaxaesbej. 
Me-ama Cristo chiekal Dios xanaboejt, jachiyaxaesbej xatis. 14 Xatis chiekal 
xanaboejas xot Cristo, tampoela-el xatis naknaekichachajbaliajwa, me-ama 
yamxi. Asew jiw chiekal matabija chanaekabʉanaxtat naekichachajaba
liajwa asew jiw. Japi jiw chanaekabʉana wʉt pajelnaewʉajnax, me-ama Dios 
pejjamechan wʉt, ja-aechipox. Japi jiw nejxasink xatis naexasisliajwas japi 
naewʉajanpox naknaekichachajbaxtat. 15 Xatis jiw nejxasinkas xot, naewʉaj
naxaes diachwʉajnakolaxtat Diosliajwa. Jatis wʉt, chiekal pachaemaxaes. 

Me-ama Jesús wajpaklon, jachiyaxaes pachaemspox. 16 Puexa xatis, Jesús pej
wʉajan naexasichpis, Cristo pejjiws. Samata, xatis, japon sʉapich, kaebʉꞌtas 
wʉt, jatis. Wajbʉꞌanxot xabich maenk pawiwʉlan, pathiwʉlanbej. Pe puexa 
chiekal najʉpa-el.  Japoxanxot, kaenanʉla wajbʉꞌanxot, xabich pachaem 
asaxanliajwa. Jatisbej xatis. Kaenanʉla isas Cristo naktatoꞌalpoxan. Xatis 
nakaewa nakajachawaesaxaes bichaxan isaspoxanliajwa. Nakaewa nanejxa
sinkaxaesbej kaes pachaemaliajwas, me-ama wajpaklon Jesús, jachiliajwas 
xatis.

Jesús pejwʉajan naexasiti nejchaxoelpox, 
pajelnejchaxoelaxan, chiekal duilaliajwa

17 Xan lelx ampox xamalliajwa, wajpaklon Jesucristo natoꞌa xot. ¡Nabej is 
babijaxan! Me-ama asew jiw, Dios matabija-elpi, xabich babijaxan is, ¡xamal 
nabej ja-aecheꞌ! Babijaxan ispi xabich asaxan nejchaxoel, pachaema-elpoxan 
Diosliajwa. 18  Japi nejxasinka-el matabijaliajwa Dios pejjamechan. Nejxa
sinka-elbejpi matabijaliajwa pajelnejchaxoelaxan chiekal duilaliajwa. Japi 
pejnejchaxoelaxan itkʉaꞌnikxot, nejxasinka-elbejpi matabijaliajwa Dios. 
19 Babijaxan is wʉtbejpi, chinax padala-el. Samata, puexa xabich pachaema-
elpoxan isfʉl. Kofa-eli japoxan. 20 Xamal Cristo pejwʉajan chiekal matabijam 
xot, ¡nabej is babijaxan! Me-ama japi jiw, ¡nabej ja-aecheꞌ! 21 Diachwʉajna
kolax xamal jʉmtaenam, asew naewʉajan wʉt Jesucristo pejwʉajan. Chiekal 
matabijambej japawʉajan, diachwʉajnakolaxpox. 22  Samata, majt babijaxan 
isampoxan, ¡ma amwʉt kofim! Xamal japoxanliajwa nejchaxoelam wʉt, 
japoxan xamal naekichachajbaxael isliajwam babijaxan. 23 Samata, ¡nejcha
xoelde pachaempoxan isliajwam! Me-ama asew jiw, naexasiti Jesús pejwʉa
jan, nejchaxoel pajelnejchaxoelaxan, ¡xamalbej ja-amde, nejchaxoelam wʉt! 
24 ¡Nejchaxoelde pajelnejchaxoelaxan! Me-ama Dios xabich pachaem, ¡xamal
bej ja-amde! ¡Isfʉlde puexa pachaempoxan, me-ama Dios tatoꞌal!

25 Samata, ¡kaes asew jiw nabej kichachajbeꞌ! ¡Amwʉtjel diachwʉajnako
laxpoxkal nakaewaliajwa najʉm-amsfʉlde, xatis chiekal kaemʉch xot!

26  Xamal nalala wʉt, ¡babijaxan nabej is! Juimt tuila wʉt, ¡kaes nabej 
nalaleꞌ! 27 Xamal nalala wʉt, ¡nabej tapaeꞌ Satanás naekichachajbaliajwa, 
babijax isasamatam!

28  Xamal natkowapijwam wʉt, ¡ma amwʉt kofim natkowampoxan! ¡Najut 
chiekal nabisde! Dios nejxasink xamal najut nabichliajwam bichaxan, 
pachaempoxan. Ja-am wʉt, xajʉpaxaelam kajachawaesliajwam jiw kijila.

29 ¡Nabej jʉm-aecheꞌbej babejjamechan! ¡Jʉm-amdelax chimiajamechan! 
Ja-am wʉt, asew jiw kajachawaesaxaelam japi jiw kaes Dios xanaboejaliajwa. 
30 ¡Nabej is babijaxan Espíritu Santo nejxaejwasamatas xamalliajwa! ¡Nabej 
jʉm-aecheꞌbej babejjamechan! Dios toꞌa Espíritu Santo xamal nejmatpʉatan
xotaliajwa, kajachawaesliajwabej chiekal matabijaliajwam japon pejjiwam
pox. Samata, asamatkoi, wajpaklon Jesucristo pejme pask wʉt, xatis nakb
ʉflaeyaxaelon athʉ poxase.

31 ¡Xamal kofim piach nejchaxoelampox asew babijaxan ispiliajwa xamal
liajwa! ¡Xabich piach nabej ʉlataeꞌbej asew jiw! ¡Nabej losbej asew jiw! 
¡Nabej bʉꞌwʉajanpaeꞌbej asew jiw! ¡Kofimbej nejmachbabijaxan! 32  ¡Isfʉlade 
pachaempoxan nakaewaliajwa! Pe kaen aton babijax is wʉt, ¡beltaem 

japoxliajwa! Dios xamal beltaen babijaxan isampoxanliajwa, Jesucristo tʉp 
xot. Samata, ¡xamalbej beltaem, asew jiw babijaxan is wʉt xamalliajwa!

Jesús pejwʉajan naexasiti machiyaxaelpox Dios 
nejchachaemlaliajwa japiliajwa

5 �1 Dios xamal xabich nejxasink, japon paxim xot. Samata, xamal isfʉla
xaelam pachaempoxan. Me-ama Dios isfʉl pachaempoxan, ¡xamalbej 

ja-amsfʉlde! 2  ¡Nejxasinkafʉlde asew jiw! Me-ama Jesucristo naknejxasink, 
¡ja-amsfʉldebej xamal asew jiwliajwa! Japon xatis naknejxasink xot, pajut 
natapaeipon asajiw boesaliajwas nakwemosliajwa xatis babijaxan isaspo
xanliajwa, Dios nakbeltaeliajwa. Samata, Dios nejchachaemil, Jesús tʉp wʉt 
xatisliajwa.

3  Xamal Dios pejjiwam xot, ¡nabej is puexa pachaema-elpoxan, asew jiw 
xamal bʉꞌwʉajanpaesamata! Samata, nejchaxoelam wʉt, ¡nabej nejchaxoeleꞌ 
asew wathoꞌ bʉꞌmoejsaxan, nijwa-elpow! Nejchaxoelam wʉt, ¡nabej nejcha
xoeleꞌbej asew jiw pejew kinosliajwam! 4  ¡Nabej jʉm-aecheꞌbej babejjame
chan, wajdalaxaelpoxan! ¡Nabej jʉm-aecheꞌbej nejliaklaxan! Japoxan jʉm-am 
wʉt, japoxan pachaemaxil. ¡Jʉm-amdelax Diosliajwa: “Dios, xam xabich 
pachaemam, nakajachawaetam xot” —amde Diosliajwa! 5  Xamal chiekal 
matabijam. Asew poejiw pijowpi, asew wathoꞌ naebʉꞌmoejt wʉti, japi poejiw 
pasaxil Jesucristoxotse, pax sʉapich, tatoꞌalxotse. Asaxan pachaema-elpoxan 
ispibej, japibej pasaxil jaxotse. Asew pejew kinosasiapi, japibej pasaxil Dios
xotse, kaes nejxasink xoti pejewkal. Pe japi nejxasinka-el Dios. 6  ¡Nabej 
tapaeꞌbej asew jiw xamal naekichachajbaliajwa isliajwam Dios fiatpoxan! 
Jiw, ispi japoxan, Dios kastikaxaesi. 7 ¡Japi ispoxan xamal nabej is!

8  Xamal majt babijaxan isfʉlam, chiekal naexasis-emil wʉtfʉk Dios. 
Samata, majt nejnejchaxoelaxan, me-ama itkʉaꞌnik wʉt, ja-aech. Amwʉtjel 
chiekal duilam, Dios pejjiwam xot. Samata, amwʉtjel nejnejchaxoelaxan, 
me-ama itliak, naexasitam xot Jesús pejwʉajan. 9 Xatis laelpas wʉt, chiekal 
laelpaxaes, me-ama Dios nejxasink. Isfʉlaxaesbej pachaempoxan. Nakaewa 
najʉmchiyaxaesbej diachwʉajnakolaxpoxan. 10 Nejchaxoelam wʉt, ¡nejcha
xoelde isliajwam Dios nejxasinkpoxan! 11 Naexasis-elpi Jesús pejwʉajan, 
japi babijaxan isfʉl wʉt, ¡xamal japi nabej nakxataeꞌ japoxan isasamatam! 
¡Xamallax japi jiw naewʉajande kofaliajwa babijaxan ispoxan! 12  Japi jiw 
maliach ispoxan, kaen aton jʉmchiyaxael wʉt asew jiwliajwa, japon aton 
xabich padalaxael japoxanliajwa. 13  Xamal naewʉajnam wʉt japi jiw Jesús 
pejwʉajan, ja-am wʉt, japi pajut matabijaxael babijaxan ispoxan. 14 Samata, 
ja-aech wʉt, japilax isaxael pachaempoxan. Chajia lelspox jʉm-aech wʉt, 
jʉm-aechox:

“Xamal babijaxan isfʉlam wʉt, napelsaxaelam Diosliajwa. Samata, 
¡kofim babijaxan isampoxan! Dios xamal bʉꞌweliajwa, Cristo tʉp” 
—aechox.

15 Samata, duilam wʉt, ¡chiekal taem babijaxan isasamatam! ¡Nabej duileꞌ, 
me-ama Jesús pejwʉajan naexasis-eli! ¡Chiekal duilafʉlde! Me-ama chiekal 
matabijapi Jesús pejwʉajan, ¡ja-amde, xamal duilafʉlam wʉt! 16 Ja-am wʉt, 
xajʉpaxaelam isliajwam pachaempoxan. ¡Japoxan isfʉlde, xabich asew jiw 
babijaxan isfʉl xot! 17 Xamal, me-ama nejliaklawam wʉt, ¡nabej ja-aecheꞌ! 

¡Majt chiekal nejchaxoelde isaxaelampoxan, isliajwam Dios nejxasinkpo
xan! 18  ¡Xamal saxa nabej feꞌ babijaxan isasamatam! ¡Xamallax naexasisfʉlde 
Espíritu Santo tatoꞌalpoxan, chiekal duilaliajwam, me-ama Dios nejxasink! 
19 Asew jiw sʉapich, natamejlam wʉt, ¡jajuim Diosliajwa Dios pejjajui, xabich 
nejchachaemlam xot Diosliajwa! 20  Waj-ax Dios naktaen, kawʉajnas wʉt, 
naexasich xot Jesús pejwʉajan. Samata, pomatkoicha Dios graciaschiyaxaes 
puexa japon ispoxanliajwa xatisliajwa.

Machiyaxaelpox Jesús pejwʉajan naexasiti 
chiekal duilaliajwa, pejbapijiw sʉapich

21 Nakaewa natatoꞌlam wʉt, ¡chiekal na-ow-amde xamalxot wʉajan ajila
liajwa! ¡Ja-amde, xamal xabich sitaenam xot Cristo!

22  Xamal wathoꞌam, nejmol tatoꞌal wʉt, ¡ow-amde! ¡Naexasisfʉlde, nejmol 
tatoꞌal wʉt! Me-ama wajpaklon Jesucristo tatoꞌalpox chiekal naexasisfʉlam 
wʉt, ¡ja-amsfʉlde xamal wathoꞌam nejmolliajwa! 23 Dios tapaei Cristo tatoꞌla
liajwa jiw naexasiti japon pejwʉajan. Dios tapaeibej kaenanʉla poejiw tatoꞌ
laliajwa pejwathoꞌ. Jesucristo tʉp xot, nakwemot xatis babijaxan isaspoxan
liajwa Dios nakbʉꞌweliajwa. Samata, puexa xatis Cristo pejjiws, naexasich 
xot Cristo pejwʉajan. 24 Xatis, naexasichpis Jesús pejwʉajan, naexasisaxaes 
Jesucristo tatoꞌalpox. Wathoꞌbej kaenanʉla naexasisaxael pamal tatoꞌlaspox.

25 Xamal poejwam, ¡nejxasinkde nejwathoꞌ! Me-ama Jesucristo xatis kae
nanʉla naknejxasink, naexasichpis japon pejwʉajan, ¡ja-amsfʉlde xamal 
poejwam, nejxasinkam wʉt nejwathoꞌ! Japon pajut natapaei asajiw boe
saliajwas. Tʉp wʉt, nakwemoton xatis babijaxan isaspoxanliajwa. 26  Jesu­
cristo jasoxtat nakwemot xatis babijaxan isaspoxanliajwa, naexasichpis 
japon pejwʉajan matabijaliajwas, pachaemaliajwas Diosliajwa. Xatis nak
bautisa wʉt, japox jiw chiekal matabijaliajwa puexa xatis babijaxan isaspo
xan nakwe-ajilpox Diosliajwa. 27 Jesucristo pejme athʉlelsik pask wʉt, japon 
taesia puexa xatis chiekal naexasichpox japon pejwʉajan. 28  Samata, xamal 
poejwam, me-ama najut nanejxasinkam wʉt, ¡ja-amsfʉldebej kaenanʉla nej
wathoꞌliajwa! Pijow nejxasinkpon, japon atonbej pajutliajwa chiekal nanejxa
sink. 29 Kaen aton pajutliajwa nanejwesla-el. Japon aton pajutliajwa chiekal 
natataefʉl. Japon chiekal xaelbej naxaeyaxan mamnikaliajwa. Jatisbej xatis, 
Cristo pejwʉajan naexasichpis. Cristo chiekal naktataef­lafʉl. 30 Puexa xatis, 
Cristo pejbʉꞌt wʉt, jatis. Samata, japon naktataef­lafʉl. 31 Dios pejjamechan, 
chajia lelspox, jʉm-aech wʉt, jʉm-aechox: “Aton pawis fit wʉt, pax, penxot 
dukaxil. Japon pejlel dukaxael, pijow sʉapich, japi pajut natataef­laliajwa. 
Majt japi kolenje. Japi nanot wʉt, me-ama kaen wʉt, ja-aechlisi” —aech Dios 
pejjamechan. 32  Dios pejjamechan, chajia lelspox, japox jʉm-aech wʉt, xabich 
pachaem xatis matabijaliajwas. Majt matabija-esal japox. Japox jʉm-aechbej 
xatis amwʉtjel matabijaliajwas Cristo pejjiwspox. Samata, xatis Jesús pejwʉa
jan naexasichpis, Diosliajwa, Cristo sʉapich, kaebʉꞌtas wʉt, jatis. 33  Samata, 
xamal poejwam, ¡chiekal nejxasinkafʉlde nejwathoꞌ! Me-ama xamal najut 
nanejxasinkam wʉt, ¡ja-amsfʉlde! ¡Wathoꞌbej, nej sitaeꞌ pamaljiw!

6 �1 Xamal yamxim, ¡kaenanʉla nej-ax, nej-enbej, chiekal naexasisfʉ
lde! ¡Ja-amsfʉlde, xamal naexasitam xot Jesús pejwʉajan! Japox Dios 

Efesios 5​, ​6	 634�  



pejjame cha n jʉm-aech xamal yamxim chiekal naexasisliajwam nej-ax, 
nej-enbej. 2-3  Dios pejjamechan, chajia lelspox, jʉm-aech wʉt, jʉm-aechox: 
“¡Sitaem nej-axjiw, nej-enjiwbej! Ja-amsfʉlam wʉt, puexa pachaemaxael 
xamalliajwa. Pin-iawaechan laelpaxaelambej ampathatat” —aech Dios pej
jamechan. Dios toꞌa wʉt japox tatoꞌlax, jʉmdutbejpon kajachawaesliajwa nae
xasitpi japox tatoꞌlax.

4  Xamal paxjiwam, naxi toꞌam wʉt, ¡nabej tatoꞌleꞌ palaeyaxtat, naxibej 
palalasamata xamalliajwa! ¡Chiekal tatoꞌalde naxi xamal chiekal naexasis
liajwa, Dios nejchachaemlaliajwa xamalliajwa!

5  Xamal esclavos, ¡chiekal naexasisfʉlde, nejpaklochow tatoꞌal wʉt! Japi 
owam wʉt, ¡isde chiekal! ¡Pomatkoicha chiekal nabichfʉldebej nejpaklo
chowliajwa! Me-ama Cristoliajwa nabistam wʉt, ¡ja-amsfʉlde, nejpaklochow 
tanbistam wʉt! 6  Asew jiw chiekal nabist, pejpaklochow tataef­las wʉt, pej
paklochow chiekal nejchachaemlaliajwa japiliajwa. Pe paklochow tataefla-
esal wʉt, japi chiekal nabich-el. ¡Xamal jasox nabej ja-aecheꞌ! ¡Xamal chiekal 
nabisde! Me-ama Jesucristo pejjiw chiekal nabist, ¡xamal ja-amde puexa nej
pamamaxtat, nabistam wʉt nejpaklochowliajwa! Japoxlap Dios nejxasink 
xamal isliajwam. 7 Xamal asew jiwliajwa nabistam wʉt, ¡chiekal nabisde! 
Jawʉt, nejchaxoelam wʉt, ¡nejchaxoelde ampox: “Nabistax wʉt, nabichaxae
len, me-ama Cristoliajwa nabistax wʉt, jachiyaxaelen” —amde, nejchaxoelam 
wʉt! Me-ama majt xamal asbʉan jʉmch asew jiwliajwa chiekal nabich-emil, 
¡jasox nabej ja-aecheꞌ, amwʉtjel nabistam wʉt! 8  Xamal esclavos, esclavos-
emilpimbej, chiekal matabijam Dios pajut xamal chaxduiyaxael, kaenanʉla 
chiekal nabistam wʉt Jesúsliajwa.

9 Xama l paklochwam, ¡pachaemde namakjiwliajwa! ¡Nabej bʉꞌathiyeꞌ, 
namak tatoꞌlam wʉt! Xamal paklochwam, nejchaxoelam wʉt, ¡nejchaxoelde 
ampox! Xamalbej nejpaklon. Japon Dios, athʉxotsepon. Diosbej paklon 
namakliajwa. Dios puexa xatis chiekal naktaen. Samata, xatis kaenanʉla 
Dios nakkastikaxael, isas wʉt babijaxan. Samata, xamal namak tatoꞌlam wʉt, 
¡chiekal tatoꞌalde!

Pajut chiekal natataeflaxaelpox Jesús pejwʉajan 
naexasiti, Satanás naekichachajbasamatas

10 Takoew, Dios pejjiwam xot, ¡xamal kaes mamnikde Dios pijaxtat japon 
xanaboejampoxliajwa! 11 Soldaw nabeliajwa wʉt, patiya naxoei, padaelmajiw 
xʉaꞌbalas wʉt xakolasamatas. Xamalbej jachiyaxaelam. ¡Dios chaxduwpoxan 
naxoem mamnikaliajwam! Japoxan naxoeyam wʉt, Satanás xajʉpaxil xamal 
malechaliajwa, xapaeja wʉton xamal babijax isliajwam. 12  Xatis nabaes wʉt, 
nabe-esal, jiw sʉapich. Xatislax nabaes, taeyaxisalpi sʉapich. Japi, Satanás 
pejjiwpi, “dep” —tispi. Japon jiw tatoꞌal, babijaxan ispi ampathatat. Tato
ꞌalbejpon puexa dep, nanʉamti pothata. 13  Samata, xamal nabeyax wʉajna, 
¡chiekal thilsfʉlde! ¡Dios chiekal xanaboejimbej! Ja-am wʉt, Satanás pijaxtat 
babijax pat wʉt, xamal xajʉpaxaelam chiekal mamnikaliajwam.

14  So ldaw patiya naxoei, padaelmajiw xʉaꞌbalas wʉt xakolasamatas. 
Do jawʉx, padaelmajiw sʉapich, naba wʉti, japi soldaw dʉkpaxil. Kaeka
wʉtat nuilpi nabeliajwa. Xamalbej, ¡ja-amde! Samata, ¡Dios chiekal xana
boejim, Satanás xapaeja wʉt malechasamata, chiekal xamal matabijam xot 

Dios pejjamechan, diachwʉajnakolaxpox! ¡Isfʉldebej puexa pachaempoxan! 
15  ¡Xamal chiekal thilsfʉlde naewʉajnaliajwam chimiawʉajan, Jesús pej
wʉajan, jiw chiekal pachaemaliajwa Diosliajwa! 16  Soldaw xafol patiyaxan, 
pawʉlpox escudo, xat-elbalaliajwa, itkʉaꞌbalaliajwabej japoxantat, padael
majiw buyan tamduwpi, xapajaldan wʉt japilel. Xamal, me-ama soldaw, 
¡ja-amsfʉlde! Dios chiekal xanaboejampox, me-ama escudos, jachiyaxael. 
Samata, ¡Dios chiekal xanaboejim xamal kajachawaesliajwa, Satanás xapaeja 
wʉt, xamal babijaxan is-elaliajwam! 17 Soldaw matlʉaꞌabej patiyaxan, pawʉl
pox casco, padaelmajiw matnaebijlas wʉt buyatat xakolasamatas. Xamal nae
xasitampim Jesús pejwʉajan Dios bʉꞌweyaxael. Japox xamalliajwa, me-ama 
casco, ja-aech. Soldaw xafol espada padaelmajiw beliajwa. Xamalbej, me-ama 
japi, ¡ja-amde! Dios pejjamechan, me-ama espada, ja-aech, Espíritu Santo 
chaxdutpowa, xamal Satanás malechaliajwam, xamal naekichachajbasia 
wʉton. 18  ¡Xamal Dios kawʉajande pomatkoicha! Me-ama Espíritu Santo 
xamal tatoꞌal kawʉajnaliajwam, ¡ja-amsfʉlde! ¡Dios kawʉajandebej puexa 
asew jiwliajwa, Dios pejjiwpiliajwa! 19 ¡Dios kawʉajandebej xanliajwabej 
nakajachawaesliajwa, naewʉajnax wʉt judíos-elpi! ¡Dios kawʉajandebej, xan 
tajlewla-elaliajwa japi naewʉajnax wʉt chiekal jʉmmatabijaliajwa chimia
wʉajan, majt matabija-elpox Dios bʉꞌweliajwas! 20 Dios natoꞌa jiw naewʉaj
naliajwan japawʉajan, wʉajan xananʉamsan wʉt, jachiliajwan. Samata, xan 
amwʉtjel jiw jebatatax. ¡Xanliajwa Dios nawekawʉajande tajlewlasamata, 
asew jiw naewʉajnax wʉt Diosliajwa!

Pablo saludos xatoꞌapox, carta lelax kitoesliajwa wʉt
21 Wajkoewan Tíquico, puexa xatis nejxasinkaspon, japon xamalxot paꞌa 

wʉt, puexa tajwʉajan chapaeyaxaelon. Tíquico chiekal nakajachawaet, Dios 
pijax bichax isfʉlax wʉt. 22  Samata, xan toꞌax Tíquico xamal poxade. Ja-aech 
wʉt, kofaxaelam xabich nejchaxoelampox xanliajwa.

23  Waj-ax Dios, wajpaklon Jesucristobej, kawʉajnax xamal kajachawaes
liajwa chiekal duilaliajwam, asew jiw sʉapich. Kawʉajnaxbej nakaewa nanej
xasinkaliajwam, Dios xanaboejam xot. 24 Xan Dios kawʉajnaxbej japon kaja
chawaesliajwa puexa naexasiti Jesús pejwʉajan, japi jiw, xabich nejxasinkpi 
wajpaklon Jesucristo. 

Pablo lelpox carta Filipos paklowaxpijiwliajwa

1 �1 Xan Pablo, Timoteo sʉapich, nabistax Jesucristoliajwa. Lelx ampox 
carta xamal Filipos paklowaxpijwamliajwa. Dios pejjiwam, naexasi

tam xot Jesús pejwʉajan. Ampox cartabej ancianosliajwa, diáconosliajwabej, 
japi xamalxotpi. 2  Xan kawʉajnax waj-ax Dios, wajpaklon Jesucristobej, japi 
xamal kajachawaesliajwa, chiekal duilaliajwambej, asew jiw sʉapich.

Pablo Dios kawʉajanpox Jesús pejwʉajan naexasitiliajwa
3-5 Nejchaxoelx wʉt xamalliajwa, Diosliajwa gracias-an, japon xamal kaja

chawaet xot. Xamalxotx wʉt, jelnaexasitam wʉt Jesús pejwʉajan, xamal 
xan nakajachawaetam, asew jiw naewʉajnaliajwan chimiawʉajan, Jesús 
pejwʉajan. Amwʉtjelbej nakiowa nakajachawaesfʉlam. Samata, xan nej
chachaemlax xamalliajwa, Dios kawʉajnax wʉt. 6  Xan chiekal matabijtax, 
Dios xamalxot tʉadut kajachawaesliajwa nejnejchaxoelaxan pachaemaliajwa, 
isfʉlaliajwam pachaempoxan. Dios japox isfʉlaxael, hasta Jesucristo pejme 
fʉloek wʉt. 7 Puexa xan nejchaxoelxpoxan xamalliajwa, xabich pachaem, 
xamal xabich nejxasinkax xot. Xan jiw jebatatax wʉt, jiw tatoꞌalpi wʉajnale
lan wʉtbej, jawʉt xan jʉm-an japi paklochow chiekal najʉmtaeliajwa: “Chi
miawʉajan, Jesús pejwʉajan, diachwʉajnakolax jiw bʉꞌweliajwas” —an, nae
wʉajnax wʉt. Xamal plata naxtoꞌam xanliajwa nakajachawaesliajwam, jiw 
naewʉajnax wʉt Jesús pejwʉajan. Dios nabeltaen xot, natoꞌa Jesús pejwʉajan 
jiw naewʉajnaliajwan. 8  Dios matabijt, xamal xabich taesianpox, xabich nej
xasinkax xot. Me-ama Jesús xamal xabich nejxasink, xanbej, ja-an, xamal 
nejxasinkax wʉt. 9 Xan Dios kawʉajnax xamal nakaewa kaes chiekal nanejxa
sinkaliajwam. Dios kawʉajnaxbej xamal japon kaes chiekal matabijaliajwam. 
10 Xamal ja-am wʉt, matabijaxaelam isliajwam kaes pachaempoxan. Ja-am 
wʉt, chiekal duilaxaelam. Samata, asamatkoi Cristo pejme pask wʉt, xamal 
chiekal bʉꞌwʉajanjilaxaelam. 11 Kaen Cristo xajʉp xamal kajachawaesliajwa 
isliajwam pachaempoxan. Ja-am wʉt, xamal chiekal duilaxaelam. Samata, 
asew jiw Dios sitaeyaxael.

Pablo chiekal dukpox, Cristo pejwʉajan naexasit xot
12  Takoew, xan nejxasinkax xamal chiekal matabijaliajwam jʉmchiyaxae

lenpox. Jiw jebatat xan najia, potʉajnʉcha kaes asew jiw naewʉajnasamatan 

chimiawʉajan, Jesús pejwʉajan. Pe nakiowa, xabich jiw kaes naexasisfʉl 
Jesús pejwʉajan, xan jiw jebatatax wʉt. 13 Puexa gobernador pejbapijiw, asew 
jiwbej, matabija jiw jebatat asew jiw xan najiapox, naewʉajnafʉlax xot Cristo 
pejwʉajan asew jiwliajwa. 14 Jesús pejwʉajan naexasiti nawʉltaen wʉt asew 
jiw xan najiapox jiw jebatat, japi kaes Dios xanaboeja kajachawaesliajwas. 
Samata, pejlewla-eli naewʉajnafʉlaliajwa Jesús pejwʉajan asew jiwliajwa.

15 Diachwʉajnakolax asew jiw naewʉajan Jesús pejwʉajan, xan nanusasio
wal xoti. Japi xabich kaes jiw naewʉajan, nejxasink xoti jiw kaes sitaeliajwas. 
Me-ama xan jiw nasitaen wʉt, jachi-elasiapi. Japi jiw xabich kaes nejxasink 
jiw sitaeliajwas. Asew jiwlax naewʉajan Jesús pejwʉajan, japi nejxasink xot 
asew jiwbej Jesús pejwʉajan chiekal naexasisliajwa. 16  Japilax naewʉajan 
asew jiw Jesús pejwʉajan, xan nanejxasink xot. Japi pajut chiekal matabija, 
Dios natapaei jiw jebatat jiw najeliajwa, jaxotx wʉt paklochow jʉmchiliaj
wan: “Chimiawʉajan, Jesús pejwʉajan, diachwʉajnakolax jiw bʉꞌweliaj
was” —chiliajwan paklochow. 17 Jiw, xan nanusasiowalpi Jesús pejwʉajan 
naewʉajnaxpox, japi xabich kaes naewʉajan jiw, xabich kaes sitaeliajwas. 
Samata, nakaewa najʉm-aechi: “Amwʉtjel Pablo jiw jebatat nakwʉltaen wʉt 
xabich xatis jiw naewʉajnaspox Jesús pejwʉajan, kaes xabich nejxaejwaxae
son” —na-aechi nakaewa. 18  Xan japoxliajwa nanejxaejwaxil, japi jiw xamal 
chiekal naewʉajan wʉt Jesús pejwʉajan. Puexa japi jiw naewʉajanpoxliajwa, 
xan nejchachaemlax japoxliajwa.

Xan kaes nejchachaemlaxaelenbej. 19 Xamal pomatkoicha Dios kawʉajnam 
xanliajwa. Espíritu Santo, Jesucristo toꞌaspon, xan nakajachawaet. Samata, 
matabijtax asamatkoi nakolsaxaelenpox amxot, jiw jebatat. 20  Xan tajlewt 
naewʉajna-enil wʉt Jesús pejwʉajan, ja-aech wʉt xan tadalaxael. Pe amw
ʉtjel, amxot, jiw jebatatax wʉt, nakiowa naewʉajnafʉlax Jesús pejwʉajan, 
Dios xanaboejsfʉlax xot. Asamatkoi, paklochow wʉajnalelan wʉt, jʉmchiya
xaelen naewʉajnafʉlaxpox. Jawʉt, naboesa wʉt, o, naboesa-el wʉtbej, 
japoxan koloeyaxan xanliajwa chiekal pachaemaxael. Xan nejxasinkax jiw 
sitaeliajwa Cristo. 21 Japox koloeyaxliajwa nejchaxoelxbej: “Laejax wʉtfʉk, 
isfʉlaxaelen Cristo nejxasinkpoxan. Pe tʉpx wʉtbej, Cristoxotaxoeyan. Tʉpx 
wʉt, japox xanliajwa kaes pejme pachaem” —an, nejchaxoelx wʉt. 22  Laejax 
wʉtfʉk, nabichaxaelen Jesucristoliajwa. Samata, chiekal matabijs-enil, 
achax kaes pejme pachaem xanliajwa, ampathatat laejax, o, tʉpaliajwanpox. 
23 Japoxan, koloeyaxxot, tampoel chiekal matabijsliajwan, masox koloeyaxxot 
kaes pejme pachaem xanliajwa. Pachaem Cristoxotaliajwan, tʉpx wʉt. Japox 
xanliajwa xabich kaes pejme pachaem. 24 Xan laejax wʉtfʉk ampathatat, kaes 
pejme pachaem xamal kajachawaesliajwan. 25 Xan chiekal matabijtax. Laejax 
wʉtfʉk, xamal chiekal kajachawaesfʉlax kaes Dios chiekal xanaboejaliaj
wam, kaes chiekal nejchachaemlaliajwambej, Jesús pejwʉajan naexasisfʉlam 
xot. 26 Asamatkoi, pejme xamalxotaxaelen wʉt, xamal jʉmchiyaxaelam Jesu
cristo jʉmtaeliajwa: “Gracias, Pablo pejme pat xot xanalxot” —chiyaxaelam 
xanliajwa.

27 ¡Xamal isfʉlde Jesucristo pejwʉajanxot jʉm-aechpox! ¡Jasox ja-amsf
ʉlde, xan xamalxotx wʉt, o, xamalxota-enil wʉtbej! Xan jʉmtaesianbej 
xamal chiekal duilampox kaenejchaxoelaxtat, Jesús pejwʉajan naexasitam 
xot. Jʉmtaesianbej, xamal asew jiw naewʉajnampox Jesús pejwʉajan, japi 

jiwbej naexasisliajwa japawʉajan Dios bʉꞌweliajwasbejpi. 28  Jesús pejwʉajan 
naexasis-eli, is wʉt babijaxan xamalliajwa, ¡nabej nejlewleꞌ! Ja-am wʉt, japi 
jiw pajut matabijaxael asamatkoi japi Dios kastikaxaespox. Jawʉtbej pajut 
chiekal matabijaxaeli xamallax Dios bʉꞌweyaxaelpox. Puexa japoxan jachiya
xael. 29 Dios tapaei xamal naexasisliajwam Jesús pejwʉajan. Dios tapaeibej 
nabijasliajwam, naexasitam xot Jesús pejwʉajan. 30 Xan nabijatax, asew jiw 
babijaxan is wʉt xanliajwa, naexasitx xot Jesús pejwʉajan. Xamalbej nabi
jatam japi jiw pijaxtat. Xamal nataenam, majt nabijatax wʉt. Amwʉtjel 
nakiowa nawʉltaenam nabijataxpoxfʉk.

Puexa jiw chimiajamechan jʉmchiyaxaelpox Cristoliajwa

2 �1 Jesús pejwʉajan naexasitam xot, Dios xanaboejam. Xamal najut mata
bijambej Cristo xamal nejxasinkpox. Samata, xamal nejchaxoela-emil 

asaxan. Espíritu Santo xamal nejmatpʉatanxotpon. Samata, chiekal pachae
mam nakaewaliajwa. Nabeltaenambej nakaewa. 2  Samata, ¡xamal isfʉlde xan 
toꞌaxpox, xan nejchachaemlaliajwan xamalliajwa! ¡Xamal nakaewa nanej
xasinkde! ¡Xamal isaxaelampox isfʉlde kaenejchaxoelaxantat! 3  Xamal nej
chaxoelam wʉt, ¡nabej nejchaxoeleꞌ ampox: “Xan isxpoxan, japoxan xan 
tajutliajwa” —nabej aecheꞌ! ¡Nabej nejchaxoeleꞌbej: “Ampoxan isx jiw xabich 
nasitaeliajwa” —nabej aecheꞌ, nejchaxoelam wʉt! Xamal najutliajwa nejcha
xoelam wʉt, ¡nejchaxoelde ampox: “Xan kaes pachaema-enil. Me-ama asew 
jiw, xabich pachaempi, xan jachi-enil” —amde, nejchaxoelam wʉt! 4 Xamal 
nejchaxoelam wʉt, ¡nabej nejchaxoeleꞌbej isliajwam pachaempoxan xamal 
najutliajwakal! ¡Nejchaxoelde isliajwam pachaempoxan asew jiwliajwabej!

5 Me-ama Jesucristo nejchaxoel, ¡jasox xamalbej nejchaxoelde!
	 6	Jesucristo chiekal najʉp, pax Dios sʉapich. Pe japon jʉmbisnika-el, 

me-ama pax Dios wʉt, jachiliajwa.
	 7	Samata, kofton tatoꞌalpox Diosxotse fʉlaeliajwa ampathatasik. Ja-aech 

wʉt, nalaelton ampathatat. Japon chiekal tiꞌt wʉt, me-ama nejmach-
aton wʉt, ja-aechon.

	 8	Ampathatat wʉton, pajut nejxasinkpoxan is-el. Japonlax isfʉl Dios 
nejxasinkpoxan. Samata, pajut natapaeipon asajiw boesaliajwas, Dios 
toꞌas xoton japox jachiliajwas. Jatis wʉt, japon tʉp cruztat. Me-ama 
xabich babijaxan ispon wʉt, jakitison, kimatamatlas wʉt cruztat.

	 9	Jatis wʉton, japon Dios mat-ech pejme dukaliajwa. Bʉꞌfosbejpon athʉ 
poxase, kaes paklon nadofaliajwa, puexa tatoꞌlaliajwabejpon. Kaes 
asan ajil, me-ama japon, jason.

	 10	Dios jasox toꞌa Jesús, puexa jiw brixtat nuilaliajwa Jesús pejwʉajnalel, 
puexa athʉxotsepi, ampathatpijiwbej, infiernoxotpibej.

	 11	Puexa jiw jʉmchiyaxael Jesúsliajwa: “Japon paklon puexa jiwliajwa” 
—chiyaxaespon. Ja-aech wʉt, puexa jiw pajut matabijaxael Dios 
diachwʉajnakolax xabich pachaem.

Jesús pejwʉajan naexasiti ampathatat, me-ama itliak wʉt, ja-aechi
12  Takoew, xamal nejxasinkaxpim, majt xamalxotx wʉt, xamal xan nanae

xasitam. Amwʉtjel, atʉajan wʉt, ¡kaes pejme nanaexasisfʉlde! Kaenanʉla 
xamal chiekal duilam, Dios xabich sitaenam xot, naexasitam xotbej Jesús 

pejwʉajan. 13  Dios xamal kajachawaesfʉl xot, nejxasinkam isliajwam Dios 
nejxasinkpoxan. Dios nejxasinkpoxan isaxaelam wʉt, japon kajachawaesfʉla
xaelbej xamal japoxan isliajwam.

14 Kiwesla wʉt asax isliajwam, ¡nakiowa isde! ¡Nabej jʉm-aecheꞌ babejja
mechan japoxliajwa! ¡Nakaewa nabej nalosbej! 15 Ja-am wʉt, asew jiw babej
jamechan jʉmchiyaxil xamalliajwa. Dios paxim xot, ¡chiekal duilafʉlde jiw 
babejchowxot! Ja-am wʉt, xamal, me-ama ithaej, madoi itliak wʉt, jachiya
xaelam japi jiwliajwa. 16  ¡Jiw babejchowxot naewʉajande Jesús pejwʉajan 
japi jiw chiekal matabijaliajwa, chiekal duilaliajwabejpi pajelnejchaxoelaxan
tat! Ja-amsfʉlam wʉt, Cristo fʉloek wʉt, xan nejchachaemlaxaelen xamal
liajwa. Matabijt ax xan nawenafoꞌaxilpox, xamal naewʉajnaxpox. 17 Dios 
nejchachaemil, xamal naexasitam xot Cristo pejwʉajan. Xan matabijtax 
wʉt Dios nejchachaemilpox xamalliajwa, xanbej nejchachaemlax. Xan bej 
nabʉꞌaboesaxaelbej asew jiw, xamal naewʉajnax xot Jesucristo pejwʉajan. 
Japi nabʉꞌaboesa wʉt, xan nejchachaemlaxaelen Diosxotse. 18  ¡Xamalbej xan
liajwa nabej nejxaejweꞌ! ¡Asbʉan jʉmch nejchachaemilde!

Pablo nejchaxoelpox toꞌaliajwa Timoteo, Epafrodito 
sʉapich, Filipos paklowax poxade

19 Wajpaklon Jesús nejxasink wʉt, kamtalejen xan toꞌaxaelen Timoteo 
xamal poxade. Timoteo xamalxot nawiaꞌan wʉt, wʉltaeyaxaelen, ma-am 
xamal, duilam wʉt. Wʉltaenx wʉt chiekal duilampox, xan xabich nejcha
chaemlaxaelen. 20 Kaen Timoteo kaenejchaxoelax, xan sʉapich. Xanxot kaes 
asan aton ajil, xamalliajwa xabich nejchaxoelpon, me-ama xan, ja-aechpon. 
21 Puexa amxotpijiw nejchaxoel pajut isasiapoxan. Samata, nejchaxoela-eli 
isliajwa Jesucristo pejbichax. 22  Xamal chiekal matabijam, Timoteo chiekal 
nabist Jesúsliajwa. Japon asew jiw naewʉajan Jesús pejwʉajan, xan sʉapich. 
Samata, Timoteo xanliajwa, me-ama taxʉlan wʉt, jabʉan-anpon, nakajacha
waesfʉl xot naewʉajnaxpoxan. 23  Xan tajut chiekal matabijtax wʉt jachiya
xaelpox xanliajwa amxot jiw jebatat, jawʉt toꞌaxaelen Timoteo xamal poxade. 
24 Dios nejxasink wʉt, xanbej tajut fʉlaeyaxaelen xamal taeliajwan.

25 Timoteo fʉlaeyaxil wʉtfʉk, xan nejchaxoelx matxoela toꞌaliajwan waj
koewan Epafrodito xamal poxade. Epafrodito nakajachawaet xan jiw nae
wʉajnax wʉt Jesús pejwʉajan. Xamal japon toꞌam wʉt, japon fʉlaen xanlel 
nakajachawaesliajwa naweweꞌppoxan. 26  Epafrodito majt xabich bʉꞌxaenk, 
xanxot wʉt. Amwʉtjel chiekal nejchaemlison. Samata, japon xamal xabich 
taesia. Xabich nejchaxoelon xamalliajwa, xamal xabich nejchaxoelam xot 
japonliajwa, wʉlt ae nam wʉt japon majt xabich bʉꞌxaenkpox. 27 Epafro­
dito bʉꞌxaenk wʉt, diachwʉajnakolax mox pejtʉpapon. Dios beltaens xot, 
kajachawechpon boejthʉlaliajwas japawaxae. Pe japonkal Dios beltae-esal. 
Xanbej Dios nabeltaen, Epafrodito tʉp wʉt xabich kaes nanejxaejwasamata. 
28  Samata, Epafrodito toꞌaxaelen xamal poxade. Pejme xamal japon taeyaxae
lam wʉt, xabich nejchachaemlaxaelam japonliajwa. Xanbej nejchachaem
laxaelen, xamal pejme japon taeyaxaelam wʉt, chiekal nejchaem xotlison. 
29 Epafrodito xamalxot pat wʉt, ¡xamal chiekal bʉꞌkʉlim, nejchachaemlaxtat, 
japonbej naexasit xot Jesús pejwʉajan! ¡Chiekal sitaembejpon! ¡Asew jiw, 
Jesús pejwʉajan naexasiti, japibej sitaem! Me-ama Epafrodito sitaenam wʉt, 

¡ja-amdebej japi jiwliajwa! 30 Epafrodito xan nakajachawaet wʉt Cristo pej
bichax, japon waxae waech wʉt, mox pejtʉpepon. Xamal japon toꞌam xan 
nakajachawaesliajwa, xamal najut nakajachawaesaximil xot.

Kaes pejme pachaempox, japox wajpaklon Jesucristo matabijaspox

3 �1 Takoew, ¡amwʉtjel xamal nejchachaemilde, naexasitam xot Jesús pej
wʉajan! Chaemila-el xan pejme lelaliajwan chajia lelxpox xamalliajwa. 

Ampox, lelxpox, xabich pachaem xamal najut chiekal natataef­laliajwam, 
asew jiw xamal naekichachajbasamata. 2  ¡Chiekal taem jiw babejchowliajwa! 
Japi naewʉajan wʉt, jʉm-aechi: “Judíos-elpi, naexasiti Jesús pejwʉajan, japi 
circuncidaxaes Dios pejmarkaxliajwa Dios bʉꞌweliajwas” —aechi, jiw nae
wʉajan wʉt. 3  Diachwʉajnakolax xatis Dios pejjiws. Espíritu Santo nakkaja
chawaet xot, xatis jʉmtis Diosliajwa: “Xam xabich pachaemam” —tis. Xatis 
chiekal nejchachaemlas, Jesucristo pejjiws xot. Matabijas Dios nakbʉꞌweya
xilpox wajut isaspoxantat. Dios nakbʉꞌweyaxael, Jesucristo nakwemot xot 
babijaxan isaspoxanliajwa. 4 Kaen judíosxot pajut pijaxtat weyaxael wʉt babi
jaxan ispoxanliajwa, xanlap japonaxaelen. 5 Xan nalaeltaxpox ocho matkoi
yan wʉt, nacircuncida. Xan israelita-atonan. Benjamín pamonanbej. Tajjame 
hebreojame. Xan fariseo-atonan. Samata, me-ama fariseos chiekal naexasit 
Moisés chajia lelpox, xanbej ja-an, chiekal naexasitx wʉt Moisés chajia lelpox. 
6 Xan majt xabich kaes naexasitx Moisés chajia lelpox. Samata, chakifolx nae
xasiti Jesús pejwʉajan jaelaliajwan, japi jiw jeliajwan jiw jebatat. Samata, 
kaen najʉmchiyaxil xanliajwa natasalaliajwa: “Pablo chiekal naexasis-el 
Moisés chajia lelpox” —nachiyaxil. 7 Chiekal majt matabijs-enil wʉt, xan nej
chaxoelx: “Diosliajwa isxpoxan xabich pachaem” —an, majt nejchaxoelx wʉt. 
Pe amwʉtjel, Jesús pejwʉajan naexasitx xot, chiekal matabijtax, majt isxpo
xan Diosliajwa japoxan pachaema-el. 8  Amwʉtjel chiekal matabijtax. Kaes 
pejme pachaem tajpaklon Jesucristo matabijtaxpox. Samata, majt puexa isx
poxan, puexa japoxan chiekal koftax kaes matabijsliajwan Jesucristo. 9 Xan 
amwʉtjel naexasitx Cristo pejwʉajan Dios nabʉꞌweliajwa. Samata, kaes nej
chaxoela-enil: “Moisés chajia lelpox xan naexasisaxaelen Dios nabʉꞌweliajwa” 
—chi-enil, nejchaxoelx wʉt. Cristo tʉppox cruztat xanliajwa, japox naexasitx 
xot, Diosliajwa bʉꞌwʉajanjinil. 10 Xan kaes chiekal matabijsasian Jesucristo. 
Japon tʉp wʉt, Dios mat-echpon pejme dukaliajwa. Xanbej chiekal duka
sian Dios pejkajachawaesaxtat. Me-ama Jesucristo nabijat xanliajwa, xanbej 
jachisian. Aton tʉp wʉt, kaes babijaxan is-el. Xanbej japoxasian. Laejax wʉt, 
chiekal laejasian babijaxan is-elaxtat. 11 Xan nejxasinkax xanbej Dios namat-
esliajwa pejme dukaliajwan, asamatkoi Dios tʉpi mat-eyaxael wʉt pejme 
duilaliajwa.

Chiekal laelpaxaespox xatis kanaliajwas premio
12  Xan tajut jʉmchi-enil asew jiwliajwa: “Xan chiekal isx puexa Dios nejxa

sinkpoxan” —chi-enil asew jiwliajwa. Naweweꞌp chiekal nejchaxoelaliajwan, 
me-ama Dios nejxasink. Dios nakajachawaet wʉt, isaxaelen Dios nejxasink
poxan. Me-ama Cristo nejchaxoel, xanbej jachiyaxaelen, namakafit xot Cristo 
pamaknanliajwa. 13  Takoew, xan matabijtax puexa chiekal is-enilpox Cristo 
nejxasinkpoxan. Pe nakiowa, majt isxpoxan, amwʉtjel kaes japoxan is-enil. 

Amwʉtjellax isfʉlaxaelen Cristo nejxasinkpoxan. 14 Aton xabich najaet pas
liajwa markasxot premio kanaliajwa. Xanbej chiekal dukasian, Dios namaka
fit xot chiekal dukaliajwan, xan naexasitx xot Jesús pejwʉajan.

15  Jasox puexa xatis chiekal nejchaxoelaxaes, Dios piach naexasich xot. 
Xamal japox nejchaxoela-emil wʉt, Dios kajachawaesaxael chiekal nejcha
xoelaliajwam. 16  Xatis matabijas isliajwas Dios nejxasinkpoxan. Samata, 
japoxan isfʉlaxaes.

17 Takoew, ¡xamal chiekal duilde! Me-ama xan chiekal dukx wʉt, ¡ja-
amde! Jiw chiekal duilpi, me-ama xanal, ja-aechpi, ¡japi jiw xamal chiekal 
taem! ¡Ja-amde xamal chiekal duilaliajwam, me-ama japi jiw! 18  Pin-iaveces 
xamal jʉm-an. Amwʉtjel, pejme jʉm-an wʉt, jʉm-an itminxpoxtat, xabich 
jiw naexasis-el xot Jesucristo tʉppox cruztat. Japi jiw nejxasinka-el Jesús 
pejwʉajan. 19 Ampathat toep wʉt, japi jiw Dios toesaxaes, babijaxan pajut 
isasiapoxan is xoti. Japi jiw bʉxdala-el chapaeliajwapi asew jiw babijaxan 
ispoxanliajwa. Japi nejchaxoel wʉt, nejchaxoel ampathatpijaxankal. 20 Xatis­
lax duilaxaes Diosxotse. Samata, wʉajnawesfʉlas wajpaklon Jesucristo 
pasliajwasik nakbʉꞌweliajwa. 21 Wajpaklon Jesucristo pask wʉt, wajbʉꞌan, 
ampathatpijax, nakwexaliaxaxaelon, chiekal pachaema-el xotox. Do jawʉt, 
wajbʉꞌan asabʉꞌanaxael. Pajelbʉꞌanaxaes. Jawʉt xatis wajbʉꞌan, me-ama 
wajpaklon Jesucristo pejbʉꞌt wʉt, jachiyaxael. Do ja-aech wʉt, japon puexa 
tatoꞌlaxael.

Pomatkoicha nejchachaemlaxaelpox naexasiti Jesús pejwʉajan

4 �1 Takoew, xamal nejxasinkaxpim, xabich taesian xamal. Xabich nej
chachaemlaxbej xamalliajwa, chiekal naexasitam xot Jesús pejwʉajan. 

Samata, asew jiw japox chapaeix xamal chiekal naexasitampox Jesús pejwʉa
jan. ¡Chiekal xanaboejim wajpaklon Jesucristo!

2  Xan ampox jʉm-an japow Evodialiajwa, asaow Síntiqueliajwabej, japi 
wathoꞌ chiekal kaenejchaxoelaxliajwa, nakaewaliajwa, naexasit xoti wajpak
lon Jesucristo pejwʉajan. 3  Xam, tajnachalnam, kaeyax nabistas xot Dios
liajwa. Xan jʉm-an xam kajachawaesliajwam, japi wathoꞌ pejme chiekal 
kaenejchaxoelaxliajwa. Japi wathoꞌ xabich xan nakajachawaet, xamalxot 
naewʉajnax wʉt Jesús pejwʉajan. Jawʉt japon Clementebej, kaes asew jiw 
sʉapich, xabich nakajachawaet, xamalxot naewʉajnax wʉt. Japi jiw wʉllels 
Dios pejfʉtat, pomatkoicha duilaliajwapi Diosxotse.

4  ¡Pomatkoicha xamal nejchachaemilde, wajpaklon pejjiwam xot! Pejme 
jʉm-an xamal nejchachaemlaliajwam. 5 ¡Chiekal duilde asew jiw pajut mata
bijaliajwa, xamal pachaemampim! ¡Nabej nejkioweꞌbej wajpaklon Jesucristo 
mox pawʉajnapox pasliajwa ampathatasik!

6  ¡Xamal xabich nabej nejchaxoeleꞌ asaxliajwa! Asax pachaema-elpox 
wʉt xamalliajwa, ¡Dios kawʉajande japox chiekal pachaemaliajwa! Dios 
kawʉajnam wʉt, ¡nabej nejkioweꞌbej Dios graciaschiliajwam puexa xamal 
kajachawaetpoxliajwa! 7 Ja-am wʉt, Dios xamal kajachawaesaxael xabich 
nejchaxoelasamatam nejchaxoelampox. Nejchachaemlaxaelambej. Japox nej
chachaemlax, Dios pijax. Samata, asew jiw matabijaxil japanejchachaemlax. 
Xamal nejchachaemlam wʉt, nejlewlaxil. Nejchaxoelam wʉt, chiekal nejcha
xoelaxaelambej, xamal Jesucristo pejjiwam xot.

Pablo toꞌapox Filipos paklowaxpijiw nejchaxoelaliajwa puexa pachaempoxan
8  Takoew, xamal jʉmchiyaxaelen matdukanaewʉajnax. Nejchaxoelam wʉt, 

¡nejchaxoelde puexa diachwʉajnakolaxpoxan, puexa jiw sitaenpoxanbej! 
¡Nejchaxoeldebej puexa pachaempoxan, Dios nejxasinkpoxan! ¡Nejchaxoel
debej isliajwam jiw jʉm-aechpoxan: “Ampoxan xabich pachaem xatis isliaj
was” —aechpoxan!

9 ¡Xamal chajia naewʉajnaxpox, chanaekabʉanaxpoxbej, naexasisfʉlde! 
Japoxan naexasitam wʉt, Dios kajachawaesaxael xamal chiekal duilaliaj
wam, asew jiw sʉapich.

Filipos paklowaxpijiw ofrenda xatoꞌapox Pabloliajwa
10  Xan nejchachaemlax xamal pejme xan nanejchaxoelam xot, ofrenda 

naxtoꞌam xotbej xanliajwa. Samata, gracias-an Diosliajwa. Xan tajut chiekal 
matabijtax, xamal xan nejkiowa-emil. Majt xamal ofrenda naxtoꞌa-emil xan
liajwa, ajil xot aton nawexalaeliajwa ofrenda xanliajwa. 11 Xan ampox jʉmchi-
enil xamal kaes ofrenda naxtoꞌaliajwam. Xan tejew kaeyaxach wʉt, nakiowa 
xanejchachaemlax. 12  Xan kijinil wʉtbej, xan nakiowa nejchachaemlax. Xabich 
wʉtbej tejew, xan nejchachaemlax. Litaxaelax wʉt, nʉafniax wʉtbej, xan 
nakiowa nejchachaemlax. 13 Puexa asaxan, pachaema-elpoxan, nawepat wʉt 
xanliajwa, xan tajlewla-el japoxanliajwa, Cristo nakajachawaet xot. 14 Xamal 
isam pachaempox xanliajwa, nakajachawaetam xot naweweꞌppoxanliajwa.

15 Macedonia tʉajnʉxot chijian wʉt tʉadusliajwan naewʉajnaliajwan Jesús 
pejwʉajan Dios asew jiw bʉꞌweliajwa, naexasiti Jesús pejwʉajan, xan nakaja
chawaes-el naweweꞌppoxanliajwa. Jawʉt xamalkal, Filipos paklowaxpijwam, 
nakajachawaetam. 16 Majt Tesalónica paklowaxxotx wʉt, xamal nakajachawae
tam pin-iaveces, ofrenda naxtoꞌam wʉt xan tejew wʉajsliajwan, naweweꞌp
poxan. 17 Xan ampox lelx wʉt, lela-enil xamal pejme naxtoꞌaliajwam ofrenda 
xanliajwa. Xan nejxasinkax Dios nejchachaemlaliajwa xamalliajwa, nakaja
chawaetam xot. 18 Epafrodito puexa chiekal nachaxdut, xamal naxtoꞌampi xan
liajwa. Samata, amwʉtjel xan xabich tejew. Naweweꞌpa-el. Xamal xanliajwa 
naxtoꞌampi, ofrenda, japox Diosliajwa, me-ama incienso bowas wʉt xabejni
kaliajwa, ja-aechox. Samata, Dios xabich nejchachaemil, xamal ofrenda nax
toꞌam wʉt xanliajwa. 19 Samata, Diosbej xamal kajachawaesaxael puexa xamal 
weweꞌppoxanliajwa. Jesucristo pejjiwam xot, Dios kajachawaesaxael japoxan
liajwa, xajʉp xoton japox isliajwa. 20 Puexa xatis pomatkoicha jʉmchiyaxaes: 
“Waj-ax Dios xabich pachaem” —chiyaxaes. ¡Jasox nej ja-aecheꞌ Diosliajwa!

Pablo saludos xatoꞌapox, asew sʉapich, Filipos paklowaxpijiwliajwa
21 Xan saludos xatoꞌax asew, xamalxotpiliajwa. Japi Dios pejjiwpi, naexa

sit xoti Jesús pejwʉajan. Asew, naexasiti Jesús pejwʉajan, xanxotpi, japibej 
saludos xatoꞌa xamalliajwa. 22  Puexa asewbej, Dios pejjamechan naexasitpi, 
Roma paklowaxpijiw, japibej saludos xatoꞌa xamalliajwa. Roma tʉajnʉpijiw 
tatoꞌlan, japon pejbaxot nabisti, asew japixot, naexasiti Jesús pejwʉajan. 
Japibej xabich kaes pejme saludos xatoꞌa puexa xamalliajwa.

23  Xa n w ajpaklon Jesucristo kawʉajnax puexa xamal xabich 
kajachawaesliajwa. 

Pablo lelpox carta Colosas paklowaxpijiwliajwa

1 �1 Xan Pablo, Jesucristo pej-apóstol nadofax, Dios namakafit xot. Waj
koewan Timoteo nakajachawaet ampox carta lelaliajwan. 2  Lelx ampox 

carta xamal Colosas paklowaxpijwamliajwa, Jesucristo pejwʉajan naexasi
tampim. Xan waj-ax Dios kawʉajnax xamal kajachawaesliajwa puexa chiekal 
isliajwam. Japon kawʉajnaxbej xamal kajachawaesliajwa chiekal duilaliaj
wam, asew jiw sʉapich.

Pablo kawʉajanpox Dios, Colosas paklowaxpijiwliajwa, 
Jesús pejwʉajan naexasitiliajwa

3  Xanal xamalliajwa Dios kawʉajnax, japon wajpaklon Jesucristo pax. 
Kawʉajnax wʉt, xanal gracias-an Diosliajwa, xamal chiekal kajachawaet 
xoton. 4  Jasoxtat xanal Dios kawʉajnax, wʉltaenx xot xamal chiekal nae
xasitampox Jesucristo pejwʉajan. Wʉltaenxbej puexa jiw nejxasinkampox, 
Dios pejjiwpi. 5 Xamal naexasitam wʉt chimiawʉajan, Jesús pejwʉajan, Dios 
xamal bʉꞌweliajwa, jawʉt chiekal matabijam Dios athʉxotse xawʉajnawet 
xabich pachaempox xamalliajwa. Samata, xamal Jesús xanaboejam. Nejxa
sinkambej Dios pejjiw. 6 Jesús pejwʉajan xamal naewʉajan wʉti, jʉmtaenam. 
Amwʉtjel, japawʉajan potʉajnʉcha jiw jʉmtaena wʉti, japibej naexasit japa
wʉajan. Samata, japi kofa majt babijaxan isfʉlpoxan. Amwʉtjel ispi pachaem
poxan. Me-ama xamal, ja-aechbej japi jiw. Jʉmtaenam wʉt Jesús pejwʉajan, 
xamal najut chiekal matabijam, diachwʉajnakolax Dios xamal nejxasinkpox. 
7 Epafras, xatis nejxasinkaspon, japon xamal matxoela naewʉajan Jesús pej
wʉajan. Japonbej, xanal sʉapich, nabist Cristoliajwa. Japonbej xamal nae
wʉajan, xanal tajut fʉlaeyaxinil xot xamal poxade. 8  Paꞌan wʉton xanalxot, 
xapaꞌnon nejwʉajan. Jawʉt xanal nachapaeipon nejxasinkampox asew jiw, 
naexasiti Jesús pejwʉajan, Espíritu Santo xamal kajachawaet xot.

9 Xanal japox wʉltaenx wʉt, bʉxkofa-enil Dios kawʉajnaxpox xamalliajwa. 
Dios kawʉajnax chiekal matabijaliajwam isliajwambej Dios nejxasinkpoxan. 
Dios kawʉajnaxbej chiekal matabijaliajwam Dios pejmatabijsaxan Espíritu 
Santo pijaxtat. 10 Japox chiekal matabijam wʉt, chiekal duilaxaelam. Me-ama 
japon pejwʉajan naexasiti chiekal duil, xamal jachiyaxaelam. Samata, Dios 
nejchachaemlaxael xamalliajwa. Xamal isaxaelam puexa pachaempoxan. 
Isam wʉt japoxan, xamal kaes chiekal matabijaxaelam Dios. 11 Xanal Dios 

kawʉajnax xamal kajachawaesliajwapon, kaes chiekal xanaboejaliajwam 
Dios. Ja-am wʉt, xabich boejtaliasaxaelam, asew jiw pijaxtat nabijatam wʉt. 
12  Dios xamal beltaen. Samata, Diosliajwa, xamal babijaxan isampoxan ajil. 
Ja-aech wʉt, xamal Dios tapaeyaxael pomatkoicha athʉxotaliajwam, Dios 
pej-itliakaxxotse. Samata, xanal nejxasinkax xamal waj-ax Dios graciaschi
liajwam, Dios kawʉajnam wʉt. 13  Xatis majt matabija-esal chimiawʉajan, 
Jesús pejwʉajan. Samata, me-ama itkʉataxxot duils wʉt, jatisfʉlas, naexa
sisfʉlas xot Satanás. Amwʉtjel naexasisfʉlas Dios paxʉlan pejwʉajan, Dios 
nejxasinkaspon. 14  Dios paxʉlan tʉp wʉt, japon nakwemot xatis babijaxan 
isaspoxanliajwa. Samata, Dios nakbeltaen.

Pachaempox Diosliajwa Jesús pejwʉajan 
naexasiti, Cristo tʉp xot japiliajwa

15  Xatis wajut Dios taeyaxisal. Pe nakiowa, Cristo pijaxtat chiekal mata
bijas, ma-aech Dios. Cristo kaes pejme pachaem. Me-ama puexa Dios ispi, 
jachi-elon. 16 Cristo puexa is Dios pijaxtat, athʉxotse, ampathatatbej. Xabich 
japoxan xatis taens. Pe asaxan wajut taeyaxisal, tampoel xoti xatis taeliaj
was. Cristo puexa is wʉt, isbejpon ángeles. Japi mamnik xot, xajʉp tatoꞌla
liajwa. Puexa japoxan Cristo is pajutliajwa. 17 Chajiakolaxtat, puexa is-esal 
wʉtfʉk, Cristo jawʉt duk. Amwʉtjel puexa ispoxan nakiowa ja-aechfʉlfʉk 
japon pijaxtat. 18  Cristobej puexa jiw tatoꞌal, naexasiti japon pejwʉajan. Japon 
tʉp xot jiwliajwa, Dios beltaen japi jiw babijaxan ispoxanliajwa, japon pej
jiwaliajwabejpon. Cristo matxoela mat-ech pejme dukaliajwa, tʉp wʉton. 
Samata, Jesucristo pejwʉajan naexasitibej asamatkoi mat-eyaxaes pejme dui
laliajwa. Cristo puexa japiliajwa paklon. 19 Dios nejchachaemil Cristoliajwa, 
me-ama Dios, ja-aech xoton. 20 Chajiakolaxtat, Dios chajia nejchaxoel Cristo 
tʉpaliajwa cruztat puexa jiwliajwa, xabich jiw bʉꞌwʉajanjilaliajwa Dios pej
wʉajnalel. Samata, Cristo tʉp wʉt, puexa naexasiti japon pejwʉajan, ampa
thatpijiw, athʉpijiwbej, amwʉtjel puexa chiekal pachaemlisi Diosliajwa.

21 Xamal majt naexasis-emil wʉtfʉk Cristo pejwʉajan, pachaema-emil Dios
liajwa. Dios padaelmajiwambej, isam xot babijaxan. 22  Cristo xabich nabijat, 
xamal babijaxan isampoxanliajwa tʉp wʉton cruztat. Samata, xamal pachae
mam Diosliajwa. Amwʉtjel isfʉlam japon nejxasinkpoxan, bʉꞌwʉajanjimil 
xot. 23  ¡Xamal chiekal naexasisfʉlde Jesucristo pejwʉajan! Japon pejwʉajan 
xabich asew jiwbej naewʉajnafʉl potʉajnʉcha. Xan, Pablo, naewʉajnafʉlax
bej japawʉajan.

Pablo Dios toꞌaspox, japon naewʉajnaliajwa Jesús pejwʉajan naexasiti
24  Xan amwʉtjel jiw jebatat nabijatax, majt xamal, judíos-emilpim, nae

wʉajnax xot Jesús pejwʉajan. Me-ama majt Cristo nabijat cruztat jiw 
bʉꞌweliajwa, xanbej amwʉtjel nabijatax, jiw jebatat najia xoti. Samata, nej
chachaemlax. Naweweꞌpfʉk xabich kaes nabijasliajwan, naewʉajnax wʉt 
Jesucristo pejwʉajan naexasiti. Japi, Cristo pejbʉꞌt wʉt, ja-aech. 25  Dios 
natoꞌa xamal kajachawaesliajwan, asew jiwbej, naexasiti Jesús pejwʉajan. 
Samata, xamal, asew jiwbej, jʉmchiyaxaelen puexa Dios pejjamechan jʉm-
aechpoxan Cristoliajwa. 26 Japawʉajan majt chinax kaen aton matabijs-elfʉk. 
Japawʉajanliajwa Dios tulaela jʉmchi-el. Amwʉtjel tapaeipon puexa pejjiw 

chiekal matabijaliajwa japawʉajan. 27 Japawʉajan xabich pachaem puexa jiw
liajwa. Jesús, xamalxot dukpon, japon pejwʉajan majt maliach. Pe amwʉtjel, 
puexa xamal chiekal matabijam. Samata, asamatkoi duilaxaelam Diosxotse.

28  Samata, xanal naewʉajnax Cristo pejwʉajan puexa jiw chiekal jʉmmata
bijaliajwa. Ja-an xanal, japibej chiekal pachaemaliajwa, Dios nejchachaemla
liajwa japiliajwa. 29 Samata, ampabichax chiekal nabistax wʉt, Cristo nakaja
chawaet xot, mamnikax naewʉajnaliajwan japon pejwʉajan.

2 �1 Xan nejxasinkax xamal matabijaliajwam Dios xabich kawʉajnaxpox 
xamalliajwa. Dios kawʉajnaxbej Laodicea paklowaxpijiwliajwa, asew 

jiwliajwabej, japi jiw xan namatabija-elpifʉk. 2  Dios xabich kawʉajnax xamal 
nejlewlasamata, jiw naewʉajnam wʉt japi chiekal xanaboejaliajwa Dios. 
Xan xabich Dios kawʉajnaxbej xamal kaenejchaxoelaxliajwam chiekal dui
laliajwam, nakaewa nanejxasinkam xot. Dios xabich kawʉajnaxbej xamal 
chiekal jʉmmatabijaliajwam Cristoliajwa, majt puexa jiw chiekal matabija-
elpoxfʉk. Samata, amwʉt chiekal matabijaxaelam Cristoliajwa. Dios majt 
tapae-el ampathatpijiw matabijaliajwa Cristoliajwa. 3  Xamal naexasitam wʉt 
Jesucristo pejwʉajan, ja-am wʉt, chiekal matabijaxaelam Dios pejmatabijsax, 
xabich pachaempox. 4 Japox jʉm-an asew jiw xamal naekichachajbasamata. 
Japi jiw jʉm-aech chimiajamechan xamal naekichachajbaliajwa. 5 Diachwʉaj
nakolax amwʉtjel xan tajut xamalxota-enil. Pe nejchaxoelx wʉt, me-ama 
tajut xamalxotx wʉt, ja-an. Samata, wʉltaenx wʉt xamal kaenejchaxoelaxtat 
duilampox, Cristo chiekal xanaboejampoxbej, xan xabich nejchachaemlax.

Jesús pejwʉajan naexasiti, japi pajelnejchaxoelaxan
6 Xamal jelnaexasitam wʉt Jesús pejwʉajan, “Jesús tajpaklon” —am xamal. 

Samata, ¡amwʉtjel diachwʉajnakolax chiekal duilafʉlde! Me-ama jiw, nae
xasiti Jesús pejwʉajan, duil wʉt, ¡ja-amsfʉlde xamal! 7 Xamal nejpaklon 
Jesucristo. Samata, ¡isfʉlde puexa japon tatoꞌalpoxan! ¡Asew jiw xamal majt 
naewʉajanpox Cristoliajwa, japox chiekal naexasisfʉlde! Ja-am wʉt, kaes 
xanaboejaxaelam Cristo. Pomatkoicha Dios kawʉajnam wʉt, graciaschiya
xaelam Diosliajwa.

8  ¡Chiekal taem! ¡Xamal nabej tapaeꞌ asew jiw xamal naekichachajbaliajwa, 
pajut pejnejchaxoelaxan naewʉajanpi! ¡Xamal japi jiw nabej naexasis, asa
wʉajan naewʉajan wʉti, Cristo naewʉajna-elpox wʉt! Japi jiw asew jiw cha
naekabʉana pamjiw chanaekabʉanaspoxan. Chapaefʉlbejpi jiw nejchaxoel
poxan, ampathatpijaxanliajwa.

9 Cristo ampathatat wʉt, me-ama pax Dios, ja-aechon. Samata, ¡nabej tapaeꞌ 
asew jiw xamal naekichachajbaliajwa, asawʉajan naewʉajan wʉti! 10 Xamal 
Cristo pejjiwam xot, weweꞌpa-el asax. Cristo paklon puexaliajwa. Japon 
puexa, nejmachpaklochow, tatoꞌal. 11 Xamal Jesús pejwʉajan naexasitam xot, 
me-ama judíos circuncidaspi, ja-am Diosliajwa. Samata, kaes nejchaxoela-
emil isliajwam pachaema-elpoxan, Jesús xamal kajachawaet xot. 12  Xamal jiw 
bautisa wʉt, jawʉt, xamal, Jesús sʉapich, mʉthtaspi wʉt, ja-am. Jesús tʉp 
wʉt, Dios mat-echpon pejme dukaliajwa. Samata, xamal bautisa wʉti, jawʉt
bej, xamal, Jesús sʉapich, Dios mat-echpi wʉt, ja-am pejme chiekal duilaliaj
wam, Dios chiekal xanaboejam xot. 13  Xamal, judíos-emilpim, majt tʉpawam 

wʉt, ja-am Diosliajwa, xabich babijaxan isfʉlam xot. Amwʉtjel, jachi-emil. 
Xamal amwʉtjel pajelnejchaxoelaxan, Dios beltaen xot babijaxan isampoxan
liajwa, naexasitam xot Jesús pejwʉajan. 14 Majt xatis naexasis-esal xot Dios 
tatoꞌalpoxan, xatis wajbʉꞌwʉajan Diosliajwa. Pe Dios nakbeltaen xatis babija
xan isaspoxanliajwa. Cristo tʉp wʉt cruztat, nakwemot xatis babijaxan isas
poxanliajwa. Ja-aech wʉt, Dios tatoꞌalpoxan, me-ama toep wʉt, ja-aechox, 
japon nakkastikaxaelpox xatis babijaxan isaspoxanliajwa. 15 Cristo tʉp wʉt 
cruztat, Dios malecha Satanás, Satanás pejjiwbej, japi deppaklochowpi. Dios 
japox is wʉt, puexa jiw matabija Satanás malechaspox, japon pejjiwbej.

Jesús pejwʉajan naexasiti chiekal nejchaxoelaxaelpox 
isliajwa Dios nejxasinkpoxan

16 Xamal amwʉtjel Cristo pejjiwam xot, ¡asew judíos nabej tapaeꞌ kaecha
fiasliajwa xamal xaelampoxan, feyaxaelampoxanbej! Japi judíos naexasit 
Moisés chajia lelpox. Samata, japi kaewaechfʉl wʉt, fiesta is. Isbejpi fiesta, 
kaejuimsfʉl wʉt. Fiesta isbejpi, napatamatkoisfʉl wʉt. Japi judíos xamal toꞌa 
wʉt fʉlaeliajwam japafiestan poxade, ¡xamal nabej fʉlaeꞌ! 17 Majt jiw xabich 
fʉlalaecha fiestan poxade, Moisés chajia lelpox naexasit xoti. Japafiestan ispi 
jiw nejchaxoelaliajwa asamatkoi Cristo isaxaelpoxliajwa. Pelis Cristo pat. 
Japon pejwʉajan xamal naexasitam xot, ¡amwʉtjel xamal weweꞌpa-el japa
fiestan poxade fʉlaeliajwam! 18 Asew jiw xamal jʉm-aech wʉt: “Xanal ángeles 
kawʉajnax. Xamal kawʉajna-emil wʉt ángeles, babijax isam” —aech wʉti, 
¡japi jiw xamal nabej naexasis! Jʉm-aech wʉtbejpi: “Xanal matabijax, masox
tat taenx xot asew jiw tae-elpoxan” —aech wʉti, ¡xamal japi jiwbej nabej 
naexasis! Japi japoxan jʉm-aech wʉt, pejnejchaxoelaxan pachaema-el, pajut 
nejchaxoelpoxan jʉm-aech xoti. 19 Japi kofa naexasitpox Jesús pejwʉajan. 
Puexa xatis Jesús pejwʉajan naexasichpis, Cristo naktatoꞌal. Xatis, me-ama 
Cristo pejbʉꞌt wʉt, jatis, kaenejchaxoelax xotch, Cristo sʉapich. Samata, 
Cristo nakkajachawaet chiekal duilaliajwas, me-ama Dios nejxasink.

20  Xamal, me-ama, Cristo sʉapich, cruztat tʉpam wʉt, ja-am. Samata, 
¡nabej naexasis ampathatpijiw jʉm-aechpoxan! Xamal ja-am wʉt, ¿ma-aech 
xotkat xamal nakiowa naexasisasiam Jesús pejwʉajan naexasis-eli jʉm-aech
poxan? 21 Japi jʉm-aech, xamal fiat wʉti: “¡Ampox nabej jacheꞌ! ¡Ampoxbej 
nabej xaeꞌ! ¡Ampoxbej nabej fis!” —aechi, xamal fiat wʉt. 22  Japi jʉm-aechpo
xan xamal fiat wʉt, japoxan asamatkoi chiekal toepaxael, pajut nejchaxoel
poxankal xot. 23  Japi xabich asew jiw tatoꞌal kawʉajnaliajwa ángeles. Japibej 
tatoꞌal jiw pajut nejchaxoelaliajwa: “Xan kaes pejme pachaema-enil. Me-ama 
asew jiw, jachi-enil” —chiliajwa, jiw nejchaxoel wʉt. Japi jiw naewʉajanbej 
jiw babijaxan isasamata. Japi jiw jasox naewʉajan wʉt, me-ama xabich mata
bija wʉt, ja-aechi. Pe japi naewʉajanpoxan pachaema-el, asew jiw kajacha
waes-esal xot kofaliajwa babijaxan nejchaxoelpoxan is-elaliajwa.

3 �1 Cristo tʉp wʉt cruztat, mat-ech wʉton pejme dukaliajwa, jawʉtbej, 
xamal, me-ama Dios mat-ia wʉt, ja-am pejme duilaliajwam, Cristo 

sʉapich. Samata, xamal nejchaxoelam wʉt, ¡nejchaxoelde pomatkoicha dui
laxaelampox Cristo ekxotse, Dios pejpoklalel! 2  ¡Xamal nejchaxoeldebej isliaj
wam Dios nejxasinkpoxan! ¡Nabej nejchaxoeleꞌ babijaxan isliajwam, me-ama 

ampathatpijiw isfʉl! 3  Ampathatat laelpam wʉt, ¡chiekal duilafʉlde! Me-ama 
Cristo Diosliajwa chiekal duk wʉt, ¡ja-amsfʉldebej xamal! Samata, xamal, 
me-ama majt duilam wʉt, ¡nabej ja-aecheꞌ! Cristo chiekal duk pax Diosxotse. 
Amwʉtjel xamal tataefʉlpon. 4 Chiekal duilaxaelam tanbichliajwam Cristo. 
Asamatkoi Cristo pejme fʉloek wʉt, puexa jiw taeyaxaeson, japon xabich 
mamnikpox. Xatisbej asew jiw naktaeyaxael, Cristoxotas wʉt.

Colosas paklowaxpijiw ma-aechpox, majt duil 
wʉti Jesús pejwʉajan naexasis-elaxtat

5  ¡Kofim babijaxan isfʉlampoxan! Aton tʉp wʉt, kaes babijaxan is-elon, 
tʉp xotlison. ¡Xamalbej ja-amsfʉlde! ¡Nejwathoꞌ nabej naebʉꞌmoejs asew 
wathoꞌ! ¡Nabej isbej asaxan, pachaema-elpoxan! ¡Nabej nejxasinkeꞌbej babi
jaxan isaxan! ¡Nabej nejxasinkeꞌbej nejew xabichaliajwa! Xabich wʉt nejew, 
ja-am wʉt, Dios nejxasinkaximil, japoxan kaes xabich nejxasinkaxaelam xot. 
6  ¡Xamal jasox nabej ja-aecheꞌ, Dios xabich kastikaxael xot jasi jiw! 7 Xamal 
majt japoxan babijaxan isfʉlam, naexasis-emil wʉtfʉk Dios. 8  Pe amwʉtjel, 
¡xamal kofim xabich nalalapoxan asew jiwliajwa, babijaxan isampoxanbej 
asew jiwliajwa! ¡Bʉxkofimbej babejjamechan jʉm-ampoxan asew jiwliajwa! 
¡Nabej jʉm-aecheꞌbej jiwtutat pachaema-elpoxan! 9 ¡Kofimbej nakaewa nae
kichachajbampoxan, kofam xot padujnejchaxoelaxan, majt isampoxanbej! 
10 Amwʉtjel kofam padujnejchaxoelaxan, naexasitam xot Dios. Samata, ¡dui
lafʉlde, me-ama Dios nejxasink! Ja-am wʉt, chiekal xamal matabijaxaelam 
Dios. 11 Jesús pejwʉajan naexasiti pajelnejchaxoelaxan. Samata, Dios puexa 
japi taen wʉt, japi jiw puexa chiekal najʉpanejxasinkpon. Judíos, judíos-
elpibej, atʉaj fʉlaenpi, asatʉajnʉchanpijiwbej, jiw estudia-elpibej, esclavos, 
esclavos-elpibej, japi puexa naexasiti Jesús pejwʉajan, Dios chiekal najʉpa
nejxasink puexa japi jiw.

12  Dios xamal nejxasink. Makanotbejpon xamal japon pejjiwaliajwam. 
Samata, ¡asew jiw beltaem! ¡Kajachawaeꞌebej! Nejchaxoelam wʉt, ¡nej
chaxoelde: “Xan kaes pejme pachaema-enil. Me-ama asew jiw, jachi-enil” 
—amde, nejchaxoelam wʉt! Asew jiw tatoꞌlam wʉt, ¡nabej tatoꞌleꞌ palae
yaxtat! Asew jiw is wʉt pachaema-elpoxan xamalliajwa, ¡xamal boejtaliasfʉ
lde japoxanliajwa! 13  Asew jiw xamalxot nakaewaliajwa is wʉt pachaema-
elpoxan, ¡xamal nabej nalaleꞌ! ¡Boejtaliasfʉlde! ¡Nakaewa nabeltaembej! 
Me-ama Dios xamal beltaen babijaxan isam wʉt, ¡xamalbej ja-amsfʉlde 
nakaewaliajwa! 14 Jʉmchiyaxaelen kaes pejme pachaempox. Japox nakaewa 
nanejxasinkampox. Ja-am wʉt, chiekal duilaxaelam kaenejchaxoelaxtat. 
15  Cristo xamal kajachawaet xot, ¡xamal chiekal kaenejchaxoelaxde! Dios 
xamal tadʉt kaemʉtliajwam, Cristo sʉapich. Samata, Dios kawʉajnam wʉt, 
¡gracias-amde!

16  Xan Dios kawʉajnax xamal kajachawaesliajwa pomatkoicha nejchaxoe
laliajwam Jesús pejwʉajan. ¡Dios pejjamechan xamal nakaewa nanaewʉa
jande kaes pejme chiekal Dios xanaboejaliajwam! Jajuwam wʉt salmos, 
himnosbej, ¡xabich gracias-amde Diosliajwa! 17 ¡Puexa isaxaelampoxan 
isde, wajpaklon Jesús pijaxtat! ¡Puexa jʉmchiyaxaelampoxanbej jʉm-amde, 
wajpaklon Jesús pijaxtat! Ja-am wʉt, ¡gracias-amde waj-ax Dios Jesús 
pijaxtat!

Jesús pejwʉajan naexasiti machiyaxaelpox pejbapijiwliajwa
18  Xamal wathoꞌam, ¡nejmol chiekal naexasisfʉlde, toꞌa wʉt! ¡Ja-amsfʉlde, 

xamal Jesús pejwʉajan naexasitam xot! 19 Xamal poejwam, ¡kaenanʉla nejwa
thoꞌ chiekal nejxasinkafʉlde! Nijow toꞌam wʉt, ¡toꞌim chamoeyaxtat! Me-ama 
esclavas wʉt, ¡nabej ja-aecheꞌ nejwathoꞌliajwa!

20 Xamal yamxim, ¡pomatkoicha chiekal naexasisfʉlde nej-axjiw, nej-enjiw
bej, xamal toꞌa wʉt! Ja-am wʉt, Dios nejchachaemlaxael xamal yamxim
liajwa. 21 Xamal paxjiwam, ¡naxi chamoeyaxtat tatoꞌalde naxi palalasamata, 
nejchaemilasamatabejpi!

22  Xamal esclavos, ¡isfʉlde nejpaklochow puexa tatoꞌalpoxan! ¡Chiekal 
nabichfʉlde japiliajwa! Asew jiw pejpaklochow chiekal tataefla-esal wʉt, 
chiekal nabich-eli. Pelax pejpaklochow tataefʉlas wʉt, ja-aech wʉt, japi jiw, 
me-ama chiekal nabist wʉt, ja-aechi pejpaklochow nejchachaemlaliajwa japi
liajwa. ¡Xamal jasox nabej ja-aecheꞌ! Pomatkoicha chiekal nabichaxaelam 
nejpaklochowliajwa, xamal sitaenam xot wajpaklon Jesús. 23 Xamal nabistam 
wʉt nejpaklochowliajwa, puexa chiekal isaxaelam nejchachaemlampoxtat. 
Me-ama wajpaklon Jesúsliajwa nabistam wʉt, jachiyaxaelam, nejpaklochow
liajwa nabistam wʉt. 24 Chiekal nabichaxaelam wajpaklon Jesúsliajwa, japon 
chiekal xamal mosaxael xot. Jesús xamal chaxduiyaxael Dios chajia jʉm-
aechpox. Cristo diachwʉajnakolax nejpaklon, nabistam xot japonliajwa. 25 Pe 
asew jiw, babijaxan ispi, japi jiw Dios kastikaxaes. Samata, puexa jiw babija
xan is wʉt, japi puexa diachwʉajnakolax Dios kastikaxaesi.

4 �1 Xamal paklochwam, ¡xamal chiekal pachaemde nej-esclavosliajwa! 
Me-ama Dios nejxasink, ¡ja-amsfʉlde japiliajwa! ¡Xabich nabej tatoꞌleꞌ 

nej-esclavos xabich nabichliajwa bichaxan! ¡Chiekal nejchaxoelde! Xamalbej 
nejpaklon athʉxotse.

Pablo toꞌapox Colosas paklowaxpijiw, japi 
Dios kawʉajnaliajwa japonliajwa

2  ¡Xamal Dios kawʉajnafʉlde! ¡Gracias-amsfʉldebej Diosliajwa, kawʉajnam 
wʉt! 3 ¡Xanalliajwabej Dios kawʉajande japon xanal natapaeliajwa pejme jiw 
naewʉajnaliajwan Jesús pejwʉajan, majt jiw matabija-elwʉajan! Japawʉajan 
naewʉajnax xot, amwʉtjel jiw jebatat asew jiw xan najia. 4 ¡Dios kawʉajande, 
xan jiw naewʉajnax wʉt chiekal naewʉajnaliajwan, japibej chiekal matabija
liajwa Jesús pejwʉajan!

5  Xamal Jesús pejwʉajan naexasis-elixotam wʉt, ¡chiekal duilafʉlde! 
Japixot pachaem wʉt naewʉajnaliajwam Jesús pejwʉajan, ¡naewʉajande! 
6  Xamal nospaeyam wʉt, jiw sʉapich, ¡nospaem pachaempoxan jiw chiekal 
nejchachaemlaliajwa! ¡Matabijimbej chiekal jʉmnosliajwam kaenanʉla japi 
jiw!

Pablo saludos xatoꞌapox asew jiwliajwa
7 Wajkoewan Tíquico, xatis nejxasinkaspon, chiekal nabist wajpaklonliajwa, 

xan sʉapich. Tajwʉajan japon xalaeyaxael xamal chapaeliajwa, paꞌa wʉton 
xamalxot. 8  Samata, japon toꞌaxaelen amwʉt xamal poxade jʉmchiliajwapon, 

ma-an xanal, amxotan wʉt. Ja-aech wʉt, xamal xabich nejchachaemlaxaelam 
xanalliajwa. 9 Tíquico fʉlaeyaxael wʉt xamal poxade, wajkoewan Onésimo, 
xatis xabich nejxasinkaspon, japonbej fʉlaeyaxael xamal poxade. Onésimo 
majt xamalxoton. Japon chiekal nabistbej wajpaklonliajwa. Kofs-elpon. Japi 
xamalxot paꞌa wʉt, xamal chapaeyaxaelon xanliajwa amxot ja-aechpoxan.

10  Aristarco, japon tajnachalan jiw jebatat, saludos xatoꞌa xamalliajwa. 
Marcos, Bernabé pakoewan, japonbej saludos xatoꞌa xamalliajwa. Xamal 
chajia toꞌax, Marcos pat wʉt xamalxot chiekal bʉꞌkʉlaliajwam. 11 Asan pawʉl 
Jesús. Japonbej saludos xatoꞌa xamalliajwa. Japon asawʉl Justo. Japi tres 
poejiw, judíos, naexasiti Jesús pejwʉajan. Puexa judíosxot, japi koew, xan 
sʉapich, nabist Diosliajwa, asew jiw Dios naexasisliajwa. Samata, xan xabich 
nejchachaemlax, japi nakajachawaet xot. 12  Epafras majt xamalxoton, japon 
nabist Jesucristoliajwa. Japonbej saludos xatoꞌa xamalliajwa. Japon xabich 
Dios kawʉajan nejxanaboejaxan kaes mamnikaliajwa Diosliajwa. Xabich Dios 
kawʉajanbejpon xamal kajachawaesliajwa isliajwam puexa Dios nejxasink
poxan. 13  Xan taenx, Epafras xabich nejchaxoel wʉt xamalliajwa, Laodicea 
paklowaxpijiwliajwabej, Hierápolis paklowaxpijiwliajwabej. 14 Lucas, japon 
médico, xatis nejxasinkaspon, japonbej saludos xatoꞌa xamalliajwa. Asan, 
pawʉlpon Demas, japonbej saludos xatoꞌa xamalliajwa.

15 Xan saludos xatoꞌax naexasiti Jesús pejwʉajan, Laodicea paklowaxpijiw
liajwa. Saludos xatoꞌaxbej japon Ninfaliajwa. Saludos xatoꞌaxbej, japi nata
mejapi Ninfa pejbaxot, naexasiti Jesús pejwʉajan. 16 Xamal ampox carta xal­
joeyax toetam wʉt, ¡xatoꞌim Laodicea paklowaxpijiw poxade, japi naexasiti 
Jesús pejwʉajan, japibej xaljoeliajwa ampox carta! Asacarta chajia xatoꞌax 
Laodicea paklowaxpijiwliajwa. Japox carta japi xatoꞌaxaen xamal poxadin. 
Carta xamal chaxdut wʉti, ¡xamalbej xaljoem japox carta! 17 ¡Arquipo jʉm-
amde chiekal toesliajwa Jesucristo toꞌaspox japon isliajwa!

18  Xan Pablo, tajut lelx xamal saludaliajwan. Xamal Dios kawʉajnam wʉt, 
¡nabej nejkioweꞌ xanliajwabej Dios nawekawʉajnaliajwam, xan jiw jebatatax
poxliajwa! Xanbej Dios kawʉajnax xamalliajwa japon xabich kajachawaes
liajwa xamal. 

Pablo lelpox carta, Silvano sʉapich, Timoteo 
sʉapichbej, Tesalónica paklowaxpijiwliajwa

1 �1 Xan Pablo, Silvano sʉapich, Timoteo sʉapichbej, lelx ampox carta 
xamal, naexasitampimliajwa Jesús pejwʉajan, Tesalónica paklowaxpij

wamliajwa. Waj-ax Dios, wajpaklon Jesucristobej, xamal japi pejjiwam. Xanal 
Dios kawʉajnax xamal kajachawaesliajwa, chiekal duilaliajwambej, asew jiw 
sʉapich.

Tesalónica paklowaxpijiw chiekal xanaboejapox Dios
2  Xanal Dios kawʉajnax wʉt, xamalliajwabej Dios kawʉajnax. Ja-an wʉt, 

jʉm-anbej Diosliajwa: “Gracias-an, xam kajachawaetam xot naexasiti Jesús 
pejwʉajan, Tesalónica paklowaxpijiw” —an Diosliajwa. 3  Xanal waj-ax Dios 
kawʉajnax wʉt, nejchaxoelx xabich Dios tanbistampoxliajwa, Jesucristo 
pejwʉajan naexasitam xot. Xamal kajachawaetambej asew jiw, japi jiw nej
xasinkam xot. Xamal xabich nabijatam wʉt, xabich nejxaejwa-el. Ja-am 
xamal, wʉajnawesfʉlam xot wajpaklon Jesucristo pejme pasliajwa ampatha
tasik. 4 Takoew, Dios nejxasink xamal. Xanal chiekal matabijax, Dios xamal 
makanot japon pejjiwaliajwam. 5  Xanal majt Jesús pejwʉajan, chimiawʉa
jan, xamal naewʉajnax wʉt, naewʉajnaxpoxankala-el. Jawʉtbej koecha
xan isaxbej Dios pijaxtat, Espíritu Santo nakajachawaet xot. Samata, xamal 
chiekal najut matabijam xanal naewʉajnaxpoxan, diach chiekal wʉajnakolax. 
Xamalbej chiekal matabijam, ma-an xanal, xamalxot duilx wʉt. Ja-an xanal 
jasoxtat xamal kajachawaesliajwan.

6 Xanal ja-an wʉt, xamalbej chiekal duilam. Me-ama wajpaklon Jesucristo 
ampathatat chiekal duk wʉt, xamalbej ja-am. Naewʉajnax wʉt Jesucristo pej
wʉajan, xamal chiekal naexasitam. Naexasitam wʉt Jesús pejwʉajan, asew 
jiw palala xamalliajwa. Samata, japi jiw xabich babijaxan is wʉt xamalliajwa, 
xabich nabijatam. Pe nakiowa, nejchachaemlam, Espíritu Santo xamal kaja
chawaesfʉl xot. 7 Puexa naexasiti Jesús pejwʉajan, Macedonia tʉajnʉpijiw, 
Acaya tʉajnʉpijiwbej, japi wʉltaen xamal chiekal duilampox. Samata, japi 
chiekal duil. Me-ama xamal, ja-aechi. 8  Xamal xabich jiw naewʉajnam Jesús 
pejwʉajan. Samata, amwʉtjel Macedonia tʉajnʉpijiw, Acaya tʉajnʉpijiwbej, 

Matxoelacarta, Pablo 
lelpox, Tesalónica 

paklowaxpijiwliajwa
 



japi matabija japawʉajan. Potʉajnʉchanpijiwbej matabija japawʉajan. 
Japibej matabija xamal Dios xanaboejampox. Samata, xanal kaes jʉmchiya
xinil xamal, Tesalónica paklowaxpijwamliajwa, japi jʉmtaeliajwa xamal 
Dios xanaboejampoxliajwa. 9 Puexa asew jiw, potʉajnʉchanpijiw, nakaewa 
najʉm-aech xamalliajwa: “Tesalónica paklowaxpijiw chiekal bʉꞌkʉlapi Pablo, 
asewbej, japon sʉapich, pat wʉti japixot. Japibej kofa ídolos kawʉajanpoxan. 
Amwʉtjel chiekal naexasitlisi Dioskal, pomatkoicha dukpon. 10  Tesalónica 
paklowaxpijiw wʉajnawesfʉl Jesús, Dios paxʉlan. Japonlap Dios mat-ech 
pejme dukaliajwa. Japonbej pejme fʉloeyaxoek. Jesús nakbʉꞌweyaxael, kasti
kamatkoi pat wʉt. Japamatkoi asew jiw xabich kastikaxaes, xabich babijaxan 
isfʉl xot” —aech japi jiw xamalliajwa, nakaewa najʉm-aech wʉti.

Pablo nabistpox Dios pijax, bichax, Tesalónica paklowaxpijiwxot

2 �1 Takoew, xamal najut chiekal matabijam, xamal poxandax wʉt tae
liajwan, chiekal naexasitam naewʉajnaxpox. Samata, xanal naewʉaj

naxpox nafoꞌa-el. 2  Xamal matabijambej ampox. Patx wʉt Filipos paklowax
xot, japapaklowaxpijiw babejjamechan jʉm-aech xanalliajwa. Japi jiw is 
pachaema-elpoxan xanal nabijasliajwan. Do jawʉx, xanal patx wʉt nejtʉajnʉ, 
Tesalónica paklowaxxot, asew jiw, nejtʉajnʉpijiw, palalapi xanalliajwa. 
Japi jiw nejchachaemla-el xamal naewʉajnaliajwan Dios pejjamechan. Pe 
nakiowa, naewʉajnax. Naewʉajnax wʉt, Dios nakajachawaet tajlewla-ela
liajwan, xamalbej Dios bʉꞌweliajwa. 3  Xanal Dios pejjamechan naewʉajnax 
wʉt, chiekal naewʉajnax xamal. Kaes asawʉajan naewʉajna-enil xamal nae
kichachajbaliajwan. 4 Xanal Dios namakanot jiw naewʉajnaliajwan japi jiw 
bʉꞌweliajwasbej. Xanal ja-an, jiw naewʉajnax wʉt Dios chiekal nejchachaem
laliajwa xanalliajwa. Naewʉajna-enil jiw asbʉan jʉmch nejchachaemlaliajwa 
xanalliajwa. Dios chiekal matabijt xanal nejchaxoelxpoxan. 5 Xamal chiekal 
matabijam. Xan jʉm-an wʉt chimiajamechan xamalliajwa, japox jʉmchi-
enil asbʉan jʉmch xamal nejchachaemlaliajwam xanalliajwa. Naewʉajnax 
wʉtbej, nejchaxoela-enil nejew kinosliajwan. Dios japox chiekal matabijt. 
6  Dios pejjamechan naewʉajnax wʉt xamalliajwa, asew jiwliajwabej, xan 
nejchaxoela-enil: “Xan Dios pejjamechan naewʉajnax jiw chiekal nasitae
liajwa” —chi-enil, nejchaxoelx wʉt. 7 Xamalxotx wʉt, xabich tatoꞌla-enil 
isliajwam tatoꞌlaxpoxan. Xanal Jesucristo pej-apóstolan xot, xajʉpx xamal 
xabich tatoꞌlaliajwan. Pe nakiowa, jasoxtat tatoꞌla-enil. Me-ama kaeow pawis 
chimiajamechan chiekal jʉm-aech, paxi fiat wʉt, xanalbej ja-an, xamal nae
wʉajnax wʉt. 8  Xabich nejxasinkax xamal. Samata, xamalxotan wʉt, Dios 
pejjamechan chiekal naewʉajnax. Ja-an wʉt, xanal nejchaxoelx xamalliajwa: 
“Asew jiw nabesia wʉt xanal naewʉajna-elaliajwan Tesalónica paklowaxpi
jiw, japox ja-aech wʉt, nakiowa xanal bʉxkofaxinil naewʉajnaxpoxan” —an, 
nejchaxoelx wʉt. 9 Takoew, xamal nejchaxoelam wʉt, ¡chiekal nejchaxoelde, 
ma-an xanal, xamalxotan wʉt! Naewʉajnafʉlax wʉt Dios pejjamechan, 
xanal tajut nabistaxbej tejew wʉajsliajwan. Naewʉajna-enil wʉt, japamatkoi 
nabistax. Madoibej nabistax. Ja-an xanal, xamal nawemosasamatam xanal 
naweweꞌppoxan.

10  Xamalxotan wʉt, chiekal duilx. Asax pachaema-elpox is-enil xamal
liajwa, xamal naexasitampimliajwa Jesús pejwʉajan. Xamal japox chiekal 

matabijam. Diosbej japox chiekal matabijt. 11 Xamal chiekal matabijambej, 
kaenanʉla xamal naewʉajnax kaes chiekal Dios xanaboejaliajwam. Me-ama 
paxjiw paxi chiekal naewʉajan, xanalbej ja-an, xamal chiekal naewʉajnax 
wʉt. 12  Toꞌax xamal chiekal duilaliajwam, me-ama Dios nejxasink duilaliaj
wam. Dios xamal makanotbej japon pejjiwaliajwam, chiekal matabijaliaj
wambej, Dios kaes pejme xabich pachaem.

13  Naewʉajnax wʉt Dios pejjamechan, xamal nejchaxoelam: “Dios pejja
mechan, japi naknaewʉajanpox, diachwʉajnakolax. Samata, Dios pejjame
chan naexasisaxaes” —am, nejchaxoelam wʉt. Jawʉt japoxliajwa nejcha
xoela-emil: “Japajamechan jiw pajut faekpoxan” —chi-emil, nejchaxoelam 
wʉt. Xanal naewʉajnax diachwʉajnakolax Dios pejjamechan. Samata, xamal 
Dios naexasitam xot, chiekal duilafʉlam. Samatabej, xanal Dios kawʉajnax 
wʉt, gracias-an xamalliajwa. 14 Jesús pejwʉajan naexasiti, Judea tʉajnʉpi
jiw, nabijat nakaetʉajnʉpijiw, judíos pijaxtat, naexasit xoti Jesús pejwʉajan. 
Xamalbej nabijatam nejtʉajnʉpijiw pijaxtat, Jesús pejwʉajan naexasitam 
xot. 15 Judíos pejwʉajnapijiw bapi profetas. Baxael, japi pamojiwbej boesapi 
wajpaklon Jesús. Amwʉtjelbej japi judíos pijaxtat, xanalbej nabijatax. Japi 
judíos nejwesla puexa asew jiw. Samata, Dios nejchachaemla-el japiliajwa. 
16 Xanal Dios pejjamechan naewʉajnax wʉt asew jiw, judíos-elpi, japibej Dios 
bʉꞌweliajwas, judíos asbʉan jʉmch nabʉxfiat. Ja-aech wʉt, japi judíos xabich 
pejbʉꞌwʉajan Diosliajwa. Samata, Dios xabich kastikaxaespi.

Pablo nejchaxoelpox pejme taeliajwa Tesalónica paklowaxpijiw
17 Takoew, xamalxot majt nakolax wʉt, xabich piach xamal tae-enil. Pe 

nakiowa, xamal nejkiowa-enil. Nejchaxoelx pejme xamal taeliajwan. 18  Xan, 
Pablo, pin-iaveces xamal taesian. Pe Satanás pachaema-elpoxan is xot xan
liajwa, xamal taeyax inil. 19 Wajpaklon Jesucristo pejme pask wʉt, xanal 
xabich nejchachaemlaxaelen. Japon jʉmtaeliajwa xan jʉmchiyaxaelen xamal 
chiekal naexasitampoxliajwa, naewʉajnax wʉt chimiawʉajan, japon pejwʉa
jan. 20 Samata, xabich nejchachaemlax xamalliajwa.

3 �1 Xan kaes boejtaliasaxinil matabijsliajwan, ma-am xamal, amwʉtjel 
duilam wʉt. Samata, xan, Silas sʉapich, Atenas paklowaxxot kaweta 

namax. 2  Xanal ja-an wʉt, wajkoewan Timoteo toꞌax xamal taeliajwapon. 
Japon nabist Diosliajwa. Xan, japon sʉapich, jiw naewʉajnax chimiawʉajan, 
Jesucristo pejwʉajan. Timoteo toꞌaxbej xamal naewʉajnaliajwa kaes Dios 
xanaboejaliajwam, chiekal nejchachaemlaliajwambej. 3  Samata, Timoteo 
toꞌax xamal kajachawaesliajwa, xamalxot kaen nejxaejwas wʉt, asew jiw 
pijaxtat nabijat wʉton. Xamal najut matabijam, Dios naktapaei nabijasliaj
was. 4  Xamalxotx wʉt, chajia jʉm-an: “Asamatkoi xatis nabijasaxaes asew 
jiw pijaxtat, Jesús pejwʉajan naexasich xot” —an xamalliajwa. Amwʉtjel 
xamal chiekal matabijam, ja-aech xotlisox xatisliajwa. 5 Kaes boejtaliasaxinil, 
chiekal matabijsasian xot, ma-am xamal, duilam wʉt. Samata, Timoteo toꞌax 
xamal taeliajwapon, ma-am xamal, Dios xanaboejam wʉt. Xanlach nejcha
xoelx ampox xamalliajwa: “Satanás bej xapaejasbej Tesalónica paklowaxpi
jiw. Samata, bej kofabejpi naexasitpox Jesús pejwʉajan. Samata, wajbichax 
japixot nakwenafoꞌa” —anlach, nejchaxoelx wʉt xamalliajwa.

6 Pe Timoteo nawiaꞌan wʉt xamalxotdin, chimiawʉajan xapaton. Xamalpil 
nakiowa chiekal naexasisfʉlam Jesús pejwʉajan. Nakaewa chiekal nanejxa
sinkambej. Xamal nejkiowa-emilbej nejchaxoelaliajwam xanalliajwa, nanej
xasinkam xot. Xamalpil xabich xanal nataesiam. Me-ama xanal xabich xamal 
taesian, xamalpil-is ja-ambej xanalliajwa. 7 Takoew, asew jiw pijaxtat xanal 
nabijatax wʉt, wʉltaenx xamal chiekal Jesús pejwʉajan naexasisfʉlampox. 
Samata, xabich nejchachaemlax xamalliajwa. 8  Wʉltaenx wʉt Jesús pejwʉa
jan chiekal naexasisfʉlampox, xanal kaes Dios xanaboejax. 9 Samata, xanal 
Dios kawʉajnax wʉt, gracias-an xamalliajwa. Nejchachaemlaxbej xamal
liajwa, Dios chiekal xanaboejam xot. 10 Xanal xabich Dios kawʉajnax nata
paeliajwapon xamal pejme tajut chiekal taeliajwan. Xamal pejme naewʉajna
sian kaes pejme matabijaliajwam, kaes pejme chiekal Dios xanaboejaliajwam.

11 Xanal kawʉajnax waj-ax Dios, wajpaklon Jesucristobej, nakajachawaes
liajwa xamal taeliajwan. 12  Dios kawʉajnaxbej xamal kajachawaesliajwa 
nakaewa nanejxasinkaliajwam, puexa asew jiwbej, me-ama xamal nejxa
sinkax, xamalbej jachiliajwam, asew jiwliajwa. 13  Dios kawʉajnaxbej xamal 
kaes Dios xanaboejaliajwam, babijax isasamatambej, duilam wʉt. Ja-am wʉt, 
bʉꞌwʉajanjilaxaelam, asamatkoi, waj-ax Dios pejwʉajnalel nuilam wʉt, waj
paklon Jesús kaxasik wʉt, puexa pejjiw sʉapich.

Machiyaxaelpox Jesús pejwʉajan naexasiti chiekal 
duilaliajwa, Dios nejchachaemlaliajwa japiliajwa

4 �1 Takoew, xanal chajia xamalxotan wʉt, naewʉajnax machiyaxaelam
pox, duilam wʉt Dios nejchachaemlaliajwa xamalliajwa. Amwʉtjel 

chiekal duilam. Pe nakiowa, wajpaklon Jesús natoꞌa xot, kaes naewʉajnaxae
len xamal kaes chiekal duilaliajwam.

2  Xamal matabijam, chajia xanal naewʉajnax wʉt wajpaklon Jesús pijaxtat, 
machiyaxaelampox, duilafʉlam wʉt. 3 ¡Xamal duilafʉlde, me-ama Dios nejxa
sink duilaliajwam! Dios nejwesla xamal poejwam bʉꞌmoejsliajwam asew wathoꞌ. 
Dios nejweslabej wathoꞌ bʉꞌmoejsliajwa asew poejiw. 4 Dios nejxasink kaenanʉla 
xamal poejwam matabijaliajwam ampox. Pawis fitam wʉt nijowliajwa, ¡nijowxot 
chiekal laelpde, me-ama Dios nejxasink! 5 Pawis fitam wʉt nijowliajwa, ¡nabej fis 
asbʉan jʉmch japow pijaxkal nejxasinkaliajwam! Me-ama asew jiw, naexasis-
elpi Dios, ¡nabej ja-aecheꞌ xamal! 6 Dios nejwesla aton bʉꞌmoejsliajwa asan pijow. 
Japox is wʉt, japon aton Dios xabich kastikaxaeson. Japoxliajwa chajia xamal 
naewʉajnax, xamalxotan wʉtfʉk. 7 Dios nakmakanot wʉt, nakmakanos-el isliaj
was babijaxan. Dioslax nakmakanot chiekal duilaliajwas japonliajwa. 8 Asew 
jiw naexasis-el xanal naewʉajnaxpoxan. Japi japoxan naexasis-el xot, naexasis-
elbejpi Dios, japon toꞌapon Espíritu Santo xatis nakkajachawaesliajwa.

9  Xamal nakaewa nanejxasinkam, Dios pajut xamal kajachawaet xot. 
Samata, lelaxinil xamal toꞌaliajwan nakaewa nanejxasinkampoxliajwa. 
10 Xamal nejxasinkam puexa wajkoew, Jesús pejwʉajan naexasiti, potʉajnʉ
chapijiw, Macedonia tʉajnʉpijiw. Amwʉtjel xamal jʉm-an kaes nejxasinka
liajwam japi jiw. 11 ¡Chiekal duilafʉlde! Chajia jʉm-an xamal chiekal nabich
liajwam. Samata, ¡najut nejbichaxan nabichfʉlde! ¡Nabej xandadʉs, asew jiw 
pijaxan! 12  Xamal japoxan isfʉlam wʉt, kaeyax weweꞌpaxil. Ja-am wʉt, asew 
jiw, Jesús pejwʉajan naexasis-eli, xamal chiekal sitaeyaxael.

Wajpaklon Jesús asamatkoi pejme pasaxoekpox ampathat
13  Takoew, xanal nejxasinkax xamal chiekal matabijaliajwam, machiya

xael jiw tʉpiliajwa. Kaen nejjiwxot, tʉp wʉt, xamal xabich nejxaejwaxille
jen. Me-ama asew jiw, naexasis-eli Jesús pejwʉajan, pejjiw tʉp wʉt, xabich 
nejxaejwas, ¡xamal nabej ja-aecheꞌ, najut chiekal matabijam xot! 14  Xatis 
naexasich Jesús tʉppox cruztat. Naexasichbej Jesús Dios mat-echpox pejme 
dukaliajwapon. Samata, chiekal matabijas, xatis naexasichpis Jesús pej
wʉajan asamatkoi tʉps wʉt, diachwʉajnakolax Dios nakmat-eyaxael pejme 
duilaliajwas.

15  Samata, xanal lelx Jesús chajia jʉm-aechpox. Asamatkoi japox diach 
chiekal jachiyaxael. Xatis ampathatat laelpaspisfʉk Jesús pask wʉt, xatis 
matxoela fʉlaeyaxisal Dios poxase. Matxoelatʉpi, japilax, matxoela fʉlaeya
xael Dios poxase. 16 Japamatkoi, Jesús fʉloeyaxoek wʉt, Dios pej-ángelespak
lon pinjametat nejlakchaxael. Do jawʉt, Dios pejtrompeta nejmesaxael. Jawʉt 
wajpaklon Jesús fʉloeyaxoek. Jiw tʉpi, naexasiti Jesús pejwʉajan, matxoela 
mat-eyaxaes pejme duilaliajwa. 17 Do jawʉt, xatis, Jesús pejwʉajan naexasich
pis, ampathatat laelpas wʉtfʉk, wajpaklon Jesús nakbʉflaeyaxoi Dios poxase, 
mat-iaspi sʉapich, jaxotse pomatkoicha duilaliajwas. 18  ¡Puexa xamal nejcha
chaemilde, nakaewa nanaewʉajnam wʉt ampawʉajan!

5 �1 Takoew, xanal ampox lelx wʉt, lela-enil jʉmchiliajwan: “Japamatkoi
tat Jesús pasaxoek” —chiliajwan. Japon asamatkoi pajut chiekal pasa

xoek. 2  Xamal chiekal matabijam wajpaklon Jesús asamatkoi pejme pasaxoek
pox. Chalechkal pasaxoekon, jiw japox nejchaxoela-el wʉt. Me-ama kithakan 
madoi chalechkal pat wʉt, jachiyaxael, wajpaklon Jesús chalechkal pasaxoek 
wʉt. 3 Jiw jʉm-aech wʉt: “Potʉajnʉcha chiekal wʉajan ajil. Puexa jiw nejmach 
chiekal duil” —aech wʉti, jawʉt chalechkal Jesús pejwʉajan naexasis-eli Dios 
kastikaxaes. Me-ama pawis xabich wexaenks naxʉwlaliajwa wʉt, jachiyaxael
bej jiw, naexasis-eli Jesús pejwʉajan, xabich kastikaxaes wʉt. Japi jiw xabich 
nabijasaxael. 4 Takoew, xamal, me-ama asew jiw, naexasis-eli Jesús pejwʉajan, 
¡nabej ja-aecheꞌ! Japi pejnejchaxoelaxan, me-ama itkʉaꞌnik, babijaxan is xot. 
Xamal wʉajnawetam wajpaklon Jesús pasaxoekpox athʉlelsik. Japamatkoitat 
fʉloek wʉton, ¡xamal nabej belweꞌ! Me-ama kithakan chalechkal pat wʉt, 
jiw beljow, ¡xamal nabej ja-aecheꞌ, Jesús chalechkal pasaxoek wʉt! 5 Puexa 
xamal Jesús pejjiwam xot, itliakaxpijwam. Itkʉataxpijwa-emil. 6  Samata, 
Jesús pejjiws xot, chiekal nejchaxoelaxaes babijax isasamatas. Me-ama asew 
babijaxan is, xatislax jachiyaxisal. 7 Madoi jiw moejt. Jiw saxtaspi, japi madoi 
saxtas. 8  Xatis itliakaxpijwas xot, wajut chiekal natataef­laxaes babijaxan isa
samatas. Kaes naexasisaxaesbej Dios pejjamechan, Satanás nakmalechasa
mata. Nakaewa nanejxasinkaxaesbej. Dios xanaboejaxaesbej nakbʉꞌweliajwa. 
9 Dios xatis nakmakanot wʉt, nakmakanos-el nakkastikaliajwa. Nakmaka
notlax nakbʉꞌweliajwa wajpaklon Jesucristo pijaxtat. 10 Jesucristo tʉp xatis 
nakbʉꞌweliajwa. Samata, Jesús pejme fʉloek wʉt, xatis ampathatat laelpas
pisfʉk, o, tʉps wʉtbej, jawʉt Jesús puexa xatis nakbʉflaeyaxael duilaliajwas 
japonxotse. 11 Xamal nakaewa nanaewʉajnampoxlis nejchachaemlaliajwam, 
kaes Dios xanaboejaliajwambej, ¡japoxlap xamal nakaewa nanaewʉajnafʉlde!

Pablo pejme naewʉajanpox naexasiti Jesús pejwʉajan
12  Takoew, xamal jʉm-an sitaeliajwam nabisti Diosliajwa xamalxot. Japi 

Dios makanoch xamal tataef­laliajwa, naewʉajnaliajwabejpi Dios pejjame
chan. 13  ¡Japi jiw chiekal sitaem! ¡Nejxasinkdebej, nabist xoti Diosliajwa! 
Duilam wʉt, ¡chiekal duilafʉlde, asew jiw sʉapich!

14 Takoew, xamal toꞌax jiw kiwecha nabichax toꞌaliajwam. Jesús pejwʉajan 
naexasiti, nejchaemil wʉt, ¡japi jiw naewʉajande nejchachaemlaliajwa! ¡Kaja
chawaeꞌebej jiw Dios xanaboejapox chiekal mamnika-elpi, kaes chiekal Dios 
xanaboejaliajwa! Asew jiw xamal taliat wʉt, ¡kamta nabej nalaleꞌ!

15 Asew jiw babijaxan is wʉt xamalliajwa, ¡xamal chiekal taem babijaxan 
isasamatam japi jiwliajwa! ¡Xamallax isfʉlde pachaempoxan nakaewaliajwa, 
puexa asew jiwliajwabej!

16 ¡Pomatkoicha nejchachaemildebej! 17 ¡Dios kawʉajandebej pomatkoicha! 
18  ¡Diosliajwa gracias-amdebej puexa Dios ispoxanliajwa xamalliajwa! Japox
lap Dios xabich nejxasink xamal jʉmchiliajwam, naexasitam xot Jesucristo 
pejwʉajan.

19 Espíritu Santo xamal toꞌa wʉt isaxaelampox, ¡japoxliajwa nabej nejcha
xoeleꞌ: “Xan japox isaxinil” —nabej aecheꞌ, nejchaxoelam wʉt! 20  Profetas 
jʉm-aech wʉtbej asamatkoi jachiyaxaelpoxliajwa, ¡xamal nejchaxoelam 
wʉt, nabej nejchaxoeleꞌ: “Japox asamatkoi diachwʉajnakolax jachiyaxil” —
nabej aecheꞌ, nejchaxoelam wʉt! ¡Profetas naewʉajanpoxanliajwabej nabej 
jʉm-aecheꞌ: “Japi naewʉajanpoxan, Dios bʉxtoꞌaspoxana-el” —nabej aecheꞌ! 
21 ¡Profetas jʉm-aechpoxan xamal majt chiekal xapaejam Dios pejjamechan
tat! Do ja-am wʉt, xamal chiekal matabijaxaelam. Do jawʉtbej, ¡jʉm-amde: 
“Diachwʉajnakolax japi Dios bʉxtoꞌas naewʉajnaliajwa japajamechan” 
—amde, nejchaxoelam wʉt! Do jawʉt, ¡japi chiekal naexasiꞌe! 22  ¡Puexa 
pachaema-elpoxan nabej is! ¡Puexa babijaxan ispixot xamal atʉajimbej!

23  Dios, xabich pachaempon, ¡japon pajut nej kajachawaes xamal chiekal 
duilaliajwam, is-elaliajwambej babijaxan! Dios xamal kajachawaet wʉt, 
xamal xabich pachaemaxaelam, wajpaklon Jesucristo pasliajwa wʉt. 24 Jasox­
tat Dios kajachawaesaxael, xamal makanot xoton japon pejjiwaliajwam. Isa
xaelbejpon puexa chajia jʉmdutpoxan.

Pablo toꞌapox naexasiti Jesús pejwʉajan nakaewa 
nasaludaliajwa, Tesalónica paklowaxpijiw

25 Takoew, ¡xamal Dios kawʉajande xanalliajwa!
26 ¡Jesús pejwʉajan naexasitampim, nakaewa chiekal nasaludam!
27 Dios pijaxtat xamal toꞌax ampox carta chanaexaljoeliajwam puexa 

wajkoew, Jesús pejwʉajan naexasitiliajwa.
28  Xan wajpaklon Jesucristo kawʉajnax xamal xabich kajachawaesliajwa

pon. 

Pablo lelpox carta, Silvano sʉapich, Timoteo 
sʉapichbej, Tesalónica paklowaxpijiwliajwa

1 �1 Xan Pablo, Silvano sʉapich, Timoteo sʉapichbej, lelx ampox carta, 
xamal Jesús pejwʉajan naexasitampimliajwa, Tesalónica paklowax

pijwamliajwa. Waj-ax Dios, wajpaklon Jesucristobej, xamal japi pejjiwam. 
2  Xanal Dios kawʉajnax, Jesucristobej, japi xamal xabich kajachawaesliajwa, 
chiekal duilaliajwambej, asew jiw sʉapich.

Dios kastikaxaelpox jiw, babijaxan ispi, Cristo pejme pask wʉt
3  Takoew, xamal Dios xanaboejampox kaesfʉl. Asew jiw nejxasinkampox 

kaesfʉlbej. Samata, xanal Dios kawʉajnax wʉt, jʉm-an: “Gracias-an, xam 
jasoxtat kajachawaesfʉlam xot Tesalónica paklowaxpijiw” —an Diosliajwa 
xamalliajwa. 4 Xamal xabich nabijatam wʉt asew jiw pijaxtat, kofa-emil Dios 
xanaboejampox. Samata, xanal xabich nejchachaemlax xamalliajwa. Sama
tabej, asapaklowaxanpijiw, naexasiti Jesús pejwʉajan, chapaeix japoxliajwa. 
5 Xamal Dios chiekal xanaboejam xot, puexa jiw pajut chiekal matabija, Dios 
puexa ispoxan xabich chiekal pachaem. Samata, xamal pasaxoemch Dios 
tatoꞌalxotse, ampathatat xabich nabijasfʉlam xot.

6 Japi jiw xabich babijaxan is xot xamalliajwa, Dios kastikaxaespi. 7 Amw­
ʉtjel xamal nabijatampim, me-ama xanal, ja-ampim. Nabijataspoxan toep 
wʉt, kaes nabijasaxisal, wajpaklon Jesús fʉloek wʉt athʉlelsik, ángeles 
sʉapich, xabich mamnikpi. Japi fʉloek wʉt, fʉlaeyaxoeki tamdadusaxtat. 
8  Wajpaklon Jesús fʉloek wʉt, kastikaxaelon jiw, naexasis-elpi Dios. Kas
tikaxaelbejpon naexasis-elpi chimiawʉajan, wajpaklon Jesucristo pejwʉa
jan. 9 Japi pomatkoicha kastikaxaes. Atʉaj pelsaxaesbejpi Dios pejwʉajnalel. 
Japon Dios, xabich mamnikpon, tapaeyaxilbejpon japi japonxotse pasliajwa. 
10  Wajpaklon fʉloek wʉt, japamatkoi, puexa naexasiti Jesús pejwʉajan 
jʉmchiyaxael japonliajwa: “Xam xabich pachaemam” —chiyaxaeli. Japi 
xabich sitaeyaxaelbej Jesús. Xanal naewʉajnax wʉt Jesús pejwʉajan, xamal
bej chiekal naexasitam. Samata, xamalbej asamatkoi Jesúsxotaxaelam.

11  Samata, xanal Dios kawʉajnax xamal pachaemaliajwam, me-ama 
Dios nejxasink. Dios kawʉajnaxbej xamal japon kajachawaesliajwa, puexa 

Wachakalcarta, Pablo 
lelpox, Tesalónica 

paklowaxpijiwliajwa
 



pachaempoxan isasiam wʉt isliajwam, naexasitam xot Jesús pejwʉajan. 
12  Japoxan isam wʉt, puexa jiw jʉmchiyaxael chimiajamechan wajpaklon 
Jesúsliajwa. Ja-am wʉt, asew jiw xamal sitaeyaxael, Dios, wajpaklon Jesu
cristobej, xamal kajachawaet xot.

Babejkolan matxoela pasaxaelpox, Jesucristo pejme pasliajwa wʉt

2 �1 Takoew, wajpaklon Jesús pejme pask wʉt, xatis naktamejaxaelon. 
Xanal lelx ampox xamal matabijaliajwam. Jesucristo pasliajwa wʉt, 

majt asaxan jachiyaxael. 2  Aton jʉm-aech wʉt: “Xan matabijtax Espíritu Santo 
pijaxtat. ¡Jesús pasklison!” —aech wʉton, ¡japon aton nabej naexasis! Asan 
aton jʉm-aech wʉtbej: “Xan tajut taenx Jesús. ¡Japon pasklison!” —aech 
wʉton, ¡japon atonbej nabej naexasis! Asan aton jʉm-aech wʉtbej: “Pablo 
carta naxtoꞌa xanliajwa. ¡Jesúspilis pask!” —aech wʉton, ¡japon atonbej 
xamal nabej naexasis! 3  Japoxan jiw jʉm-aech wʉt, ¡xamal chiekal taem 
Jesús pasaxaelpoxliajwa xamal naekichachajbasamatapi! Mox pawʉajna wʉt 
Jesús pasliajwa, xabich jiw kofaxael naexasitpox Dios pejjamechan. Japi jiw 
Dios padaelmajiw nadofaxael. Japamatkoi kaen, babejkolan, pasaxael. Japon 
babejkolan asamatkoi Dios xabich kastikaxaeson. 4 Dios padaelmanaxaelon. 
Nejweslaxaelbejpon Dios. Japonbej nejweslaxael asaxan, jiw kawʉajanpoxan. 
Japon leyaxael Dios pejtemploba. Jaxot nosaxaelon pejtʉa-ekax jiw tatoꞌla
liajwa, Dios pejtemplobatat. Do ja-aech wʉt, pajut najʉmchiyaxaelon: “Xan 
Diosnan” —nachiyaxaelon xabich jiw naekichachajbaliajwa.

5  Xamalxotx wʉt, chajia jʉm-an japon babejkolan pasaxaelpoxliajwa. 
¿Xamalkat nejkiowam, jʉm-an wʉt japoxliajwa? 6 Xamal chiekal matabijam, 
Dios tapae-el babejkolan pasasamatafʉk. Dios markpox, matkoi, pat wʉt, 
jawʉt japon babejkolan pasaxael. 7 Ampamatkoiyan jiw xabich kaes babija
xan is. Pefʉk babejkolan pasaxilfʉk. Dios tapaeis wʉt, jawʉt babejkolan pasa
xael babijaxan isliajwa. 8  Babejkolan tapaeis wʉt pasliajwa, japon pasaxael. 
Do jawʉx, wajpaklon Jesús pask wʉt, jiw taeyaxael Jesús pijax pamamax. 
Do jawʉt, Jesús kaefʉlaxtat matkaelaxaelon babejkolan. 9 Japon babejko
lan ampathatat wʉtfʉk, xabich kajachawaesaxaeson Satanás puexa jiw tae
liajwa babejkolan pejpamamax. Samata, babejkolan nejmachkoechaxan 
isaxael xabich jiw naekichachajbaliajwa. 10 Isaxaelbejpon xabich babijaxan 
jiw naekichachajbaliajwa. Japon pijaxtat xabich jiw napelsaxael Diosliajwa, 
naexasis-el xoti Jesús pejwʉajan, diachwʉajnakolaxpox, Dios bʉꞌweliajwas. 
11 Samata, Dios tapaeyaxael babejkolan jiw naekichachajbaliajwa. Jiw naexa
sisaxael naekichachajbaspoxan. 12  Samata, puexa japi jiw Dios kastikaxaes, 
naexasis-el xoti diachwʉajnakolaxpox. Japi jiw asbʉan jʉmch nejchachaemil, 
isfʉl wʉt babijaxan.

Dios makanotpox Tesalónica paklowaxpijiw, japi bʉꞌweliajwapon
13  Takoew, Dios that is-el wʉtfʉk, Dios chajia nejchaxoel xamal maka

nosliajwa japon pejjiwaliajwam, bʉꞌweliajwabejpon xamal. Naexasitam xot 
Dios pejjamechan, diachwʉajnakolax Dios pejjiwam Espíritu Santo pijax
tat. Samata, xanal Dios kawʉajnax wʉt, Dios gracias-an xamalliajwa. 14 Dios 
xamal makanot japon pejjiwaliajwam. Samata, Dios xanal natoꞌa xamal nae
wʉajnaliajwan chimiawʉajan, Jesús pejwʉajan, Dios xamal bʉꞌweliajwa. 

Ja-an wʉt, xamal naexasitam japawʉajan. Samata, duilaxaelam, Jesucristo 
sʉapich, Diosxotse.

15 Samata, takoew, ¡Dios chiekal naexasisfʉlde! ¡Nabej nejkioweꞌ naewʉaj
naxpox, Jesús pejwʉajan! ¡Nabej nejkioweꞌbej xanal tajut naewʉajnaxpoxan, 
naewʉajnaxpoxanbej cartanxot! 16 Wajpaklon Jesucristo, waj-ax Diosbej, japi 
naknejxasink. Nakbeltaenbejpi. Nakkajachawaetbejpi xatis wajlewlasamatas. 
Nakkajachawaetbejpi xatis wʉajnawesliajwas wajpaklon Jesucristo pasliajwa 
athʉlelsik. 17 Xanal Dios kawʉajnax xamal kaes Dios xanaboejaliajwam. Dios 
kawʉajnaxbej puexa xamal jʉm-ampoxan pachaemaliajwa, isfʉlampoxanbej.

Pablo toꞌapox Tesalónica paklowaxpijiw Dios kawʉajnaliajwa japonliajwa

3 �1 Takoew, kaes lelaxaelen ampox xamalliajwa. ¡Dios kawʉajande xanal
liajwa, jiw naewʉajnax wʉt chiekal naewʉajnaliajwan! ¡Dios kawʉajan

debej, xanal jiw potʉajnʉcha naewʉajnax wʉt kamtalejen jiw chiekal naexa
sisliajwa Jesús pejwʉajan, me-ama xamal kamta naexasitam, jachiliajwabej 
japi jiw! 2  ¡Dios kawʉajande japon xanal natataef­laliajwa, jiw babejchow 
babijaxan isasamata xanalliajwa, puexa jiw naexasis-el xot Jesús pejwʉajan! 
3  Pe nakiowa, Dios nakkajachawaesaxael. Dios kajachawaesaxael xamal kaes 
xanaboejaliajwam japon. Dios tataef­laxaelbej xamal malechasamata, Satanás 
xapaeja wʉt xamal. 4 Xanal nejchaxoelx xamalliajwa: “Tesalónica paklowax
pijiw Dios kajachawaesaxaes. Samata, japi puexa isaxael xatis tatoꞌlaspoxan” 
—an xanal, nejchaxoelx wʉt xamalliajwa. 5  Xanal Dios kawʉajnax xamal 
kajachawaesliajwapon asew jiw nejxasinkaliajwam, me-ama Dios nejxasink 
xamal, jachiliajwam xamal asew jiwliajwa. Dios kawʉajnaxbej, xamal nabija
tam wʉt japon kajachawaesliajwa. Me-ama Cristo nakiowa Dios naexasisfʉl, 
nabijat wʉt, ¡xamalbej ja-amsfʉlde!

Jesús pejwʉajan naexasiti nabichaxaelpox pajut natataeflaliajwa
6  Takoew, xanal lelx wʉt, jʉm-an wajpaklon Jesucristo pijaxtat. Aton, 

naexasitpon Jesús pejwʉajan, kiwechan wʉt nabichliajwa, ¡japon atonxot 
xamal nadiajim, naexasis-el xoton xanal naewʉajnaxpox! 7 Xamal chiekal 
matabijam, ma-an xanal, xamalxot duilx wʉt. Ja-an xanal, xamalbej mata
bijaliajwan chiekal duilaliajwam. Xamalxotan wʉt, tajut nabistax wʉajsliaj
wan naweweꞌppoxan. 8  Xamalxotan wʉt, malech naxaeyaxan wʉljoe-enil. 
Wʉljowx wʉt, xatamotx. Naewʉajna-enil wʉt, tajut nabistax matkoi, madoi 
wʉtbej, plata kanaliajwan, kaen xamalxot xanal naweweꞌppoxan nawemo
sasamata. 9 Wajpaklon Jesús xanal natapaei xamal wʉljoeliajwan naweweꞌp
poxan, xamal naewʉajnax wʉt japon pejwʉajan. Pe nakiowa, wʉljoe-enil 
xamal. Xanallax tajut nabistax, xamalxotan wʉt, xamalbej najut nabichliaj
wam wʉajsliajwam xamal weweꞌppoxan. 10 Xamalxotan wʉt, jʉm-an: “Aton 
kiwesla wʉt nabichliajwa, ¡japon nej xae-eleꞌ!” —an xan. 11 Xanal wʉltaenx 
xamalxot asew nabich-elpox. Pomatkoicha japi jiw asbʉan jʉmch mathʉn. 
Nabichaxaelpi itsalti asbʉan jʉmch. 12  Jasi jiwliajwa wajpaklon Jesucristo 
xan natoꞌa jʉmchiliajwan: “¡Japi jiw pajut nej nabich wʉajsliajwa weweꞌpas
poxan!” —chiliajwan.

13 Takoew, ¡nabej kofeꞌ isliajwam pachaempoxan asew jiwliajwa! 14 Jiw nae­
xasis-el wʉt xan lelxpox carta, ¡japi sʉapich, nabej nanʉams! Ja-am wʉt, japi 

jiw pajut padalaxael. 15 ¡Pe xamal nabej nejchaxoeleꞌ japi jiwliajwa: “Japi jiw 
tadaelmajiw” —nabej aecheꞌ, nejchaxoelam wʉt! ¡Asbʉan jʉmch chiekal nae
wʉajande, japi naexasit xot Jesús pejwʉajan!

Pablo amxot kitoesaxaelpox lelpox
16 Wajpaklon Jesucristo nakkajachawaet chiekal duilaliajwas. Dios kawʉaj

nax xamal pomatkoicha chalaliajwapon, kajachawaesliajwabej xamal chiekal 
duilaliajwam nejmachtʉajnʉchanxot.

17 Xan Pablo, ampox tajut lelx xamal saludaliajwan. Ja-an, xan kaenan
ʉla cartan lelxxot. Tajwʉlbej jaxot lelx xamal puexa chiekal matabijaliaj
wam xan xatoꞌaxpox. 18  Xan wajpaklon Jesucristo kawʉajnax puexa xamal 
kajachawaesliajwa. 

Pablo lelpox carta Timoteoliajwa

1 �1 Xan Pablo, Jesucristo pej-apóstolan, japon pejwʉajan jiw naewʉaj
naliajwan. Dios, jiw bʉꞌweyaxaelpon, japon xan namakafit Jesucristo 

pej-apóstolliajwan. Wajpaklon Jesucristo, xatis wʉajnawechpon pasliajwa
sik, japonbej namakafit pej-apóstolliajwan. 2  Timoteo, ampox carta lelx xam­
liajwa. Xam, me-ama taxʉlnam, naknaexasitam xot Jesús pejwʉajan, nae
wʉajnax wʉt. Samata, xan waj-ax Dios kawʉajnax, wajpaklon Jesucristobej, 
xam kajachawaesliajwapi, xam beltaeliajwabejpi. Dios kawʉajnaxbej xam 
chiekal dukaliajwam Diosliajwa, Jesúsliajwabej, jiwliajwabej.

Pablo toꞌapox Timoteo, japon bʉxfiasliajwa asawʉajan naewʉajanpi
3  Macedonia tʉajnʉ poxadax wʉt, xam toꞌax namanaliajwam Éfeso pak

lowaxxot japi jiw chiekal naewʉajnaliajwam. Xan nejxasinkax xam jaxot 
namanaliajwam asew jiw bʉxfiasliajwam, japi naewʉajanpi asawʉajan 
Jesús pejwʉajanliajwa. 4 Japi jiw naewʉajanbej asawʉajan, pajut faekwʉa
jan. Chapaeibejpi puexa pejwʉajnapijiw ispoxan. Japawʉajan pachaema-el 
japiliajwa. Japawʉajanliajwa jiw nakaewa najʉm-aech wʉt, asbʉan jʉmch 
nakaewa nabʉnloti. Samata, jiw kaes Dios xanaboeja-el naexasisliajwapi 
Jesús pejwʉajan.

5 Samata, xam toꞌax japi jiw bʉxfiasliajwam. Dios nejxasink xatis naewʉaj
naliajwas, nakaewa nanejxasinkaliajwasbej. Samata, nakaewa nanejxasinkas 
wʉt, isaxaes pachaempoxan nakaewaliajwa. Dios chiekal xanaboejaxaes
bej. Nejchaxoelaxisal isliajwas pachaema-elpoxan. 6  Asew japixot nakaewa 
nanejxasinkpox nakofapi. Amwʉtjel japi jiw asbʉan jʉmch nakaewa najʉm-
aechfʉl pachaema-elpoxan. 7 Japi naewʉajan wʉt Moisés chajia lelpox, nejxa
sink asew jiw jʉmchiliajwas japiliajwa: “Ampi jiw chiekal naewʉajan Moisés 
chajia lelpox” —chiliajwas. Japi, me-ama chiekal matabija wʉt, ja-aechi. Pe 
japi jiw pajut chiekal matabija-el Moisés chajia lelpox.

8  Xatis matabijas, Moisés chajia lelpox pachaem japox jiw naewʉajnaliaj
was. Pe jiw chiekal pajut matabijaxael, ma-aech xot Moisés japox lel. 9 Xatis 
wajut matabijaxaes ampox. Paklochow lel wʉt tatoꞌalpox, japi japox lela-el 
fiasliajwa jiw, ispi pachaempoxan. Japilax japox lel jiw fiasliajwa, babijaxan 
is wʉt, kastikaliajwabejpi. Japox lelbejpi kastikaliajwa jiw, sitae-elpi Dios, 
naexasis-elpibej Dios. Japox lelbejpi kastikaliajwa paxjiw bapi, penjiwbej, 

asew jiwbej. 10 Japox lelbejpi fiasliajwa poejiw bʉꞌmoejsasamata asew wathoꞌ, 
wathoꞌbej asew poejiw bʉꞌmoejsasamata. Japox lelbejpi fiasliajwa nakae
poejwa nabʉꞌmoejsasamata, wathoꞌbej nakaewathoꞌa nabʉꞌmoejsasamata. 
Japox lelbejpi fiasliajwa asew jiw mowasamata asatʉajnʉchanlel, japi jiw 
esclavos nadofaliajwa. Japox lelbejpi fiasliajwa jiw kichachajbasamata. Japox 
lelbejpi fiasliajwa, jiw jʉmduw wʉt japox is-elasamata. Japox lelbejpi fias
liajwa naexasislasamata diachwʉajnakolaxwʉajan. 11 Jesús pejwʉajan, chi
miawʉajanxot, jʉm-aech japox diachwʉajnakolaxwʉajan, Dios nabʉxtoꞌapox 
naewʉajnaliajwan. Dios, japon xabich pachaem.

Pablo gracias-aechpox Jesucristoliajwa, Jesucristo kawʉajan wʉton
12  Wajpaklon Jesucristo chiekal matabijt, japon natoꞌapox isaxaelenpox. 

Samata, japon pajut nakajachawaesfʉl, asew jiw naewʉajnax wʉt japon pej
wʉajan. Samata, gracias-an Jesucristoliajwa, Jesucristo kawʉajnax wʉt. 
13  Majt naexasis-enil wʉtfʉk Jesús pejwʉajan, xan jʉm-ansfʉlax babejjame
chan Jesúsliajwa. Chakifolxbej naexasiti Jesús pejwʉajan. Japox isx wʉt, 
Dios nakiowa nabeltaen. Japox isfʉlax wʉt, xan tajut chiekal matabijs-enil, 
babijax isfʉlax wʉt, naexasis-enil wʉtfʉk Jesús. 14 Wajpaklon Jesucristo xan 
xabich nakajachawaet. Samata, japon naexasitx kaes xanaboejsliajwan. Do 
jawʉt, japon nakajachawaetbej asew jiw nejxasinkaliajwan.

15  Ampox diachwʉajnakolax. Samata, puexa jiw chiekal naexasisaxael. 
Jesucristo fʉloek ampathatasik jiw, babijaxan ispi, bʉꞌweliajwa. Xan kaes 
babijaxan isx. Me-ama puexa asew jiw, xan jachi-enil. 16 Xan japoxan isx wʉt, 
Dios nakiowa nabeltaen. Ja-aech wʉt, puexa jiw chiekal matabija Jesucristo 
xabich piach palala-elpox xanliajwa. Japon kamta xan nakastika-el, naexasis
fʉla-enil wʉt. Samata, jiw pajut chiekal matabijaxael, xabich wʉti babijaxan 
ispoxan, Dios nakiowa beltaeyaxaesi, me-ama xan Dios nabeltaen. Japi jiw 
Dios beltaens wʉt, duilaxael pomatkoicha Diosxotse. 17 Samata, pomatkoi
cha jʉmchiyaxaes Diosliajwa: “Xam xabich pachaemam” —chiyaxaes. Dios, 
kaen paklon puexa jiwliajwa, pomatkoichaliajwabej. Pomatkoicha dukpon. 
Chinax kaen aton taeyaxil Dios. Japon Dios chiekal kaekolan. Japon jachiya
xael pomatkoicha.

18  Xam Timoteo, taxʉlan wʉt, ja-am. Samata, ¡isde xan toꞌaxpox asew jiw 
naewʉajnaliajwam Dios pejjamechan! Japoxliajwa asew jiw, naexasiti Jesús 
pejwʉajan, majt jʉm-aechi xam naewʉajnaxaelampoxliajwa. Asew jiw nae
wʉajnam wʉt Dios pejjamechan, tampoelaxael. Ja-aech wʉt, ¡xam nakiowa 
naewʉajande! Me-ama soldawan nakiowa naba, chachoel wʉt japonliajwa, 
¡xamlap-is ja-amde, Dios pejjamechan jiw naewʉajnam wʉt! 19 Japox isam 
wʉt, ¡Dios xanaboejsfʉlde! ¡Isfʉldebej pachaempoxan, me-ama xam matabij
tam isfʉlaliajwam! Asew jiw matabija wʉt pachaempoxan isliajwa, japoxan 
is-eli. Samata, japi jiw kofa Dios xanaboejapoxan. 20 Japox ja-aech Himeneo, 
Alejandro sʉapich. Samata, jʉm-aechi babejjamechan Diosliajwa. Japoxan japi 
bʉxkofaliajwa, xan japi jiw woeyax Satanásxot, wʉxataeliajwapi jaxot wʉt.

Jesús pejwʉajan naexasiti Dios kawʉajnaxaelpox puexa asew jiwliajwa

2 �1 Timoteo, xan xabich nejxasinkax naexasiti Jesús pejwʉajan Dios 
kawʉajnaliajwa puexa asew jiwliajwa. Japi jiw Dios kawʉajan wʉt, 

graciaschiya xaelbejpi Diosliajwa, Dios puexa jiw kajachawaetpoxliajwa. 
2  Japi, naexasiti Jesús pejwʉajan, Dios kawʉajnaxaelbejpi Dios chiekal kaja
chawaesliajwas jiw tatoꞌalpi, nabistibej japiliajwa. Ja-aech wʉt, ajilaxael 
nabeyax. Samata, xatis chiekal duilaxaes. Ja-aech wʉt, xatisliajwa chiekal 
pachaemaxael Dios naexasisfʉlaliajwas, me-ama japon nejxasink. 3 Pachaem, 
xatis Dios kawʉajnas wʉt asew jiwliajwa. Dios, nakbʉꞌwiapon, nejchachae
milbej, japon kawʉajnas wʉt asew jiwliajwa. 4  Dios bʉꞌwesia puexa jiw. 
Nejxasinkbejpon puexa jiw matabijaliajwa Jesús pejwʉajan, diachwʉajna
kolaxpox. 5 Dios kaen. Do kaes asan Dios ajil, me-ama Dios, jason. Jesucris
tobej kaen. Japonlap asamatkoi jiw bʉflaeyaxael Dios poxase. 6 Cristo pajut 
natapaei asajiw kimatamatlaliajwas puexa jiw babijaxan ispoxan wemosliaj
wapon, Dios puexa jiw bʉꞌweliajwa. Japawʉajan Dios naktapaei matabija
liajwas, naewʉajnaliajwasbej asew jiw ampamatkoiyan. 7 Samata, Dios xan 
namakafit apóstolliajwan, potʉajnʉcha judíos-elpi naewʉajnaliajwan chi
miawʉajan, Jesús pejwʉajan. Xan jʉm-anpox, diach chiekal wʉajnakolax. 
Kichachajba-enil.

8  Xan nejxasinkax poejiw potʉajnʉcha Dios kawʉajnaliajwa. Japi mʉax
xachoeyaxael, Dios kawʉajan wʉt. Japi poejiw, chiekal pachaempi, me-ama 
Dios nejxasink. Palala-elpibej, asew jiw sʉapich. Majt nalot wʉt, asew jiw 
sʉapich, chiekal chaemtpibejlis. 9 Xan nejxasinkaxbej wathoꞌ naxoeliajwa, 
madoꞌ ipachaem. Do japoxantat wathoꞌ naxoeyaxael. Wathoꞌ nachaemt wʉt, 
chiekal mathiayaxael. Xabich duiyaxil oro, perlasbej. Wathoꞌ naxoeyaxilbej 
yiafan, xabich ommaenkpi. 10 Jachiyaxil wathoꞌ, naexasiti Jesús pejwʉajan. 
Japi wathoꞌlax isaxael pachaempoxan asew jiw kajachawaesliajwa. Ja-aech 
wʉt, asew jiw sitaeyaxaesi. Japi wathoꞌliajwa jʉmchiyaxaesbej: “Japi wathoꞌ 
xabich pachaem” —chiyaxaesi. 11 Poejiw Dios pejjamechan naewʉajan wʉt, 
wathoꞌ boejlach chalakaxael chiekal naewesliajwa. Ja-aech wʉt, asew jiw 
nejchaxoelaxael japi wathoꞌliajwa: “Japi wathoꞌ diachwʉajnakolax chiekal 
sitaen, asew jiw naewʉajan wʉt Dios pejjamechan” —chiyaxael jiw, nejcha
xoels wʉt japi wathoꞌliajwa. 12  Xan tapae-enil wathoꞌ naewʉajnaliajwa Dios 
pejjamechan, jiw natameja wʉt. Wathoꞌlax chiekal boejlach chalakaxael 
naewesliajwa Dios pejjamechan. Wathoꞌ tatoꞌlaxil poejiw. 13  Dios matxoela is 
Adán. Do jawʉx, Adán pijow ispon. Samata, wathoꞌ tatoꞌlaxil poejiw. 14 Adán 
naekichachajba-esal Satanás. Eva naekichachajbas Satanás. Samata, japow 
naexasis-el Dios. 15 Wathoꞌ, paxipi, chiekal isfʉl wʉt puexa Dios tatoꞌlaspo
xan paxi chiekal tiꞌsliajwa, ja-aech wʉt, Dios bʉꞌweyaxaes japi wathoꞌ. Japi 
wathoꞌbej chiekal naexasisaxael Jesús pejwʉajan. Asew jiw nejxasinkaxael
bejpi. Chiekal duilaxaelbejpi, me-ama Dios nejxasink.

Masi poejiw makanosaxaespox ancianosliajwa, japi 
chiekal tatoꞌlaliajwa Jesús pejwʉajan naexasiti

3 �1 Ampox diach chiekal wʉajnakolax. Kaen ancianosia wʉt naexasiti 
Jesús pejwʉajan tatoꞌlaliajwa, japox bichax xabich pachaem. 2  Maka­

fisaxaespon ancianoliajwa, japon aton chiekal pachaempon asew jiwliajwa, 
japonaxaellape. Japonbej puexa jiw jʉmtispon: “Ampon aton babijax is-el” 
—tispon. Japonbej kaeow pijow. Japonbej chiekal natataefʉl pajutliajwa isa
samata pachaema-elpoxan asew jiwliajwa. Japonbej asew jiw sitaenspon. 

Japonbej chiekal asew jiw bʉꞌkʉla, pejbatat jiw pat wʉt. Japonbej chiekal 
xajʉp asew jiw naewʉajnaliajwa. 3  Japonbej saxa fe-el saxsliajwas. Japonbej 
nabeyax nejxasinka-el. Japonbej nejxasinka-el nalosax, asew jiw sʉapich. 
Japonbej nejxasinka-el xabich plata kanaliajwa. 4 Japonbej chiekal tatoꞌalpon 
pejbapijiw. Japonbej paxi toꞌa wʉt, chiekal owtis. Japonbej chiekal sitaens 
paxi. 5 Kaen aton chiekal tatoꞌla-el wʉt pejbapijiw, ja-aech wʉt, japon chiekal 
tatoꞌlaxilbej naexasiti Jesús pejwʉajan. 6  Jesús pejwʉajan jelnaexasitpon, 
japon aton chiekal pachaema-elfʉk ancianoliajwa. Japon aton makafich wʉt 
ancianoliajwa, nejchaxoelaxaelon: “Xan kaes pejme pachaeman. Me-ama 
asew jiw, jachi-enil” —chiyaxaelon, nejchaxoel wʉt. Japox nejchaxoel wʉt, 
japon aton Dios kastikaxaes. Me-ama Dios kastika wʉt Satanás, jachixaes
bej japon aton. 7  Makafisaxaespon ancianoliajwa, japon chiekal sitaeya
xaes asew jiw, naexasis-eli Jesús pejwʉajan. Ja-aech wʉt, asew jiw japon 
aton wʉljʉmchiyaxisal. Satanásbej xajʉpaxil japon anciano naewʉajanpox 
wetoesliajwaspon.

Masi poejiw makanosaxaespox diáconosliajwa, 
japi kajachawaesliajwa ancianos

8  Makanosaxaespi diáconosliajwa, japibej puexa jiw chiekal sitaenspilis. 
Japibej kichachajba-el. Japibej saxa fe-el saxsliajwas. Japibej nejchaxoela-el 
isliajwa babijaxan xabich plata kanaliajwa. 9 Japibej babijax is-el, chiekal 
naexasit xoti diachwʉajnakolaxpox, Cristo pejwʉajan. Japi nejchaxoel wʉt 
Jesús pejwʉajanliajwa, nejchaxoela-el: “Ampawʉajan diachwʉajnakolaxa-el” 
—chi-eli, nejchaxoel wʉt. 10 Makanosaxaespi diáconosliajwa, japi matxoela 
xapaejaxaes naexasiti Jesús pejwʉajan, matabijaliajwa japi pachaem wʉt. 
Japi pachaem wʉt, makanosaxaes diáconosliajwa. 11 Makanosaxaespi diá­
conosliajwa, japi pejwathoꞌ chiekal sitaeyaxaespi asew jiw. Japi wathoꞌbej 
bʉxwʉajanmaenkaxilpi asew jiwliajwa. Japi wathoꞌbej pajut chiekal nata
taefʉlpi, asax isasamata, pachaema-elpox. 12  Poejiw makanosaxaespi diáco
nosliajwa, japi kaenanʉla pijowaxaelpi. Japibej chiekal matabijapi paxi tatoꞌ
laliajwa, pejbachanpijiwbej. 13  Japi diáconosbichax chiekal isfʉl wʉt, puexa 
jiw chiekal sitaeyaxaesi. Ja-aech wʉt, diáconos bʉxdalaxil pajut chapaeliaj
wapi puexa jiw naexasitpox Jesucristo pejwʉajan.

Pablo lelpox naewʉajnaliajwapon Timoteo 
diachwʉajnakolaxpox Jesucristoliajwa

14 Timoteo, xan ampox carta lelx wʉt, nejchaxoelx: “Asamatkoi chalech
kal pasaxaechan Éfeso paklowaxxot Timoteo taeliajwan” —an, nejchaxoelax 
wʉt. 15 Pe nakiowa, xan piach kijlax wʉt pasliajwan xamxot, ampox carta xal
jowam wʉt, xam matabijsaxaelam, naexasiti Jesús pejwʉajan machiyaxael, 
duil wʉt. Japi jiw, Dios pomatkoichapon pejjiwpi. Samata, japi jiw naewʉaj
naxael asew jiw Jesús pejwʉajan. Japibej bʉxfiasaxael, asew jiw naewʉajan 
wʉt asawʉajan, Jesús pejwʉajana-el wʉt. 16  Jesús pejwʉajan diach chiekal 
wʉajnakolax xabich pachaem, xatis naexasichpox. Dios nakkajachawaet japa
wʉajan jʉmmatabijaliajwas. Jiw himnotat jajuw wʉt, jʉm-aechi:

“Cristo nalaelt ampathatat. Do jawʉx, Cristo tʉp wʉt cruztat, tres 
matkoi wʉt, Dios mat-ech wʉtbejpon, pejme dukon, jiw pajut 

matabijaliajwa Cristo Dios paxʉlanpon. Jawʉx japon bʉꞌfos Dios 
athʉse, Dios poxase. Jawʉt ángeles taenpi Cristo. Do jawʉx, Cristo 
pejnachala naewʉajan xabich asew jiw, asatʉajnʉchanpijiw, Cristo 
pejwʉajan. Samata, japi xanaboeja Cristo” —aech jiw, jajuw wʉt 
himno.

Asew jiw kofaxaelpox Jesús pejwʉajan naexasitpoxliajwa

4 �1 Espíritu Santo nakjʉm-aech xatis chiekal matabijaliajwas ampox. 
That toepax mox pawʉajna wʉt, naexasitpixot Jesús pejwʉajan, asew 

jiw kofaxael, japi jiw naekichachajbaxaes xot. Japi asew jiw naewʉajnaspox 
naexasisaxaeli. Japanaewʉajnax, Satanás pejnaewʉajnax. 2  Japi naexasisa­
xael naekichachajbapijiw naewʉajanpoxan. Japawʉajan, me-ama diachwʉaj
nakolax wʉt, wejachiyaxaesipox. Naekichachajbapijiw asew jiw naewʉajan 
wʉt, padalaxili. Samata, chiekal nejmach naewʉajnaxaeli. 3-4 Japi naekicha
chajbapijiw naewʉajan wʉt, japi asbʉan jʉmch jiw fiasaxael nakjiyasamata. 
Kaechafiasaxaelbejpi asanaxaeyaxan, nejmachnaxaeyaxan jiw xaesamata. 
Pe xatis, Jesús pejwʉajan naexasichpis, chiekal matabijas. Xatis Diosliajwa 
graciastis wʉt, puexa Dios ispoxan pachaem xaeliajwas. Kaen aton jʉmchiya
xil: “Ampox xaelx wʉt, pachaemaxil Diosliajwa” —chiyaxilon. Dios ispoxan 
xaes wʉt, graciaschiyaxaes Diosliajwa. 5  Dios pejjamechan, chajia lelspox, 
jʉm-aech wʉt, jʉm-aechox: “Puexa nejmachnaxaeyaxan pachaem xatis xae
liajwas” —aechox. Samata, Diosliajwa graciastis wʉt, japoxan pachaem xatis 
xaeliajwas.

Pablo naewʉajanpox Timoteo
6  Xam chiekal naewʉajnam wʉt naexasiti Jesús pejwʉajan xan jʉm-

anpoxan, ja-am wʉt, xam pachaemaxaelam Jesucristo tanbichliajwam. 
Xam kaes Dios xanaboejsliajwam, chiekal naexasisaxaelam chajia xan jʉm-
anpoxan, xam naewʉajnax wʉt.

7 ¡Nabej naexasis jiw pajut faekwʉajan, japi naewʉajan wʉt japox! Japa
wʉajan pachaema-el, Dios pejjamechana-el xot. ¡Xam chiekal matabijtam 
naexasisliajwam Dios jʉm-aechpoxan! 8  Najaesax pachaem wajbʉꞌanliajwa. 
Pe kaes pejme pachaem xatisliajwa Dios xanaboejaspox. Samata, xatis laelpas 
wʉt, Dios nakkajachawaesaxael. Baxael, tʉps wʉtbej, Dios nakkajachawae
saxael duilaliajwas japonxotse. 9 Ampoxlap diachwʉajnakolax. Samata, xatis 
puexa chiekal naexasisaxaes. 10 Samatabej, xatis xabich nabistas Dios pijax 
bichax. Jatis Dios, pomatkoicha dukpon, xanaboejas xot. Dios puexa jiw 
bʉꞌweyaxael, naexasiti Jesús pejwʉajan.

11 ¡Xan lelxpoxan xam jiw naewʉajande! ¡Jiw tatoꞌaldebej ampoxan 
chiekal naexasisliajwapi! 12  Diachwʉajnakolax xam chiekal patiꞌna-emil. 
Pe nakiowa, xam naewʉajnam wʉt, ¡nabej tapaeꞌ jiw naewʉajnampoxan 
naexasislasamata, chiekal patiꞌna-emil xot! Jesús pejwʉajan naexasitixo
tam wʉt, ¡chiekal dukde xam japi jiw nakxataeliajwa! ¡Jiw naewʉajnam 
wʉtbej, chiekal chamoeyaxtat naewʉajande! ¡Nejxasinkdebej asew jiw! ¡Dios 
chiekal xanaboejsfʉldebej xam kajachawaesliajwapon! ¡Nabej isbej babija
xan! 13 Xan pas-enil wʉtfʉk xamxot, naexasiti Jesús pejwʉajan sʉapich, nata
mejlam wʉt, ¡Dios pejjamechan, chajia lelspox, chanaexaljoem! Do jawʉt, 

¡chiekal chanaekabʉanimbej japoxanliajwa jiw nejchachaemlaliajwa, Dios 
kaes xanaboejaliajwabejpi! 14 ¡Isfʉlde Dios xam tatoꞌalpoxan! Ja-am wʉt, Dios 
kajachawaesfʉlaxael. Nejchaxoelam wʉtbej, ¡nejchaxoelde ancianos majt 
ki-owapoxliajwa nejtaꞌtat, Dios kawʉajan wʉti xamliajwa! Jawʉt ancianos 
Dios toꞌas japi xam jʉmchiliajwa: “Dios xam makafit japon tanbichliajwam” 
—chiliajwapi.

15 ¡Puexa xan tatoꞌlaxpoxan chiekal isfʉlde! Ja-am wʉt, puexa jiw xam tae
yaxael chiekal dukampox. 16 ¡Najut chiekal natataef­lafʉlde babijax isasama
tam! Jiw naewʉajnam wʉtbej Dios pejjamechan, ¡naewʉajande, me-ama Dios 
nejxasink! ¡Nabej kofs Dios naexasitampox! Ja-am wʉt, Dios xam bʉꞌweya
xael. Xam naewetibej, Dios bʉꞌweyaxaesbej japi jiw.

Machiyaxaelpox Timoteo, duk wʉton Jesús pejwʉajan naexasitixot

5 �1 Aton, patiꞌin, is wʉt pachaema-elpox, japon fiatam wʉt, ¡nabej los! 
Naewʉajnam wʉt ispoxliajwa, ¡chiekal naewʉajande! Me-ama nej-ax 

jʉm-am wʉt, ¡ja-amde japon atonliajwa! Wathoꞌ, pansiachow, naewʉajnam 
wʉtbej, me-ama nakoew naewʉajnam wʉt, ¡ja-amde! 2  ¡Wathoꞌ, pakdiachow, 
sitaem! Me-ama nej-en wʉt, ¡ja-amde! ¡Wathoꞌ, pansiachow, sitaembej! 
Me-ama nakoewkola wʉt, ¡ja-amde! ¡Nabej bʉꞌnejchaxoeleꞌ asax isax, japi 
wathoꞌ sʉapich!

Amxot jʉm-aechpox, wathoꞌ, pamaljiw naetʉpspi, 
japi naexasiti Jesús pejwʉajan

3  ¡Naewʉajande naexasiti Jesús pejwʉajan, japi kajachawaesliajwa asew 
wathoꞌ, pamaljiw naetʉpspi, japi wathoꞌ pejjiw chiekal kijilpi kajachawaes
liajwas! 4  Wathoꞌ, pamaljiw naetʉpspi, paxi, pamojiwbej, pakdiachow wʉt, 
ja-aech wʉt, nej kajachawaesas japi wathoꞌ. Amwʉtjel, japi pakdiachow xot, 
¡nej tataef­leꞌ penjiw, paeꞌjiwbej! Ja-aech wʉt, Dios nejchachaemlaxael japi 
jiwliajwa. 5  Wathoꞌ, pamaljiw naetʉpspi, diachwʉajnakolax pejjiw chiekal 
kijilpi, japi wathoꞌ Dios xanaboeja kajachawaesfʉlaliajwas. Japi wathoꞌ 
bʉxkofa-elbej Dios kawʉajnaxpoxan matkoi, madoibej, Dios kajachawaes
fʉlaliajwas. 6 Asew wathoꞌ, pamaljiw naetʉpspi, pajut isasiapoxan, pachaema-
elpoxan, isfʉl wʉt, ja-aech wʉt, japi wathoꞌ, me-ama patʉpa, jachiyaxaeli 
Diosliajwa. 7 ¡Jesús pejwʉajan naexasiti toꞌim kajachawaesliajwapi wathoꞌ, 
pamaljiw naetʉpspi! Jesús pejwʉajan naexasiti chiekal kajachawaet wʉt japi 
wathoꞌ, chinax kaen aton, Jesús pejwʉajan naexasis-elpon, wʉljʉmchiyaxil 
babejjamechan Jesús pejwʉajan naexasitiliajwa. 8  Aton, Jesús pejwʉajan nae
xasitpon, japon kajachawaes-el wʉt pejjiw, pejjiwkolabej, ja-aech wʉt, asew 
jiw matabijaxaeson, japon aton koft Jesús pejwʉajan naexasitpox. Me-ama 
naexasis-eli Jesús pejwʉajan, jachiyaxil japon. Kaes pejme chaemilaxaelon. 
Naexasis-elpi Jesús pejwʉajan, japi chiekal tataefʉl pejjiw.

9 Wathoꞌ, pamaljiw naetʉpspi, japi kaes sesenta waechanpi wʉt, japi pej
wʉlan lelaxaes pelfʉtat, kajachawaesliajwas naexasiti Jesús pejwʉajan. Japi 
wathoꞌ pamaljiw naetʉps wʉt, pejme poejiw nos-eli. 10 Japi wathoꞌ chiekal 
matabijas asew jiw, majt is xoti pachaempoxan asew jiwliajwa, pamal
jiw naetʉpa-esal wʉti. Japi wathoꞌbej majt paxi wʉt, chiekal tataefʉl. Japi 
wathoꞌbej chiekal bʉꞌkʉla, asew jiw pat wʉt japi pejbatat. Japi wathoꞌbej majt 

tʉakkiatpi, naexasiti Jesús pejwʉajan pat wʉt japi pejbatat chiekal bʉꞌkʉla
liajwa. Japi wathoꞌbej majt kajachawaetbej asew jiw, nabijat wʉt. Isbejpi 
puexa pachaempoxan asew jiwliajwa. Me-ama japi wathoꞌ, jasi wathoꞌlap, 
kajachawaesaxaes naexasiti Jesús pejwʉajan.

11 ¡Wathoꞌ, pamaljiw naetʉpspi, sesenta waechana-elpifʉk, japi pejwʉlan 
nabej leleꞌ pelfʉtat, naexasiti Jesús pejwʉajan kajachawaesliajwas! Japi wathoꞌ 
pejme nosaxael wʉt poejiw, ja-aech wʉt, bej kofaxaelbejpi Jesús pejbichax 
nabistpox. 12  Ja-aech wʉt, japi wathoꞌ pejbʉꞌwʉajnaxael Diosliajwa, chiekal 
is-el xoti jʉmduwpox, Dios tanbichaxaelpox. 13  Ja-aech wʉt, japi wathoꞌ 
asbʉan jʉmch nanʉamsaxael asabachan mathʉnaliajwa. Ja-aech wʉtbej, 
japi wathoꞌ kiwecha nadofaxael. Bʉxwʉajanmaenkaxaelbejpi. Bʉxxandadʉ
saxaelbejpi. Japi wathoꞌbej jʉmchiyaxael asew jiwliajwa pachaema-elpoxan 
jʉmchiliajwa asew jiw. 14 Samata, wathoꞌ, pamaljiw naetʉpspi, japi chiekal 
pakdiachowa-el wʉtfʉk, xan jʉm-an japi wathoꞌ pejme nakjiyaliajwa. Ja-aech 
wʉt, paxi wʉlxaeli. Chiekal tataef­laxaelbejpi jiw pejbachanpijiw. Ja-aech wʉt, 
wajdaelmajiw babejjamechan jʉmchiyaxisal japi wathoꞌliajwa. 15 Xan japox 
jʉm-an, asew wathoꞌ, pamaljiw naetʉpspi, kofa xoti Jesús pejwʉajan naexasit
pox. Do jawʉx, asbʉan jʉmch islisi Satanás tatoꞌalpoxan.

16 ¡Wathoꞌ, naexasiti Jesús pejwʉajan, japi wathoꞌ kaenanʉla nej kajacha
waes pejjiw, wathoꞌ, pamaljiw naetʉpspi! Japi japox isfʉl wʉt, ja-aech wʉt, 
asew, naexasiti Jesús pejwʉajan, xajʉpaxael kajachawaesliajwa asew wathoꞌ, 
pejjiw chiekal kijilpi.

Jesús pejwʉajan naexasiti, japi sitaeyaxaelpox ancianos
17 Ancianos chiekal tataefʉl wʉt naexasiti Jesús pejwʉajan, ja-aech wʉt, 

¡chiekal nej sitaes! ¡Ancianosbej chiekal nej mosas, pomatkoicha naewʉajan 
wʉti, chiekal chanaekabʉana wʉtbejpi jiw Dios pejjamechan! 18  Dios pejja
mechan, chajia lelspox, jʉm-aech wʉt, jʉm-aechox: “Woei xanbistam wʉt 
trigo matbokkiyanaliajwa, ¡woei nabej kaechjoeleꞌ bozal trigo xaesamata!” 
—aechox. Jʉm-aechbejpox: “Kaen aton nabist wʉt asanliajwa, ¡japon nej 
mosas!” —aechox. Samata, ¡ancianos chiekal nej mosas, pomatkoicha chiekal 
naewʉajan wʉti, chanaekabʉana wʉtbejpi asew, Jesús pejwʉajan naexasiti!

19 Asan aton xam jʉm-aech wʉt: “Xan taenx, anciano babijax is wʉt” —
aech wʉton, ¡japox kamta nabej naexasisfʉk! Pe kolenje, o, tres aton, japox 
kaeyax chiekal jʉm-aech wʉt, ja-aech wʉt, ¡japi chiekal naexasiꞌe!

Pablo kaes lelpox, naewʉajnaxan Timoteoliajwa
20 Diachwʉajnakolax ancianos babijaxan isfʉl wʉt, ¡fiaꞌe puexa Jesús pej

wʉajan naexasiti pejwʉajnalel! ¡Japoxlap xamal ja-amde puexa Jesús pejwʉa
jan naexasiti pejlewlaliajwa, japibej babijaxan isasamata!

21 Paklon babijax is wʉt, o, paklona-elpon wʉtbej, ¡japi fiaꞌe! Xam japox 
toꞌax isliajwam. Dios chiekal matabijt, Jesucristo sʉapich, ángelesbej, xam 
toꞌaxpox isliajwam. 22  Xam Timoteo, ki-osasiam wʉt aton pejtaꞌtat japon aton 
makafisliajwam ancianoliajwa, japon tatoꞌlaliajwa naexasiti Jesús pejwʉajan, 
¡xam majt chiekal nejchaxoelde japon atonliajwa! Chiekal matabijs-emilpon 
makafitam wʉt ancianoliajwa, asamatkoi japon aton babijax is wʉt, ja-aech 
wʉt, japi jiw xam wʉljʉmchiyaxael: “Timoteo kaenejchaxoelax, japon aton 

sʉapich, japox babijaxliajwa” —chiyaxael japi jiw xamliajwa. Dukam wʉt, 
¡chiekal najut tataefʉlde pomatkoicha babijax isasamatam!

23 Asamatkoi xam nejpoklawoejt chalechkal xabich jiwexaenk. Ja-aech wʉt, 
¡nabej feꞌ minkal! ¡Cha-aeldoech tanialde vinomint!

24 Asew jiw babijaxan is wʉt, puexa jiw japoxan chiekal matabija. Samata, 
japi tasalas . Pelax asew jiw maliach babijaxan is wʉt, matabija-esal. Pe 
baxael, japi tasalas wʉt, jawʉt puexa jiw matabija japi babijaxan ispoxan. 
25  J iw tulaela is wʉtbej pachaempoxan, puexa jiw chiekal taen. Asew 
jiw, tulaela is-el pachaempoxan. Pe japoxan asamatkoi puexa jiw chiekal 
matabijaxael.

6 �1 Jesús pejwʉajan naexasiti, esclavos wʉt, japi chiekal sitaeyaxael pej
paklochow. Ja-aech wʉt, asew jiw wʉljʉmchiyaxisal esclavosliajwa: 

“Japi esclavos naexasitwʉajan, chiekal pachaema-el” —chiyaxil asew jiw. 
Japi jiwbej jʉmchiyaxil babejjamechan Diosliajwa. 2  Japi esclavos nejcha
xoelaxilbej: “Tajpaklon Jesús pejwʉajan naexasit xot, chiekal sitaeyaxinil” 
—chiyaxil esclavos, nejchaxoel wʉt pejpaklochowliajwa. ¡Japi kaes chiekal 
nej nabich pejpaklochowliajwa!

Jesús pejwʉajan naexasiti, japi xanejchachaemlaxaelpox pejew
3 Asew jiw naewʉajan, asawʉajan, wajpaklon Jesucristo pejwʉajna-elpox. 

Japi naewʉajna-el diachwʉajnakolaxwʉajan. Japi jiw naewʉajna-elbej asew 
jiw chiekal duilaliajwa, me-ama Dios nejxasink. 4 Japi jiw, asawʉajan nae
wʉajanpi, nejchaxoeli: “Xatis puexa matabijas. Me-ama asew jiw, jachi-esal” 
—aechi, nejchaxoel wʉt. Pe japi pajut chiekal matabija-el asew jiw naewʉaj
naspox. Japi nejxasink wʉajan nabʉnlosliajwa, pachaema-elpox. Nakaewa 
nusasiowlamaenkbejpi. Nakaewa najʉm-aechmaenkbejpi babejjamechan. 
Chiekal nakaewa naxanaboeja-elbejpi. 5 Nabʉxkofa-elbejpi nabʉnlosax, pej
nejchaxoelaxan chaemil xot. Matabija-elbejpi diachwʉajnakolaxpox. Kae
nanʉla asbʉan jʉmch nejchaxoel: “Xan naewʉajnax wʉt Dios pejjamechan, 
xabich plata kanaxaelen” —aechi asbʉan jʉmch, nejchaxoel wʉt. 6 Xatis, Jesús 
pejwʉajan naexasichpis, Diosliajwa, me-ama kimaenkas wʉt, jatis, xanejcha
chaemlas wʉt Dios nakchaxduwpoxan. 7 Ampathatat nalaelas wʉt, chiekal 
masox nalaelas. Asamatkoi tʉps wʉtbej, kaeyax xalaeyaxisal, ampathatpijax. 
8  Samata, ampathatat xatis naxaeyaxan wʉt xaeliajwas, naxoe wʉtbej naxoe
liajwas, japoxanliajwa xanejchachaemlaxaes. 9 Pelax kimaenkasiapi, japi
liajwa tampoela-el naekichachajbaliajwas japi babijaxan isliajwa. Samata, 
japi babijaxan is kimaenkaliajwa. Ja-aech wʉt, kofaxili babijaxan isfʉlpo
xan. Samata, baxael, xabich babijaxan is xot, nabijasaxaeli. Napelsaxaelbejpi 
Diosliajwa. Me-ama choef mʉthadik natacholika, jachiyaxael japi kimaenka
siapi. Japamʉthxotdik japi weyaxil. Tʉp wʉt, chiekal toepaxaeli. 10 Jiw xabich 
kimaenkasia wʉt, babijaxan is plata kanaliajwa. Ja-aech wʉt, kofapi Dios nae
xasitpox. Samata, amwʉtjel japi jiw pajut ispoxantat xabich nabijat.

Pablo Timoteo naewʉajanpox Dios kaes xanaboejsliajwapon
11 Timoteo, xam nabistamponam Diosliajwa, nejchaxoelam wʉt, ¡nabej nej

chaxoeleꞌ kimaenkaliajwam! Me-ama asew jiw nejchaxoel kimaenkaliajwa, 

¡xam nabej ja-aecheꞌ! ¡Isfʉlde pachaempoxan! Dukam wʉt, ¡chiekal dukde, 
me-ama Dios nejxasink! ¡Dios xanaboejde xam kajachawaesliajwa! ¡Nejxa
sinkdebej asew jiw, naexasiti Jesús pejwʉajan! Nabijatam wʉtbej, ¡nabej 
kofs Dios naexasitampox! Nejchaxoelam wʉt, ¡nabej nejchaxoeleꞌ: “Xan kaes 
pejme pachaeman. Me-ama asew jiw, jachi-enil” —nabej aecheꞌ, nejchaxoe
lam wʉt! 12  ¡Xam chiekal naexasisfʉlde Dios! Me-ama kaen aton xabich najaet 
puexa pejpamamaxtat premio kanaliajwa, ¡xambej ja-amde, dukam wʉt! 
¡Chiekal dukde, me-ama Dios nejxasink! Ja-am wʉt, asamatkoi, dukaxae
lam pomatkoicha Diosxotse. Japoxliajwa Dios xam chajia makafit. Asew jiw 
xam bautisa wʉt, jawʉt xabich jiw pejwʉajnalel xam jʉm-am: “Xan pomat
koicha chiekal naexasisfʉlaxaelen Jesús pejwʉajan” —am xam jiw pejwʉaj
nalel. 13  Amwʉtjel lelx xam toꞌaliajwan isaxaelampox. Japox lelx wʉt, Dios 
matabijt. Japon pijaxtat puexa xatis chiekal duilafʉlas. Jesucristobej mata
bijt xan lelxpox xamliajwa. Jesús nuk wʉt Poncio Pilato pejwʉajnalel, jawʉt 
jʉm-aechon diachwʉajnakolaxpox pajutliajwa. 14  Xan jʉm-an xam puexa 
chiekal naexasisliajwam xan lelxpoxan. ¡Chiekal naexasisfʉlde puexa xan 
jʉm-anpoxan, asew jiw xam wʉljʉmchisamata: “Ampon aton chiekal naexa
sis-el Dios” —chisamata asew jiw xamliajwa! ¡Xan jʉm-anpoxan naexasisfʉ
lde, hasta wajpaklon Jesucristo pejme fʉloek wʉt! 15 Pat wʉt Dios markpox, 
matkoi, Jesucr isto pejme pasaxoek. Dios, kaen, japon paklokolan puexa 
jiw tatoꞌlaliajwa. Japonbej xabich pachaem. Ampathatpijiwtatoꞌalpi, puexa 
japibej Dios tatoꞌlaxaesi. 16  Dios, kaen, japon tʉpaxil. Dios dukxotse xabich 
itliak. Chinax kaen aton jaxotse pasaxil, tʉpa-el wʉtfʉk ampathatat. Chinax 
kaen aton taeyaxilbej Dios. Pomatkoicha puexa jiw jʉmchiyaxael: “Dios, xam 
xabich pachaemam” —chiyaxael jiw pomatkoicha. ¡Diachwʉajnakolax japox 
jachiyaxael!

17 ¡Naewʉajande kimaenkpi, japi nejchaxoelasamata: “Xan xabich tejew. 
Samata, kaes pejme xan pachaeman. Me-ama asew jiw, jachi-enil” —chisa
matapi, nejchaxoel wʉt! Kimaeyax chalechkal toepaxael. Samata, ¡xam nae
wʉajande kimaenkpi japi pejew xanaboejasamata! ¡Japi naewʉajande Dios 
xanaboejaliajwapi, japon tataef­laliajwas! Dios puexa xatis nakweweꞌppoxan 
nakchaxduw chiekal duilaliajwas. 18  ¡Kimaenkpi toꞌim, japi jiw kajachawaes
liajwa! 19 Ja-aech wʉt, kimaenkpi Dios chaxduiyaxaes kaes pejme ommaenk
poxan japonxotse. Japoxan pomatkoichaliajwa. Ja-aech wʉt, japi kimaenkpi 
pomatkoicha duilaxael Diosxotse.

Pablo lelpox ampacarta taxdukanaewʉajnax Timoteoliajwa
20  T imoteo, ¡chiekal jiw naewʉajande Dios pejjamechan, me-ama Dios 

xam toꞌa! ¡Nabej naewes asew jiw pajut faekwʉajan! Japawʉajan Diosliajwa 
pachaema-el. Japi pajutliajwa najʉm-aech asew jiw jʉmtaeliajwas: “Xan kaes 
pejme matabijtax. Me-ama asew jiw, jachi-enil” —na-aechi pajutliajwa. Jasi 
jiw naewʉajan wʉt, ¡nabej naewes, japox wʉajan diachwʉajnakolaxa-el xot! 
21 Asew jiwlax japox wʉajan naexasit, naewʉajnas wʉt. Samata, amwʉtjel 
kofalisi Jesús pejwʉajan naexasitpox.

Xan Dios kawʉajnax xam kajachawaesfʉlaliajwapon, asew naexasitpiliaj
wabej Jesús pejwʉajan, Éfeso paklowaxpijiw. 

Pablo lelpox carta Timoteoliajwa

1 �1 Xan, Pablo, Dios namakafit Jesucristo pej-apóstolliajwan, jiw nae
wʉajnaliajwan Jesús pejwʉajan. Dios nejxasink xan jiw naewʉajnaliaj

wan Dios jʉm-aechpox, naexasiti Jesús pejwʉajan duilaliajwa japonxotse. 
2  Timoteo, ampox carta lelx xamliajwa. Xam taxʉlnam wʉt, ja-am xanliajwa, 
xambej naexasitam xot Jesús pejwʉajan. Samata, xam nejxasinkax. Xan 
waj-ax Dios, wajpaklon Jesucristobej, kawʉajnax xam kajachawaesliajwapi. 
Japi kawʉajnaxbej xam chiekal beltaeliajwa. Japi kawʉajnaxbej xabich xam 
kajachawaesliajwa chiekal dukaliajwam, asew jiw sʉapich.

Pablo Timoteo naewʉajanpox, japon kofs-elaliajwa Dios pijax bichax
3  Me-ama tajwʉajnapijiw nabist Diosliajwa, xanbej ja-an amwʉtjel. Ja-an 

wʉt, xan babijax is-enil asew jiwliajwa. Matkoi, madoibej, Dios kawʉajnax 
wʉt, xam nejchaxoelx. Samata, jawʉt Dios gracias-an xamliajwa. 4 Xan nej
chafaetx xam nowampox, xan chijiyaliajwan wʉt asalel. Samata, pejme xam 
taesian nejchachaemlaliajwan. 5 Xan nejkiowa-enil xam Jesucristo pejwʉajan 
chiekal naexasitampox. Nej-aeꞌ Loida matxoela naexasit Jesús pejwʉajan, 
nej-en Eunice sʉapichbej. Xan matabijtax, xambej diachwʉajnakolax naexa
sitam Jesús pejwʉajan.

6  Samata, ¡xam nejchaxoelde Dios pijax bichax isfʉlaliajwam! Xan nejtaꞌ
tat ki-otx wʉt Dios kawʉajnaliajwan, jawʉt Espíritu Santo tʉadut xam kaja
chawaesfʉlaliajwa Dios pijax bichax isliajwam. 7 Dios toꞌak Espíritu Santo 
xatis wajmatpʉatanxotaliajwa. Samata, wajlewlaxil asew jiwliajwa. Espíritu 
Santo nakkajachawaet isliajwas Dios nejxasinkpoxan. Nakkajachawaetbejpon 
asew jiw nejxasinkaliajwas. Nakkajachawaetbejpon babijaxan isasamatas. 
8  ¡Xam nabej nadaleꞌ asew jiw naewʉajnaliajwam wajpaklon Jesús pejwʉa
jan! ¡Nabej nadaleꞌbej xan jiw jebatat najiapoxliajwa, jiw naewʉajnax xot 
Jesús pejwʉajan! Nabijatam wʉt, asew jiw is wʉt babijaxan, Jesús pejwʉajan 
naewʉajnam wʉt, ja-am wʉt, ¡nakiowa naewʉajnafʉlde! Ja-am wʉt, Dios 
kajachawaesfʉlaxael xam mamnikaliajwam, me-ama xan Dios nakajacha
waesfʉl. 9 Dios nakbʉꞌwia xatis. Nakmakanotbejpon japon pejjiwaliajwas 
tanbichliajwas. Dios nakmakanos-el, pachaempoxan isas xot. Pe japon nak
makanot, pajut nejchaxoel xot, xatis naknejxasink xoton. Chajiakolaxtat Dios 
is-el wʉtfʉk ampathat, Dios nejchaxoel toꞌaliajwa Jesucristo ampathatpijiw 

bʉꞌweliajwa. 10  Wajpaklon Jesucristo ampathatat nalaelt. Do baxael, japon 
boesas tʉpaliajwa xatisliajwa. Japon tʉp wʉt, Dios mat-echpon pejme duka
liajwa. Ja-aech wʉt, Jesucristo malecha patʉpax. Jesucristo tʉp wʉt xatis
liajwa, matabijas Dios xabich naknejxasinkpox. Jiw matabija wʉt chimiawʉa
jan, Jesús pejwʉajan, japi matabijaxael pomatkoicha duilaxaelpox Diosxotse.

11 Dios natoꞌa xan jiw naewʉajnaliajwan Jesús pejwʉajan. Dios namaka
fitbej Jesús pej-apóstolliajwan, jiw naewʉajnax wʉt chiekal chanaekabʉa
naliajwanbej japon pejwʉajan. 12  Samata, asew jiw pijaxtat amwʉtjel xan 
nabijatax jiw jebatat. Pe nakiowa, tadala-el, matabijtax xot Jesucristo, xabich 
xanaboejtaxpon. Matabijtaxbej japon pomatkoicha xan natataef­laxaelpox, jiw 
naewʉajnaliajwan japon pejwʉajan.

13  Samata, ¡chimiawʉajan, Jesús pejwʉajan, chiekal naewʉajande, majt 
xam naewʉajnaxpox! Me-ama xam naewʉajnax wʉt, ¡ja-amdebej, asew jiw 
naewʉajnam wʉt! ¡Pomatkoicha Jesús pejwʉajan chiekal naexasisfʉlde! Xatis 
Jesús pejjiws xot, ¡nakaewa chiekal nanejxasinkaxaesbej! 14 Dios toꞌa xam jiw 
naewʉajnafʉlaliajwam chimiawʉajan, Jesús pejwʉajan. ¡Japawʉajan nabej 
xaliaxeꞌ asawʉajantat! Espíritu Santo, xatis wajmatpʉatanxotpon, japon xam 
kajachawaesfʉlaxael japawʉajan xaliaxsasamatam.

15  Xam chiekal matabijtam ampox. Xan jiw jebatatax wʉt, puexa Asia 
tʉajnʉpijiw, naexasiti Jesús pejwʉajan, japi chajia nakofaliajwa. Kaes nawʉl
tatae-ellisi. Xanxot chajiapixot ampilape. Kaen pawʉl Figelo. Asan pawʉl 
Hermógenes. 16 Xan Dios kawʉajnax Onesíforoliajwa, japon pejjiwliajwabej, 
Dios kajachawaesliajwas. Xan jiw jebatatax wʉt, japon kaen xabich nataent. 
Japon padala-elbej xan nataentaliajwa. Japon nataent wʉt, xan xabich nej
chachaemlax. 17 Japon Roma paklowaxxot pat wʉt, damlathʉla-elon. Kamta 
nawʉlwekaxenton nafaenaliajwa. Do baxael, nafaenpon. 18  Xam matabijtam, 
japon xabich nakajachawaet, xan Éfeso paklowaxxotx wʉt. Samata, Dios 
kawʉajnax japon xabich kajachawaesliajwas, asamatkoi Cristo pejme pask 
wʉt.

Machiyaxaelpox Jesús pejwʉajan naexasiti, nabist wʉti Jesúsliajwa

2 �1 Wʉa, Timoteo, Jesucristo xam kajachawaet xot, ¡mamnikde Dios pijax, 
bichax, chiekal nabichliajwam! 2  Xam chiekal jʉmtaenam xabich jiw 

pejwʉajnalel xan naewʉajnax wʉt. ¡Japanaewʉajnaxlap xam asew jiw nae
wʉajande, japi jiw, matabijtampi, chiekal xajʉppi naewʉajnaliajwa asew jiw 
japanaewʉajnax!

3 Xam nabijasaxaelam asew jiw pijaxtat, nabistam xot Jesucristoliajwa. Sol
dawan nabijat wʉt, nakiowa nabefʉl. Boejtaliatbejpon. ¡Xamlap-is ja-amde, 
nabijatam wʉt Jesucristoliajwa! 4  Soldawan wʉajnawet isliajwa pejpaklon 
toꞌaspoxkal. Pajut isasiapoxan isaxilon. 5 Najaesaxaelpon kanaliajwa premio, 
jachiyaxaelbej. Japon aton chiekal naexasisaxaelbej toꞌaspox najaesliajwa. 
Najaesaxaelpon chiekal naexasis-el wʉt, ja-aech wʉt, japon aton premio 
kanaxil. 6  Nabistpon pejlul, jachiyaxaelbej. Xabich nabistpon. Pe baxael, 
chiekal wetiꞌtas wʉt, wepachaems wʉtbej, jolaxaelon pajutliajwa, pejbi
chax chiekal is xoton. 7 Samata, xam nejchaxoelam wʉt, ¡chiekal nejcha
xoelde japoxanliajwa! Ja-am wʉt, Dios kajachawaesaxael puexa chiekal 
matabijsliajwam.

8  Xam jiw naewʉajnam wʉt, ¡nejchaxoelde Jesucristo, Dios mat-echpon 
pejme dukaliajwa, japon rey David pamon! Xan jiw naewʉajnax japon pej
wʉajan. Japi naexasit wʉt japawʉajan, Dios bʉꞌweyaxaespi. 9 Xan nabijatax, 
asew jiw najia xot jiw jebatat, Jesús pejwʉajan jiw naewʉajnax xot. Cadena
mʉatat namʉaxwasixawaet. Me-ama babejnan wʉt, naki-aechpi. Pe Jesús pej
wʉajan chinax kaen aton xawaesaxil cadenamʉatat. Samata, Jesús pejwʉajan 
xabich potʉajnʉcha xajʉp. 10 Xan japox matabijtax xot, boejtaliatx, nabijatax 
wʉt, Dios makanochpi, japibej naexasisliajwa Jesús pejwʉajan. Samata, japi 
jiwbej bʉꞌweyaxaes, Jesucristo pejwʉajan naexasit wʉt pomatkoicha duila
liajwapi Diosxotse.

11 Diachwʉajnakolax himnotat jʉm-aech wʉt, jʉm-aechox:
“Xatis, Cristo sʉapich, tʉps wʉt, xatisbej duilaxaes Diosxotse, Cristo 

sʉapich.
	 12	Asew jiw pijaxtat nabijatas wʉt, boejtaliasaxaes. Jatis wʉt, xatis, Cristo 

sʉapich, Diosxotse tatoꞌlaxaes. Xatis jʉmtis wʉt asew jiwliajwa: 
‘Xanal Cristo pejjiwa-enil’ —tis wʉt, Cristobej asamatkoi xatisliajwa 
jʉmchiyaxael: ‘Ampi, jiw, tajjiwa-el’ —chiyaxaelbejpon.

	 13	Xatis wajut jʉmduwspox is-esal wʉt, Cristolax isaxael nakjʉmdutpox 
xatisliajwa. Cristo asanejchaxoelaxa-el, jʉm-aech wʉt” —aech 
himnotat.

Ma-aechpox aton, japon chiekal nabist wʉt Diosliajwa
14  Xan ampox jʉm-an wʉt, Dios chiekal matabijt. ¡Xam jiw chiekal nae

wʉajnafʉlde japi nejchafaekaliajwa, kaes nakaewa nabʉnlos-elaliajwa 
asaxan, pachaema-elpoxan! Japi nakaewa asaxanliajwa nabʉnlot wʉt, japox 
chinax pachaemaxil. Asew jiw japox jʉmtaen wʉt, naexasisaxili Jesucristo 
pejwʉajan. 15 ¡Jiw naewʉajande diachwʉajnakolaxwʉajan, me-ama Dios xam 
toꞌa! Ja-am wʉt, asamatkoi xam nadalaxil, Dios pejwʉajnalel nukam wʉt. 
Ja-am wʉtbej, Dios nejchachaemlaxael xamliajwa. 16  Jiw naewʉajnaximil 
Dios pejjamechana-el wʉt, japanaewʉajnax pachaema-el xot. Asew jiw japox 
naewʉajan wʉt, japi jiw xabich tabejt asew jiw, Dios xanaboejapi. 17 Japi 
naewʉajanpox, me-ama bʉꞌxaxaef­lawaxae wʉt, ja-aechox, xabich asew jiw 
tabejt xot. Himeneo, Fileto sʉapich, japibej tabejt asew jiw, naewʉajan wʉti 
Dios pejjamechana-elpox. 18  Japi kolenje kofa Dios pejjamechan, diachwʉaj
nakolaxwʉajan. Asbʉan jʉmch jʉm-aechi, asew jiw naewʉajan wʉt: “Xatis, 
Jesús pejwʉajan naexasichpis, Dios nakmat-eyaxaelpox pejme duilaliajwas, 
japox toeplisox. Samata, Dios kaes xatis nakmat-eyaxil pejme duilaliajwas” 
—aech japi jiw, asew jiw naewʉajan wʉt. Samata, jiw, japi majt naexasiti 
Jesús pejwʉajan, amwʉtjel chiekal matabija-el achawʉajan kaes pachaem 
naexasisliajwapi. 19 Diachwʉajnakolax Dios pejjamechan xaliaxaxil. Japon 
pejjamechan, chajia lelspox, jʉm-aech wʉt, jʉm-aechox: “Wajpaklon mata
bijt pejjiw” —aechox. Jʉm-aechbejpox: “Puexa jiw jʉm-aechpi: ‘Xanal Cristo 
pejjiwan’ —aechpi, japi jiw kofaxael babijaxan ispoxan” —aechbej Dios pej
jamechan, chajia lelspox.

20 Pinjiyax batutat chalak oroplatfachan. Chalakbej plataplatfachan, fiesta
matkoi wʉt, japaplatfachantat jiw xaxaeliajwa. Japabatutat chalakbej platfa
chan isaspi naechantat, bʉx-astatbej, nejmachmatkoi wʉt japaplatfachantat 

jiw xaxaeliajwa. 21 Jachiyaxaelbej jiw, naexasitpixot Jesús pejwʉajan. Asew 
jiw chiekal kaelel kofa babijaxan ispoxan. Ja-aech wʉt, chiekal isfʉl Dios pej
bichaxan. Samata, xajʉp isliajwa nejmachpachaempoxan.

22  Timoteo, ¡xam pomatkoicha chiekal taem babijax isasamatam, me-ama 
asew, pansiachow, isfʉl babijaxan, jachisamatam! ¡Xamlax isfʉlde pachaem
poxan! ¡Chiekal xanaboejsfʉldebej Cristo! ¡Chiekal nejxasinkdebej asew jiw, 
naexasiti Jesús pejwʉajan! Dukam wʉt, ¡chiekal dukdebej! ¡Ja-amde asew 
jiw, naexasiti Jesús pejwʉajan sʉapich, japi jiwbej chiekal pachaemaliajwa 
Diosliajwa! 23  Xam matabijtam. Jiw nalot wʉt, japi nakaewa nanejwesla. 
Samata, xam, asew jiw sʉapich, ¡nabej nabʉnlos wʉajan, pachaema-elwʉa
jan! 24 Xatis nabistaspis Jesúsliajwa, nalosaxisal, asew jiw sʉapich. Asbʉan 
jʉmch chiekal pachaemaxaes asew jiwliajwa. Chiekal matabijaxaesbej Dios 
pejjamechan jiw chanaekabʉanaliajwas. Piach wajlalaxilbej, asew jiw babej
jamechan jʉm-aechfʉl wʉt xatisliajwa. 25 Chiekal naewʉajnaxaes asew jiw, 
Dios naexasis-elpifʉk. Wʉajnawesaxaes asamatkoi japibej Dios kajachawaes
liajwas naexasisliajwapi Dios. Naexasit wʉti Dios, jawʉt chiekal pajut mata
bijaxaeli Jesús pejwʉajan, diachwʉajnakolaxpox. 26 Ja-aech wʉtbej, japi pajut 
matabijaxael chiekal nejchaxoela-elpox Dios pejjamechanliajwa. Japi nae
xasit wʉti Dios, ja-aech wʉt, nadijaxaeli Satanás tatoꞌalxot. Ja-aech wʉtbej, 
pajut chiekal matabijaxaelbejpi majt Satanás naekichachajbaspox, japi isfʉl 
wʉt Satanás nejxasinkpoxan.

Machiyaxaelpox jiw, mox pawʉajna wʉt ampathat toepaliajwa

3 �1 Timoteo, xam chiekal matabijsaxaelam ampox. Mox pawʉajna wʉt 
ampathat toepaliajwa, puexa jiwliajwa xabich chachoelaxael. Matkoi

yan xabich chaemilaxaelbej japi jiwliajwa. 2  Japamatkoiyantat jiw nejcha
xoelaxael isliajwa pachaempoxan pajutliajwakal. Japi jiw xabich nejcha
xoelaxaelbejpi kimaeyax. Nejchaxoel wʉt, jʉmchiyaxaelbejpi: “Xatis kaes 
pejme pachaems. Me-ama asew jiw, jachi-esal” —chiyaxaeli, nejchaxoel 
wʉt. Jʉmchiyaxaelbejpi babejjamechan Diosliajwa. Naexasisaxilbejpi paxjiw, 
penjiwbej, tatoꞌlaspoxan. Asew jiw kajachawaech wʉt, graciaschiyaxilbejpi. 
Sitaeyaxilbejpi Dios. 3 Nejxasinkaxilbejpi asew jiw. Beltaeyaxilbejpi asew jiw. 
Bʉxwʉajanmaenkaxaelbejpi. Kofaxilbejpi babijaxan ispoxan. Japi asew jiw 
ba wʉt, beltaeyax chiekal wejisal. Nejweslaxaelbejpi jiw, pachaempoxan ispi. 
4 Japibej woeyaxael pejnachala padaelmajiwxot. Isaxaelbejpi babijaxan pajut 
isasiapoxan. Japibej naewesaxil, asew jiw naewʉajnas wʉt, pajutliajwa nej
chaxoel xot: “Xatis kaes pejme matabijas. Me-ama asew jiw, jachi-esal xatis” 
—chiyaxael xoti, nejchaxoel wʉt. Nejchaxoelaxaelbejpi pajut nejxasinkpoxan 
isliajwa. Ja-aech wʉt, nejchaxoelaxili isliajwa Dios nejxasinkpoxan. 5 Japi jiw 
pajutliajwa najʉmchiyaxaelbej asew jiwliajwa: “Xanalbej chiekal naexasitx 
Dios” —chiyaxaeli. Pe japi isaxael babijaxan. Ja-aech wʉt, puexa jiw matabi
jaxaesi japi Dios naexasis-elpi.

Jiw ja-aechpi, ¡xam nabej nachaleꞌ, japi sʉapich! 6  Japi jiw asabachan 
low. Naewʉajan wʉt japabachanpijiw, wathoꞌ, naekichachajbapi. Japi 
wathoꞌ, nejxaejwaspi, xabich babijaxan is xot. Ja-aech wʉt, nakiowa kaes 
pejme asaxan babijaxan isasia. Samata, tampoela-el naekichachajbaliaj
was japi wathoꞌ. 7 Japi wathoꞌ matabijasia pajelnaewʉajnax. Pe matabijaxili 

diachwʉajnakolaxpox, japox xabich tampoel xot japiliajwa. 8  Japi poejiw nej
xasinka-el naewʉajnaliajwa diachwʉajnakolaxpox. Nejchaxoelpi babijaxan. 
Naexasis-eli Jesús pejwʉajan. Samata, japi poejiw, me-ama chajiakolaxtat 
Janes, Jambresbej, ja-aechi. Chajiakolaxtat Moisés naewʉajan wʉt faraón, 
japi kolenje asbʉan jʉmch bʉxtasalti Moisés, faraón naexasis-elaliajwa 
Moisés jʉm-aechpox, diachwʉajnakolaxpox. 9 Japi poejiw, lowpi wathoꞌ 
pejbachantat, japi piach jiw naekichachajbaxil. Asamatkoi puexa jiw pajut 
chiekal matabijaxael, japi nejliaklapi. Me-ama chajiakolaxtat jiw matabija, 
Janes, Jambresbej, japi nejliaklapi, jachiyaxaeslap-is japi poejiw.

Pablo toꞌapox Timoteo, japon kaes jiw naewʉajnaliajwa
10 Timoteo, xam chiekal matabijtam, ma-an xan, jiw naewʉajnax wʉt Jesús 

pejwʉajan. Xam matabijtambej, ma-an xan, nabistax wʉt Diosliajwa, Dios 
chiekal nejchachaemlaliajwa xanliajwa. Xambej chiekal matabijtam, ma-an 
xan, Dios chiekal naexasitx wʉt. Xambej chiekal matabijtam, asew jiw babi
jaxan is wʉt xanliajwa, xan talala-el japoxanliajwa. Xambej chiekal matabij
tam, ma-an xan, puexa jiw nejxasinkax wʉt. Xambej najut chiekal matabijtam 
xabich boejtaliasfʉlaxpox. 11 Xambej najut matabijtam, ma-an xan, nabijatax 
wʉt, naewʉajnax xot Jesús pejwʉajan. Xambej puexa chiekal matabijtam 
xanliajwa ja-aechpoxan, Antioquía paklowaxxotx wʉt, Iconio paklowaxxotx 
wʉtbej, Listra paklowaxxotx wʉtbej. Japapaklowaxanxotx wʉt, japapaklo
waxanpijiw pijaxtat xan xabich nabijatax, Jesús pejwʉajan naewʉajnax wʉt. 
Pe nakiowa, wajpaklon Jesucristo nakajachawaet weliajwan japapaklowa
xanpijiwxot. 12  Puexa jiw, duilasiapi, me-ama Jesucristo nejxasink japi duila
liajwa, japi nabijasaxael asew jiw pijaxtat. 13 Jiw babejchowlax kaes babijaxan 
isaxael. Jiw naekichachajbapibej, asew jiw kaes naekichachajbaxael. Japibej 
asew jiw naekichachajbaxaes.

14  Timote o, ¡xam nabej tapaeꞌ japi jiw xambej naekichachajbaliajwa! 
¡Chiekal naexasisfʉlde matabijtampoxan! Xam chiekal matabijtam jiw xam 
naewʉajanpi diachwʉajnakolaxpox. 15 Xam yamxʉlnam wʉt, matabijtam wʉt 
Dios pejjamechan, chajia lelspox, ja-am wʉt, matabijtam Dios xam bʉꞌweya
xaelpox, Jesús pejwʉajan naexasitam xot. 16 Chajiakolaxtat Dios pejjiw, pro
fetas, asew jiwbej, Dios kitoꞌas lelaliajwa Dios pejjamechan. Jawʉt, japi kae
nanʉla lel wʉt, Espíritu Santo pijaxtat chiekal matabija lelaliajwa. Samata, 
Dios pejjamechan xabich pachaem, chiekal naknaewʉajnaliajwa xatis chiekal 
matabijaliajwas diachwʉajnakolaxpox naexasisliajwas. Dios pejjamechan
bej pachaem xatis chiekal matabijaliajwas, masox naexasisaxisal. Dios pej
jamechan xabich pachaembej kofaliajwas, babijaxan isas wʉt. Dios pejjame
chan xabich pachaembej naknaewʉajnaliajwa isliajwas pachaempoxan. Dios 
pejjamechan xabich pachaembej naknaewʉajnaliajwa chiekal duilaliajwas. 
17 Samata, Dios naexasiti chiekal matabija wʉt Dios pejjamechan, japi jiw 
matabijaxael isliajwa puexa pachaempoxan.

4 �1 Xam toꞌax jiw naewʉajnaliajwam Dios pejjamechan japon pijaxtat, 
Jesucristo pijaxtatbej. Jesucristo pejme pask wʉt, japon kaenanʉla 

ampathatpijiw tatoꞌlaxael. Jʉmchiyaxaelbejpon kaenanʉla jiw chajia tʉpiliaj
wabej: “Xam Dios kastikaxael, nejbʉꞌwʉajan xot” —chiyaxaelon tʉpiliajwa. 

2 Timoteo 3​, ​4	 674�  



O, jʉmchiya xaelbejpon: “Xam Dios kastikaxil, nejbʉꞌwʉajan ajil xot” —
chiyaxael Jesucristo. 2  Samata, ¡asew jiw naewʉajande Jesús pejwʉajan! Jiw 
naewet wʉt, ¡japi jiw naewʉajande! Nejxasinka-el wʉtbejpi xam naewʉaj
nampox, ¡nakiowa naewʉajande! ¡Naewʉajande japi jiw kaenanʉla pajut 
chiekal nejchaxoelaliajwa: “Ampawʉajan diachwʉajnakolax. Samata, xanbej 
naexasisaxaelen” —chiliajwapi, pajut nejchaxoel wʉt! Japi babijaxan is wʉt, 
¡fiaꞌe! ¡Toꞌim naexasisliajwapi Dios pejjamechan! Naewʉajnam wʉt, ¡nabej 
bʉxkofeꞌ! ¡Nakiowa naewʉajnafʉlde! 3  Asamatkoi jiw nejweslaxael naewes
liajwa diachwʉajnakolaxwʉajan. Japi wʉlwekaxael asew jiw naewʉajnaliaj
was asawʉajan, naewesasiawʉajan. 4 Nejweslaxaeli naewesliajwa diachwʉaj
nakolaxpox. Japi naewesaxael puexa nejmachwʉajan, asew naewʉajanpoxan, 
jiw pajut faekwʉajan. 5 ¡Xamlax nabej tapaeꞌ japi jiw naekichachajbaliajwa! 
¡Naexasisfʉlde diachwʉajnakolaxpox! ¡Japawʉajan asew jiwbej naewʉaj
nafʉlde! Cristoliajwa nabijatam wʉt, ¡boejtaliasfʉlde! ¡Jiw naewʉajnafʉlde 
chimiawʉajan, Jesús pejwʉajan, japi Dios bʉꞌweliajwas! ¡Chiekal puexa isde 
Dios xam tatoꞌalpoxan!

6 Tajmatkoi moxlisox asew jiw xan naboesaliajwa, naewʉajnafʉlax xot waj
paklon Jesús pejwʉajan. 7 Me-ama aton xabich najaet puexa pejpamamaxtat 
premio kanaliajwa, xanbej ja-an. Dios tanbistax wʉt, puexa tajpamamaxtat 
chiekal nabistax. Bichax toetx, isxpox, Dios natoꞌapox. Xan jiw naewʉajnax 
diachwʉajnakolaxpox, me-ama Dios natoꞌa. 8  Amwʉtjel Dios naxawʉajna
wet corona xan nachaxdusliajwa. Wajpaklon Jesucristo, japon juez, xabich 
pachaempon. Japon asamatkoi xan najʉmchiyaxael: “Xam chiekal nabistam 
xanliajwa” —chiyaxaelon. Do jawʉt, nachaxdusaxaelon corona. Jawʉt xan 
kaenan japon nachaxdusaxil corona. Puexa asew jiwbej kaenanʉla chax
duiyaxaes corona. Japi jiw, nejxasinkpi Cristo, wʉajnawetibej japon pejme 
pasliajwapox.

Pablo wʉllalapox Timoteo
9 Timoteo, xam kamta fʉlaesiam wʉt, ¡xabʉaꞌtlejno xan nataeliajwam! 

10 Japon Demas, xanxot chijia wʉt, fʉlaechon Tesalónica paklowax poxade, 
kaes nejxasink xoton ampathatpijaxan. Crescente toꞌax japon naewʉajna
liajwa Jesús pejwʉajan Galacia tʉajnʉpijiw. Tito toꞌaxbej japon Jesús pej
wʉajan naewʉajnaliajwa Dalmacia tʉajnʉpijiw. 11 Lucas, japon kaen, naman 
xanxot. Samata, ¡wʉlwekde Marcos! Faenam wʉt, ¡japon bʉflaeman xanlel! 
Japon xan nakajachawaesaxael Dios pijax bichax. 12  Tíquico toꞌax Éfeso pak
lowax poxade. 13 Xam fʉlaeman wʉt, ¡nawexalaemno tajax, thuch naxoelx
pox! Japox Troas paklowaxxot waeltax, Carpo pejbaxot. ¡Nawexalaemanbej 
tejew libros, asa-ʉafbej, xakoeyasi! Japapel-ʉaf xabich xan naweweꞌp.

14 Alejandro, anaeltat nejmach-isan, japon babijaxan is xanliajwa. Samata, 
japon asamat koi Dios kastikaxaes, japoxan is xoton xanliajwa. 15  ¡Xam 
chiekal taem Alejandroliajwa! Japon xabich nejwesla xatis naewʉajnaspox.

16 Roma paklowaxxotx wʉt, tadaelmajiw natasala wʉt paklochow pejwʉaj
nalel, xan jʉmnotx wʉt, tajut chiekal jʉm-an: “Diachwʉajnakolaxa-el japi xan 
natasalapox” —an xan japi paklochowliajwa. Jawʉt asan aton chinax asalel 
jʉmchi-el xan nakajachawaesliajwa. Puexa tajnachala asbʉan jʉmch tamach 
nawaelti. Xan japiliajwa Dios kawʉajnax Dios kastikasamatas. 17 Tajnachala 

tamach nawaelt wʉt, Dios nakajachawaet tadaelmajiw naboesa-elaliajwa. 
Dios nakajachawaetbej mamnikaliajwan naewʉajnaliajwan chimiawʉajan, 
Jesús pejwʉajan, puexa jaxotpijiw, judíos-elpi. 18  Dios nakajachawaesaxael, 
asew babijaxan is wʉt xanliajwa. Dios nabʉf­laeyaxaelbej japon tatoꞌalxotse. 
Samata, xatis Diosliajwa pomatkoicha jʉmchiyaxaes: “¡Xam xabich pachae
mam!” —chiyaxaes. ¡Jasox nej ja-aecheꞌ Diosliajwa!

Pablo saludos xatoꞌapox asew jiwliajwa
19 ¡Nawesaludam Aquila, japon pijowbej, Prisca! ¡Nawesaludambej Onesí

foro pejjiw! 20 Erasto kaweta naman Corinto paklowaxxot. Trófimo bʉꞌxaenk 
xot, namanax toꞌax Mileto paklowaxxot. 21 ¡Kamtalejen fʉlaemno pasliajwam 
iama wʉajna! Saludos xatoꞌapi xamliajwa ampilape, Eubulo, Pudente, Lino, 
Claudiabej, puexa asew jiw, Jesús pejwʉajan naexasitibej.

22  Xan Dios kawʉajnax Jesucristo xam chalaliajwa. Xan Dios kawʉajnaxbej 
puexa xamal kajachawaesliajwapon. 

Pablo lelpox carta Titoliajwa

1 �1 Xan Pablo nabistax Diosliajwa. Xanbej Jesucristo pej-apóstolan. Dios 
natoꞌa kajachawaesliajwan Dios makanochpi, japi naexasisliajwa Jesús 

pejwʉajan. Ja-an wʉt, japi matabija xatis Jesús pejwʉajan naexasichpox, 
diachwʉajnakolaxpox. 2  Samata, japi jiw naexasisaxael Jesús pejwʉajan 
pomatkoicha duilaliajwapi Diosxotse. Chajiakolaxtat Dios ampathat is-el 
wʉtfʉk, jʉmduton jiw pomatkoicha duilaxaelpox japonxotse. Dios kicha
chajba-el. 3  Dios chajia markpox, matkoi, amwʉtjel patlisox xatis matabija
liajwas Jesús pejwʉajan. Dios, nakbʉꞌweyaxaelpon xatis, japon xan natoꞌa jiw 
naewʉajnaliajwan chimiawʉajan, Jesucristo pejwʉajan. 4 Tito, xam taxʉlnam 
wʉt, ja-am xanliajwa, Jesús pejwʉajan naexasitam xot. Samata, lelx ampox 
carta xamliajwa. Waj-ax Dios, Jesucristobej, kawʉajnax xam beltaeliajwapi, 
kajachawaesliajwabej, chiekal dukaliajwam, asew jiw sʉapich.

Pablo toꞌapox Tito namanaliajwa Creta 
tanaetxot, isliajwapon Dios pejbichax

5 Tito, xam chajia toꞌax namanaliajwam Creta tanaetpijiwxot weꞌppoxfʉk 
chiekal toesliajwam. Toꞌaxbej kaenanʉla paklowaxanxot makanosliajwam 
ancianos, japi tatoꞌlaliajwa Jesús pejwʉajan naexasiti japapaklowaxanxot. 
Chajia xam jʉm-an, masi poejiw xam makanosaxaelam ancianosliajwa. 6 Xam 
makanosaxaelampi jiw ancianosliajwa, japi jiw chiekal pachaempi asew jiw
liajwa. Japi tasala-esalpibej, babijaxan is-el xot. Kaenanʉla japibej pijowpi. 
Japi paxibej, chiekal naexasiti Jesús pejwʉajan. Japi paxibej bʉꞌwʉajanjilpi. 
Japi paxibej chiekal naexasichpi, naewʉajnas wʉt. 7 Xam makanosaxae­
lampi ancianosliajwa, japi tatoꞌlaliajwa Jesús pejwʉajan naexasiti, japi jiw 
chiekal nabichaxael Diosliajwa. Samata, xam makanosaximil jiw, babijaxan 
ispi. Makanosaximilbej nejchaxoelpi: “Xan kaes pejme pachaeman. Me-ama 
asew jiw, jachi-enil” —aechpi, nejchaxoel wʉt. Xam makanosaximilbej kamta 
palalapi. Makanosaximilbej saxa afpi. Makanosaximilbej nabeyax wʉlwekpi. 
Makanosaximilbej xabich plata kanaxkal nejchaxoelpi. 8  Xam makanosaxae­
lampi ancianosliajwa, japi jiw chiekal bʉꞌkʉlapi, asew jiw pat wʉt japi pej
bachanxot. Japi nejxasinkpibej isliajwa pachaempoxan. Japibej majt chiekal 
nejchaxoelpi isaxaelpoxanliajwa. Japibej chajia xapaejas babijaxan isliajwa. 
Pe nakiowa, japi is-eli babijaxan. 9 Xam makanosaxaelampi ancianosliajwa, 
japi jiw Jesús pejwʉajan chiekal naexasitpiyaxael, me-ama xatis majt nae
wʉajnas, jachiliajwa japi jiw. Japawʉajan kichachajba-el. Japi ancianos 

japawʉajan naewʉajan wʉti, asew jiw, Jesús pejwʉajan naexasiti, kaes xana
boejaxaeli Jesús. Asew jiwbej, majt nejweslapi naexasisliajwa Jesús pejwʉa
jan, japibej naexasisaxael Jesús pejwʉajan.

10-11 ¡Jasi poejiw xam makanosaxaelam ancianosliajwa! Creta tanaetpi
jiw xabich chiekal naexasis-elfʉk xatis naewʉajnaspox, Jesús pejwʉajan. 
Japixot xabich judíos, jʉm-aech: “Judíos-elpi, naexasiti Jesús pejwʉajan, 
japibej weweꞌpas circuncidaliajwas Dios pejmarkaxliajwapi” —aechi asbʉan 
jʉmch. Judíos japox kitoꞌa wʉt, jʉmchi-el diachwʉajnakolaxpox. Japi japox 
kitoꞌa asbʉan jʉmch jiw naekichachajbaliajwa, japoxantat plata kanaliajwa. 
Samata, judíos japoxan jʉm-aech xot, xabich jiw, judíos-elpi, kofa naexasitpox 
Jesús pejwʉajan. Samata, xam bʉxfiasaxaelam japi judíos.

12  Kaen Creta tanaetpijin, xabich matabijsan, japon chajia jʉm-aech nakae
tanaetpijiwliajwa: “Creta tanaetpijiw kichachajbamaenk. Xabich chachoel
bejpi. Me-ama nuth chachoel wʉt, ja-aechi. Japi jiw xaemaenkbejpi. Kiwe
chabej” —aech chajia Creta tanaetpijin nakaetanaetpijiwliajwa. 13-14  Creta 
tanaetpijin jʉm-aechpox pejjiwliajwa, japox diachwʉajnakolax. Samata, xam 
Tito, ¡bʉxfiaꞌe japi judíos naekichachajbasamatapi Creta tanaetpijiw, Creta 
tanaetpijiw chiekal naexasisliajwa Jesús pejwʉajan! ¡Japi judíos fiaꞌebej nae
xasisfʉla-elaliajwa judíos pajut faekwʉajan! ¡Japi judíos fiaꞌebej naexasisla
liajwa, toꞌas wʉt Jesús pejwʉajan naexasis-eli! 15 Jesús pejwʉajan naexasiti 
chiekal nejchaxoel taenpoxanliajwa, japoxantat pejnejchaxoelaxan tabejsasa
matas. Pe Jesús pejwʉajan naexasis-eli, taen wʉti babijaxan, japi nejchaxoel 
isliajwa japababijaxan. Ja-aech wʉt, pejnejchaxoelaxan tabejtas. Japi mata
bija-elbej pachaempox. 16  Japi jʉm-aechbej: “Xan Dios matabijtax” —aechi 
asbʉan jʉmch. Babijaxan is wʉt, puexa asew jiw matabija, japi Dios mata
bija-elpi. Japi jiw nejwesla naexasisliajwa Dios. Japi jiw xajʉpa-elbej isliajwa 
pachaempoxan.

Pablo toꞌapox Tito naewʉajnaliajwa asew jiw, 
Pablo majt naewʉajanpoxan Titoliajwa

2 �1 Tito, xam naewʉajnam wʉt Jesús pejwʉajan naexasiti, ¡xam naewʉaj
namwʉajan, japawʉajan nej kaenejchaxoelax, chimiawʉajan, Jesús 

pejwʉajan sʉapich! 2  Xam naewʉajnaxaelam poejiw, pakdiachowpi, chiekal 
pajut natataef­laliajwa isasamata pachaema-elpoxan asew jiwliajwa, asew jiw 
japi sitaeliajwasbej. ¡Japi pakdiachowpi naewʉajandebej majt chiekal nejcha
xoelaliajwa isaxaelpoxan, isasamata babijaxan! ¡Japi pakdiachow naewʉa
jandebej chiekal naexasisliajwa xan naewʉajnaxpox, diachwʉajnakolaxpox! 
¡Japi pakdiachow naewʉajandebej asew jiw nejxasinkaliajwapi! ¡Japi pak
diachow naewʉajandebej, nabijat wʉt kofasamatapi Dios naexasitpox! 3 ¡Nae
wʉajandebej wathoꞌ, pakdiachowpi, chiekal duilaliajwa asew jiw japi wathoꞌ 
sitaeliajwas! ¡Japi wathoꞌ naewʉajandebej bʉxwʉajanmaenkasamata! ¡Saxa 
feyaxan nejxasinkaxilpibej! ¡Japi wathoꞌ chiekal nej duileꞌ, asew wathoꞌbej 
nakxataeliajwas! 4  Samata, ¡japi wathoꞌ, pakdiachow, nej naewʉajneꞌ asew 
wathoꞌ, kaes pansiachowpi, japi wathoꞌ nejxasinkaliajwa pamaljiw, paxibej! 
5 ¡Japi wathoꞌ nej naewʉajneꞌ asew wathoꞌ, kaes pansiachowpi, chiekal nej
chaxoelaliajwa isaxaelpoxanliajwa, asax isasamata, pachaema-elpox! ¡Nej 
naewʉajneꞌbejpi chiekal tataef­laliajwa pejbachanpijiw! ¡Nej naewʉajneꞌbejpi 

wathoꞌ pansiachow naexasisliajwa pamaljiw, asew jiw jʉmchisamata babej
jamechan Diosliajwa!

6  Tito, ¡xam naewʉajande poejiw, pansiachow, chiekal nejchaxoelaliajwa 
isaxaelpoxan, japi isasamata babijaxan! 7 ¡Xambej chiekal dukde puexa pan
siachow xam nakxataeliajwa! Naewʉajnam wʉt, ¡chiekal naewʉajande diach
wʉajnakolaxtat! 8  Naewʉajnam wʉt, ¡naewʉajande chimiajamechan, asew 
jiw xam wʉljʉmchisamata! Xam asax is-emil wʉt, nadaelmajiw padalaxael 
nakjʉmchiliajwa babejjamechan, xatis naexasichpis Jesús pejwʉajan.

9 ¡Naewʉajandebej esclavos, japi naexasiti Jesús pejwʉajan, chiekal naexa
sisliajwa puexa pejpaklochow tatoꞌlaspoxan, bʉxfafonasamatabejpi! 10 ¡Nae
wʉajandebej esclavos, japi natkowasamata paklochow pejew! Ja-aech wʉt, 
esclavos bʉꞌwʉajanjilaxael pejpaklochowliajwa. Ja-aech wʉt, puexa jiw mata
bijaxael Dios nakbʉꞌweyaxaelpox, diachwʉajnakolax.

11 Xatis chiekal matabijas. Dios nakbeltaen xot, paxʉlan toꞌak ampatha
tasik puexa jiw bʉꞌweliajwapon, japi naexasit wʉt Jesús pejwʉajan. 12  Dios 
nakbeltaen xot, kofas babijaxan isaspoxan, wajut isasiaspoxan. Me-ama 
ampathatpijiw isfʉl babijaxan, ¡nabej jachitis! Amwʉtjel, ¡chiekal nejcha
xoela xaes isaxaespoxanliajwa, babijaxan isasamatas! ¡Isfʉlaxaeslax Dios 
naktoꞌapoxan! ¡Sitaeyaxaesbej Dios, laelpas wʉt ampathatat! 13  ¡Jachiyaxaes, 
wʉajnawesfʉlas wʉt Jesús pasliajwa, me-ama Jesús nakjʉm-aech! Japon 
pask wʉt, xabich nejchachaemlaxaes. Jesucristolap Dios. Jawʉt japon itpae
yaxael pamamax, xatis nakbʉꞌwia wʉt. 14 Jesús pajut natapaei asajiw jaels
liajwas, boesaliajwasbejpon, xatis nakbʉꞌweliajwa. Jatis wʉton, xatis babi
jaxan isaspoxan nakwejil xatisxot, japon pejjiwaliajwas xatis isfʉlaliajwas 
pachaempoxan.

15 ¡Japoxanlap xam naewʉajande Jesús pejwʉajan naexasiti! Japi nejxaej
was wʉt, ¡xam naewʉajande nejchachaemlaliajwa! Japi is wʉtbej isaxilpo
xan, babijaxan, ¡xam japi fiaꞌe, me-ama Dios pejjamechan jʉm-aech! Japo
xanlap Dios xabich nejxasink xam isliajwam. ¡Nabej tapaeꞌ asew jiw xam 
mastaeliajwa!

Machiyaxaelpox, duil wʉt Jesús pejwʉajan naexasiti

3 �1 Xam Tito, ¡naewʉajande naexasiti Jesús pejwʉajan, japi naexasisliajwa 
gobierno lelpoxan, gobiernopaklochow tatoꞌalpoxanbej! Naexasiti Jesús 

pejwʉajan chiekal nejchaxoelaxael isliajwa pachaempoxan. 2  ¡Naewʉajande
bej naexasiti Jesús pejwʉajan jʉmchisamata babejjamechan asew jiwliajwa! 
¡Japi naewʉajandebej nalosasamata, asew jiw sʉapich! ¡Naewʉajandebej japi 
pachaemaliajwa, asew jiw sʉapich! ¡Naewʉajandebej japi nejchaxoelaliajwa: 
“Xan kaes pejme pachaema-enil. Me-ama asew jiw, jachi-enil” —chiliajwapi, 
nejchaxoel wʉt!

3  Xatisbej majt matabija-esal Dios. Naexasis-esalbejpon. Samata, ampatha
tat laelpas wʉt, chiekal napeltas Diosliajwa. Laelpas wʉt, nejmachbabijaxan 
isasias. Xatis majt nusasiowlamaenkasbej asew jiw pejew, taens wʉt. Majt 
asew jiw naknejweslabej. Xatisbej asew jiw nejweslas. 4 Majt xatis jatis wʉt, 
Dios naktapaei matabijaliajwas nakbeltaenpox, puexa xatis naknejxasinkpox
bej. 5 Dios nakbeltaen xot, nakbʉꞌwia. Dios nakbʉꞌwe-el, isas xot pachaem
poxan. Espíritu Santo nakkajachawaet xot, xatis pajelnejchaxoelaxan. 

6  Jesucristo, nakbʉꞌweyaxaelpon, toꞌak Espíritu Santo xatis wajmatpʉatan
xotaliajwa. 7 Dios nakbeltaen xot, xatis bʉꞌwʉajanjisal babijaxan isaspoxan
liajwa japonliajwa. Samata, pomatkoicha duilaxaes Diosxotse. Japoxlap xatis 
amwʉtjel wʉajnawesfʉlas.

8  Japox diach chiekal wʉajnakolax. Samata, ¡chiekal naewʉajande puexa 
naexasiti Jes ús pejwʉajan isfʉlaliajwa pachaempoxan! Japoxan xabich 
pachaem puexa jiwliajwa. 9 Tito, ¡xam nabej bʉxxandadʉs, jiw nabʉnlot wʉt 
wʉajan pachaema-elpoxliajwa! ¡Nabej bʉxxandadʉsbej, judíos nabʉnlot wʉt 
pejwʉajnapijiw pejwʉlanliajwa! ¡Nabej bʉxxandadʉsbej, jiw nabʉnlot wʉt 
Moisés chajia lelpoxliajwa! Puexa japoxan nabʉnlot wʉt, pachaemaxil.

10 Aton naewʉajan wʉt asawʉajan jiw kofaliajwa diachwʉajnakolaxwʉajan, 
¡japon aton xam bʉxfiaꞌe! Bʉxkofs-el wʉt, ¡pejme bʉxfiaꞌe bʉxkofsliajwapon 
japox! Pe japon bʉxkofs-el wʉt naewʉajanpox, ¡japon aton nabej tapaeꞌ kaes 
naewʉajnaliajwa naexasiti Jesús pejwʉajan! 11 Japon aton asawʉajan nae
wʉajan wʉt, xam matabijsaxaelam japon chiekal naewʉajna-el Jesús pejwʉa
jan. Ja-aech wʉt, japon aton pajut tasalaxaes babijax ispoxanliajwa.

Pablo toꞌapox Tito isliajwa weꞌppoxanfʉk
12  Xan toꞌaxaelen Artemas xam poxade. Ja-el wʉt, toꞌaxaelen Tíquico. 

Japon paꞌa wʉt xamxot, ¡xabʉaꞌde Nicópolis paklowax poxade, jaxot xatis 
nafaekaliajwas! Japapaklowaxxot xan iama chatoepaxaelen. 13  Abogado, 
pawʉlpon Zenas, Apolos sʉapich, japi thilt wʉt fʉlaeliajwa kaes atʉaj poxade, 
¡xam kajachawaeꞌe japi weweꞌpaspoxanliajwa! 14 Puexa naexasiti Jesús pej
wʉajan matabijaxael kajachawaesliajwa asew naexasiti Jesús pejwʉajan, 
xabich weweꞌpas wʉt. Kaen kajachawaes-el wʉt asew jiw, japon aton chiekal 
pachaema-el Diosliajwa.

Pablo saludos xatoꞌapox asew Jesús pejwʉajan naexasitiliajwa
15  P uex a xanxotpi saludos xatoꞌa xamliajwa. ¡Nawesaludam jaxotpi

jiw, naexa sit i Jesús pejwʉajan! Xan puexa xamalliajwa Dios kawʉajnax 
kajachawaesliajwapon. 

Pablo carta lelpox Filemónliajwa
1 Xan Pablo, jiw jebatat jiw nabʉꞌajia chimiawʉajan, Jesucristo pejwʉajan, 

naewʉajnax xot. Filemón, xan, wajkoewan Timoteo sʉapich, ampox carta 
lelx xamliajwa, xanal xam nejxasinkax xot. Xambej nabistam Jesucristo pej
bichax, me-ama xanal. 2  Xanal lelxbej ampacarta wajkoewow Apialiajwa, 
Arquipoliajwabej. Arquipobej naknaewʉajan Jesucristo pejwʉajan, xam 
Filemón sʉapich. Lelxbej asewliajwa, japi naexasiti Jesucristo pejwʉajan, 
natamejapi nejbatat. 3  Xan waj-ax Dios kawʉajnax, wajpaklon Jesucristo
bej, xamal xabich kajachawaesliajwapi, chiekal duilaliajwambej, asew jiw 
sʉapich.

Pablo Dios kawʉajanpox Filemónliajwa
4  Xan xabich Dios kawʉajnax wʉt xam Filemónliajwa, gracias-an Dios

liajwa. 5  Wʉltaenx xam chiekal naexasisfʉlampox wajpaklon Jesucristo. 
Wʉltaenxbej asew jiw nejxasinkampox, japi naexasiti Jesús pejwʉajan. 
Japoxan wʉltaenx wʉt, xan Dios kawʉajnax xamliajwa. 6 Xan Dios kawʉaj
nax xam naewʉajnaliajwam Jesucristo xanaboejaspoxliajwa. Xam chiekal 
naewʉajnam Jesús pejwʉajan naexasitampoxliajwa. Ja-am wʉt, xam chiekal 
matabijsaxaelam puexa pachaempoxan xatisliajwa Jesucristo pijaxtat. 
7 Takoewan, xam xabich nejxasinkam asew jiw, japi naexasiti Jesús pejwʉa
jan. Samata, xabich japi jiw nejchachaemil xamliajwa. Samata, xanbej xabich 
nejchachaemlax xamliajwa. Xabich nejchaxoelxpox xamliajwa, amwʉtjel 
nejchaxoela-enillejen.

Pablo toꞌapox Filemón pejme bʉꞌkʉlsliajwapon Onésimo
8  Xan apóstolan, Dios natoꞌa xot. Samata, xajʉpx xam tatoꞌlaliajwan. Pe 

nakiowa, xam toꞌaxinil isaxaelampoxliajwa. 9 Xanlax ampox toꞌax xam nawe-
isliajwam, nanejxasinkam xot. Xan Pablo, patiꞌnan, nabistax Jesucristoliajwa. 
Samata, jiw jebaxot jiw nabʉꞌajia, naewʉajnafʉlax xot Jesucristo pejwʉajan 
asew jiwliajwa. 10 Samata, xam toꞌax chamoeyax isliajwam Onésimoliajwa. 
Onésimo, me-ama taxʉlan, xan naewʉajnax wʉt jiw jebaxot, japon naexasit 
xot Jesús pejwʉajan.

11 Onésimo nej-esclavo wʉt, japon najaet xamxot. Ja-aech wʉt, diachwʉaj
nakolax japon chaemil xamliajwa. Pe amwʉtjel, japon chiekal pachaemlison 

xamliajwa, xanliajwabej. 12  Xan japon toꞌax xam poxade nawiasliajwa. 
¡Chiekal bʉꞌkʉldepon! Me-ama xan chiekal nabʉꞌkʉltam wʉt, ¡ja-amde Oné
simoliajwa! 13  Xan nejchaxoelx: “Pachaem Onésimo xanxot namanaliajwa, 
Filemón pijaxtat Onésimo nakajachawaesfʉlaliajwa, xan jiw jebaxotx wʉt, 
chimiawʉajan, Jesucristo pejwʉajan, naewʉajnafʉlax xot jiw” —an, nejcha
xoelx wʉt japonliajwa. 14 Pe xanliajwa chiekal nawepachaema-el Onésimo 
namanaliajwa xanxot, xam najut tapae-emil wʉt. Xanbej nejxasinka-enil 
xam wʉljoeliajwan japon toꞌaliajwam nakajachawaesliajwa. Xam najut toꞌa
siam wʉt Onésimo, pachaem toꞌaliajwam xan nakajachawaesfʉlaliajwapon. 
15 Dios bej tapaeisbej Onésimo najaesliajwa xamxot japox kaematkoiyanliajwa 
asbʉan jʉmch. Amwʉt nawiasaxaelon xam poxade pomatkoicha jaxot nama
naliajwa. 16 Japon nawiat wʉt pejme xamxot, malech nabichaxaelon. Pe japon 
amwʉtjel esclavokala-el. Amwʉtjel japon kaes pejme pachaem. Japon waj
koewanbej, naexasit xoton Jesús pejwʉajan, me-ama xam, ja-aech xoton. Xan 
japon nejxasinkax. Xambej japon nejxasinkaxaelam.

17 Xam nejchaxoelam wʉt xanliajwa: “Pablo, me-ama takoewan, japon 
Jesús pejwʉajan naexasit xot” —am wʉt, ja-aech wʉt, Onésimo xamxot 
pat wʉt, chiekal bʉꞌkʉlsaxaelampon. Me-ama xan chiekal nabʉꞌkʉlsaxae
lam wʉt, jachiyaxaelam Onésimoliajwa. 18  Onésimo xam chajia dewat wʉt, 
is wʉtbejpon babijax xamliajwa, ¡xan namat-omwʉljoem! Xan mosaxaelen 
japon dewatpoxan. 19 Xan, Pablo, tajut ampox lelx. Xan tajut xam mosaxaelen 
Onésimo dewatpoxanliajwa. ¡Xambej chiekal nejchafaeꞌe xan xabich nadewa
tampox! Xam kajachawaetx xot naexasisliajwam Jesús pejwʉajan, pomatkoi
cha dukaxaelam Diosxotse. 20 Takoewan, ampox jʉm-an xam nawe-isliajwam 
pachaempox Onésimoliajwa, xambej naexasitam xot Jesucristo pejwʉajan. 
¡Isde pachaempox Onésimoliajwa xan nejchachaemlaliajwan, xatis Jesucristo 
pejjiws xot!

21 Xan chiekal matabijtax xam na-owchiyaxaelampox. Matabijtaxbej xan 
jʉm-anpox, xam kaes pejme isaxaelam. Samata, ampox carta lelx xamliajwa. 
22  Kaes asax jʉmchiyaxaelen. ¡Tajpasax wʉajna batu chiekal nawechaemde 
xanliajwa! Xamal piach Dios kawʉajnam soldaw nakolsax natapaeliajwa xan 
dukxbatat, xamalxot pasliajwan. Samata, xan nejchaxoelx wʉt, jʉm-an: “Japi 
pejkawʉajnaxantat xan ampabatat nakolsaxaelen” —an, nejchaxoelx wʉt.

Pablo, asew jiw sʉapich, saludos xatoꞌapox
23 Epafras, japon tajnachalan, amwʉtjel japon jiw jebatat jiasbej, Jesucristo 

pejwʉajan asew jiw naewʉajnafʉl xoton. Japonbej saludos xatoꞌa xamal
liajwa. 24 Marcosbej saludos xatoꞌa. Aristarco, Demasbej, Lucas sʉapichbej, 
japibej saludos xatoꞌa. Japi xan nakajachawaesfʉl, Dios pejbichax isfʉlax wʉt.

25 Xan wajpaklon Jesucristo kawʉajnax xamal kajachawaesfʉlaliajwapon. 

Dios toꞌapox paxʉlan, japon naewʉajnaliajwa jiw

1 �1 Chajiakolaxtat Dios pin-iaveces xabich bʉxtoꞌa pejprofetas, japi pro
fetas jʉmchiliajwapi wajwʉajnapijiw Dios bʉxtoꞌaspoxan. Do jawʉx, 

profetas naewʉajan wajwʉajnapijiw Dios bʉxtoꞌaspoxan. 2  Do baxael, Dios 
toꞌa paxʉlan xatis naknaewʉajnaliajwa Dios matabijaliajwas. Chajiakolax
tat Dios toꞌa paxʉlan isliajwa ampathat, puexa thatbaxotatpibej. Do jawʉx, 
Dios paxʉlan toꞌa japon puexa japoxan tataef­laliajwa. 3  Dios paxʉlan xabich 
pachaempon. Me-ama pax Dios xabich pachaem, ja-aechbej paxʉlan. Dios 
paxʉlan xajʉp puexa isliajwa jʉm-aechpoxtat, mamnik xoton. Puexa japon 
ispoxan ampathatat, athʉxotsebej, nakiowa amwʉtjel pachaemsfʉl japon 
pijaxtat. Dios paxʉlan tʉp cruztat xatis babijaxan isaspoxan ajilaliajwa Dios
liajwa. Jawʉx chijialison athʉ poxase ekaliajwa pax poklalel, japon sʉapich, 
puexa tatoꞌlaliajwa.

Dios paxʉlan kaes pejme pachaempox, me-ama ángeles, jachi-elon
4  Dios paxʉlan kaes pejme pachaem. Me-ama ángeles, jachi-elon. Dios 

tapaei paxʉlan puexa tatoꞌlaliajwa, japon sʉapich. Dios tapaeibej ángeles 
kaesʉapich tatoꞌlaliajwa. 5 Dios jʉm-aech paxʉlanliajwa:

“Xam taxʉlnam. Amwʉtjel puexa jiw matabijaxael xam 
diachwʉajnakolax taxʉlnam” —aech Dios. Dios jʉm-aechbej asew 
jiw chiekal matabijaliajwa japon paxʉlanliajwa: “Xanlap japon 
paxnan. Japon xan taxʉlan” —aech Dios. Dios japox jʉmchi-el 
kaen ángelliajwa. Dios japox jʉm-aech paxʉlankalliajwa. Samata, 
matabijas Dios paxʉlan kaes pejme pachaempon. Me-ama ángeles, 
jachi-elox.

6 Dios paxʉlan toꞌaliajwa wʉt ampathatlelsik, jʉm-aechon ángelesliajwa:
“Xamal puexa brixtat nuilaxaelam taxʉlan pejwʉajnalel, sitaeyaxaelam 

xot” —aech Dios ángelesliajwa.
7 Dios jʉm-aechbej:

“Taj-ángeles tajjamechan xananʉamspijwaxael asew jiwliajwa. Ángeles 
pabisla. Me-ama joewa wʉt, ja-aech. Japibej, me-ama jitkaech-iaꞌan 
wʉt, ja-aech jiw toejafaliajwa, pejbʉꞌwʉajanpi xanliajwa” —aech Dios.

8  Dios jʉm-aech paxʉlan jʉmtaeliajwa:
“Xam Diosnam. Tatoꞌlaxaelam pomatkoicha. Xam puexa tatoꞌlam wʉt, 

chiekal tatoꞌlaxaelam.
	 9	Xam nejxasinkam isliajwam pachaempoxan. Xambej nejwesla 

isliajwam pachaema-elpoxan. Samata, xam makafitx tajaxtat kaes 
nejchachaemlaliajwam. Me-ama nejnachala nejchachaemil wʉt, xam 
jachiyaximil” —aech Dios paxʉlanliajwa.

10 Dios pejme jʉm-aech paxʉlanliajwa:
“Xam paklonam. Isam ampathat, puexa ajil wʉt. Isambej thatbaxo.

	 11	Puexa xam isampoxan, baxael, paduj nadofaxael. Me-ama padujnaxoe, 
jachiyaxael japoxan, asamatkoi, puexa toep wʉt. Pelax xam 
toepaximil, pomatkoicha dukaxaelam xot.

	 12	Me-ama jiw truka padujnaxoe, xambej asamatkoi jakichiyaxaelam 
thatbaxoliajwa, ampathatliajwabej. Do jawʉx, pajelthatbaxo, 
pajelthatbej, xam isaxaelam. Pelax xam, me-ama amwʉtjel, 
jachisfʉlaxaelam pomatkoicha, xam toepaximil xot” —aech Dios 
paxʉlanliajwa.

13  Dios jʉmchi-el kaen ángelliajwa:
“¡Ekde tajpoklalel puexa jiw tatoꞌlaliajwam! Nadaelmajiw 

malechaxaelen japi xam naexasisliajwa toꞌaxaelampox” —chi-el Dios 
pej-ángelesliajwa. Pelax Dios japox jʉm-aech paxʉlankalliajwa.

14 Puexa ángeles, japi espíritus. Samata, japi taeyaxisal. Japi duil isfʉlaliajwa 
Dios tatoꞌalpoxan. Japi toꞌas potʉajnʉcha kajachawaesliajwa jiw. Japi jiw Dios 
bʉꞌweyaxaes.

Xatis naekʉanjiamsaxisalpox Jesús pejwʉajanliajwa

2 �1 Xatis chiekal matabijas Dios paxʉlan kaes pejme pachaem. Me-ama 
ángeles, jachi-el Dios paxʉlan. Samata, xatis naekʉanjiamsaxisal, nak

naewʉajan wʉt chimiawʉajan, japon pejwʉajan. Kaes chiekal naexasisaxaes 
kofasamatas japawʉajan. 2  Chajiakolaxtat Dios pajut bʉxtoꞌa ángeles, japi 
chapaeliajwa Moisés Dios pejtatoꞌlaxan, japoxan jiw naewʉajnaliajwas. Do 
jawʉx, Moisés japatatoꞌlaxan lel. Jiw naexasis-elpi japatatoꞌlaxan, japi Dios 
kastikas. 3  Samata, xatis naekʉanjiamsaxisal chimiawʉajan, Dios paxʉlan 
pejwʉajanliajwa, xatis Dios nakbʉꞌweliajwa. Wajpaklon Jesucristo jʉm-aech 
jiw bʉꞌweyaxaelpox. Japi jiw pajut matabija wʉt japawʉajan diachwʉajna
kolaxpox, ja-aech wʉt, xatisbej japox chiekal naknaewʉajanpi. 4  Japi jiw, 
xatis naknaewʉajan wʉt, isbejpi koechaxan Dios pijaxtat. Espíritu Santobej 
kajachawaech japi kaenanʉla isliajwa Dios nejxasinkpoxan. Samata, xatisbej 
matabijas naknaewʉajanpoxan, diachwʉajnakolaxpoxan.

Jesucristo nalaelt wʉt, me-ama yamxi nalaela wʉt, ja-aechpox
5 Asamatkoi, ampathat pajelthat wʉt, jawʉt Dios tapaeyaxil ángeles tatoꞌla

liajwa japathatat. 6 Dios pejjamechan, chajia lelspox, jʉm-aech wʉt, jʉm-aechox 
jiw kaes pejme pachaemaxaelpoxliajwa. Me-ama Dios pej-ángeles, jachiyaxil 
jiw. Japoxbej Dios pejjamechan, chajia lelspox, jʉm-aech wʉt, jʉm-aechox:

“Dios, xam kaes xabich pachaemam. Me-ama jiw, jachi-emil. Ja-am 
wʉt, ¿ma-aech xotkat xam nakiowa nejchaxoelam jiwliajwa?

	 7	Xam jiw isam wʉt, japi jiw puexa chiekal pachaema-ellejen. Me-ama 
ángeles xabich pachaem, jachi-el japi jiw. Pe nakiowa, asamatkoi, 
japi jiw xam chiekal naexasit wʉt, japi kaes pejme pachaemaxael 
xamliajwa. Me-ama ángeles, jachiyaxilpi pachaempox. Ja-aech wʉt, 
puexa kaes pejme sitaeyaxaesi.

	 8	Samata, asamatkoi xam tapaeyaxaelam japi jiw tatoꞌlaliajwa puexa 
isampoxan” —aech Dios pejjamechan, chajia lelspox, japi jiwliajwa.

Dios tapaei wʉt jiw tatoꞌlaliajwa puexa Dios ispoxan, japi tatoꞌlaxael puexa. 
Tataef­laxaelbejpi. Pe xatis amwʉtjel tae-esal jiw puexa tatoꞌalpox, tʉadus-el 
xotfʉk. 9 Jesús ampathatat nalaelt wʉt, kaes xabich pachaempon. Me-ama 
ángeles, xabich pachaem wʉt, jachi-el Jesús. Dios naknejxasink xot, paxʉlan 
toꞌa nalaelsliajwa ampathatat, xabich nabijasliajwa. Do baxael, Cristo tʉp 
xatis babijaxan isaspoxanliajwa. Samata, Dios tapaei japon ekaliajwase Dios 
poklalel, puexa jiw tatoꞌlaliajwa.

10 Dios puexa is wʉt, japoxan japon pajutliajwa. Dios xabich nejxasink japi 
jiw chiekal naexasisliajwapi japon pejjamechan. Nejxasinkbejpon japi jiw japon 
pejjiwaliajwa. Nejxasinkbejpon japi jiw chiekal pachaemaliajwa, me-ama Dios 
pachaem, jachiliajwa japi jiw. Samata, Jesucristo tapaeis xabich nabijasliajwa, 
tʉp wʉton cruztat jiw babijaxan ispoxanliajwa. 11 Amwʉtjel xatis babijaxan 
isaspoxan ajil xatisliajwa, Jesús tʉp xot cruztat xatisliajwa. Japon pax, xatis
bej japon waj-ax. Samata, Jesús bʉxdala-el jʉmchiliajwa: “Ampi jiw takoew” 
—chiliajwapon xatisliajwa. 12  Dios pejjamechan, chajia lelspox, jʉm-aech wʉt, 
jʉm-aechox Jesús jʉmchiyaxaelpox pax Dios jʉmtaeliajwa:

“Asamatkoi jʉmchiyaxaelen, puexa takoew sʉapich, xamliajwa. Puexa 
takoew sʉapich, natamejlax wʉt, xanal xabich himno jajuiyaxaelen 
xam nejchachaemlaliajwam” —aech Jesús jʉm-aechpox pax Diosliajwa.

13  Dios pejjamechan, chajia lelspox, jʉm-aech wʉt, jʉm-aechox Jesús 
jʉmchiyaxaelpox pejnachalaliajwa:

“Xan taj-ax, Dios, xanaboejsaxaelen nakajachawaesliajwa” —aechox.
Japafʉtxot jʉm-aechbej Jesús jʉmchiyaxaelpox pejnachalaliajwa:

“Xan amxotx, japi sʉapich, Dios nachaxdutpi sʉapich” —chiyaxaelpox.
14 Jesús ampathatat nalaelt wʉt, me-ama yamxi nalaela wʉt, ja-aechon. 

Samata, Jesús xajʉp tʉpaliajwa, xatis babijaxan isaspoxanliajwa. Samata, Jesús 
tʉp wʉt, malechapon Satanás. Jiw tʉp Satanás pijaxtat. 15 Jesús tʉp wʉt, chiekal 
toep pomatkoicha wajlewlapox tʉpaliajwas. 16 Diachwʉajnakolax Jesús fʉlae-
elsik ampathatasik japon kajachawaesliajwa ángeles. Pelax japon fʉloek kajacha
waesliajwa Abraham pamojiw, japi naexasitpi Dios, me-ama Abraham, ja-aechpi. 
17 Samata, Jesús nalaelt ampathatat Dios kawʉajnaliajwa xatisliajwa. Nakbeltaen
bejpon. Ispon Dios toꞌaspox. Samata, pajut natapaeipon padaelmajiw kimatamat
laliajwas cruztat. Japon tʉp wʉt, Dios nakbeltaen toepaliajwa wajbʉꞌwʉajanpox. 
18 Jesús nabijat, Satanás xapaejtas wʉt babijax isliajwa. Pe Jesús is-el babijax. 
Samata, Jesús xajʉp pejjiw kajachawaesliajwa, japibej xapaejas wʉt Satanás.

Amxotpox jʉm-aechpox Jesús kaes pejme pachaempon, 
me-ama Moisés pachaem wʉt, jachi-elpon

3 �1 Takoew, xamal Dios pejjiwam, makanot xoton japon pejjiwaliajwam. 
Nejchaxoelam wʉt, ¡chiekal nejchaxoelde Jesucristoliajwa, japon Dios 

toꞌakas ampathatasik xatis naknaewʉajnaliajwa Dios pejjamechan! Jesús 
diachwʉajnakolax sacerdotekolan, japon Dios nakwekawʉajnaliajwa Dios 
nakkajachawaesliajwa xatis. 2  Chajiakolaxtat Moisés chiekal tataefʉl puexa 
Dios pejjiw, Dios japox toꞌas xoton japi israelitas tataef­laliajwapon. Jesús
bej chiekal is Dios pijax bichax ampathatat. 3  Jesús kaes pejme pachaem. 
Me-ama Moisés pachaempon, jachi-el Jesús. Jesús kaes pejme xabich sitaens, 
jiw bʉꞌweyaxael xoton, naexasiti japon pejwʉajan. Bachan isanbej sitaens. 
Me-ama japon ba ispox sitaens wʉt, jachi-esal. 4 Xatis bachan taens, jiw isba
chan. Pe Dios ampathatat puexa nejmach is. 5 Chajiakolaxtat Dios pajut toꞌa 
Moisés chiekal tataef­laliajwa puexa Dios pejjiw. Samata, Moisés chiekal nae
xasit, Dios toꞌas wʉt. Moisés jʉm-aechbej asamatkoi Dios jʉmchiyaxaelpo
xan jiwliajwa. 6 Cristo, Dios paxʉlan, chiekal naktataef­lafʉl, Dios pejjiws xot. 
Chiekal naexasich wʉt Cristo pejwʉajan, nejchachaemlas wʉtbej Dios nakb
ʉꞌweyaxaelpoxliajwa, jatis wʉt, pomatkoicha Dios pejjiwaxaes.

Dios tapaeyaxaelpox pejjiw leliajwa japonxotse
7-8  Kaes pejme pachaem Jesucristo. Me-ama Moisés, ángelesbej, jachi-el 

Jesucristo. Samata, ¡Jesús chiekal naexasisfʉlde! Dios pejjamechan chajia 
lelsxot jʉm-aech, Espíritu Santo jʉm-aechpox:

“Amwʉtjel, xamal jʉmtaenam wʉt Dios jʉm-aechpox, ¡nabej naexasisleꞌ 
Dios naexasisliajwam! Me-ama asew nejwʉajnapijiwxot, naexasis-
eli Dios, ¡xamal nabej ja-aecheꞌ! Chajiakolaxtat pajilaxtat japi 
duilafʉl wʉt, japi nejwesla isfʉlaliajwa Dios tatoꞌlaspoxan. Japi 
naexasisfʉla-el Dios. Pe nakiowa, japi toes-esal Dios.

	 9	Nejwʉajnapijiw naexasis-el, Dios pajilaxtat wʉti. Naexasis-elbejpi, Dios 
toꞌas wʉt. Cuarenta waechan Dios is koechaxan nejwʉajnapijiwliajwa. 
Japoxan taen wʉt, nakiowa naexasisfʉla-eli, Dios tatoꞌlas wʉt.

	 10	Samata, Dios palala nejwʉajnapijiwliajwa. Dios jʉm-aech: 
‘Japi naexasisfʉla-el, xan tatoꞌlax wʉt. Nejwesla isliajwa xan 
tatoꞌlaxpoxan’ —aech Dios nejwʉajnapijiwliajwa.

	 11	Samata, Dios palala wʉt, jʉm-aechon: ‘Japi pasaxil xan chaemtaxxotse 
damlathʉlaliajwa’ —aech Dios nejwʉajnapijiwliajwa” —aech japox 
Espíritu Santo.

12  Takoew, ¡najut chiekal natataefʉlde! Nejchaxoelam wʉt Diosliajwa, 
¡nabej nejchaxoeleꞌ: “Xan kofsaxaelen Dios naexasitxpox, Dios chiekal ajil 
xot” —nabej aecheꞌ, nejchaxoelam wʉt! Diachwʉajnakolax Diosjila-el. Japon 
duk. 13  Xamal ampathatat laelpam wʉtfʉk, ¡pomatkoicha nakaewa nanae
wʉajande Dios pejjamechan Dios kaes xanaboejaliajwam! ¡Ja-amde, kaen 
xamalxot Satanás naekichachajbasamatas babijax isasamatapon! ¡Ja-amde 
kaen xamalxot naexasislasamata Dios, asew jiw xamal naewʉajan wʉt! 
14  Xatis chiekal naexasisaxaes Jesús pejwʉajan. Me-ama akasestat chiekal 
naexasisfʉlas wʉt, jachisfʉlaxaes. Laelpas wʉt ampathatat, kofaxisal naexa
sichpox Jesús pejwʉajan. Jatis wʉt, xatis duilaxaes Cristo tatoꞌalxotse.

15  Dios  pejjamechan, chajia lelspox, jʉm-aech wʉt, jʉm-aechox xamal 
naexasislasamatam:

“Amwʉtjel, xamal naewetam wʉt Dios jʉm-aechpox, ¡nabej naexasisleꞌ 
chiekal naexasisliajwam! Me-ama nejwʉajnapijiw pajilaxtat 

naexasis-el, ¡xamallax nabej ja-aecheꞌ!” —aech Dios pejjamechan, 
chajia lelspox.

16 Xamal chiekal matabijam, Moisés bʉꞌfol wʉt, israelitas nakola wʉt Egipto 
tʉajnʉxotdin. Japibej Dios naexasis-el, jʉmtaen wʉti, Dios pajut chiekal jʉm-
aech wʉt. 17 Xamal chiekal matabijambej, israelitas babijaxan is wʉt Dios
liajwa, cuarenta waechan pajilaxtat wʉti, Dios palala. Samata, japi tʉp paji
laxtat. 18  Japi naexasis-el wʉt Dios jʉmtispox, japi leyaxil Dios chaemtxotse 
jiw damlathʉlaliajwa. 19 Xatis matabijas, wajwʉajnapijiw le-el damlathʉlax
xotse, naexasis-el xoti Dios jʉm-aechpox.

4 �1 Xatis Dios nakwʉajnawesfʉl damlathʉlaxxotse, me-ama Dios nakj
ʉmdut. Samata, chiekal naexasisfʉlaxaes Jesús pejwʉajan. Nakaewa 

nakajachawaesfʉlaxaes chiekal naexasisfʉlaliajwas Jesús pejwʉajan, asamat
koi kaeyaxtat damlathʉlaliajwas damlathʉlaxxotse. 2  Xatisbej jʉmtaens chi
miawʉajan damlathʉlaliajwas, me-ama wajwʉajnapijiw majt jʉmtaen. Waj
wʉajnapijiwliajwa japawʉajan chiekal wepachaema-esal, naexasis-el xoti. 3 Pe 
naexasichpis Jesús pejwʉajan, damlathʉlaxaes Dios nakjʉmdutxotse. Jesús 
pejwʉajan naexasis-eli jaxotse damlathʉlaxil. Dios japox jʉm-aech, palala wʉt:

“Japi leyaxil xan chaemtaxxotse damlathʉlaliajwa” —aech Dios.
Dios toet wʉt that isax, thatbaxobej, jawʉt toetbejpon isax wajwʉajnapijiw 
damlathʉlaxaelxotse. 4 Dios pejjamechan, chajia lelspox, jʉm-aech wʉt, jʉm-
aechbejpox Dios ispox, séptimomatkoi wʉt:

“Séptimomatkoi wʉt, kaes Dios is-el. Jawʉt damlathʉlon” —aechox.
5 Dios pejjamechan, chajia lelspox, jʉm-aech wʉt, jʉm-aechbejpox Dios jʉm-
aechpox asew jiw naexasisaxilpox Jesús pejwʉajan:

“Japi jiw leyaxil damlathʉlaliajwa xan chaemtaxxotse” —aech Dios 
jʉm-aechpox.

6  Matxoelajʉmtaenpi chimiawʉajan naexasis-el xoti, japi leyaxil damlathʉ
laxxotse. Samata, xabich jiw weꞌpfʉk leliajwa jaxotse. 7 Asew jiw naexasis-el 
xot chimiawʉajan, Dios jʉmdut asamatkoi asew jiw leyaxaelpox damlathʉ
laxxotse. Chajia Dios toꞌa rey David jʉmchiliajwa ampamatkoiyan asew jiw 
leyaxaelpox damlathʉlaxxotse. Rey David jʉm-aech japoxliajwa:

“Xamal jʉmtaenam wʉt Dios jʉm-aechpox, ¡nabej naexasisleꞌ Dios 
naexasisliajwam!” —aech rey David.

8  Josué bʉꞌpat wʉt israelitas Canaán tʉajnʉxot, japatʉajnʉ Dios xapae-el 
pomatkoicha israelitas damlathʉlaliajwa. Japatʉajnʉ Dios xapaei wʉt pomat
koicha israelitas damlathʉlaliajwa, ja-aech wʉt, Dios jʉmdusaxil asamatkoi 
pejjiw israelitas damlathʉlaxxotse leliajwa. 9 Samata, matabijas, asamatkoi 
Dios tapaeyaxael pejjiw leliajwa damlathʉlaxxotse. Jatis wʉti, Dios pejjiw 
damlathʉlaxael jaxotse. Me-ama Dios damlathʉl séptimomatkoi wʉt, jachiya
xaelbej Dios pejjiwpi. 10 Japi leyaxael damlathʉlaxxotse damlathʉlaliajwa. 
Me-ama Dios damlathʉl, isax toet wʉt, jachiyaxaelbej japi jiw. 11 ¡Ma xamal 
ixajʉpamdoꞌ puexa isliajwam, do japoxtat isde lelaliajwam damlathʉlaxxotse! 
Chajiakolaxtat wajwʉajnapijiw Dios naexasis-el japi leliajwa damlathʉlax
xotse. Samata, puexa xatis, me-ama japi, jachiyaxisal.

12  Dios pejjamechan xabich mamnik. Me-ama espada, nataelapabʉaꞌpowa, 
xʉaꞌla wʉt xabich fʉniachde, ja-aechbej Dios pejjamechan. Dios pejjamechan 

xajʉp leliajwa xabich fʉniach jiw pejmatpʉatan poxade, japi pajut chiekal 
matabijaliajwa, ma-aech pejnejchaxoelaxan, pachaem wʉt, o, chaemil wʉt. 
13  Puexa Dios ispoxan, japoxan namoechaxil Dios pejwʉajnalel, Dios puexa 
chiekal taen xot japoxan. Asamatkoi xatis kaenanʉla Dios chapaeyaxaes, 
ma-aech xot isas kaenanʉla isaspoxan.

Amxot jʉm-aechpox Jesús sacerdotekolanpon, 
Dios kawʉajnaliajwapon puexa jiwliajwa

14  Jesús, Dios paxʉlan, athʉ poxasepon wajsacerdotekolnaliajwa. Japon 
Dios kawʉajnafʉl xatisliajwa, Dios xatis nakkajachawaesliajwa. Samata, 
¡Dios chiekal naexasisaxaes! 15 Jesús ampathatat wʉt, Satanás xapaejaspon 
babijax isliajwa. Pe nakiowa, Jesús is-el babijax. Samata, Jesús chiekal mata
bijt, ma-aech Satanás nakxapaeja wʉt babijax isliajwas. 16  Samata, Satanás 
nakxapaeja wʉt, xatis kamta Dios kawʉajnaxaes nakkajachawaesliajwa. Jatis 
wʉt, Dios nakkajachawaesaxael, nakbeltaen xoton, naknejxasink xotbejpon.

5 �1 Puexa sacerdotesxot, kaen sacerdote makafich Dios, japon puexa 
sacerdotespaklokolnaliajwa. Do jawʉx, japon puexa sacerdotespaklo

kolnaxael, Dios kawʉajnafʉlaliajwa puexa jiwliajwa. Choef xʉaꞌatbejpon Dios 
beltaeliajwa puexa jiw babijaxan ispoxanliajwa. 2  Ampathatat tampoela-el 
sacerdotes isliajwa babijaxan, Satanás xapaejas wʉt, asbʉan jʉmch jiwkal 
xoti. Samata, puexa sacerdotespaklokolan xajʉp jiw beltaeliajwa, jiw is wʉt 
babijaxan matabijs-elaxtat. 3  Puexa sacerdotespaklokolan, choef xʉaꞌasliajwa 
wʉt, kaen choefan matxoela xʉaꞌlapon, pajut babijaxan ispoxanliajwa Dios 
beltaeliajwas. Japox kitoet wʉt, sacerdotespaklokolan pejme asew choef xʉa
ꞌaton asew jiw babijaxan ispoxanliajwa japibej Dios beltaeliajwas. 4  Sacer
dotes pajut namakafisaxil puexa sacerdotespaklonkolnaliajwa. Sacerdote 
Dios makafich wʉt, ja-aech wʉtlax, japon puexa sacerdotespaklokolnaxael. 
Me-ama chajiakolaxtat wajwʉajnapijin Aarón Dios makafich sacerdotespak
lokolnaliajwa, jachiyaxael japon sacerdote. 5  Cristoliajwa japox ja-aechbej. 
Japon pajut namakafis-el sacerdotekolnaliajwa. Dios makafichpon. Dios 
jʉmtisbejpon:

“Xam taxʉlnam. ¡Puexa jiw nej matabijs diachwʉajnakolax xam 
taxʉlnamponam!” —tison Dios.

6 Dios pejjamechan, chajia lelspox, jʉm-aech wʉt, jʉm-aechbejpox Dios jʉm-
aechpox Cristoliajwa:

“Xam pomatkoicha sacerdotnaxaelam. Me-ama Melquisedec 
pomatkoicha sacerdote, xamlap-is jachiyaxaelam” —aech Dios jʉm-
aechpox Cristoliajwa.

7 Jesucristo ampathatat wʉt, pin-iaveces pinjametat Dios kawʉajanpon. Dios 
kawʉajan wʉt, xabich nejxaejwas wʉt, itminpon. Jasoxtat Jesucristo Dios 
kawʉajan Dios bʉꞌweliajwas, matabijt wʉt padaelmajiw boesaxaespox. Pe 
jawʉt, Jesucristo nakiowa nejchaxoel: “Xan isaxaelen taj-ax Dios nejxasink
pox” —aechon, nejchaxoel wʉt. Samata, Dios kajachawaechpon isliajwa 
Dios nejxasinkpox. 8  Jesucristo, Dios paxʉlan, xabich pachaempon. Japon 
nejchaxoel: “Xan nabijasaxaelen. Pe nakiowa, Dios chiekal naexasisaxaelen” 
—aechon, nejchaxoel wʉt. Samata, naexasitpon pax Dios. 9 Cristo chiekal 

naexasit xot pax Dios, japon tʉp puexa jiw bʉꞌwʉajanjilaliajwa Diosliajwa. 
Samata, puexa jiw, naexasiti Jesús pejwʉajan, japon bʉꞌweyaxael japi jiw 
pomatkoicha duilaliajwapi Diosxotse. 10  Samata, Dios makafit Jesús sacer
dotekolnaliajwa, me-ama Melquisedec pomatkoicha sacerdote, jachiliajwa 
Jesús.

Jesús pejwʉajan naexasiti naewʉajnaspox kofasamata naexasitpoxliajwa
11 Xan xabich lelaliajwan Jesucristoliajwa, sacerdotekolanpoxliajwa. Pe 

pachaema-el puexa chiekal chanaekabʉanaliajwan, xamal makach matabija-
emil xot. 12  Xamal piach Jesús pejwʉajan naexasitam. Pelis, ama xamal jiw 
chanaekabʉaniwaxaelam. Pe nakiowa, xamal xabich weꞌpamfʉk asew jiw 
chiekal chanaekabʉanaliajwam Dios jʉm-aechpoxan, matabija-emil xot kaes 
tampoelpoxan chiekal jʉmmatabijaliajwam. Samata, xamal, me-ama yamxi 
naxaeyaxan xaeyaxilpi, ja-am xamal. Me-ama yamxi mitan afpi, ja-ambej 
xamal. 13  Jiw weweꞌpaspi naewʉajnaliajwas tampapoxan, Dios pejjamechan, 
japi pejnejchaxoelaxan, me-ama yamxi, mitan afpi, ja-aechi. Japi matabija-el 
isliajwa Dios nejxasinkpoxan. 14  Jiw chiekal matabijapi Dios pejjamechan, 
japi matabija isliajwa pachaempoxan. Matabijabejpi is-elaliajwa pachaema-
elpoxan. Samata, japi jiw Diosliajwa, me-ama pakdiachow xaeyaxaelpi naxae
yaxan, ja-aech japi jiw.

6 �1 Samata, Dios pejjamechan kaes matabijaxaes chiekal naexasisliaj
was Dios. Jatis wʉt, diachwʉajnakolax Diosliajwa, xatis, me-ama pak

diachwas wʉt, jachiyaxaes. Jatis wʉtbej, asew jiw nakweweꞌpaxil kaeyax 
naknaewʉajnaliajwa majt naknaewʉajanpoxan, akasestat tʉaduws wʉt nae
xasisliajwas Jesús pejwʉajan. Jatis wʉt, japoxanliajwa pomatkoicha nak
naewʉajnaxil. Asaxan nakweweꞌpaxil kaes naknaewʉajnaliajwa, chiekal 
matabijas xotlis japoxan. Samata, nakweweꞌpaxilbej nakfiasliajwa babijaxan 
is-elaliajwas Dios nakkastika-elaliajwa. Nakweweꞌpaxilbej naktatoꞌlaliajwa 
Dios chiekal naexasisliajwas. 2  Nakweweꞌpaxilbej kaes naknaewʉajnaliajwa 
bautisapoxliajwa. Nakweweꞌpaxilbej kaes naknaewʉajnaliajwa ancianos 
ki-owapoxliajwa naexasiti Jesús pejwʉajan, japi pejtaꞌantat, Dios kawʉajna
liajwa wʉt. Nakweweꞌpaxilbej kaes naknaewʉajnaliajwa tʉpi mat-eyaxaes
poxliajwa pejme duilaliajwa. Nakweweꞌpaxilbej kaes naknaewʉajnaliajwa 
pejbʉꞌwʉajanpi pomatkoicha kastikaxaespoxliajwa. 3  Dios naktapaei wʉt, 
¡kaes chiekal naexasisaxaes Jesús pejwʉajan!

4  Asew jiw matabija diachwʉajnakolaxpox. Samata, naexasiti Jesús pej
wʉajan Dios bʉꞌweliajwas. Japi jiw pejmatpʉatanxotbej Espíritu Santo. 5 Japi 
matabijabej Dios pejjamechan xabich pachaempox. Matabijabejpi Jesús asa
matkoi ampathatat tatoꞌlaxaelpox. 6 Pe kofa wʉti naexasitpox Jesús pejwʉa
jan, diachwʉajnakolax japi jiw chiekal napelsaxael Diosliajwa. Ja-aech wʉt, 
japi jiw pijaxtat puexa asew jiw bʉꞌwʉajanpaeyaxaeli Jesúsliajwa. Kofapi 
Jesús pejwʉajan naexasitpox, japi jiwlap, me-ama cruztat pejme kimatamatali 
Jesús, jachiyaxaeli. 7 Dios pijaxtat iam thilan ampathatat. Samata, mʉthaspi 
chiekal nakwetiꞌt. 8  Iam thilan wʉt, toeixkal naboela wʉt, pachaema-el. 
Toeixkal wʉt, asamatkoi toejafaxaes. Jachiyaxaes jiw, Jesús pejwʉajan nae
xasitpox kofapi. Asamatkoi Dios kastikaxaes infiernoxotdik.

Xatis chiekal naexasisaxaespox Jesús pejwʉajan, Dios nakkajachawaet xot
9 Takoew, xamal nejxasinkaxpim, xan chiekal matabijtax, asew jiw kofa 

naexasitpox Jesús pejwʉajan. Xamal kofa-emil. Xan matabijtaxbej chiekal 
duilampox. Chiekal naexasitam xot Jesús pejwʉajan, Dios xamal bʉꞌwia. 
10 Dios is pachaempoxan. Japon nejkiowaxil xamal isampoxan japonliajwa. 
Nejkiowaxilbejpon asew jiw, naexasiti Jesús pejwʉajan, kajachawaetam
pox, japi jiw xamal nejxasinkam xot. ¡Xamal amwʉtjelbej japi jiw nakiowa 
kajachawaesfʉlde! 11 Xan nejxasinkax xamal kaenanʉla nakaewa nakajacha
waesliajwam pomatkoicha. Ja-am wʉt, Dios xamal kaenanʉla chaxduiyaxael 
pachaempox. Diachwʉajnakolax xamal chaxduiyaxaelon wʉajnawetampox. 
12  ¡Xamal nabej nejwesleꞌ naexasisliajwam Dios! ¡Pomatkoicha naexasisfʉlde 
Dios! Me-ama asew jiw pomatkoicha chiekal naexasisfʉli Dios, ¡xamalbej 
ja-amsfʉlde! Japi jiw kofa-el naexasitpox Dios. ¡Japoxlap xamal jachisfʉla
xaelambej! Dios chajia jʉm-aechpox xabich pachaem. Japi jiw chaxduiyaxaes 
pachaempox, Dios chajia jʉm-aechpox chaxduiliajwa.

13  Chajiakolaxtat Dios jʉm-aech Abrahamliajwa chiekal naexasisliajwa: 
“Xan Diosnan xot, tajut jʉm-anpox xamliajwa, diachwʉajnakolax” —aech 
Dios Abrahamliajwa, japon chiekal matabijsliajwa. Dios japox jʉm-aech, 
kaes pachaempon ajil xot, me-ama Dios. 14 Dios chajia jʉm-aech wʉt, jʉm-
aechon Abrahamli ajwa: “Diachwʉajnakolax xam kajachawaesaxaelen. 
Samata, namojiw xabichaxael” —aech Dios Abrahamliajwa. 15  Do jawʉx, 
Abraham wʉajnawesfʉl piach Dios jʉmduchpox. Baxael, japox ja-aechli
sox Abrahamliajwa. 16  Jiw jʉmduw wʉt asew jiwliajwa, jʉm-aechi ampox: 
“Xamal jʉmdutxpox, Dios chiekal japox najʉmtaen” —aechi asew jiwliajwa, 
chiekal naexasisliajwas jʉmduwpox. Kaes pejme asax jʉmchiyaxili asew jiw 
chiekal naexasisliajwas. 17 Dios jʉmdut wʉt jiwliajwa, nejxasinkon jiw chiekal 
naexasisliajwas japon jʉm-aechpox. Samata, jʉmdut wʉt, jʉm-aechbejpon: 
“Xan Diosnan xot, jʉmdutxpox diachwʉajnakolax japox xamalliajwa” —aech 
Dios, jiw chiekal pajut matabijaliajwa japon jʉm-aechpox diachwʉajnakolax. 
18  Dios kichachajba-el. Samata, puexa japon jʉm-aechpox diachwʉajnako
lax. Dios nakjʉm-aech nakbʉꞌweyaxaelpox. Samata, xatis nejchaxoels wʉt, 
nejchaxoelaxisal: “Xatis Dios nakbʉꞌweyaxil” —chiyaxisal, nejchaxoels wʉt. 
Diachwʉajnakolax Dios nakbʉꞌweyaxael. 19-20 Jesús tʉp wʉt, jawʉt Dios poxa
sepon. Jaxotse Jesús Dios kawʉajnafʉl puexa xatisliajwa. Jesús sacerdoteko
lan. Me-ama Melquisedec pomatkoicha sacerdote, ja-aechbej amwʉtjel Jesús 
Diosxotse. Samata, xatis chiekal Jesús xanaboejas. Asamatkoi japon xatis 
nakbʉflaeyaxael duilaliajwas Diosxotse.

Amxot jʉm-aechpox Jesús sacerdotekolanpox, 
me-ama Melquisedec, ja-aechpon

7 �1 Melquisedec chajiakolaxtat duk wʉt Salem paklowaxxot, japon rey 
japapaklowaxpijiwliajwa. Pe japonbej sacerdote, Dios, athʉxotsepon, 

pejsacerdote. Japamatkoiyan Abraham, pamak sʉapich, malechapi asapak
lowaxanpijiw, reyes. Puexa chiekal bapon. Jawʉt Abraham, pamak sʉapich, 
noti padaelmajiw pejew. Abraham, pamak sʉapich, nawen wʉt, Melquise
dec xabʉꞌkʉlt nʉamfatat. Do jawʉt, Melquisedec Dios kawʉajan Abraham 

kajachawaesfʉlaliajwas Dios. 2  Do jawʉt, Abraham tameja kaeyaxtat padael
majiw pejew. Jawʉtbej Abraham diajk diezmʉaxt, najʉpamʉaxtje. Jawʉt 
kaemʉaxt malech chaxduton Melquisedec. Abraham chaxdutpox Melquise
dec, japox pawʉl diezmo. Diajkpoxan wenamanson, nuevemʉaxt, Abraham 
pamakliajwa. “Melquisedec” —aech wʉt hebreojametat, japox jʉmchiliajwa: 
“Rey, xabich pachaempon” —chiliajwa Melquisedec pejwʉl. Japawʉlbej 
jʉmchiliajwa: “Rey, wʉajan chaemsan jiw chiekal duilaliajwa” —chiliajwa 
Melquisedec pejwʉl. Japonbej rey Salem paklowaxpijiwliajwa. 3  Dios pejja
mechan, chajia lelspox, jʉmchi-el Melquisedec paxliajwa, japon penliajwabej, 
pejwʉajnapijiwliajwabej. Dios pejjamechan jʉmchi-elbej Melquisedec nalaelt
poxliajwa, tʉppoxliajwabej. Samata, Melquisedec, pomatkoicha sacerdote
pon. Me-ama Dios paxʉlan pomatkoicha sacerdote, ja-aechbej Melquisedec.

4 ¡Nejchaxoelde chiekal! Melquisedec kaes pejme pachaem. Japon pachaem
pox, me-ama Abraham, jachi-el. Samata, Abraham chaxdut diezmo Melqui
sedec itpaeliajwa sitaeyax. 5  Moisés chajia lelpox toꞌa sacerdotes, japi Leví 
pamojiwpi, mat-omwʉljoeliajwa nakae-israelitas. Samata, israelitas chax
duifʉl kaesʉapich kanapi, mʉthapibej. Japox pawʉl diezmo. Jasox toꞌas 
sacerdotes mat-omwʉljoeliajwapi nakae-israelitas, Abraham pamojiw. 6  Mel­
quisedec Leví pamona-el. Kaes pejme xabich pachaempon. Japon, me-ama 
Abraham, jachi-elbejpon. Samata, Abraham diezmo chaxdut Melquisedec 
itpaeliajwa sitaeyax. Do jawʉt, Melquisedec Dios kawʉajan Abrahamliajwa 
Abraham Dios kajachawaesfʉlaliajwas. 7 Xatis chiekal matabijas, Dios kawʉa
janpon asew jiwliajwa japi Dios kajachawaesliajwas, japon kaes pachaem. 
Me-ama Dios kajachawaesaxaespi, jachi-elon. 8  Sacerdotes kinot, jiw chax
duws wʉt d iezmo. Japi sacerdotes tʉpafʉl, jiwkal xot. Pe Dios pejjame
chan jʉm-aech wʉt Melquisedecliajwa, ja-aech wʉt, me-ama Melquisedec 
nakiowa laeja wʉt, ja-aechon. 9-10 Chajiakolaxtat, Abraham malech chaxdut 
wʉt diezmo Melquisedec, japamatkoi Leví chiekal jilfʉk, nalaels-el xoton. 
Abraham xijilfʉk-is. Pamojiwbej jil. Pe baxael, Leví pamojiw, japilap amw
ʉtjel sacerdotes nadofafʉl. Dolis Abraham chaxdut wʉt diezmo Melquisedec, 
jawʉtbej puexa Leví pamojiw, me-ama chaxduti japadiezmo Melquisedec.

11 Ampamatkoiyantat Leví pamojiw, sacerdotes. Japi naewʉajnafʉl judíos 
naexasisliajwa Moisés chajia lelpox. Me-ama chajiakolaxtat sacerdote Aarón 
naewʉajan, ja-aechbej japi jiw amwʉtjel. Pe judíos chiekal naexasis-el Moisés 
chajia lelpox, japi bʉꞌwʉajanjilaliajwa Diosliajwa. Samata, japi weweꞌpas asan 
sacerdote, me-ama Aarón, jasona-el. Japi weweꞌpas asan sacerdote, japon 
pomatkoichaxaelpon, me-ama Melquisedec, jason. 12  Samata, Jesús maka
fich wʉt sacerdotekolnaliajwa, jawʉt judíos kaes weweꞌpa-esal Leví pamojiw, 
japi sacerdotnaliajwa. 13  Dios pejjamechan chajia lelsxot jʉm-aech wajpak
lon Jesúsliajwa. Jesús Leví pamona-el. Japon asamʉtpijin. Majt chiekal ajil 
sacerdote japamʉtpijiwxot. 14 Puexa jiw chiekal matabija, wajpaklon nalaelt 
wʉt ampathatat, japon nalaelt Judá pamowtat. Moisés chajia lelpox jʉmchi-el 
Judá pamojiwxot sacerdotnaliajwa.

15  Samata, xatis chiekal matabijas, wajpaklon nalaelt sacerdotnaliajwa. 
Japon, me-ama asew sacerdotes wʉt, jachi-elon. Japonlap pomatkoicha sacer
dotnaxael. Me-ama Melquisedec pomatkoicha sacerdote, japonbej jachiya
xael. 16  Leví pamojiw sacerdotes nadofa, toꞌas xoti Moisés chajia lelpox. 

Baxael, wajpaklon Jesús sacerdote wʉt, japon toꞌa-esal Moisés chajia lelpox 
sacerdote nadofaliajwa. Japonlax pomatkoicha dukaxael. Samata, japon 
sacerdotekolan nadofa. 17 Dios jʉm-aech Jesús jʉmtaeliajwa:

“Xam pomatkoicha sacerdotnaxaelam. Me-ama majt chajiakolaxtat 
Melquisedec pomatkoicha sacerdote, xamlap, jachiyaxaelam” —aech 
Dios Jesúsliajwa.

18-19 Judíos chiekal naexasis-el Moisés chajia lelpox, bʉꞌwʉajanjilaliajwapi 
Dios pejwʉajnalel. Samata, Moisés chajia lelpox, amwʉtjel japox jiw weweꞌpa-
esal naexasisliajwa. Amwʉtjel asawʉajan xatis naexasisliajwas. Japawʉajan 
kaes pejme pachaem. Jesucristo tʉp xatis bʉꞌwʉajanjilaliajwas Diosliajwa. 
Samata, japon pijaxtat, Diosliajwa xatis bʉꞌwʉajanjisal. Xatis Jesucristo xana
boejaxaesbej Diosxotaliajwas.

20 Dios pajut jʉmdut Jesucristo pomatkoicha sacerdotnaxaelpox. Dios majt 
japox jʉmdus-el asew sacerdotesliajwa. 21 Japox Dios pejjamechan, chajia 
lelspox, jʉm-aech wʉt, jʉm-aechox Dios jʉm-aechpox Jesúsliajwa:

“Xan Diosnan xot, diachwʉajnakolax chiekal jʉm-an. Asax 
nejchaxoelaxinil. Xam sacerdotnaxaelam pomatkoichaliajwa” —aech 
Dios, jʉmdut wʉt Jesúsliajwa.

22  Dios jasox jʉm-aech xot Jesúsliajwa, chiekal matabijas, Jesús ispox xatis
liajwa kaes xabich pachaem. Samata, me-ama Moisés chajia lelpox, jachi-el 
Jesús ispox xatisliajwa. 23  Chajiakolaxtat sacerdote tʉp wʉt, asan makafich 
japon sacerdotnaliajwa. Japox ja-aechfʉl judíosxot. Samata, xabich sacer
dotes. 24  Pelax Jesús tʉpaxil. Samata, japon pomatkoicha sacerdotekolna
xael. Jesús sacerdote wʉt, asan naliaxsaxil japon aton sacerdotekolnaliajwa. 
25 Samata, Jesús xajʉp pomatkoicha jiw bʉꞌweliajwa, pasliajwapi Diosxotse. 
Jesús duk Diosxotse. Japon pomatkoicha Dios kawʉajan japon pejwʉajan 
naexasitiliajwa.

26 Jesús, sacerdotekolan, kaes pejme pachaempon. Jasonlap majt xatis nak
weweꞌp. Japon pomatkoicha is pachaempoxan. Babijax is-elon. Dios bʉfloeis
bejpon athʉ poxase. 27 Jesús, me-ama puexa sacerdotespaklokolan, jachi-el. 
Japi choef xʉaꞌat ofrenda isliajwa Diosliajwa. Japox isliajwa wʉt, majt kaen 
choefan xʉaꞌla pajut pejbʉꞌwʉajanpoxliajwa. Do jawʉx, asew choef xʉaꞌat 
asew jiw pejbʉꞌwʉajanpoxanliajwa. Jesús jasox is-el. Japon pajut natapaei 
asajiw kimatamatlaliajwas cruztat. Jasoxtat japon boesas wʉt, japon pajut, 
me-ama ofrenda Diosliajwa. Jesús boesas wʉt asajiw, kamta moton puexa jiw 
babijaxan ispoxanliajwa. Japox pomatkoichaliajwa. 28  Moisés chajia lelpox 
jʉm-aech kaen makafisliajwa puexa sacerdotespaklokolnaliajwa. Pe nakiowa, 
japon xajʉpa-el isliajwa puexa Dios nejxasinkpoxan. Do baxael, pejme Dios 
jʉmdut paxʉlan sacerdotekolnaliajwa. Japon xabich pachaem pomatkoicha
liajwa. Japonlax xajʉp puexa isliajwa, Dios nejxasinkpoxan.

Amxot jʉm-aechpox Jesucristo, wajsacerdotekolanpon, 
japon pomatkoicha Dios kawʉajan xatisliajwa

8 �1 Jesús, wajsacerdotekolan, japon Dios kawʉajan xatisliajwa. Amwʉtjel 
japon ek Dios poklalel. Japox kaes pejme pachaem xamal chiekal mata

bijaliajwam. 2  Jesús nabist Diosxotse tabernáculobatat sacerdotebichax. Dios 
pajut japaba is. Japaba jiw is-el.

3 Puexa sacerdotespaklokolan makafich choef xʉaꞌasliajwa, ofrenda isliajwa 
Diosliajwa. Jesucristo wajsacerdotekolnaliajwa wʉt, pajut natapaeipon asajiw 
boesaliajwas. Ja-aech wʉt, Jesucristo pajut, me-ama ofrenda wʉt, ja-aechon 
Diosliajwa. 4 Sacerdotes ampathatat choef xʉaꞌt ofrenda isliajwa Diosliajwa, 
me-ama Moisés chajia lelpox jʉm-aech. Jesús amwʉtjel ampathatata-elon. 
Amwʉtjel Jesús Diosxotse. Jesús ampamatkoitat ampathatataxael wʉt, 
ja-aech wʉt, choef xʉaꞌasaxilon. Me-ama asew sacerdotes choef xʉaꞌt wʉt, 
jachiyaxilon. 5  Sacerdotes nabistpox ampathatat, japox, me-ama Jesucristo 
nabistpox Diosxotse, ja-aechox. Moisés Dios pejtabernáculoba isliajwa wʉt, 
Dios jʉm-aech: “¡Nabej nejkioweꞌ puexa itpaeixpoxan pinamʉaxxot! Tajta
bernáculoba isam wʉt, ¡isde, me-ama xan chajia chiekal xam chanaeka
bʉanax!” —aech Dios Moisésliajwa. 6  Pe Jesucristo, wajsacerdotekolanpon, 
japon nabist Dios toꞌaspox Diosxotse xatisliajwa. Japox kaes pejme pachaem. 
Me-ama sacerdotes ispox ampathatat jiwliajwa, jachi-el japon nabistpox. 
Jesucristo pomatkoicha Dios kawʉajan xatisliajwa. Japon tʉp wʉt, xatis babi
jaxan isaspoxan chiekal nakwetoep Diosliajwa. Nakkajachawaetbejpon Dios 
nakchaxduiliajwa chajia nakjʉmdutpox duilaliajwas pomatkoicha Diosxotse. 
Japoxanlap xatisliajwa xabich kaes pejme pachaem. Me-ama Moisés chajia 
lelpox, jachi-el.

7 Moisés chajia lelpox chiekal pachaemaxael wʉt, japox jiw chiekal naexasit 
wʉtbej pachaemaliajwapi Diosliajwa, ja-aech wʉt, jiw weweꞌpaxisal asawʉa
jan naexasisliajwa chiekal pachaemaliajwapi Diosliajwa. 8  Pe nakiowa, jiw 
chiekal naexasis-el puexa Moisés chajia lelpox. Samata, Dios jʉm-aech:

“Asamatkoi xan toꞌaxaelen pajelwʉajan naexasisliajwa Israel 
tʉajnʉpijiw, Judá tʉajnʉpijiwbej, pomatkoicha duilaliajwapi 
xanxotse.

	 9	Pajelwʉajan najʉpaxil majt jʉm-anpox pejwʉajnapijiwliajwa. Japi 
Egipto tʉajnʉxot wʉt, xan japi jukx. Japibej xan nanaexasis-el, chajia 
jʉm-an wʉt. Samata, japi jiw koftax” —aech Dios.

	 10	Dios kaes jʉm-aech: “Xan jʉm-an ampox Israel tʉajnʉpijiwliajwa 
pajelwʉajanliajwa. Asamatkoi tajjamechan kaenanʉla jiw 
matabijaxael. Samata, nejxasinkaxael naexasisliajwa tajjamechan. 
Xan japi pejDiosnaxaelen. Japibej tajjiwaxael.

	 11	Japamatkoiyan puexa paklochow, paklochowa-elpibej, xan chiekal 
namatabijaxael. Samata, chinax kaen aton jʉmchiyaxil xanliajwa 
asew jiwxot.

	 12	Xan japi jiw beltaeyaxaelen. Kaes nejchaxoelaxinil japi majt babijaxan 
ispoxan. Nejkiowaxaelen japoxan” —aech Dios.

13 Dios jʉm-aech pajelwʉajanliajwa, matxoelapejwʉajan chiekal pachaema-el 
xot. Matxoelapejwʉajan kaematkoiyan sʉapich weꞌp toepaliajwa.

Amxot jʉm-aechpox Dios pejtabernáculobaliajwa, 
asatabernáculobaliajwabej, Diosxotsepox

9 �1 Moisés chajia lelpox tatoꞌlas israelitas isaxaelpoxan, tabernáculoba
tat Dios kawʉajan wʉti. 2  Dios pejtabernáculoba, ampathatpijax, japox 

kolepiezax. Matxoelapiezax pawʉl Lugar Santo. Jaxot chanuk candelabro 
itliakaliajwa japapiezaxxot. Jaxotbej kaemesa nuk. Japamesamatwʉajtat 

pomatkoicha sacerdotes pan owa Diosliajwa. 3  Jaxot asapiezaxliajwa duch 
pinabʉꞌ. Japapiezax pawʉl Lugar Santísimo. 4  Japapiezaxtat altar nuk, oro 
matxafafaspox,  japa-altarmatwʉajtat bowaliajwa xabejasapan, pawʉlpi 
incienso. Jaxotbej baúl ek, oro matxafafaspox patulel, fʉletlelanbej. Japa
baúltutat ek baext, orotat isaspot. Japabaextutat cha-ek maná. Aarón pej
kilachalanaeyabej japabaúltutat ok. Japox kilachalanaeya chajia ʉafnakola. 
Japabaúltutat oelbej kole-iaꞌt, papaꞌa. Japa-iaꞌ lels diez tatoꞌlaxan, Dios tato
ꞌalpoxan jiw naexasisliajwa. 5  Japabaúlfafamatwʉajtat kolenje, ángeles-ael 
isaspi, nows. Baꞌdolanuili. Japa-ángeles-aelanliajwa israelitas wʉltaen wʉt, 
japi pajut chiekal matabijaliajwa Dios japatabernáculobatatpox. Pe amwʉtjel, 
kaes lelaxinil japoxan chanaekabʉanaliajwan.

6  Ja-aech majt Dios pejtabernáculoba. Sacerdotes pomatkoicha low mat
xoelapiezaxxot isliajwa pejbichaxan. 7 Pe asapiezaxxot, Lugar Santísimoxot, 
tapaeis puexa sacerdotespaklokolankal tamach leliajwa. Japon low japapie
zaxxot, kaewaechfʉl wʉt. Low wʉt, chaxlowpon choefjal matsasalsliajwa 
baúlmatwʉaj. Jasox ispon Dios beltaeliajwas pajut babijaxan ispoxanliajwa. 
Jawʉx pejme jasox ispon puexa asew jiw babijaxan ispoxanliajwa, japi pajut 
chiekal matabija-el xot, is wʉt babijaxan. 8  Israelitas chiekal matabija kaen, 
puexa sacerdotespaklokolan, leyaxaelpox Lugar Santísimoxot. Samata, Espí
ritu Santo nakkajachawaet matabijaliajwas xatis jaxot wajut leyaxisalpox 
Dios kawʉajnaliajwas, xatis babijaxan isaspoxan nakbeltaeliajwapon. Puexa 
sacerdotespaklokolan, japon kaen, Dios kawʉajnaxael xatisliajwa. 9 Puexa 
sacerdotes ispoxan, japoxan ampamatkoiyan xatisbej chiekal matabijaliaj
was. Sacerdotes choef xʉaꞌat wʉt ofrenda isliajwa Diosliajwa, puexa jiw babi
jaxan ispoxanliajwa Dios beltaeliajwas, japoxan is wʉti, nakiowa kajacha
waes-esal kaes chiekal pachaemaliajwapi Diosliajwa. 10 Moisés chajia lelpox 
israelitas naexasit wʉt, pe japi nakiowa, chiekal pachaema-el Diosliajwa. 
Japawʉajantat japi tatoꞌlas pajut chiekal natataef­laliajwa, naxaeyaxan xae
liajwa wʉt, feliajwa wʉtbej. Japibej naexasit wʉt japox, pin-iaveces kikakiati 
chiekal pachaemaliajwa Diosliajwa. Jasox majt chajia israelitas isfʉl, Jesu
cristo pas-el wʉtfʉk ampathatat. Jesucristo pat wʉt, Moisés chajia lelpox 
toep, pajelwʉajan tʉadut wʉt.

11 Cristo pask wʉt ampathat, japon wajsacerdotekolan nadofa. Samata, 
puexa chiekal pachaem xatisliajwa japon pijaxtat. Pe pejme kaxasepon pax 
Dios poxase. Cristo nabist Dios pejtabernáculobaxotse. Jaxotse kaes pejme 
pachaem. Me-ama ampathatat jiw isba, Dios pejtabernáculoba, jachi-el 
japaba. 12  Cristo low wʉt Dios pejtabernáculobaxotse, Lugar Santísimoxot, 
chaxle-el chivojal, pakjalbej, mosliajwa xatis babijaxan isaspoxanliajwa. 
Pelax japon tʉp wʉt, me-ama pejjal xalow wʉt, ja-aechon. Tʉp wʉt, moton 
xatis babijaxan isaspoxanliajwa nakbʉꞌweliajwa pomatkoichaliajwa. 13  Israe­
litas babijaxan is wʉt, tapae-esal Dios pejtabernáculoba leliajwa. Ja-aech 
wʉt, israelitas majt matsasaltas torjal, o, chivojal. Pakxʉlan, altarmatwʉaj
tat bochpon, japathumba min tanialtas, jalmint sʉapich. Do jawʉt, israelitas 
matsasaltas japajalmint. Ja-aech wʉt, pachaem israelitas pejme leliajwa Dios 
pejtabernáculoba. 14  Cristo pejjal xabich kaes pejme ommaenk Diosliajwa. 
Me-ama choefjal, jachi-el. Cristo kajachawaech Espíritu Santo, japon pomat
koichapon. Samata, Cristo pajut natapaei asajiw boesaliajwas xatis babijaxan 

isaspoxan nakwemosliajwa. Me-ama choefan xʉaꞌlas wʉt ofrenda isliajwa 
Diosliajwa, jakitis Cristo. Samata, Cristo tʉp xot cruztat, Dios nakbeltaen 
xatis babijaxan isaspoxanliajwa. Babijaxan isas xot, xatis wajut chiekal napel
taslach Diosliajwa. Pe Cristo, babijax is-elpon, nakwemot xot, xatis xajʉps 
Dios tanbichliajwas, japon Diosxotse dukpon.

15  Samata, Jesucristo tʉp xot cruztat, Dios nakkajachawaet. Puexa xatis 
Dios nakmakanot pomatkoicha duilaliajwas Diosxotse, me-ama Dios chajia 
jʉmdut. Cristo tʉp xatis babijaxan isaspoxanliajwa bʉꞌwʉajanjilaliajwas Dios
liajwa. Samata, Dios nakbeltaen. 16-17 Aton laeja wʉtfʉk, lelon pelfʉt puexa 
pejewliajwa. Japapelfʉtat pawʉlan lelon nosaxaelpi japon pejew japon pej
wʉlela. Baxael, japon tʉp wʉt, puexa japon pejjiwpi kaenanʉla chiekal mata
bijaxael, nosaxaelpi naetʉpon pejew. Japon laeja wʉtfʉk, pelfʉt, pajut lelpox, 
pa-oma-elfʉk. Pe japon aton tʉp wʉt, japox pelfʉt pa-omlisox. Samata, japon 
pejjiw chiekal diajkaxael, me-ama pelfʉt lelspox jʉm-aech, japi jiw kaenan
ʉla nosliajwa pejewaxaelpi. 18  Ja-aechlap-is Moisés chajia lelpox israelitas 
naexasisliajwa. Choef xʉaꞌat wʉti ofrenda isliajwa Diosliajwa, Moisés lelpox 
pa-om. 19 Moisés pajut chiekal chanaekabʉana puexa israelitas naexasisliajwa 
Dios tatoꞌalpoxan. Do jawʉt, fiton cha-aelnaedalach. Japox pawʉl hisopo. 
Jawʉx pasoeimʉat, lanamʉat, nae-oefxakoeyapon. Japox xathoꞌbala jalmint 
poxadik. Japajalmint tanialas, torjal, chivojal, min sʉapichbej. Moisés japa
jalmint pajut lelpox matsasalton. Do jawʉt, puexa israelitas matsasaltbejpon. 
20 Jawʉt jʉm-aechon puexa israelitasliajwa: “Xamal matsasaltax choefjalmint. 
Samata, naexasisaxaelam xan lelxpox. Ja-am wʉt, Dios isaxael jʉmdutpox 
xamalliajwa” —aech Moisés israelitasliajwa. 21 Jawʉtbej Moisés japajalmint 
matwʉajsasalt Dios pejtabernáculoba. Matsasaltbejpon sacerdotes xanbist
poxan japabaxot. 22  Moisés chajia lelpox toꞌa puexa xanbistpoxan matsasals
liajwa choefjalmin, japoxan puexa chiekal pachaemliajwa Diosliajwa. Jatis
lap-is puexa israelitasliajwa. Choef xʉaꞌla-el wʉti ofrenda isliajwa Diosliajwa, 
ja-aech wʉt, ajil Dios jiw beltaeliajwa babijaxan ispoxanliajwa.

Dios nakbeltaenpox xatis babijaxan isaspoxanliajwa, Jesús tʉp xot cruztat
23  Moisés chajia choefjalmin matwʉajsasalt Dios pejtabernáculoba ampa

thatat. Matsasaltbejpon puexa sacerdotes xanbistpoxan japabatat. Japox 
ispi puexa jiw matabijaliajwa asamatkoi Cristo tʉpaxaelpox ampathatpi
jiw bʉꞌwʉajanjilaliajwa Diosliajwa. Cristo choefjaltat Diosxotse matwʉaj
sasals-el Dios pejtabernáculoba. Cristolax pajut natapaei asajiw boesaliaj
was. Samata, Cristo tʉp wʉt cruztat, Dios beltaen ampathatpijiw babijaxan 
ispoxanliajwa. 24  Cristo tʉp wʉt, mat-echpon pejme dukaliajwa. Do jawʉt, 
athʉ poxasepon nabichliajwa Dios pejtabernáculobaxotse. Jaxotse pax Dios 
pejwʉajnalel kawʉajnafʉl xatisliajwa. Dios pejtabernáculoba ampathatpi
jax, japox, me-ama Dios pejtabernáculoba Diosxotsepox, jakabʉan-aechox 
chiekal. 25  Puexa sacerdotespaklokolan, kaewaechfʉl wʉt, choefjal chax
lowpon tabernáculobatat, Lugar Santísimoxot, ofrenda isliajwa Diosliajwa. 
Pe Cristo kaewaechfʉl tʉpafʉlaxil. Kaetʉpaxtat jiw bʉꞌwiapon. Samata, 
Cristo pejme tʉpaxil jiw bʉꞌwʉajanjilaliajwa Diosliajwa. 26 Cristo tʉp kaeve
ces. Jachi-el wʉt, kaewaechfʉl wʉt, Dios toꞌaxael Cristo tʉpafʉlaliajwa jiw 
bʉꞌwʉajanjilaliajwa Diosliajwa. Ampamatkoiyan, Cristo kaeveces ampathatat 

nalaelt boesaliajwas puexa jiw babijaxan ispoxanliajwa. Cristo boesaspox 
pomatkoichaliajwa. 27 Puexa jiw, ampathatpijiw, pejmatkoi wepach wʉt, tʉpa
xael kaeveces. Do jawʉx, Dios jʉmchiyaxaesi kaenanʉla babijaxan ispoxan
liajwa kastikaliajwas. 28  Jasoxtatbej Cristo tʉp cruztat kaevecesliajwa. Pajut 
natapaeipon asajiw boesaliajwas, xabich jiw babijaxan ispoxanliajwa. Jawʉx 
pax Dios poxasepon. Asamatkoi pejme pasaxoekon. Pask wʉt, pejme jiw boe
saxisalpon tʉpaliajwa jiw babijaxan ispoxan ajilaliajwa. Japon pasaxoek jiw 
bʉꞌweliajwa, japi jiw wʉajnawetpi japon pejpasax.

10 �1 Moisés chajia lelpox pachaem israelitas naexasisliajwa. Japox amw
ʉtjel xatis matabijas. Pe kaes pejme pachaem Cristo ispox xatis nae

xasisliajwas. Xabich chajia wʉajna, Jesús pas-el wʉtfʉk, Moisés chajia lel 
wʉt, toꞌa sacerdotes isaxaelpoxan isliajwa. Samata, sacerdotes kaewaechfʉl 
wʉt, choef xʉaꞌat ofrenda isliajwa Diosliajwa, Dios beltaeliajwa jiw babijaxan 
ispoxanliajwa. Pe jiw nakiowa babijaxan isfʉl Diosliajwa. 2  Sacerdotes choef 
xʉaꞌat ofrenda isliajwa Diosliajwa. Japox is wʉti, jiw babijaxan ispoxan kaelel 
wejila-esal. Jiw babijaxan ispoxan kaelel wejilaxaes wʉt, japi jiw kaenan
ʉla chiekal nejchaxoelaxael: “Xan babijaxan isxpoxan nawe-ajil Diosliajwa” 
—chiyaxaeli, nejchaxoel wʉt. Ja-aech wʉt, kaes choef xalalaeyaxili sacer
doteslel, japi sacerdotes choef xʉaꞌasliajwa ofrenda isliajwa Diosliajwa. 3 Kae­
waechfʉl wʉt, sacerdotes choef xʉaꞌat ofrenda isliajwa Diosliajwa jiw nej
chaxoelaliajwa majt babijaxan ispoxanliajwa. 4 Sacerdotes xʉaꞌat wʉt toros, 
chivosbej, japajal pijaxtat jiw babijaxan ispoxan kaelel wejila-esal Diosliajwa.

5 Samata, Cristo pasliajwa wʉt ampathatasik, jʉm-aechon pax Diosliajwa:
“Ax, xam chiekal nejchachaemla-emil, sacerdotes choef xʉaꞌat wʉt, 

xamliajwa ofrenda is wʉti jiw babijaxan ispoxan beltaeliajwam. 
Samata, xan natoꞌaxaelam nalaelsliajwan thatxotdik, me-ama yamxi 
nalaela wʉt, jachiliajwan. Do baxael, natoꞌaxaelambej tʉpaliajwan 
puexa jiw babijaxan ispoxanliajwa, japi jiw bʉꞌwʉajanjilaliajwa.

	 6	Sacerdotes choef xʉaꞌat bowaliajwa altarmatwʉajtat ofrenda isliajwa 
xamliajwa, xam beltaeliajwam jiw babijaxan ispoxanliajwa. Pe xam 
chiekal nejchachaemla-emil japoxanliajwa.

	 7	Samata, xan amxotx isliajwan xam nejxasinkampox, me-ama 
nejjamechan, chajia lelspox, jʉm-aech wʉt, jʉm-aechox xanliajwa” 
—aech Cristo Diosxotse pax Diosliajwa.

8  Cristo japox jʉm-aech xot, matabijas Dios chiekal nejchachaemla-el, sacer
dotes choef xʉaꞌat wʉt ofrenda isliajwa japonliajwa. Jasox jʉm-aech Moisés 
chajia lelpox sacerdotes isliajwa japox. Pe nakiowa, Dios chiekal nejcha
chaemla-el japoxliajwa. 9 Cristo pejme jʉm-aech pax Diosliajwa: “Xan amxotx 
isliajwan xam nejxasinkampox” —aechon. Samata, Cristo tʉp ampathatat 
puexa jiw bʉꞌwʉajanjilaliajwa Diosliajwa, Dios toꞌas xoton. Samata, jawʉt 
toep sacerdotes choef xʉaꞌatpox ofrenda isliajwa Diosliajwa. 10 Cristo is Dios 
nejxasinkpox. Samata, Cristo pajut natapaei asajiw boesaliajwas puexa jiw 
bʉꞌwʉajanjilaliajwa Diosliajwa. Cristo tʉp wʉt, japox patʉpax kaeveces
liajwa, pomatkoichaliajwabej.

11  Sacerdotes pomatkoicha choef xʉaꞌat ofrenda isliajwa Diosliajwa. 
Sacerdotes japox is wʉt, Dios kaelel wepels-el jiw babijaxan ispoxan japi 

Hebreos 9​, ​10	 696�  



bʉꞌwʉajanjilaliajwa. 12  Me-ama sacerdotes ispox, jasox is-el Jesucristo. Japon 
pajut natapaei asajiw boesaliajwas puexa jiw babijaxan ispoxanliajwa. Japon 
kaetʉpaxtat jiw bʉꞌwiapon. Do jawʉx, Jesucristo Dios poxase. Jaxotse ek pax 
Dios poklalel. 13  Jesucristo jaxotse wʉajnawet pax Dios malechaliajwa japon 
padaelmajiw, japi naexasisliajwa japon tatoꞌalpoxan. 14 Cristo tʉp wʉt japox 
kaevecesliajwa, jawʉt Dios naexasiti bʉꞌwʉajanjillisi pomatkoichaliajwa Dios
liajwa, babijaxan ispoxanliajwa. 15 Espíritu Santo nakkajachawaet xot, mata
bijas, diachwʉajnakolax Cristo tʉp xatisliajwa. Dios jʉm-aech:
	 16	“Asamatkoi tajjiw kajachawaesaxaelen chiekal

matabijaliajwa tajjamechan. Samata, tajjamechan naexasisaxaeli.
	 17	Xan kaes nejchafaesaxinil japi babijaxan ispoxanliajwa” —aech Dios.
18  Samata, Dios beltaen wʉt jiw babijaxan ispoxanliajwa, ja-aech wʉt, kaes 
choef xʉaꞌasaxili ofrenda isliajwa Diosliajwa.

Wajnejchaxoelaxantat moxaxaespox Diosxot
19 Takoew, Cristo tʉp xot, xatis bʉꞌwʉajanjisal Diosliajwa. Samata, amw

ʉtjel Dios naktapaei wajnejchaxoelaxantat nejmach chiekal moxaliajwas 
Diosxotse, Dios pejtabernáculobaxot, Lugar Santísimoxot. 20 Cristo tʉp xatis 
bʉꞌwʉajanjilaliajwas Diosliajwa. Samata, japon, me-ama pajelt nʉamt wʉt, 
ja-aechon xatis pasliajwas Diosxotse. Samata, Dios naktapaeyaxael pomat
koicha duilaliajwas jaxotse. 21 Jesús wajsacerdotekolan tataefʉl Dios pejta
bernáculoba Diosxotse. 22  Samata, puexa wajnejchaxoelaxantat moxaxaes 
Diosxotse, chiekal matabijas xot, Dios diachwʉajnakolax nakbʉꞌweyaxael. 
Xatisbej matabijas, Dios nakbeltaen xatis babijaxan isaspoxanliajwa. Samata, 
me-ama nawaenspi wʉt, jatis. Samatabej, me-ama bʉꞌasjisal wʉt, jatis Dios
liajwa. 23  Nejchaxoels wʉt Dios nakbʉꞌweyaxaelpoxliajwa, nejchaxoelaxisal: 
“Dios bej nakbʉꞌweyaxilbej” —chiyaxisal, nejchaxoels wʉt. Dios isaxael nakj
ʉmdutpox xatisliajwa. 24  Nejchaxoelaxaes nakaewa nakajachawaesliajwas. 
Jatis wʉt, kaes pejme pachaemaxaes. Isaxaesbej pachaempoxan nakaewa
liajwa. 25  Asew jiw xatisxot kofa culto ispoxan. Xatislax kofaxisal. Nakaewa 
naewʉajnaxaes kaes Dios xanaboejaliajwas. Jasox isaxaes, matabijas xot mat
koiyan moxsfʉlpox wajpaklon Jesucristo pejme pasliajwasik.

26  Xatis chiekal matabijas, Cristo tʉp cruztat nakwemosliajwa xatis babi
jaxan isaspoxanliajwa. Pe jawʉt, xatis babijaxan isfʉlas wʉt, jatis wʉt, Dios 
beltaeyaxil babijaxan isaspoxanliajwa, kaes asan ajil xot pejme tʉpaliajwa, 
xatis bʉꞌwʉajanjilaliajwa. 27 Babijaxan kaes isfʉlas wʉt, kaeyax nakweweꞌ
paxael. Japox kastikax, xabich chaemilpox. Jawʉt jit itkʉawa-elpoxtat Dios 
nakkastikaxael chiekal naktoejafaliajwa japajitat, puexa Dios padaelmajiw 
sʉapich. 28  Chajiakolaxtat aton naexasis-el wʉt Moisés chajia lelpox, kolenje, 
o, tres aton, taens wʉt japon ispox, ja-aech wʉt, tasalas. Do ja-aech wʉtbej, 
japi jiw beltae-esal. Toꞌas beliajwas. 29 Dios xabich kaes kastikaxael kofapi 
Jesucristo pejwʉajan naexasitpox. Japi nejchaxoel wʉt, jʉm-aechi: “Jesu
cristo tʉp wʉt, japox ma-aech asbʉan jʉmch xatis babijaxan isaspoxan nak
wemosliajwa” —aechi. Japi jʉm-aechbej babejjamechan Espíritu Santoliajwa, 
xatis naknejxasinkpon. Dios paxʉlan diachwʉajnakolax tʉp japi jiw babija
xan ispoxanliajwa, bʉꞌwʉajanjilaliajwa. 30 Xatis matabijas Dios jʉm-aechpox: 
“Asew jiw babijaxan is wʉt asew jiwliajwa, japi xan kastikaxaelen” —aechox. 

Dios jʉm-aechbej: “Jiw babijaxan ispi xan kastikaxaelen. Asew jiwlax, babijax 
is-elpi, japi jiw kastikaxinil” —aech Dios. 31 Dios tʉpaxilpon. ¡Japon pejkas
tikax xabich chaemil!

32  Xamal nejchaxoelam wʉt, ¡nejchaxoelde, akasestat Jesús pejwʉajan nae
xasitam wʉt! Japamatkoiyan xamal xabich nabijatam, asew jiw babijaxan is 
wʉt xamalliajwa, naexasitam xot Jesús pejwʉajan. Ja-am wʉt, xamal kofa-
emil. Nakiowa Jesús pejwʉajan naexasisfʉlam, Dios xamal kajachawaesfʉl 
xot. 33 Asew xamalxot jʉmtis babejjamechan asew jiw pejwʉajnalel, Jesús pej
wʉajan naexasit xoti. Japi jiw nabijat asew jiw pijaxtat. Ja-aech wʉt, xamal
xotpijiw, asew jiw pejlewla-el itpaeliajwa japibej naexasitpox Jesús pejwʉa
jan. 34 Asew jiw, naexasiti Jesús pejwʉajan, jiw jebatat jias wʉt, xamal japi 
jiw kajachawaetam weweꞌpaspoxanliajwa. Asew jiw xamal wenot wʉt nejew, 
xamal Jesús pejwʉajan naexasitam xot, nalala-el. Nakiowa nejchachaem
lam nejmatpʉatantat Diosliajwa. Ja-am xamal, wʉajnawetam xot kaes pejme 
pachaempox Diosxotse, pomatkoichaliajwapox. 35 Samata, ¡xamal nabej kofeꞌ 
Dios xanaboejampox! Ja-am wʉt, Dios xamal chaxduiyaxael xabich pachaem
poxan japonxotse. 36  Xamal nabijatam wʉt, ¡nakiowa isfʉlde, me-ama Dios 
nejxasink! Ja-amsfʉlam wʉt, Dios xamal chaxduiyaxael jʉmdutpox. 37 Dios 
pejjamechan, chajia lelspox, jʉm-aech wʉt, jʉm-aechox Dios jʉm-aechpox 
Cristo pejme pasaxoekpoxliajwa: “Kamtalejen pasaxoekon. Piach kijlaxilon 
pasliajwa.
	 38	Tajjiw isfʉl wʉt xan nejxasinkaxpoxan, xan naxanaboeja wʉti, 

japi duilaxael pomatkoicha xanxotse. Pe asew jiw kofa wʉt 
naxanaboejapoxan, ja-aech wʉt, xan nejchachaemlaxinil japi 
jiwliajwa” —aech Dios jʉm-aechpox.

39 Xatislax kofa-esal Dios xanaboejaspox napelsasamatas Diosliajwa. Xatis 
chiekal Dios naexasisfʉlas wʉt, jatisfʉlas wʉt, japon xatis nakbʉꞌweyaxael.

Jiw xanaboejapox Dios

11 �1 Xatis chiekal Dios xanaboejas wʉt, jatis wʉt, kaenanʉla chiekal nej
chaxoelaxaes ampox: “Dios jʉm-aechpox diachwʉajnakolax jachiya

xael. Xan tae-enil wʉt japox, nakiowa matabijtax jachiyaxaelpox. Japox Dios 
isaxael” —chiyaxaes kaenanʉla, nejchaxoels wʉt. 2  Wajwʉajnapijiw chiekal 
naexasisfʉl Dios jʉmtispox. Japi kaenanʉla chiekal nejchaxoel: “Diachwʉaj
nakolaxdoꞌ, Dios najʉm-aechpox xanliajwa” —aechi, nejchaxoel wʉt. Samata, 
Dios nejchachaemil wajwʉajnapijiwliajwa.

3  Xatis chiekal Dios xanaboejas xot, matabijas, Dios is ampathat, thatbaxo
bej, jʉm-aech wʉton. Puexa amwʉtjel taenspoxan, japoxan puexa taens, Dios 
is xot. Amwʉtjel taenspoxan, majt japoxan chiekal ajil.

4 Chajiakolaxtat Abel chiekal xanaboejt Dios. Samata, Abel naexasit Dios 
tatoꞌalpox. Samata, Abel ofrenda is wʉt Diosliajwa, japox xabich pachaem. 
Me-ama Caín pijax ofrenda, jachi-el Abel pijax ofrenda. Samata, Abel babi
jaxan ispoxanliajwa bʉꞌwʉajanjilon Diosliajwa. Japon Abel chajiakolaxtat 
boesas wʉt, tʉpon. Pe nakiowa, ampamatkoiyan Abel Dios xanaboejtpox 
nakiowa wʉltaef­las. Samata, xatisbej Dios chiekal xanaboejaxaes.

5  Chajiakolaxtat Enocbej chiekal Dios xanaboejt. Samata, Dios bʉꞌfo
son tathʉalin athʉ poxase. Kaes pejme faena-esal, Dios bʉꞌfos xoton. Dios 

pejjamechan, chajia lelspox, jʉm-aech wʉt, jʉm-aechox: “Enoc Dios bʉfloe-
esal wʉtfʉk , D ios nejchachaemil japonliajwa” —aechox. 6  Dios nejcha
chaemla-el, jiw xanaboeja-el wʉti japon. Jiw xanaboejaliajwa wʉt Dios, japi 
jiw matxoela chiekal nejchaxoelaxael ampox: “Diachwʉajnakolax Dios duk 
athʉxotse. Samata, Dios nabʉꞌweyaxael, wʉlwekx xot Dios tajnejchaxoelax
tat” —chiyaxaeli, nejchaxoel wʉt.

7 Chajiakolaxtat Noé chiekal Dios xanaboejt. Dios jʉmtis wʉt matabijsliajwa 
puexa ampathat buꞌlaxaelpox, Noé chiekal naexasit. Samata, Dios kitoꞌaspon 
pinjiyax barkam isliajwa bʉꞌweliajwapon pejjiw. Noé, pejjiw sʉapich, Dios 
naexasit xoti, japi babijaxan ispoxanliajwa bʉꞌwʉajanjil Diosliajwa. Japamat
koiyan puexa jiw, potʉajnʉchanpijiw, chiekal buꞌal, Dios naexasis-el xoti.

8  Chajiakolaxtat Abrahambej chiekal Dios xanaboejt. Dios toꞌas wʉt nakols
liajwa pejtʉajnʉxot, naexasiton. Samata, Abraham fʉlaech Dios chaxdusa
xaestʉajnʉ poxade. Jawʉt Abraham chiekal matabijs-elon, fʉlaeyaxaech 
poxade. 9 Abraham pat wʉt Dios jʉmduchtʉajnʉxot, japatʉajnʉxot asajiw 
wʉajna duil. Abraham naexasit jʉmduchpox. Samata, japatʉajnʉxot dukje
pon. Abraham chimiaba is-el japatʉajnʉxot. Dukjepon carpabatat. Baxael, 
asamatkoiyan, Abraham paxʉlan Isaac, Abraham pamon Jacobbej, japi car
pabachantat duilalap japatʉajnʉtat. Japibej Dios jʉmtis asamatkoi chaxdus
liajwas japatʉajnʉ. 10  Abraham laeja wʉt, wʉajnawesfʉlon asamatkoi Dios 
bʉflaeliajwas athʉ poxase, pomatkoicha dukaliajwa Dios pajut ispaklowax
xotse. Samata, Abraham dukje carpabatat asbʉan jʉmch.

11 Chajiakolaxtat Abraham pijow, Sarabej, chiekal Dios xanaboejt. Samata, 
japow xabich patiꞌow wʉt, naxʉwal, Dios jʉmduch xotow. 12  Abraham pijow 
naxʉwal wʉ t, Abraham xabich patiꞌin. Pe nakiowa, Abraham paxʉlan 
nalaelt. Do baxael, Abraham pejwʉlela, xabich kaesfʉl pamojiw. Me-ama 
ithaej, thaejbelinbej, xabich pin-iakola, ja-aechfʉl Abraham pamojiw. Samata, 
xajʉpaxil xajuiliajwas japi jiw.

13  Chajiakolaxtat puexa, japi chiekal Dios xanaboeja hasta pejpatʉpaxtat. 
Dios jʉmduchpoxan chaxduiliajwas, japi japoxan naetʉpafʉl chaxdui-esal
poxtat. Pe nakiowa, japi chiekal matabija pejwʉlela Dios jʉmdutpoxan asa
matkoi chaxduiyaxaespox japi pamojiw. Samata, japi xabich nejchachaemil. 
Japi pajut chiekal matabija xot, jʉm-aechi: “Xatis ampatʉajnʉxot asbʉan 
jʉmch nanʉamspijwas. Wajtʉajnʉkolax ajil pomatkoicha xatis duilaliajwas
pox” —aechi. 14 Japox jʉm-aech wʉti, xatis matabijas japi wʉajnawesfʉlpox, 
asamatkoi Dios bʉflaeyaxaespox athʉ poxase, Diosxotse, pomatkoicha dui
laliajwapi. 15 Japi nejchaxoel wʉt, nejchaxoela-el kaxa naweliajwa Abraham 
nakoltʉajnʉxot. Naweyax nejchaxoelaxael wʉt, japi naweyaxael japatʉajnʉ 
poxade. 16  Pe japi kaes nejxasink Dios poxaliajwase, jaxotse kaes pejme 
pachaem xot. Me-ama ampathatat, jachi-el jaxotse. Samata, Dios nejchachae
mil japiliajwa jʉmchiliajwapon: “Ampi tajjiw” —chiliajwapon japiliajwa. Dios 
chaemt paklowax, pejjiw pat wʉt japapaklowaxxot duilaliajwase.

17-19 Dios chajia jʉm-aech Abrahamliajwa: “Naxʉlan Isaac asamatkoi xabi
chaxael pamojiw” —aech Dios. Do asamatkoi, Abraham Dios xapaejtas wʉt, 
kitoꞌas paxʉlan Isaac xʉaꞌlaliajwapon ofrenda isliajwa Diosliajwa. Jawʉt 
Abraham ow-aech. Samata, Abraham xʉaꞌlaliajwa wʉton paxʉlan Isaac, nej
chaxoelon: “Dios xajʉp tʉpi mat-eliajwa pejme duilaliajwa” —aech Abraham, 

nejchaxoel wʉt. Samata, Abraham xʉaꞌlaliajwa wʉton paxʉlan, jawʉt Dios 
kifiachpon. Do jawʉt, Abraham paxʉlan xʉaꞌla-el wʉt, ja-aech wʉt, Abra
hamliajwa Isaac, me-ama Dios mat-ech wʉt, ja-aechon pejme dukaliajwa.

20 Abraham xabich Dios xanaboejsfʉl. Abraham paxʉlan, Isaac, japonbej 
Dios chiekal xanaboejsfʉl. Samata, Isaac xabich patiꞌin wʉt, jʉm-aechon 
paxʉlan Jacobliajwa, Esaúliajwabej. Kaenanʉla japiliajwa jʉm-aechon: “Dios 
xam kajachawaesfʉlaxael” —aech Isaac.

21 Isaac paxʉlan, Jacobbej, chiekal Dios xanaboejsfʉl. Samata, baxael, asa
matkoi, Jacob mox pawʉajna wʉt tʉpaliajwa, japon kaenanʉla José paxi
liajwa Dios kawʉajan asamatkoi japi Dios kajachawaesfʉlaliajwas. Jacob jʉm-
aech kaenanʉla japiliajwa: “Dios xam kajachawaesfʉlaxael” —aech Jacob. 
Do jawʉt, Jacob Dios kawʉajan wʉt, jʉm-aechon Diosliajwa: “Xam xabich 
pachaemam” —aech Jacob, kilamamsnik wʉt pejkilachalanaeya.

22  Chajiakolaxtat Jacob paxʉlan, José, japonbej chiekal Dios xanaboejsfʉl. 
Samata, José mox pawʉajna wʉt tʉpaliajwa, jʉm-aechon israelitas asamat
koi nakolaxaelpox Egipto tʉajnʉxot. Do jawʉt, José toꞌanadoft, asamatkoi 
israelitas Egipto tʉajnʉxot kaelel nakola wʉt, japi chaxlaeliajwa José pejbʉꞌt.

23 Chajiakolaxtat Moisés pax, japon penbej, japi chiekal Dios xanaboejafʉl
bej. Faraón, puexa Egipto tʉajnʉpijiw tatoꞌlan, japon israelitas kitoꞌa, paxi 
poejiw nalaela wʉt israelitas kamta beliajwapi paxikola. Moisés nalaelt wʉt, 
pax, japon penbej, japi pejlewla-el owchilaliajwa rey Egipto tʉajnʉpijiw tatoꞌ
lan kitoꞌaspoxliajwa. Moisés xabich chamian xot, pax, pen sʉapich, moesti 
tres juimtje. Do baxael, faraón paxʉlow fitow chaxtiꞌaliajwas Moisés.

24 Moisésbej chiekal Dios xanaboejsfʉl. Chiekal tiꞌt wʉt, Moisés nejchaxoel: 
“Xan nejwesla jiw kaes najʉmchiliajwa: ‘Moisés, faraón paxʉlow paxʉlan’ 
—nachiliajwa” —aech Moisés, nejchaxoel wʉt. 25 Do jawʉt, Moisés nejcha
xoelbej: “Tajjiw israelitas, Dios pejjiwpi. Samata, tajjiw xan kajachawaesa
xaelen. Tajjiw nabijat, Egipto tʉajnʉpijiw xabich nabichax toꞌas xoti. Xanbej 
naknabijasaxaelen, japi sʉapich” —aech Moisés, nejchaxoel wʉt. Moisés nej
wesla dukaliajwa Egipto tʉajnʉpijiwxot, Egipto tʉajnʉpijiw babijaxan ispoxan 
nak-isasamatapon. 26 Moisés Dios xanaboejt bʉꞌweyaxaespox Egipto tʉajnʉxot 
puexa japon pejjiw, israelitas sʉapich. Samata, Moisés matabijt xot, nejcha
xoelon: “Asamatkoi Mesías, Dios makafisaxaespon, japon xabich nabijasaxael. 
Samata, xanbej amwʉt nabijasaxaelen Egipto tʉajnʉpijiw pijaxtat. Ja-an wʉt, 
xan isaxaelen Dios nejxasinkpox. Dios nachaxdusaxaelpox Diosxotse, kaes 
pejme xabich pachaemaxael. Me-ama Egipto tʉajnʉpijiw pejew, pachaempo
xan, jachi-el Dios nachaxdusaxaelpox” —aech Moisés, nejchaxoel wʉt.

27 Moisés xanaboejt Dios kajachawaesaxaespox. Samata, Egipto tʉajnʉxot 
Moisés chijiapon. Faraón palala wʉt japonliajwa, pejlewla-elon faraónliajwa. 
Dios, taeyaxisalpon, Moisés is japon toꞌaspoxan. Pe Moisés, me-ama pajut 
chiekal Dios taen wʉt, ja-aechon. Samata, japon Dios xanaboejsfʉl. 28  Moisés 
chiekal Dios xanaboejt xot, kitoꞌapon israelitas xʉaꞌasliajwa ovejas, Pascua
fiesta isliajwa wʉt. Moisés kitoꞌabej kaenanʉla israelitas, paxipi, bafafachan
lelan joelaliajwa ovejajal. Japox is israelitas japi paxi, matxoelanalaelapi, 
poejiw, Dios pej-ángel wematkaesasamatas.

29 Chajiakolaxtat israelitasbej chiekal Dios xanaboejafʉl. Samata, israelitas 
Mar Rojo likaliajwa wʉt, min najʉpanadijan Dios pijaxtat. Japox pʉt, me-ama 

mintata-el wʉt, ja-aech. Chiekal mamoꞌal. Israelitas japoxade fʉlaech lika
liajwa. Do jawʉt, Egipto tʉajnʉpijiw, soldaw, japoxadin fʉlaen wʉchakal. 
Jawʉt, min namatawaekcha wʉt, puexa Egipto tʉajnʉpijiw, soldaw, chiekal 
buꞌal.

30 Israelitasbej chiekal Dios xanaboejafʉl xot, siete matkoiyan masajajianpi 
Jericó paklowax tathoetlel, iaꞌ xajajialspox. Japox xabich pinjiyax, athʉbej
pox. Jawʉt japox tatʉkpaxtat puexa natacholan Dios pijaxtat. 31 Jericó pak­
lowaxpijiwxot pawis duk. Pe asamatkoi, Dios xanaboejtow. Japow pawʉl 
Rahab. Japow pejbichax, poejiw bʉꞌmoejsax, plata kanaliajwa. Kolenje israe
litas pat wʉt chawʉajnataenpi japapaklowax, japow chiekal bʉꞌkult, japi 
israelitas pat wʉt japow pejbaxot. Do jawʉtbej, kajachawaetow japi weliajwa. 
Samata, asamatkoi, israelitas naba wʉt, Dios naexasis-elpi sʉapich, Jericó 
paklowaxpijiw sʉapich, japow boesa-esal, Dios xanaboejt xotow.

32  Amwʉtjel tiempo naweweꞌp xot, kaes lelaxinil asew jiwliajwa, Dios 
xanaboejapiliajwa. Samata, lelaxinil Gedeón pejwʉajan, Barac pejwʉajan
bej, Sansón pejwʉajan, Jefte pejwʉajanbej, David pejwʉajan, Samuel pej
wʉajanbej, kaes asew jiw, profetas pejwʉajanbej. 33  Puexa japi jiw chiekal 
Dios xanaboeja, laelp wʉti. Samata, israelitas, asatʉajnʉpijiw sʉapich, naba 
wʉt, padaelmajiw xabich malechapi, Dios kajachawaech xoti. Asew japixot 
makanoch paklochowliajwa. Japi paklochow wʉt, chiekal jiw tatoꞌal, Dios 
kajachawaesfʉlas xot, me-ama Dios chajia jʉmdut japiliajwa. Asew japixot 
peltas xabich leónxot xaeliajwas. Jatis wʉti, Dios kajachawaech japi xae-ela
liajwas leónes. 34  Asew japixot peldas jit tamdadut poxade. Jatis wʉt, Dios 
kajachawaech xot, japi toejwa-esal. Asew japixot espadatat beliajwas wʉt, 
Dios kajachawaech japi weliajwa. Asew japixot majt chiekal matabija-el nabe
liajwa, asatʉajnʉchanpijiw sʉapich. Baxael, japi chiekal matabija nabeliajwa, 
Dios kajachawaech xoti. Samata, japi malecha padaelmajiw. 35 Asew wathoꞌ, 
chiekal Dios xanaboejapi, pejjiw tʉp wʉt, Dios wemat-echpi, japi jiw pejme 
duilaliajwa.

Asew jiw Dios chiekal xanaboeja. Japi xabich nabijatbej asew jiw pijax
tat kofaliajwapi Dios naexasitpox. Pe ja-aech wʉt, japi kofa-el Dios naexa
sitpox, japi kaenanʉla nejchaxoel xot: “Kaes pejme pachaem dukaliajwan 
Diosxotse. Me-ama ampathatat, jachi-el” —aechi, nejchaxoel wʉt. Ja-aech 
wʉt, japi jiw baes. 36 Asew, Dios xanaboejapi, xabich itxaelaxafafolspi. Xabich 
seltasbejpi. Asew mʉaxwasixawaeks cadenamʉatat. Jiasbejpi jiw jebachan
tat. 37 Asew, Dios xanaboejapi, iaꞌtat matkaejabas, dadaps wʉt. Asew fata
rariowlas. Asew baes espadatat. Asew naxoei ovejabʉꞌan, o, chivobʉꞌan, 
xabich kijil xoti. Xabich nabijat japi jiw. Japi jiw tadʉktas atʉaj. 38  Japi jiwlap, 
majt nabijatpi, japi jiw xabich pachaem, Dios xanaboeja xoti. Me-ama asew 
jiw ampathatpijiw, jachi-el japi jiw. Pe nakiowa, nabijati. Nanʉamti pajila
xanxot, mʉaxanxotbej. Duilpi pinamʉaxanwʉajantat. Japixot asew duilbej 
pinamʉthanxotdik.

39  Puexa, japi jiwlap, majt nabijatpi, japi chiekal Dios xanaboeja. Pe 
nakiowa, kaen japixot Dios chaxdus-esalfʉk jʉmtispox. 40  Dios chajia jʉm-
aech japi wʉajnawesfʉlaliajwafʉk japox. Dios xatis matxoela naktapaeya
xael wʉt Diosxotse duilaliajwas, ja-aech wʉt, majt nabijatpibej tapaeyaxaes 
pomatkoicha duilaliajwa Diosxotse.

Wajpaklon Jesucristo xanaboejaxaespox

12 �1 Xatis chiekal matabijas, wajwʉajnapijiw xabich nabijat wʉt asew jiw 
pijaxtat, japi kamta palala-el, Dios chiekal xanaboeja xoti. Xatisbej 

jachiyaxaes, nabijatas wʉt. Isfʉlaxaes puexa wajpamamaxtat Dios nejxasink
poxankal. Samata, kofaxaes asaxan it-elbalapoxan isaxaelpoxan is-elaliajwas. 
Kofaxaesbej babijaxan isfʉlaspoxan, naktabejsfʉlpoxan wajnejchaxoelaxan 
Dios xanaboejaspoxanliajwa. 2  Wajpaklon Jesucristo chiekal naexasisfʉla
xaes. Japon pijaxtat xatis Dios naexasich. Japon pijaxtatbej Dios chiekal nae
xasisfʉlaxaes pomatkoicha. Cruztat tʉpax japox xabich padaeyaxkolax. Pe 
Cristo padala-el cruztat tʉpaliajwa xatisliajwa, japon chiekal matabijt xot, 
pejnabijasaxwʉx cruztat, xabich nejchachaemlaxaelpox. Amwʉtjel Cristo ek 
pax Dios poklalel puexa jiw tatoꞌlaliajwa, pax Dios sʉapich.

3  Xamal nejchaxoelam wʉt, ¡nejchaxoelde Jesús xabich nabijatpox, jiw 
babejchow babijaxan is wʉt Jesúsliajwa! Samata, xatisbej kofaxisal Dios 
xanaboejaspox, asew jiw babijaxan is wʉt xatisliajwa. 4 Xamal nabijatam wʉt, 
nabijas-emil, me-ama Cristo. Samata, ¡boejtaliasfʉlde babijax isasamatam! 
5 Xatis Dios paxis. Samata, nejkiowaxisal Dios naknaewʉajanpoxan. Dios pej
jamechan, chajia lelspox, jʉm-aech wʉt, jʉm-aechox:

“Wʉa, ¡nabej naexasisleꞌ Dios fiatpox!
¡Nabej kofeꞌbej Dios xanaboejampox!

	 6	Aton, Dios nejxasinkaspon, japon Dios fiach babijax is-elaliajwa. 
Dios kastikaxaesbejpon, babijaxan is wʉt, japon aton, me-ama 
Dios paxʉlan wʉt, ja-aech xoton” —aech Dios pejjamechan, chajia 
lelspox.

7 Dios xamal kastika wʉt, ¡boejtaliasfʉlde! Jasoxtat Dios xamal kastika, japon 
paxim xot. Jiwbej paxi kastika, babijaxan is wʉt. 8  Babijaxan isam wʉt, Dios 
xamal fias-el wʉt, kastika-el wʉtbejpon, diachwʉajnakolax xamal Dios paxi
kola-emil. Dios paxikolam wʉt, babijaxan isam wʉt, Dios xamal kastikaxael. 
9 Xatis jams wʉt, babijaxan isas. Jatis wʉt, kaenanʉla waj-axjiw nakfiat. 
Nakkastikabej. Samata, ampathatat waj-ax sitaens. Samatabej, ¡amwʉtjel 
kaes pejme naexasisaxaes waj-ax Dios, japon athʉxotsepon, jaxot duilaliaj
was pomatkoicha! 10 Xatis jams wʉt, waj-ax nakfiat. Nakkastikabejpi, babi
jaxan isas wʉt. Ja-aech, waj-ax nakkastika wʉt, me-ama japi nejchaxoel. 
Dios, xabich kaes pejme matabijt. Samata, xatis babijaxan isas wʉt, nakfia
ton. Nakkastikabejpon kofaliajwas babijaxan isaspoxan, xatis chiekal pachae
maliajwas, me-ama Dios pachaem, jachiliajwas xatis. 11 Babijaxan isas wʉt, 
Dios nakkastika wʉt, jawʉt nejchachaemla-esal. Jawʉtbej, naliaxt xaeyaxkal. 
Kofas wʉt babijaxan isaspoxan isliajwas pachaempoxan, jatis wʉt, chiekal 
duilaxaes Diosliajwa.

Chachoelpox, naexasis-esal wʉt Dios
12  Dios xamal fiat wʉt, kastika wʉtbejpon babijaxan isam xot, ¡xamal nej

chachaemlafʉlde, jasoxtat Dios kajachawaesfʉlaxael xot! 13 Xamal nejchaxoe
lam wʉt, ¡nejchaxoelde pachaempoxan! ¡Japoxan chiekal isde! Xamal ja-am 
wʉt, asew jiw chiekal duila-elpi, pajut matabijaxael. Ja-aech wʉt, japi xamal 
nakxataeyaxael isliajwapi pachaempoxan.

14 ¡Chiekal pachaemde asew jiwliajwa, duilam wʉt! ¡Xamal duilafʉldebej, 
me-ama Dios nejxasink! Jiw, babijaxan ispi, pasaxil Diosxotse. 15 Dios xabich 
pachaem xatisliajwa. Samata, ¡nabej kofeꞌ Dios naexasitampox! ¡Chiekal taem 
babijax isasamatam! Isam wʉt babijax, asew jiw, Dios xanaboejapi, japox taen 
wʉt, japibej isaxael japox babijax. 16  ¡Xamal asew wathoꞌ nabej bʉꞌmoejs! 
Nejchaxoelam wʉt, ¡nabej nejchaxoeleꞌ: “Xan naweweꞌpa-el Dios pejkajacha
waesax” —chiyaximil, nejchaxoelam wʉt! Chajiakolaxtat Esaú matxoelapijin 
xot, xabich kaes pax pejew nosaxaelon, pax naetʉp wʉt. Pe asamatkoi, Esaú 
xabich litaxaela wʉt, asbʉan jʉmch pakoewanxot kaenaxaeyaxtat xanafon
pon pax pejew, japon nosaxaelpi, pax asamatkoi naetʉp wʉt. 17 Xamal chiekal 
matabijam, baxael, Esaú jʉm-aech paxliajwa: “Ax, ¡xam Dios kawʉajande 
xanliajwa, pomatkoicha Dios nakajachawaesliajwa!” —aechon paxliajwa. Pe 
pax owchi-esalpon. Samata, jawʉt Esaú xabich wʉnow, japox kaes ajil xot 
japonliajwa.

18  Xamal, Jesús pejwʉajan naexasitampim, amwʉtjel tae-emil majt waj
wʉajnapijiw taenpoxan. Chajiakolaxtat wajwʉajnapijiw, israelitas, pat pin
jiyax mʉaxxot. Jaxot itkʉaꞌnik wʉt, japi taen pinjiyax jit, japamʉaxmat
wʉajtat xabich itliak wʉt. Do jawʉt, xabich pinajoewa. Xabich pina-iambej. 
19 Jawʉtbej wajwʉajnapijiw thiataenpi trompeta nababapox. Jʉmtaenbejpi, 
Dios naksiyas wʉt japiliajwa. Jawʉt xabich pejlewla xot, jʉm-aechi Dios kaes 
naksiya-elaliajwas japiliajwa. 20  Toꞌas wʉt, Dios jʉmtispi: “Nejmach-aton 
ampamʉaxxot julan wʉt, japon aton iaꞌtat dadaepaxaelam matkaejabaliaj
wampon. O, lanzatat chaxpiyaxaelampon. Jachiyaxaelambej, choefan wʉt” 
—tispi Dios wajwʉajnapijiw. 21 Wajwʉajnapijiw japox jʉmtaen wʉt, xabich 
pejlewlapi. Moisésbej jʉm-aech: “Xan tajlewt tathʉlax” —aech Moisés.

22  Xatis Jesús pejwʉajan naexasich xot, wajnejchaxoelaxtat moxslis pina
mʉax, pawʉlpox Sión, Dios dukxot, Jerusalén paklowaxxotse. Japapaklo
waxxot natameja ángeles xabich pin-iakola. Japi jʉm-aech Diosliajwa: “Xam 
xabich pachaemam” —aech ángeles Diosliajwa. 23  Dioslap juez puexa jiw
liajwa. Xatis mox soepas, Diosxotse, asew jiw sʉapich, japi naexasiti Jesús 
pejwʉajan. Japi pejwʉlan wecha-oels Diosxotse. Jiw chajia wʉajna tʉpi, japi 
jaxotse taeyaxaesbej. Dios beltaen japi babijaxan ispoxanliajwa. 24 Xatis nae­
xasich Jesús tʉppox xatisliajwa. Jesús boesas wʉt, nakwemot babijaxan isas
poxanliajwa, Dios nakkastikasamata. Samata, amwʉtjel Diosliajwa babijaxan 
isaspoxan bʉꞌwʉajanjisal. Chajiakolaxtat Abel boesapon, japon aton masox 
namana-el. Japon Dios kastikas. Pe Dios beltaen jiw, Jesús boesapi.

25  Samata, ¡chiekal naexasisfʉlde Dios jʉm-aechpox xamalliajwa! Waj
wʉajnapijiw chajiakolaxtat naexasis-el wʉt Moisés chajia lelpox, japi we-eli 
kastikaxxot. ¡Xamal naexasisfʉlde japon jʉm-aechpoxan! Xatisbej naexa
sis-esal wʉt japon jʉm-aechpoxan, xabich nakkastikaxaelon. 26 Dios naksiya 
wʉt pinamʉaxmatwʉajtat, japon pejjametat sat xabich najuiya. Amwʉtjelbej 
Dios jʉm-aech: “Asamatkoi kaes pejme that, thatbaxobej, xan tajaxtat xabich 
najuiyaxael” —aech Dios. 27 Dios japox jʉm-aech xot, asamatkoi ampathat, 
thatbaxobej, xabich najuiya wʉt, puexa Dios ispoxan ampathatat, japoxan 
chiekal toepaxael. Pe namaeyaxael juiyaxisalpoxankal Diosxotse. 28  Dios 
tatoꞌalxotse juiyaxisal. Jaxotse pomatkoicha xatis, Dios sʉapich, duilaxaes. 
Samata, ampamatkoiyan Dios kawʉajna wʉt, graciaschiyaxaes Diosliajwa. 

Me-ama Dios nejxasink xatis jʉmchiliajwas, jʉmchiyaxaesbej: “Xam xabich 
pachaemam” —chiyaxaes, Dios xabich sitaens xot. 29 Me-ama jit toejow toeix, 
majowpi, jachiyaxael, wajDios jiw babejchow kastika wʉt.

Machiyaxaespox, laelpas wʉt ampathatat Dios 
nejchachaemlaliajwa xatisliajwa

13 �1 Xamal, Jesús pejwʉajan naexasitampim, ¡nakaewa nanejxasin
kampox nabej nakofeꞌ! 2  Matabija-emilpi pat wʉti nejbaxot, ¡nabej 

mastaeꞌ japi jiw chiekal bʉꞌkʉlaliajwam! Chajiakolaxtat asew jiw matabija-
elpi bʉꞌkʉla wʉt, ja-aech wʉt, japi jiw bʉꞌkʉla Dios pej-ángeles.

3  ¡Jiw jebachantat jiaspiliajwa, xamal nejchaxoelafʉlde! Japiliajwa nejcha
xoelam wʉt, ¡jʉm-amde: “Xanbej, me-ama najia jiw jebatat, jiaspi sʉapich” 
—amde, nejchaxoelam wʉt japiliajwa! ¡Nejchaxoeldebej nabijatpiliajwa asew 
jiw pijaxtat! Japiliajwa nejchaxoelam wʉt, ¡jʉm-amde: “Xanbej, me-ama 
nabijatax, japi jiw sʉapich” —amde, nejchaxoelam wʉt!

4 Puexa jiw chiekal sitaeyaxael nakjiyax. Samata, poejiw pijowpi wʉlweka
xil asew wathoꞌ. Wathoꞌ pamalpibej wʉlwekaxil asew poejiw. Poejiw pijowpi, 
japi asew wathoꞌ wʉlwek wʉt, japi poejiw Dios kastikaxaes. Wathoꞌ pamalpi 
wʉlwek wʉti asew poejiw, ja-aech wʉt, japi wathoꞌbej Dios kastikaxaes.

5 ¡Xabich plata nabej nejxasinkeꞌ! Ma nejew wʉt, ¡do japoxankal xanejcha
chaemilde! ¡Ja-amde, Dios chajia jʉm-aech xot: “Xamal kofsaxinil tajjiwam
pox. Xamal tamach waelaxinilbej” —aech xot Dios! 6 Samata, Dios xanaboe
jas xot, nakaewa najʉmchiyaxaes:

“Dios xatis nakkajachawaet. Samata, wajlewlaxil, jiw asax isasia wʉt 
xatisliajwa” —nachiyaxaes nakaewaliajwa.

7 ¡Xamal chiekal nejchaxoelde majt xamal tatoꞌalpiliajwa! ¡Asewbej, xamal 
naewʉajanpi Dios pejjamechan, japiliajwa chiekal nejchaxoeldebej! ¡Chiekal 
nejchaxoeldebej japi jiwliajwa, ma-aech japi jiw, laelp wʉt ampathatat, is 
wʉtbejpi pachaempoxan! ¡Xamallap-is, me-ama japi, ja-amsfʉlde! ¡Chiekal 
Dios xanaboejimbej!

8  Jesucristo pomatkoicha xabich pachaempon. Asax nejchaxoela-elon. 
9 ¡Xamal nabej naexasis, asew jiw xamal naewʉajan wʉt asawʉajan, Jesús 
pejwʉajana-el wʉt! Kaes pejme pachaem Dios naexasisliajwam, japon xamal 
kajachawaesaxael xot, xamal nejxasink xoton. Asew jiw xae-el nejmachna
xaeyaxan, kaechafiach xoti. Ja-aech wʉt, japi pejxanaboejaxan nakiowa kaes 
chiekal mamnika-el Diosliajwa.

10  Moisés chajia lelpox naexasiti, japi jiw nejchaxoel: “Xatis naexasisa
xaes Moisés chajia lelpox. Samata, choef xʉaꞌasaxaes templobaxot ofrenda 
isliajwas Diosliajwa” —aechi, nejchaxoel wʉt. Pe nakiowa, japi jiw Dios bel
taeyaxisal. Pe naexasich wʉtlax Jesús tʉppox xatisliajwa, jatis wʉt, Dios 
nakbʉꞌweyaxael. 11 Puexa sacerdotespaklokolan Lugar Santísimo poxade 
chaxlech choefjal ofrenda isliajwa Diosliajwa, jiw babijaxan ispoxanliajwa 
japi bʉꞌwʉajanjilaliajwa. Pe choef, xʉaꞌataspi, xafolipi bowaliajwa tathoetlel 
jiw duilxot. 12  Jatisbej Jesucristo. Paklowax tathoetlel kimatamatlas cruztat. 
Japon tʉp wʉt cruztat moton puexa jiw babijaxan ispoxanliajwa, japi jiw 
bʉꞌwʉajanjilaliajwa Diosliajwa. 13  Jesús kimatamatlas wʉt tʉpaliajwa pak
lowax tathoetlel, japox xabich padalapox. Asew jiw xatis nakjʉm-aech wʉt 

Jesús pejwʉajan naexasichpoxliajwa: “Japawʉajan naexasisliajwa xabich 
padalapox” —nak-aech wʉti, nakiowa xatis naexasisfʉlaxaes Jesús pejwʉa
jan. 14 Ampathatat ajil wajpaklowax pomatkoicha duilaliajwas. Samata, xatis 
wʉajnawesfʉlaxaes asamatkoi Dios pejpaklowaxxotse pomatkoicha duilaliaj
was. 15 Jesucristo tʉp wʉt xatisliajwa, Dios naktapaei kawʉajnaliajwas Dios. 
Samata, xatis pomatkoicha Dios jʉmchiyaxaes: “Xam xabich pachaemam” 
—chiyaxaes. Japox jʉmtis wʉt Diosliajwa, me-ama ofrenda chaxduws wʉt, 
ja-aechox. Samata, japox pomatkoicha Dios jʉmchiyaxaes. 16  ¡Nabej nejkio
weꞌ isliajwam pachaempoxan! ¡Kajachawaeꞌebej kijila! Japoxan isam wʉt, 
Diosliajwa, me-ama ofrenda chaxduwam wʉt, jachiyaxaelpox. Samata, Dios 
nejchachaemlaxael japoxanliajwa.

17 ¡Xamal chiekal naexasisfʉlde, paklochow tatoꞌal wʉt! Japi paklochow 
kofa-el xamal tataef­lafʉlpox. Japi chiekal matabija. Chiekal xamal tataef
lafʉla-el wʉt, ja-aech wʉt, japi jiw pejbʉꞌwʉajnaxael Diosliajwa. Samata, 
¡chiekal duilaxaelam japi nejchachaemlaliajwa xamalliajwa! ¡Babijaxan nabej 
is paklochow nejxaejwasamatas xamalliajwa! Babijaxan isam wʉt, xamal
liajwa pachaemaxil.

18  ¡X amal Dios kawʉajanafʉlde xanalliajwa! Xanal nejchaxoelx: “Xan 
babijax is-enil Diosliajwa, asew jiwliajwabej” —an, nejchaxoelx wʉt. Samata, 
¡xamal Dios kawʉajande xanalliajwa pomatkoicha chiekal duilaliajwan! 
19 ¡Dios kawʉajandebej xan Dios natapaeliajwa xamal poxaliajwan! Xan nej
xasinkax xamal kamtalejen pejme taeliajwan.

Ampox carta lelpon saludos xatoꞌapox
20 Dios nakkajachawaet chiekal duilaliajwas, asew jiw sʉapich. Dios mat-et 

wajpaklon Jesucristo pejme dukaliajwa, tʉp wʉton cruztat. Jawʉt tʉadut 
pajelwʉajan, xatis Jesús pejwʉajan naexasich wʉt nakbʉꞌweliajwa babija
xan isaspoxanliajwa. ¡Japox pomatkoicha chiekal naexasisfʉlde! Samata, 
Jesús chiekal naktataefʉl. Me-ama oveja tataef­lan chiekal pejew oveja 
tataefʉl, ja-aech Jesús, xatis naktataefʉl wʉt amwʉtjel, pomatkoichaliajwa
bej. 21 Samata, Dios kawʉajnax chaxduiliajwa puexa xamal weweꞌppoxan, 
isliajwam Dios nejxasinkpoxan. Dios kawʉajnaxbej nakkajachawaesliajwa 
Jesucristo pijaxtat pachaemaliajwas wajmatpʉatanxot, me-ama Dios nejxa
sink, jachiliajwas. Pomatkoicha jʉmchiyaxaes Jesucristoliajwa: “¡Xam xabich 
pachaemam!” —chiyaxaes japonliajwa.

22  Takoew, xan lelxpox xabicha-ellejen xamal naewʉajnaliajwan. Samata, 
¡nabej naewes naewesliajwam ampajamechan! 23  Xan xatoꞌax ampawʉajan 
xamal chiekal matabijaliajwam. Timoteo tapaeis nakolsliajwa jiw jebaxot. 
Japon piach kijla-el wʉt, xanxot paꞌan wʉt, bʉflaeyaxaelen xamal poxade 
xamal taeliajwam japon.

24 ¡Nawesaludam xamal tatoꞌalpi! ¡Nawesaludambej puexa asew jiw, japi 
Dios pejjiwpi, naexasiti Jesús pejwʉajan! Italia tʉajnʉpijiw xamalliajwa 
saludos xatoꞌa.

25 Xan pomatkoicha Dios kawʉajnax puexa xamal kajachawaesliajwapon. 

Santiago saludos xatoꞌapox

1 �1 Xan, Santiago, nabistax Diosliajwa, wajpaklon Jesucristoliajwabej. 
Saludos xatoꞌax xamal Jesucristo pejwʉajan naexasitampimliajwa. 

Xamal Israel pamojiwam, docemʉtanpijwam, potʉajnʉcha nasaladuilampim.

Jesucristo pejwʉajan naexasiti weweꞌpas wʉt 
matabijsax, japi kawʉajnaxaelpox Dios

2  Takoew, puexa pachaema-elpoxan xamalliajwa pasfʉlaxael xapaeja
liajwa. Ja-aech wʉt, ¡xamal nejchachaemilde! 3  Xamal matabijam. Nabija
tam wʉt, kaes naexasisaxaelam Jesús pejwʉajan. Ja-am wʉt, diachwʉajna
kolax xajʉpaxaelam boejtaliasliajwam, nabijatam wʉt. 4  Xamalliajwa pat 
wʉt pachaema-elpox, ¡nakiowa kaes naexasiꞌe Jesús pejwʉajan! Ja-am wʉt, 
pachaemaxaelam, me-ama Dios nejxasink xamalliajwa. Ja-am wʉtbej, weweꞌ
paxil Jesús pejwʉajan kaes chiekal naexasisliajwam.

5  Kaen aton xamalxot weweꞌpas wʉt matabijsax isaxaelpoxliajwa, japon 
aton matxoela kawʉajnaxael Dios chiekal matabijsliajwa. Do ja-aech wʉt, 
japon aton Dios kajachawaesaxaes chiekal matabijsliajwa. Dios kajachawaet 
puexa jiw japi chiekal matabijaliajwa. Dios bʉꞌalos-el, jiw xabich wʉljow wʉt 
matabijsax. 6 Xamal Dios kawʉajnam wʉt, ¡majt chiekal nejchaxoelde wʉljoe
yaxaelampox! Do jawʉt, ¡chiekal nejchaxoelde: “Diachwʉajnakolax Dios 
nakajachawaesaxael matabijsliajwan isaxaelenpox” —amde, nejchaxoelam 
wʉt! ¡Nabej nejchaxoeleꞌ: “Dios bej nakajachawaesaxilbej matabijsliajwan 
isaxaelenpox” —nabej aecheꞌ, nejchaxoelam wʉt! Asan aton nejchaxoel wʉt: 
“Dios bej nakajachawaesaxilbej matabijsliajwan. O, bej nakajachawaesaxael
bejpon” —aech wʉton, japon aton kaeyax chiekal nejchaxoela-el Dios kaja
chawaespoxliajwa. 7 Japon aton kolenejchaxoelax xot, Dios kawʉajan wʉt, 
Dios kajachawaesaxisal chiekal matabijsliajwa isaxaelpoxliajwa. 8  Japon aton 
kaenejchaxoelaxa-el wʉt isaxaelpoxliajwa, asan aton xanaboejsaxisal japon 
aton.

9 Aton, Jesús pejwʉajan naexasitpon, japon kijilan wʉt, asew jiw taens 
wʉton, japon, me-ama pachaema-el wʉt, ja-aechon japi jiwliajwa. Pe ja-aech 
wʉt, japon aton nakiowa nejchachaemlaxael, japon xabich pachaem xot Dios
liajwa. 10 Kimaeyan, Jesús pejwʉajan naexasitpon wʉt, chiekal pajut mata
bijt wʉton pejew omjilpox Diosliajwa, japon nejchachaemlaxael. Kimaeyan 

piachaliajwa-el. Me-ama naetalt kamta toep, jachiyaxaelbej kimaeyan. 
11 Juimt masxaenk wʉt, xabich tʉajnik wʉt, naexi selil. Do talselil wʉt, 
nachola satadik. Ja-aech wʉt, talchaempox chiekal toep. Jachiyaxaelbej 
kimaeyan. Japon pejew mowa wʉt, wʉajsfʉl wʉtbejpon, chalechkal naetʉpa
xaelon japon pejew.

Dios xapaejs-elpox jiw babijaxan isliajwa
12  Aton xapaejtas wʉt babijax isliajwa, xabich boejtaliat wʉton, japon 

xabich nejchachaemlaxael. Ja-aech wʉt, Dios chaxdusaxaeson premio, 
pomatkoicha dukaliajwa Diosxotse. Japoxliajwa Dios jʉm-aech jiw, Dios 
nejxasinkpiliajwa. 13  Aton xapaejtas wʉt babijax isliajwa, nejchaxoelaxil: 
“Dios naxapaejt xan babijax isliajwan” —chiyaxilon, nejchaxoel wʉt. Dios 
chinax kaen aton xapaejs-el babijax isliajwa. Diosbej pajut nejchaxoela-el 
babijax isliajwa. 14 Pe aton pajut nejchaxoel babijaxan isliajwa, isasiapoxan. 
Do jawʉx, japoxan ispon. 15 Is wʉton japoxan, babijaxan, japon aton kaelel 
chiekal nafoꞌa Diosliajwa.

16  Takoew, xamal nejxasinkaxpim, ¡najut nabej naekichachajbeꞌ! Samata, 
nejchaxoelam wʉt, ¡nabej nejchaxoeleꞌ: “Dios xan naxapaejt babijax isliajwan” 
—nabej aecheꞌ, nejchaxoelam wʉt! 17 Dios puexa nakchaxduwpoxan xabich 
pachaem. Japon isbej juimt matkoipijin, madoipijinbej, ithaejbej, athʉxotsik 
itliakaliajwa. Asamatkoi japoxan chiekal itliakaxil. Pelax Dios pomatkoicha 
pachaem. Nejchaxoel wʉt, kaeyax chiekal nejchaxoelon nejchaxoelpoxliajwa. 
Jachiyaxaelbej, Dios nejchaxoel wʉt xatisliajwa. 18  Xatis naexasich xot Jesús 
ispox xatisliajwa, Dios nakchaxduw pajelnejchaxoelaxan japon pejjiwaliajwas. 
Dios nakmakanot jiwxot xatis matxoela Jesús pejjiwaliajwas. Jesús pejwʉajan 
diachwʉajnakolax. Samata, xatis, Jesús pejjiws, xabich pin-iataxaes.

Machiyaxaelpox duil wʉt Jesús pejwʉajan naexasiti
19 Takoew, xamal nejxasinkaxpim, ¡ampox lelaxaelenpox xamal chiekal nej

chaxoelde! Jiw jʉm-aech wʉt xamal jʉmtaeliajwam, ¡xamal chiekal naeweꞌe! 
Jʉmchisiam wʉt, ¡majt chiekal nejchaxoelde jʉmchiyaxaelampox, pachaem 
wʉt! Pachaem wʉt, do ja-aech wʉt, ¡jʉm-amde! Xamal nalalasamata, ¡majt 
chiekal nejchaxoeldebej jʉmchiyaxaelampox! 20 Aton palala wʉt, isaxil Dios 
nejxasinkpox. 21 Samata, ¡puexa pachaema-elpoxan kaelel kofim! ¡Kaes 
japoxan nabej is! ¡Dios naexasisfʉlde isliajwam pachaempoxan! ¡Chiekal nae
wesfʉlde, asew jiw xamal naewʉajan wʉt Dios pejjamechan! Ja-am wʉt, Dios 
xamal bʉꞌweyaxael.

22  ¡Nabej naewes asbʉan jʉmch Dios pejjamechan! Ja-am wʉt, xamal najut 
nanaekichachajbaxaelam. ¡Chiekallax xamal naexasisfʉlde Dios pejjame
chan! 23  Aton asbʉan jʉmch naewet wʉt Dios pejjamechan, pe naexasis-el 
wʉton Dios tatoꞌalpoxan, ja-aech wʉt, japon aton kajachawaesaxisal Dios 
pejjamechan naewetpoxliajwa. Ja-aech wʉt, japon aton, me-ama chapot 
xu-aeltaen wʉt, jachiyaxaelon. 24  Xu-aeltaeyax toet wʉt, kamta itfunejkio
wapon pejxu tala-aechpox. 25 Aton nejkiowa-elpon jʉmtaenpoxan, Dios tato
ꞌalpoxan, japon aton Dios kajachawaesaxaes puexa ispoxanliajwa. Dios tato
ꞌalpoxan xabich pachaem. Jiw naexasit wʉt japox tatoꞌlaxan, japi jiw xabich 
nejchachaemlafʉlaxael.

26  Aton jʉm-aech wʉt: “Xan isx Dios nejxasinkpox” —aech wʉt, pe japon 
aton nejmach paeje wʉt pachaema-elpoxan, ja-aech wʉt, japon aton pajut 
naekichachajba. Samata, japon Jesús pejwʉajan naexasitpox, Diosliajwa 
chiekal pachaema-el. 27 Japon aton diachwʉajnakolax chiekal naexasit wʉt 
Jesús pejwʉajan, is-elon babijaxan, asew jiw ispoxan. Ampathatat laeja wʉt
fʉkon, kajachawaet yamxi, pasoelkola. Kajachawaetbejpon wathoꞌ, pamaljiw 
naetʉpspi, japi wathoꞌ kijil xot. Japon aton japoxan is Diosliajwa.

Jesús pejwʉajan naexasiti, japi puexa jiw chiekal sitaeyaxaelpox

2 �1 Takoew, xamal xanaboejam wajpaklon Jesucristo, xabich pachaempon. 
Samata, ¡xamal puexa jiw sitaem! ¡Nabej mastaeleꞌ asew jiw! 2  Xamal 

culto isam wʉt, jaxot kimaeyan pasaxael. Japon xabich oro-anillos kothiyaxa
joeyaxael. Japon xabich naxoelaxael chamoeyax. Do jawʉt, kijilan jaxot pasa
xael. Japon naxoelaxael pachaema-elpox. ¿Xamal machiyaxaelamkat, japi 
kolenje bʉꞌkʉlam wʉt? 3  Jawʉt chiekal bʉꞌkʉlaxaelam kimaeyan. Japon toꞌa
xaelam ekaliajwa tʉa-ekax, kaes chamoeyaxtat. Kijilanlax nukax toꞌaxaelam. 
Ja-el wʉt, toꞌaxaelampon satat ekax. Xamal ja-am wʉt, isaximil pachaempox 
Diosliajwa. 4 Japi kolenjeliajwa kaeyax nejchaxoelaximil. Xamal sitaeyaxae
lam xabich naxoelpon chamoeyax. Asan sitaeyaximil. Japox ja-am wʉt, jadoꞌ 
japox pachaemaxil.

5 Takoew, xamal nejxasinkaxpim, ¡xan lelxpox xamal chiekal naexasisfʉ
lde! Dios makanot jiw kijila japon naexasisliajwapi. Ja-aech wʉt, japi jiw 
Diosliajwa kimaenk wʉt, ja-aechi. Japi tapaeyaxaes pomatkoicha duilaliajwa 
japonxotse, me-ama Dios jʉmdut jiwliajwa, Dios nejxasinkpiliajwa. 6  Xamal 
chiekal bʉꞌkʉla-emil wʉt kijila, ja-am wʉt, diachwʉajnakolax xamal sitae-
emil kijila. ¡Xamal najut nejchaxoelde kimaeya pijaxtat xamal nabijatam
poxan, bʉflaech wʉti jueces poxade, jaxotde xamal tasalaliajwapi! 7 Japi jiw 
jʉm-aechbej babejjamechan Jesúsliajwa, japon xabich pachaempon. Xatis 
japon pejjiws.

8  Dios pejjamechan, chajia lelspox, jʉm-aech wʉt, jʉm-aechox: “¡Nejxa
sinkde asew jiw! Me-ama xam najut nanejxasinkam wʉt, ¡ja-amde asew jiw
liajwa!” —aechox. Xamal diachwʉajnakolax jasox ja-am wʉt, kaes pejme 
pachaempox isaxaelam. 9 Asew jiw chiekal sitaenam. Pe asew jiw chiekal 
sitae-emil wʉt, ja-am wʉt, xamal is-emil Dios nejxasinkpox. Isaxaelam 
babijax. Ja-am wʉt, nejbʉꞌwʉajnaxaelam Diosliajwa, puexa jiw chiekal sitae-
emil xot, Dios japox toꞌa wʉt. 10 Aton naexasisfʉl wʉt Moisés chajia lelpox, pe 
japon aton kaeyax weweꞌpas wʉt naexasisliajwa, japox weweꞌpas xot naexa
sisliajwa, japon aton pejbʉꞌwʉajnaxael Diosliajwa. Ja-aech wʉt, japon aton, 
me-ama puexa chiekal naexasis-elon Moisés chajia lelpox, jachiyaxaelon. 
11 Dios pajut chajia jʉm-aech: “¡Nijow nabej naebʉꞌmoejs asew wathoꞌ!” —
aech Dios. Dios jʉm-aechbej wathoꞌliajwa: “¡Nabej naebʉꞌmoejs nejmol asew 
poejiw!” —aech Dios. Dios jʉm-aechbej: “¡Nabej beꞌ asew jiw!” —aech Dios. 
Aton pijowpon, japon asew wathoꞌ naebʉꞌmoejs-el wʉton pijow, pe japon 
aton, asan aton boesa wʉt, ja-aech wʉt, japon aton nakiowa pejbʉꞌwʉa
jan Diosliajwa. Ja-aech wʉt, japon aton Diosliajwa, me-ama puexa Moisés 
chajia lelpox chiekal naexasis-el wʉt, ja-aechon. 12  Xamal chiekal isam wʉt 
Dios toꞌapox, ja-am wʉt, xamal bʉꞌwʉajanjilaxaelam Diosliajwa. Chiekal 

naexasis-emil wʉt Dios toꞌapox, ja-am wʉt, Dios xamal kastikaxael. Xamal 
jʉm-am wʉt, ¡jʉm-amde pachaempoxan! ¡Isdebej pachaempoxan asewliajwa, 
Dios japox toꞌa xot! 13 Jiw beltae-el wʉt asew jiw, Diosbej japi jiw beltaeyaxil, 
asamatkoi, Dios jiw babejchow kastika wʉt. Jiw beltaenpi asew jiw, japi jiw 
Dios kastikaxil, pat wʉt kastikamatkoi.

Jesús pejwʉajan naexasiti isaxaelpox pachaempoxan
14 Takoew, asew jiw asbʉan jʉmch jʉm-aech wʉti: “Xan Jesús pejwʉajan 

naexasitx” —aech wʉti, pe is-el wʉt pachaempoxan asew jiwliajwa, japi jiw 
jʉm-aechpox pachaema-el Diosliajwa. Japox jʉm-aech wʉt, Dios bʉꞌweyaxisal 
japi jiw. 15-16 Xamal, Jesús pejwʉajan naexasitampimxot, asew jiw weweꞌpa
xaes wʉt naxoeliajwa, xaeliajwabej, pe xamal asbʉan jʉmch jʉmchiyaxae
lam wʉt japiliajwa: “¡Chijiamde! ¡Dios xamal nej kajachawaes naxoeliajwam! 
¡Dios nej chaxdui naxaeyaxan xamal xaeliajwam!” —chiyaxaelam wʉt, xamal 
jʉm-ampox pachaemaxil japi jiwliajwa. 17 Asew jiw jʉmchiyaxael wʉtbej asew 
jiwliajwa: “Xanal chiekal naexasitx Jesús pejwʉajan” —chiyaxael wʉti, pe 
japi jiw isaxil wʉtbej pachaempoxan asew jiwliajwa, ja-aech wʉt, japi jiw jʉm-
aechpox Diosliajwa pachaemaxil, isaxil xoti Dios jʉm-aechpox.

18  Kae n aton jʉmchiyaxael ampox: “Jesús pejwʉajan naexasitixot asew 
is-el pachaempoxan asew jiwliajwa. Asew, Jesús pejwʉajan naexasitilax, is 
pachaempoxan asew jiwliajwa” —chiyaxaelpon. Japon aton japox jʉm-aech 
wʉt, xan jʉmchiyaxaelen japon atonliajwa: “Xatis chiekal matabijaxisal, asew 
jiw diachwʉajnakolax naexasit wʉt Jesús pejwʉajan, is-el wʉti pachaempoxan 
asew jiwliajwa. Xanlax isfʉlax pachaempoxan asew jiwliajwa, me-ama Dios 
natoꞌa japoxan isliajwan. Ja-ansfʉlax wʉt, jiw matabijaxael diachwʉajnako
lax xan chiekal naexasitx Jesús pejwʉajan” —chiyaxaelen japon atonliajwa. 
19 Xan pejme japon aton jʉmchiyaxaelenbej: “Xam nejchaxoelam wʉt, jʉm-am: 
‘Dios kaen. Kaes asan Dios ajil, me-ama Dios, jason’ —am wʉt, japox diach
wʉajnakolax. Japox nejchaxoelam wʉt, diachwʉajnakolax. Depbej matabija, 
Dios kaenpon. Japi dep pejlewla xot, tathʉlalbejpi Diosliajwa. Pe nakiowa, dep 
kofa-el babijaxan ispoxan asew jiwliajwa. Samata, xan matabijsaxinil, diach
wʉajnakolax xam chiekal naexasitam wʉt Jesús pejwʉajan. Pe is-emil wʉt 
pachaempoxan asew jiwliajwa, ja-am wʉt, diachwʉajnakolax xam naexasis-
emil Jesús pejwʉajan. 20 ¡Xam nabej nejliakleꞌ! Xatis jʉmchiyaxaes wʉt: ‘Xan 
naexasitx Jesús pejwʉajan’ —chiyaxaes wʉt, pe is-esal wʉtbej pachaempoxan 
asew jiwliajwa, jatis wʉt, xatis jʉmchiyaxaespox, Diosliajwa japox pachaema
xil. 21 Wajwʉajnapijin Abraham is Dios kitoꞌaspox. Samata, paxʉlan xʉaꞌlaxael 
wʉton ofrenda isliajwa Diosliajwa, ja-aech wʉt, Abraham Diosliajwa bʉꞌwʉa
janjilon.  22  Abraham naexasit Dios jʉmtispox. Samata, Abraham paxʉlan 
xʉaꞌlaxael wʉt, ja-aech wʉt, puexa jiw chiekal matabija Abraham diachwʉaj
nakolax chiekal xanaboejtpox Dios. 23 Samata, Abraham is, me-ama Dios pejja
mechan, chajia lelspox, jʉm-aech wʉt, jʉm-aechox japonliajwa: ‘Abraham nae
xasit Dios jʉmtispox. Samata, Abraham Diosliajwa bʉꞌwʉajanjilon’ —aechox. 
Asew jiw chajiakolaxtat Abrahamliajwa jʉm-aech: ‘Abraham, Dios pejnachalan’ 
—aechi” —chiyaxaelen japon atonliajwa, xan jʉmnosaxaelen wʉt.

24  Samata, puexa xatis matabijas, aton xanaboejt wʉt Dios, japon aton 
bʉꞌwʉajanjil Diosliajwa, chiekal is xot Dios tatoꞌalpoxan. 25 Rahab pejbichax, 

poejiw bʉꞌmoe jsax plata kanaliajwa. Japow asamatkoi is pachaempox, 
chiekal bʉꞌkʉlt wʉtow kolenje, israelitas, pat wʉt Jericó paklowaxxot. Japi 
chawʉajnataen asamatkoi nabeliajwa, japapaklowaxpijiw sʉapich. Rahab 
kajachawaet japi weliajwa padaelmajiwxot. Asanʉamtade toꞌach besamatas 
padaelmajiw. Japox is xot, Rahabbej bʉꞌwʉajanjil Diosliajwa. 26 Jiw fakjola-el 
wʉt, tʉpaxael. Ja-aech wʉt, kaes asaxan isaxilbejpi. Xatisbej jatis, puexa nae
xasichpis Jesús pejwʉajan. Nejchaxoels wʉt: “Xatis Jesús pejwʉajan naexa
sich” —chiyaxaes wʉt, pe is-esal wʉt Dios naktoꞌapoxan, jatis wʉt, japox 
pachaemaxil Jesús pejwʉajan naexasichpoxliajwa. Jachiyaxaes wʉt, Dios
liajwa xatis, me-ama patʉpa wʉt, jachiyaxaes.

Jesús pejwʉajan naexasiti bʉxfiachpox babejjamechan 
jʉmchisamata asew jiwliajwa

3 �1 Takoew, xamal chiekal matabijam, xanal, Jesús pejwʉajan naewʉaj
naxpin, babijaxan isaxaelen wʉt, Dios xabich kaes xanal nakastikaxael. 

Samata, ¡xamalxot nej xabicha-eleꞌ jiw, naewʉajanpi Jesús pejwʉajan! 2  Puexa 
xatis isas pachaema-elpoxan asew jiwliajwa, majt chiekal nejchaxoela-esal 
wʉt isliajwaspoxan. Kaen aton jʉmchi-el wʉt kaejame, pachaema-eljame, 
asew jiwliajwa, japon atonlap Diosliajwa chiekal pachaemaxael. Japon aton 
pajut chiekal natataef­laxaelbej isasamata babijax. 3 Xatis kawaei kaechaxajoels 
freno. Jatis wʉt, pachaem kawaei xajiasliajwas, chaf­laesias poxade chaf­laeliaj
was. 4 Ja-aechbej pinjiyax barkamliajwa. Timón cha-aelaxachpoxtat aton xajʉp 
xajiasliajwa barkam, xabich pinajoewa wʉt, chaf­laesia poxade chaf­laeliajwa. 
5 Ja-aechbej jit. Cha-aeljit wʉt, xajʉp pinjiyax lul toejwaliajwa. Ja-aechbej waj
kaech-iaꞌan. Xajʉp nejmach jʉmchiliajwas: “Xan xajʉpx isliajwan pinjiyaxan” 
—chiliajwas asbʉan jʉmch wajkaech-iaꞌantat. 6 Wajkaech-iaꞌanbej, me-ama jit, 
tabejsaxaes xot asew jiw. Wajkaech-iaꞌantat xabich jʉmtis babijaxan asew jiw
liajwa. Japox tʉaduws, jams wʉt. Amwʉtjelbej nakiowa jatisfʉlas. Jachiyaxaes 
pomatkoicha ampathatat, Satanás nakbʉxtoꞌapoxan naksiyas xot.

7 Jiw matabija nejmachchoef, tathoetpijiw, itfelaliajwa. Samata, tatoꞌal 
wʉti, tathoetpijiw, mia, jom, minpijiwbej, japi choef jʉmtaenspi. Naexasich
bejpi. 8  Pe aton fiasaxil pejkaech-iaꞌt naksiya-elaliajwa pachaema-elpoxan. 
Bʉxkofaxil babijaxan jʉmtispoxan. Japoxan asew jiwliajwa, me-ama jom
bʉaꞌnael wʉt, ja-aechox. Samata, asew jiw xabich tabejtas. 9 Xatis jʉmtis 
wajkaech-iaꞌantat waj-ax Diosliajwa: “Xam xabich pachaemam” —tis. Do 
jawʉx, jʉmtisbej wajkaech-iaꞌantat babejjamechan asew jiwliajwa, japi jiw 
isaspi Dios, me-ama Dios wʉt, ja-aechpi. 10 Wajkaech-iaꞌantat jʉmtis chimia
jamechan Diosliajwa. Do jawʉtbej, jʉmtisbej babejjamechan asew jiwliajwa. 
Takoew, xatis japoxan jʉmchiyaxisal asew jiwliajwa. 11-12  Satlel min nakakol
sanxot, jaxot chimiamin nakakolsan. Jaxot nakola-el xasaxamin. Ja-aechbej 
mʉthasi. Higonae naboet wʉt, japanaexot naboes-el asabaech. Uvanaechan
xotbej naboes-el asabaech. Me-ama japox ja-aechbejlap-is wajkaech-iaꞌan. 
Chimiajamechan jʉmtis wʉt, kamta kaewʉtje, jʉmchiyaxisal babejjamechan.

Dios pijax, matabijsax, kaes pejme pachaempox xatis matabijaliajwas
13  Xamalxot kaen aton xabich matabijsan wʉt, ¡japon nej is pachaempo

xan! ¡Japon nej nejchaxoelebej: “Xan kaes pachaema-enil. Me-ama asew jiw, 

jachi-enil” —nej aechepon, nejchaxoel wʉt! 14 Xamal asew jiw nusasiowlam 
wʉt, kaes paklonasiam wʉtbej, ja-am wʉt, asew jiw matabijaxael diachwʉaj
nakolax xamal matabija-emilpim. 15 Xamal asew jiw xabich nusasiowlam wʉt, 
kaes paklonasiam wʉtbej, japoxan Dios toꞌa-el. Ja-am wʉt, nejchaxoelaxae
lam ampathatpijiw nejchaxoelpox. Ja-amwʉtbej, nejchaxoelaxaelam, me-ama 
Satanás toꞌa xamal nejchaxoelaliajwam. 16 Xamal asew jiw nusasiowlam wʉt, 
kaes paklonasiam wʉtbej, jachiyaxaelam wʉt, xamal kaenejchaxoelaximil. 
Isaxaelambej puexa nejmach, chaemilpoxan. 17 Jiw matabijapi Dios pijax 
matabijsax, japi jiw chiekal duil, me-ama Dios nejxasink japi duilaliajwa. Duil 
wʉt, nabe-eli, asew jiw sʉapich. Japibej talias-el asew jiw. Nejchaxoelbejpi 
naexasisliajwa asew jiw tatoꞌalpoxan. Japibej beltaen, asew jiw nabijat wʉt. 
Jiw kajachawaet wʉtbejpi, puexa jiw chiekal kajachawaeti. Naekichachajba-
elbejpi asew jiw. Isbejpi pachaempoxan asew jiwliajwa. 18  Aton chiekal duk 
wʉt, asew jiw sʉapich, japon naewʉajan wʉtbej asew jiw chiekal duilaliajwa, 
ja-aech wʉt, japi jiw chiekal duilaxael.

Jesús pejwʉajan naexasiti chiekal naexasisfʉlaxaelpox Dios

4 �1 ¿Ma-aech xotkat xamal nakaewa nalotam? ¿Ma-aech xotbejkat xamal 
nakaewa nabam? Xamal japoxan isfʉlam, chajia nejchaxoelam xot 

japox isliajwam. 2  Xamal xabich nejxasinkam wʉt asan pijax, japon aton 
bʉꞌaboesam wefisliajwam japox. Xamal nusasiowlambej, taenam wʉt asew 
jiw pejew. Xamal xajʉpa-emil wʉt wʉajsliajwam taenampox, bʉꞌalotam japi 
jiw. Ja-am wʉt, bʉꞌabambej. Xamal nejxasinkampoxan faeka-emil, majt 
Dios chiekal kawʉajna-emil xot japoxanliajwa. 3  Xamal japoxanliajwa Dios 
kawʉajnam wʉt, japoxan Dios chaxdui-el, najut isasiampoxan babijaxan, 
isaxaelam xot japoxantat. 4 ¿Ma-aech xotbejkat xamal kofasiam Dios xana
boejampox? Xamal kofasiam Dios xanaboejampox, xabich nejxasinkam xot 
ampathatpijaxan. Xamal babijaxan isam wʉt, me-ama asew jiw ampathat
pijiw, ja-am wʉt, xamalbej Dios padaelmajiw nadofaxaelam. 5  Dios pejja
mechan, chajia lelspox, jʉm-aech wʉt, jʉm-aechox: “Dios toꞌak Espíritu 
Santo wajmatpʉatanxotaliajwa. Espíritu Santo nejxasink xatis kaes pejme 
Dios nejxasinkaliajwas” —aechox. 6  Dios nakkajachawaet, naknejxasink 
xot. Dios pejjamechan, chajia lelspox, jʉm-aech wʉt, jʉm-aechox: “Dios jiw 
kajachawaet, japi nejchaxoel wʉt ampox: ‘Xan kaes pachaema-enil. Me-ama 
asew jiw, jachi-enil’ —aech wʉti. Pe jiw nejchaxoelpi: ‘Xan kaes pachaeman. 
Me-ama asew jiw, jachi-enil’ —aech wʉti, Dios kajachawaes-el japi jiw” 
—aech Dios pejjamechan, chajia lelspox. 7 Samata, ¡xatis naexasisfʉlaxaes 
Dios tatoꞌalpox! Ja-am wʉt, Satanás xamal xapaeja wʉt isliajwam Satanás 
nejxasinkpox, isaximil babijax. Ja-am wʉt, Satanás atʉaj najaesaxael xamal
xot. 8  ¡Xamal Dios kaes chiekal xanaboejim! Ja-am wʉt, Dios kaes xamal
xotchfʉlaxael. ¡Babijaxan isampoxan kofim! Xamal, Dios nejxasinkasiam
pim, ¡kamta kofim ampathatpijiw nejxasinkpoxan! ¡Dioskal nejxasinkde! 
9 ¡Kofim xanejchachaemlampoxan, ampathatpijaxan! Xamal babijaxan isam 
wʉt, nadalaxael. Samata, japoxanliajwa noeyaxaelambej. 10  Xamal Dios 
kawʉajnam wʉt, ¡jʉm-amde: “Xan babijaxan isx. Samata, pachaema-enil 
xan nanejxasinkaliajwam” —amde, Dios kawʉajnam wʉt! Ja-am wʉt, Dios 
xamal kajachawaesaxael chiekal pachaemaliajwam.

Jesús pejwʉajan naexasiti nakaewa najʉmchiyaxil: “Ampi babejchow”
11 Takoew, ¡xamal nabej jʉm-aecheꞌ babejjamechan asewliajwa, japi, naexa

siti Jesús pejwʉajan! Kaen aton xamalxot jʉm-aech wʉt babejjamechan asan 
atonliajwa, japon aton, me-ama juez wʉt, ja-aechon. Japon diachwʉajnako
lax naexasis-el Dios tatoꞌalpox. Kaen Dios, japon juez. Samata, asamatkoi Dios 
jʉmchiyaxael kaenanʉla Jesús pejwʉajan naexasitiliajwa: “Japon aton chiekal 
pachaem” —chiyaxaelon, o, jʉmchiyaxaelon: “Japon aton chiekal pachaema-el” 
—chiyaxael Dios kaenanʉla jiwliajwa, Jesús pejwʉajan naexasitiliajwa. 12  Kaen 
Dios waelt pejjamechan xatis japox naexasisliajwas. Japonbej juez. Samata, 
japon Dios, kaen, xajʉp jiw bʉꞌweliajwa, pomatkoicha duilaliajwapi Diosxotse. 
Xajʉpbejpon babejchow toꞌaliajwa japi kastikaliajwas pomatkoicha. Samata, 
Dios tapae-el xamal jʉmchiliajwam asew Jesús pejwʉajan naexasitiliajwa: “Japi 
jiw chiekal pachaema-el xot, Dios kastikaxaespi” —chiliajwam.

Xatis matabija-esalpox asamatkoi jachiyaxael xatisliajwa
13 ¡Chiekal naeweꞌe ampox! Xamalxot asew jiw jʉm-aech: “Amwʉtjel, o, kan

diawa, fʉlaeyaxaes asapaklowax poxade. Jaxotde kaewaech chatoepaxaes. 
Jaxotde xabich mowaxaes wejew. Xabich plata kanaxaes” —aech asew jiw 
xamalxot. 14 ¡Xamal jasox nabej jʉm-aecheꞌ, chiekal matabija-emil xot kan
diawa jachiyaxaelpox xamalliajwa! Matabija-emilbej, achamatkoi tʉpaxaelam. 
Kandiawasap itnoj nakola. Pe kamta toep. Me-ama itnoj kamta toep, xamalbej 
jachiyaxaelam, asamatkoi tʉpaxaelam wʉt. 15 Asamatkoi, xamal nejchaxoe
lam wʉt isaxaelampoxliajwa, ¡jʉm-amde: “Dios naktapaei wʉt, laelpaxaes. 
Nabichaxaesbej. Ja-el wʉt, isaxaes asax pachaempox” —amde! 16 Pe nakiowa, 
xamal najut nej chaxoelam: “Xan matabijtax isaxaelenpox. Me-ama asew 
jiw, jachi-enil” —am, nejchaxoelam wʉt. Japox nejchaxoelax pachaema-el, 
nejchaxoela-emil xot Dios nejxasinkpox. 17 Aton matabijt wʉt pachaempox 
isliajwa, pe is-el wʉton, ja-aech wʉt, japon aton pejbʉꞌwʉajnaxael Diosliajwa.

Santiago lelpox ampawʉajan naewʉajnaliajwa kimaeya

5 �1 Xamal kimaenkampim, ¡chiekal naeweꞌe ampanaewʉajnaxan! ¡Amwʉtjel 
noem! ¡Noem, asamatkoi xabich nabijasaxaelam xot! 2  Nejew tamejampi 

toepaxael. Nejew ponan xabich itxaeyaxaesbej. 3 Nejew oro, platabej, asnadut 
wʉt, japoxan jiw taen wʉt, japi matabijaxael xamal nejew xanbich-emilpox kaja
chawaesliajwam jiw kijila. Samata, Dios xamal xabich kastikaxael, nejew xabich 
asbʉan jʉmch tamejam xot najutliajwa. 4 Jiw nabistpi nejew lulanxot, xamal japi 
mos-emil. Japi chapaei asew jiwxot xamal naekichachajbampox japi jiw. Samata, 
wajpaklon Dios, xajʉpon puexa isliajwa, japon jʉmtaen nabistpi xamalliajwa 
jʉm-aechpoxan. 5 Xamal laelpam wʉt, najut isasiampoxan isfʉlam. Samata, 
xamal, me-ama pak, xabich dalpi wʉt pachaem xʉaꞌasliajwas, ja-am xamal, mox 
pawʉajna xot Dios xamal kastikaliajwa. 6 Xamal jiw tasalam, bʉꞌwʉajanjilpi. Japi 
jiw xamal jʉmnos-el wʉt, xamal pabam wʉt, chiekal kijtam japi jiw.

Jesucristo pejme pasaxoekpox ampathat poxasik
7 Takoew, ¡xamal piach wʉajnawesfʉlde wajpaklon pasaxoekpox! Jiw, pej

lulanpi, wʉajnawesfʉl, matxoelapej-iam thilan wʉt pelaliajwa pejlulantat. 

Do jawʉx, pelapi wʉajnawesfʉl asamatkoi jolaliajwa. 8  Xamalbej kofaximil 
naexasitampox Jesús pejwʉajan. ¡Piach wʉajnawesfʉlde chalechkal Jesús 
pejme pasaxoekpox!

9 Takoew, ¡nabej jʉm-aecheꞌ babejjamechan nakaewaliajwa, asew xamalxot
piliajwa, xamal bʉꞌwʉajanjilaliajwam Diosxot! ¡Jasoxan nabej jʉm-aecheꞌ! Mox 
pawʉajna Dios jʉmchiliajwa kaenanʉla jiw babijaxan ispiliajwa. 10 Takoew, ¡nej
chaxoelde profetasliajwa, chajia laelpiliajwa! Japi chiekal Dios xanaboeja, nabi
jasfʉl wʉt, asew jiw babijaxan is wʉt japiliajwa, japi naewʉajan wʉt Dios bʉxto
ꞌaspoxan. Japi nabijatpox malecha-esal. Samata, japi boejtaliat, piach nabijat 
wʉt. ¡Xamalbej jachiyaxaelam! 11 Jiw nabijasfʉl wʉt asew jiw pijaxtat, nakiowa 
Dios xanaboejafʉl wʉt, japi jiw nejchachaemil. Xamal wʉltaenambej Job xabich 
chajia nabijatpox. Ja-aech wʉt, japon nakiowa Dios xanaboejsfʉl. Matabijambej, 
Job nabijasfʉl wʉt, Dios xabich kajachawaesfʉlas, xabich beltaens xoton.

12  Takoew, xan lelaxaelenpox kaes pejme pachaem xamal chiekal naexa
sisliajwam. Asew jiwliajwa jʉm-am wʉt, ¡jʉm-amde diachwʉajnakolaxpox
kal! Samata, jʉmduwam wʉt isaxaelampoxan, ¡jʉm-amde jʉmduwampoxkal! 
¡Kaes pejme asaxan xamal nabej jʉm-aecheꞌ, asew jiw xamal naexasisliajwa 
jʉmduwampoxan! Samata, ¡nabej jʉm-aecheꞌbej: “Xan diachwʉajnakolax isa
xaelen jʉmdutxpox, Dios najʉmtaen xot” —nabej aecheꞌ! Japox isaxaelam 
wʉt, ¡kamta chiekal jʉm-amde: “¡Xan diachwʉajnakolax japox isaxaelen!” —
amde! Japox jʉm-am wʉt, ¡japox chiekal isde! Japox is-elasiam wʉt, ¡kamta 
chiekal jʉm-amde: “¡Xan japox isaxinil!” —amde! Ja-am wʉt, Dios xamal 
kastikaxil, jʉmduwampoxanliajwa.

13 Kaen xamalxot nabijat wʉt, ¡japon pajut Dios nej kawʉajneꞌ! Kaen xamal
xot nejchachaemlafʉl wʉtbej, japon jajuw wʉt, jʉmchiyaxael: “Dios, xam 
xabich pachaemam” —chiyaxaelon. 14  Kaen aton xamalxot bʉꞌxaenk wʉt, 
¡japon aton asan nej bʉxtoꞌa wʉllalaeliajwapon ancianos, japi naexasiti Jesús 
pejwʉajan tataefʉlpi! Ancianos pat wʉt, japi ancianos Dios kawʉajnaxael 
bʉꞌxaeyan boejthʉlaliajwas. Ancianos olivosimint bʉꞌjoelaxaelpibej bʉꞌxae
yan, Dios kawʉajan wʉti. 15  Japi ancianos Dios kawʉajan wʉt, nejchaxoe
laxaeli: “Ampon, bʉꞌxaeyan, diachwʉajnakolax Dios boejthʉlsaxaeson” —
aech wʉti, nejchaxoel wʉt, diachwʉajnakolax bʉꞌxaeyan boejthʉlaxaes. Dios 
beltaeyaxaesbejpon majt babijaxan ispoxanliajwa. 16  Samata, japon bʉꞌxae
yan babijaxan majt is wʉt, chapaeyaxael ancianos jʉmtaeliajwa japi Dios 
kawʉajnaliajwa. Ja-aech wʉt, bʉꞌxaeyan boejthʉlaxaes bʉꞌxaenkpox. Aton, 
pachaempon Diosliajwa, japon xabich Dios kawʉajan wʉt, Dios kajacha
waesaxaeson. 17 Profeta Elías, me-ama xatis wʉt, ja-aechon. Chajiakolaxtat, 
japon Dios kawʉajan wʉt, xabich kawʉajan iam thilnasamata. Do jawʉx, tres 
waechan y medio iam thilna-el. 18  Do jawʉx, Elías pejme Dios kawʉajan iam 
thilnaliajwa. Do ja-aech wʉt, iam thilan. Samata, mʉthapi chiekal naboela.

19 Takoew, xamalxot kaen aton Jesús pejwʉajan naexasitpox koft wʉt, ¡asan 
xamalxot nej naewʉajnason, japon aton pejme naexasisliajwa Jesús pejwʉa
jan! 20 Jesús pejwʉajan naexasitpon naewʉajan wʉton asan aton, japon kofs
liajwa babijaxan ispoxan, ja-aech wʉt, japon aton, Jesús pejwʉajan naexa
sitpon, kajachawaet asan aton nafoꞌasamata Diosliajwa, pomatkoicha japon 
aton dukaliajwa Diosxotse. Ja-aech wʉt, naewʉajnaspon Dios beltaeyaxaeson 
xabich babijaxan ispoxanliajwa. 

Pedro lelpox carta Jesús pejwʉajan naexasitiliajwa

1 �1 Xan Pedro, Jesucristo pej-apóstolan, lelx ampacarta xamal Dios pejji
wampimliajwa. Xamal nejpaklowaxanxot amwʉtjel atʉaj nasaladui

lampim. Asewam duilam Ponto tʉajnʉxot. Asewam duilam Galacia tʉajnʉ
xot. Asewam duilam Capadocia tʉajnʉxot. Asewam duilam Asia tʉajnʉxot. 
Asewam duilam Bitinia tʉajnʉxot. 2  Xamal nalaela-emil wʉt, waj-ax Dios chajia 
nejchaxoel, xamal makanosliajwa japon pejjiwaliajwam. Matabijtbejpon xamal 
isaxaelampox, pachaempoxan japonliajwa. Amwʉtjel xamal Espíritu Santo 
makanot naexasisliajwam Jesús pejwʉajan. Samata, amwʉtjel Dios xamal 
beltaen babijaxan isampoxanliajwa, Jesucristo tʉp xot. Xan Dios kawʉajnax 
xamal xabich kajachawaesliajwa chiekal duilaliajwam, asew jiw sʉapich.

Dios tapaeyaxaelpox duilaliajwa Diosxotse naexasiti Jesús pejwʉajan
3  Xatis jʉmchiyaxaes Diosliajwa, japon wajpaklon Jesucristo paxliajwa: 

“Xam xabich pachaemam” —chiyaxaeson. Jesucristo mat-ech xot pejme 
dukaliajwa, Dios xabich nakbeltaen xatis babijaxan isaspoxanliajwa. 
Samata, Diosliajwa, pajelnejchaxoelaxan xotch, me-ama jelnalaelas wʉt, 
jatis amwʉtjel. Samata, wʉajnawesfʉlaxaes pomatkoicha duilaliajwas Dios
xotse. 4 Jaxotse Dios nakchaxduiyaxael xabich pachaempox. Japox toepaxil. 
Ommaenkaxaelbejpox. 5 Japox Dios nakchaxdusaxael jaxotse, xanaboejas wʉt 
Cristo. Xatis ampathatat laelpas wʉt, Dios naktataefʉl. Asamatkoi, ampatha
tat matdukamatkoi wʉt, xatis matabijaxaes Dios nakchaxdusaxaelpox.

6  Samata, xabich nejchachaemlaxaelam, laelpam wʉt. Xamal nabijatam 
wʉt nejmachxapaejapoxantat, nakiowa xamal nejchachaemlaxaelam. 7 Dios 
tapaei wʉt xamal nabijasliajwam, jasoxtat Dios xamal xapaeja matabijsliajwa
pon, diachwʉajnakolax xamal chiekal naexasitam wʉt Jesucristo pejwʉajan. 
Jiw xapaeja oro jitat matabijaliajwa, diachwʉajnakolax orokola wʉt. Diosbej 
jachiyaxael xamalliajwa, xamal xapaeja wʉton Jesucristo pejwʉajan naexasi
tampoxliajwa. Japox kaes pejme ommaenk Diosliajwa. Me-ama oro, jachi-el. 
Japoxbej toepaxil. Xamal nabijatam wʉt, ¡nakiowa Dios xanaboejim! Ja-am 
wʉt, asamatkoi wajpaklon Jesucristo pask wʉt athʉlelsik, nejchachaemla
xaelon xamalliajwa.

Matxoelacarta, Pedro 
lelpox, Jesús pejwʉajan 

naexasitiliajwa
 



8  Xamal najut tae-emil Jesucristo. Pe nakiowa, japon nejxasinkam. Naexa
sitambej japon pejwʉajan. Samata, nejchachaemlam japonliajwa. Japanej
chachaemlax xabich pachaem xamalliajwa. Pe xajʉpa-emil asew jiw chiekal 
chanaekabʉanaliajwam xamal nejchachaemlampoxliajwa, japibej matabija
liajwa, ma-aech nejchachaemlampox. 9 Dios xamal bʉꞌweyaxael, naexasitam 
xot Jesucristo pejwʉajan.

10 Chajiakolaxtat profetas xabich estudia Dios pejjamechan. Wʉajnachaemt
bejpi chiekal matabijaliajwa, machiyaxael Dios jiw bʉꞌweliajwa wʉt. Profetas 
matabija wʉt, japi naewʉajan jiw Dios beltaeyaxaespox japi babijaxan ispo
xanliajwa. 11 Profetas matabija Espíritu Santo pijaxtat Cristo nabijasaxael
pox puexa jiw babijaxan ispoxanliajwa. Matabijabejpi Cristo tʉpaxaelpox. Do 
jawʉt, pejme kaxaxoeipon pax Dios poxase ekaliajwa poklalel tatoꞌlaliajwa
pon, pax sʉapich. Samata, profetas nakaewa nawʉajnachaemt wʉt, najʉm-
aechi: “¿Achamatkoitatkat, Cristo pasaxoek ampathatasik? Japon pask wʉt, 
¿machiyaxaeskat xatis matabijaliajwas japon?” —na-aechi nakaewa. 12  Profe­
tas laelp wʉt, matabija asamatkoi japi pejwʉlela jachiyaxaelpox. Japox mata
bijapi, Dios kajachawaech xot. Samata, xatis amwʉtjel laelpaspis profetas pej
wʉlela, matabijas japi profetas jʉm-aechpox Cristoliajwa, japox xatisliajwa. 
Amwʉtjel asew jiw japawʉajan naewʉajan asew jiwliajwa, japibej bʉꞌwe
liajwas. Japi naewʉajan wʉt asew jiwliajwa, Espíritu Santo kajachawaechpi. 
Japon Dios toꞌakaspon. Ángelesbej japoxan chiekal kaes matabijasia.

Dios nakmakanotpox xatis, Jesús pejwʉajan 
naexasichpis, isasamatas babijaxan

13  Xamal Dios pejjiwam xot, ¡majt chiekal nejchaxoelde isaxaelampox! 
¡Xamal najut chiekal natataefʉldebej babijax isasamatam! ¡Wʉajnawesfʉ
ldebej Jesús pasaxoekpox! Jesús pejme fʉloek wʉt, Dios puexa xamal 
bʉꞌweyaxael, me-ama Dios chajia jʉmdut xamal bʉꞌweliajwa babijaxan isam
poxanliajwa. 14 ¡Isfʉlde waj-ax Dios tatoꞌalpox! Nejchaxoelam wʉt, ¡nabej nej
chaxoeleꞌ babijaxan isliajwam, majt isampoxan, Dios naexasis-emil wʉtfʉk! 
15 ¡Duilafʉlde, me-ama Dios nejxasink! Japon xamal makanot japon pejjiwa
liajwam. Japon pajut pachaem. Babijax is-elon. 16  Dios pejjamechan, chajia 
lelspox, jʉm-aech wʉt, jʉm-aechox Dios jʉm-aechpox: “¡Nabej is babijax, xan 
xabich pachaeman xot!” —aechox.

17 Xamal Dios kawʉajnam wʉt, jʉm-am: “Taj-ax Dios” —am. Dios puexa 
pejjiw taen wʉt, paklochow, paklochowa-elibej, puexa chiekal taenpon. 
Samata, Dios jʉmchiyaxael kaenanʉla jiw, babijaxan is wʉt, o, babijaxan is-el 
wʉt. Samata, ampathatat laelpam wʉt, ¡pomatkoicha chiekal duilaxaelam Dios
liajwa! 18 Xamal majt napeltam Diosliajwa, duilam xot, me-ama nejwʉajnapijiw. 
Pe japox pachaema-el Diosliajwa. Xamal chiekal matabijam. Cristo tʉp mos
liajwa xamal babijaxan isampoxanliajwa xamal bʉꞌweliajwapon. Cristo pejmo
sax toepaxil. Me-ama oro, platabej, jachiyaxil japox. 19 Cristo tʉppox xabich 
ommaenk, japon Dios paxʉlan xot. Samata, Cristo tʉp wʉt cruztat, moton jiw 
babijaxan ispoxanliajwa. Cristo boesas xatis babijaxan isaspoxanliajwa. Me-ama 
cordero chimian xʉaꞌlas ofrenda isliajwa Diosliajwa, jatisbej Cristoliajwa. 
20 Chajiakolaxtat, Dios is-el wʉtfʉk ampathat, Dios nejchaxoel Cristo tʉpa
liajwa xatisliajwa. Baxael, Cristo nalaelt ampathatat dukaliajwa, tʉpaliajwabej 

mosliajwapon xatis babijaxan isaspoxanliajwa. 21 Xamal matabijam Cristo pej
wʉajan. Samata, chiekal Dios xanaboejam. Cristo tʉp wʉt cruztat, Dios mat-
echpon pejme dukaliajwa. Jawʉx bʉfloeispon athʉ poxase ekaliajwa pax Dios 
poklalel, puexa jiw tatoꞌlaliajwa. Samata, xamalbej Jesucristo pejwʉajan naexa
sitam xot, Dios xanaboejam pomatkoicha duilaliajwam japonxotse.

22  Amwʉtjel xamal kofam babijaxan isampoxan, naexasitam xot diachwʉaj
nakolaxpox, Jesús pejwʉajan. Samata, xamal chiekal nejxasinkam asew jiw, 
naexasiti Jesús pejwʉajan. ¡Nakaewa chiekal nanejxasinkafʉlde! 23 Jesús pej
wʉajan pomatkoichaliajwa. Japox toepaxil. Naexasitam xot Jesús pejwʉajan, 
xamal amwʉtjel, me-ama jelnalaelam wʉt, ja-am Diosliajwa, duilaliajwam 
pomatkoicha Diosxotse. Xamal pejme nalaela-emil nej-ax pijaxtat. Me-ama 
majt nalaelam nej-enxot, jachi-emil. Samata, xamal nejnejchaxoelaxan, pajel
nejchaxoelaxan, me-ama nej-axjiw pejnejchaxoelaxan, jachi-el. 24 Dios pejja
mechan, chajia lelspox, pajut jʉm-aech toepaxilpoxliajwa:

“Puexa jiw, ampathatpijiw, piach laelpaliajwa-el. Me-ama naetalan 
piachliajwa-el. Selil wʉt, nachola satadik. Ja-aechlap-is jiw. Ja-aechbej 
jiw pejew, xabich pachaempoxan. Japoxanbej pomatkoichaliajwa-el.

	 25	Pe Dios pejjamechan toepaxil” —aechox.
Asew jiw japajamechan naewʉajan Dios xamal bʉꞌweliajwa.

2 �1 Samata, ¡kofim puexa nejmachbabijaxan, majt isampoxan! ¡Kaes nabej 
naekichachajbeꞌbej! Babejchowam wʉt, me-ama pachaemam wʉt, 

¡nabej kabʉan-aecheꞌbej! ¡Nabej nusasiowleꞌbej asew jiw! ¡Nabej bʉxwʉajan
maenkeꞌbej asew jiwliajwa! 2  Yamxi, jelnalaelapi, mitan af mamnikaliajwa. 
¡Xamalbej Dios pejjamechan xabich nejxasinkde nejnejchaxoelaxan kaes 
mamnikaliajwa Diosliajwa! Dios pejjamechan, me-ama naxaeyaxan wʉt, 
ja-aech xamalliajwa. Chiekal matabijam wʉt Dios pejjamechan, Dios kaes 
xanaboejaxaelam xamal bʉꞌweliajwa. 3  ¡Jachiyaxaelam xamal, chiekal mata
bijam xot Dios xabich pachaempon!

Amxot jʉm-aechpox Diosliajwa Jesucristo, me-ama matxoelapijt, iaꞌt
4 ¡Xamal nejxasinkde kaes chiekal matabijaliajwam wajpaklon Jesucristo 

pejwʉajan! Dios toꞌa japon tʉpaliajwa puexa jiwliajwa. Samata, Jesucristo, 
me-ama iaꞌt, matxoela-echpot, xabich ommaenkpot, isliajwa Dios pejba, 
ja-aechon. Japon, me-ama iaꞌt, mastaenspot, ja-aechbejpon asew jiwliajwa. 
5  Jesús pejwʉajan naexasitam xot, Diosliajwa, xamalbej, me-ama iaꞌ wʉt, 
ja-am Dios pejba isliajwa. Xamalbej, sacerdotes, najut Dios kawʉajnafʉlam 
xot, isfʉlam xotbej Dios pijax bichaxan. Xamal ja-amsfʉlam wʉt, Jesús pej
jiwam xot, Dios nejchachaemlafʉl xamalliajwa. 6  Dios pejjamechan, chajia 
lelspox, jʉm-aech wʉt, jʉm-aechox Dios jʉm-aechpox Jesucristoliajwa:

“Xan makafitxpon dukaxael Jerusalén paklowaxxot. Japon xabich kaes 
pachaem xot, me-ama iaꞌt, kaes pejme pachaempot itfech-iaꞌxot, 
ja-aechon. Samata, jiw, naexasiti japon pejwʉajan, asamatkoi japi 
jʉmchiyaxil: ‘¡Japon xanaboejas xot, napeltas Diosliajwa!’ —chiyaxil 
jiw” —aech Dios jʉm-aechpox Jesucristoliajwa.

7 Xamal nejchaxoelam wʉt Jesúsliajwa, jʉm-am: “Jesús, me-ama iaꞌt, 
xabich kaes ommaenkpot, ja-aechon” —am, nejchaxoelam wʉt. Asewlax, 

Jesús pejwʉajan naexasis-eli nejchaxoel: “Jesús, me-ama iaꞌt, pachaema-
elpot, ja-aechon” —aechpi, nejchaxoel wʉt. Jasox japi nejchaxoel Jesúsliajwa, 
pat xot Dios jʉmdutpox. Dios pejjamechan, chajia lelspox, jʉm-aech wʉt, 
jʉm-aechbejpox Jesúsliajwa:

“Iaꞌbachan ispi nejchaxoel: ‘Ampot, iaꞌt, pachaema-el’ —aechi, 
nejchaxoel wʉt. Pe asew nejchaxoel wʉt japotliajwa, jʉmchiyaxael: 
‘Ampot, iaꞌt, kaes pejme pachaem’ —chiyaxaeli” —aechox Dios 
pejjamechan Jesúsliajwa.

8 Dios pejjamechan, chajia lelspox, jʉm-aech wʉt, jʉm-aechbejpox Jesúsliajwa:
“Japon, me-ama iaꞌt, jiw tʉakbebalaliajwa fiapaliajwa” —aechox Dios 

pejjamechan, chajia lelspox.
Jasox jʉm-aech Dios pejjamechan, asew jiw naexasisaxil xot Jesús pejwʉajan.

9 Dios xamal makanot sacerdotesliajwam, japon tanbichliajwambej. Xamal 
amwʉtjel kofam babijaxan isfʉlampoxan, Dios pejjiwam xot. Samata, jiw 
naewʉajnam puexa Dios ispoxanliajwa, xabich pachaempoxan. Majt xamal 
matabija-emil wʉtfʉk Jesús pejwʉajan, nejnejchaxoelaxan, me-ama itkʉaꞌ
nik, babijaxan isfʉlam xot. Ja-am wʉt, Dios xamal tadʉt naexasisliajwam 
Jesús pejwʉajan. Amwʉtjellax chiekal duilafʉlam. Samata, nejnejchaxoela
xan pachaem xot, me-ama itliak wʉt, ja-aech, naexasisfʉlam xot Jesús pej
wʉajan. 10 Xamal majt Dios pejjiwa-emil. Amwʉtjellax Dios pejjiwam. Dios 
majt xamal beltae-el. Amwʉtjel Dios xamal chiekal beltaen.

Jesús pejwʉajan naexasiti, japi jiw duil Dios tanbichliajwa
11 Takoew, xamal jʉm-an kaenanʉla chiekal nejchaxoelaliajwam: “Xan ampa

thatat laejaxaelen kaematkoiyanliajwa. Pelax xan asamatkoi dukaxaelen pomat
koicha Diosxotse” —chiliajwam, xamal nejchaxoelam wʉt. Samata, ¡nabej is babi
jaxan, xamal najut nejchaxoelampoxan! ¡Nejchaxoelde isliajwam pachaempoxan! 
12  Xamal duilam wʉt Dios naexasis-elpixot, nanʉamtam wʉtbej, japi sʉapich, 
¡chiekal duilde! Japi jʉm-aech wʉt xamalliajwa: “Japi jiw, babejchow” —aech 
wʉti xamalliajwa, asamatkoi japi jiw pajut chiekal matabijaxael, xamal isampo
xan xabich pachaem. Samata, jawʉt japi jiw jʉmchiyaxael Diosliajwa: “Dios, ¡xam 
xabich pachaemam!” —chiyaxaeli, Dios kastika wʉt jiw, babijaxan ispi.

13  Xamal Dios pejjiwam xot, ¡puexa paklochow, ampathatpijiw tatoꞌalpi, 
naexasisfʉlde! ¡Naexasisfʉldebej rey, puexa jiw tatoꞌalpon, japon kaes pejme 
paklon xot! 14  ¡Naexasisfʉldebej gobernadores! Japi toꞌas kastikaliajwa jiw, 
babijaxan ispi. Toꞌasbejpi jʉmchiliajwa jiw, ispi pachaempoxan: “Xamal isam
poxan xabich pachaem” —chiliajwapi jiwliajwa. 15 Dios nejxasink xamal isliaj
wam pachaempoxan. Ja-am wʉt, jiw nejliakla wejilaxaes xamal tasalaliajwa.

16 Amwʉtjel xatis nakweweꞌpa-el naexasisliajwas Moisés chajia lelpox. Pe 
nejchaxoelaxisal isliajwas babijaxan. Samata, ¡chiekal duilafʉlde! Me-ama 
asew jiw, Dios pejjiwpi, chiekal duilafʉl, ¡xamalbej ja-amsfʉlde! 17 ¡Puexa 
jiw chiekal sitaembej! ¡Nejxasinkdebej asew jiw, naexasiti Jesús pejwʉajan! 
¡Chiekal sitaembej Dios! ¡Sitaembej rey, japon puexa jiw tatoꞌal!

Machiyaxaelpox, Jesús pejwʉajan naexasiti, nabijat wʉt
18 Xamal esclavos, ¡chiekal sitaem naexasisliajwam nejpaklochow! ¡Nejpaklo

chow tatoꞌalpoxan puexa isde chiekal! ¡Ja-amsfʉlde pomatkoicha, nejpaklochow 

pachaempi wʉt, o , pachaema-elpi wʉtbej! 19 Xamal is-emil wʉt babijax, pe 
nakiowa, nejpaklochow xamal kastika wʉt, ¡boejtaliasfʉlde! Japox asamatkoi 
pachaemaxael xamalliajwa, Dios wʉajnalelam wʉt. 20 Pelax xamal babijaxan isam 
wʉt, nejpaklochow kastika wʉt, xamal boejtaliatampox, japox Diosliajwa pachae
maxil. Pelax xamal isfʉlam wʉt pachaempoxan, pe nabijatam wʉt boejtaliatam
pox, asamatkoi xamalliajwa xabich pachaemaxael, Dios wʉajnalelam wʉt. 21 Dios 
xamal makanot nabijasliajwam, Cristo majt nabijat xot xamalliajwa. Cristo, babijax 
is-elon, nabijat. Samata, xamalbej nabijasaxaelam. 22 Cristo babijax is-el. Chinax 
kaen aton naekichachajba-elbejpon. 23 Asew jiw babejjamechan jʉmtis wʉt, Cristo 
jʉmnos-el babejjametat. Nabijat wʉtbejpon, japi jiw babijaxan is wʉt japonliajwa, 
thiya-elon. Cristolax tapaei japi Dios kastikaliajwas. Dios kastika wʉt jiw, babija
xan ispi, xabich babijaxan is-elpi, bijiat kastikaxaelon. Pelax jiw, xabich babijaxan 
ispi, japi xabich kastikaxaelon. 24 Cristo cruztat tʉp xatis kofaliajwas babijaxan 
isaspoxan, me-ama Dios nejxasink. Tʉpon xatis nakbʉꞌweliajwa, pachaemaliaj
was Diosliajwa. 25 Majt xamal napeltam Diosliajwa. Me-ama oveja napeltpi, ja-am 
xamal. Amwʉtjel xamal Cristo pijaxtat Dios pejjiwam. Me-ama oveja tataefʉlpon 
chiekal tataef­lafʉl pejew oveja, ja-aech Cristo, amwʉtjel xamal tataef­lafʉl wʉton.

Machiyaxaelpox nakjiyapi chiekal duilaliajwa

3 �1-2  Xamal wathoꞌam, nejmolpim, naewʉajnax chiekal naexasisliajwam 
nejmol. Nejmol, Jesús pejwʉajan naexasis-elpon wʉt, pe xam laejasiam 

wʉt, ¡chiekal kaelel laejim japonxot, me-ama Jesús xamal tatoꞌal! ¡Sitaembej 
Dios! Xamal, wathoꞌam, ja-am wʉt, nejmoljiwbej pajut naexasisaxael Jesús 
pejwʉajan, xamal naewʉajna-emil wʉt. 3  Xamal wathoꞌam, nejmolpim, nej
chaxoelam wʉt, ¡nabej nejchaxoeleꞌ: “Xan kaes chamiowaliajwan chiekal mat
lapapuꞌwaxaelen. Tajyiaftatbej duiyaxaelen xabich oro. Jachi-enil wʉt, xan 
naxoeyaxaelen yiafan, xabich ommaenkpi” —nabej aecheꞌ xamal wathoꞌam, 
nejchaxoelam wʉt! 4 Xamal wathoꞌam, xabich chamiachwasiam wʉt, ¡nejcha
xoelde pachaempoxan! ¡Naksiyambej chimiajamechan asew jiwliajwa! Ja-am 
wʉt, diachwʉajnakolax xabich chamiachwaxaelam nejnejchaxoelaxantat. Pe 
japox jiw taeyaxil. Japoxbej toepaxil. Japoxlap kaes Dios nejxasink xamal 
wathoꞌamliajwa. 5 Chajiakolaxtat asew wathoꞌ, Dios sitaenpi, pejnejchaxoe
laxantat xabich chamiachowpi. Japi wathoꞌ isfʉl Dios nejxasinkpoxan. Dios 
xanaboejafʉlbejpi. Chiekal naexasitbejpi, pamal toꞌas wʉt. 6 Ja-aechbej Sara, 
naexasisfʉl wʉtow Abraham. Pamalliajwa jʉm-aech wʉt, jʉm-aechow: “Taj
paklon” —aechow. Samata, xamal wathoꞌam, me-ama Sara paxi wʉt, jachiya
xaelam, isfʉlam wʉt pachaempoxan, nejlewlaxil wʉtbej nejmachliajwa.

7 Xamal poejwam, nejwathoꞌpim, kaenanʉla xamal naewʉajnax. ¡Nijow 
chiekal bʉꞌlaejim! ¡Nijow chiekal sitaembej, Dios japox toꞌa xot! Wathoꞌ pej
pamamax najʉpa-el, poejiw pejpamamax sʉapich. Wathoꞌbej pomatkoicha 
duilaxael Diosxotse. Samata, ¡xamal kaenanʉla poejwam chiekal sitaem nej
wathoꞌ! ¡Ja-amsfʉlde, xamal Dios kawʉajnam wʉt Dios chiekal jʉmtaeliajwa!

Jesús pejwʉajan naexasiti nabijasaxaelpox, 
asew jiw babijaxan is wʉt japiliajwa

8  Xamal naexasitam Jesús pejwʉajan. Samata, ¡xamal kaenejchaxoelaxde! 
Asew jiw xamalxot nejchaemil wʉt, ¡kajachawaeꞌe japi nejchachaemlaliajwa! 

Asew jiw xamalxot nejchachaemil wʉtbej, ja-aech wʉt, ¡xamalbej nejcha
chaemilde, japi jiw sʉapich! ¡Nejxasinkdebej asew jiw! Me-ama nakoewkola 
nejxasinkam wʉt, ¡ja-amde asew jiwliajwa! ¡Nakaewa nabeltaembej! Nejcha
xoelam wʉt, ¡nabej nejchaxoeleꞌ: “Xan kaes pachaeman. Me-ama asew jiw, 
jachi-enil” —nabej aecheꞌ, nejchaxoelam wʉt asew jiwliajwa! 9 Asew babija
xan is wʉt xamalliajwa, ¡xamallax nabej is babijaxan japi jiwliajwa! Asew jiw 
babejjamechan jʉm-aech wʉtbej xamalliajwa, ¡xamallax nabej jʉm-aecheꞌ 
babejjamechan japi jiwliajwa! ¡Asbʉan jʉmch Dios chiekal kawʉajande japi 
jiw Dios kajachawaesliajwas! Jasox Dios toꞌa xamal isliajwam, Dios kajacha
waesliajwabej xamal. 10 Japoxliajwa Dios pejjamechan, chajia lelspox, jʉm-
aech wʉt, jʉm-aechox:

“Xamal chiekal duilasiam wʉt, ¡nabej jʉm-aecheꞌ babejjamechan asew 
jiwliajwa! ¡Nabej kichachajbeꞌbej!

	 11	¡Kofimbej babijaxan isampoxan! ¡Isfʉldelax pachaempoxan! 
Nejchaxoelam wʉt, ¡nejchaxoelde chiekal, machiyaxaelam xamal 
pachaemaliajwam, asew jiw sʉapich!

	 12	¡Ja-amsfʉlde, japi Dios tataefʉlas xot, isfʉlpi pachaempoxan! Japi Dios 
kawʉajan wʉt, Dios chiekal naewech. Pelax Dios kastikaxael jiw, 
babijaxan ispi” —aech Dios pejjamechan, chajia lelspox.

13 Isfʉlam wʉt pachaempoxan, ja-am wʉt, asew jiw isaxil babijaxan xamal
liajwa. 14 Pe nakiowa, xamal nabijatam wʉt, asew jiw is xot babijax xamal
liajwa, ¡chiekal nejchachaemilde! ¡Xamal nabej nejlewleꞌbej japi jiwliajwa! 
15 ¡Pelax Cristo sitaem, wajpaklon xot! Nejchaxoelam wʉt, ¡majt chiekal nej
chaxoelde jʉmnosliajwam, asew jiw xamal wʉajnachaemt wʉt Dios xana
boejampoxanliajwa! 16 Asew jiw xamal wʉajnachaemt wʉt, ¡chiekal jʉmnoꞌe! 
¡Japi jiw sitaembej! ¡Chiekal duilafʉldebej, Cristo pejwʉajan naexasitam xot! 
Samata, ¡najut chiekal matabijaxaelam xamal bʉꞌwʉajanjimilpox Diosliajwa! 
Ja-am wʉt, babejjamechan jʉm-aechpi xamalliajwa pajut nadasaxaeli, jʉm-
aech xoti japoxan.

17 Dios nejxasink wʉt xamal nabijasliajwam, nawoesa kaes pejme pachaem 
xamal nabijasliajwam, isam wʉt pachaempoxan. Pe nabijatampox pachae
maxil, babijaxan isam wʉt. 18  Cristo nabijat, Dios nejxasink xot japon nabijas
liajwa. Tʉpbejpon xatisliajwa. Japon tʉp wʉt, japox kaevecesliajwa, pomat
koichaliajwabejpox. Samata, pejme tʉpaxilon. Japon kaen xabich pachaem. 
Pe nakiowa, nabijat xatis babijaxan isaspoxanliajwa Dios nakbʉꞌweliajwa. 
Japon diachwʉajnakolax chiekal tʉp. Pe japon pej-espíritu tʉpa-el. 19 Jesús 
pej-espíritu fʉlaek jiw tʉpi pej-aelan jias poxadik, naewʉajnaliajwapon japi 
pej-aelan. 20 Japi jiw, tʉpi, chajia duil ampathatat, Noé laeje wʉt. Japi jiw 
naexasis-el, Noé naewʉajan wʉt Dios pejjamechan. Noé barkam isfʉl wʉt, 
Dios piach wʉajnawet japi jiw naexasisliajwa Noé naewʉajanpox. Pothata 
buꞌal wʉt, jawʉt ocho jiw asbʉan jʉmch wia barkamtat. 21 Jatisbej, xatis kae
nanʉla nakbautisa wʉt mintat. Xatis mintat juls wʉt, jiw japox taen wʉt, 
matabija Dios nakbʉꞌwiapox, Cristo tʉp xot cruztat xatisliajwa. Nakbautisa-el 
asbʉan jʉmch asjilaliajwas. Nakbautisalax puexa asew jiw matabijaliajwa, 
xatis Dios kawʉajnaspis nakbeltaeliajwa babijaxan isaspoxanliajwa. Samata, 
wajpaklon Jesucristo tʉp wʉt, mat-echpon pejme dukaliajwa. Samata, xatis 
Dios nakbʉꞌwia. 22  Jesucristo mat-ech wʉt, pejme duk wʉton, fʉloeipon athʉ 

poxase ekaliajwa pax Dios poklalel, Dios sʉapich, puexa jiw tatoꞌlaliajwa. 
Amwʉtjel, japon tatoꞌal Dios pej-ángeles. Tatoꞌalbejpon puexa paklochow, 
Diosxotsepi.

Jesús pejwʉajan naexasiti chiekal duilaxaelpox

4 �1 Cristo ampathatat wʉt, asew jiw babijaxan is wʉt japonliajwa, xabich 
nabijaton. Xamalbej nejchaxoelam wʉt, ¡nejchaxoelde nabijasaxaelam

pox! Nabijatam wʉt, ¡nabej nejchaxoeleꞌ babijaxan isliajwam! 2  Ampatha
tat laelpam wʉt, ¡nabej is babijaxan nejchaxoelampoxan isliajwam! ¡Isfʉlde 
pachaempoxan Dios nejchachaemlaliajwa! 3 Majt Jesús pejwʉajan naexasis-
emil wʉtfʉk, babijaxan isfʉlam, asew sʉapich. Me-ama Jesús pejwʉajan nae
xasis-eli babijaxan is, ja-ambej xamal. Majt xabich nejchaxoelam asew wathoꞌ 
bʉꞌmoejsaxan. Fiestamatkoi wʉt, xamal saxtbej. Nejbachantat saxa afam wʉt, 
pasaxt. Ídolos kawʉajnambej. Pe amwʉtjel, japoxan kofam. 4 Majt nejnacha
lapi, japi amwʉtjel matabija-el, ma-aech xot xamal kofam isampoxan, japi 
sʉapich. Samata, japi babejjamechan jʉm-aechfʉl xamalliajwa. 5  Asamat­
koi, Dios pejwʉajnalel wʉt, kaenanʉla japi pajut jʉmchiyaxael, ma-aech xot 
babejjamechan jʉm-aechi xamalliajwa. Japamatkoi wʉt, Dios kastikaxael jiw 
laelpifʉk, jiw tʉpibej. 6 Samata, Jesucristo pajut naewʉajan pejwʉajan, chi
miawʉajan, tʉpi pej-aelan pejtʉajnʉxotdik, japi napelsasamata Diosliajwa. 
Japatʉajnʉpijiw chajia tʉpi, me-ama Dios waelt patʉpax jiw tʉpalapaliajwa.

7 Mox pawʉajnalis ampathat toepaliajwa. Samata, ¡chiekal duilafʉlde 
babijax isasamatam! Dios kawʉajnam wʉt, ¡chiekal kawʉajande! 8  Kaes 
pejme pachaempox, nakaewa nanejxasinkampox. Nakaewa nanejxasinkam 
wʉt, ja-am wʉt, xamalxot jiw babijaxan is wʉt xamalliajwa, ¡japi beltaem! 
9 ¡Xamal nakaewa chiekal nabʉꞌkʉlim nejbachantat! 10 Xamal kaenanʉla Dios 
kajachawaet isliajwam asabichaxan, asew naexasiti Jesús pejwʉajan kajacha
waesliajwam. Samata, ¡xamal kaenanʉla kajachawaesfʉlde asew jiw, Jesús 
pejwʉajan naexasiti! 11 Dios naexasitpon, ¡japon nej naewʉajneꞌ asew jiw, 
me-ama Dios bʉxtoꞌaspon jiw naewʉajnaliajwa! Asanbej kajachawaet wʉt 
asew jiw, ¡japon nej kajachawaes, Dios kajachawaech xoton! Xamal Cristo 
pejjiwam xot, ¡puexa chiekal isde asew jiw sitaeliajwa Dios! Dios, puexa 
jiw tatoꞌal. Japon xabich mamnik pomatkoichaliajwa. ¡Jasox nej ja-aecheꞌ 
Diosliajwa!

Jesús pejwʉajan naexasiti nejchachaemlaxaelpox, nabijat wʉt
12  Takoew, ¡nabej belweꞌ, nabijatam wʉt, asew jiw babijaxan is wʉt xamal

liajwa! Majt xamal nabijasaxaelam Dios matabijsliajwa, diachwʉajnakolax 
xamal japon chiekal xanaboejam wʉt. 13  Xamal nabijatam wʉt, me-ama 
Cristo nabijat, ja-am wʉt, ¡xamal nejchachaemilde! Asamatkoi, Cristo fʉloek 
wʉt puexa jiw tatoꞌlaliajwa, japox xamal taenam wʉt, ¡xabich nejchachae
milde! 14  Asew jiw babejjamechan jʉm-aech wʉt xamalliajwa, Jesús pej
wʉajan naexasitam xot, jawʉt Dios pej-Espíritu Santo, xabich pachaempon, 
xamal chalaxael. Samata, ¡nejchachaemilde! 15  Asew jiw nabijat, ba xoti 
asew jiw, natkowa xotbejpi asew jiw pejew, matxandadʉt xotbejpi asew jiw 
pijaxan. ¡Xamal jasox nabej is, jasoxtat nabijasasamatam! 16  Xamal nabi­
jatam wʉt, naexasitam xot Jesús pejwʉajan, ¡xamal nabej nadaleꞌ! Ja-am 

wʉt, ¡gracias-amde Diosliajwa, xamal makanot xoton naexasisliajwam Jesús 
pejwʉajan!

17 Mox pawʉajnalis Dios jʉmchiliajwa jiw kaenanʉla ispoxanliajwa. Xatis, 
Dios pejjiws, matxoela nakjʉmchiyaxaelon kaenanʉla isaspoxanliajwa. Do 
jawʉx, jiw naexasis-elpi Dios pejjamechan, japi jiw kaenanʉla jʉmchiyaxaes 
ispoxanliajwa. Do jawʉt, kastikaxaesbejpi. 18  Jiw pachaempi Dios bʉꞌweliaj
was tampoel wʉt, ¿machiyaxaelkatlax babejchow bʉꞌweliajwas, japi naexa
sis-elpi Dios? Diachwʉajnakolax japi jiwlap napelsaxael Diosliajwa. 19 Dios 
nejxasink wʉt, xamal nabijasaxaelam. Ja-am wʉt, ¡isde pachaempoxan! ¡Dios 
xanaboejimbej xamal kajachawaesliajwa! Dios xamal is duilaliajwam ampa
thatat. Japon jʉmdut wʉt, diach ji-isbejpon.

Naewʉajnaxan paklochowliajwa, Jesús pejwʉajan naexasiti

5 �1 Ma amwʉt naewʉajnaxaelen nejpaklochow, japi nej-ancianos. Japi 
ancianos tataef­lafʉl kaenanʉla xamal, Jesús pejwʉajan naexasitampim. 

Xanbej ancianowan. Me-ama japi, ja-anbej xan. Xan taenx, Cristo nabijat 
wʉt, tʉp wʉton cruztat. Asamatkoi, Cristo pejme pask wʉt tatoꞌlaliajwa, 
jawʉt xanbej naktatoꞌlaxaelen, ancianos sʉapich. 2  Xamal ancianos, ¡chiekal 
tataefʉlde naexasiti Jesús pejwʉajan! Japi jiw, me-ama oveja, ja-aech. Dios 
xamal toꞌa japi jiw chiekal tataef­laliajwam. Samata, ¡chiekal tataefʉlde! 
Me-ama Dios nejxasink tataef­laliajwam, ¡ja-amsfʉlde! Nejchaxoelam wʉt, 
¡nabej nejchaxoeleꞌ: “Xan nejwesla japi jiw tataef­laliajwan. Pe nakiowa, tataef
lax, Dios natoꞌa xot” —nabej aecheꞌ, nejchaxoelam wʉt! ¡Nabej nejchaxoe
leꞌbej: “Namot wʉt, chiekal tataef­laxaelen” —nabej aecheꞌ, nejchaxoelam 
wʉt! 3 Xamal Dios toꞌa japi jiw chiekal tataef­laliajwam. Tatoꞌlam wʉt, ¡chiekal 
tatoꞌalde! Me-ama asew paklochow, jiw tatoꞌal wʉt, tatoꞌali, me-ama pej-
esclavos wʉt, ja-aechi pejjiwliajwa. ¡Xamallax nabej ja-aecheꞌ jasox! ¡Jesús 
pejwʉajan naexasiti, japi jiw chiekal tatoꞌalde, japi jiw xamal nakxataeliajwa! 
4 Cristo wajpaklokolan, japon naktatoꞌal puexa japon pejwʉajan naexasichpis. 
Samata, pask wʉton, japon xamal kaenanʉla chaxduiyaxael corona, xabich 
pachaempox. Japox pomatkoichaliajwa. Toepaxilpox.

5  Ma amwʉt naewʉajnaxaelenbej, xamal pansiachwam. Ancianos xamal 
tatoꞌal wʉt, ¡chiekal naexasiꞌe! Kaenanʉla nakaewa nakajachawaetam wʉt, 
nejchaxoelam wʉtbej, ¡nejchaxoelde: “Xan kaes pejme pachaema-enil. 
Me-ama asew jiw, pachaempi, xan jachi-enil” —amde, nejchaxoelam wʉt! 
Dios pejjamechan, chajia lelspox, jʉm-aech:

“Dios nejwesla jiw jʉm-aechpi: ‘Xan kaes pejme pachaeman. Me-ama 
asew jiw, pachaema-elpi, jachi-enil’ —aechpi. Pelax Dios kajachawaet 
jiw jʉm-aechpi: ‘Xan kaes pejme pachaema-enil. Me-ama asew jiw, 
pachaempi, xan jachi-enil’ —aechpi” —aechox Dios pejjamechan, 
chajia lelspox.

6  Samata, xamal, Dios mamnikpon matabijam xot, nejchaxoelam wʉt, ¡nej
chaxoelde: “Xan kaes pejme pachaema-enil. Me-ama asew jiw, pachaempi, 
jachi-enil” —amde, nejchaxoelam wʉt! Asamatkoi, japon xamal kajachawaet 
wʉt, jiw xamal sitaeyaxael. 7 ¡Dios kawʉajande xamal weweꞌppoxan kajacha
waesliajwa, Dios xamal tataef­lafʉl xot! Samata, xabich nejchaxoelam wʉt, 
¡nejchaxoelde japoxanliajwa!

8  Xamal, naexasitampim Jesús pejwʉajan, ¡chiekal taem! Nuth chachoel, 
jʉmbʉꞌa wʉt. Nuth choefan jalwek xaeliajwa. Nadaelman Satanás, ja-aechbej, 
nanʉamt wʉt tabejsliajwapon xamal, Dios xanaboejampim. 9 Satanás xamal 
naekichachajbasia wʉt, xamal naekichachajbasamata, ¡Dios chiekal xana
boejim! Xamal matabijam, potʉajnʉcha wajkoew, naexasiti Jesús pejwʉajan, 
xabich nabijat. Me-ama xamal nabijatam wʉt, ja-aech japi. 10 Xamal kaemat­
koiyan nabijatam wʉt, Dios kajachawaesaxael chiekal pachaemaliajwam, 
Dios kaes xanaboeja liajwambej. Dios nejxasink xot, nakmakanot pomat
koicha duilaliajwas Diosxotse, xatis Jesucristo pejjiws xot. 11 Dios puexa jiw 
tatoꞌlaxael pomatkoicha. ¡Jasox nej ja-aecheꞌ Diosliajwa!

Pedro toesliajwa wʉt ampacarta, saludo xatoꞌapox 
Jesús pejwʉajan naexasitiliajwa

12  Silvano, me-ama takoewan, japon naexasit xot Jesús pejwʉajan. Silvano 
nakajachawaet ampox carta, cha-aelaxach, lelaliajwan, xamal poxade xatoꞌa
liajwan. Ampox xamal chiekal naewʉajnax Jesús pejwʉajan chiekal naexasis
liajwam. Dios xatis chiekal nakkajachawaesfʉl xot, matabijas, diachwʉajna
kolax Dios naknejxasink. Samata, ¡nabej kofeꞌ Dios xanaboejampox!

13  Jesús pejw ʉajan naexasiti, Babilonia paklowaxpijiw, xatoꞌa saludos 
xamalliajwa. Japi Dios makanoch pejjiwaliajwa, me-ama xamal, jachiliajwa. 
Marcosbej, xatoꞌa saludos xamalliajwa. Japon Marcos, me-ama taxʉlan wʉt, 
ja-aechon. 14 ¡Xamal nakaewa chiekal nasaludam, nakaewa chiekal nanejxa
sinkam xot, Jesús pejwʉajan naexasitam xot!

Puexa xamal nejxasinkax chiekal duilaliajwam, asew jiw sʉapich. 

1 San Pedro 5	 722�  



	 723�  

Pedro lelpox carta Jesús pejwʉajan naexasitiliajwa

1 �1 Xan Simón Pedro, Jesucristo pej-apóstolan, lelx ampox carta. Xan 
nabistax Jesucristoliajwa, natoꞌa xot xamal naewʉajnaliajwan japon pej

wʉajan. Lelx ampox carta xatoꞌaliajwan xamal poxade, xamalbej naexasitam 
xot Jesús pejwʉajan, me-ama xan. Jesús tʉp xatis nakbʉꞌweliajwa. Samata, 
Jesús pejpatʉpax xabich pa-om Diosliajwa, xatisliajwabej. Jesucristo xatis 
nakbʉꞌwia. Japon pajut Dioslape. Xabich pachaembejpon. 2  Dios kawʉaj
nax xamal xabich kajachawaesliajwapon. Kawʉajnaxbej kaes Dios xanaboe
jaliajwam. Xamal jachiyaxaelam, Dios chiekal matabijam wʉt, wajpaklon 
Jesucristobej.

Machiyaxaelpox Jesús pejwʉajan naexasiti
3  Dios puexa nakchaxduw nakweweꞌppoxan xatis Jesucristo pejwʉajan 

chiekal naexasisliajwas, chiekal duilaliajwasbej, me-ama Dios nejxasink. 
Jasoxtat Dios puexa nakchaxduw, Cristo chiekal matabijas xot. Dios nakma
kanot, me-ama japon xabich pachaem, jachiliajwas, xatis nakkajachawaesax
tat. 4 Samata, xatis Jesucristo pejwʉajan naexasichpis, Dios chiekal nakkaja
chawaet, me-ama jʉmdut, isasamatas pachaema-elpoxan, me-ama asew jiw, 
ampathatpijiw, isfʉl pachaema-elpoxan, jachisamatas xatis. Samata, xatisbej 
isfʉlaxaes pachaempoxan, me-ama Dios isfʉl. 5 Samata, Jesucristo pejwʉajan 
naexasitam xot, ¡xamal puexa nejpamamaxtat isfʉlde pachaempoxan! Ja-am 
wʉt, kaes chiekal matabijaxaelam Dios nejxasinkpox isfʉlaliajwam. 6 Ja-am 
wʉt, kaes chiekal matabijaxaelam boejtaliasliajwam babijaxan isasamatam. 
Satanás piach xamal xapaeja wʉt, matabijaxaelam kaes chiekal xanaboeja
liajwam Dios. Ja-am wʉt, matabijaxaelam chiekal duilaliajwam, me-ama Dios 
nejxasink. 7 Ja-am wʉt, xamal kaes chiekal matabijaxaelam kajachawaesliaj
wam asew jiw, naexasiti Jesús pejwʉajan. Ja-am wʉt, kaes chiekal matabi
jaxaelam nakaewa nanejxasinkaliajwam, me-ama nakoew nejxasinkam wʉt, 
jachiliajwam. Ja-am wʉtbej, kaes chiekal matabijaxaelam nejxasinkaliajwam 
asew jiwbej, me-ama Dios xamal nejxasink.

8  Puexa japoxan matabijam wʉt, kaes pejme pachaemaxael. Kaes mata
bijaxaelambej wajpaklon Jesucristo. Samata, chiekal nabichaxaelambej 

Jesucristoliajwa. 9 Japoxan chiekal matabija-emil wʉt, matabijaximil chiekal 
duilaliajwam, me-ama Dios nejxasink. Ja-am wʉt, xamal, me-ama itliakla, 
o, atʉaj taeyaxilpi fʉlaeliajwa, jachiyaxaelam xamal Diosliajwa. Jachiyaxae
lam, xamal nejkiowaxaelam xot Dios, japon beltaenpon babijaxan isampo
xanliajwa. 10 Samata, takoew, ¡chiekal duilafʉlde asew jiw taeliajwa xamal 
Dios pejjiwampim! Ja-am wʉt, ¡nabej kofeꞌ Dios naexasitampox! 11 Ja-am wʉt, 
wajpaklon Jesucristo, xatis nakbʉꞌwiapon, japon pijaxtat Dios tapaeyaxael 
pasliajwam Diosxotse, pomatkoicha wajpaklon Jesucristo tatoꞌalxotse.

12  Xamal japoxan chiekal matabijam. Pe kaes xamal naewʉajnaxaelen 
chiekal nejchaxoelaliajwam. Chiekal naexasitam Jesús pejwʉajan, asew jiw 
chajia xamal naewʉajanpox. 13  Xan ampathatat laejax wʉtfʉk, xamal nae
wʉajnafʉlaxaelen chiekal nejchaxoelaliajwam japawʉajan. 14  Wajpaklon 
Jesucristo pijaxtat xan matabijtax xan nawemoxpox tʉpaliajwan. 15 Pe ampa­
matkoiyan chiekal naewʉajnafʉlaxaelen Jesús pejwʉajan, asamatkoi, xan 
tajwʉlela, xamal nejchaxoelaliajwam xan naewʉajnaxpoxan.

Apóstoles taenpox Jesucristo pejpamamax
16  Majt xamal Jesús pejwʉajan naewʉajnax wʉt, xanal jʉm-an: “Wajpak

lon Jesucristo xajʉp puexa isliajwa. Japon pejme pasaxoek athʉlelsik” —an 
xanal. Japawʉajan asew jiw pajut faeka-el. Xanal tajut chiekal taenx wajpak
lon Jesucristo pejpamamax. Samata, xanal chiekal matabijax, diachwʉajna
kolax japon pejme kaxaxoek. 17 Xanal wajpaklon Jesucristo taenx wʉt mʉax
matwʉajtat, jawʉt pax Dios xanal najʉm-aech Jesucristo diachwʉajnakolax 
xabich pachaempon. Jawʉt athʉlelsik Dios, xabich mamnikpon, jʉm-aechon 
paxʉlanliajwa: “Ampon taxʉlan, xabich nejxasinkaxpon. Xabich nejcha
chaemlax japonliajwa” —aech Dios xanalliajwa. 18  Xanal, Jesús sʉapichan 
wʉt, mʉaxmatwʉajtatan wʉt, tajut japox chiekal jʉmtaenx, Dios athʉlelsik 
jʉm-aechsik wʉt.

19 Samata, xanal Jesucristo taenx wʉt japamʉaxmatwʉajtat, kaes chiekal 
naexasitx profetas chajia jʉm-aechpoxan, japoxan chiekal ja-aech xotlisox. 
Samata, ¡chiekal naexasisfʉlde profetas jʉm-aechpoxan babijaxan isasama
tam! Profetas chajia jʉm-aechpoxan diachwʉajnakolax. Xamal matabijam 
wʉt profetas jʉm-aechpoxan, matabijaxaelambej isliajwam Dios nejxasink
poxan, babijaxan isasamatam. Samata, profetas jʉm-aechpoxan, me-ama 
lámpara wʉt, ja-aechox. Me-ama aton weweꞌpas lámpara itkʉaꞌnik wʉt, 
matabijsliajwa fʉlaeyaxael poxade, ja-aech profetas naewʉajanpoxan. Asa
matkoi Cristo pejme pask wʉt, japon pajut chiekal xamal kajachawaesaxael 
puexa chiekal matabijaliajwam. 20 Xamal chiekal matabijam, profetas chajia 
lel wʉt Dios pejjamechan, kaen japixot lela-el pajut pejnejchaxoelaxtat. 
Japoxan pajut faeka-elbejpi. 21 Profetas jʉm-aech wʉt asamatkoi jachiyaxael
poxanliajwa, jʉmchi-el pajut nejchaxoelpoxan. Japilax jʉm-aech Dios pijax
tat, me-ama Espíritu Santo bʉxtoꞌas.

Asamatkoi asew naewʉajnaxaelpox naekichachajbaliajwas 
Jesús pejwʉajan naexasiti

2 �1 Chajiakolaxtat nakaejudíos naekichachajba. Japi profetakola-elpi. Asa
matkoi japox jachiyaxaelbej xamalxot. Asew jiw pasaxael xamalxot. 

Japi xamal naewʉajnaxael asawʉajan naekichachajbaliajwa. Pe japawʉajan 
diachwʉajnakolaxil. Japi pajut kofaxael Jesús pejwʉajan naexasitpox, japon 
motpon japi jiw babijaxan ispoxanliajwa. Xabich isaxaelbejpi babijaxan. 
Samata, Dios kamta toesaxaesi, japi jiw kastikas wʉt. 2  Xamalxot pasaxaelpi 
asawʉajan naewʉajnaliajwa, japi jiw naewʉajnaxael japawʉajan. Naewʉajan 
wʉt, xabich jiw xamalxot isaxael babijaxan. Samata, Jesús pejwʉajan naexa
sis-eli babejjamechan jʉmchiyaxael xatis Jesús pejwʉajan naexasichpoxliajwa. 
3 Japi jiw, asawʉajan naewʉajnaxaelpi xamalxot, naewʉajnaxael xamal nae
kichachajbaliajwa, plata japi mosliajwam. Dios nejchaxoel japi jiw kastika
liajwa. Samata, diachwʉajnakolax asamatkoi japi jiw Dios kastikaxaes.

4  Chajiakolaxtat Dios beltae-el asew ángeles, babijaxan is wʉt. Japi pel
dikon infierno poxadik. Japi ángeles mʉaxwasixawaeks cadenamʉatan. 
Jaxotdik itkʉaꞌnik. Asamatkoi, kastikamatkoi pat wʉt, Dios kastikaxael japi 
ángeles. 5 Chajiakolaxtat Noé xabich jiw fiat japi jiw babijaxan is-elaliajwa, 
chiekal duilaliajwapi. Dios beltae-el, japi jiw kastika wʉton. Samata, Dios 
xabich pina-iam toꞌa thilnaliajwa, that buꞌlaliajwa, jiwbej. Jawʉt Dios bʉꞌwia 
kaen Noé, japon pijowbej, japon paxibej, japi pejwathoꞌbej. 6  Chajiakolax
tat Dios toejaf jitat Sodoma paklowaxpijiw, Gomorra paklowaxpijiwbej. Do 
jawʉt, thumbakal chiekal nama. Jasoxtat Dios jiw toejaf jitat, asew wacha
kalpijiwbej matabijaliajwa babijaxan isasamata, japibej kastikasamatas. 7 Dios 
toejaf wʉt japakolepaklowax, jawʉt kaen Lot bʉꞌwias, duk xoton, me-ama 
Dios nejxasink. Dios toejafa-el wʉtfʉk, japi jiw xabich babijaxan isfʉl wʉt, 
Lot xabich nejxaejwas japakolepaklowaxpijiwliajwa. 8  Lot duk wʉt Sodoma 
paklowaxxot, japon is pachaempoxan. Pomatkoicha xabich nejxaejwas, taen 
wʉton, wʉltaen wʉtbejpon, asew jiw babijaxan ispoxan.

9 Samata, matabijas, Dios xajʉp kajachawaesliajwa jiw, japi Dios xanaboe
japi, bʉꞌweliajwas, xapaejas wʉti. Kastikamatkoi pat wʉt, Dios kastikaxael 
jiw, babijaxan ispi. 10 Poejiw, asew wathoꞌ bʉꞌmoejtpi, japi poejiw kaes pejme 
kastikaxaes Dios. Jiw, nejweslapi wajpaklon tatoꞌlaspoxan, japibej Dios kas
tikaxaes. Xamalxot pasaxaelpi, japi jiw xamal naekichachajbaxael. Japi jiw 
chinax kaen aton sitaeyaxil. Nejchaxoelaxaeli: “Xatis kaes pejme matabijas. 
Me-ama asew jiw, jachi-esal” —chiyaxaeli, nejchaxoel wʉt. Bʉxlewlaxilbejpi 
babejjamechan jʉmchiliajwa ángelesliajwa. 11 Ángeles kaes mamnik. Kaes 
xajʉpbejpi tatoꞌlaliajwa. Me-ama xamalxot pasaxaelpi, jachi-el ángeles. Pe 
nakiowa, ángeles tasalaxil wajpaklon pejwʉajnalel xamalxot pasaxaelpi asa
wʉajan xamal naewʉajnaliajwa.

12  Xamalxot pasaxaelpi, japi jiw, me-ama pejmachoef. Samata, nejchaxoel 
wʉt, nejchaxoelaxili pachaempoxan. Isasiapoxan isaxaeli. Me-ama pejma
choef beliajwas wʉt, jachiyaxaesbejpi, asamatkoi, Dios chalechkal toesliajwas 
wʉt. 13  Asew jiw xabich nabijasaxael xamalxot pasaxaelpi pijaxtat. Samata, 
xamalxot pasaxaelpibej, asamatkoi japi xabich nabijasaxael. Japi jiw babi
jaxan is wʉt, asbʉan jʉmch nejchachaemili. Xamal sʉapich, japi jiw kae
nejchaxoelaxil. Pe nakiowa, japi naknatamejlaxael, xamal sʉapich. Fiesta 
isam wʉt, japibej nakxaeyaxael. Fiesta wʉt, xabich babijaxan isaxaeli. Japi 
jasox is wʉt, jʉmchiyaxaeli xamal naekichachajbaliajwa: “Xanal ampox isx 
wʉt, Diosliajwa chiekal pachaem” —chiyaxaeli. Japi babijaxan is wʉt, xamal 
xabich nadalaxael japi jiwliajwa.

14 Japi poejiw, asew wathoꞌ taen wʉt, nejchaxoel bʉꞌmoejsaxan. Japi jiw 
babijaxan isf ʉl wʉt, damla-el. Naekichachajbabejpi asew jiw babijaxan 
isliajwa, japi jiw pejxanaboejaxan chiekal mamnika-elpi Diosliajwa. Puexa 
taen wʉt, xabich nejxasinkbejpi pajutliajwakal. Samata, asamatkoi japi Dios 
kastikaxaes. 15  Japi jiw duil wʉt, chiekal napelt Diosliajwa, diachwʉajna
kolax Dios naexasis-el xoti. Me-ama chajiakolaxtat profeta Balaam, Beor 
paxʉlan, nejchaxoel babijax isliajwa xabich plata kanaliajwa, ja-aechbej japi 
jiw. 16  Balaam fʉlaech wʉt babijax isliajwa, chalechkal nʉamtat pijan bur 
naksiyaspon Dios pijaxtat. Me-ama aton chapaeis wʉt, jajʉmtispon pijan bur, 
Balaam fʉlae-elaliajwa. Samata, Balaam, is-el isasiapox, nejliaklax.

17 Xamalxot pasaxaelpi naewʉajnaliajwa, japi naewʉajanpox diachwʉaj
nakolaxil. Japi naewʉajanpoxbej asaxliajwa pachaemaxil. Satlel min naka
kolsanxot minjil wʉt, chaemil. Pachaema-elbej asaxliajwa. Itloejen iampibej, 
thilna-el wʉt, joewa xafos wʉtbej, japi itloejen pachaema-elbej asaxliajwa. 
Jachiyaxaelbej japi jiw naewʉajnaxaelpoxan xamalliajwa. Chinax asax
liajwa pachaemaxil. Samata, japi jiw asamatkoi Dios xabich kastikaxaesi. 
Pomatkoicha duilaxaeli itkʉataxxot. 18  Pasaxaelpi xamalxot, japi nakaewa 
najʉm-aech: “Xatis kaes pachaems. Me-ama asew jiw, jachi-esal” —na-aechi 
nakaewaliajwa. Jʉm-aechbejpi nejliaklaxan asew jiw naekichachajbaliajwa 
babijaxan isliajwa, japi sʉapich. Samata, japi jiw jʉm-aech, babijaxan is wʉt: 
“Ampox, xatis isasiaspox, pachaem isliajwas” —aechi. Jasox jʉm-aechi jel
naexasitpiliajwa Dios, ma amwʉtjel kofapi babijaxan ispoxan. 19 Jʉm-aech
bejpi: “Xamal it-ele-el Dios fiatpoxan. Samata, ¡isasiampoxan isde!” —aechi 
asew jiwliajwa. Pe japi jiw is-el Dios nejxasinkpoxan. Kofa-elbejpi babijaxan 
ispoxan. Samata, japi jiw, me-ama babijaxan tatoꞌlafʉlas wʉt, jatisipox. 20 Jiw 
matabijapi wajpaklon Jesús, japon nakbʉꞌwiapon, japi jiw kofa wʉt babija
xan ispoxan, ampathatpijiw ispoxan, japi jiw pejme is wʉt babijaxan, pajut 
nejxasinkpoxan, ja-aech wʉt, japi jiw kaes xabich pejbʉꞌwʉajan Diosliajwa. 
Me-ama majt pejbʉꞌwʉajan wʉt, jachi-eli. 21 Japi jiw kofa wʉt Jesús pejwʉa
jan naexasitpox, diachwʉajnakolax japi jiw Diosliajwa xabich pejbʉꞌwʉajan. 
Kaes pachaemaxael, japi matabijaxil wʉt Jesús pejwʉajan. Pelisi japi mata
bija xot Jesús pejwʉajan, pachaema-el japi jiw kofaliajwa Jesús pejwʉajan 
naexasitpox. 22  Jiw kofa wʉt Jesús pejwʉajan naexasitpox babijaxan pejme 
isfʉlaliajwa, japi jiw, me-ama asew jiw jʉmtispi: “Wʉr pajut chakapox pejme 
xael” —tispi. Japibej diachwʉajnakolax, me-ama asew jiw jʉmtispi: “Maran, 
jelmatwaenson, pejme sap najuꞌa” —tispi.

Jesucristo pejme pasaxaelpox ampathatasik

3 �1 Takoew, xamal xabich nejxasinkaxpim, chajia asacarta xatoꞌax xamal
liajwa. Samata, amwʉtjel wachakalpijax carta lelx xamal naewʉajna

liajwan, nejchaxoelaliajwam pachaempoxan. 2  ¡Chiekal nejchaxoelde cha
jiakolaxtat Dios pejprofetas jʉm-aechpoxan! ¡Nejchaxoeldebej wajpaklon 
Jesucristo tatoꞌalpox, japon nakbʉꞌwiapon! Japawʉajan apóstoles xamal 
naewʉajan.

3 ¡Chiekal nejchaxoeldebej xan lelaxaelenpox kaes pejme matabijaliajwam! 
Mox pawʉajna wʉt ampathat toepaliajwa, japamatkoiyan asew jiw pasaxael 
xamalxot. Japi pajut isasiapoxan, babijaxan, xabich isaxael. Japi jiw xamal 

xafafolaxaelbej, bʉꞌwʉajanpaei wʉt Jesús xanaboejampoxliajwa. 4  Xamal 
jʉmchiyaxaeli: “Cristo chajia pajut jʉmdut pejme pasliajwapox. ¿Ma-aech 
xotkat Cristo pejme pas-elfʉk? Wajwʉajnapijiw xabich piach wʉajnawesfʉl 
Cristo pasaxaelpox. Pe japi asbʉan jʉmch tʉpafʉl tae-elaxtat. Me-ama Dios 
ampathat is wʉt, ja-aechlisox puexa. Samata, Cristo pejme pasaxil” —chiya
xael japi jiw xamalliajwa. 5  Pasaxaelpi xamalxot, japi nejwesla pajut mata
bijaliajwa, chajiakolaxtat Dios is that, thatbaxobej. Japi nejweslabej pajut 
matabijaliajwa, sat nakolsanpox minxotsin Dios pejjametat. 6 Chajiakolaxtat 
Dios tapaei that buꞌlaliajwa. Jawʉt jiw buꞌal pothata, pejew sʉapich. 7 Thatba
xotat, ampathatatbej, amwʉtjel taenspoxan, japoxan pachaemsfʉl Dios pijax
tat. Asamatkoi, Dios pajut japoxan toejafaxael jitat, kastikamatkoi pat wʉt. 
Puexa jiwbej, japi Dios naexasis-elpi, toejafaxaes.

8  Takoe w, xamal xabich nejxasinkaxpim, wajpaklon Cristoliajwa mil 
waechan wʉt, me-ama kaematkoi wʉt, ja-aech japonliajwa. Japonliajwa
bej, kaematkoi, me-ama mil waechan wʉt, ja-aech. Samata, ¡japox nabej 
nejkioweꞌ!

9 Asew jiw nejchaxoel: “Cristo makach pasaxil, me-ama chajia jʉmdut pas
liajwa” —aechi asbʉan jʉmch, nejchaxoel wʉt. Wajpaklon nejthisla-ele-el 
pasliajwa. Japon pin-iamatkoiyan wʉajnawesfʉl. Nejthis-elon. Pasaxilfʉkon, 
asew jiw naexasis-el xotfʉk japon pejwʉajan. Nejweslapon kaen aton nafoꞌa
liajwa Diosliajwa. Nejxasinkon puexa jiw kofaliajwa babijaxan ispoxan, japi 
jiw isliajwa pachaempoxan.

10  Asamatkoi wajpaklon chalechkal pejme pasaxael. Me-ama kithakan 
chalechkal pat wʉt, jachiyaxael, wajpaklon pejme pask wʉt. Jawʉt, xabich 
thiachoenk wʉt, toepaxael thatbaxo. Puexa athʉpijiwbej toejwaxaes. Puexa 
ampathatat taenspibej, japoxan chiekal toejwaxaes.

11 Jasoxtat puexa chiekal toepaxael. Samata, ¡chiekal duilafʉlde, me-ama 
Dios nejxasink xamal duilafʉlaliajwam! 12  ¡Dios markpox, matkoi, wʉajna
wesfʉlde Jesús pejme pasliajwasik! ¡Isfʉlde Dios pejbichax japamatkoi kam
talejen pasliajwa! Japamatkoi pat wʉt, thatbaxo toejwaxaes. Juꞌwaxaesbej 
ampathat. 13  Do jawʉx, Dios isaxael pajelthatbaxo, pajelthatbej, me-ama 
chajia jʉmduton. Samata, xatis wʉajnawesfʉlaxaes japoxan taeliajwas. Pajel
that wʉt, puexa jiw isfʉlaxael pachaempoxankal.

14 Samata, xamal takoew, nejxasinkaxpim, ¡wʉajnawesfʉlde pajelthatbaxo, 
pajelthatbej! ¡Pachaempoxankal isfʉldebej! Ja-amsfʉlam wʉt, wajpaklon pask 
wʉt, xabich nejchachaemlaxaelon xamalliajwa.

15  ¡Chiekal nejchaxoelde, ma-aech xot wajpaklon Jesús pas-elfʉk! Japon 
pasaxilfʉk, asew jiw naexasis-el xotfʉk japon pejwʉajan bʉꞌweliajwas japi 
jiw. Japoxliajwa wajkoewan Pablobej, xatis nejxasinkaspon, cartaxot chajia 
lelpon xamalliajwa. Japox carta lel wʉt, Dios kajachawaechpon. 16  Wajkoe
wan Pablo lel wʉt cartan, kaenanʉla cartaxot lelon Jesucristo pejme pasa
xoekpoxliajwa. Pablo cartan lelpoxan, asacartanxot, xabich tampoel xatis 
chiekal jʉmmatabijaliajwas, japon lelpoxan. Asew jiw majt pajut chiekal 
jʉmmatabija-el wʉtfʉk, japoxan nakiowa japi naewʉajan asew jiw Pablo 
lelpoxanliajwa. Jesús pejwʉajan jelnaexasiti, japi chiekal Jesús pejwʉajan 
naexasis-el wʉtfʉk, japi jiwbej naewʉajan asew jiw Pablo lelpoxanliajwa. 
Jelnaexasiti Jesús pejwʉajan, asew jiw sʉapich, jiw naewʉajan wʉt, japi kaes 

asaxan naewʉajanbej Pablo lelpoxanliajwa. Kastikamatkoi pat wʉt, japi jiw 
Dios xabich kastikaxaes.

17 Takoew, xamal xabich nejxasinkaxpim, matabijam xan lelxpoxan. 
Samata, ¡najut chiekal natataefʉlde xamalxot pasaxaelpi xamal naekicha
chajbasamata, naewʉajan wʉti! Japi xamal naewʉajnaxael kofaliajwam Dios 
xanaboejampox. 18  ¡Kaes matabijim wajpaklon Jesucristo, nakbʉꞌweyaxael
pon! Xan Dios kawʉajnax xamal kajachawaesliajwa Jesucristo. Dios kawʉaj
naxbej puexa jiw amwʉtjel Jesucristo sitaeliajwa, pomatkoichaliajwabej. 
¡Jasox nej ja-aecheꞌ Jesucristoliajwa! 

Jesucristo majt waj-ax Diosxotsepox

1 �1 Xanal ampox lelx xamal matabijaliajwam akaseskolaxtat wʉajna chajia 
dukponliajwa. Japonlap Jesucristo. Akaseskolaxtat japon duk, ampa

that is-esal wʉtfʉk. Hasta amwʉtjelbej japon dukafʉl. Japon kaen xajʉp jiw 
bʉꞌweliajwa, jiw pomatkoicha duilaliajwa Diosxotse. Tajut chiekal jʉmtaenx, 
japon naksiya wʉt. Tajut chiekal taenxbej. Natachaemax japon is wʉt 
pachaempoxan. Tajut chiekal jachaxbej. Samata, jiw naewʉajnax Jesucristo 
pejwʉajan. 2  Japon ampathatat wʉt, xanalxot dukpon. Xanal japon taenx. 
Samata, naewʉajnax nejthʉꞌaxtat taenxpoxan, jʉmtaenxpoxanbej. Jesucristo 
majt waj-ax Diosxotse. Do jawʉx, toꞌason ampathatasik, dukaliajwapon, 
xanal sʉapich. 3  Xanal taenxpoxan, jʉmtaenxpoxanbej, japoxan xamal nae
wʉajnax naexasisfʉlaliajwam, kaenejchaxoelaxliajwambej, xanal sʉapich. 
Xanal kaenejchaxoelax, waj-ax Dios sʉapich, Dios paxʉlan, pawʉlpon Jesu
cristo, sʉapichbej.

4 Samata, lelx ampox carta xamalliajwa, xamalbej chiekal nejchachaemla
liajwam, xanal sʉapich.

Dios itliakaxpox
5 Jesús jʉm-aech, jiw naewʉajan wʉt: “Dios babijax is-el. Samata, japon, 

me-ama itliakax wʉt, ja-aechon. Itkʉatax, jachi-elon” —aech Jesús, jiw nae
wʉajan wʉt. Xanal tajut jʉmtaenx, japon naewʉajan wʉt jiw. Samata, xamal 
japawʉajan naewʉajnafʉlax. 6 Xatis jʉmtis wʉt: “Xanal Dios naexasitx” —tis 
wʉt, pe nakiowa, isas wʉtfʉk babijaxan, jatis wʉt, nakiowa kichachajba
pijwaxaes. Jatis wʉt, duila-xisal diachwʉajnakolaxtat. 7 Pelax xatis isfʉlas 
wʉt pachaempoxankal, me-ama Dios isfʉl pachaempoxankal, jatis wʉt, xatis, 
me-ama chiekal nakaewakolwas wʉt, jachiyaxaes. Jatis wʉt, Jesús, Dios 
paxʉlan, kaelel nakwepelsaxael babijaxan isaspoxan japon pejjal pijaxtat, 
tʉp xoton cruztat xatisliajwa.

8  Xatis jʉmtis wʉt: “Xatis babijaxan is-esal” —tis wʉt, diachwʉajnakolax 
xatis wajut naekichachajbas. Japox jʉmtis wʉt, jʉmchi-esal diachwʉajnako
laxpox. Ajilbej diachwʉajnakolaxpox xatisxot. 9 Pe xatis babijaxan isaspo
xan chapaeis wʉt Diosxot, Dios nakbeltaeyaxael babijaxan isaspoxanliajwa. 
Jasoxtat Dios nakbeltaeyaxael, japon pachaem xot xatisliajwa, me-ama japon 
jʉmdut. Puexa wajbabijaxan isaspoxan kaelel nakwepelsaxaelon. 10  Dios 

chajia jʉm-aech: “Puexa ampathatpijiw babijax isla-ele-el. Puexa jiw babi
jaxan ispikal” —aech Dios. Pelax jʉmtis wʉt: “Xatis is-esal babijaxan” —
tis wʉt, diachwʉajnakolax xatis naexasis-esal Dios jʉm-aechpox. Jatis wʉt, 
me-ama jʉmtis: “Dios kichachajbapijin” —tis asbʉan jʉmch.

Jesucristo naksiyaxaelpox Diosxotse xatisliajwa

2 �1-2  Xamal, Jesús pejwʉajan naexasisfʉlam xot, me-ama taxikola 
wʉt, ja-am. Xan lelx ampox carta babijaxan isasamatam. Asan aton 

nakiowa xamalxot babijax is wʉt, ja-aech wʉt, Jesucristo naksiyaxael Dios
xotse, waj-ax Dios beltaeliajwa japon aton babijax ispoxliajwa. Jesucristo 
babijax is-el. Pe pajut natapaeipon asajiw kimatamatlaliajwas cruztat. Jasox 
ja-aechon babijaxan ispi Dios beltaeliajwas. Samata, Dios nakbeltaen, babija
xan isas wʉt. Jesucristo tʉp wʉt, tʉpa-el xatiskalliajwa. Japon tʉpbej puexa 
ampathatpijiwliajwa.

3  Isfʉlas wʉt Dios tatoꞌalpox, xatis matabijaxaes, diachwʉajnakolax xatis 
matabijas Dios. 4 Aton jʉm-aech wʉt: “Xan Dios matabijtax” —aech wʉton, 
pe naexasis-el wʉton Dios tatoꞌalpox, japon aton kichachajbapijin. Japon is-el 
Dios nejxasinkpoxan. Ja-aech wʉt, japon aton duka-el diachwʉajnakolaxtat. 
5 Nejmach-aton chiekal naexasit wʉt Dios tatoꞌalpox, japon xabich Dios nej
xasink. Ja-aech wʉt, xatis matabijas, Dios sʉapich, kaeyax nejchaxoelspox. 
6  Aton jʉm-aech wʉt jiwliajwa: “Xan Dios naexasitx” —aech wʉton, japon 
chiekal dukaxael Diosliajwa. Me-ama Jesús chiekal duk pax Diosliajwa, 
jachiyaxaelbej japon aton, duk wʉt.

Pajeltatoꞌlaxpox
7 Takoew, xabich nejxasinkaxpim, lelx Dios tatoꞌalpox xamalliajwa, xamal 

nakaewa nanejxasinkaliajwam. Ampox pajeltatoꞌlaxa-el. Chajiakolaxtat 
xamal jʉmtaenam wʉt, naexasitam Jesucristo pejwʉajan. Japatatoꞌlax chajia 
xamal jʉmtaenambej. 8  Pe nakiowa, lelx pajeltatoꞌlax wʉt, ja-an xamalliajwa. 
Diachwʉajnakolax Jesucristo naewʉajan xamal nakaewa nanejxasinkaliaj
wam. Xamalbej naksiyam diachwʉajnakolaxpox. Samata, matabijam diach
wʉajnakolaxpox. Me-ama itliakax xenafʉl itkʉataxxot, xamalbej ja-am.

9 Nejmach-aton jʉm-aech wʉt: “Xan dukx Dios pej-itliakaxtat” —aech wʉt, 
japon aton nejwesla wʉt asew jiw, Jesús pejwʉajan naexasiti, japon aton, 
me-ama itkʉataxpijin wʉt, ja-aechon. 10  Aton nejxasinkpon Jesús pejwʉa
jan naexasiti, japon aton dukafʉl itliakaxtat. Japon pajut natataefʉl babijax 
isasamata. 11 Pe nejweslapon asew, Jesús pejwʉajan naexasiti, japon aton, 
me-ama nanʉamt itkʉataxxot. Matabijs-elon fʉlaeyaxael poxade. Itkʉatax 
itliaklan, kiladofas xoton.

12  Xan ampox lelx xamal, Jesús pejwʉajan naexasitampimliajwa. Dios 
beltaen xamal babijaxan isampoxanliajwa, Jesús tʉp xot nejbabijaxantat. 
13  Xan lelx xamal pakdiachwamliajwa, matabijam xot Jesucristo. Japon 
wʉajna duk, ampathat ajil wʉtfʉk. Lelxbej xamal pansiachwamliajwa, male
cham xot dep pejpaklon Jesús pijaxtat.

14  Lelxbej xamal Jesús pejwʉajan naexasitampimliajwa, matabijam 
xot waj-ax Dios. Lelxbej xamal pakdiachwamliajwa, matabijam xot Jesu
cristo. Japon duk akaseskolaxtat, ampathat ajil wʉtfʉk. Lelxbej xamal 

pansiachwamliajwa, chiekal Dios xanaboejam xot, naexasisfʉlam xotbej Dios 
pejjamechan, malecham xot dep pejpaklon Jesús pijaxtat.

15 ¡Nabej nejxasinkeꞌ ampathatpijaxan! Ampathatpijaxan nejxasinkpi, japi 
nejxasinka-el waj-ax Dios. 16 Jiw is wʉt pajut isasiapoxan, babijaxan, japoxan 
chaemil. Jiw xabich nejxasink wʉt asew jiw pejew, japoxanbej chaemil. Jiw 
pajutliajwa xabich naksiya wʉt, pejewliajwa, ispoxanbej, japoxanbej chaemil. 
Puexa ampathatat chaemilpoxan, japoxan Dios pijaxana-el. Japoxan ampa
thatpijaxankal. 17 Ampathat bijiat matatoepafʉl, babijaxan sʉapich, jiw nej
xasinkpoxan isfʉlaliajwa. Pe jiw isfʉl wʉt Dios nejxasinkpoxan, ja-aech wʉt, 
duilaxaeli pomatkoicha Diosxotse.

Diachwʉajnakolaxxot, jaxot ajil kichachajbapox
18  Xamal, Jesús pejwʉajan naexasitampim, matabijam mox pawʉajnapox 

that toepaliajwa. Xamal chajia jʉmtaenam Jesucristo padaelman pasaxael
pox. Ampamatkoiyan xabich nalaelafʉl Cristo padaelmajiw. Samata, xatis 
matabijas diachwʉajnakolax mox pawʉajnapox that toepaliajwa. 19 Japi jiw 
nakola xatisxot. Samata, xatis matabijas japi jiw naexasis-eli Jesús pejwʉajan. 
Japi naexasit wʉt Jesús pejwʉajan, japi xatisxotaxael. Pe japi jiw chajia wʉt 
xatisxot, diachwʉajnakolax japi jiw wajjiwa-el.

20 Puexa xamal chiekal matabijam, Cristo toꞌa Espíritu Santo xamal nej
matpʉatanxotaliajwa. Japon xamal amwʉtjel kajachawaesfʉl chiekal mata
bijaliajwam diachwʉajnakolaxpox, diachwʉajnakolaxa-elpoxbej. 21 Xan lelx 
ampacarta xamal matabijam xot diachwʉajnakolaxpoxan. Lela-enil, xamal 
matabija-emil xot diachwʉajnakolaxpoxan. Xamal chiekal matabijam masox 
diachwʉajnakolaxan. Matabijambej masox diachwʉajnakolaxana-el. Japi 
jʉm-aech wʉt diachwʉajnakolaxpox, jaxot ajil kichachajbax. 22  ¿Achan
kat kichachajbapijin? Kichachajbapijin, japon jʉm-aechpon: “Jesús Dios 
paxʉlna-el. Jesús Mesías-elbej” —aechpon. Japonbej Jesucristo padaelman. 
Japon naexasis-el Dios, Dios paxʉlanbej. 23  Nejmach-aton naexasis-el wʉt 
Jesús, japon Dios paxʉlanpon, japon atonbej naexasis-el Dios. Pelax nejmach-
aton jʉm-aech wʉt: “Jesús Dios paxʉlan” —aech wʉt, japon atonlax Dios 
naexasit.

24 Samata, ¡chiekal naexasisfʉlde chajia akaseskolaxtat jʉmtaenampoxan! 
Ja-amsfʉlam wʉt, kaes chiekal xanaboejaxaelam Jesús, japon paxbej. 25 Jesu­
cristo chajia jʉmdut pomatkoicha duilaxaespox japonxotse.

26  Xan ampox lelx xamal chiekal matabijaliajwam, masi jiw xamal nae
kichachajbasia. 27 Pelis xamal nejmatpʉatanxot Espíritu Santo, Jesucristo 
toꞌakpon. Samata, xamal weweꞌpa-el asew jiw xamal chanaekabʉanaliajwa, 
Espíritu Santo pajut chiekal chanaekabʉanafʉl xot, puexa isaxaelampoxan
liajwa, xamal matabijaxaelampoxanliajwabej. Espíritu Santo pejnaewʉajnax 
diachwʉajnakolax. Japanaewʉajnax kichachajba-el. Samata, ¡xanaboejim 
Jesucristo! ¡Nabej kofeꞌ! ¡Isfʉlde Espíritu Santo naewʉajanpoxan!

28  Xamal, Jesús pejwʉajan naexasitampim, ¡chiekal xanaboejim Jesucristo! 
Ja-amsfʉlam wʉt, duilafʉlaxaelam nejlewla-elaxtat, hasta Jesús pejme pask 
wʉt. Japamatkoitat xamal nadalaxil Jesús pejwʉajnalel. 29 Xamal chiekal 
matabijam Jesús xabich pachaempon. Japonbej is pachaempoxan. Samata, 
matabijaxaes, jiw is wʉt pachaempoxan, japi diachwʉajnakolax Dios paxi.

Jesús pejwʉajan naexasiti, japi Dios paxipox

3 �1 Waj-ax Dios xabich naknejxasink. Samata, Dios nakwʉlduw Dios paxis. 
Diachwʉajnakolax xatis Dios paxis. Ampathatpijiw matabija-el Dios. 

Samata, japi jiw xatisbej nakmatabija-el. 2  Takoew, xabich nejxasinkaxpim, 
amwʉtjel diachwʉajnakolax Dios paxis. Pe wajut chiekal matabija-esalfʉk 
wajbʉꞌan asamatkoi nakwemachiyaxaelpox, tʉps wʉt. Xatis japox mata
bija-esal, Dios nak-itpae-elxotfʉk. Pe nakiowa, matabijas, Jesucristo pejme 
pasaxoek wʉt, xatis japon taeyaxaes. Japamatkoitat wajbʉꞌan, me-ama Jesu
cristo pejbʉꞌt wʉt, jachiyaxael kaenanʉla wajbʉꞌt. 3  Jesucristo pomatkoicha 
pachaempon. Is-elon babijax. Samata, kaenanʉla Jesucristo pejwʉajan nae
xasichpis, chiekal duilafʉlaxaes. Me-ama japon, is-el babijax, jachiyaxaesbej 
xatis.

4 Puexa jiw babijaxan ispi, japi jiw is babijaxan Diosliajwa, Dios nejxasinka-
elpoxan. 5 Xamal matabijam. Jesucristo pask ampathatasik babijaxan isaspo
xan nakwepelsliajwa kaelel. Pe japon pajut babijax is-el Diosliajwa. 6 Samata, 
xanaboejapi Jesús, japi is-el babijaxan. Pelax jiw babijaxan isfʉlpi, japi jiw 
matabija-el Jesucristo. 7 Xamal Jesús pejwʉajan naexasisfʉlam xot, me-ama 
taxikola wʉt, ja-am. ¡Nabej tapaeꞌ asew jiw xamal naekichachajbaliajwa! 
Jesucristo pomatkoicha pachaempon. Japon is-el babijax. Samata, xamal
xot isfʉlpi pachaempoxan, japi, me-ama Cristo wʉt, ja-aechi. 8  Satanás, dep 
pejpaklon, chajiakolaxtat babijax isfʉl. Kofs-elon babijaxan ispoxan. Amw
ʉtjel nakiowa isfʉlbejpon babijaxan. Jiw, babijaxan ispi, japi Satanás pejjiw. 
Samata, Jesucristo, Dios paxʉlan, pask ampathatasik toesliajwapon Satanás 
ispoxan.

9 Dios pejjamechan naexasiti isfʉla-el babijaxan, japi Dios paxi xot. Diach
wʉajnakolax japi Dios paxi. Samata, isfʉlaxili babijaxan. 10  Xatis chiekal 
matabijas, jiw isfʉl wʉt pachaempoxan ampathatat, japilap Dios paxi. Xatis 
chiekal matabijasbej, jiw isfʉla-elpi pachaempoxan, nejxasinka-elpibej asew 
jiw, japilap Dios paxi-el. Japilap Satanás paxi.

Dios paxipi nakaewa nanejxasinkpox
11 Ampanaewʉajnax xamal chajia jʉmtaenam. Nakaewa nanejxasinkas wʉt, 

me-ama wajkoewkola nejxasinkas wʉt, ¡jachiyaxaes asew jiwliajwa! 12  Xatis, 
me-ama wajwʉajnapijin, Caín, jachiyaxisal. Wajwʉajnapijin, Caín, babejen
pon Satanás pijaxtat. Samata, boesapon pakoewan, Abel. ¿Ma-aech xotkaton 
pakoewan boesa? Abel ispoxan pachaem xot Diosliajwa, japoxliajwa Caín 
pakoewan boesa. Caín japoxan taen wʉt, xabich nusasiawalpon pakoewan 
Abelliajwa. Caín nejwesla pakoewan. Samata, boesapon pakoewan.

13 Takoew, ampathatpijiw jasoxtat xamal nejwesla wʉt, ¡nabej nejchaxoela
nuileꞌ japoxliajwa! 14 Xatis matabijas. Majt xatis Diosliajwa, me-ama tʉpspis 
wʉt, jatis, isfʉlas xot babijaxan. Pe Jesús pejwʉajan naexasich wʉt, kofasbej 
babijaxan isaspoxan. Samata, duilaxaes pomatkoicha Diosxotse. Xatis chiekal 
matabijas japox diachwʉajnakolaxpox, nejxasinkas xot wajkoew, japi naexa
siti Jesús pejwʉajan. Asew xamalxot nejwesla wʉt asew jiw, Jesús pejwʉajan 
naexasiti, japi jiwfʉk, me-ama patʉpa wʉt, ja-aechi Diosliajwa. 15  Jiw, nej
wesla wʉt asew jiw, japi, me-ama jiw beow. Xamal chiekal matabijam, jiw 

bapi asew jiw, japi duilaxil Diosxotse. 16 Jesucristo tʉp xot cruztat xatisliajwa, 
xatis chiekal matabijas, machiyaxaes, nejxasinkas wʉt asew, Jesús pejwʉa
jan naexasiti. Xatisbej jachiyaxaes. Naknejsesit wʉt tʉpaliajwas, ¡tʉpaxaes 
kajachawaesliajwas wajkoew! Japi xabich xatis nejxasinkas xot, jachiya
xaes japox. 17 Jesús pejwʉajan naexasitpon, kimaeyan wʉt, pe japon kaja
chawaes-el wʉt asew, Jesús pejwʉajan naexasiti, japi xabich weweꞌpas wʉt 
kajachawaesax, kajachawaes-el wʉton, japon itpaei nejxasinka-elpox japi jiw. 
Me-ama Dios nejxasink asew jiw, jachi-el japon kimaeyan. 18  Takoew, xamal 
jʉm-an ampox. Wajnejxasiyax asew jiwliajwa, jʉmchiyaxisal chimiajame
chankal. Kajachawaech wʉt asew jiw, Jesús pejwʉajan naexasiti, jatis wʉt, 
itpaeis diachwʉajnakolax xatis nejxasinkaspox japi jiw.

Dios paxi, padala-elpox Diosliajwa, japi pachaem xot
19-20 Asew jiw nejxasinkas wʉt, Jesús pejwʉajan naexasiti, jatis wʉt, xatis 

matabijas, xatis isas Dios nejxasinkpox.
Pe babijax isaspoxliajwa xabich nejchaxoelafʉlas wʉt, nejchaemilas 

wʉtbej, ja-aech wʉt, nakiowa pachaemsfʉk Diosliajwa. Dios kaes pejme 
pachaem. Me-ama xatis, jachi-el Dios. Puexa pajut matabijton xatis isaspo
xanliajwa. 21 Takoew, xatis chiekal matabijas wajbʉꞌwʉajan jisalpox Dios
liajwa. Jatis wʉt, chiekal matabijas chiekal pachaemspox Diosliajwa. 22  Dios 
nakchaxduiyaxael puexa wʉljowspoxan, naexasisfʉlas xot japon tatoꞌalpoxan, 
isas xotbej japon nejxasinkpoxan. 23  Dios naktoꞌa xatis naexasisfʉlaliajwas 
Dios paxʉlan Jesucristo pejwʉajan. Dios naktoꞌabej nakaewa nanejxasinka
fʉlaliajwas. 24  Dios tatoꞌalpox naexasisfʉlpi, japi jiw chiekal xanaboejafʉl 
Dios. Diosbej chalafʉlas japi jiw. Dios toꞌak Espíritu Santo wajmatpʉatanxo
taliajwa. Samata, chiekal matabijas Dios nakchalafʉlpox.

Amxot jʉm-aechpox, ma-aech jiw duil wʉt 
pejmatpʉatanxot Espíritu Santopi

4 �1 Takoew, xamal xabich nejxasinkaxpim, ¡chiekal xan nanaeweꞌe! Xabich 
profetakola-eli, japi ampathatpijiw naekichachajbafʉl. Samata, najut 

natataef­lam wʉt, ¡chiekal natataef­lafʉlde! Asew jiw pajutliajwa najʉm-aech 
wʉt: “Espíritu Santo jʉm-aech xanalliajwa. Samata, xanal japoxan jʉm-an 
xamalliajwa” —aech wʉti, ¡xamal kamta nabej naexasis japox! ¡Majt chiekal 
taem, diachwʉajnakolax japi jiw naewʉajan wʉt Diosliajwa! 2  Ja-am wʉt, 
xamal chiekal matabijaxaelam, japi diachwʉajnakolax jʉm-aech Espíritu 
Santo pijaxtat. Jʉm-aech wʉti: “Diachwʉajnakolax Jesucristo pat wʉt ampa
thatat, nalaelton kaeow atowtat. Me-ama yamxi ampathatat nalaela wʉt, 
ja-aech, Jesucristo nalaelt wʉt ampathatat” —aech wʉti, japi jiw diach
wʉajnakolax jʉm-aech Espíritu Santo pijaxtat. 3  Asewlax jʉm-aech wʉt: 
“Jesús Dios paxʉlna-el” —aech wʉti, japi jiw Espíritu Santo chala-esal. Dios 
pejjiwa-elbejpi. Japilax dep pijaxtat naksiya. Samata, japi Cristo padaelmajiw. 
Xamal chajia jʉmtaenam Jesucristo padaelman pasaxoekpox. Pelis Jesucristo 
padaelman ampathatatlison.

4 Xamal naexasitampim Jesús pejwʉajan, Dios pejjiwampim. Espíritu Santo 
xamalxotpon, japon kaes pejme mamnik. Me-ama Cristo padaelman ampa
thatat, jachi-el Espíritu Santo. Samata, xamal malecham naekichachajbapijiw, 

naexasis-emil xot japi naewʉajanpoxan. 5  Japi ampathatpijiwkal. Samata, 
naksiyafʉl ampathatpijaxankalliajwa. Japi jiw naewʉajan wʉt, ampathat
pijiwkalpi chiekal naewech japi naewʉajanpoxan. 6 Pe xatislax Dios pejjiws. 
Samata, Dios pejjamechan naexasiti naewʉajnas wʉt, chiekal naknaewet 
wʉt, naexasitbejpi . Asewlax, Dios pejjiwa-elpi, naknaewes-el, naewʉaj
nas wʉt Dios pejjamechan. Naexasis-elbejpi. Ja-aech wʉt, matabijas, masi 
jiw, pejmatpʉatanxot Espíritu Santo. Ja-aech wʉt, matabijasbej, masi jiw 
naekichachajbapijiw.

Jiw nakaewa nanejxasinkaxaelpox, Dios xabich nejxasink xot pejjiw
7 Takoew, xamal nejxasinkaxpim, Dios pajut xatis nakkajachawaet asew 

jiw nejxasinkaliajwas. Samata, nakaewa nanejxasinkafʉlaxaes. Nejmach
jiw nejxasinkpon, japon Dios paxʉlan. Japon aton chiekal matabijtbej Dios. 
8  Dios puexa jiw nejxasink. Nejxasinka-elpon asew jiw, japon aton Dios mata
bijs-el. 9 Dios toꞌak wʉt kaekolan paxʉlan ampathatasik, japox is wʉt, Dios 
nak-itpaei pejnejxasiyax xatisliajwa. Samata, naexasich wʉt Jesús pejwʉajan, 
xatis pomatkoicha duilaxaes Diosxotse. 10 Dios jasox is wʉt, nak-itpaeipon nej
xasiyax diachwʉajnakolaxpox. Dios toꞌak kaekolan paxʉlan, japon tʉpaliajwa 
cruztat nakwemosliajwapon babijaxan isaspoxanliajwa. Xatis nejxasinkaspox 
Diosliajwa xabicha-el. Me-ama Dios naknejxasinkpox, jachi-el wajnejxasiyax 
Diosliajwa.

11 Takoew, xamal nejxasinkaxpim, jasoxtat xatis Dios naknejxasink xot, 
¡nakaewa chiekal nanejxasinkde kaenanʉla! 12  Xatis wajut tae-esal Dios. Pe 
nakiowa, xatis nakaewa nanejxasinkas wʉt, jatis wʉt, jiw chiekal matabija 
Dios nakchalafʉlpox xatis. Jatis wʉt, jiw chiekal matabijabej Dios pejnej
xasiyax kaesfʉlpox xatisxot. 13  Dios toꞌak Espíritu Santo wajmatpʉatanxo
taliajwasik xatis wajut chiekal matabijaliajwas Dios pajut nakchalafʉlpox. 
14 Xanal tajut taenx Dios paxʉlan. Japoxlap asew jiw chapaeixbej, waj-ax Dios 
paxʉlan toꞌakpox ampathatasik japon bʉꞌweliajwa ampathatpijiw. 15  Aton, 
jʉm-aechpon: “Jesúslap, Dios paxʉlan” —aechpon, japon diachwʉajnakolax 
Dios xanaboejsfʉl. Japon aton Dios chalafʉlas ampathatat.

16  Do ja-aech wʉt, xatis chiekal matabijas Dios naknejxasinkpox. Jawʉt
bej, chiekal xanaboejas Dios pejnejxasiyax. Jiw, nejxasinkpi Dios, japi jiw 
diachwʉajnakolax Dios chiekal xanaboejafʉl. Japi Dios chalafʉlasbej. 
17 Jasoxtat Dios pejnejxasiyax xatisxot kaesfʉl. Samata, wajlewlaxil, Dios 
kastika wʉt jiw babejchow. Xatis wajlewlaxilbej, chiekal matabijas xot, 
xatis nakaewa nanejxasinkas, me-ama Jesús naknejxasink. 18  Jiw nakaewa 
nanejxasink wʉt, jaxot ajil pejlewax. Poklanejxasiyaxxot, jaxot atʉaj pej
lewax. Jiw pejlewla wʉt, japi pejlewla, chiekal matabija xoti kastikaxaes
pox. Samata, nejmach-aton pejlewla wʉt, japonfʉk chiekal nejxasink-el 
asew jiw.

19 Dios matxoela naknejxasink xatis. Samata, amwʉtjel xatisbej japon nej
xasinkas. 20 Aton jʉm-aech wʉt: “Xan Dios nejxasinkax” —aech wʉton, pe 
japon asew jiw nejxasinka-el wʉt, japon kichachajbapijin. Japon aton nej
xasinka-el wʉt asew jiw, taenpi, japon nejxasinka-elbej Dios, taeyaxisalpon. 
21 Ampoxlap Jesucristo xatis nakjʉm-aech: “¡Dios nejxasinkpi, japi jiw nejxa
sinkbej asew jiw!” —aech Jesús xatisliajwa.

Jesús pejwʉajan naexasiti isaxilpox babijaxan, ampathatpijiw isfʉlpoxan

5 �1 Puexa jiw nejchaxoel wʉt, jʉm-aech wʉti Jesúsliajwa: “Japon Mesías, 
Dios toꞌason” —aech wʉti, japi jiw Dios paxi nadofa. Aton nejxasink wʉt 

asan aton, japon nejxasinkbej japon paxi. 2  Samata, xatis waj-ax Dios nejxa
sinkas wʉt, isas wʉtbej Dios naktatoꞌalpoxan, jatis wʉt, chiekal matabijas, 
xatis nejxasinkaxaes Dios paxipi. 3 Xatis Dios nejxasinkas wʉt, naexasisaxaes
bej japon tatoꞌalpoxan. Japoxan xabich tampoela-el xatis naexasisliajwas. 
4 Puexa Dios paxipi, japi jiw duilafʉlaxael Dios pejkajachawaesaxtat babijax 
isasamata ampathatat, japi chiekal Dios xanaboejafʉl xot. 5  Naexasisfʉlpi 
Jesús, Dios paxʉlanpon, japi jiw isaxil ampathatpijiw isfʉlpoxan, babijaxan.

Jesucristo Dios paxʉlanpox
6 Jesucristo nalaelt ampathatat. Do baxael, jiw chiekal matabijaspon, japon 

Dios paxʉlanpon, bautisas wʉton mintat, tʉp wʉtbejpon cruztat. Jaxot japon 
pejjal nakola. Samata, bautisaxkala-el. Boesasbejpon. Espíritu Santo pajut 
jʉm-aechbej, achan japon. Espíritu Santo jʉm-aech diachwʉajnakolaxpoxkal. 
7-8  Jiw chiekal matabija Jesucristo diachwʉajnakolax Dios paxʉlanpon, japon
liajwa Espíritu Santo japox jʉm-aech xot, bautisas xotbej mintat, tʉp xot
bejpon cruztat. Japanejchaxoelaxan, tres nejchaxoelaxanliajwa, jiw chiekal 
matabija diachwʉajnakolax Jesucristo Dios paxʉlan. 9 Jiw jʉm-aechpox, 
diachwʉajnakolax wʉt, xatis japox naexasich. Pe kaes pejme naexasich 
Dios jʉm-aechpox, pachaem xot naexasisliajwas. Samata, naexasisfʉlas Dios 
nakjʉm-aechpox paxʉlanliajwa. 10  Jiw naexasiti Dios paxʉlan pejwʉajan, 
diachwʉajnakolax japi jiw naexasit Dios jʉm-aechpox. Pelax jiw naexasis-
eli Jesús pejwʉajan, japon Dios paxʉlanpon, japi jiw nejchaxoel Diosliajwa: 
“Dios naekichachajbapijin” —aechi, nejchaxoel wʉt, naexasis-el xoti Dios 
jʉm-aechpox paxʉlanliajwa. 11 Dios jʉm-aech ampox: “Xan jiw kajachawaetx 
taxʉlan pijaxtat pomatkoicha duilaliajwa xanxot. 12  Taxʉlan pejwʉajan nae
xasiti, japi pomatkoicha duilaxael xanxot. Pelax asew jiw, taxʉlan pejwʉajan 
naexasis-elpi, japi duilaxil xanxot” —aech Dios.

Taxdukanaewʉajnaxan ampacartatat
13 Xan ampawʉajan lelx xamal naexasitampimliajwa Dios paxʉlan, chiekal 

matabijaliajwam pomatkoicha duilaxaelampox Diosxotse.
14  Xatis chiekal Dios xanaboejas, matabijas xot, Dios naknaewet, xatis 

kawʉajnas wʉt, me-ama Dios nejxasink. 15 Xatis chiekal matabijas, Dios nakj
ʉmtaen, kawʉajnas wʉt. Samata, Dios kawʉajnas wʉt, chiekal matabijasbej 
Dios nakchaxduiyaxaelpox, wʉljows wʉt kawʉajnaxtat.

16 Taenam wʉt, Jesús pejwʉajan naexasiti babijaxan is wʉti, ¡japiliajwa Dios 
kawʉajande! Dios kawʉajnam wʉt, japi Dios kajachawaesaxaes kofaliajwa babi
jaxan ispoxan. Ja-aech wʉt, pomatkoicha duilaxaeli Diosxotse. Pe asax babijax 
xabich kaes chaemil. Japox jiw is wʉt, diachwʉajnakolax napelsaxaeli Dios
liajwa pomatkoicha. Xamal taenam wʉt, asew, Jesús pejwʉajan naexasiti, japox 
babijax is wʉti, xabich chaemilpox, xan jʉmchi-enil: “¡Dios kawʉajande japi
liajwa!” —chi-enil. 17 Puexa babijaxan jiw is wʉt, japoxan chaemil Diosliajwa. 
Puexa japoxan Dios nejwesla. Pe puexa japababijaxan is wʉti, japi jiw napelsaxil.

18  Chiekal matabijas ampox. Waj-ax Dios paxipi isfʉlaxil babijaxan, Dios 
paxʉlan, Jesucristo, tataef­las xot japi jiw. Samata, Satanás, dep pejpaklon, 
machiyaxil japi jiw tabejsliajwapon. 19 Xatis chiekal matabijas, Dios paxispis. 
Chiekal matabijasbej Satanás tatoꞌalpox ampathatpijiw. 20 Xatis chiekal mata
bijasbej, Dios paxʉlan pask wʉt, japon nakkajachawaetbej xatis chiekal mata
bijaliajwas Dioskolan. Samata, xatis kaeyax nejchaxoels, Jesucristo sʉapich. 
Japon diachwʉajnakolax, Dios paxʉlankolan. Nakkajachawaetbejpon xatis 
pomatkoicha duilaliajwas, japon pajut duk xot pomatkoicha. 21 Xamal naexa­
sitpim Jesús pejwʉajan, ¡chiekal najut nataefʉlde ídolos kawʉajnasamatam! 
¡Kawʉajnafʉlde kaen Dioskal! 

Amxot jʉm-aechpox diachwʉajnakolaxpox, nejxasiyaxbej
1 Xan, anciano, lelx ampacarta xamal Dios naexasitampimliajwa, xamal 

Dios makanotpimliajwa. Diachwʉajnakolax xamal xabich nejxasinkax. Xan 
kaenan xamal nejxasinka-enil. Puexa asew jiw chiekal matabijapi diachwʉaj
nakolaxpox, japi jiwbej xamal nejxasink.

2 Xamal nejxasinkax, xatis puexa naexasich xot diachwʉajnakolaxpox Dios
liajwa. Amwʉtjel japox naexasisfʉlas. Japox naexasisfʉlaxaes pomatkoicha. 3 Xan 
kawʉajnax waj-ax Dios, paxʉlan Jesucristobej, japi xamal xabich kajachawaes
liajwa, beltaeliajwabejpi, chiekal duilaliajwambej, asew jiw sʉapich. Xan waj-ax 
Dios kawʉajnax, Jesucristobej, diachwʉajnakolax xamal nejxasinkam xot Dios.

4 Xan xabich nejchachaemlax, taenx wʉt asew jiw xamalxot kofa-elpox nae
xasisfʉlpox Jesús pejwʉajan. Japi jiw chiekal duilafʉl, me-ama waj-ax Dios 
naktatoꞌal duilafʉlaliajwas, asew jiw naekichachajba-elaxtat. 5 Takoew, xamal 
nejxasinkaxpim, toꞌax nakaewa nanejxasinkaliajwas. Japatatoꞌlax jela-el. 
Japatatoꞌlax chajiakolaxtat xatis jʉmtaens wʉt, naexasisfʉlas. 6 Dios tatoꞌal
pox naexasisfʉlas wʉt, asew jiw chiekal nakmatabija xatis Dios nejxasinkas
pox. Dios tatoꞌalpox nakjʉm-aech: “¡Xatis nakaewa nanejxasinkaxaespox kae
matkoisfʉl!” —nak-aechox, tatoꞌal wʉt. Japox xatis chajia chiekal matabijas, 
akaseskolaxtat naexasisfʉlas wʉt Jesucristo pejwʉajan.

Ampathatat xabich maenkpox naekichachajbapijiw
7 Ampathatat xabich maenk naekichachajbapijiw. Japi asew jiw naewʉajan. 

Japi naexasis-el Jesucristo, Dios paxʉlan paskpon atontat ampathatat. Jasox 
nejchaxoelpi, japilap jiw naekichachajbapijiw. Japibej Jesús padaelmajiw.

8 ¡Xamal kaenanʉla najut chiekal natataef­lafʉlde napelsasamata nabistam
poxanliajwa, Dios chaxdusaxaelpox chiekal puexa kifisliajwam!

9 Xamal naexasisfʉlam wʉt Jesucristo naewʉajanpox, ja-am wʉt, waj-ax 
Dios, japon paxʉlan Jesucristobej, xamal kajachawaesfʉlaxael. Pe asax nae
xasisfʉlam wʉtlax, ja-am wʉt, Dios xamal kajachawaesfʉlaxil. 10 Nejmach
jiw pat wʉt xamalxot naewʉajnaliajwa asawʉajan, japi jiw naexasis-el wʉt 
Jesús naewʉajanpox, ¡japi toꞌim asalel! ¡Nabej tapaeꞌ nejba leliajwa asawʉa
jan xamal naewʉajnaliajwapi! ¡Moi! —¡nabej aecheꞌbej japi jiw! 11 Japi jiw 
bʉꞌkʉlaxaelam wʉt, tapaeyaxaelam wʉtbej nejba leliajwa, ja-am wʉt, japi 
pejnaewʉajnax, babijaxpox, xamal, me-ama kajachawaesaxaelam.

Wachakalpijax carta, 
Juan lelpox

 



Amxot Juan kitoesaxaelpox lelpox
12  Xan xabich wʉajan xamal naewʉajnaliajwan. Pe xanliajwa chiekal nawe

pachaema-el japoxan lelaliajwan cartatat. Xanlax tajut chiekal nospaesian, 
xamal sʉapich. Samata, asamatkoi xamalxot patx wʉt, nospaeyaxaes kaeyax
tat, chiekal nejchachaemlaliajwas. 13 Amxot duili, naexasiti Jesús pejwʉajan, 
Dios makanochpi, japibej saludos xatoꞌa xamalliajwa. 

Juan lelpox chamoeyaxan Gayoliajwa
1 Gayo, xan, anciano, lelx ampox carta xamliajwa. Xam tajnachalnam, 

xabich pachaemamponam xanliajwa. Diachwʉajnakolax xam nejxasinkax.
2  Takoewan nejxasinkaxponam, me-ama xam pachaemam Diosliajwa, 

xan Dios kawʉajnax puexa pachaemaliajwa xamxot, bʉꞌxaenkasamatam
bej. 3  Xan xabich nejchachaemlax, wajkoew paꞌan wʉt, japi xan nachapaei 
wʉt xam chiekal naexasisfʉlampox Dios. 4 Jiw, naexasiti Jesús pejwʉajan, 
xan naewʉajnax wʉt, japi jiw, me-ama taxikola wʉt, ja-aechi xanliajwa. 
Samata, xan xabich nejchachaemlax, wʉltaenx wʉt japi chiekal duilafʉlpox 
diachwʉajnakolaxtat.

5  Takoewan, xam nejxasinkaxponam, pomatkoicha isam pachaempoxan 
asew jiwliajwa, japi naexasiti Jesús pejwʉajan. Japi, me-ama wajkoew. 
Asew jiw, asatʉajnʉchanpijiw, nejbaxot pat wʉt, nakiowa xam japi chiekal 
bʉꞌkʉlam. Kajachawaetambej. 6 Xamxot nawenpi natamejlaxtat xanal nacha
paeipi xam xabich nejxasinkampox japi. Japi, wajkoew, pejme xamxot pat 
wʉt, ¡nawekajachawaeꞌe Dios nejxasinkpoxtat, japi fʉlaeliajwa wʉt asa
tʉajnʉchanlel! 7 Japi nanʉamt Jesús pijaxtat isliajwa Jesús pijax, bichax. 
Kajachawaesax kinos-eli naexasis-eli Dios. Japi kinotlax kajachawaesax Jesús 
pejwʉajan naexasitpikal. 8 Samata, xatis japi kajachawaesaxaes, japi jiw nae
wʉajan wʉt Dios pejjamechan. Japox isas wʉt, xatis kajachawaech naewʉaj
nafʉlaliajwapi diachwʉajnakolaxpox.

Diótrefes ispox babijaxan
9 Xan chajia lelx asacarta japi Jesús pejwʉajan naexasitiliajwa xamxot. Pe 

Diótrefes nejchaxoela-el naexasisliajwa, xanal cartaxot lelx wʉt jʉm-anpox, 
japon pajut jiw tatoꞌlasia xot. 10 Asamatkoi xamalxot patx wʉt, chapaeya
xaelen xamal nejwʉajnalel japon ispoxanliajwa xanalliajwa. Japon jʉm-aech 
kichachajbapoxan xanalliajwa. Kaes chaemilpoxan isfʉlbejpon. Kajachawaes-
elon wajkoew, japi nabistpi Jesúsliajwa, pat wʉti japonxot. Tapae-elbejpon 
asew wajkoew, japi kajachawaesasia wʉt japi patpi. Japi kajachawaet wʉt 
wajkoew, iglesiaxot nakolax toꞌapon. 11 Takoewan Gayo, nejxasinkaxponam, 
¡nabej is babijaxan, me-ama asew jiw isfʉl! ¡Xamlax isde pachaempoxan! 
Pachaempoxan ispi, japi Dios pejjiw. Asew jiwlax, ispi babijaxan, japi jiw 
chiekal matabija-el Dios.

12  Amwʉt jʉmchiyaxaelen Demetrioliajwa. Puexa jiw chiekal naksiya 
japonliajwa. Chiekal naexasisfʉlon Dios pejjamechan, diachwʉajnakolaxpox. 

Trespijax carta, Juan lelpox
 



Xanalbej naksiyax pachaempoxan japonliajwa. Xam matabijtam xanal jʉm-
anpoxan diachwʉajnakolax.

Amxot Juan lelpox kitoesaxael
13 Xan xabich wʉajan xam jʉmchiliajwan. Pe nejxasinka-enil lelaliajwan 

japoxan ampacartatat. 14 Xanlax tajut chiekal nospaesian, xam sʉapich, nej
chaxoelx xot xamal taeyax. Jawʉt chiekal nospaeyaxaes. 15 ¡Puexa jiw xamxot 
chiekal nej duileꞌ wʉajanjilaxtat! Nejnachala, amxoti, japi xatoꞌa saludos 
xamliajwa. ¡Kaenanʉla nawesaludam wajnachala! 

Judas lelpox carta Jesús pejwʉajan naexasitiliajwa
1 Xan Judas, Santiago pakoewnan, nabistax Jesucristoliajwa. Xan lelx 

ampox carta xamal waj-ax Dios nejxasinkpimliajwa. Dios xamal makanot 
japon pejjiwaliajwam. Jesucristobej pomatkoicha xamal tataef­lafʉl. 2  Xan 
Dios kawʉajnax xamal beltaeliajwa, kajachawaesliajwabejpon chiekal 
duilaliajwam, asew jiw sʉapich. Dios kawʉajnaxbej xamal nakaewa 
nanejxasinkaliajwam.

Judas naewʉajanpox naexasiti Jesús pejwʉajan 
asew jiw naekichachajbasamatas

3 Takoew, xamal xabich nejxasinkaxpim, xan kaes lelasian chiekal mata
bijaliajwam wajpaklon nakbʉꞌweyaxaelpox. Pe japox lelaxinil ampapelfʉtat. 
Xan wʉltaenx asew jiw xamalxot patpox. Japi pat xamal naewʉajnaliajwa, 
naekichachajbaliajwabej. Samata, lelaxaelen xamal naexasisasamatam japi 
jiw naewʉajanpoxan. Pe japi naewʉajanpoxan chiekal najʉpa-el, Dios pej
wʉajan sʉapich, xatis naexasisliajwaspox. Japawʉajan pomatkoichaliajwa. 
Samata, ¡japi jiw bʉxfiaꞌe bʉxkofaliajwa naewʉajanpoxan! 4 Asew jiw xamal
xot pat. Japi pat xamal naekichachajbaliajwa. Japi, me-ama Jesús pejwʉa
jan naexasit wʉt, jakabʉan-aechi. Pe japi jʉmchi-el diachwʉajnakolaxpox. 
Asbʉan jʉmch jʉm-aechi: “Dios nakbeltaen xatis babijaxan isaspoxanliajwa. 
Samata, kaes babijaxan isfʉlas wʉt, Dios nakkastikaxil” —aechi asbʉan 
jʉmch. Naexasis-eli Jesucristo, japon kaenpon wajpaklon, japi isfʉlaliajwa
bej Jesucristo nejxasinkpoxan. Samata, asamatkoi Dios kastikaxaesi. Me-ama 
Dios chajia jʉm-aech japi jiwliajwa, jasox jachiyaxaes japi jiwliajwa.

5 Diachwʉajnakolax xamal matabijamlis lelaxaelenpox. Pe nakiowa, lela
xaelen kaes chiekal nejchaxoelaliajwam ampox. Chajiakolaxtat wajpaklon 
Dios bʉꞌwia wʉt pejjiw, israelitas, Egipto tʉajnʉxot ampatʉajnʉleldin, do 
jawʉx, japixot asew toech, naexasis-el wʉti Dios tatoꞌlaspoxan. 6 ¡Nejchaxoel
debej Dios kastikapox asamʉtpijiw, ángeles! Japi ángeles nejwesla isliajwa 
Dios tatoꞌalpoxan. Samata, japi ángeles kofa Dios pijax bichax. Ja-aech wʉt, 
japi ángeles itkʉataxxotdik jias. Japi jaxot machiyaxil nakolaliajwa. Japi 
ángeles wʉajnawet Dios kastikaliajwas. Asamatkoi, kastikamatkoi pat wʉt, 
jiw babijaxan ispi pomatkoicha kastikaxaes. Jawʉt japi ángelesbej kastika
xaes. 7 Nejchaxoelam wʉt, ¡nejchaxoeldebej Sodoma paklowaxpijiwliajwa, 

Judas lelpox carta Jesús 
pejwʉajan naexasitiliajwa

 



Gomorra paklowaxpijiwliajwabej, asew jiw, mox duilpiliajwabej japapaklo
waxanxot! Japapaklowaxanpijiw nakaepoejwa nabʉꞌmoejt. Wathoꞌbej nakae
wathoꞌa nabʉꞌmoejt. Samata, Dios toꞌa jit, pinjiyax, natacholnaliajwa japapak
lowaxan poxasik. Jasoxtat japapaklowaxanpijiw toejafas. Samata, amwʉtjel 
puexa jiw, babijaxan ispi, pajut chiekal matabija Dios asamatkoi jitat kastika
xaespox pomatkoichaliajwa. Japajit toepaxil.

8 Poejiw, xamalxot patpi, japi pat xamal naekichachajbaliajwa. Japi babej
chowbej. Me-ama pejwʉajnapijiw, ja-aech japi poejiw. Japi poejiw babija
xan is, masoxtat taenpoxan, asew jiw tae-elpoxan. Nejweslabejpi Dios tato
ꞌalpoxan isliajwa. Japi jʉm-aechbej babejjamechan Dios pej-ángelesliajwa. 
9 Dios pej-ángel, japon pawʉlpon Miguel, puexa Dios pej-ángeles tatoꞌlan, 
jʉmchi-elon kaejame, babejjame, Satanásliajwa. Me-ama poejiw, xamalxot 
patpi, jʉm-aech babejjamechan Dios pej-ángelesliajwa, jachi-el Miguel. Cha
jiakolaxtat Moisés tʉp wʉt, Satanás fisasia Moisés pejbʉꞌt. Pe jawʉt, Miguel 
kitapae-el Satanás fisliajwa Moisés pejbʉꞌt. Jawʉtbej Miguel jʉmchi-el babej
jamechan Satanásliajwa. Asbʉan jʉmch jʉm-aechon Satanásliajwa: “¡Dios 
xam nej kastikeꞌ!” —aechon. 10 Pelax poejiw, xamalxot patpi, babejjame
chan jʉm-aech pajut jʉmmatabija-elpoxanliajwa. Me-ama choef matabija-el 
isliajwa, ja-aech japi jiw. Samata, Dios kastikas wʉt, toesaxaesi.

11 Diachwʉajnakolax japi jiw Dios xabich kastikaxaes, babijaxan is xot, 
me-ama Caín babijax is chajiakolaxtat, ja-aech xoti. Xabich platakal kana
siapi. Me-ama profeta Balaam isasia, chajia laeja wʉt, ja-aechlap-is japi jiw. 
Samata, japi jiw Dios pejjamechan naewʉajan wʉt, chiekal naewʉajna-el. 
Japibej pajut naexasis-el Dios tatoꞌalpoxan. Chajiakolaxtat Coré naexa
sis-el wʉt Moisés tatoꞌalpox, japon tʉp, Dios kastikas wʉt. Xamalxot patpi, 
jachiyaxaeslap-is. Dios kastikas wʉti, japibej tʉpaxael. 12  Xamal natamej
lam wʉt xaeliajwam kaeyaxtat, jawʉt japibej xamalxot pat xaeliajwa, xamal 
sʉapich. Xamal nadala japiliajwa. Pelax japi padaeyax chiekal wejisal, xamal 
sʉapich, xaeliajwa, feliajwabej. Xabich xael wʉti, japi xanejchadʉs-el asew 
jiw, puexa jiw kaechxajʉpaliajwa. Me-ama oveja tataef­lan, nejchaxoel pejew 
oveja chiekal tataef­laliajwa, jachi-el japi jiw. Nejchaxoel asbʉan jʉmch 
pajut natataef­laliajwa. Nejchaxoela-eli xamal tataef­laliajwa. Japi ispoxan 
xabich pachaema-el. Me-ama itloejen, iampi, joewa xafos, ja-aech japi jiw, 
pachaema-el xot asew jiwliajwa. Me-ama naebaechnae baechjil wʉt, kaelel 
tʉp, ja-aechlap-is japi jiw, pachaema-el xoti asew jiwliajwa. Japibej, me-ama 
nae, potathina chakuchnae, kaelel foꞌaliajwas, ja-aech japi jiw. 13  Japibej, 
me-ama pintruxan pijabaspox pamaklelde pʉtase oelaliajwa, ja-aech japi jiw, 
isfʉl xot babijaxan, padalapoxan. Japibej, me-ama ithaej fol wʉt, matxalpi, 
ja-aech japi jiw. Pomatkoicha japi jiw Dios kastikaxaes. Samata, duilaxaeli 
itkʉataxxot.

14 Enoc chajiakolaxtat duk. Japon Adán pamon. Enoc Dios kajachawaech 
xot, jʉm-aechon ampox: “Wajpaklon Dios asamatkoi xabich pin-iakola pej-
ángeles bʉꞌpasaxael. 15 Dios tasalaxael puexa jiw, pejbʉꞌwʉajanpi, japi jiw 
is-el xot japon tatoꞌalpoxan. Kastikaxaelbejpon puexa jiw, jʉm-aechpi babejja
mechan Diosliajwa” —aech Enoc. Enoc chajia jʉm-aech japoxliajwa, matabijt 
xot asamatkoi xamalxot pasaxaelpiliajwa. 16 Japi jiw, xamalxot patpi, jʉm-
aechi babejjamechan puexa jiwliajwa. Puexa pachaem wʉtbej japi jiwliajwa, 

nakiowa jʉm-aechfʉl babejjamechan japoxanliajwa. Babijaxan isbejpi, pajut 
isasiapoxan. Do jawʉx, japi ispoxan asew jiw chapaeipi sitaeliajwas. Jʉm-
aechbejpi asew jiwliajwa: “Xam chiekal pachaemam” —aechbejpi chaxdui
liajwas weweꞌpaspoxan.

Judas naewʉajanpox Jesús pejwʉajan naexasiti naekichachajbasamatas
17 Takoew, xamal xabich nejxasinkaxpim, nejchaxoelam wʉt, ¡nejchaxoelde 

Jesucristo pejjiw, apóstoles, chajia jʉm-aechpox! 18 Japi apóstoles chajia jʉm-
aech: “Matkoiyan toepax wʉajna, jiw jʉmchiyaxael babejjamechan Dios 
pejjamechanliajwa. Bʉꞌwʉajanpaeyaxaelbejpi Dios pejjiw. Xabich babija
xan isaxaelbejpi, pajut isasiapoxan” —aech apóstoles. 19 Japi jiw xamalxot 
naewʉajan wʉt, jiw kaenejchaxoelaxil. Samata, xabich jiw nasalaxael. Japi, 
xamalxot patpi, isfʉl babijaxan, pajut isasiapoxan. Japi jiw pejmatpʉatanxot 
jil Espíritu Santo.

20 Takoew, xamal nejxasinkaxpim, ¡chiekal naexasisfʉlde Jesús pejwʉajan, 
Dios kaes chiekal xanaboejaliajwam! ¡Dios kawʉajandebej, me-ama Espíritu 
Santo xamal tatoꞌal kawʉajnaliajwam Dios! 21 Dios xamal xabich nejxasink. 
Samata, Dios toꞌa xot, ¡xamal chiekal duilde! ¡Wʉajnawesfʉlde wajpaklon 
Jesucristo fʉloeyaxoekpox, xamal pomatkoicha duilaliajwam Diosxotse, 
xamal beltaen xoton babijaxan isampoxanliajwa!

22  Asew jiw chiekal naexasis-elfʉk Jesús pejwʉajan. Samata, naewʉajnam 
wʉt, ¡japi jiw chiekal naewʉajande, japibej chiekal naexasisliajwa Jesús 
pejwʉajan! 23  Jiw, naexasis-eli Jesús pejwʉajan, japi jiwliajwa chachoel, 
infierno poxaxaek xoti. Samata, ¡xamal kamta naewʉajande japi jiw chiekal 
jʉmmatabijaliajwa, Dios bʉꞌweliajwas infierno poxasamatapi! Asew jiwliajwa 
tampoel Jesús pejwʉajan, japi jiw chiekal jʉmmatabijaliajwa. Samata, ¡japi 
jiw chiekal naewʉajande naexasisliajwapi Jesús pejwʉajan! Japi babijaxan is 
wʉt, ¡xamal japoxan nabej nejxasinkeꞌ! ¡Chiekal taem xamalbej isasamatam 
babijax, japi jiw babijaxan is wʉt!

Puexa Jesús pejwʉajan naexasiti, japi chimiajamechan 
jʉmchiyaxaelpox Diosliajwa

24-25  Kaen Dios, japon xatis nakbʉꞌweyaxael babijaxan isaspoxanliajwa. 
Japon naktataef­laxael isasamatas babijaxan. Asamatkoi, nuilaxaes wʉt 
Dios pejwʉajnalel, wajpaklon Jesucristo tʉp xot babijaxan isaspoxanliajwa, 
bʉꞌwʉajanjilaxaes Diosliajwa. Jaxotaxaes wʉt, Dios pej-itliakax taens wʉt, 
xabich nejchachaemlaxaes. Samata, jʉmchiyaxaes Diosliajwa: “¡Xam xabich 
pachaemam!” —chiyaxaes, xabich mamnik xoton. Puexa jiw matabijaxael 
Dios. Japon xajʉp puexa jiw tatoꞌlaliajwa. Jasoxtat Dios chajiakolaxtat majt 
puexa jiw tatoꞌal. Amwʉtjel nakiowa, ja-aechfʉk japox. Dios puexa jiw tatoꞌ
laxaelpox, japox pomatkoichaliajwa. 

Jesucristo itpaeipox pejjiw, japi matabijaliajwa 
asamatkoi that puexa jachiyaxaelpoxan

1 �1 Dios puexa itpaei Jesucristo matabijsliajwa asamatkoi puexa that 
jachiyaxaelpoxan, Jesucristobej japoxan itpaeliajwa pejjiw, naexasiti 

japon pejwʉajan. Samata, Jesús toꞌak pej-ángel xanlelsik na-itpaeliajwa 
japoxan. Xan Juan, Jesucristo pejnachalnan, lelaxaelen ampapelfʉtat japo
xanliajwa. 2  Samata, puexa taenxpoxan, jʉmtaenxpoxanbej, lelaxaelen ampa
pelfʉtat. Japoxan Jesucristo na-itpaei. Nachapaeibejpon Dios pejjamechan.

3  Aton chanaexaljow wʉt ampapelfʉt asew jiw jʉmtaeliajwa, japon aton 
nejchachaemlaxael. Nejchachaemlaxaelbej naeweti ampawʉajan, Dios 
toꞌapox. Japi matabija wʉt, naexasit wʉtbej, Dios chajia jʉm-aechpox, puexa 
japi jiw chiekal nejchachaemlaxael. Puexa japi jiw nejchachaemlaxael, mox 
pawʉajna xot pasliajwa puexa ampapelfʉtat lelaxaelenpoxan.

Juan lelpox ampawʉajan siete iglesiaspijiw poxade xatoꞌaliajwa
4 Xan, Juan, ampawʉajan lelx xamal, Asia tʉajnʉpijwamliajwa, siete igle

siaspijwamliajwa. Dios jila-el. Amwʉtjelbej dukon. That is-el wʉtfʉk, jawʉt
bej japon duk. Dukaxaelbejpon pomatkoichaliajwa. Xan Dios kawʉajnax xamal 
kajachawaesliajwa, chiekal duilaliajwambej. Espíritu Santo xabich pachaem. 
Japon nuk Dios pejwʉajnalel. Japonbej xamal kajachawaesaxael. 5 Jesucristobej 
kawʉajnax xamal kajachawaesliajwa. Japonbej jiw naewʉajan Dios pejjame
chan. Japon tʉp wʉt, matxoela mat-ech pejme dukaliajwa. Japon kaes pejme 
paklon. Me-ama asew jiw, ampathatpijiw tatoꞌalpi, jachi-elon. Jesús xabich xatis 
naknejxasink xot, tʉpon xatisliajwa. Jakitison xatis Dios nakbʉꞌweliajwa. 6 Jesús 
xatis nakmakanot japon pejjiwaliajwas. Asamatkoi, xatis puexa jiw tatoꞌlaxaes, 
japon sʉapich. Jesús pijaxtatbej sacerdotesxaes, waj-ax Dios kawʉajnaliajwas 
asew jiwliajwa. Samata, pomatkoicha Dios jʉmchiyaxaes: “¡Xam xabich pachae
mam!” —chiyaxaes. Jesús pomatkoicha puexa jiw tatoꞌlaxael. Japox toepaxil.
	 7	¡Cristo fʉloeyaxoek itloejentat! Jawʉt puexa jiw taeyaxaeson. Jiw 

kimatamatalpibej Cristo cruztat, japi jiwbej taeyaxaeson. Puexa 
ampathatpijiw, naexasis-elpibej Dios, Cristo taen wʉti, xabich pejlewt 
noeyaxaeli. Jachiyaxaeli asamatkoi.

8  Wajpaklon Dios xajʉp puexa isliajwa. Pajut jʉm-aechon: “Xan akasesko
laxtat, puexa isx wʉt, kaes pejme wʉajna xan dukx. Amwʉtjelbej nakiowa 

That toepax pat wʉt, 
machiyaxael ampathat

 



dukx. Asamatkoi, puexa isxpoxan toetx wʉtbej, xan pomatkoichaxaelen” —
aech Dios pajutliajwa.

Jesús natulaelt wʉt, itliakpox
9 Puexa xatis nakaewas, Jesús pejjiws xot. Samata, xatis nabijatas, asew jiw 

babijaxan is xot xatisliajwa. Pe nakiowa, Jesús nakkajachawaet boejtaliasliaj
was, nabijatas wʉt. Samata, xatis, Jesús sʉapich, naktatoꞌlaxaes, asamatkoi, 
japon puexa ampathatpijiw tatoꞌal wʉt. Jiw naewʉajnax xot Dios pejjame
chan, Jesús pejwʉajanbej, asew jiw najaelt nabʉf­laeliajwa Patmos tanaet
xot nakastikaliajwa. 10 Patmos tanaetxotx wʉt, dominkomatkoi wʉt, Espíritu 
Santo pijaxtat masoxtat chalechkal taenx asamatkoi ampathatat jachiyaxael
pox. Jawʉt tajwʉchakallel pinjame jʉmtaenx. Japajame, me-ama trompeta 
nababaes wʉt, jathia-aechox. 11 Japajame najʉm-aech: “¡Lelde taenampoxan, 
taeyaxaelampoxanbej! Lelax toetam wʉt, ¡japox xatoꞌim Jesús pejwʉajan nae
xasiti poxade, siete iglesiaspijiw poxade! Japi Éfeso paklowaxpijiw, Esmirna 
paklowaxpijiw, Pérgamo paklowaxpijiw, Tiatira paklowaxpijiw, Sardis pak
lowaxpijiw, Filadelfia paklowaxpijiw, Laodicea paklowaxpijiwbej. Puexa japi 
siete paklowaxanpijiw, Asia tʉajnʉpijiw” —na-aech japajame. 12  Japajame 
jʉmtaenx wʉt, xan wʉltataenx taeliajwan najʉm-aechpon. Pe jawʉt, taenx 
siete candelabros. Japoxan, orocandelabros. 13 Siete candelabrosxot, jaxot xan 
Jesús taenx. Naxoelon pakchowax. Pejtʉaktajmexot weweꞌpas pejnaxoelax. 
Matiafkakʉꞌapon orocinturónmʉat. 14 Pejmatla papoei. Pej-itfu, me-ama jit
kaech-iaꞌan wʉt, ja-itfu-aechon. 15 Pejtʉak xabich nakliafan. Bronce jojaspox 
wʉt, jatʉak-aechon. Jesús pejjame, me-ama xabich minaposnik wʉt, jajʉm-
aech Jesús pejjame. 16  Jesús pejpoklake-elel siete ithaej ki-oelspon. Japon 
kaechmatalʉsponbej espada. Japowa xabich nataelapabʉaꞌ. Puexa pejxu 
xabich itliak. Me-ama juimt itliak wʉt, jaxu-aechon.

17 Xan Jesús taenx wʉt, okjabax japon pejwʉajnalel. Me-ama tʉpx wʉt, 
ja-an. Do jawʉt, najachapon pejpoklake-elel. Jawʉtbej najʉm-aechon: “¡Xam 
nabej nejlewleꞌ! Xan chajiakolaxtat puexa tʉadutx. Asamatkoi puexa toe
saxaelenbej japoxan. 18  Xan majt jiw naboesa. Pe taj-ax Dios xan namat-et 
pejme dukaliajwan. Taj-ax natapaei tajjiw bʉꞌweliajwan, japi jiw tʉp wʉt 
infierno poxasamatapi. 19 ¡Lelde taenampoxan! ¡Leldebej asamatkoi jachiya
xaelpoxan! 20  Siete ithaejt, taenampi tajpoklake-elel, japoxan jiw taen wʉt 
chiekal nejchaxoelaliajwa siete poejiwliajwa. Japi, siete poejiw, kaenanʉla 
tataefʉl kaepaklowaxpijiw, tajwʉajan naexasiti. Siete orocandelabros, jiw 
japoxan taen wʉt, japi nejchaxoelaliajwa siete paklowaxanpijiw, japi tajjiw, 
tajwʉajan naexasitiliajwa” —na-aech Jesús.

Jesús kitoꞌapox Juan lelaliajwa carta Éfeso paklowaxpijiwliajwa

2 �1 Jesús, pejpoklake-elel siete ithaej ki-oelspon, siete candelabros cha
nuilxot, japon nakitoꞌa wʉt lelaliajwan carta Éfeso paklowaxpijiw

liajwa, japi pejtataef­lanliajwabej, japon jʉm-aech ampox japiliajwa: 2  “Xan 
chiekal matabijtax xam puexa isampoxan, nejjiw sʉapich. Xamal xabich 
nabistam Diosliajwa. Samata, nabijatam, asew jiw babijaxan is wʉt xamal
liajwa. Nabijatam wʉt, nakiowa nabistam Diosliajwa. Matabijtaxbej, xamal 
nejwesla jiw babejchow. Xan matabijtaxbej, asew jiw pajutliajwa najʉm-aech 

wʉt xamalxot: ‘Xanal apóstoles’ —na-aech wʉti, xamal japi jiw majt xapae
jam. Do jawʉt, chiekal matabijam japi diachwʉajnakolax apóstoles-elpi. 
Japi asbʉan jʉmch naekichachajbapijiw. 3  Xamal nabijatam, tajjiwam xot. 
Ja-am wʉt, nakiowa xan naxanaboejafʉlam. 4 Pe kaeyax jʉmchiyaxaelen xan 
nejweslapox xamalliajwa. Xamal chiekal xan nanejxasinka-emil. Me-ama 
majt xan nanejxasinkam wʉt, jachi-emil xanliajwa. 5 Samata, nejchaxoelam 
wʉt, ¡chiekal nejchaxoelde, majt xamal xabich nanejxasinkam! ¡Xan pejme 
chiekal nanejxasinkde! Me-ama majt xan nanejxasinkam wʉt, ¡ja-amsfʉlde! 
Jachi-emil wʉt, xamal tajjiwaximil. 6  Pe xan kaeyaxliajwa nejchachaem
lax xamalliajwa. Me-ama xan nejwesla nicolaítas ispoxan, xamalbej ja-am, 
nejwesla wʉt nicolaítas ispoxanliajwa. 7 Xamal matabijasiam wʉt, ¡chiekal 
jʉmtaem Espíritu Santo jʉm-aechpox xamalliajwa! Espíritu Santo jʉm-aech: 
‘Jesús pejwʉajan naexasiti nakiowa naexasisfʉl wʉti, hasta japi tʉp wʉt, japi 
pomatkoicha duilaxael Diosxotse’ —aech Espíritu Santo” —aech Jesús Éfeso 
paklowaxpijiwliajwa.

Jesús kitoꞌapox Juan lelaliajwa carta Esmirna paklowaxpijiwliajwa
8  Jesús chajiakolaxtat puexa ispon, japonbej pajut asamatkoi puexa japoxan 

toesaxael. Japon majt tʉp cruztat. Do jawʉx, Dios mat-echpon pejme duka
liajwa pomatkoicha. Japon pejme nakitoꞌa wʉt lelaliajwan Esmirna paklo
waxpijiwliajwa, japi pejtataef­lanliajwabej, japon najʉm-aech ampox japi
liajwa: 9 “Xan chiekal matabijtax nabijatampoxan, asew jiw babijaxan is 
wʉt xamalliajwa. Taenxbej, xamal kijimil wʉt. Pe diachwʉajnakolax xamal 
kimaenkam Diosliajwa. Matabijtaxbej, judíos, tajjiwa-elpi, jʉm-aech wʉt 
babejjamechan xamalliajwa. Japi judíos, Satanás pejjiw. 10 Xamal nabijatam 
wʉt, ¡nabej nejlewleꞌ! Xamalxot asew jeyaxaes jiw jebatat Satanás pijaxtat. 
Japoxan jachiyaxael, puexa xamal xapaeja wʉt. Japox ja-aech wʉt, asbʉan 
jʉmch nabijasaxaelam diez matkoiyan. Pe nakiowa, xamal xan naxanaboe
jam wʉt, hasta xamal tʉpam wʉt, pomatkoicha duilaxaelam Diosxotse. 
11 Chiekal matabijasiam wʉt Espíritu Santo jʉm-aechpox xamal tajjiwam
pim, ¡chiekal xan nanaeweꞌe! Espíritu Santo ampox jʉm-aech: ‘Jesús pejwʉa
jan naexasiti chiekal naexasisfʉl wʉti, hasta japi tʉp wʉt, japi kastikaxi
sal, Dios asew jiw kastika wʉt’ —aech Espíritu Santo” —aech Jesús Esmirna 
paklowaxpijiwliajwa.

Jesús kitoꞌapox Juan lelaliajwa carta Pérgamo paklowaxpijiwliajwa
12  Jesús, kaechmatalʉspon espada, nataelapabʉaꞌpowa, japon pejme naki

toꞌa wʉt lelaliajwan carta Pérgamo paklowaxpijiwliajwa, japi pejtataef­lan
liajwabej, japon jʉm-aech ampox japiliajwa: 13  “Xan matabijtax xamal puexa 
isampoxan. Matabijtaxbej, xamal duilamxot Satanás pejjiw jaxot tatoꞌal. 
Jaxotam wʉt, nakiowa xan tajwʉajan naexasisfʉlam. Pawʉlpon Antipas, 
japon chajia naewʉajan tajwʉajan. Baxael, Satanás pejjiw japon boesas wʉt, 
xamal taenam. Japox ja-aech wʉt, xamal nakiowa kofa-emil xan tajwʉajan 
naexasisfʉlampox. Samata, xan xabich nejchachaemlax xamalliajwa. 14  Pe 
jʉmchiyaxaelen xan nejweslapoxan xamalliajwa. Xamalxot asew jiw nae
wʉajan asawʉajan jiw babijaxan isliajwa, me-ama chajia profetakolna-elpon. 
Japon pawʉl Balaam. Japon xabich jiw naekichachajba. Balaam naewʉajan 

xot, Balac fiesta is judíos tadʉsliajwa. Samata, japafiestatat judíos xabich 
babijaxan is, xael xoti pawi, ídolosliajwawi. Japafiestatatbej judíos asew 
wathoꞌ, asajiwpi, bʉꞌmoejtbejpi. 15 Asew xamalxot, xan tajjiwpi, naexasitbej 
nicolaítas naewʉajanpox. Samata, japi nejwesla kofaliajwa japi naewʉajan
pox, xabich sichaems xotipox. 16  Samata, ¡kofim babijaxan isampoxan, Dios 
pejme chiekal naexasisliajwam! Xamal jachi-emil wʉt, ja-am wʉt, xan tajut 
pasaxaelen xamalxot nabeliajwan, babejchow sʉapich, espadatat, tajkaecha
tat matalʉpowatat. 17 Xamal matabijasiam wʉt, ¡chiekal naeweꞌe Espíritu 
Santo jʉm-aechpox naexasisliajwam! Espíritu Santo jʉm-aech: ‘Jesús pejwʉa
jan naexasiti nakiowa naexasisfʉl wʉt, hasta japi tʉp wʉt, chaxduiyaxaelen 
xaeliajwa maná, moechasi. Kaenanʉla chaxduiyaxaelenbej papoei-iaꞌt. Japa-
iaꞌtmatwʉajtat lelaxaelen pajelwʉl. Japawʉl asew jiw matabijaxil. Kaemʉt
pijiw, iaꞌ nosaxaelpi, japikal matabijaxael japawʉl’ —aech Espíritu Santo” 
—aech Jesús Pérgamo paklowaxpijiwliajwa.

Jesús kitoꞌapox Juan lelaliajwa carta Tiatira paklowaxpijiwliajwa
18  Jesús, Dios paxʉlan, me-ama jitkaech-iaꞌan wʉt, itfu-aechpon. Xabich 

tʉaknakliafanbejpon. Me-ama bronce jojaspox, jatʉak-aechon. Japon pejme 
nakitoꞌa wʉt lelaliajwan carta Tiatira paklowaxpijiwliajwa, japi pejtataef
lanliajwabej, japon jʉm-aech ampox japiliajwa: 19 “Xamal isampoxan, xan 
chiekal matabijtax. Asew jiw nejxasinkam. Xan chiekal nanaexasitambej. 
Xamal chiekal nabistambej Diosliajwa. Asew jiw pijaxtat nabijatam wʉt, 
xan nakiowa nanaexasitambej. Amwʉtjel kaes pejme xanliajwa nabistambej. 
Samata, xan nejchachaemlax xamalliajwa. 20 Pe xan kaeyax jʉmchiyaxaelen, 
nejweslapox xamalliajwa. Xamal fias-emil Jezabel, babijaxan is wʉt. Japow 
pajut najʉm-aech asew jiwliajwa: ‘Xan profeta-atowan, Dios nabʉxtoꞌapo
wan’ —aechow asbʉan jʉmch. Japox jʉm-aech wʉt, japow asew jiw naeki
chachajba, xamalxot japi tajjiwpi. Japow naewʉajan poejiw, japi poejiw asew 
wathoꞌ bʉꞌmoejsliajwa, pejwathoꞌa-elpi. Japow japi jiw naewʉajanbej xae
liajwapi pawi, ofrenda, ídolosliajwawi. 21 Xan piach wʉajnawetx japow kofs
liajwa babijaxan isfʉlpoxan, Dios naexasisliajwapow. Pe japow kofs-el babi
jaxan isfʉlpoxan. Japow asew poejiw xabich bʉꞌmoejt. 22-23  Samata, japow 
waxae chatoꞌaxaelen kamaxtat cha-okaliajwa. Japow paxibej tʉpaxael xan 
ki-anpoxtat. Asew jiw babijaxan is wʉt, japow ispoxan, japi kofa-el wʉtbej, 
japi jiwbej japawaxaetat nabijasaxael. Ja-aech wʉt, puexa jiw, tajwʉajan nae
xasiti, chiekal pajut matabijaxael, xan chiekal matabijtax puexa jiw nejcha
xoelpoxan. Xamal kaenanʉla xanliajwa chiekal nabistam wʉt, japabichaxan
liajwa xamal kaenanʉla chaxduiyaxaelen. Chiekal nabistpi xanliajwa, japi 
xabich chaxduiyaxaelen. Chiekal nabich-elpi xanliajwa, japi chaxduiyaxinil
lejen. 24 Xamal, Tiatira paklowaxpijwam, naexasis-emil Jezabel naewʉajan
poxan. Samata, xan ampox jʉm-an xamalliajwa. Japow naewʉajan Satanás 
pijaxan. Samata, asew jiw babijaxan is japow pijaxtat. Kaes matabijasiapi 
Satanás pijaxan. Pe xamal jachi-emil. Samata, xan xabich nejchachaemlax 
xamalliajwa. Xamal toꞌaxinil naexasisliajwam asanaewʉajnaxan, tampoelpo
xan. 25 ¡Xamal xan naxanaboejim! ¡Pomatkoicha ja-amde, hasta xan paskax 
wʉt! 26 Tajwʉajan naexasiti is wʉt xan nejxasinkaxpoxan, hasta japi tʉp wʉt, 
asamatkoi japi xan toꞌaxaelen tatoꞌlaliajwa puexa ampathatpijiw. 27-28  Taj-ax 

natoꞌa ampathatpijiw tatoꞌlaliajwan. Pamamaxtat tatoꞌlaxaelen xan nanaexa
sisliajwapi. Xan xabich kastikaxaelen jiw nanaexasis-elpi. Me-ama xan taj-ax 
natoꞌa wʉt, jachiyaxaelen xamalliajwabej. Samata, ¡xamalbej nejjiw chiekal 
tatoꞌalde! Ja-am wʉt, ithaejt, nalianapijin, xamal chaxdusaxaelen. 29 Xamal 
matabijasiam wʉt, ¡chiekal naeweꞌe Espíritu Santo jʉm-aechpox tajwʉajan 
naexasiti jʉmtaeliajwa!” —aech Jesús Tiatira paklowaxpijiwliajwa.

Jesús kitoꞌapox Juan lelaliajwa carta Sardis paklowaxpijiwliajwa

3 �1 Jesús, ki-oespon siete ithaejt poklalel, japon toꞌa Espíritu Santo siete 
iglesiapijiwliajwa. Japon pejme nakitoꞌa wʉt lelaliajwan Sardis paklo

waxpijiwliajwa, japi pejtataef­lanliajwabej, japon jʉm-aech ampox japiliajwa: 
“Xan matabijtax xamal isampoxan. Jiw chimiajamechan jʉm-aech xamal
liajwa. Japi jiw jʉm-aech: ‘Sardis paklowaxpijiw chiekal naexasit Jesús pej
wʉajan’ —aech japi jiw xamalliajwa. Pe xamal diachwʉajnakolax chiekal 
pachaema-emil. Xan chiekal matabijtax. Majt chiekal Dios naexasis-emil xot, 
xamal, me-ama tʉpam wʉt, ja-am Diosliajwa. 2  Samata, xamal, me-ama jelna
thikampim wʉt, ¡ja-amde chiekal nejchaxoelaliajwam Dios nejxasinkpoxan! 
¡Dios kawʉajande xamal kajachawaesfʉlaliajwa pomatkoicha kaes chiekal 
Dios xanaboejaliajwam! Xan matabijtax. Xamal asbʉan jʉmch, me-ama 
damlam Diosliajwa. Japoxlap Dios nejwesla. 3  ¡Chiekal nejchaxoelde, asew 
jiw naewʉajan wʉt xanliajwa! Japox nejchaxoelam wʉt, ¡xan nanaexasiꞌe! 
Ja-am wʉt, ¡kofim babijaxan isampoxan! Pe kofa-emil wʉt, nawʉajnawesfʉla-
emil wʉtbej tajpasax, xan chalechkal pasaxaelen xamalxot. Me-ama kithakan 
chalechkal pat natkowaliajwa, xanbej jachiyaxaelen, chalechkal pasaxae
len wʉt. 4 Xamal Sardis paklowaxpijwamxot, kaesʉapich jiw babijaxan is-el. 
Samata, japi jiw, chapona-asdaꞌnika-el wʉt, ja-aechi Diosliajwa, chiekal duil 
xoti. Samata, japi jiw asamatkoi xanxot duilaxael. Naxoeyaxaelbejpi papoei, 
xabich chamoeyaxan, xan tajjiw xoti. 5 Tajwʉajan naexasiti nakiowa naexasis
fʉl wʉt, hasta japi tʉp wʉt, japi naxoeyaxael papoei. Xan japi pejwʉlan joe
yaxinil, pelfʉtat wʉllelspilis. Samata, pomatkoicha japi duilaxael Diosxotse. 
Xan jʉmchiyaxaelen japi jiwliajwa: ‘Ampi xan tajjiw’ —chiyaxaelen taj-ax 
Dios pejwʉajnalel, japon pej-ángeles pejwʉajnalelbej. 6 Xamal matabijasiam 
wʉt, ¡chiekal naeweꞌe naexasisliajwam Espíritu Santo jʉm-aechpox tajwʉajan 
naexasitiliajwa!” —aech Jesús Sardis paklowaxpijiwliajwa.

Jesús kitoꞌapox Juan lelaliajwa carta Filadelfia paklowaxpijiwliajwa
7 Jesús, xabich pachaempon. Japon puexa jiw tatoꞌlaxael. Chapaeibejpon 

diachwʉajnakolaxpox. Me-ama chajiakolaxtat majt rey David puexa israelitas 
tatoꞌal, jachiyaxaelbej Jesús. Japon tapaeyaxael asew jiw pasliajwa Diosxotse. 
Jʉmchiyaxaelbejpon asew jiwliajwa: “Ampi jiw pasaxael Diosxotse” —chiya
xael Jesús. Jʉmchiyaxaelbejpon asew jiwliajwa: “Ampi jiw pasaxil Diosxotse” 
—chiyaxaelbejpon. Japon pejme nakitoꞌa wʉt lelaliajwan Filadelfia paklo
waxpijiwliajwa, japi pejtataef­lanliajwabej, japon jʉm-aech ampox japiliajwa: 
8  “Xan chiekal matabijtax xamal isampoxan. Matabijtaxbej nejxanaboejaxan 
chiekala-elpox xanliajwa. Pe nakiowa, xamal tajwʉajan naexasitam. Xanali-
emil tajjiwampox asew jiwliajwa. Samata, toꞌaxaelen xamal asew jiw nae
wʉajnaliajwam tajwʉajan. Asew jiw xamal bʉxfiasasia wʉt, xan tapaeyaxinil 

japi jiw xamal bʉxfiasliajwa. Samata, asew jiw naewʉajnaxaelam tajwʉajan. 
9 Asew judíos naexasis-el tajwʉajan, chajia naewʉajnas wʉti. Samata, japi, 
me-ama judíos-el wʉt, ja-aechi. Japi judíos, Satanás pejjiw. Asamatkoi japi 
toꞌaxaelen brixtat nuilaliajwa xamal nejwʉajnalel. Ja-aech wʉt, japi judíos 
pajut chiekal matabijaxael xamal nejxasinkaxpim. 10 Xamal toꞌaliajwan wʉt, 
majt jʉm-an: ‘Asew jiw babijaxan is wʉt xamalliajwa, ¡nakiowa xan tajwʉajan 
naexasisfʉlde!’ —an xan chajia xamalliajwa. Do jawʉx, japox ja-aech xamal
liajwa. Samata, asamatkoi xabich chachoel wʉt, xamal kajachawaesaxaelen. 
Japamatkoi puexa jiw xapaejaxaes, ampathatpijiw. 11 Asamatkoi xan kam­
talejen pasaxoekan xamalxotsik. Samata, ¡Dios chiekal naexasisfʉlde, kae
nanʉla xamal Dios chaxduiyaxaelpox asew jiw xamal kinosasamata! 12  Taj
wʉajan naexasiti nakiowa naexasisfʉl wʉt, hasta japi tʉp wʉt, japi duilaxael 
pomatkoicha Diosxotse. Jaxotse kaes nakolaxillisi. Jawʉt xan japi pejbʉꞌan
tat lelaxaelen Dios pejwʉl. Dios pijax pajelpaklowax, Jerusalén paklowax, 
pasaxaekpox athʉlelsik. Japapaklowaxwʉlbej lelaxaelen japi jiw pejbʉꞌantat. 
Lelaxaelenbej tajwʉl, pajelwʉl, japi pejbʉꞌantat. 13  Xamal kaes chiekal mata
bijasiam wʉt, ¡chiekal naeweꞌe naexasisliajwam Espíritu Santo jʉm-aechpox 
tajwʉajan naexasitiliajwa!” —aech Jesús Filadelfia paklowaxpijiwliajwa.

Jesús kitoꞌapox Juan lelaliajwa carta Laodicea paklowaxpijiwliajwa
14 Jesús, diachwʉajnakolaxpox chapaeipon. Japon chiekal chapaeibej Dios 

pejjamechan jiwliajwa. Japon puexa isbej Dios ispoxan ampathatat. Japon 
pejme nakitoꞌa wʉt lelaliajwan Laodicea paklowaxpijiwliajwa, japi pejtataef
lanliajwabej, japon jʉm-aech ampox japiliajwa: 15  “Xan matabijtax puexa 
isampoxan. Matabijtaxbej xamal chiekal xan nanejxasinka-emilpox. Xabich
bej nanejwesla-emil. Xan nanejxasinkasiam wʉt, ¡chiekal nanejxasinkde! 
O, jachi-elasiam wʉt, ¡kaelel diachwʉajnakolax xan nanejweslade! 16 Xamal 
chiekal nanaexasisfʉla-emil tajwʉajan. Samata, xamal pelsaxaelen. 17 Xamal 
nejchaxoelam wʉt, jʉm-am: ‘Xan kimaenkax. Puexa chiekal nawepachaem 
isxpoxan. Samata, xan chinax kaeyax naweweꞌpa-el’ —am xamal, nejchaxoe
lam wʉt. ¿Pe ma-aech xotbejkat xamal najut chiekal matabija-emil xabich 
nabijatampox Diosliajwa? ¿Pe ma-aech xotbejkat xamal najut chiekal mata
bija-emil Diosliajwa xabich kijimilpox, itliaklawampoxbej, chiekal bʉꞌjʉm
chalaelpampoxbej? 18  Samata, xamal naewʉajnax kaes chiekal matabija
liajwam Dios. Ja-am wʉt, xabich kimaenkaxaelam Diosliajwa, Dios chiekal 
xanaboejam wʉt. Xamal naewʉajnaxbej chiekal naexasisfʉlaliajwam xan 
cruztat tʉpxpox xamalliajwa. Ja-am wʉt, Dios xamal beltaeyaxael babijaxan 
isampoxanliajwa. Ja-am wʉtbej, naxoeyaxaelam papoei Diosliajwa. Xamalbej 
naewʉajnax Espíritu Santo kajachawaesliajwa chiekal tataef­laliajwam Dios 
pijaxan. Ja-am wʉt, Espíritu Santo pijaxtat kaes chiekal taeyaxaelam Dios 
pijaxan. Me-ama waxaewʉamintat najut na-itfuwʉam wʉt, jachiyaxaelam 
chiekal taeliajwam. 19 Xan puexa jiw, nejxasinkaxpi, japi is wʉt pachaema-
elpoxan, xan japi jiw fiatx. Japi babijaxan is wʉtbej, xan japi jiw kastikax. 
Samata, ¡kamta kaelel chiekal kofim padujnejchaxoelaxan! ¡Dios pejme 
chiekal naexasisfʉlde! 20 ¡Xan najʉmtaem chiekal! Aton nejbaxot pat wʉt, 
japon lapox jʉmtaenam wʉt, xamal ba fafasaxaelam japon aton leliajwa. 
Xanbej lesian nejmatpʉatanxot. Xan leyax natapaeyam wʉt, pomatkoicha 

xamal chalaxaelen. 21 Xan taj-ax Dios naexasisfʉlax. Samata, xan ekx taj-ax 
Dios pejpokla lel athʉxotse tʉa-ekaxtat, taj-ax sʉapich, puexa tatoꞌlaliaj
wan. Tajwʉajan naexasiti, japibej nakiowa naexasisfʉl wʉti, hasta japi tʉp 
wʉt, japi duilaxael pomatkoicha Diosxotse. Japi jiw xan tapaeyaxaelen, xan 
sʉapich, jiw tatoꞌlaliajwapi. 22  Xamal matabijasiam wʉt, ¡chiekal naeweꞌe nae
xasisliajwam Espíritu Santo jʉm-aechpox tajwʉajan naexasitiliajwa!” —aech 
Jesús Laodicea paklowaxpijiwliajwa.

Juan taenpox Diosxotsepi, japi jʉm-aech wʉt chimiajamechan Diosliajwa

4 �1 Baxael, xan pejme taenx Diosxotse fafachpox. Me-ama xamoejtax wʉt, 
ja-an, japox taenx wʉt. Pejme jʉmtaenx Jesús, majt xanliajwa jʉm-

aechpon. Japon naksiya wʉt, pejjame, me-ama trompeta, jathia-aechox. Do 
jawʉt, najʉm-aechon: “¡Julaman xanlelsan! Xam itpaeyaxaelen, asamatkoi 
machiyaxael japathatxotdik” —aech Jesús xanliajwa.

2  Jawʉt tajut chiekal matabijtax Espíritu Santo nachalapox. Xan taenx, Dios 
ek wʉt athʉxotse pejtʉa-ekaxtat. 3 Dios xabich itliak japatʉa-ekaxtat. Me-ama 
iaꞌ, ommaenkpi, pawʉli jaspe, cornalina pawʉlibej, ja-itdel-aech japa-itlia
kax. Xan jaxot taenx japon pejtʉa-ekaxtabijlasik alwaera. Japa-alwaera 
xabich nakliafanpox. Me-ama esmeralda wʉt, ja-itdel-aechpox japa-alwaera. 
4  Japatʉa-ekaxxot asatʉa-ekaxan masajiasnuil, veinticuatro tʉa-ekaxan. 
Japatʉa-ekaxantat chalak veinticuatro ancianos. Papoei naxoeipi. Kaenanʉla 
matlʉaꞌapi orocorona. 5 Dios ekxot xabich nakliafbala chamx. Dios naksiya 
wʉt, me-ama chamx jʉmsia wʉt, jajʉm-aechon. Dios pejwʉajnalel siete 
baenthnaeyan kabʉan-aechpi, tamdadusnuil. Japabaenthnaeyan, jiw taen 
wʉt, nejchaxoelaliajwa Espíritu Santo pejpamamax. 6  Dios ekxot, me-ama 
puka pinjiyax, kabʉan-aech. Japox xabich thʉajal. Tinkbejpox.

Dios pejtʉa-ekaxxot masajiasnuil cuatro choef kabʉan-aechpi. Japi choef 
xabich pona itfu. 7 Cuatro choef kabʉan-aechpixot, kaen japixot, nuth pasoe
yan kabʉan-aech. Asan japixot, tor kabʉan-aech. Asan, trespijin, atonxu 
wʉt, jaxu-aechon. Asan, taxdukapijin, me-ama kakoef papun wʉt, ja-aechon. 
8  Cuatro choef kabʉan-aechpi, kaenanʉla seis baꞌan. Pejbaꞌanmatwʉajtat, 
patulelbej, xabich itfu. Japi matkoi, madoibej, bʉxkofa-el, jʉm-aech wʉti 
Diosliajwa:

“Xabich pachaempon wajpaklon Dios. Xabich mamnikbejpon. Xajʉp 
puexa isliajwa. Amwʉtjel dukon. That is-el wʉt, jawʉtbej japon duk. 
Pomatkoichaliajwabej dukaxaelon” —aech japi Diosliajwa, cuatro 
choef kabʉan-aechpi.

9 Cuatro choef kabʉan-aechpi jʉm-aech Diosliajwa: “¡Xam kaenam jiw tatoꞌ
lam! ¡Xam puexa jiw sitaenponambej! ¡Isampoxan xabich pachaem xanal
liajwa!” —aech choef kabʉan-aechpi Diosliajwa. 10  Do jawʉx, veinticuatro 
ancianos brixtat nuil Dios pejwʉajnalel, pomatkoicha dukpon pejwʉajnalel, 
itpaeliajwapi sitaeyax. Jawʉt jaxot kaenanʉla veinticuatro ancianos pejco
rona jolpi owaliajwa Dios pejwʉajnalel. Japibej jʉm-aech Diosliajwa:
	 11	“Tajpaklon Dios, xam ampathatat puexa isam. Amwʉtjelbej puexa 

japoxan ja-aechfʉl. Japoxan isam, isasiam xot. Samata, xam kaenam 
puexa jiw chiekal tatoꞌlamponam. Samata, puexa jiw xam sitaen. 
Xam xabich mamnikambej” —aech ancianos Diosliajwa.

Dios xa-ekpox pelfʉt athʉxotse

5 �1 Xan taenx Dios athʉxotse, pejtʉa-ekaxtat ek wʉt. Pejpoklake-elel 
xa-ekon chaxkoeyasfʉt. Japafʉt pakchowax. Lels matwʉajlel, patulel

bej. Kaenanʉla wʉajan toepxot, xapeꞌtas kaeyax sello taesamatade asawʉa
jan. Ja-aech kaenanʉla xapeꞌaspoxan siete wʉajan chaxkoeyasfʉtxot. 2  Jawʉt 
taenx ángel, xabich mamnikpon. Japon wʉajnachaemt wʉt, pinjametat jʉm-
aechon: “¿Achankat pachaem xapeꞌtaspoxan thialnaliajwa siete wʉajan xal
joeliajwa?” —aechon. 3 Aton, xabich pachaempon, ajil ampathatat xapeꞌtaspo
xan thilnaliajwa japawʉajan xaljoeliajwa. Thatbaxotatbej ajil. Tʉpi pej-aelan, 
japi pejtʉajnʉxotdikbej ajil. 4 Samata, xan xabich nowx, ampathatat aton ajil 
xot xabich pachaempon japapelfʉt xaljoeliajwa. 5 Jawʉt kaen anciano ancia
nospixot najʉm-aech: “¡Kaes nabej noeꞌ! Kaen Judá pamon, japon xabich 
pachaem japapelfʉt xaljoeliajwa. Japon, rey David pamon. Japonbej malecha 
Satanás. Samata, pachaempon siete xapeꞌtaspoxan thialnaliajwa” —aech 
anciano xanliajwa.

6  Jawʉt xan taenx Cordero, oveja pajelxʉlan, nuk wʉt Dios ekxot wʉaj
nalel. Japon nukxot, cuatro choef kabʉan-aechpi masajiachpon. Choef 
kabʉan-aechpi nuilxotbej, masajiach veinticuatro ancianos. Cordero xʉaꞌ
laspox bʉꞌwajelnukon. Japon siete mat-etje. Siete itfutjebejpon. Japi itfu, 
Dios pej-Espíritu Santo. Japon Espíritu Santo, Dios toꞌakaspon potʉajnʉcha
liajwa. 7 Japon Cordero kaes mox soepan Diosxot kifisliajwa chaxkoeyasfʉt. 
Jawʉt japon kifit japapelfʉt, Dios pejpoklake-elel xa-ekfʉt. 8  Cordero kifit 
wʉt japapelfʉt, jawʉt cuatro choef kabʉan-aechpi, veinticuatro ancianos 
sʉapich, brixtat nuil cordero pejwʉajnalel. Japi ancianos kaenanʉla xanuilpi 
arpa dakaliajwa. Kaenanʉla xanuilbejpi orocopa. Japacopan wʉlʉs pawʉlpi 
incienso. “Incienso” —aech wʉt, jʉmchiliajwapox: “Jiw kawʉajanpoxan Dios, 
japi jiw Dios naexasiti” —chiliajwapox. 9 Japi pajeljajuit jajuw Corderoliajwa. 
Japajajuitat jajuw wʉt, jʉm-aechfʉli:

“Xam pachaemam xot, Dios tapaei chaxkoeyasfʉt kifisliajwam, 
xapeꞌtaspoxan thilnaliajwambej. Xam japox isliajwam pachaemam, 
asajiw xam boesa xot. Do jawʉt, tʉpam wʉt cruztat, motam 
puexa jiw bʉꞌweliajwam, japi jiw Dios pejjiwaliajwa. Japi jiw duil 
potʉajnʉchan. Kaenanʉla kaemʉtanpijiw naksiya pejjamekolaxan.

	 10	Xam toꞌam japi jiw sacerdotesliajwa, wajDios tanbichliajwapi. Xam 
toꞌambej japi jiw tatoꞌlaliajwa puexa ampathatpijiw” —aechfʉl 
ancianos jajuitat, jajuw wʉt Corderoliajwa.

11 Dios pejtʉa-ekaxxot cuatro choef kabʉan-aechpi masajiat. Ancianosbej 
masajiat cuatro choef kabʉan-aechpixot. Dios pej-ángeles masajiat ancia
nosxot. Dios pej-ángeles xabich pin-iakola. Japi millones. 12  Xan jʉmtaenx 
ángeles, pinjametat jʉm-aech wʉt Corderoliajwa. Jʉm-aechi:

“Ampon Cordero, xabich pachaempon, boesas. Samata, Dios tapaeispon 
japon Cordero puexa ampathatpijiw tatoꞌlaliajwa. Tapaeisbejpon 
kimaenkaliajwa, puexa matabijsliajwabejpon. Tapaeisbejpon xabich 
pejpamamaxliajwa. Japon Cordero tapaeisbej jiw pomatkoicha 
jʉmchiliajwas: ‘Xam xabich pachaemam, nakajachawaetam xot’ —
chiliajwas” —aech ángeles Corderoliajwa.

13 Jʉmtaenxbej puexa Dios ispi, athʉxotpi, thatxotpibej, tʉpi pej-aelan, japi 
pejtʉajnʉxotbej, marxotbej. Puexa japi jʉm-aech:

“Dios, ekpon pejtʉa-ekaxtat, Corderobej, japi kolenjeliajwa 
jʉmchiyaxaes: ‘Ampi kolenje xabich pachaem. Xatis sitaeyaxaesbejpi. 
Xabich itliaki. Xabich pejpamamaxbejpi. Jachiyaxaelbejpi 
pomatkoichaliajwa’ —chiyaxaes japiliajwa” —aech puexa Dios ispi.

14  Do jawʉt, cuatro choef kabʉan-aechpi jʉm-aech: “¡Jasox nej ja-aecheꞌ 
Diosliajwa, Corderoliajwabej!” —aechi. Jawʉt veinticuatro ancianos brixtat 
nuil Dios pejwʉajnalel. Jʉm-aechbejpi Diosliajwa, Corderoliajwabej: “Diach
wʉajnakolax xamal xabich pachaemam” —aech puexa japi.

Chaxkoeyasfʉtat xapeꞌtaspox siete sellos

6 �1 Xan taenx, Cordero thialan wʉt pelfʉt xapeꞌtaspox, matxoelasello. 
Do jawʉtlejen, jʉmtaenx kaen, choefan kabʉan-aechpon, naksiya wʉt. 

Japon pejjame, me-ama chamx jʉmsia wʉt, jajʉm-aechon, jʉm-aech wʉton 
kawaeipijinliajwa: “¡Xabʉaꞌt!” —aech wʉton choefan kabʉan-aechponliajwa. 
2  Jawʉt taenx kawaei papoeyan. Kawaei tʉa-ekpon, japon xafol fadoet. Chax
duchpon corona matlʉaꞌsliajwa. Jawʉt chijiapon nabeliajwa, padaelmajiw 
sʉapich. Naba wʉt, padaelmajiw xabich malech toeton.

3  Do pejme Cordero wachakalpijax xapeꞌsax thialan. Jawʉt jʉmtaenx 
wachakalpijin, choefan kabʉan-aechpon, jʉm-aechpox. Japon, choefan 
kabʉan-aechpon, jʉm-aech: “¡Xabʉaꞌt!” —aechon asan kawaeipijinliajwa. 
4 Jawʉt xan taenx, asan chapaꞌan wʉt kawaei pasoeyantat. Dios pijaxtat japon 
kawaeipijin ampathatpijiw toꞌapon nakaewa nabeliajwa. Jawʉt Dios chaxdut
bej espada kawaeitat chapatponliajwa.

5  Do jawʉt, Cordero pejme asaxapeꞌsax thialan. Jawʉt jʉmtaenx trespi
jin, choefan kabʉan-aechon, jʉm-aech wʉt: “¡Xabʉaꞌt!” —aech wʉton asan 
kawaeipijinliajwa. Jawʉt xan taenx, asan chapaꞌan wʉt. Tʉa-ekon kawaei, 
pafoeyan. Japon xa-ek balanza xajajuiliajwa. 6  Pejme jʉmtaenx, cuatro 
choefan kabʉan-aechpixot kaen jʉm-aech wʉt. Jʉm-aechon: “Kaematkoi 
bichaxliajwa pa-ompox amwʉtjel asbʉan jʉmch xajʉp wʉajsliajwam kaekilo 
trigo. Xamal wʉajs-elasiam wʉt trigo, xajʉpaxael wʉajsliajwam tres kilos 
cebadafu. Pe xajʉpa-el chawʉajsliajwam pasimint, vinominbej. Japox koloe
yax chawʉajsliajwam, kaes xabich ommaenkaxael” —aechon.

7 Do jawʉt, Cordero cuartopijax, xapeꞌsax, thialan. Thialan wʉt, jawʉt 
jʉmtaenxbej, cuatropijin, choefan kabʉan-aechpon, jʉm-aech wʉt: 
“¡Xabʉaꞌt!” —aech wʉton asan kawaeipijinliajwa. 8  Jawʉt xan taenx, asan 
chapaꞌan wʉt. Japon tʉa-ek kawaei pawaerlan. Japon pawʉl Patʉpax. Asan 
wʉchakal fʉlaen. Japon pawʉl Tʉpitʉajnʉ. Cordero pijaxtat japi kolenje 
xabich jiw beyaxaelpi, una cuarta parte ampathatpijiw. Samata, japi pijaxtat 
xabich jiw tʉpaxael, baes wʉti. Xabich jiw tʉpaxaelbej pejlit, waxaetatbej. 
Xabich jiw kijsaxaesbej pejmachoef.

9 Do jawʉt, Cordero quintopijax, xapeꞌsax, thialan. Thialan wʉt, xan taenx 
jiw baespi, oel wʉti altarbʉxfaltat. Japi jiw baes, naewʉajan xoti Dios pej
jamechan asew jiwliajwa. 10  Jiw baespi pinjametat jʉm-aech Diosliajwa: 
“Xam xabich pachaemam. Chajia najʉm-ampoxan xam isam. ¿Masmatkoi
yan sʉapichkat weꞌp xam jiw babejchow kastikaliajwam, ampathatpijiw? 

¿Maswʉtbejkat xanal nachamamosaxaelam xanal nabapi, japi jiw xam beliaj
wam, kastikaliajwam?” —aechi Diosliajwa. 11 Do jawʉt, japi jiw chaxduws 
naxoeliajwa papoei. Jawʉt Dios jʉm-aech japiliajwa: “¡Xamal damlathʉlde! 
¡Wʉajnawesfʉldebej! Asew tajjiwpibej weꞌpfʉk beliajwas, japi nabistpi Jesu
cristoliajwa” —aech Dios japi jiwliajwa.

12  Do jawʉt, Cordero sextopijax, xapeꞌsax, thialan. Thialan wʉt, that xabich 
najaet. Juimt matkoipijin xabich pafoeyan. Me-ama yiafbʉꞌ, pafoeyax, ja-aech 
juimt. Juimt madoipijin xabich pasoeyan. Me-ama jal, ja-aech, juimt madoi
pijin itliak wʉt. 13 Ithaej xabich natacholan that poxadik. Me-ama palolbaech 
piꞌba wʉt joewa, ja-aech ithaej, natacholan wʉt that poxadik. 14  Thatbaxo 
kijchas. Me-ama pelfʉt xakoeyas wʉt, ajisnat wʉt, ja-aech thatbaxo. Puexa 
pinamʉaxan, tanaetanbej, asalel xaliaxbas. 15  Puexa reyes, ampathatpijiw, 
namoecha pinamʉaxanwʉajanxot, iaꞌbotanbʉxfalantatbej. Reyes namoecha
xot, jaxotbej namoecha puexa paklochow, puexa soldawpaklochowbej, jiw 
kimaenkpibej, asew jiw xabich sitaenspibej. Puexa esclavos, esclavos-elpibej, 
namoecha jaxot. 16 Jiw namoechapi jʉm-aech pinamʉaxanliajwa, iaꞌbotanliaj
wabej, jʉmtaeliajwas: “¡Xanal tajmatwʉajasik natacholnamik namoechaliaj
wam, Dios, ekpon pejtʉa-ekaxtat, nataesamata, Cordero nakastikasamatabej, 
xabich palala xoti! 17 Matkoi pat, Dios xabich jiw kastikaxaelmatkoi. Samata, 
kaen xanalxot weyaxil, xanal nakastika wʉt” —aech namoechapi.

Israelitas makmarkaspox Dios pejsellotat

7 �1-2  Baxael, taenx cuatro ángeles. Japi tapaeis that tabejsliajwa, marbej. 
Japi kaenanʉla xabich atʉaj nuil. Kaen nuk beꞌklel. Asan nuk biꞌalel. 

Asan nuk beselel. Asan nuk biꞌalel. Japi it-el joewa wikasamata puexa ampa
thatpijiwxot, puexa naechan ʉafwilbasamatasbej. It-elbejpi joewa wika
samata marxot. Do jawʉt, taenx asan ángel, fʉlaen wʉt juimt julanlelsan. 
Japon ángel xalaen Dios pejsello, pomatkoicha dukpon pejsello. Ángel taen 
wʉt cuatro ángeles, pinjametat jʉm-aechon japiliajwa: 3 “Xatisfʉk kitoes-esal 
Dios pejjiw makmarkaspox. Samata, ¡xamal nabej tabejsfʉk that, mar, nae
chanbej!” —aech ángel, Dios pejsello xalaenpon.

4 Do jawʉx, ángeles kitoet wʉt jiw makmarkax, xan jʉmtaenx jassʉapich 
jiw makmarkaspox Dios pejsellotat. Makmarkas ciento cuarenta y cuatro mil 
israelitas. 5 Israelitas makmarkaspixot, makmarkas doce mil Judá pamojiw. 
Doce mil Rubén pamojiwbej makmarkas. Doce mil Gad pamojiwbej makmar
kas. 6 Makmarkasbej doce mil Aser pamojiw. Makmarkasbej doce mil Neftalí 
pamojiw. Makmarkasbej doce mil Manasés pamojiw. 7 Makmarkasbej doce mil 
Simeón pamojiw. Makmarkasbej doce mil Leví pamojiw. Makmarkasbej doce 
mil Isacar pamojiw. 8  Makmarkasbej doce mil Zabulón pamojiw. Makmarkas
bej doce mil José pamojiw. Makmarkasbej doce mil Benjamín pamojiw.

Xabich jiw, pin-iakola, papoeipox naxoew
9 Do jawʉx, xan xabich jiw taenx, makmarkaspi Dios pejsellotat, potʉajnʉ

chanpijiw. Kaenanʉla japatʉajnʉchanpijiw xabich pinamʉtan. Japi nuil Dios 
pejtʉa-ekax wʉajnalel, Cordero wʉajnalelbej. Puexa japi papoeikal naxoei. 
Japi xabich pin-iakola xot, kaen xajʉpaxil japi jiw xajuiliajwa. 10 Puexa japi 
pinjametat jʉm-aech:

“WajDios, ekpon pejtʉa-ekaxtat, Corderobej, japi nakbʉꞌweyaxael” 
—aechi.

11 Dios ekxot masajiasnuil cuatro choef kabʉan-aechpi. Japi choef kabʉan-
aechpixot ancianos masajiasnuil. Japi ancianosxot masajiach ángeles. Puexa 
japi brixtat nuil wʉt, sat makxabijnik. 12  Sitaen xot, jʉm-aechi Diosliajwa:

“Dios, xam diachwʉajnakolax xanal nabʉꞌweyaxaelam. Samata, 
pomatkoicha xamliajwa gracias-an. Xam pachaemam. Xabich puexa 
matabijtambej. Samata, xanal xam xabich sitaenx. Xam puexa jiw 
tatoꞌlambej. Pomatkoicha xabich mamnikambej. ¡Japox nej ja-aecheꞌ 
xamliajwa!” —aechi Diosliajwa.

13  Do jawʉt, kaen anciano nawʉajnachaemt wʉt, jʉm-aechon: “¿Masikat 
ampi jiw, papoei naxoew? ¿Amxotkat ampi jiw fʉlaen?” —na-aechon. 14 Xan 
jʉmnotx wʉt, jʉm-an: “Xam chiekal matabijtam” —an xan. Samata, japon 
anciano najʉm-aech: “Japilap xabich nabijat, that toep wʉt. Japi jiw naexa
sitpi Cordero tʉppox japi bʉꞌweliajwas. Samata, japi naxoei papoei, bʉꞌwʉa
janjil xotlisi Diosliajwa.
	 15	“Samatabej, japi jiw nuil Dios pejtʉa-ekaxtat ekxot wʉajnalel. 

Nabichfʉli Dios pejtemplobatat matkoi, madoibej. Japi jiw Dios 
tataeflafʉlaxaes pachaema-elpoxan tapasasamatas.

	16-17	Japi tataeflafʉlaxaes xoti Cordero, japon nukpon Dios pejtʉa-ekaxtat 
ekxot wʉajnalel, kaes liboejtaeyaxilpi. Kaes minsilaxilbejpi. 
Masxaeyax kaes bʉꞌfoenaxisalbejpi. Cordero japi bʉflaeyaxael 
satlel minan nakakolsan poxade. Samata, jaxot japi jiw xabich 
nejchachaemlaxael. Majt nowpi, japi kaes noeyaxil” —aech anciano 
xanliajwa.

Séptimopijax, xapeꞌsax, xakoeyasfʉtat

8 �1 Anciano sʉapich, nospaeixpox bʉxtoetx wʉt, jawʉt xan taenx Cordero, 
thialan wʉt taxdukaxapeꞌsax xakoeyasfʉtat. Do jawʉt, Diosxotse xabich 

bʉansisjisnat. Japox ja-aech media hora. 2  Do jawʉt, xan taenx siete ángeles, 
Dios pejwʉajnalel nuil wʉti. Japi kaenanʉla chaxduws trompeta. 3-4 Baxael, 
asan ángel fʉlaen. Japon ángel xalaen, me-ama orobaext, japatutat bowaliajwa 
incienso. Nukon altar wʉajnalel. Xabich chaxduwson incienso bowaliajwa 
altarmatwʉajtat. Japox altar isas orotat. Japox nuk Dios pejwʉajnalel. Ángel 
incienso bot wʉt, japa-itnumtat matajul, Dios pejjiw kawʉajan wʉt jʉm-aech
poxan. 5 Do jawʉt, ángel wʉlʉt baext altarjitdelan. Japajitdelan ángel thokcha 
that poxadik. Jawʉt xabich chamx nakliafbala. Jʉmseꞌbalabej. Satbej najaet.

Seis ángeles kaenanʉla nababapox trompeta
6 Siete ángeles kaenanʉla thilt nababeliajwa trompeta.
7 Kaen ángel matxoela nababa trompeta. Jawʉt xabich granizo thokchi

kas that poxadik. Japagranizo, jit sʉapich, matnatacholan, jal sʉapichbej. 
Japagranizo natacholan wʉt, me-ama iam thilan wʉt, ja-aech. Japagranizo 
jajaera. Xabich thʉnkbejpi. Jawʉt that, la tercera parte, toejwas, naechanbej. 
Toejwasbej pola, majwa-elpi.

8  Do jawʉx, asan ángel nababa trompeta. Do jawʉtbej, taenx mʉax pin
jiyax, tamdadut wʉt jakabʉan-aechox. Japamʉax foꞌakas mar poxadik. Jawʉt 

la tercera parte, mar, itjal. 9 Samata, la tercera parte marxoti, baxibej, xabich 
tʉp. Ja-aechbej, la tercera parte toejwas wʉt barkammochan marxot.

10  Bax ael , asan ángel, trespijin, nababa trompeta. Jawʉtlejen ithaejt 
toejwas, jopaf ʉl wʉt. Jopdik thatlel. Jopxot, la tercera parte, toejwas 
nawelan, satlel minan nakakolsanxotbej. 11 Japa-ithaejt pawʉl Xasaxa-ithaejt. 
Puexa nawelanxot, satlel minan nakakolsanxotbej, japa-ithaejt jopxot, min 
xabich xasaxnik. Japamin jiw af wʉt, xabich chawʉlatʉp.

12  Asan ángel, cuatropijin, nababa trompeta. Jawʉt juimt matkoipijin, 
madoipijinbej, kaetafa itkʉaꞌnik. Ja-aech wʉt, chiekal itliaka-el. Ithaejbej 
kaetafalel itliaka-el. Cuatro horas juimt matkoipijin, juimt madoipijinbej, 
itliaka-el.

13  Do jawʉx, taenx kakoef, athʉkal fʉlaen wʉt. Pinjametat jʉm-aechon: 
“Ampathatpijiw xabich nabijasaxael, asew, tres ángeles, kaenanʉla nababa 
wʉti trompeta” —aech kakoef.

9 �1 Baxael, asan ángel, cincopijin, nababa trompeta. Jawʉt xan taenx, asan 
ángel fʉlaek wʉt that poxadik. Me-ama ithaejt jopafʉl wʉt, ja-aechon. 

Japon ángel chaxduch llave, pinamʉthfafapijax. Japox mʉtht chinax 
matduka-el. 2  Japallavetat fafaton pinamʉth. Do jawʉt, japamʉthxotsin xabich 
itnum nakolin. Me-ama lul pinjiyax lautas wʉt, xabich itnum wʉt, ja-aechox. 
Japox itnum it-el thatbaxo juimt matkoipijin itkʉaꞌnikaliajwa. 3  Japa-itnum­
xot xabich pin-iakola suiꞌ nakola. Potʉajnʉcha japi suiꞌ xajʉp. Japi suiꞌ tʉa-
epi. Samata, xajʉpi jiw pajlaliajwa. Me-ama afʉ, kabʉan-aech japi suiꞌ. 4 Japi 
suiꞌ jʉmtis: “¡Nabej tabejs pola, naexbej, naechanbej! ¡Dios pejsellotat jiw 
makmarka-esalpi, japikal tabejde!” —tis, japi suiꞌ toꞌas wʉt. 5 Japi suiꞌ tapae-
esal, jiw pajal wʉt jiw chatʉpaliajwa. Pe japi suiꞌ tapaeis, jiw pajal wʉt cinco 
juimtje xabich xaenkaliajwa. Me-ama afʉ piafda wʉt, jaxae-aech japi suiꞌ.

6 Jiw, pajlasi, nejchaxoelaxael: “¡Xan xabich nawexaenk. Samata, tʉpasian 
kaes pejme paxaechax boejtaef­lasamatan!” —chiyaxaeli, nejchaxoel wʉt. Pe 
Dios tapaeyaxil japi jiw chatʉpaliajwa.

7 Japi suiꞌ kawaei kabʉan-aech. Patiyaxan xafafaspi. Me-ama nabeyax 
poxade fʉlaeliajwa wʉt, ja-aech japi suiꞌ. Suiꞌ pejmatnaetanxot, me-ama oro
corona matlʉaꞌa wʉt, jamatnae-aechi. Suiꞌ pejxubej, me-ama jiwxu wʉt, jaxu-
aechi. 8  Japi suiꞌ lakasnikbej. Me-ama wathoꞌ lakasnikpi, jala-aech japi suiꞌ. 
Suiꞌ pejbʉaꞌanbej, me-ama nuthbʉaꞌan wʉt, jabʉaꞌ-aechi. 9 Japi suiꞌ chanlaela
bej pabok, xʉaꞌlas wʉt xakolasamatas. Pejbaꞌanbej xabich thiaxan-el. Me-ama 
kawaei zorra xadadʉk wʉt, nabeliajwa fol wʉt, jabaꞌthia-aech japi suiꞌ. 10 Tʉa-
ebejpi. Me-ama afʉ, jatʉa-e-aechi. Japi suiꞌ pejtʉa-etat pajal wʉt, jiw wexaen
kaxaes cinco juimtje. 11 Ángel, pinamʉth tataef­lan, chinax matduka-elmʉth, 
japon japi suiꞌ tatoꞌal. Hebreojametat japon ángel pawʉl Abadón. Griegoja
metat pawʉlon Apolión.

12  Matxoelapijax babijax toep. Pefʉk weꞌp koleyax babijax pasliajwa 
ampathatat.

13  Pejme asan ángel, seispijin, nababa trompeta. Do jawʉt, jʉmtaenxbej 
jamekal, jʉm-aech wʉt altarxotdin. Japox altar isas orotat. Nukox Dios 
pejwʉajnalel. Japa-altarmatwʉajtat, kaenanʉla esquinaxot nuil, me-ama 
pakmat-e, jasi. Japacuatro mat-exot japajame jʉm-aech wʉt, jʉmtaenx. 

14 Japajame jʉm-aech seispijinliajwa: “¡Cuatro ángeles, kʉspi pinjiyax nawel
babʉꞌxot, japi jolde! Japox nawel pawʉl Éufrates” —aechox altarxot. 15  Do 
jawʉt, japi ángeles jols, pejmatkoi wepach xot japi ángeles beliajwa xabich 
jiw, la tercera parte ampathatpijiw. Japi ángeles xabich piach wʉajnawet 
japox isliajwa. 16  Samata, jawʉt japi ángeles kitoꞌapi soldaw potʉajnʉchan
pijiw jiw beliajwa. Jʉmtaenx doscientos millones soldaw kitoꞌaspox. Chijia 
wʉti, kawaeitat chafolpi.

17-18  Ja-aech japox, masoxtat taenx wʉt, soldaw chaf­laech wʉt kawaeitat. 
Japi matiafxafafas patiyaxan, padaelmajiw xʉaꞌbalas wʉt xakolasamatas. 
Japi kaenanʉla matiafxafafas pasoeyax, pathoeyaxbej, pawaerlax sʉapich
bej. Kaenanʉla japi pejkawaei, pejmatnaetan, me-ama nuthmatnaetan wʉt, 
jamatnae-aech japi suí. Kawaeikaechanxot kaechnakakolas jit, itnuman, 
azufre-itnumanbej. Japoxantat japi xabich jiw, potʉajnʉchanpijiw, matkaej
was. 19 Japi kawaei pejtoꞌthimatduilxot, me-ama jommatnaet wʉt, jatothi-
oef-aech jiw liklaliajwas. Samata, jiw liklas wʉt, xabich jiw tʉp. Jasoxtat japi 
kawaei xabich jiw tabejt pejkaechantat, pejtoꞌthitantatbej.

20 Asew jiw, tʉpa-elpi japoxtat, japi kofa-el babijaxan ispoxan. Kofa-elbejpi 
dep kawʉajanpoxan, ídolos kawʉajanpoxanbej. Japoxan ídolos isas orotat, 
platatat, broncetat, iaꞌantat, naechantatbej. Ídolos asbʉan jʉmch ídolos. 
Samata, japoxan taeyaxil. Jʉmtaeyaxilbejpox. Laejaxilbejpox. 21 Jiw, namapi 
ampathatat, kofa-elbejpi asew jiw bapoxan, pinjoeꞌaxanbej, asew wathoꞌ 
bʉꞌmoejtpoxanbej. Kofa-elbejpi natkowaliajwa.

Ángel xafolpox xakoeyasfʉt, cha-aelfʉt, lelspox

10 �1 Do jawʉt, xan taenx asan ángel, pamaman, fʉloek wʉt athʉlelsik 
itloejentat. Pejmatnaetabijlasik alwaera duk. Pejbe, me-ama jit tam

dadut wʉt, jabe-aechon. Xunakthianbejpon. Me-ama juimt nakthian wʉt, 
jaxu-aechon. 2  Xanukon pelfʉt, cha-aelfʉt, lelspox. Japafʉt baꞌtas. Majt 
japafʉt xakoeyas. Poklatʉaklel tʉaknoton marminmatwʉajtat. Soenatʉak
lel tʉaknoton satat. 3  Japon ángel xabich nejlat. Nejlat wʉt, me-ama nuth 
jʉmbʉꞌt wʉt, jajʉm-aechon. Japox jʉmtaenx wʉt, chamx siete veces xabich 
jʉmseꞌbala. 4 Do jawʉt, xan lelasian chamx jʉm-aechpox. Pe jawʉt, asajame 
jʉmtaenx athʉlelsik najʉm-aechsik wʉt. Japajame najʉm-aech ampox: 
“¡Asew jiw nabej chapaeꞌ jʉmtaenampoxan, chamx siete veces jʉmseꞌbala
poxan! ¡Japoxanliajwa nabej lelabej, jʉmtaenampoxan!” —aech japajame 
xanliajwa.

5-6  Japon ángel poklalel mʉaxxachose wʉt, jʉm-aechon: “Dios, pomatkoi
cha dukpon, japon thatbaxo is, puexa nejmach-athʉxotpibej. Isbejpon that, 
puexa nejmach thatxotpibej. Isbejpon mar, puexa nejmach marxotpibej. 
Ampox jʉmchiyaxaelen, diachwʉajnakolax, xan jʉm-an xot Dios pijaxtat. 
Dios chajia jʉm-aechpox moxlisox pasliajwa. 7 Pejme asan ángel, sietepijin, 
trompeta nababeyax tʉadut wʉt, jawʉt Dios tʉadusaxael isliajwa puexa cha
jiakolaxtat nejchaxoelpoxan. Jawʉtbej, tʉadusaxael puexa profetas jʉm-aech
poxan jiwliajwa” —aech ángel, poklalel mʉaxxachosnik wʉt.

8  Majt jʉmtaenxjame pejme athʉlelsik najʉm-aech: “¡Ángel, martat tʉak
notpon, satatbej, japon mox soepande kifisliajwam japacha-aelpelfʉt, baꞌ
tasfʉt!” —aechox, athʉlelsik najʉm-aech wʉt xanliajwa. 9 Do jawʉt, xan mox 

soepandax japon ángel. Xan wʉljowx japapelfʉt nachaxdusliajwapon. Wʉljowx 
wʉt, xan najʉm-aechon: “¡Maj! ¡Xaembej! Xaelam wʉt, kaechxathʉꞌaxaelam. 
Me-ama miel wʉt, kaechxachiyaxaelam. Do jawʉx, xaelam wʉt, nejwoejtat 
xasaxnikaxael. Samata, chawʉlawoejxaenkaxaelam” —aech ángel xanliajwa.

10 Do jawʉt, xan ángel kifitx japapelfʉt. Xaelx wʉt, chiekal kaechxathʉꞌan. 
Me-ama miel wʉt, jakaechxa-an. Biajlax wʉt, xasaxnik tajwoejtat. 11 Jawʉt 
ángel pejme najʉm-aech: “¡Puexa jiw xam chapaem Dios jʉm-aechpoxan! 
Japoxan asamatkoi jachiyaxael xabich asatʉajnʉchanpijiwliajwa, asajame
chan naksiyapi liajwabej, reyesliajwabej” —na-aech ángel, jʉm-aech wʉt 
japoxan xanliajwa.

Asamatkoi kolenje aton jiw naewʉajnaxaelpox Dios pejjamechan

11 �1 Do jawʉt, japon ángel nachaxdut naeya xajuiliajwan. Do jawʉt, 
najʉm-aechon: “¡Nande xajajuiliajwam Dios pejtemploba, altarbej! 

¡Jiw xajuimbej Dios pejtemplobaxoti, japi jiw Dios kawʉajanpi! 2  Dios tapaei 
judíos-elpi japatemplobafʉlmaktxot pasliajwa. Samata, ¡nabej xajajuiꞌ templo
bafʉlmakt! Asatʉajnʉchanpijiw, judíos-elpi, pasaxael Jerusalén paklowaxxot. 
Japi jiw duilaxael cuarenta y dos juimtje japapaklowaxxot. 3  Asamatkoi toꞌa
xaelen japapaklowax poxade kolenje aton. Japi kolenje naxoeyaxael papopa. 
Japi naewʉajnaxael jiw Dios pejjamechan mil doscientos sesenta matkoiyan” 
—na-aech ángel.

4  Dios pejwʉajnalel kole-olivonae nuk. Jaxot koloeyax candelabrobej. 
Japoxan, kolecandelabro, kole-olivonaebej, jiw taen wʉt, nejchaxoelaliajwa 
japi kolenje, Dios toꞌaxaespi, japi jiw naewʉajnaliajwa Dios pejjamechan. 
5  Japi, kolenje, padaelmajiw besias wʉt, pejkaechaxot jit kaechnakakolsa
xaespi padaelmajiw matkaejwaliajwas. Japoxtat xabich nejmachjiw tʉpaxael, 
besias wʉti japi kolenje. 6  Japi kolenje naewʉajan wʉt Dios pejjamechan, 
xajʉpaxael Dios pijaxtat piach iam thilna-elaliajwa. Xajʉpaxaelbejpi min jal 
itxaliaxaliajwa. Japi kolenje nejxasink wʉt asew jiw chapasliajwas pachaema-
elpoxan, japi jiw chalechkal chapasaxaes japoxan.

7 Do jawʉx, japi kolenje Dios pejjamechan naewʉajnax bʉxtoet wʉt, pej
machoefan, babejkolan, nakolsaxoen pinamʉthxotsin, chinax matduka-
elmʉthxot. Jawʉt pejmachoefan nabeyaxael, japi kolenje sʉapich. Pejma
choefan malechaxael japi kolenje, naba wʉton, japi sʉapich. Samata, japi 
kolenje tʉpaxael, baes wʉti. 8  Japi kolenje tʉp wʉt, oelaxael pinjiyax, Jeru
salén paklowaxthialaxxot. Japapaklowaxxot majt wajpaklon kimatamatlas 
cruztat. Asew jiw jʉm-aech Jerusalén paklowaxliajwa: “Sodoma paklowax” 
—aech jiw. O, jʉm-aechbejpi: “Egipto tʉajnʉ” —aechbej jiw Jerusalén pak
lowaxliajwa, Jerusalén paklowaxpijiw, xabich babijaxan is xot. 9 Japi kolenje 
tres matkoi y medio oelaxael paklowaxthialaxxot. Potʉajnʉchanpijiw tae
yaxaespi, oel wʉt. Jiw tapaeyaxil japi mʉthaliajwas. 10 Japi kolenje be-esal 
wʉtfʉk, japi naewʉajan wʉt jiw Dios pejjamechan, japi, me-ama jiw xabich 
taliat wʉt, jachiyaxaeli. Samata, xabich jiw nejchachaemlaxael, taens wʉti 
baespox. Do jawʉt, japi kolenje tʉp wʉt, padaelmajiw, jiw babejchow, fiesta 
isaxael. Jawʉtbej nakaewa malech nachaxduiyaxaeli.

11 Jawʉx, tres matkoi y medio wʉt, japi kolenje Dios mat-eyaxaes pejme 
duilaliajwa. Japi nana wʉt, jiw belwanaxael, japox taen wʉt. 12  Do jawʉx, 

japi kolenje jʉmtaeyaxael, pinjame athʉlelsik jʉmtiskas wʉti: “¡Julaman xan
lelsan!” —tiskas wʉti. Jawʉt japi kolenje julaxoei itloejentat. Padaelmajiw 
fʉltaeyaxaesi, julach wʉt. 13  Japi kolenje athʉ poxase julach wʉt, jawʉt sat 
xabich najaesaxael. Samata, jawʉt Jerusalén paklowaxxot bachan xabich 
tatʉkpaxael. Jawʉt sat xabich naejaesaxtat tʉpaxael siete mil jiw. Jiw namapi 
ampathatat xabich belwaxael. Samata, Dios kawʉajnaxael wʉt, jʉmchiya
xaelpi: “Dios, ¡xam xabich mamnikam!” —chiyaxaeli Dios, athʉpijinliajwa.

14 Japox jachiyaxael, wachakalpijax babijax. Pefʉk weꞌp asababijax. Japox
doꞌ asamatkoi pasaxael.

Ángel, sietepijin, nababapox trompeta
15 Ángel, sietepijin, nababa wʉt trompeta, jawʉt xan jʉmtaenx Diosxotse 

pinjametat najʉm-aechsikpox:
“Wajpaklon Dios, Cristo sʉapich, japi tatoꞌlaxael potʉajnʉchanpijiw. 

Jachiyaxaes pomatkoicha jiwliajwa” —aechi.
16  Veinti cuatro ancianos, chalakpi tʉa-ekaxantat Dios pejwʉajnalel, japi 
brixtat nuil. Makxabijniki sat. Jawʉt chimiajamechan jʉm-aechi Diosliajwa 
itpaeliajwa sitaeyax. 17 Jʉm-aechi ampox Diosliajwa:

“Tajpaklon Dios, xanal gracias-an xamliajwa, tʉadutam xot puexa 
ampathatpijiw tatoꞌlaliajwam. Xabich xajʉpam puexa isliajwam. Xam 
chajia wʉajna dukam. Amwʉtjelbej nakiowa dukam.

	 18	Puexa ampathatpijiw, nejjamechan naexasis-eli, japi jiw xabich palala 
xamliajwa. Xam markampox, matkoi, pat japi jiw kastikaliajwam, 
xabich nalala xot. Jiw, matxoelatʉpi, kastikaxaelam. Profetas, 
xamliajwa nabisti, chaxduiyaxaelam pachaempoxan. Chiekal 
nabist wʉti xamliajwa, ja-aech wʉt, chiekal chaxduiyaxaelam. 
Chiekal nabich-el wʉt, xam chiekal chaxduiyaximil. Asew jiwbej, 
xam sitaenpi, paklochow, pamakbej, xam japi chaxduiyaxaelam 
pachaempoxan. Xamlax jiw toesaxaelam, asew jiw bapi” —aech 
ancianos Diosliajwa.

19 Diosxotse Dios pejtemplobafafa pajut nafafat. Templobatutat xan taenx 
Dios pejbaúl. Japabaúltutat cha-ek Dios tatoꞌalpoxan, matxoelalelspox. Japa
tatoꞌlaxanxot Dios jʉm-aech asamatkoi pejjiw bʉꞌweliajwapox. Jawʉtbej 
taenx chamx nakliafbalapox, jʉmseꞌbalapoxbej. Jawʉtbej sat xabich najaet
bej. Taenxbej granizo, xabich natacholan wʉt. Me-ama iam thilan wʉt, 
ja-aech granizo, xabich natacholan wʉt.

Juan taenpox pawis, Satanásbej

12 �1 Thatbaxotat kaeow atow natulaelt. Japox xan taenx matabijsliaj
wan asamatkoi jachiyaxaelpoxliajwa. Japow puexa chapona-itliak. 

Me-ama juimt matkoipijin, chapona-aechow. Japow nuk juimt madoipijin
matwʉajtat. Japow corona matlʉaꞌt, doce ithaejpijax. 2  Japow moejow. Xabich 
chanowpow, boejpuns xot naxʉwlaliajwa. 3 Do jawʉt, jaxot pinjikolan dragón 
natulaelt. Japon maklej kabʉan-aech. Japon pasoeyan, siete matnaetjepon, 
diez mat-etjebejpon. Kaenanʉla pejmatnaetanxot matlʉaꞌa corona. 4 Pejtoꞌthit 
xawilcha wʉt, xabich piꞌchapon ithaej. Jawʉt una tercera parte ithaej nata
cholan that poxadik. Jawʉt dragón nukjaba japow pejwʉajnalel, yamxʉch 

Apocalipsis 11​, ​12	 758�  



nalaelt wʉt kamta xaeliajwapon yamxʉch. 5 Naxʉwal wʉtow, faenow poich. 
Japoch yamxʉch asamatkoi tatoꞌlaxael pothatapijiw. Jiw tatoꞌal wʉt, chiekal 
tatoꞌlaxaelon. Yamxʉch nalaelt wʉt, kamta bʉꞌfos Dios poxade, Dios sʉapich 
chalakaliajwa. 6  Jawʉt najaetow pajilaxlelde, Dios chaemt poxade. Jaxotde 
pomatkoicha japow naxaeyaxan chaxduif­las mil doscientos sesenta matkoi
yanliajwa japow xaeliajwa.

7 Baxael, athʉxotse Miguel, Dios pej-ángelespaklon, Dios pej-ángelesbej, 
naba, dragón sʉapich, dragón pej-ángeles sʉapichbej. 8  Miguel, pej-ángeles 
sʉapich, malechapi. Samata, dragón, pej-ángeles sʉapich, kaes athʉxotaxili. 
9 Jasoxtat pinjin dragón foꞌakas that poxadik, pej-ángeles sʉapich. Dragón 
asawʉl Satanás.  Japon puexa dep pejpaklon. Chajiakolaxtat natulaelton 
jomtat. Japonlap xabich jiw pothata naekichachajba.

10 Do jawʉx, jʉmtaenx athʉxotse pinjametat jʉm-aechpox:
“Satanás pomatkoicha, pomadoichabej, Dios pejwʉajnalel xabich 

tasalafʉl jiw, Dios naexasiti. Japonlap foꞌakas that poxadik. Samata, 
matkoi pat Dios xatis nakbʉꞌweliajwa babijaxan isaspoxanliajwa. 
Dios nak-itpaeyaxaelbej pejpamamax. Matkoi patbej Dios pajut jiw 
chalaliajwa, tatoꞌlaliajwabejpon. Cristobej jiw tatoꞌlaxael.

	 11	Wajkoew, naexasitpi Cristo tʉppox japi babijaxan ispoxanliajwa, japi 
chapaeibej asew jiw Cristo pejwʉajan naexasitpox. Ja-aech wʉt, 
pejlewla-eli tʉpaliajwa. Samata, malechapi Satanás.

	 12	Xamal athʉxot duilampim, ¡nejchachaemilde, Satanás foꞌakas xot 
that poxadik! Xamallax, japathatxot duilampim, marxotbej, xabich 
nabijasaxaelam. Jachiyaxaelam Satanás pijaxtat. Japon pajut chiekal 
matabijt, kaematkoiyan sʉapich, weweꞌpaspox Dios kastikaliajwas” 
—aech athʉxotse pinjametat jʉmtaenxpox.

13  Dragón that poxadik foꞌakas wʉt, wʉlchakal najaeton pawis jaelsliajwa, 
naxʉwalpow. 14  Jawʉt japow baꞌduchas, kakoefbaꞌ. Samata, japow punjala 
pajilax poxade, dukaxael poxade. Jawʉt dragón xabich atʉaj waeltas. Japow 
pajilaxxot tres waechan y medio naxaeyaxan pomatkoicha chaxduiyaxaes 
japow xaeliajwa. 15  Do jawʉt, dragón min pinjiyax xul wʉt, japox nawel 
nadofa japow buꞌlaliajwa japoxtat. 16  Pe jawʉt, Dios pijaxtat sat tawakfʉla. 
Jawʉt japamin natoek, sat tawakfʉla poxadik. 17 Samata, dragón xabich 
palala, japow wia xot. Jawʉt dragón fʉlaech nabeliajwa, japow pamojiw 
sʉapich, japi naexasiti Dios tatoꞌalpoxan, Jesús pejwʉajan naexasitibej. 18  Do 
jawʉx, dragón nuk marbabʉꞌtat wʉllalasliajwapon asan marpijin, japon 
kajachawaesliajwas.

Kolenje pejmachoefan, babijaxan ispipox

13 �1 Xan taenx marxot pinjikolan pejmachoefan, xabich babijaxan ispon, 
matlʉsan wʉt, julan wʉtbejpon. Japon nuk marbabʉꞌtat. Japon siete 

matnaetan, diez mat-etjebejpon. Kaenanʉla pejmat-etxot matlʉaꞌas corona. Pej
machoefan pejmatnaetantat lels pawʉlan. Japawʉlan jʉm-aech babejjamechan 
Diosliajwa. 2  Pejmachoefan, taenxpon, marxot julan wʉt, japon, me-ama nuth 
nacheklan, jakabʉan-aechon. Pejtʉakbej, oso pejtʉak wʉt, jatʉak-aechon. Pejkae
chabej, nuth pejkaecha wʉt, jakaecha-aechon. Dragón chaxdut pejtʉa-ekax, malis 
pamamaxbej, pejmachoefanliajwa. Dragón tapaeibej japon pejmachoefan xabich 

jiw tatoꞌlaliajwa. 3 Japon pejmachoefan kaematnaetxot xabich pinmatnae-itfapon. 
Puexa jiw japox taen wʉt, nejchaxoeli: “Ampon bej tʉpaxaelbej amwʉt” —aechi, 
nejchaxoel wʉt. Do jawʉt, japa-itfa kamta chiekal koel. Pothatapijiw japox taen 
wʉt, nejchaxoelanuili. Samata, xabich japi jiw japon pejjiw nadofapi. 4 Japi jiw 
nuil brixtat dragón pejwʉajnalel itpaeliajwa sitaeyax. Jasox ja-aech, japi jiw pajut 
chiekal matabija xot dragón chaxdutpox pamamax pejmachoefanliajwa. Nuilbejpi 
brixtat pejmachoefan pejwʉajnalel. Nakaewa najʉm-aechi: “Pejmachoefan xabich 
mamnik. Kaen malechaxisal, naba wʉt, japon sʉapich” —na-aechi nakaewa.

5 Dios tapaei pejmachoefan jʉmchiliajwa babejjamechan Diosliajwa. Dios 
tapaeibej pejmachoefan jiw tatoꞌlaliajwa tres waechan y medio. 6  Samata, 
pejmachoefan jʉm-aechfʉl babejjamechan Diosliajwa, Dios pejtemplobaliaj
wabej, Diosxotsepijiwliajwabej. 7 Tapaeisbejpon nabeliajwa, Dios pejjiwpi 
sʉapich, malechaliajwabejpon japi jiw. Tapaeisbejpon xabich jiw tatoꞌla
liajwa. 8  Xabich ampathatpijiw nuilaxael brixtat pejmachoefan pejwʉajnalel 
itpaeliajwa sitaeyax. Japi jiw pejwʉlan lela-esal Cordero pejpelfʉtat, kimata
matlaspon cruztat. Japapelfʉtat wʉllelspikal duilaxael Diosxotse pomatkoi
cha. Japawʉlan chajia lels, Dios ampathat is-el wʉtfʉk.
	 9	Xamal chiekal matabijasiam wʉt ampox, chiekal naewesaxaelam xan 

jʉmchiyaxaelenpox:
	 10	“Jiw jiapi jiw jebatat, japibej asamatkoi jeyaxaes jiw jebatat. Jiw asew 

bapi espadatat, japibej asamatkoi beyaxaes espadatat.”
Samata, Dios pejjiw nabijat wʉt asew jiw pijaxtat, japi jiw boejtaliasfʉlaxael. 
Japi xanaboejafʉlaxaelbej Dios chajia jʉm-aechpox japiliajwa jachiyaxaelpox.

11 Do jawʉx, xan taenx asan pejmachoefan, babejkolan, satlel nakolsan wʉt. 
Japon kolemat-etje. Me-ama cordero wʉt, jamat-e-aechon. Naksiya wʉt, nak
siyapon, me-ama dragón. 12 Pejmachoefan, marxot matxoelanakolsanpon, japon 
pijaxtat satlel nakolsanpon puexa jiw tatoꞌal. Jawʉt satlel nakolsanpon puexa 
jiw toꞌa japi jiw jʉmchiliajwa marxot nakolsanponliajwa: “Xam xabich pachae
mam” —chiliajwa japi jiw. Japon majt pinmatnae-itfa. Asew jiw japox taen wʉt, 
nejchaxoeli japonliajwa: “Amwʉt bej tʉpaxaelbejpon” —aechi, nejchaxoel wʉt. 
Pe jawʉt, japox itfa kamta chiekal koel. 13 Satlel nakolsanpon is koechaxan jiw 
taeliajwa. Toꞌabejpon jit natacholnaliajwa athʉlelsik. 14 Japoxan japon is, marxot 
nakolsanpon sʉapich, xabich jiw, ampathatpijiw, naekichachajbaliajwa. Satlel 
nakolsanpon, japon jiw kitoꞌa marxot nakolsanpon, me-ama japon pej-ael isliaj
wapi, japi jiw japox kawʉajnaliajwa. 15 Jiw kitoet wʉt japox isax, satlel nakol
sanpon pijaxtat japox, ídolo, pajut laeje. Do jawʉt, japox ídolo jiw toꞌa nuila
liajwa brixtat kawʉajnaliajwapi japox. Kitoꞌabejpon beliajwa jiw nuila-eli brixtat 
japox wʉajnalel jʉmchiliajwa: “Xam xabich pachaemam” —chiliajwa. 16 Satlel 
nakolsanpon kitoꞌa puexa jiw kimarkaliajwas poklalel. Ja-el wʉt, makmarkaliaj
was. Jakitis, puexa jiw markas wʉt, paklochowpi, paklochowa-elpibej, kimae
yow, kijilabej, esclavospi, esclavos-elpibej. 17 Jiw marka-esalpi, japi kitapae-esal 
pejew mowaliajwa, wʉajsliajwabej. Pejmachoefan pejwʉltat markaspi, japikal
lax tapaeis pejew mowaliajwa, wʉajsliajwabej. Pejmachoefan pejwʉla-el wʉt, 
japon pejnúmero markaspi, japilax tapaeis pejew mowaliajwa, wʉajsliajwabej.

18  ¡Jiw nej nejchaxoele chiekal matabijaliajwa! Ja-aech wʉt, matabijaxaeli 
marxot nakolsanpon pejnúmero. Japon pejnúmero, seiscientos sesenta y seis. 
Japanúmero jiw matabijaliajwa japon pejwʉl.

Jajuwpi, puexa 144.000 jiw

14 �1 Xan taenx Cordero, nuk wʉt mʉaxmatwʉajtat. Japamʉax pawʉl 
Sión. Japamʉaxmatwʉajtat Cordero bʉꞌnuk pejjiw, ciento cuarenta 

y cuatro mil jiw. Japi pejmaktat lels Cordero pejwʉl, Cordero pax pejwʉ
lbej. 2  Jawʉx thiataenx, thia-okafʉlik wʉt. Xabich minafurt wʉt, jathia-
aechox. Najubala wʉt, jathia-aechbejpox. Xan thiataenxpox, xabich jiw arpa 
daka wʉt, jathia-aechox. 3  Cordero pejjiw pajeljajuit jajuw Dios pejwʉajna
lel, cuatro choef kabʉan-aechpi wʉajnalelbej, ancianos wʉajnalelbej. Asew 
jiw, asamʉtpijiw, matabija-el jajuiliajwa japajajuit. Ciento cuarenta y cuatro 
mil jiw, bʉꞌwiaspi ampathatat, japikal matabija japot jajuit jajuiliajwa. 4 Japi 
poejiw chinax wathoꞌ nos-el. Chinax asew wathoꞌ bʉꞌmoejs-elbejpi. Cordero 
fʉlaeyaxael poxade, japi jiw fʉlfʉlaeyaxael japoxade. Cordero tʉp wʉt 
cruztat, japon mot japi jiw babijaxan ispoxanliajwa. Japi jiwlis Dios bʉꞌwias. 
Japi matxoela bʉꞌwias Dios pejjiwaliajwa, Cordero pejjiwaliajwabej. 5  Japi 
chinax kichachajba-el. Samata, chiekal bʉꞌwʉajanjillisi Diosliajwa.

Tres ángeles jʉm-aechpox asamatkoi jachiyaxaelpoxan ampathatat
6  Do jawʉt, asan ángel xan taenx, athʉ fʉlaen wʉt. Chimiawʉajan japon 

xalaen chapaeliajwa puexa ampathatpijiw. Japawʉajan pomatkoichaliajwa 
ampathatpijiwliajwa. 7 Japon ángel pinjametat jʉm-aech jiwliajwa: “¡Xamal 
sitaem Dios! ¡Jʉmchisfʉlde: ‘Xam xabich pachaemam’ —amsfʉlde Dios
liajwa! Patlisox Dios kastikaxaelpox jiw, babijaxan isfʉlpi. Dios is thatbaxo. 
That, marbej, ispon. Isbejpon satlel minan nakakolsanpoxan. Samata, ¡nuilde 
brixtat Dios kawʉajnaliajwam!” —aech ángel jiwliajwa.

8  Do jawʉx, asan ángel taenx, athʉ wachakal fʉlaen wʉt. Japon pinjame
tat jʉm-aech: “Babilonia paklowaxpijiw chiekal toejwas, pomatkoicha ídolos 
kawʉajan xoti. Samata, xabich asew jiwbej, potʉajnʉchanpijiw, nakxataefʉl 
ídolos kawʉajnaxan. Japi jiw, Dioskal kawʉajna-el. Samata, japi, me-ama 
pawis pamalkal bʉꞌmoejs-el, ja-aech japi jiw” —aech japon ángel. 9-11 Do 
jawʉx, asan ángel taenx. Japon trespijin. Japon ángel athʉ fʉlaen wʉt, pin
jametat jʉm-aechfʉldinpon: “Jiw sitaen wʉt, nuil wʉtbejpi brixtat marxot 
nakolsanpon pejwʉajnalel, japon pej-ael isaspox, ídolo, wʉajnalelbej, ja-aech 
wʉt, Dios xabich palalaxael japi jiwliajwa. Kitapaei wʉtbejpi makmarkaliaj
was, o, kimarkaliajwasbej, ja-aech wʉt, Dios xabich kaes pejme palalaxael 
japi jiwliajwa. Japi jiw xabich Dios kastikaxaes. Kakamwaxaesi jit, azufre 
sʉapich, tamdadutpox. Japoxantat japi jiw xabich nabijasaxael Dios pej-
ángeles pejwʉajnalel, Cordero wʉajnalelbej. Japajit pomatkoicha athʉ itnum 
julaxael. Pomatkoicha japi jiw nabijasaxael, matkoi, madoibej. Japox nabija
sax toepaxil. Jachiyaxaes, japi jiw Dios kastikas wʉt” —aech ángel, trespijin, 
athʉ fʉlaen wʉt.

12  Samata, Dios pejjiw boejtaliasfʉlaxael, nabijat wʉt. Japi chiekal naexa
sisfʉlaxaelbej Dios. Japi kofaxilbej Jesús pejwʉajan naexasitpox.

13  Pejme jʉmtaenx, athʉlelsik kaejame jʉm-aech wʉt xanliajwa: “¡Lelde 
Cristo pejwʉajan naexasitiliajwa! Jiw Cristo pejwʉajan naexasit wʉt, hasta 
japi tʉp wʉt, japi jiw xabich nejchachaemlaxael” —aech athʉlelsik xanliajwa 
najʉm-aechsikpox.

Espíritu Santobej najʉm-aech: “Diachwʉajnakolax japi jiw nejchachaem
laxael. Cristo pejwʉajan naexasiti damlathʉlaxael nabistpoxanliajwa Dios
liajwa. Japi is pachaempoxan asew jiwliajwa ampathatat. Samata, Dios chax
duiyaxaes malechpoxan Diosxotse” —aech Espíritu Santo.

Dios kastikaxaelpox babijaxan ispi
14  Pejme taenx itloejen, xabich papoeyax. Japa-itloejenmatwʉajtat aton 

ek. Matlʉaꞌton orocorona. Xa-ekon pawʉlox hoz. Japox xabich pabʉaꞌ. 15 Do 
jawʉt, asan ángel nakolt Dios pejtemplobaxot. Japon jʉm-aech pinjametat 
itloejenmatwʉajtat ekon jʉmtaeliajwa: “Patlisox matkoi xam chatsiapsliaj
wam that poxadik. ¡Nejhoztat chatsiapde foelpi, pachaem xotlisi chatsiapsliaj
wam!” —aech ángel, Dios pejtemplobaxot nakoldinpon. 16 Itloejenmatwʉajtat 
ekpon chatsiapsdiklison foelpi. Jawʉt chanotlison japi.

17 Do jawʉt, asan ángel nakolt athʉxot Dios pejtemplobaxot. Japonbej 
xafol hoz, xabich pabʉaꞌpox. 18  Jawʉt asan ángel fʉlaen altarxot. Japonlap 
altarjit tataef­lan. Jawʉt pinjametat lapon asan ángel, Dios pejtemplobaxot 
nakoltponliajwa. La wʉt, jʉm-aechon: “¡Xabʉaꞌdik that poxadik uvadunan 
xabich tasiapaliajwam hoztat, xabich foei xotlisi!” —aechon. 19-20 Japon ángel 
fʉlaeklison that poxadik uvadunan tasiapaliajwa. Tasiapa wʉt, japa-uvadu
nan chanoton. Kaeyaxtat thondik xabich pinjikolat poxadik uva-ufan juka
liajwa. Japot ek paklowax tathoetlel. Jaxot uva-ufan jukon. Xabich uva-ufan 
nakola wʉt, atʉaj uffol. Japa-uva-ufan, trescientos kilómetros pakchowax 
uffolpox. Soꞌnik kaemetro y medio.

Siete ángeles kaenanʉla orocopantat chaxfolpox 
babijaxan, tabejsliajwapi that

15 �1 Athʉxot taenx asamatkoi jachiyaxaelpox ampathat. Japox taenx 
wʉt, xan xabich beljwax. Siete ángeles kaenanʉla orocopantat 

chaxfol babijaxan, tabejsliajwapi ampathat. Japoxan ja-aech wʉt, Dios kaes 
palalaxil jiw babijaxan ispiliajwa.

2  Do jawʉt, pejme taenx mar kabʉan-aechpox. Japox vídrio kabʉan-aech. 
Pe xabich tinkpox. Xabich thʉajalbejpox. Patuleldik jit kabʉan-aechox. 
Taenxbej, jiw nuil wʉt marbabʉꞌxot. Japi jiw kaenanʉla arpa xanuil, Dios 
chaxduwspoxan. Japi jiw malecha pejmachoefan. Malechabejpi ídolo, pema
choefan-aeltat isaspox. Kitapae-elpi markaliajwas pejmachoefan pejnúmero, 
japon pejwʉlbej. 3  Japi jiw jajuw Moisés pejjajuit, Cordero pejjajuitbej. Japon 
Moisés, nabistpon Diosliajwa. Japi jajuw wʉt, jʉm-aechi Diosliajwa:

“Dios, xam xabich mamnikam. Puexa jiw tatoꞌlamponambej ampathatat. 
Puexa isampoxan xabich pachaem. Xam jiw naekichachajba-emil.

	 4	Xam puexa jiw sitaeyaxael. Japi jiw jʉmchiyaxaelbej: ‘Xam xabich 
pachaemam’ —chiyaxaeli. Xam kaenam chinax babijax is-emil. 
Potʉajnʉchanpijiw xamxot pasaxael. Jiw nuilaxael brixtat xam 
nejwʉajnalel kawʉajnaliajwa. Japox japi jiw isaxael xamliajwa, pajut 
taen xot xam isampoxan, xabich pachaempoxan” —aechi, jajuw wʉt 
jajuitat.

5 Do jawʉx, taenx athʉxot Dios pejtemploba, pajut nafafasfʉl wʉt. Samata, 
templobatutat taenx kaepiezax. Japox pawʉl Lugar Santísimo. 6 Templobaxot 

siete ángeles nakola. Japi ángeles kaenanʉla xafol babijaxan that tabej
sliajwa. Japi pejnaxoe xabich chimia, xabich papoeikolaxanbej. Xabich nak
liafanbej japi pejnaxoe. Kaenanʉla pejmatiafanxot duw orocinturónmʉatan. 
7-8  Do jawʉx, cuatro choef kabʉan-aechpi, kaen japixot chaxduw orocopan 
kaenanʉla siete ángelesliajwa. Japacopan kaenanʉla wʉlʉs. Japoxan jiw taen 
wʉt matabijaliajwa, Dios jiw babejchow xabich kastikaxaelpox. Jawʉt, Dios 
pejtemploba xabich itnumsfʉl wʉt, itnum wʉlʉkafʉl japatemplobatat. Japox 
jiw taen wʉt matabijaliajwa, japon xabich mamnikpon, xabich pachaempon
bej. Samata, chinax kaen aton leyaxil Dios pejtemploba. Chiekal toet wʉt 
siete babijaxan ampathatat, ja-aech wʉt, Dios pejme tapaeyaxael jiw leliajwa 
japon pejtemploba.

Dios kastikaxaelpox babijaxan ispi

16 �1 Do jawʉx, jʉmtaenx pinjametat jʉm-aechpox Dios templobaxot
din siete ángeles jʉmtaeliajwa: “¡Xalaemk siete copan that poxadik! 

¡Japacopan kaenanʉla chafaꞌbalam thatxotdik!” —aech japajame Dios 
pejtemplobaxotdin.

2  Do jawʉt, kaen ángel pejcopa chafakcha thatadik. Ángel japox is wʉt, 
ampathatpijiw, pejmachoefan markaspi, japi jiw pobʉꞌta wenaduws bʉꞌxa
xaef­lawaxae. Xabich pinaboejsbejpi. Jatisbej kawʉajanpi ídolo, pemachoe
fan-aeltat isaspox.

3  Do jawʉx, asan ángel, wachakalpijin, chafakcha pejcopa mar poxadik. 
Jawʉt mar jal nadofa. Me-ama aton, xʉaꞌlaspon, pejjal wʉt, ja-aech mar. 
Samata, puexa choef, baxibej, tʉp, marpijiw.

4 Do jawʉx, asan ángel, trespijin, pejcopa chafakcha nawelanxotdik, pinala
janxotdikbej, satlel minan nakakolsanxotdikbej. Puexa japaminan jal nadofa. 
5 Do jawʉx, pejme jʉmtaenx asan ángel, japon puexa minan tataefʉlpon, jʉm-
aech wʉt Diosliajwa:

“Dios, xam babijax is-emil. Xam amwʉtjel dukam. Xamlap majt 
dukambej, is-emil wʉtfʉk that. Xabich jiw kastikam, japi jiw 
babijaxan is wʉt. Xabich babijaxan is-el wʉt, bijiat kastikam japi jiw. 
Samata, xam xabich pachaemam.

	 6	Amwʉtjel xam jiw kastikam, japi jiw chajiakolaxtat nejjiw xabich ba 
xoti. Japibej ba nejprofetas. Samata, amwʉtjel xam min itxaliaxam jal 
nadofaliajwa, japi jiw feliajwa japajal. Jasoxtat japi jiw xam kastikam” 
—aechon Diosliajwa, japon ángel, puexa minan tataefʉlpon.

7 Pejme jʉmtaenx asan ángel, altarxotdin jʉm-aech wʉt Diosliajwa: “Xam 
xabich mamnikam. Jiw xabich kastikam, xabich babijaxan is wʉt. Babijax 
is-el wʉt, japi jiw kastika-emil” —aech ángel Diosliajwa.

8  Do jawʉx, asan ángel, cuatropijin, pejcopa chafakcha juimt matkoipijin 
poxadik. Jawʉt xabich kaes pejme tʉajnik jiw kakamwaliajwas. 9 Samata, 
puexa jiw xabich bʉꞌforwas masxaeyax. Japi jiw nakiowa Dios naexasis-el. 
Diosliajwa jʉmchi-elbejpi: “Xam xabich mamnikam” —chi-eli. Japi jiwlax 
asbʉan jʉmch babejjamechan jʉm-aech Diosliajwa, japon xajʉpon xabich jiw 
kastikaliajwa, babijaxan ispi.

10  Do jawʉx, asan ángel, cincopijin, chafakcha pejcopa pejmachoefan 
pejtʉa-ekax poxadik. Jawʉt xabich itkʉaꞌnik pejmachoefan tatoꞌaltʉajnʉxot. 

Japatʉajnʉpijiw xabich boejtaliat paxaechax. 11 Jasoxtat japi jiw xabich 
nabijat wʉt, nakiowa asbʉan jʉmch babijaxan isfʉl. Japi jiw xabich nabijat 
paxaechaxtat. Waeisbejpi bʉꞌxaxaef­lawaxae. Samata, japi jiw babejjamechan 
jʉm-aechfʉl Diosliajwa, athʉxotse dukponliajwa.

12  Do jawʉx, asan ángel, seispijin, pejcopa chafakcha nawel poxadik. Japox 
nawel pawʉl Éufrates. Jawʉt nawel kamta siow likaliajwa reyes, xabich pej
soldaw sʉapich. Japi fʉlaen juimt julanlelsan.

13 Jawʉx taenx tres dep. Japi kaboethil kabʉan-aech. Kaen kaboethil nakolt 
dragón pejkaechatat. Asan kaboethil nakolt pejmachoefan, babejkolan, pej
kaechatat. Asan kaboethil nakolt profeta-elpon pejkaechatat. 14 Japi kaboethil 
isfʉl koechaxan. Jawʉt kaboethil fʉlaech puexa reyes tamejaliajwa, nabeliaj
wabejpi, Dios sʉapich. Pe Dios kaes pejme xabich mamnik. Me-ama puexa 
ampathatpijiw, reyes, jachi-el Dios. Diachwʉajnakolax pat Dios markpox, 
matkoi, nabeliajwapon dragón, pejjiw sʉapich.

15  Jawʉt jʉmtaenx, Jesús jʉm-aech wʉt asamatkoi jachiyaxaelpoxliajwa: 
“¡Chiekal naeweꞌe! Pejme fʉloekx wʉt, asamatkoi chalechkal pasaxoekan. 
Me-ama kithakan chalechkal pat, xan jachiyaxaelen, chalechkal pasaxoekan 
wʉt. Aton pajut chiekal natataef­lafʉl wʉt, is-el wʉtbejpon asaxan babija
xan, asamatkoi xan paskax wʉt, japon aton xabich nejchachaemlaxael. Japon 
padalaxil xanliajwa, babijax is-el xoton” —aech Jesús, jʉm-aech wʉt asamat
koi jachiyaxaelpoxliajwa.

16  Do jawʉx , j api dep tameja puexa reyes. Reyes tamejas, pejsoldaw 
sʉapich. Natamejaxot pawʉl hebreojametat Armagedón.

17 Do jawʉx, asan ángel, sietepijin, chafakcha pejcopa joewa poxadik. 
Jawʉt, Dios pejtemplobatat Dios pejtʉa-ekaxtat ek wʉt, pinjametat jʉm-
aechon: “Puexa tʉadutlisox, xan jʉm-anpoxan” —aechon. 18  Do jawʉt, xabich 
chamx nakliafbala. Jʉmseꞌbalabej. Sat xabich kaes najaetbej. Ampathatxot 
majt jasox jachi-el, sat najaet wʉt. 19 Jawʉt pinjiyax, Babilonia paklowax, 
tawakfʉla wʉt, trestafaje nadijan. Asapaklowaxanxotbej bachan xabich 
jʉwal. Jawʉt Dios tʉadut Babilonia paklowaxpijiw kastikaliajwa. Dios xabich 
palala japapaklowaxpijiwliajwa, xabich babijaxan is xoti. 20 Sat xabich najaet 
wʉt, puexa tanaetan, pinamʉaxanbej, kijchas. 21 Jawʉt xabich granizo nata
cholanbej. Xabich pinjitan. Japi granizo jajaera. Xabich thʉnkbejpi. Japotan 
kaenanʉla dewnik, me-ama kaes cuarenta kilos. Samata, japatʉajnʉpijiw 
jʉm-aech babejjamechan Diosliajwa, xabich kastikas xoti Dios.

Dios kastikaxaelpox ídolos kawʉajanpi

17 �1 Siete ángelesxot, kaen japixot xan napaꞌan. Japon, ángel, najʉm-
aech: “¡Xabʉaꞌt! Xam itpaeyaxaelen Dios kastikaxaelpox pinjiyax, 

Babilonia paklowaxpijiw. Japapaklowax isas nawelanbabʉꞌantat. Japapak
lowaxpijiw, me-ama pawis, poejiw bʉꞌmoejtpow plata kanaliajwa, ja-aech 
japapaklowaxanpijiw, kawʉajnafʉl xoti ídolos. 2  Puexa ampathatpijiw, reyes, 
japi majt Dioskal kawʉajan. Japi reyes Babilonia paklowaxxot papat wʉt, 
japibej ídolos kawʉajnafʉl. Kaen Dioskal kawʉajnafʉla-ellisi” —na-aech 
ángel xanliajwa.

3  Do jawʉx, xan Espíritu Santo pijaxtat masoxtat taenx, ángel nabʉꞌfol 
wʉt pajilax poxade. Jaxotde taenx kaeow pawis, tʉa-ek wʉt pejmachoefan, 

pasoeyan. Pejmachoefan siete matnaetje, diez mat-etjebejpon. Pobʉꞌta xabich 
pawʉlan lels. Japawʉlan jʉm-aech babejjamechan Diosliajwa. 4 Japow pejyiaf 
xabich pasoeyax. Xatafals, asacolor sʉapich. Japacolor pawʉl púrpura. Pejyiaf 
xabich duws oro chapachaemaliajwa, iaꞌ ommaenkpibej, asewbej, pawʉli 
perlas. Japow chaxfol orocopa. Xan japacopa taenx wʉt, chiekal matabij
tax japow xabich babijaxan ispoxan, ídolos kawʉajanpoxanbej. 5 Japow pej
maktat kaewʉl lels. Japawʉl jʉm-aechpox puexa jiw matabija-el. Pe japawʉl 
ampox jʉmchiliajwa: “Pinjiyax, Babilonia paklowax, japapaklowaxpijiw kofa 
Dios kawʉajanpoxan. Amwʉtjel japi jiw kawʉajnafʉl ídolos. Isfʉlbejpi kaes 
asaxan, babijaxan. Ja-aech wʉt, puexa asapaklowaxanpijiw nakxataefʉl 
japoxan isaxan” —chiliajwa japawʉl, japow pejmaktat lelspox. 6  Do jawʉt, 
xan tajut chiekal matabijtax, japow saxtas Dios pejjiw pejjal, japi baespi, 
Jesús pejwʉajan naewʉajan wʉt.

Japox taenx wʉt, xan xabich nejchaxoelx. 7 Do jawʉt, ángel najʉm-aech: 
“¿Ma-aech xotkat xam xabich nejchaxoelam? Xam amwʉt chiekal chanaeka
bʉanaxaelen asew jiw matabija-elpoxfʉk ampow pawisliajwa, pejmachoefan
liajwabej, japon siete matnaetje, diez mat-etjebejpon. 8  Pejmachoefan, xam 
taenampon, majt japon duk. Pe amwʉtjel, japon amxota-el. Japon asamatkoi 
nakolsaxoen mʉthxot. Japox mʉth xabich fʉniachdik. Jiw matdukax tae-esal. 
Jiw, wʉllela-esalpi Cordero pejfʉtat, kimatamatlaspon cruztat, japi jiw pejme 
taen wʉti pejmachoefan, xabich nejchaxoelaxaeli. Pe nakiowa, pejmachoefan 
asamatkoi, Dios pejkastikamatkoi pat wʉt, japon pejmachoefan kastikaxaes
bej” —na-aech ángel.

9 Ángel  pejme najʉm-aech: “Jiw matabijapi, japi jiw matabijaxael xan 
jʉmchiyaxaelenpox. Pejmachoefan, siete matnaetjepon, japon pejmatnae japi 
jiw taen wʉt nejchaxoelaliajwa siete mʉaxanmatwʉajantat isaspox Babilo
nia paklowax. Japon pejmachoefan pejmatnae, siete matnaetjepox, japi jiw 
taen wʉt nejchaxoelaliajwa siete reyes tatoꞌalpox japapaklowaxpijiw. 10 Cinco 
reyes, Babilonia paklowaxpijiw tatoꞌalpi, japilis kaenanʉla nakolafʉl. Amw
ʉtjel asan reywich tatoꞌal japapaklowaxpijiw. Japontat seis reyes. Tatoꞌla-
elfʉk sietepijin. Asamatkoi, japon sietepijin rey wʉt, xabich piach tatoꞌlaxilon. 
11 Pejmachoefan, majt tatoꞌalpon, japonliajwa amwʉtjel chiekal matabija-esal, 
chiekal ajil wʉt, o, nakiowa wʉton. Japonlap asamatkoi ochopijnaxael, rey 
wʉton. Siete reyesxot, japon kaen majt rey nadofa. Japon pejme rey wʉt, 
japonlap Dios chiekal toesaxaeson” —na-aech ángel xanliajwa.

12  Do jawʉt, pejme ángel najʉm-aech: “Diez mat-etje taenampox, jiw japox 
taen wʉt, nejcha xoelaliajwa diez reyes tatoꞌlaxaelpoxliajwa. Japi reyes 
tʉadui-elfʉk jiw tatoꞌlax. Asamatkoi japi reyes kamta kaewʉtje jiw tatoꞌal 
wʉt, asbʉan jʉmch tapaeyaxaes kaehora jiw tatoꞌlaliajwa. Japi reyes tatoꞌal 
wʉt, tatoꞌlaxaeli, pejmachoefan sʉapich. 13  Diez reyes asamatkoi tatoꞌal wʉt, 
japi kaenejchaxoelaxael. Japi kaenanʉla tapaeyaxael pejmachoefan tatoꞌla
liajwa pejjiw. 14 Japi reyes nabeyaxael, Cordero sʉapich. Pe Cordero malecha
xael, puexa jiw tatoꞌlan xot, japon puexa reyes tatoꞌlan xotbej. Puexa jiw, Dios 
makanochpi japon pejjiwaliajwa, japi jiw, Cordero sʉapich, malechaxaeli pej
machoefan, japon pejjiwbej” —na-aech ángel.

15 Ángel pejme najʉm-aech: “Nawelan mox xam taenampi Babilonia paklo
waxxot, japi nawelan, jʉmchiliajwa ampox: ‘Ampathatpijiw’ —chiliajwapox. 

16 Japi, diez reyes, pejmachoefan sʉapich, japi xabich nejweslaxael Babilonia 
paklowaxpijiw. Samata, japi Babilonia paklowaxpijiw ba wʉti, japapaklo
waxpijiw pejew xabich nosaxaeli. Do jawʉx, japapaklowax lausaxaelbejpi. 
17 Diez reyes asamatkoi kaenejchaxoelaxael tapaeliajwapi japon pejmachoe
fan tatoꞌlaliajwa puexa ampathatpijiw. Japox jachiyaxael, me-ama Dios cha
jiakolaxtat jʉm-aech japoxliajwa. 18  Xam taenampow, pawis, tʉa-ekpow 
pejmachoefan, pasoeyan, japow taenam wʉt, nejchaxoelaliajwam: ‘Ampow, 
me-ama Babilonia paklowaxpijiw, ja-aechow’ —chiliajwam, nejchaxoelam 
wʉt. Babilonia paklowaxpijiw tatoꞌal puexa ampathatpijiw, reyes” —na-aech 
ángel xanliajwa.

Babilonia paklowaxpijiw toejafaspox

18 �1 Do jawʉx, taenx, asan ángel fʉloek wʉt athʉlelsik. Japon ángel 
xabich asew ángeles tatoꞌal. Japonbej chapona-itliak. Japox itliakax 

itliak thatat. 2  Japon ángel pinjametat jʉm-aech:
“¡Pinjiyax, Babilonia paklowax, toejafas! Amwʉtjel japapaklowax 

dep pejpaklowax nadofa. Japapaklowaxxot xabich thʉtha, kakan, 
pejmachoef. Japikal amwʉtjel naliaxa, Babilonia paklowax toejafas 
wʉt.

	 3	Babilonia paklowaxpijiw, japi jiw kawʉajan ídolos. Reyesbej ja-aech, 
pejjiw sʉapich. Babilonia paklowaxpijiw ídolos kawʉajan wʉt, 
kaes asaxan babijaxan isbejpi. Samata, Babilonia paklowaxpijiw 
asapaklowaxanpijiw xabich tabejt. Babilonia paklowaxpijiw 
xabich kimaenk. Japi xabich kimaenk wʉt, asapaklowaxanpijiw 
nejmachpejew xapapat mowaliajwa. Samata, japi mowa wʉt 
pejew, japibej kimaeya nadofa. Babilonia paklowaxpijiw Diosliajwa 
babijaxan is xot, toejafas” —aech ángel.

	 4	Do jawʉx, pejme jʉmtaenx athʉlelsik, asan ángel jʉm-aech wʉt: 
“Tajjiwampim, ¡nakolim Babilonia paklowaxxot nak-isasamatam 
babijaxan, japi jiw ispoxan! ¡Ja-amde xamal, Dios kastika wʉt japi 
jiw, xamalbej matkastikasamata, japi jiw sʉapich!

	 5	Babilonia paklowaxpijiw xabich babijaxan is. Samata, japi ispoxan 
babijaxan kaeyaxtat thʉch tamejafʉlas wʉt, japoxan babijaxan 
pasaxael thatbaxo. Dios nejkiowa-el Babilonia paklowaxpijiw 
babijaxan ispoxanliajwa.

	 6	Babilonia paklowaxpijiw japoxan is xot, asew jiw nabijat japoxantat. 
Samata, asamatkoi Babilonia paklowaxpijiw Dios kastikas wʉt, 
xabich kaes pejme nabijasaxael.

	 7-8	Babilonia paklowaxpijiw nejchaxoel: ‘Xatis kaes pejme pachaems. 
Me-ama asew jiw, jachi-esal’ —aechi, nejchaxoel wʉt. Japi xabich 
babijaxan isfʉlpoxantat xabich plata kanapi. Samata, japi xabich 
ommaeyaxan wʉajti. Nejchaxoelbejpi: ‘Xatis, me-ama reyes wʉt, 
jatis, xabich xot wejew. Chinax kaeyax xatis nakweweꞌpa-el. 
Kaematkoi nejchaemilaxisalbej’ —aechi, nejchaxoel wʉt Babilonia 
paklowaxpijiw. Japi asbʉan jʉmch japox nejchaxoel xot, Dios xabich 
kastikaxaesi. Samata, asamatkoi chalechkal wepasaxaes babijaxan. 
Pejjiw wetʉps wʉt, xabich wʉnoeyaxaeli. Xabich litaxaelaxaelbejpi. 

Chalausaxaesbejpi toejafaliajwas. Jasoxtat japi jiw kastikaxaes 
wajpaklon Dios, xabich mamnikpon” —aech ángel athʉxotsik.

9 Babilonia paklowaxpijiw pijaxtat, puexa ampathatpijiw, reyes, kawʉajan
bejpi ídolos. Samata, Babilonia paklowax lautas wʉt, itnum taen wʉti, japi 
reyes xabich wʉnoeyaxael. 10 Japi reyes atʉaj natachaemanuilaxael, pejlewla 
xoti, Babilonia paklowaxpijiw kastikas wʉt. Japi reyes jʉmchiyaxael:

“¡Xabich jiw nabijat, pinjiyax Babilonia paklowaxpijiw, japi majt 
puexa jiw xabich sitaenspi! Japi jiw kastikas wʉt Dios, kaehoratat 
puexa japi jiw chiekal toejafas” —chiyaxael reyes Babilonia 
paklowaxpijiwliajwa.

11 Asatʉajnʉchanpijiw xalalaelnapi pejew mowaliajwa, japi jiwbej wʉnoe
yaxael japapa kl owaxpijiwliajwa. Jasoxtat wʉnoeyaxaeli, ajilaxael xot 
wʉajsiw. 12  Japi jiw majt xalalaena pejew, oro, platabej, mowaliajwa. Xalalae
nabejpi chimia-iaꞌ, ommaenkpi, perlasbej. Xalalaenabejpi chimiabʉꞌan, asa
bʉꞌanbej, pabʉjabʉꞌan. Japabʉꞌan pasoeibʉꞌan. Asacolorpi, púrpurabʉꞌanbej. 
Xalalaenabejpi nejmachtablafachan, xabich xabejniki. Xalalaenabejpi isaspi 
marfiltat, isaspibej chimianaechantat. Xalalaenabejpi isaspi broncetat, anael
tatbej, mármoltatbej. 13  Xalalaenabejpi canela, asaxanbej, naxaeyaxan chax
sipi. Xalalaenabejpi xabejniki, incienso, mirra, perjumaminanbej. Xalalaena
bejpi vinominan, olivosiminan, harinabulan, trigobulanbej. Bʉflaenbejpi pak, 
ovejas, kawaei. Xalalaenabejpi carrozas jiw chananʉamsliajwa. Bʉflaenbejpi 
jiw mowaliajwa, japi jiw esclavosliajwa, nabichliajwapi japatʉajnʉtat. 14 Asa­
tʉajnʉchanpijiw, xalalaenapi pejew mowaliajwa, japi nakaewa najʉmchiya
xael Babilonia paklowaxpijiwliajwa:

“Babilonia paklowaxpijiw laelp wʉt, ¡puexa naebaech 
kaechnejxasink xaeliajwa! Amwʉtjel japi tʉp xot, ¡kaes xaeyaxillisi 
kaechnejxasinkbaech xaeliajwa! ¡Japi pejew plata, ponan, xabich 
chimiapibej, puexa japoxan chiekal nafoꞌa!” —nachiyaxael japi jiw 
nakaewa Babilonia paklowaxpijiwliajwa.

15 Pejew xabich mowaxpoxantat Babilonia paklowaxxot, japi kimaeya nado
falisi, japi taen wʉt Babilonia paklowaxpijiw kastikaspox, japilap pejlewt 
atʉaj natachaemanuilaxael. Japibej wʉnoeyaxael japapaklowaxpijiwliajwa. 
16 Jʉmchiyaxaeli:

“¡Babilonia paklowaxpijiw xabich nabijat! Majt japi jiw, me-ama 
kaeow pawis, xabich chamoeyax naxoelpow. Japow pejyiaf, me-ama 
pasoeyax, xatafasox color púrpura. Japow pejyiafxot, me-ama duws 
oro japow chimiowliajwa. Japow pejyiafxotbej, me-ama duws iaꞌ 
ommaenkpi, perlasbej.

	 17	¡Babilonia paklowaxpijiw chalechkal wetoeps kimaeyax!” —chiyaxael 
japi jiw, pejew majt mowapi Babilonia paklowaxxot.

Puexa paklochow, japi barkammochanpijiw, marinerosbej, nakxananʉam
pibej pejew mowaliajwa, puexa japi atʉaj chaduilaxael natachaemaliajwa, 
Babilonia paklowax lautas wʉt. 18  Puexa japi barkamtat nanʉamtpi, Babilo
nia paklowax-itnum taen wʉti, jʉmchiyaxaeli: “¡Ampox, kaeyax paklowax, 
pinjiyax! ¡Do kaes asapaklowax, pinjiyaxpox ajil, me-ama ampapaklowax, 
jasox!” —chiyaxael japi jiw japapaklowaxliajwa. 19 Japi puexa Babilonia pak­
lowax-itnum taen wʉt, thumba pajut namatnaetholaxaeli, asew jiw japox taen 

wʉt matabijaliajwas japi xabich nejxaejwaspox. Wʉnoeyaxaelbejpi Babilonia 
paklowaxpijiw. Barkammochanpijiw pinjametat jʉmchiyaxael:

“¡Xabich nabijat Babilonia paklowaxpijiw! Barkamtat nanʉamti 
Babilonia paklowaxxot pejew mowaliajwa, japi xabich kimaeya 
nadofa. Chalechkal Babilonia paklowaxpijiw Dios kastikas wʉt, 
¡puexa japi chiekal toejafas!” —chiyaxael barkammochanpijiw.

	 20	Jasoxtat Babilonia paklowaxpijiw Dios kastikaxaes, japi pijaxtat Dios 
pejjiw nabijat xot. Ja-aech wʉt, puexa jiw, Diosxotsepi, xabich 
nejchachaemlaxael. Xabich nejchachaemlaxaelbej puexa Dios pejjiw, 
ampathatpijiw. Nejchachaemlaxaelbej apóstoles, profetasbej.

21 Do jawʉx, ángel, xabich mamnikpon, iaꞌt pinjit xachot, me-ama trigofu 
xatkianapot, jasot. Japot iaꞌt foꞌak wʉton mar poxadik, japot iaꞌt kaes tae-
esal. Jawʉt ángel jʉm-aech:

“Me-ama japot iaꞌt jiw kaes pejme taeyaxil, jachiyaxaesbej Babilonia 
paklowax.

	 22	Babilonia paklowaxxot jiw chiekal toejafaxaes wʉt, thiakijlanikaxael 
arpa dakapoxan. Thiajilaxaelbej flauta nababapoxan, trompeta 
nababapoxanbej. Jaxot chiekal ajilaxaelbej nabistpi. Samata, 
thiajilaxaelbej trigo xatkianapoxan iaꞌtat.

	 23	Babilonia paklowaxxot lámpara itliakax itdeljilaxaelbej. 
Japapaklowaxxot jiw chiekal ajilaxael xot, ajilaxaelbej nakjiyaxan. 
Samata, atʉaj jʉm-okpoxan fiesta is wʉt, japoxbej chiekal 
jʉmjisnikaxael. Asatʉajnʉchanpijiw, pejew mowapi potʉajnʉcha, 
japibej ajilaxael. Pinjoeꞌiwbej, jiw naekichachajbapi, japi ajilaxael” 
—aech ángel, jʉm-aech wʉt asamatkoi jachiyaxaelpox Babilonia 
paklowaxliajwa.

24  Dios matabijt, Babilonia paklowaxpijiw ba wʉti profetas, asew jiwbej, 
Dios pejjiwpi. Japapaklowaxpijiw pijaxtatbej Dios pejjiwpi baes potʉajnʉcha. 
Samata, Dios xabich kastikaxael Babilonia paklowaxpijiw.

19 �1 Do jawʉx, jʉmtaenx Diosxotse, xabich Dios pejjiw jʉm-aech wʉt. 
Jʉm-aechi ampox:

“Xatis Dios jʉmchiyaxaes: ‘Xam xabich pachaemam’ —chiyaxaes. Dios 
nakbʉꞌwiapon, japon kaen paklon, puexa jiw tatoꞌlan. Japon xabich 
mamnik. Samata, xajʉp puexa isliajwa.

	 2	Dios matabijt puexa pachaempoxan isliajwa. Jiw xabich babijaxan is 
wʉt, Dios xabich kastika. Samata, Dios xabich kastika Babilonia 
paklowaxpijiw, japi pijaxtat pothatapijiw is xot babijaxan. Japi 
pijaxtatbej Dios pejjiwpi baes” —aech Dios pejjiw Diosxotse.

	 3	Do japi Diosxotse pejme jʉm-aech: “Xatis Dios jʉmchiyaxaes: ‘Xam xabich 
pachaemam’ —chiyaxaes. Babilonia paklowax toejwas wʉt, makach 
itnum toepaxil. Pomatkoicha itnumaxael” —aech Dios pejjiw Diosxotse.

4 Veinticuatro ancianos, cuatro choef kabʉan-aechpibej, Dios ekxot wʉaj
nalel nukapa-oeli itpaeliajwa sitaeyax Diosliajwa. Jʉm-aechi Diosliajwa: 
“¡Pachaem xam isampox Babilonia paklowaxpijiwliajwa! ¡Xam xabich pachae
mambej!” —aechi Diosliajwa. 5 Do jawʉt, Dios ekxot kaejame jʉmtaenx, jʉm-
aech wʉt japajame:

“Puexa xamal Dios sitaenampim, paklochwam, paklochwa-emilpimbej, 
¡jʉm-amde Diosliajwa: ‘¡Xam xabich pachaemam!’ —amde!” —aech 
wʉt japajame.

Diosxotse fiesta ispox Corderoliajwa
6  Do jawʉt, xan pejme jʉmtaenxbej, me-ama jiw xabich jʉmxan-el wʉt, 

jajʉm-aechpox. Japox, minaposnik wʉt, jathia-aech. Japoxbej, xabich chamx 
jʉmseꞌbala wʉt, jathia-aechbejpox. Jawʉt japi jʉm-aech:

“WajDios, japon xabich mamnik. Japon xajʉp puexa isliajwa. Japon 
pajut tʉadutbej pothatapijiw tatoꞌlaliajwa. Samata, xatis japon 
jʉmchiyaxaes: ‘¡Xam xabich pachaemam!’ —chiyaxaeson.

	 7	Nejchachaemlaxaes. Asew jiwliajwa jʉmchiyaxaesbej: ‘Kaen Dios 
xabich mamnik’ —chiyaxaes. Japox jʉmchiyaxaes, pat xot Cordero 
pejnakjiyamatkoi. Japon pijwaxaelpow, thiltlisow.

	 8	Japow naxoelox xabich chamoeyax, xabich papoeikolax, nakliafanbejpox. 
Yiaf, xabich papoeikolax, japox jiw taen wʉt nejchaxoelaliajwa: ‘Japi 
Dios pejjiw laelp wʉt, isfʉla-eli babijaxan’ —chiliajwapi, nejchaxoel 
wʉt” —aechox, me-ama jiw xabich jʉmxan-el wʉt, jajʉm-aechpox.

9 Do jawʉx, japon ángel xan najʉm-aech: “Lelde xan jʉmchiyaxaelenpo
xan: ‘Tadʉchpi naktaeliajwa Cordero pejnakjiyafiesta, japi jiw nejchachaem
laxael’” —na-aech ángel xanliajwa.

Do jawʉt, japon ángel jʉm-aech xanliajwa: “Japajamechan diach chiekal 
wʉajnakolax, Dios pejjamechan xot” —aech japon ángel xanliajwa.

10 Do jawʉt, japon ángel pejwʉajnalel xan brixtat nukx, sitaenx xot. Jawʉt 
najʉm-aechon: “¡Xam nabej nukeꞌ brixtat xan tajwʉajnalel! Xanbej nabistax 
Diosliajwa. Me-ama xam, asew jiwbej nabisti Diosliajwa, xanbej, ja-an. Kaen 
Dios sitaeyaxaelam” —aech ángel xanliajwa.

Nejmachjiw naewʉajan wʉt Jesús pejwʉajan asew jiwliajwa, japi Dios.

Jesús tʉa-ekpox kawaei, papoeyan
11 Do jawʉt, taenx, thatbaxo pajut nafafat wʉt. Jawʉt natulaelt kawaei 

papoeyan. Kawaei papoeyan tʉa-ekpon, japon jiw tatoꞌlan. Japon kicha
chajba-el, jiw tatoꞌal wʉt. Naba wʉtbejpon, japon naba babejchow toesliajwa. 
Samata, japon pawʉl, Fiel y Verdadero. 12  Japon pej-itfu, me-ama jitkaech-
iaꞌan, ja-itfu-aechon. Xabich corona, pin-iat, matlʉaꞌapon. Pejmaktat kaewʉl 
maklelson. Japawʉl asew jiw matabija-el. Japon kaen pajut chiekal mata
bijt. 13  Japon naxoelpox, jal xathochpox wʉt, ja-aechox. Japon pawʉl, Dios 
Pejjame. 14  Japon xabich ángeles fʉlalaelpas. Japi ángeles naxoei papoei, 
pabʉjabʉꞌan. Japi ángeles chalaelp kawaei papoeitat. 15 Matxoelachafolpon 
kawaeitat, kaechmatalʉspon espada, xabich pabʉaꞌpowa. Japowa espadatat 
nabeyaxaelon, ampathatpijiw sʉapich, chiekal naexasisliajwas. Japon chiekal 
tatoꞌlaxaelbej potʉajnʉchanpijiw. Me-ama aton uva saeꞌen, uva-ufan nakola
liajwa, jachiyaxael Dios, jiw babejchow kastika wʉt. Jawʉt xabichaxael jal. 
Dios, xabich mamnikpon, jasox jachiyaxael, xabich palala xot jiw babejchow
liajwa. 16 Matxoelachafolpon kawaeitat thʉch naxoelaxxot, jaxot japon pejwʉl 
lels. Japon pejbetat pejwʉl lels. Japawʉl lelspox jʉm-aech: “Ampon puexa jiw 
tatoꞌlan. Puexa reyes tatoꞌlanbej” —aech japawʉl.

17 Do jawʉx, asan ángel taenx, nuk wʉton juimt matkoipijinmatwʉajtat. 
Japon pinjametat jʉm-aech puexa thʉthaliajwa, kakanliajwabej, kaboerliajwa
bej, jiwchoelliajwabej: “¡Xabʉaꞌt natamejaliajwam, Dios pinjiyax fiesta is xot! 
18  ¡Xabʉaꞌt jiw patʉpa xaeliajwam! Xaeyaxaelam reyes. Xaeyaxaelambej sol
dawpaklochow. Xaeyaxaelambej poejiw, pejlewla-elpi nabeyaxanliajwa. Xae
yaxaelambej soldaw, japi pejkawaeibej. Xaeyaxaelambej puexa esclavos, escla
vos-elpibej, paklochow, paklochowa-elpibej” —aech ángel puexa japiliajwa.

19 Do jawʉt, xan taenx pejmachoefan, babejkolan. Jawʉt taenxbej, puexa 
reyes natameja wʉt, pejsoldaw sʉapich, nabeliajwa kawaei papoeyan cha
folpon sʉapich, japon pejjiw sʉapichbej. 20 Kawaei papoeyan chafolpon jaelt 
pinjin pejmachoefan, marxot nakolsanpon. Jaeltbejpon profetakolna-elpon, 
japon xabich jiw naekichachajbapon. Do jawʉt, japi peldikon jitpuka poxadik, 
jit xabich tamdadutxot, azufre sʉapich. Japon profetakolna-elpon, majt koe
chaxan is pejmachoefan pejwʉajnalel. Koechaxan is xot, jiw xabich naekicha
chajbapon. Samata, jiw kitapaei makmarkaliajwas pejmachoefan pejmarkaxtat. 
Nuilbejpi brixtat kawʉajnaliajwa pejmachoefan pej-ael, japox ídolo isaspox. 
21 Jawʉt kawaei papoeyantat chafolpon espada kaechmatalʉspon. Japowatat 
xabich bapon pejmachoefan pejjiw. Do jawʉx, puexa, japi jiw, xabich xaeslisi 
thʉtha, kakan, kaboer, jiwchoelbej. Jawʉt japi jiw, patʉpa, xabich winafniaspi.

Mil waechan Cristo tatoꞌlaxaelpox ampathatpijiw

20 �1 Xan pejme taenx ángel, fʉloek wʉt athʉlelsik. Japon xaloek llave, 
pinamʉthfafapijax. Japox mʉth chinax matduka-el. Xaloekbejpon 

pinamʉat, cadenamʉat. 2  Japon ángel jaelt dragón. Xawaeton dragón cade
namʉatat mil waechanliajwa. Dragón, japon Satanás. Chajiakolaxtat jomtat 
natulaeltpon. 3 Do jawʉt, japon ángel foꞌakpon Satanás xabich pinjiyax, mʉth, 
poxadik. Chafaxawaechbejpon. Chafaxapeꞌtason sello. Samata, Satanás mil 
waechan jiw naekichachajbaxil. Mil waechan xent wʉt, jolsaxaeson kaemat
koiyanliajwa pejme jiw naekichachajbaliajwa.

4 Do jawʉx, xan pejme taenx, asew jiw chalak wʉt paklochow chalakpoxantat. 
Japi jiw Dios toꞌas kastikaliajwapi jiw babejchow. Taenxbej asew jiw pej-aelan, cha
jiakolaxtat taxtasiapbalaspi. Japi jiw laelp wʉtfʉk, asew jiw naewʉajnalap Jesús 
pejwʉajan, Dios pejjamechanbej. Japi kawʉajna-elbej pejmachoefan. Kawʉajna-
elbejpi japox ídolo. Kitapae-elbejpi makmarkaliajwas pejmachoefan pejmarkax
tat. Kitapae-elbejpi pejke-echan wemarkaliajwas. Samata, taxtasiapbalas japi jiw. 
Taenxbej japi jiw, Cristo sʉapich, asew jiw tatoꞌal wʉt mil waechanliajwa. 5 Pe 
asew jiw, tʉpi, mat-e-esalfʉk pejme duilaliajwa, mil waechan toepa-el xotfʉk. 
Pe mil waechan toep wʉt, jawʉt japi jiw mat-eyaxaes pejme duilaliajwa. Japox 
jachiyaxael, tʉpi matxoela mat-eyaxaes wʉt pejme duilaliajwa. 6 Japi jiw matxoela 
mat-eyaxaes wʉt pejme duilaliajwa, japi xabich nejchachaemlaxael, Dios pejjiw 
xoti. Asamatkoi, Dios jiw kastika wʉt, babejchow, Dios pejjiw kastikaxisal xabich 
jit tamdadutxot. Japi jiwlap Dios pejsacerdotsaxael kawʉajnafʉlaliajwapi Dios, 
Cristobej. Japi sʉapich, Cristo asamatkoi jiw tatoꞌlaxael mil waechan ampathatat.

Satanás foꞌaxaekspox pomatkoicha jaxotdik kastikaliajwaspon Dios
7-8 Mil waechan toep wʉt, Satanás tapaeyaxaes nakolsliajwa mʉth, pinjiyax, 

chinax matduka-elxotsin. Japon nakolsaxael pejme naekichachajbaliajwa 

potʉajnʉchanpijiw, Dios naexasis-eli. Puexa japi jiw pawʉl Gog, Magogbej. 
Do jawʉt, Satanás xabich japi jiw tamejaxael nabeliajwa, Dios pejjiw sʉapich. 
Me-ama thaejfu marxot xabich pin-iakola, jachiyaxael japi jiw, naexasis-elpi 
Dios.

9 Japi jiw chakipasaxael Jerusalén paklowaxpijiw. Japi chamasajoeyaxael 
Dios pejjiw beliajwapi, japi jiw nejxasinkpi Dios. Jawʉt chalechkal jit, pin
jiyax, jopaxoek masajoeyapi pejmatwʉajasik puexa japi toejwaliajwas. 10 Do 
jawʉt, Satanás, jiw naekichachajbapijin, foꞌaxaes jitpuka poxadik, xabich jit 
tamdadut poxadik, azufrebej. Pe japajitpuka poxadik matxoela foꞌaxaeks pej
machoefan, profetakolna-elponbej. Jaxotdik Dios japi pomatkoicha kastika
xaes. Samata, japi xabich nabijasaxael pomatkoicha.

Asamatkoi jiw, babijaxan ispi, nuilaxaelpox Dios pejwʉajnalel
11 Taenx pinjiyax tʉa-ekax, papoeikolax Diosxotse. Taenxbej Dios, ek wʉt 

japatʉa-ekaxtat. Do jawʉt, japon pijaxtat that chiekal ajisnat, thatbaxobej. 
Japoxan pejme tae-enil asalel. 12  Taenxbej jiw, naexasiti Jesús pejwʉajan, 
ampathatat tʉpi, paklochow, paklochowa-elibej, nuil wʉt Dios pejwʉajna
lel. Taenxbej pel-ʉafan, fafalspoxan, oel wʉt. Japapel-ʉafantat lels puexa 
pachaempoxan, japi jiw ispoxan asew jiwliajwa, laelp wʉti ampathatat. 
Taenxbej asafʉt. Japapelfʉtbej fach. Japafʉtat pejwʉlan lels, duilaxaelpi 
Diosxotse pomatkoicha. 13-14 Xabich jiw, tʉpi marxot, japibej Dios pejwʉaj
nalel nuil. Puexa asew jiw, ampathatxot chajia tʉpi, jaxotse nuilbej. Puexa 
japi kastikas, babijaxan is xot. Babijaxan kaes ispi, japi kaes xabich kastikas. 
Japi jiw pomatkoicha jitpukaxot kastikas. Japoxlap wachakalpijax, patʉpax 
wʉlxael. 15 Japafʉtat jiw wʉllela-esalpi, japikal peltas jitpuka poxadik.

Dios isaxaelpox pajelthat, pajelthatbaxobej

21 �1 Baxael, pejme taenx pajelthat, pajelthatbaxobej. Dios matxoela-
ispoxan, that, thatbaxobej, marbej, puexa japoxan chiekal ajil. 

2  Jawʉtbej, xan taenx Dios pejpaklowax, Jerusalén paklowax, pajelax, fʉlaef
lik wʉt Diosxotsik. Dios xabich chaemt japapaklowax pachaemaliajwa, 
puexa pejjiw duilaliajwa japapaklowaxxot. Me-ama pawis chiekal nachaemt 
wʉt chamiowaliajwa pejbabijnow wʉljaesax wʉajna, ja-aech amwʉtjel Dios 
pejpaklowax. 3 Do jawʉx, jʉmtaenx, pinjametat jʉm-aech wʉt athʉlelsik Dios 
pejtʉa-ekaxtat. Jʉm-aechox: “Dios pajut amwʉtjel dukaxael pejjiwtat. Japon 
Dios pomatkoicha japi jiw pejDiosnaxaelon. Japi jiwbej Dios pejjiwaxael. 
4 Ajilaxael noeyax. Ajilaxaelbej patʉpax. Ajilaxaelbej wʉnoeyax. Ajilaxaelbej 
bʉꞌxaeyax. Puexa japoxan chiekal ajilaxael” —aech athʉlelsik.

5 Dios ek wʉt pejtʉa-ekaxtat, jʉm-aechon: “Puexa nejmach matxoela-isx
poxan, japoxan chiekal toetx. Do jawʉx, puexa pejme pajel isx” —aech Dios. 
Jʉm-aechbejpon: “¡Lelde ampawʉajan puexa jiw naexasisliajwa, diachwʉaj
nakolax xot!” —aech Dios.

6  Do jawʉt, Dios pejme jʉm-aech xanliajwa: “Puexa xan chajia jʉm-
anpoxan, japoxan ja-aechlisox. Xan akasestat puexa isx. Xan tajut pejme 
japoxan puexa toesaxaelenbej. Jiw, minsilapi, japi jiw xan malech chaxduiya
xaelen min, satlel nakakolsanmin. Japamin japi jiw af wʉt, duilaxael pomat
koicha. 7 Xan nanaexasiti, is-el wʉt babijaxan, Satanás tatoꞌlaspoxan, ja-aech 

wʉt, xan japi pejDiosnaxaelen, me-ama chajia jʉm-an. Japi jiwbej tajjiwaxael. 
8  Asew jiw xan toꞌaxaelen jitpuka poxadik, xabich jit tamdadutxot, azufre 
sʉapich. Jaxot jiw kastikax wʉt, japoxlap wachakalpijax, patʉpax. Jaxot 
pomatkoicha jiw babejchow kastikaxaelen. Jaxotaxaelbej jiw xan nanae
xasis-elpi, japi pejlewlapi nabijasliajwa asew jiw pijaxtat. Jaxotaxaelbej jiw 
kofapi, majt xan nanaexasitpi. Jaxotaxaelbej xabich babijaxan ispi xanliajwa. 
Jaxotaxaelbej asew jiw bapi. Jaxotaxaelbej poejiw, asew wathoꞌ bʉꞌmoejtpi. 
Jaxotaxaelbej pinjoeꞌiw. Jaxotaxaelbej jiw ídolos kawʉajanpi. Jaxotaxaelbej 
jiw kichachajbapijiw” —aech Dios japox xanliajwa.

Pajelpaklowax, Jerusalén paklowax
9 Siete ángelesxot, kaen japixot xan napaꞌan. Japi kaenanʉla copa. Japacopa 

wʉlʉs siete matdukababijaxan toesliajwapi ampathat. Japon ángel xanxot pat 
wʉt, najʉm-aechon: “¡Xabʉaꞌt! Xam itpaeyaxaelen Cordero pijwaxaelpow” —
na-aech ángel. 10 Jawʉt Espíritu Santo pijaxtat masoxtat taenx, ángel nabʉꞌfol 
wʉt xabich pinamʉax poxase. Japamʉaxmatwʉajtatse ángel na-itpaei pajel
paklowax, Jerusalén paklowax, Dios pejpaklowax, fʉlaef­likpaklowax Dios
xotsik. 11 Japapaklowax itliak Dios pej-itliakaxtat. Japa-itliakax, me-ama iaꞌt, 
ommaenkpot, pawʉlpot jaspe, ja-itdel-aech, itliak wʉt japapaklowax. Japox 
paklowax xabich thʉajal, me-ama vídrio, jakabʉan-aechbejpox. 12-13 Japapak­
lowax tathoetlel iaꞌkal chaxxajajials. Japox xabich daꞌnik. Xabich athʉbejpox. 
Puexa doce fafajebejpox. Beꞌklel tres fafaje. Biꞌalel tres fafajebej. Beselel tres 
fafajebej. Asalel, biꞌalel, tres fafajebejpox. Kaenanʉla fafachanxot kaen ángel 
nuk wesliajwa. Japafafachanxot Israel paxi, docepijiw, wʉllelspi. 14 Japapak­
lowax chaxxajajials wʉt, iaꞌ matxoela owas, pinanʉl, doce iaꞌ. Japa-iaꞌ fʉlet
lelan lels doce apóstoles pejwʉlan. Japi Cordero pejjiwpi.

15  Japon ángel, xan najʉm-aechpon, japon xafol oronaeya japapaklowax 
xajajuiliajwa, doce fafachanbej, paklowax chaxxajajialspoxbej. 16  Do jawʉt, 
japon ángel naeyatat xajajʉpon japapaklowax. Kaelel paklowax xajajʉpon 
dos mil doscientos kilómetros. Japapaklowax puexa fʉletlelan chiekal najʉp. 
Najʉpbej athʉlel. 17 Do jawʉx, xajajʉlison paklowax chaxxajajialspox. Japox 
xajajʉpon sesenta y cinco metros athʉlel. Me-ama xatis xajajʉs wʉt métrotat, 
ja-aechbej japon ángel, xajajʉ wʉt.

18 Japox paklowax chaxxajajials iaꞌ, pawʉlpitat jaspe. Japapaklowax isasbej 
chiekal orokolatat. Japa-oro, me-ama vídrio bʉjaspi wʉt, jakabʉan-aechi. 19 Doce 
iaꞌ, pinanʉl, nasala-owas chaxxajajialaliajwas Jerusalén paklowax. Japa-iaꞌlelan
xot, xapeꞌas asat iaꞌt, ommaenkpot, pachaemaliajwa. Matxoelapijt iaꞌt, xapeꞌtas 
iaꞌt, pawʉlpot jaspe. Wʉchakalpijt iaꞌt, xapeꞌtas iaꞌt, pawʉlpot zafiro. Trespijt iaꞌt, 
xapeꞌtas iaꞌt, pawʉlpot ágata. Cuatropijt iaꞌt, xapeꞌtas iaꞌt, pawʉlpot esmeralda. 
20 Cincopijt iaꞌt, xapeꞌtas iaꞌt, pawʉlpot ónice. Seispijt iaꞌt, xapeꞌtas iaꞌt, pawʉlpot 
cornalina. Sietepijt iaꞌt, xapeꞌtas iaꞌt, pawʉlpot crisólito. Ochopijt iaꞌt, xapeꞌtas 
iaꞌt, pawʉlpot berilo. Nuevepijt iaꞌt, xapeꞌtas iaꞌt, pawʉlpot topacio. Diezpijt iaꞌt, 
xapeꞌtas iaꞌt, pawʉlpot crisoprasa. Oncepijt iaꞌt, xapeꞌtas iaꞌt, pawʉlpot jacinto. 
Docepijt iaꞌt, xapeꞌtas iaꞌt, pawʉlpot amatista. 21 Puexa kaenanʉla doce fafachan 
isas kaeperlatat. Japapaklowax xabich pathialaxan maenk. Kaethiala pinathiala. 
Asathialaxan wʉt, jachi-el. Japapaklowaxthialaxan, chiekal orothialaxankal. 
Xabich thʉajal. Me-ama vídrio wʉt, kabʉan-aech japapaklowaxthialaxan.

Apocalipsis 21	 772�  



22  Dios, xabich mamnikpon, jaxot duk, Cordero sʉapich, japapaklowaxxot 
tae-enil temploba, puexa japapaklowax, me-ama Dios pejtemploba wʉt, jaka
bʉan-aech xot. 23  Dios pej-itliakaxtat, Cordero pej-itliakaxtatbej, japaklowax 
xabich itliak. Samata, japapaklowaxpijiw weweꞌpa-esal juimt matkoipijin, 
madoipijinbej, itliakaliajwa. 24-26  Potʉajnʉchanpijiw, Dios bʉꞌweyaxaesi, japi 
duilaxael japapaklowax-itliakaxtat. Puexa reyes xalaeyaxael pejew, xabich 
ommaenkpi, malech chaxduiliajwapi Dios. Japapaklowax pejfafachan pomat
koicha fafa jʉmch nuilaxael. Jaxot ajilaxael madoi, pomatkoicha itliakaxael 
Dios pej-itliakaxtat. 27 Pe jiw, babijaxan ispi, leyaxil japapaklowax. Asew jiw, 
ídolos kawʉajanpi, naekichachajbapibej asew jiw, japi leyaxil japapaklowax. 
Cordero pejfʉtat wʉllelspikal, japikal japapaklowax leyaxael, pomatkoicha 
duilaliajwa Diosxotse.

22 �1 Do jawʉt, ángel, Jerusalén paklowax xajajʉpon naeyatat, japon 
na-itpaeipon nawel xabich itatʉꞌalpox. Jiw, japamin afpi, laelpaxael 

pomatkoichaliajwa. Japamin nakolan Dios ekxot, Cordero sʉapich. 2  Japana­
wel fʉlaek pinathialatuchadik. Japanawel nataelachanuilfʉl naebaechnae
chan. Japabaech jiw xael wʉt, pomatkoicha laelpaxaeli. Kaejuimsfʉl wʉt, 
japanaebaechnaechan naboesfʉl. Japanae-ʉafbej pachaem potʉajnʉchanpi
jiw nawoeliajwa. 3  Japapaklowaxxot ajilaxael jiw babejchow kastikaliajwas. 
Dios, Cordero sʉapich, japi pejtʉa-ekax jaxotaxael. Dios pejjiwpi, puexa japi 
jiw nuilaxael brixtat Dios pejwʉajnalel, Cordero wʉajnalelbej, kawʉajna
liajwa. 4 Dios pejjiw, maklelspi japon pejwʉl, japi jiw pajut chiekal taeyaxaeli 
Dios. 5  Japapaklowaxxot ajilaxael madoi, Dios itliakafʉl xot. Samata, japa
paklowaxxot duilpi weweꞌpaxisal lámparas. Juimt weweꞌpaxisalbejpi. Jaxot 
duilpi pomatkoicha nakaewa natatoꞌlaxael.

Jesucristo pejfʉlaeyax mox pawʉajnapox
6  Do jawʉx, ángel pejme najʉm-aech xanliajwa: “Xan jʉmchiyaxaelenpox 

diachwʉajnakolax. Samata, pachaem xam chiekal naexasisliajwam. Chajiako
laxtat Dios kajachawaet profetas jʉmchiliajwa asamatkoi jachiyaxaelpoxan. 
Amwʉtjel Dios toꞌa pej-ángel jʉmchiliajwa Dios pejjiw matabijaliajwa mox 
pawʉajnapox jachiyaxaelpoxan ampathatat” —na-aech japon ángel.

7 Do jawʉt, ángel pejme najʉm-aech xanliajwa Jesús jʉm-aechpox: “Xan 
piach kijlaxinil. Kamtalejen pasaxoekan pejme. Tajwʉajan chiekal naexasitpi, 
japi jiw asamatkoi nejchachaemlaxael, nejchaxoel wʉti ampapelfʉtat lelspo
xanliajwa: ‘Diachwʉajnakolax asamatkoi japoxan jachiyaxael’ —aech wʉti 
japoxanliajwa” —aech ángel xanliajwa Jesús jʉm-aechpox.

8  Xan Juan, taenxpoxan, jʉmtaenxpoxanbej, lelx ampapelfʉtat. Japoxan 
ángel na-itpaei wʉt, xan brixtat nukx japon pejwʉajnalel jʉmchiliajwan: 
“Xam xabich pachaemam” —chiliajwan. 9  Pe jawʉt, ángel najʉm-aech: 
“¡Tajwʉajnalel brixtat xam nabej nukeꞌ! Xanbej nabichnan Diosliajwa. 
Me-ama xam, asew profetasbej, ja-an xan Diosliajwa. Asew jiwbej, japi 
naexasisaxaeli xam lelampoxan ampapelfʉtat, nabichaxaelpi Diosliajwa, 
ja-anlap-is xan Diosliajwa. Kaen Dios pejwʉajnalel brixtat nukaxaelam 
jʉmchiliajwam: ‘Xam xabich pachaemam’ —chiliajwam” —aech ángel 
xanliajwa.

10 Do jawʉt, ángel pejme najʉm-aech xanliajwa: “Diachwʉajnakolax asa
matkoi japoxan jachiyaxael, xam ampapelfʉtat lelampoxan. Japawʉajan
liajwa xanaliyaxi mil , mox pawʉajna xot japoxan jachiliajwa. 11 Samata, 
ampathatat laejam wʉt, jiw babejchow is wʉt babijaxan, ¡japoxan japi jiw 
nej isfʉle! Asew jiw, nejchaxoelpi pachaema-elpoxan, ¡japibej japoxan nej 
nejchaxoelafʉle! Jiwlax, isfʉlpi pachaempoxan, Dios nejxasinkpoxan, ¡japi 
jiw nej isfʉle japoxan! Asew jiwbej chiekal naexasisasiapi Dios, ¡japi chiekal 
nej naexasisfʉle Dios!” —na-aech ángel.

12  Do jawʉt, ángel pejme najʉm-aech xanliajwa Jesús jʉm-aechpox: “Xan 
piach kijlaxinil. Kamta pejme pasaxoekanlejen. Xapasaxoekan kaenanʉla 
malech chaxduiliajwan. Xabich kaes nabisti xanliajwa, japi jiw kaes chaxdui
yaxaelen. Chiekal nabich-elpi xanliajwa, xabich chaxduiyaxinillejen. 13 Diach
wʉajnakolax xan jʉm-an: ‘Matxoela-isxpoxan, puexa toesaxaelen ajilaliajwa’ 
—aech Jesús” —na-aech ángel.

14  Jiw nej chachaemil, naexasit xoti Cordero tʉppox bʉꞌweliajwas japi 
babijaxan ispoxanliajwa. Jiw, papoei naxoeipi, japi Dios bʉꞌwiaspi. Japi 
tapaeyaxaes pasliajwa Dios pejpaklowaxxotse. Kaechtapaeyaxaesbejpi nae
baech xaeliajwa, duilaliajwa pomatkoicha Diosxotse. 15 Asew jiw, Jesús pej
wʉajan naexasis-eli, leyaxil japapaklowaxxotse. Namaeyaxaeli tathoetat. 
Jiw leyaxil japapaklowax, xabich babijaxan ispi, pinjoeꞌiwbej. Leyaxilbej 
poejiw, asew wathoꞌ bʉꞌmoejtpi. Leyaxilbej wathoꞌ, asew poejiw bʉꞌmoejtpi. 
Leyaxilbej asew jiw b api. Leyaxilbej jiw, ídolos kawʉajanpi, asew jiw 
naekichachajbapibej.

16  Do jawʉx, Jesús pajut chiekal xan najʉm-aechon: “Xan toꞌax taj-ángel, 
japon xam kitoꞌaliajwa lelaliajwampoxan tajwʉajan naexasisaxaelpiliajwa. 
Xan, rey David pamonan, me-ama ithaejt, nalianapijin, xabich itliak wʉt, 
ja-an xan” —na-aech Jesús.

17 Espíritu Santo jʉm-aech, Jesús pejwʉajan naexasiti sʉapich, Jesúsliajwa: 
“¡Xam nabej kijleꞌ piach ampathatxot pejme pasliajwam!” —aechi Jesús
liajwa. Asew jiw, jʉmtaenpibej japajame, japi jiwbej nej jʉm-aeche Jesús
liajwa: “¡Xam xabʉaꞌchmik!” —nej aechepi. Jiw wesia wʉt, ¡japi jiw nej 
xabʉata Dioslel malech bʉꞌweliajwas babijaxan ispoxanliajwa, duilaliajwapi 
pomatkoicha Diosxotse!

18  Puexa jiw jʉmtaenpi xan lelxpoxan ampapelfʉtat, ¡japi jiw chiekal 
naeweꞌe ampox! Asan aton kaes lel wʉt asaxan xan lelxwʉajanxot, japon aton 
Dios xabich kastikaxaes. Me-ama Dios chajia jʉm-aech ampapelfʉtat babej
chow kastikaliajwas, japon atonbej jasoxtat kastikaxaes. 19 Asan aton kaejame 
joei wʉtbej xan lelxpox ampapelfʉtat, japon atonbej Dios xabich kastikaxaes. 
Tapaeyaxisalbejpon leliajwa Dios pejpaklowaxxotse pomatkoicha dukaliajwa.

20 Jesús pejme xan najʉm-aech: “Diachwʉajnakolax xan xabich piach kijla
xinil. Kamtalejen pasaxoekan” —aech Jesús xanliajwa.

¡Japox nej ja-aecheꞌ! ¡Xabʉaꞌt paklon Jesús!
21 Xan wajpaklon Jesús kawʉajnax puexa xamal kajachawaesliajwa. 

Glosario

- A-
Abraham Abraham judíos pejwʉajnapijin. Japon paxʉlan pawʉl Isaac. 

Isaac paxʉlan pawʉl Jacob. Jacob doce paxipon, poejiw. Do 
jawʉx, xabich wʉt japi pamowjiw, docemʉtanpi. Samata, judíos 
jʉm-aech wʉt: “Xatis Abraham pamowjiws” —aech wʉt, japi 
nejchaxoel: “Xatis Dios nakmakanotpis” —aechi, nejchaxoel wʉt. 
Mt 1.1; Mr 12.26; Lc 1.55; Jn 8.33

alabastro Alabastro Egipto tʉajnʉpijt, iaꞌt. Pachaem batiajan isliajwa, 
perjumaminan falaliajwa. Cha-aelwathix ke-aechipi fakaꞌ duilaliajwa. 
Mt 26.7; Mr 14.3; Lc 7.37

altar Altar, me-ama mesa jiw chaxduiliajwa ofrenda Diosliajwa. 
Chajiakolaxtat iaꞌtat isas. Nakae-iaꞌ sumta-eflas. Do baxael, Dios 
pejtemploba wʉt, isas tawlafachantat. Matxafafasbej anaelfachantat, 
bronce pawʉlpitat. Judíos xalalaena ovejas, cabras, a-ubej, Dios 
chaxduiliajwapi, ofrenda. Altarmatwʉajtat choef xʉaꞌati bowaliajwa, 
chabowaliajwabej. Mt 5.23‑24; Mr 12.33; Lc 11.51; Jn 1.29

Anás Anás japon sacerdote, Jesús ampathatat wʉt. Anás pafaman pawʉl 
Caifás. Japon sacerdotespaklokolan, Japilap tasala Jesús, Jesús 
kematamatlaliajwas cruztat. Majt Anás sacerdotespaklokolan. 
Samata, japamatkoiyan wʉt, japon pawʉlfʉk sacerdotespaklokolan. 
(Taembej Caifás) Lc 3.2; Jn 18.13; Hch 4.6

ancianos Japi ancianos kaes chiekal pakdiachowpi. Ancianos makanoch 
tatoꞌlaliajwa naexasiti Jesús pejwʉajan. Flp 1.1

ángeles Ángeles jiwa-el. Japi espíritu. Japi pachaem. Japi nabist Diosliajwa 
japonxotse, ampathatatbej. “Ángeles” —aech wʉt, jʉmchiliajwa: 
“Wʉajan xananʉamtpi” —chiliajwa. Japixot kaen pawʉl Miguel. 
Japon ángelespaklon. Asan ángelespaklon pawʉl Gabriel. Dios pej-
ángeles kajachawaet jiw, japi naexasiti Jesús pejwʉajan. Pe jiws 
taeyaxisal ángeles, espíritu xot. Mt 1.20; Mr 1.13; Lc 1.11; Jn 1.51

Antioquía paklowaxan Kolepaklowax chiekal wʉlnajʉpje “Antioquía”. 
Pisidia tʉajnʉxot kaepaklowax pawʉl Antioquía. Hch 13.14 
Asapaklowaxbej pawʉl Antioquía. Japapaklowax Siria tʉajnʉxot. 
Japapaklowaxxotlap Pablo tʉadut jiw naewʉajnaliajwa chimiawʉajan, 
Jesús pejwʉajan.

apóstoles Jesús pejnachala, japi doce, tadʉch Jesús pejnachalakolaliajwa. 
Wʉlduwsi “apóstoles”. Jʉmtisbejpi: “Doce poejiw” —tisi. Japi Jesús 
chalafʉl chiekal matabijaliajwa Jesús naewʉajanpoxan. Do baxael, 
japi naewʉajan Jesucristo pejwʉajan, puexa jiwliajwa. Jesús toꞌa 



apóstoles, japi potʉajnʉcha jiw naewʉajnaliajwa. “Apóstol” —aech 
wʉt, jʉmchiliajwa: “Toꞌaspon, isliajwa tatoꞌlaspox” —chiliajwa. 
Mt 10.1‑2; Mr 3.13‑14; Lc 6.13; Hch 1.3

arpa Arpa pachaem dakaliajwa, jiw jajuw wʉt. Arpamʉa, me-ama 
guitarramʉa, kabʉan-aech. Rey David chajiakolaxtat arpa daka. 
Ap 5.8; Ap 14.2; Ap 15.2

Artemisa Éfeso paklowaxpijiw pejdios pawʉl Artemisa. Japox, me-ama 
atow taꞌla-aech. Japox iaꞌt, athʉlelsik jopikpox. Japi jiw xabich 
itpaei pejnejxasiyax japoxliajwa. Pe japox dioskolaxa-el. Xabich cha-
aelbax isas, me-ama Artemisa pejtemploba taꞌla-aechbachan, wʉajtpi 
nejkiowasamata Artemisa kawʉajanpoxan. Hch 19.24

athʉxotse “Athʉxotse” —aech wʉt, jʉmchiliajwa: “Diosxotse” —chiliajwa. 
Jaxotse Dios duk, paxʉlan sʉapich. Japon pawʉl Jesucristo. 
Espíritu Santobej jaxotse duk. Jaxotse jiw duil, Jesús pejwʉajan 
naexasitikal, chajia wʉajna tʉpi ampathatat. (Taembej Diosxotse) 
Mt 5.8; Lc 6.35; Jn 4.36; Hch 7.48

azufre Azufre, me-ama iaꞌ pawaerla. Azufre xajʉp kakamwaliajwa. Xabich 
kaes pejme tʉajnik, tamdadut wʉt. Me-ama ijit tamdadut wʉt, 
jachi-el azufrejit. Samata, japoxliajwa Dios jʉm-aech: “Asamatkoi jiw 
kastikaxaes infiernoxot, jaxot xabich jiw nabijasaxael azufrejitat” —
aech Dios. Lc 17.29; Ap 9.17‑18; Ap 14.9‑10

- B-
babijaxan Chaemilpoxan isas wʉt, japoxan isas Diosliajwa, jiwliajwabej. 

Japoxan babijaxan xabich chaemil. Jiw asaxan is wʉt, Dios sichaema-
esal. Japoxanbej chaemil. Dios xatis xabich naknejxasink. Pelax 
Dios nejwesla babijaxan isaspoxanliajwa. That toep wʉt Dios xabich 
kastikaxael puexa jiw babijaxan ispi. Pelax jiw naexasit wʉt Jesús 
pejwʉajan, babijaxan ispoxan chapaei wʉtbejpi Dios, ja-aech wʉt, japi 
jiw Dios bʉꞌweyaxaes. Japi jiw babijaxan ispoxan kaelel wepelsaxaesi 
Dios. Ja-aech wʉt, Dios kastikaxisal japi jiw, Jesús wemot xot japi 
pejbabijaxan, tʉp wʉton cruztat. Mt 3.2; Mr 1.3; Jn 1.29; Hch 2.38

bachanmatwʉajan Bachanmatwʉajan najapan, Israel tʉajnʉpijiw 
pejbachan. Me-ama jiw pejbachan, duili Nawelxot, jachi-el 
Israel tʉajnʉpijiw pejbachanmatwʉajan. Pejbachanxot isbejpi, 
me-ama choeranaechan julaliajwa ba matwʉajase. Japi 
pejbachanmatwʉajan pachaem kalechaliajwa pejew ponan, trigo, 
kaes asewbej. Jaxotse jiw damlathʉlbej. Bamatwʉajan faꞌtas astat, 
pola tanialaspitat. Samata, xabich tampoela-el, xarnaliajwa wʉt. 
Mt 4.5; Mr 2.4‑5; Lc 4.9; Hch 10.9

bases Isliajwa wʉti iaꞌba, matxoela ispi bases baliajwa. Japox 
isliajwa wʉt, matxoela kowpi sat xajajialaxaes poxakal, madoꞌ 
imatdukafʉlaxaelpoxakal. Do jawʉx, iaꞌ pinanʉl eflas kowsxot, japaba 
chiekal mamnikaliajwa. 1 Co 3.11

brixtat nukax Brixtat nuk wʉt asan aton pejwʉajnalel, japox itpaeliajwa 
sitaeyax. Japoxan ja-aech Israel tʉajnʉpijiw. Asewbej ja-aech, mox 
duili Israel tʉajnʉxot. Japox ja-aechpi, asan aton xabich sitaen xot. 

Natxata wʉt, asan aton pejwʉajnalel, sat makxabijindik, xabich sitaen 
xoti aton. Mt 2.11; Mr 1.40; Jn 9.38; Hch 7.60

bronce Bronce, japox anaelax, xabich kaes pejme tink. Cobre anaelax, 
estañobej, jachi-el, japoxan. Jitat xabich tʉajnikpoxtat jofs cobre, 
estaño sʉapich, tanialaliajwas japox koloeyax isliajwa bronce. Bronce, 
me-ama oro, kabʉan-aech. Jn 3.15; Ap 9.20; 18.12

bur Bur kawaei, kabʉan-aech. Pe cha-aelch. Pachaem tʉa-ekaliajwa 
chaflaeliajwa. Pachaembej noxsliajwa. Pe fol wʉt, bur bijiat laeje. 
Mt 21.2; Mr 11.2, 7; Lc 10.34; Jn 12.14

- C-
cabras Cabras ovejas kabʉan-aech. Pe cabras bʉꞌladaꞌnika-el. Bʉꞌlakasnika-

elbej. Ovejalax bʉꞌladaꞌnik. Bʉꞌlakasnikbej. Cabrabʉꞌan pachaem 
mʉa isliajwa, carpabʉꞌanbej. Iam wʉt, japacarpabʉꞌan xatatoena-
esal. Cabraleche, me-ama pakleche, xa-aech. Cabrawi pachaembej 
xaeliajwa. Asawʉl chivas, cabrasliajwa. Bibliafʉtat “cabras” —aech 
wʉt, jʉmchiliajwa: “Jiw babejchow” —chiliajwa. “Ovejas” —aech 
wʉt, japox jʉmchiliajwa: “Jiw pachaempi, Dios naexasiti” —chiliajwa. 
Cabras pachaem Dios pej-ofrendaliajwa, altarmatwʉajtat bowaliajwa. 
(Taembej ovejas) Mt 25.32; Lc 15.29

Caifás Caifás sacerdotespaklokolan, Jesús cruztat kematamatlas wʉt. Caifás 
pʉax pawʉl Anás. Japi tasala Jesús cruztat kematamatlaliajwas. 
(Taembej Anás) Mt 26.3; Lc 3.2; Jn 11.49; Hch 4.6

camello Camello kaes pejme pinjin. Me-ama kawaei, jachi-el. Japitat judíos, 
asew jiwbej, noxt pejew naxaeyaxan. Japitatbej xananʉamti ponan. 
Japitatbej jiw chafol, asatʉajnʉchanlel fol wʉt. Mt 3.4; Mr 1.6; Lc 18.25

Canaán tʉajnʉ Canaán tʉajnʉ mox mar pinjiyaxxot. Japox pawʉl Mar 
Mediterráneo. Wʉajna duili Israel tʉajnʉxot, japi jiw Canaán 
tʉajnʉpijiw. Japi judíos-el. Mt 15.22

Capernaum paklowax Capernaum paklowaxxot Jesús duk tres 
waechan, pejnachala sʉapich. Japapaklowaxxot wʉt, Jesús xabich 
boejthʉt jiw bʉꞌxaeya. Isbejpon koechaxan. Naewʉajanbejpon 
Dios nejxasinkpoxan, jiw chiekal naexasisliajwa Dios. Capernaum 
paklowax mox Galilea puka, nortelel. Japapukaxot xabich jiw nabaxit. 
Nabaxisax japi pejnabichax. Mt 4.13; Mr 6.1; Lc 4.23; Jn 2.12

celotemʉtpijiw Celotemʉtpijiw xabich sichaems nabeyax, Roma gobierno 
pejsoldaw sʉapich, Roma tʉajnʉpijiw nakolaliajwa Israeli tʉajnʉxot. 
Celotemʉtpijiw xabich nejwesla Roma gobiernopijin tatoꞌlaliajwa 
Israel tʉajnʉpijiw. Mt 10.4; Mr 3.18; Lc 6.15; Hch 1.12‑13

circuncidax Chajiakolaxtat Abraham Dios ketoꞌas paxʉlan Isaac 
circuncidaliajwa, Dios pejmarkaxliajwapon. Jasox is Abraham 
itpaeliajwa japi Dios pejjiwpi. Circuncidax tʉadut Abrahamtat 
puexa poejiw judíos circuncidaliajwapi. Kaesemana wʉt nalaeltpox, 
judíos circuncida puexa yamxi poejiw. Japox japi pejkabʉan. 
Circuncidax bo-oefbʉꞌ thaeyax. Jiamajametat jʉmchiliajwa: 
“circuncisión” —chiliajwa. Amwʉtjel puexa judíos japox isfʉki. 
Lc 1.59; Jn 7.22; Hch 7.8; 15.1

corbán Jiw jʉmdut wʉt ofrenda isliajwa Dios chaxdusliajwa, japox 
jʉmdusax, pawʉl “corbán”. Japox asew jiwliajwa-el. Japox Diosliajwa, 
sacerdotesliajwabej. Mr 7.11‑13

cordero Cordero, oveja jeltiꞌsan. Chajiakolaxtat Dios toꞌa judíos xalaeliajwa 
ovejas Dios pejtemploba poxade. Jaxot judíos ovejas chaxduwpi 
sacerdotes xʉaꞌasliajwa, altarmatwʉajtat chabowaliajwa. Jasox ispi 
Dios beltaeliajwas, babijaxan ispoxanliajwa. Jiw xabich wʉt babijaxan 
ispoxan, xabich ovejas xalalaena Dios pejtemplobalel ofrenda 
chaxduiliajwapi Dios. Pe Cristo pat wʉt ampathatxot, do baxael, 
tʉpon cruztat, kematamatlas wʉt. Japox kaevecesliajwa. Japoxtat 
moton puexa jiw babijaxan ispoxanliajwa. Samata, jiw kaes weweꞌpa-
esal ovejas xʉaꞌasliajwa. Ja-aech xot, Jesús pawʉl “Dios pejcordero”. 
(Taembej ovejas) Jn 1.29, 36

Cristo “Cristo” —aech wʉt, griegojametat japox jʉmchiliajwa: “Mesías” —
chiliajwa hebreojametat. “Mesías” —aech wʉt, jʉmchiliajwa: “Dios 
toꞌaspon jiw bʉꞌweliajwa” —chiliajwa. Cristo, japonlap Mesías. Jesús 
xabich pejwʉlan. Jesús Dios paxʉlan, Dios toꞌaspon. (Taembej Jesús, 
Mesíasbej) Mt 1.16; Mr 8.29; Lc 20.41; Jn 2.23; Hch 2.17

cruz Cruztat Roma tʉajnʉpijiw, soldaw, kematamatal jiw babejchow, 
itpaeliajwa asew jiw, xabich babijaxan is wʉt, jasoxtat jiw 
babejchow nabijasaxael. Do jawʉt, chanows cruztat chanuilaliajwa 
mʉaxmatwʉajtat puexa jiw taeliajwas. Jasoxtat Jesúsbej 
kematamatlas cruztat. Pelax japon is-el babijax jasoxtat tʉpaliajwa. 
Mt 20.19; Mr 15.13; Lc 23.21; Jn 8.28

chimiawʉajan “Chimiawʉajan, Jesucristo pejwʉajan” —aech. Puexa jiw, 
Jesús pejwʉajan naexasiti, Dios bʉꞌweyaxaes. Samata, jʉm-aechi: 
“Chimiawʉajan” —aechi japawʉajanliajwa. Mt 4.23; Lc 1.19; Hch 5.42

- D-
David Chajiakolaxtat David, japon rey judíosliajwa, Jesús nalaelsax wʉajna. 

Japon chiekal pachaem. Dios kajachawaechpon chiekal tataeflaliajwa 
judíos. David xabich nejxasinkas Dios, pomatkoicha is xoton Dios jʉm-
aechpox. David xabich kejus arpa dakax. Jasoxtat jajui xabich faekon. 
Jajuw wʉt, chimiajamechan jʉm-aechon jajuitat Diosliajwa. Lelbejpon 
jajui puexa jiw nejchaxoelaliajwa, asamatkoi jiw jajuiliajwabej. Japi 
jajui faekaxaes Salmosfʉtat. David paxʉlan, pawʉl Salomón, japon 
reywich, pax David pejwʉlela. Mt 9.27; Mr 2.25; Lc 18.38; Jn 7.42

denario Denario pawʉl kaeplatafach, Roma tʉajnʉpijiw pejplata. 
Japatʉajnʉpijin paklokolan pejxu ael-ispi platafachantat. 
Japaplatafachan pachaem nejmach mosliajwa Roma tʉajnʉxot, Israel 
tʉajnʉxotbej. Kaeplatafach pa-om kaematkoi bichaxliajwa, Jesús 
ampathatat wʉt. Mt 20.2; Mr 6.37; Lc 7.41; Jn 6.7

dep Dep ampathatat maenk, japi espíritu babejchow. Dep xabich taliat 
jiw. Tatoꞌlas pejpaklon, japon pawʉl Satanás. Dep pijaxtat xabich 
jiw babijaxan is. Japi dep xajʉp jiw tabejsliajwas. Jiamajametat japi 
pawʉl “demonios”. Wʉlnajʉp “diablos”. That toep wʉt, dep xabich 
kastikaxaeks infiernoxotdik. Mt 4.24; Mr 1.13; Lc 4.2; Jn 6.70

diáconos Diáconos, japi jiw makanoch kajachawaesliajwa ancianos. 
Flp 1.1

Dios Chajiakolaxtat, Dios that is wʉt, isbejpon thatbaxo. Dios duk 
pomatkoichaliajwa. Dios kaekolan. Pe nakiowa, trespon. Kaen 
japixot waj-ax Dios. Japon xabich kaes pejme mamnik. Asan japixot 
Jesucristo. Japon waj-ax Dios paxʉlan, kaekolan. Asan Espíritu Santo. 
Japon Dios pej-espíritu. Pe japi kaenejchaxoelax, nejchaxael wʉt. 
Mt 1.16; Mr 1.2; Lc 1.6; Hch 1.1-2

Dios tatoꞌlaxaelpox ampathatpijiw Asamatkoi Dios, paxʉlan sʉapich, 
tatoꞌlaxael ampathatpijiw, Jesucristo pejwʉajan naexasiti. Dios kaes 
pejme paklon. Me-ama Satanás, jachi-el Dios. Dios, me-ama jiw, jachi-
elbej. “Dios tatoꞌalmatkoi” jiamajametat jʉmchiliajwa: “El reino de 
Dios” —chiliajwa. Japoxliajwa jʉm-aechbejpox: “El reino del cielo” 
—aechox. Mt 13.38; Mr 4.11; Lc 4.43; Jn 1.17

Dios toꞌaspon Jesucristo, Dios toꞌaspon. Japawʉl hebreojametat 
jʉmchiliajwa: “Mesías” —chiliajwa. Dios chajia jʉmdut toꞌaliajwa 
Mesías, japon pijaxtat judíos bʉꞌweliajwas, asew jiwbej. (Taembej 
Cristo, Jesús, Mesíasbej) Mt 12.39; Mr 1.34; Lc 4.41; Jn 1.19

Dios kawʉajnax “Dios kawʉajnax” —aech wʉt, japox jʉmchiliajwa: “Dios 
sʉapich, nospaeyax”. Pachaem jʉmchiliajwas nejxasinkaspox japon 
jʉmtaeliajwa. Pachaembej graciaschiliajwas Diosliajwa. Pachaembej 
wʉljoeliajwas beltaeyax babijaxan isaspoxanliajwa, wʉljoeliajwasbej 
bʉꞌweyax asew jiwliajwa, wʉljoeliajwasbej kajachawaesax asew 
jiwliajwa. Jiamajametat japox jʉmchiliajwa: “Orar” —chiliajwa. 
Mt 4.2; Mr 2.18; Lc 1.10; Jn 4.20

Dios paxi Japi jiw japox jʉmtis, naexasit xoti Jesús pejwʉajan. 
Japon fʉloek ampathatasik jiw bʉꞌweliajwa, japi jiw babijaxan 
ispoxan kaelel wepelsliajwapon. Dios jʉm-aech: “Taxʉlan 
pejwʉajan naexasiti, japibej taxi wʉlxael” —aech Dios. 
Mt 5.9; Lc 20.36; Jn 1.12; Hch 17.28, 29

Dios paxʉlan “Dios paxʉlan, Jesucristo” —aech wʉt, japox jʉmchiliajwa: 
“Jesucristo kaenkolan Dios paxʉlan” —chiliajwa. Japon toꞌas pax 
Dios ampathatasik, jiw bʉꞌweliajwa. Jesús jʉm-aech pajutliajwa: 
“Xan puexa jiw pakoewkolnan” —aechon pajutliajwa, pax Dios toꞌas 
xoton ampathatasik. Japox jʉmchiliajwa: “Diachwʉajnakolax Jesús 
atonkolan” —chiliajwa. Mt 4.3; Mr 1.1; Jn 1.1; Hch 9.20

Dios pejjamechan Chajiakolaxtat judíos pejwʉajnapijiw lel Dios 
pejjamechan, Dios jʉm-aech wʉt japiliajwa. Dios pejjamechan lelpi, 
japi jiw Dios pejprofetas, kaes asew jiwbej. Dios jʉm-aech wʉt, Dios 
pejjamechan jʉm-aech poejiwxot, japi lelaliajwa japon pejjamechan, 
puexa jiw xaljoeliajwa, jʉmmatabijaliajwabejpi. Do baxael, Jesús 
pajut fʉloek wʉt, jiw chiekal chanaekabʉanapon japi lelpoxan. 
(Taembej profetas) Mt 9.37; Mr 1.2; Lc 4.4; Jn 10.35

Diosxotse Diosxotse Jesucristo duk waj-ax Dios dukxot. Espíritu Santobej 
jaxotse duk. Puexa jiw naexasiti Jesús pejwʉajan, asamatkoi tʉp 
wʉti ampathatat, japi pomatkoicha duilaxael Diosxotse. (Taembej 
athʉxotse) Mt 3.12; Mr 10.25; Lc 3.17; Jn 1.30

dragón Dragón pejmachoefan. Xabich pinjinpon. Japon pejmachchoefan 
xabich chachoel. Dragón asawʉl, Satanás. (Taembej Satanás) 
Ap 12.1; 12.7‑9

- E-
Egipto tʉajnʉ Egipto tʉajnʉ, Israel tʉajnʉ pejsurlel. Jaxotde Jacob, 

pejjiw sʉapich, chajiakolaxtat fʉlaech, ajil wʉt naxaeyaxan Israel 
tʉajnʉxot. Do jawʉx, xabich pin-iawaechan duil Egipto tʉajnʉxot, 
Moisés nalaelsax wʉajna. Do baxael, Moisés nalaelt wʉt, japon 
chiekal patiꞌin wʉt, Jacob pamojiw nakola Egipto tʉajnʉxot, Moisés 
sʉapich. Samata, kaewaech wʉt, Jacob pamojiw, japi judíos, is 
Pascuafiesta, nejkiowasamatapi Egipto tʉajnʉxot nakolapox. Do 
baxael, pin-iawaechan wʉt, asan pawʉlpon José, pijow María 
sʉapich, paxʉlan Jesúsbej, japi dʉkp Egipto tʉajnʉ poxade, rey 
Herodes pejsoldaw ketoꞌa wʉt yamxi beyax, Belén paklowaxpijiw. 
Mt 2.13; Mr 14.1; Hch 2.10

Elías Elías Dios pejprofeta. Chajiakolaxtat dukon Israel tʉajnʉtat, 
Jesús nalaels-el wʉtfʉk. Xabich koechaxan ispon Dios pijaxtat. 
Naewʉajanbejpon Dios pejwʉajan japi israelitas. Puexa israelitas 
matabija, achan Elías. Samata, Dios jʉm-aech chajiakolaxtat: 
“Kaen, me-ama Elías, jason, fʉlaeyaxael chapaeliajwa 
Mesías pasaxaelpox” —aech Dios, Juan jiw bautisanliajwa. 
Mt 11.14; Mr 6.15; Lc 1.17; Jn 1.21

epicúreos Epicúreos naexasisfʉl asan aton naewʉajanaspoxankal. Japon 
aton naewʉajnapijin, pawʉlon Epicuras. Japon xabich naewʉajan 
asew jiw nejchaxoelpoxankal asbʉan jʉmch. Nejchachaemlax 
japonliajwa kaes pejme xabich pachaem. Puexa asaxanliajwa 
wepachaema-esal japonliajwa. Hch 17.18

Espíritu Santo Espíritu Santo Dios pej-espíritu. Jesús mat-ech wʉt 
pejme dukaliajwa, athʉ poxase wʉton, japon toꞌak Espíritu 
Santo ampathatasik xatis naexasichpis Jesús pejwʉajan, 
nakchalaliajwa, nakkajachawaesfʉlaliajwabejpon. Kaenanʉla 
Jesús pejwʉajan naexasiti, japi pejmatpʉatanxot Espíritu Santo. 
Mt 1.18; Mr 12.36; Lc 2.26; Jn 14.12

estoicos Estoicos naexasisfʉl Zenón naewʉajanaspoxkal. Japon xabich 
naewʉajan japon nejchaxoelpoxankal. Naexasitbejpon pajut 
nejchaxoelpoxankal. Japonliajwa kaes pejme xabich pachaem 
is-elaliajwa babijaxan, pajut isasiapoxan, ampathatat laeja wʉton. 
Hch 17.18

- F-
falkam Falkam isas tawlafachantat. Ponbʉꞌan, pinabʉꞌan, duws, joewa wʉt 

felaliajwa, falkam xalaeliajwas joewa. Galilea pukaxot xabich falkam 
maenk, puka xabich pinjiyax xot. Xabich falkam pinanʉl. Asew cha-
aelmochan. Japoxantat nabaxisiw xabich chananʉamt japapukaxot. 
Mt 9.1; Mr 1.19; Lc 5.2; Jn 6.17

fariseos Fariseos, japi paklochow judíos naewʉajnabachanxot, Dios 
pejtemplobaxotbej. Fariseos nejchaxoel Dios pijaxan. Pejwʉajnapijiw 
naewʉajanpox, xabich kaes pejme naexasit fariseos. Japi Dios chiekal 
naexasis-el. Naexasitlaxi pijaxankal, pejkabʉanpoxan. Japoxan 
japiliajwa kaes pejme wepachaems. Dios pejtatoꞌlax japiliajwa 
chiekal wepachaema-esallejen. Samata, chiekal naexasis-eli Jesús 
pejwʉajan, Dios toꞌaspon. Xabich jiw japixot Jesús nejwesla, jʉm-aech 
xoton: “Kaes pejme pachaem isliajwas Dios nejxasinkpox. Me-ama 
wajwʉajnapijiw pejkabʉananpox, ¿japox isaxisal, o, naexasisaxisal?” 
—aech xot Jesús. Mt 3.7; Mr 2.16; Lc 5.17; Jn 1.24

- G -
Galilea tʉajnʉ Galilea tʉajnʉ Israel tʉajnʉ nortelel. Japatʉajnʉ mox 

Galilea pukaxot. Jaxot Jesús tiꞌt, Nazaret paklowaxxot. Do baxael, 
jaxot Jesús duk, pejnachala sʉapich, Capernaum paklowaxxot. 
Mt 2.22; Mr 1.9; Lc 1.26; Jn 1.43

Genesaret puka Galilea puka asawʉl Genesaret puka. Japapuka oestelel 
cha-aeltʉajnʉ pawʉl Genesaret. (Taembej puka) Lc 5.1

gobernador Gobernador Pilato tatoꞌal Judea tʉajnʉpijiw, Jesús ampathatat 
wʉt. Roma tʉajnʉpijiw tatoꞌlan, Pilato toꞌas, japon tatoꞌlaliajwa Judea 
tʉajnʉpijiw. Lc 2.2; Jn 18.28; Hch 18.12

griegojame Griegojame Grecia tʉajnʉpijiw pejjame. Japi jiw naksiya 
griegojame. Asatʉajnʉchanpijiwbej naksiya japajame, Jesús 
ampathatat wʉt. Pajelwʉajan, Dios pejwʉajan, lels griegojametat. 
Jn 19.20; Hch 6.1; Col 3.10

- H -
hebreojame Judíos naksiya pejjame, hebreojame. Ampamatkoiyantat Israel 

tʉajnʉpijiw nakiowa naksiyafʉki japajame. Jn 5.2; 19.13; Hch 26.14
Herodes Herodes, japon rey Galilea tʉajnʉxot, Jesús ampathatat 

wʉt. Pejba ek, Jerusalén paklowaxxot. Kaes asabachanbejpon 
asapaklowaxanxot. Herodes pijowpow, japow judíos-atow. 
Mt 2.1; Mr 1.14; Hch 4.27

higonaechan Higonaechan maenk Israel tʉajnʉxot. Japanae xabich pa-ʉaf 
wʉt, pabaechbej. Japanaebaech pawʉl higos jiamajametat. Japabaech 
pachaem xaeliajwa. Judíos xabich kaechsichaems japabaech 
xaeliajwa. Mt 21.19; Mr 11.13; Lc 6.44; Jn 1.48

- I-
impuesto mat-omwʉljoew Impuesto mat-omwʉljoew, japi judíos. Japi 

wʉlduws mat-omwʉljoeliajwa impuesto nakae-Israel tʉajnʉpijiw. 
Japi mat-omwʉljow impuesto Roma gobiernoliajwa. Samata, Israel 
tʉajnʉpijiw nejwesla impuesto mat-omwʉljoew, japi nabist xoti 
Roma gobiernoliajwa. Japi kaes mat-omwʉljowbej pajutliajwa. 
Asew judíos impuesto mat-omwʉljow Dios pejtemplobaliajwa. 
Mt 10.3; Mr 2.15; Lc 5.30

incienso Incienso xabejnik. Incienso xabich xabejchaem, bowas wʉt. 
Kaematkoisfʉl sacerdotes bowa incienso Dios pejtemplobatat. Incienso 
bowas wʉt, athʉ itnum jul. Mt 2.11; Lc 1.9

Isaías Isaías Dios pejprofeta. Chajia japon duk, Jesús wʉajna. Japon kaefʉt 
lel. Japon lel Dios pejjamechan. Japon lelxot, jaxotbej japon pejwʉl. 
Isaías lel Mesíasliajwa, japon jʉmduchpon Dios, jiw bʉꞌweliajwapon. 
Mt 3.3; Mr 1.2; Lc 3.4; Jn 1.23

Israel Jacob asawʉl Israel. Japon Isaac paxʉlan, Abraham pamon. Israel 
pamowjiw pawʉl israelitas. Xabich chajiakolaxtat Israel tʉajnʉxot 
israelitas duil. Samata, japatʉajnʉ amwʉtjel pawʉl Israel tʉajnʉ. 
(Taem Jacob) Mr 12.29

Israel tʉajnʉ Israel pejtʉajnʉliajwa Dios chajia jʉmdut Abrahamxot, japon 
pamowjiwliajwabej. Japi jiw pawʉl israelitas. Asawʉl japi judíos. 
Mt 1.6; Lc 4.25; Jn 1.31; Hch 4.10

- J-
Jacob Jacob Abraham pamon. Abraham Dios makafich judíos 

pejwʉajnapijinliajwa. Abrahamwʉx Jacob doce paxi, poejiw. Jacob 
asawʉltat wʉlduwson Dios. Pawʉllison Israel. Israel pamowjiw 
kefeꞌen asatʉajnʉchanpijiw pejsatan, me-ama Dios chajia jʉmduch 
Abrahamliajwa. Do jawʉx, japatʉajnʉ pawʉl Israel tʉajnʉ. 
Mt 1.2; Mr 12.26; Lc 3.34; Jn 4.5

Jalsat Jiw jʉm-aech: “Jalsat” —aechi, japasat wʉajtas xot Judas Iscariote 
pejplatafachantat. Judas moch japaplatafachan wiasliajwapon 
Jesús sacerdotesxot. Do jawʉx, Judas pejme japi platafachan wiat 
sacerdotesxot, xabich nejxaejwas xoton Jesúsliajwa. Do jawʉx, 
sacerdotes japaplatafachantat wʉajti sat. Samata, japasat pawʉl: 
“Jalsat”. Mt 27.8; Hch 1.19

Jerusalén paklowax Jerusalén paklowax Judea tʉajnʉxot. Judea tʉajnʉ 
Israel tʉajnʉlel. Fiesta matkoiyan wʉt, xabich jiw, Israel tʉajnʉpijiw, 
fʉlaen natamejlaliajwa kaeyaxtat, Jerusalén paklowaxxot. Jaxot 
Dios pejtemploba ek. Japapaklowaxxot judíospaklochow duil, 
sacerdotesbej. Xabich fariseos, saduceosbej, jaxot duil. Jaxotbej 
gobernador duk. Japon pawʉl Pilato. Puexa japi jiw duil Jerusalénxot. 
Mt 2.1; Mr 1.4; Lc 2.22; Jn 1.19

Jesucristo pejwʉajan Jesucristo pejwʉajan, asawʉl chimiawʉajan. 
Japawʉajan Dios paxʉlan pejwʉajan ampathatat. Japawʉajanxot 
lels Jesús naewʉajanpoxan, japon xabich jiw boejthʉtpoxanbej. 
Japawʉajanxot jʉm-aechbej Jesús tʉppox, japon mat-echpoxbej Dios 
pijaxtat. Mt 1.1; Mr 1.1; Hch 3.10

Jesús Jesús Dios paxʉlan, japon kaekolan. Akaseskolaxtat Diosxotse 
Jesús duk, Espíritu Santobej. Japikal koew duil Diosxotse. Dios 
nejxasink Jesús nalaelsliajwa ampathatat atowtat Espíritu Santo 
pijaxtat. Japow pawʉl María. María pamal pawʉl José. Japon José 
wʉlduw paxʉlan Jesúswʉltat, me-ama Dios pej-ángel chajia jʉm-
aech. Japawʉl jʉmchiliajwa: “Jiw bʉꞌwen” —chiliajwa. Jesús duk 
ampathatat treinta y tres waechan. Do jawʉx, tʉpon cruztat. Jasoxtat 

wemoton puexa jiw babijaxan ispoxanliajwa. Tres matkoi wʉt, Dios 
mat-echpon pejme dukaliajwa. Jasoxtat Dios itpaei pejpamamax 
kaes pejme japon mamnikpox. Me-ama Satanás pejpamamax, 
jachi-el Dios pejpamamax. Amwʉtjel, pomatkoichaliajwabej, Jesús 
duk, pax Dios sʉapich, Diosxotse. Jesús xabich pejwʉlan. Kaewʉl 
pawʉlon “Dios paxʉlan”. Asawʉl pawʉlon “Puexa jiw pakoewkolan”. 
Japawʉl Jesús xabich jʉm-aech pajutliajwa. Asawʉl pawʉlon “Cristo” 
griegojametat, o, “Mesías” hebreojametat. Japawʉl jʉmchiliajwa: 
“Dios toꞌaspon jiw bʉꞌweliajwa” —chiliajwa. Asawʉl pawʉlon 
“Jesucristo”. Asawʉl pawʉlon “Emanuel”. Japawʉl jʉmchiliajwa: 
“Dios duk xatisxot” —chiliajwa. Asawʉl pawʉlon “Dios pejcordero”. 
Japawʉl jʉmchiliajwa: “Dios toꞌaspon tʉpaliajwa, mosliajwa jiw 
babijaxan ispoxan” —chiliajwapox. Puexa Jesús pejwʉlan pachaem 
matabijaliajwas. Jasoxtat chiekal matabijaxaes, achan Jesús. 
Mt 1.16; Mr 1.8; Lc 18.1; Jn 1.29

jiw bautisan Juan pawʉl “Jiw bautisan”. Japon Dios pejprofeta. Juan Dios 
toꞌas Israel tʉajnʉpijiw naewʉajnaliajwa Cristo fʉlaeyaxaelpox. Jiw 
naexasit wʉt Dios, japi jiw kofa wʉtbej babijaxan ispoxan, ja-aech 
wʉt, Juan japi jiw bautisa mintat, puexa asew jiw itpaeliajwa japi 
naexasitilis Dios. Samata, pawʉlon: “Juan jiw bautisan” —aechox, 
xabich jiw bautisa xoton. Japon pax pawʉl Zacarías. Pen pawʉl 
Isabel. Juan naewʉajan wʉt Judea tʉajnʉxot, Jesús duk Nazaret 
paklowax, Galilea tʉajnʉxot. Mt 3.1; Mr 1.1; Lc 1.56; Jn 1.15

Jonás Jonás, japon Dios pejprofeta. Japon jiw naewʉajan. Japi jiw kofa-el 
wʉt babijaxan ispoxan, japi jiw Dios kastikaxaeslach. Majt Jonás 
pinbaxin bijalas. Tres matkoipon pinbaxin pejwoejtat, owchi-el 
xoton, Dios toꞌas wʉt. Do jawʉx, pinbaxin Jonás xuls thaejtade pejme 
laejaliajwapon. “Jonás pejwʉajan” —aech wʉt, japox jʉmchiliajwa: 
“Asamatkoi, Jesús tʉp wʉt, tres matkoi wʉt, Jesús mat-esaxaes pejme 
dukaliajwa” —chiliajwa japox. Mt 12.39; Mt 16.4; Lc 11.29

Jonás, Simón Pedro pax Jonás asawʉl Juan. Japon Simón Pedro pax. 
Pinbaxin biajlaspona-el. Mt 16.17; Jn 1.42; 21.15

Jordánlajt Jordánlajt kaes pejme pinalajt Israel tʉajnʉxot. Japalajt 
nortelel nakolt Galilea pukaxot. Matduk “Mar Muertoxot”, 
tomkalel. Chajiakolaxtat Dios is koechax israelitas, Josué sʉapich, 
likaliajwa pʉtade japalajtxot, majt nanʉamt wʉti cuarenta waechan 
pajilaxxot. Do baxael, japalajtxot Juan jiw bautisa, Dios naexasiti. 
Mt 3.5; Mr 1.4; Lc 3.3; Jn 1.28

José José nabist carpintero bichax, Galilea tʉajnʉxot. Japon María fit 
pijowliajwa, Dios pej-ángel toꞌas xoton. Ángel jʉm-aech: “María 
naxʉwlaxael Espíritu Santo pijaxtat. Xam wʉlduiyaxaelam narianich 
Jesúswʉltat” —aech ángel Joséliajwa. Do jawʉx, Jesús nalaelt 
wʉt, José bʉꞌfol xaljamch, pen sʉapich, Egipto tʉajnʉ poxade, 
Dios toꞌas xoton. Do jawʉx, nawenlisi Egipto tʉajnʉxotdin. Jawʉt 
fʉlaechlisi Galilea tʉajnʉ poxade, duilaliajwa Nazaret paklowaxxot, 
japapaklowaxxot Jesús tiꞌsfʉlaliajwa. Mt 1.16; Lc 1.27; Jn 1.45. 
José wʉlxoela xabich jiw maenk. Kaen pawʉl José, japon Arimatea 

paklowaxpijin. Mr 15.42; Lc 23.50; Jn 19.38. Asan pawʉl José, japon 
Jesús pakoewan. Mr 6.3. Bibliafʉt xaljowam wʉt, jaxot faenaxaelam 
asan José pawʉlpon. Japon Jacob paxʉlan.

José José Jacob paxʉlan, pen pawʉl Raquel. Jacob doce paxi poejiw. 
Jacob kaes pejme nejxasink José. Samata, José nejweslas pakoew. 
Asamatkoi José jaeltas pakoew mowaliajwas asajiwtat. Do jawʉt, 
José bʉꞌfos Egipto tʉajnʉ poxade. Jaxotde José Dios tataeflas. 
Asamatkoi japatʉajnʉxot José jiw tatoꞌal, faraón wʉlduws wʉton 
paklonaliajwa. Do asamatkoiyan, naxaeyaxan ajil wʉt Israel 
tʉajnʉxot, José wʉllala pax, pakoewbej, japi pejwathoꞌbej, paxibej, 
duilaliajwa Egipto tʉajnʉxot. Ja-aech wʉt, José kajachawaet 
pax. Kajachawaetbejpon pakoew xabich nabijasasamatapi pejlit. 
Do jawʉx, pin-iawaechan duil wʉti Egipto tʉajnʉxot, israelitas 
xabich pin-iakolafʉl japatʉajnʉxot Moisés nalaelsax wʉajna. 
Mt 1.16; Jn 4.5; Hch 7.9, 18

Judea tʉajnʉ Judea tʉajnʉ Israel tʉajnʉlel, surlel. Japatʉajnʉxot Belén 
paklowax, Jerusalén paklowaxbej. (Taembej Jerusalén paklowax) 
Mt 1.17; Mr 1.4; Lc 1.5; Jn 3.22

judíos Judíos makanoch Dios, japon pejjiwliajwa ampathatat. Japi 
makanoton itpaeliajwa, achan Dios, puexa ampathatpijiw, japi 
matabijaliajwa Dios. Judíosxot Dios chaxdut pejtatoꞌlaxan puexa 
judíosliajwa. Toꞌabejpon profetas. Toꞌabejpon paxʉlan judíosxotsik. 
Dios paxʉlan pawʉl Jesús. Nalaelt wʉt, nalaelton judíos-atowtat. 
Abraham, Isaac, Jacob, Moisés, Elías, rey Davidbej, puexa japi 
judíos. Asawʉl judíosliajwa “israelitas”, o, “Israel tʉajnʉpijiw”. 
Mt 1.11; Mr 1.22; Lc 1.16; Jn 1.11

judíos chanaekabʉanapi Judíos chanaekabʉanapi, japi xabich 
sitaens judíosxot. Judíos chanaekabʉana, japi naewʉajan 
jiw Dios tatoꞌalpoxan, Dios pejjamechanbej. Naewʉajanbejpi 
judíos pejkabʉananpoxan, pejwʉajnapijiw pijaxan. Japi 
judíosxot paklochow. Jiamajametat pawʉli “Maestros 
de la ley”, japi chanaekabʉana xot Dios tatoꞌalpoxan. 
Mt 8.19; 23.27; Mr 12.40; Hch 13.1

judíos naewʉajnaba Judíos naewʉajnaba pawʉl jiamajametat “Sinagoga”. 
Potʉajnʉchan judíos duilxot, xajʉp japi pejnaewʉajnabachan. 
Dios pejjamechan matabijapi, japi jiw naewʉajan japabachantat. 
Mt 9.35; Mr 1.21; Lc 4.15; Jn 6.59

judíospaklochow Judíospaklochow tatoꞌal Dios pejtemplobatat. Japi 
tatoꞌalbej judíos naexasisliajwa Dios. Japi, fariseos, saduceos, 
sacerdotes, sacerdotespaklochow, sacerdotes kajachawaetpibej, 
ancianosbej. Mt 12.45; Mr 14.1; Lc 18.18; Jn 2.18

juez Jueces, japi chiekal naewet jiw jʉm-aechpoxan asan aton 
pejbʉꞌwʉajanpoxliajwa. Pejbʉꞌwʉajan wʉt, japi jueces jʉmchiyaxael 
achakastikaxtat japon aton kastikaxaes. Jueces, japi paklochow. Japi 
duil paklowaxanxot. Mt 5.22; Lc 12.58; Hch 13.20

juimt tujop wʉt Juimt tujop wʉt, judíosliajwa pajelmatkoi nadut. 
Mt 20.8; Mr 16.1

- K -
koechax Jesús koechaxan is wʉt, japoxantat japon jiw itpaei Dios 

pejpamamax. Itpaeibejpon japon pajut Mesíaspon, toꞌaspon 
jiw bʉꞌweliajwa, japi Dios naexasiti. Jesús koechaxan is jiw 
naexasisliajwa Dios. Mt 7.22; Mr 8.11; Lc 1.51; Jn 2.5

- L-
león León, japon nuth asatʉajnʉpijin. Japon pinjin, me-ama tor jeltiꞌsan, 

jason. Wʉladaꞌnikon. Majt chajia leónes maenk Israel tʉajnʉxot. 
Pe amwʉtjel leónes jil. Dios pejjamechan jʉm-aech wʉt: “León” 
—aech wʉt, jʉmchiliajwa: “Pamaman, me-ama león” —chiliajwa. 
Ap 5.5; 13.2

leprawaxae Judíos waeis leprawaxae, Jesús ampathatat wʉt. Taen wʉti 
jiw leprawaxae waeispi, japi jiwliajwa judíos nejchaxoel: “Ampi jiw, 
me-ama patʉpa, waeis xoti waxaewʉajilax” —aechi, nejchaxoel wʉt. 
Dios pejjamechan jʉm-aech: “Leprawaxae, me-ama jiw pejbabijaxan, 
ja-aech” —aech Dios pejjamechan. Mt 8.2; Mr 1.40; Lc 4.27

levadura Levadura cha-aelaxach tanialtas puthlaliajwa harinasap pan 
isliajwa. Baxael, japasap puthal wʉt, pachaem hornoxot cha-
owaliajwa. Dios pejjamechan jʉm-aech: “Levadura, me-ama jiw 
pejbabijaxan. Kaesʉapich wʉt, kaes pejme xabich babijaxan” —aech 
Dios pejjamechan. Mt 13.33; Mr 8.21; Lc 13.21

- M-
maná Chajiakolaxtat Dios chaduw maná judíos xaeliajwa, Moisés sʉapich, 

pajilaxxot nanʉamt wʉti. Maná pachaem xaeliajwa. Kaemadoisfʉl 
nalian wʉt, maná satat oelax chanlian. Do jawʉt, judíos not 
xaeliajwa. Japi maná pachaema-el maeliajwa. Napatamatkoi wʉajna 
wʉt, pachaemlax masliajwa kaematkoiliajwa asbʉan jʉmch. Me-ama 
jojali-ʉth wʉt, jakabʉan-aech maná. Chat-ia wʉt, me-ama galleta, 
xa-aech. Xael wʉt, me-ama miel jakaechxa-aech. Jn 6.31, 49; Hch 9.4

maran Dios jʉm-aech: “Judíos xaeyaxil maránwi. Chaemil judíos xaeliajwa 
maránwi” —aech Dios. Japox jʉm-aech Moisés chajia lelpox, Dios 
pejtatoꞌlax lel wʉton. Samata, pachaema-el judíos maran thinaliajwa. 
Pe asew judíosxot naexasis-elpi Dios tatoꞌalpox. Japi judíos nakiowa 
maran thin plata kanaliajwa. Japi pajut japox is, sichaemsxotipox. 
Mt 7.6; Mr 5.11; Lc 8.32

Marcos Marcos duk Jerusalén paklowaxxot. Japon kolewʉl. Kaewʉl 
Marcos. Asawʉlpon Juan. Samata, jiw jʉm-aech: “Juan Marcos” 
—aechi Juan Marcosliajwa. Japon chiekal naexasit Jesucristo 
pejwʉajan. Matabijtaspon apóstoles. Matabijtasbejpon Pablo, 
Bernabé sʉapich. Chajiakolaxtat japi Juan Marcos bʉꞌfol, 
naewʉajnaliajwa chimiawʉajan, Jesús pejwʉajan, judíos-elpi poxade. 
Hch 12.12; 13.5, 13 Marcos lel Jesús pejwʉajan. Lelxot, jaxotbej japon 
pejwʉl. Chajiakolaxtat, Roma paklowaxxot wʉt, lelon, Pedro sʉapich 
japapelfʉt. Asew jiw jʉm-aech: “Pedro chiekal chanaekabʉana Jesús 

pejwʉajan, japox lelaliajwa Marcos” —aechi. Pe chiekal matabija-
esal, diachwʉajnakolax Pedro kajachawaet wʉt, o, kajachawaes-el 
wʉton, Marcos lel wʉt. Mr 1.1

mat-esax “Mat-esax” —aech wʉt, jʉmchiliajwa: “Aton tʉp wʉt, japon aton 
Dios mat-ech pejme dukaliajwa” —chiliajwa japox. Japox ja-aech 
Lázaroliajwa, mat-ech wʉton Dios. Japox ja-aechbej Jesúsliajwa, 
mat-ech wʉton pax Dios. Japox jachiyaxaelbej xabich jiwliajwa, 
japi naexasiti Jesús pejwʉajan. Dios mat-eyaxael japi jiw pejme 
duilaliajwa. Mt 16.21; Mr 8.31; Lc 9.22; Jn 6.40

menta-ʉaf Menta-ʉaf pachaem naxaeyaxan mattholaliajwa. Japa-ʉaf, 
me-ama cilantro wʉt, ja-aech. Lc 11.42

Mesías Jesús asawʉl “Mesías”. “Mesías” —aech wʉt hebreojametat, 
japox jʉmchiliajwa: “Dios toꞌaspon ampathatasik jiw bʉꞌweliajwa” 
—chiliajwapox. “Mesías” —aech wʉt, griegojametat jʉmchiliajwa: 
“Cristo” —chiliajwa. Dios pejjamechan xot Dios chajia jʉm-
aech pejprofetastat Mesías fʉlaeyaxaelpoxliajwa. Samata, 
xabich judíos wʉajnawesfʉl japon pejpasax. (Taembej Cristo) 
Mt 12.23; Mr 12.10; Lc 10.24; Jn 1.41; Hch 18.28

mirrasapan Mirrasapan pachaem taniasliajwa vino, af wʉt xabich 
xaenka-elaliajwa. Mirrasapan pachaembej perjumaminan isliajwa. 
Pachaembej patʉpan joelaliajwa, mʉthsliajwa wʉt patʉpan. Judíos 
pejkabʉan japox. Mt 2.11; Mr 15.23; Jn 19.39; Ap 18.13

Moisés Moisés Dios toꞌas, japon jukaliajwa judíos Egipto tʉajnʉxot, japi 
judíos esclavos wʉt japatʉajnʉxot. Samata, Moisés bʉꞌfol judíos 
Israel tʉajnʉ poxade. Japatʉajnʉ pasliajwa, japi cuarenta waechan 
nanʉamt pajilaxxot, chiekal xanaboeja-el xoti Dios. Pajilaxtat wʉt, 
Moisés naewʉajnas Dios. Do jawʉx, Moisés naewʉajan judíos. Dios 
chaxdut pejtatoꞌlaxan Moisésliajwa, judíosliajwabej. Do jawʉx, 
Moisés tʉp wʉt, Dios pejtatoꞌlaxan naman judíosxot. Do baxael, 
Moisés tʉp pas-elaxtat Israel tʉajnʉxot. Do jawʉt Josué naliaxt judíos 
pejpaklonaliajwa. Mt 5.17; Mr 1.43; Lc 2.22; Jn 1.17

Moisés chajia lelpox Ampoxanlape Dios majt jʉm-aech Moisés 
lelaliajwa, jʉmchiliajwapox: “Dios pejtatoꞌlaxan” —chiliajwa. 
Puexa judíos naexasisaxael Dios pejtatoꞌalpoxan. Pe xabich asew, 
judíos, naexasis-el Dios pejtatoꞌalpoxan. Naexasis-elpi Moisés 
chajia lelpox. Japilap nakaejudíosliajwa babejchow. Moisés 
chajia lel cincofʉtan. Japafʉtanxot faekaxaes Dios pejjamechan. 
Mt 5.27; Mr 10.19; Lc 2.22; Jn 8.5

- N-
napatamatkoi Napatamatkoi, japamatkoi sábado, judíos damlathʉlaliajwa. 

Judíos nabich-el japamatkoitat, chajia Dios toꞌas xoti chiekal 
napataliajwa. Pe fariseos kaes pejme xena, fiat wʉt japamatkoitat 
is-elaliajwa. Samata, Jesús nejwesla japi fiatpoxan, napatamatkoi 
wʉt. Mt 12.1; Mr 15.42‑43; Lc 4.16; Jn 5.9

nardo Kaenae pawʉl nardo. Japanae pejtathin xabich xabejnik, me-ama 
kawaemabʉxchoꞌnae, jaxabej-aech. Japanaechan nuil mʉaxanlelantat 

thʉnk xot. Japatathinantat isas perjumaminan. Japaminan xabich 
xabejnik. Xabich ommaenkbejpi. Mr 14.3; Jn 12.3

naxae-el, Dios piach kawʉajnaliajwa wʉt Jiw Dios naexasiti naxae-el 
kaematkoi Dios piach kawʉajnaliajwa. Ja-aech jiw kaes piach Dios 
kawʉajnaliajwa. Jiamajametat japox jʉmchiliajwa: “Ayunar para orar 
a Dios” —chiliajwa. Mr 2.18; Lc 2.36‑37; 5.33; Hch 14.23

Nazaret paklowax Nazaret paklowaxxot Jesús duk. Jaxot tiꞌtbejpon. Jaxot 
María, Jesús pen duk, pamal sʉapich. Japon pawʉl José. Nazaret 
paklowax Galilea tʉajnʉlel. Mt 4.13; Mr 1.9; Lc 1.26; Jn 1.45

nicolaítas “Nicolaítas” —tis kaemʉt jiw. Nicolaítas xabich nejxasink 
ídolos kawʉajnaxan. Nejxasinkbejpi asew wathoꞌ bʉꞌmoejsaxan. Japi 
naexasis-el Dios. Ap 2.6, 15‑16

- O-
ofrenda Ofrenda judíos chaxduw Diosliajwa. Jesús nalaels-elfʉk 

ampathatat, judíos choef chaxduw Diosliajwa templobatat, me-ama 
Moisés chajia ketoꞌaspi. Japa-ofrenda Dios chaxduwpi, xabich 
nejxaejwas xot babijaxan ispoxanliajwa. Jasox is wʉt, Dios beltaens 
japi babijaxan ispoxanliajwa. Mt 5.23; Mr 12.33; Lc 21.1; Jn 8.20

olivobaech Olivobaech xabich pachaem xaeliajwa, isliajwabej pasiminan. 
Olivosiminan pachaem sit-ia wʉt taniasliajwa, jofaliajwabej. 
Olivonaechan maenk Israel tʉajnʉxot.

Olivonaechanmʉax Olivonaechanmʉaxxot mox Dios pejtemploba ek, 
Jerusalén paklowaxxot. Jaxot pin-iamatkoiyan Jesús fʉlalaecha 
pax Dios kawʉajnaliajwa. Japoxade bʉflalaechabejpon pejnachala 
damlathʉlaliajwa. Jaxotbej Judas Iscariote bʉflaech soldaw, asew 
jiwbej, Jesús jaelsliajwas, bʉflaeliajwasbejpon judíospaklochow 
poxade. Mt 21.1; Mr 11.1; Lc 19.29; Jn 8.1

ovejas Ovejas pachaem xaeliajwa. Ovejala pachaembej ponbʉꞌan isliajwa, 
lakasnik xoti. Dios pejjamechan jʉm-aech wʉt: “Ovejas” —aech wʉt, 
jʉmchiliajwa: “Jiw naexasitpi Dios” —chiliajwa. Dios pejjamechan 
jʉm-aech wʉtlax: “Cabra” —aech wʉt, japox jʉmchiliajwa: “Jiw 
naexasis-elpi Dios” —chiliajwapox. Jesús ampathatat wʉt, ovejas 
pachaem Dios pej-ofrendaliajwa, bowaliajwabej templobatat. 
Samata, Cristobej pawʉl: “Oveja jeltiꞌsan”. Japox jʉmchiliajwa: 
“Dios pejcordero” —chiliajwapox jiamajametat, japon tʉp 
xot jiw pejbabijaxan mosliajwa. (Taembej cordero, cabrabej) 
Mt 9.36; Mr 6.34; Lc 2.8; Jn 10.1

- P-
padaelmajiw Jesús xabich padaelmajiw. Pe kaes pejme Jesús 

padaelmanpon, japon Satanás. Me-ama asew Jesús padaelmajiw, 
jachi-el Satanás. Asan Jesús padaelman, pawʉl Judas Iscariote. 
Japon majt Jesucristo pejnachalan. Do jawʉx, soldaw bʉꞌfolon 
Olivonaechanmʉax poxade, japi jaelsliajwa Jesús, bʉflaeliajwabejpi 
judíospaklochow poxade. Japi judíospaklochow, Jesús padaelmajiw. 

Judas naekichachajbapijin. Asew Jesús pejnachala matabija-el 
asamatkoi Judas isaxaelpox Jesúsliajwa, padaelman xoton. 
Mt 10.4; Mr 3.19; Lc 6.16; Jn 6.64

pajilax Pajilaxxot, jaxot jiw duila-el min ajil xot, naechan ajil xotbej. 
Pajilaxxot pejmachchoefkal maenk. Jaxot jomkal maenk, afʉbej. 
Jiwjametat “pajilax” —aech wʉt, jʉmchiliajwa, “El desierto” —
chiliajwa jiamajametat. Israel tʉajnʉxot pajilax mox. Jaxotbej 
xabich mʉaxan. Jaxot Juan, jiw bautisan, jiw naewʉajan, papati 
naewesliajwa japon naewʉajanpoxan. Pajilaxxotbej Jesús xapaejas 
Satanás. Mt 3.1; Mr 1.3; Lc 1.80; Hch 7.30

Pascuafiesta Pascuafiesta xabich pachaem judíosliajwa. Kaewaechfʉl 
wʉt, Jerusalén paklowaxxot judíos fiesta is nejkiowasamata 
pejwʉajnapijiw Dios bʉꞌwiaspox, nakola wʉt Egipto tʉajnʉxot. 
Jawʉt, judíos pejwʉajnapijiw nakola wʉti Egipto tʉajnʉxot, xabich 
Egipto tʉajnʉpijiw, tʉp Dios pejkastikaxtat, naexasis-el xoti Dios. 
Japamatkoitatlax chinax kaen judíos tʉpa-el, puexa chiekal naexasit 
xoti Dios. Mt 26.1; Mr 14.1; Lc 2.41; Jn 2.13

pejnachala Japi makanoch kajachawaesliajwa jiw chanaekabʉanan, 
matabijaliajwabejpi japon chanaekabʉanapoxan. Japi pawʉl: 
“Pejnachala”. Jiamajametat japox jʉmchiliajwa: “Discípulos” —
chiliajwa. Puexa jiw naexasit wʉt Jesús pejwʉajan, japi Jesús 
pejnachalaxael. Jesús pejnachalaxot wʉlduwpon doce poejiw 
“Apóstoles”. Mt 4.21; Mr 1.15; Lc 5.33; Jn 3.26

Pentecostésfiesta Pentecostésfiesta xabich pachaem judíosliajwa. Me-ama 
Pascuafiesta, ja-aechbej japafiesta judíosliajwa. Pascuafiesta toep 
wʉt, cincuenta matkoiyan wʉt, do jawʉt, Pentecostésfiesta ispi. 
Japafiesta pawʉl jiamajametat: “Fiesta de las semanas” —aechipox, 
siete semanan toep wʉt, japafiesta is xoti. Asafiesta pawʉlbej 
“Fiesta de la cosecha” —aechipox jiamajametat. Japafiesta wʉt, 
Espíritu Santo pask Jesús naexasitixotsik Jerusalén paklowaxxot. 
Hch 2.1; 20.16; 1 Co 16.18

perlas Perlas xabich ommaenk. Pachaem isliajwa wʉchajila, isliajwabej 
anillos. Perlas, me-ama iaꞌ papoei. Xajaera. Cha-aex, me-ama jesfu. 
Japi perlas marxot faeks thapantutat. Mt 13.45-46; Ap 17.4

Pilato Pilato, japon Judea tʉajnʉpijiw pejgobernador, Jesús ampathatat 
wʉt. Pilato duk Jerusalén paklowaxxot pinabatat. Japon Roma 
tʉajnʉpijin. Pilato toꞌas pejpaklokolan, Roma paklowaxpijiw tatoꞌlan, 
Pilato tatoꞌlaliajwa Judea tʉajnʉpijiw. Pilato pejpoklawʉlkolax, 
pawʉlon Poncio Pilato. Jesús kematamatla-esal wʉt tʉpaliajwa 
cruztat, jawʉt judíospaklochow bʉꞌfoli Jesús Pilato poxade, japon 
pejwʉajnalel Jesús tasalaliajwapi, xabich boesasia xoti Jesús. 
Pe judíospaklochow tapae-esal japi pajut boesaliajwapi aton. 
Samata, judíospaklochow ketoꞌapi Pilato Jesús boesaliajwas. 
Mt 27.2; Mr 15.1; Lc 3.1; Jn 18.28

poklalel “Poklalel” —aech wʉt, jʉmchiliajwa: “Pamamax” —chiliajwapox. 
Samata, “Dios pejpoklalel Jesús ek —aech wʉt” jʉmchiliajwa: 
“Dios chaxdut pamamax paxʉlan Jesúsliajwa” —chiliajwapox. 

Samata, Jesús pejpamamax najʉp, me-ama pax Dios pejpamamax. 
Mt 22.44; Mr 12.36; Lc 1.11; Hch 2.34

profetas Profetas Dios makanoch, japi profetas naewʉajnaliajwapi jiw 
Dios pejjamechan. Asamatkoi japoxan naewʉajnaxan jachiyaxael 
Dios bʉxtoꞌaspiliajwa. Samata, jʉmtispi: “Wʉajna chapaeipi” —tispi. 
Dios toꞌaspi, japi japajamechan lel, asew jiwbej matabijaliajwa. 
Puexa japafʉtanxot faekaxaes Dios pejjamechan. Juan, jiw bautisan, 
japon taxdukapijin, Dios pejprofeta. Asew, judíos wʉajnapijiwxot, 
japibej Dios pejprofetas. Kaen pawʉl Elías. Asan pawʉl Isaías. 
Asan pawʉl Jeremías. Asan pawʉl Daniel. Kaes asew profetasbej. 
Mt 5.11; Mr 6.15; Lc 1.70; Jn 1.45

puexa jiw pakoewkolnan Jesús pajut xabich najʉm-aech ampox: “Puexa 
jiw pakoewkolnan” —na-aech Jesús pajut, ampathatat wʉton, 
pejnachala sʉapich. Japawʉl jʉmchiliajwa: “Xan Dios paxʉlnan, 
atonkolnanbej” —chiliajwa. Diachwʉajnakolax Jesús atonkolan, 
me-ama puexa jiw, ja-aechon. Pelax Jesús is-el babijax. Pomatkoicha 
Jesús xanaboejt pax Dios isasamata babijax. (Taembej Dios paxʉlan) 
Mt 8.20; Mr 2.28; Lc 5.24; Jn 5.27

puka “Puka” —aech wʉt Dios pejjamechantat, japox jʉmchiliajwa: 
“Galilea puka” —chiliajwa. Galilea puka asawʉl: “Tiberias puka” 
Jn 6.1; 21.1 Japapuka asawʉlbej: “Genesaret puka”. Lc 5.1 Japapuka 
xabich pinjiya. Diez kilómetros pinatupox. Quince kilómetros 
pakchowapox. Japapukaxot xabich jiw nabaxit. Xabichbej 
nabaxisiw maenk, baxi maenk xot japapuka. Samata, japapukaxot 
falkammochan xabich maenk. Xabichbej tarayan, chinchorobej. 
Mt 4.13; Mr 1.16; Lc 5.1; Jn 6.1

- R -
rey Rey, japon paklokolan kaetʉajnʉpijiwliajwa. Japatʉajnʉ pawʉl “país” 

jiamajametat. Rey, japon kaes pejme paklon pejtʉajnʉxot. Me-ama 
asew, paklochowpi, jachi-elon. Japon puexa jiw tatoꞌal. Profetas 
chajia jʉm-aech Jesúsliajwa: “Asamatkoi japon reyaxael judíosliajwa. 
Japon pawʉlaxael Mesías” —aech profetas Jesúsliajwa. Pe Jesús 
ampathatat wʉt, japi judíos nejchaxoel Dios kaen aton toꞌaxael 
judíos pejreyliajwa, puexa judíos tatoꞌlaliajwapon, me-ama rey David 
chajiakolaxtat, jachiliajwapon. Japi jasox nejchaxoel: “Japon rey 
wʉt, malechaxael Roma tʉajnʉpijiw, soldaw, duili Israel tʉajnʉxot” 
—aech judíos, nejchaxoel wʉt. Pe Mesías japox jachiyaxil. Japon 
reyaxael jiw pejnejchaxoelaxantat, Dios naexasiti. Jachiyaxael Jesús 
ampatʉajnʉpijiwliajwa, naexasiti japon pejwʉajan. (Taembej Mesías) 
Mt 1.6; Mr 2.26; Lc 1.5; Jn 19.2

Roma tʉajnʉpijiw tatoꞌlan Roma tʉajnʉpijiw tatoꞌlan, kaes pejme 
paklokolan. Japon xabich tʉajnʉchanpijiw tatoꞌal, Jesús 
ampathatat wʉt. Jiamajametat ‘Emperador’ —tispon. Japon 
duk Roma paklowaxxot. Japon toꞌa gobernadores, soldaw 
sʉapich, asatʉajnʉchan poxade. Wʉlduwbejpon poejiw, impuesto 
mat-omwʉljoewliajwa, japi mat-omwʉljoeliajwa impuesto 

japatʉajnʉchanpijiw Roma gobiernoliajwa. Amwʉtjel Roma paklowax 
nakiowafʉk Italia tʉajnʉxot. Mt 8.5; Mr 2.14; Lc 3.12; Jn 18.28

- S-
sacerdotes Sacerdotes nabist Jerusalén paklowaxxot Dios pejtemplobatat. Japi 

sacerdotes Dios kawʉajan jiwliajwa, japi jiw, chapaeipi Diosxot babijaxan 
ispoxan. Japi sacerdotes choef xʉaꞌati jiw babijaxan ispoxanliajwa, japi 
jiw Dios beltaeliajwas. Sacerdotes xajʉpbej jʉmchiliajwa, kaen aton 
boejthʉls wʉt leprawaxae, o, boejthʉla-esal wʉt. Bʉꞌxaenkpi, boejthʉls 
wʉt, japi chaxduiyaxael ofrenda Dios pejtemplobatat, waxae chiekal 
boejthʉls xoti. Mt 8.4; Mr 2.26; Lc 1.5; Jn 1.19

sacerdotes kajachawaeti Sacerdotes kajachawaeti, japi kajachawaet 
sacerdotes is wʉt pejbichaxan Dios pejtemplobaxot. Judíosxot kaemʉt, 
pawʉl “Levitas” jiamajametat. Pejwʉajnapijin pawʉlbej Leví. Leví pax 
pawʉl Jacob. Lc 10.32; Jn 1.19

sacerdotespaklochow Sacerdotesxot kaemʉt, japi kaes paklochowpi. Japi 
puexa asew sacerdotes tatoꞌlaliajwa. Japi Jesús padaelmajiw. Japi 
nejwesla Jesús naewʉajanpoxan. Mt 2.4; Mr 10.33; Lc 9.22; Jn 7.32

sacerdotespaklokolan Sacerdotespaklokolan, japon kaes pejme paklon. 
Me-ama puexa asew sacerdotes, jachi-elon. Jiamajametat japon 
pawʉl “Sumo sacerdote”. Matxoelapijin sacerdotespaklokolan pawʉl 
Aarón. Japon Moisés pakoewan, matxoelapijin. (Taem saduceos) 
Mt 26.57; Mr 2.26; Lc 22.50; Jn 11.49

saduceos Saduceos, japi kaemʉt judíospaklochowxot. Saduceosxot 
kaesʉapich sacerdotes. Saduceos nejchaxoelpoxan najʉpa-el fariseos 
nejchaxoelpoxan. Saduceos nejchaxoel: “Jiw tʉp wʉt, mat-eyaxisal 
pejme duilaliajwa. Pej-aelanbej chiekal ajilaxael” —aech saduceos, 
nejchaxoel wʉt. Mt 3.7; Mr 12.18; Lc 20.27; Hch 4.1

Samaria tʉajnʉ Samaria tʉajnʉ Galilea tʉajnʉ pejsurlel, Judea tʉajnʉ 
pejnortelelbej. Samaria tʉajnʉpijiw, japi judíos-el. Samaria 
tʉajnʉpijiw nanos-el xot, nakaetʉajnʉpijiw sʉapich, samata, japi 
paxi chiekal Samariajiwkola-el. Samata, judíos nejwesla Samaria 
tʉajnʉpijiw, japi judíos-el xot. Judíos jʉm-aech wʉt asan judíosliajwa: 
“Xam Samaria tʉajnʉpijnam” —aech wʉt, japox jʉmchiliajwa: “Xam 
xabich nejweslax”, —chiliajwapox. Mt 10.5; Lc 9.52; Jn 4.4; Hch 1.8

Satanás Satanás dep pejpaklon. Satanás Dios padaelman. Japon xabich 
chaemil. Is-el pachaempoxan. Japon nejwesla jiw naexasiti Dios, 
Jesucristobej. Satanás xabich pejwʉlan. Kaewʉl “Dep”. Asawʉl 
“Naekichachajbapijin”. Asawʉl “Beelzebú”. Asawʉl “Ampathatpijiw 
tatoꞌlan”. Asawʉlpon “Me-ama ángel pej-itliakax”. Dios malechaxael 
Satanás, japon pejjiw sʉapichbej, japi deppi, that toep wʉt. 
Satanás kastikaxaes, pejjiw sʉapich, infiernoxot. Japox asawʉl 
“Jit itkʉawaxilpox”. Jaxotdik xabich pomatkoicha jit tamdadʉt. 
Jaxotaxaelbej jiw kastikaxaespi. Jaxotdik japi jiw xabich weyaxil. 
Mt 4.1; Mr 1.13; Lc 4.2; Jn 8.44

Sirofenicia tʉajnʉ Sirofenicia tʉajnʉ, Galilea tʉajnʉ pejnortelel. Sirofenicia 
tʉajnʉ mox Mar Mediterráneoxot. Japatʉajnʉxot Tiro paklowax, 

Sidón paklowaxbej. Japatʉajnʉpijiw, japi judíos-el. Japi Sirofenicia 
tʉajnʉpijiw. Mr 7.25‑26, 29

sumta-okax Japox pawʉl “camilla” jiamajametat, bʉꞌxaeyan chaxlaeliajwa. 
Kolenje aton chaxlaeyaxael. Kaes xabich dewnik wʉt, cuatro poejiw 
nejsesisaxael. Mt 9.2; Mr 2.9; Jn 5.8‑9

- T-
tajwit xaem “¡Tajwit xaem!” —aech Jesús, pejnachala sʉapich, 

xaeliajwa wʉt pan, Jesús pejpatʉpax wʉajna. Japon ajil wʉt, 
pejnachala nejchaxoelaliajwa japon cruztat kematamatlaspox. 
Mt 26.26; Mr 14.22; Lc 22.19; Jn 6.51‑53, 56

tajjal fem “¡Tajjal fem!” —aech Jesús, pejnachala sʉapich, feliajwa 
wʉt vino, pejpatʉpax wʉajna. Japon ajil wʉt, pejnachala 
nejchaxoelaliajwa japon pejjal nakolapox, cruztat kematamatlas wʉt. 
Jn 6.54‑56

tajmatkoi “Tajmatkoi” —aech Jesús, nejchaxoel wʉt pejpatʉpaxliajwa. 
Japox jʉm-aechon, pax Dios toꞌas xot tʉpaliajwa jiw babijaxan 
ispoxanliajwa. Japox majt jʉm-aechon pejbichaxliajwa, pax Dios 
toꞌas xot jiw matabijaliajwa, achan Dios. Do baxael, jʉm-aechbejpon: 
“Tajmatkoi” —aechon, pejbichax toet wʉt, pax Dios poxaliajwase 
wʉt. Mt 26.18; Lc 22.30; Jn 2.4; 7.6

that toepax Ampox jʉmchiliajwa: “Ampathat chiekal toepaxael” —
chiliajwa. Jiw naexasiti Jesús pejwʉajan, japibej jʉmchiyaxael: 
“Pat that toepax” —chiyaxael, Jesucristo pejme pask wʉt ampathat 
poxasik. That toepaxael wʉt, Jesús bʉflaeyaxael jiw athʉ poxase, 
japi naexasiti japon pejwʉajan. Jaxotse natamejaxaeli, japon sʉapich, 
pomatkoichaliajwa. Mt 7.22; Mr 8.38; Lc 9.26; Jn 6.39

temploba Jerusalén paklowaxxot Dios pejtemploba ek, Judea tʉajnʉxot. 
Chajiakolaxtat rey Salomón is Dios pejtemploba, me-ama Dios ketoꞌas 
isliajwapon temploba. Japatemploba isas iaꞌtat, orotat, platatatbej. 
Japabaleldin judíos fʉlalaena Dios kawʉajnaliajwa. Xafolbejpi choef 
altarmatwʉajtat bowaliajwa Dios pej-ofrendaliajwa, Dios beltaeliajwa 
japi jiw babijaxan ispoxanliajwa. Japabatatbej kaewaechfʉl wʉt, 
sacerdotespaklokolan nospaei, Dios sʉapich, puexa jiw pejbabijaxan 
kaelel wepelsliajwas. Choef mowapi, asew platafachan xanafokpibej, 
templobafʉlmaktat chalaki. Asamatkoi, Jesús naksiya wʉt 
pejpatʉpaxliajwa, judíospaklochow japox jʉmtaen. Ja-aech wʉt, japi 
jʉmch nejchaxoel Jesúsliajwa: “Jesús jʉm-aech wʉt: ‘Toetam wʉt 
ampaba, xan mat-esaxaelen, tres matkoi wʉt’ —aech wʉt Jesús”, jʉm-
aechon babejjamechan Dios pejtemplobaliajwa —aechi, nejchaxoel 
wʉt. Pe Jesús japox naksiya wʉt, naksiyapon pejpatʉpaxliajwa. 
Naksiya-elon templobaliajwa. Mt 4.5; Mr 11.11; Lc 1.8; Jn 2.14

Tiberias puka Galilea puka asawʉl, Tiberias puka. Tiberias paklowaxxot 
mox japapuka. Samata, asawʉl “Tiberias puka”. (Taembej puka) 
Jn 6.1; 21.1

trigo Trigobelin pachaem pan isliajwa. Levadura tanialtas wʉt, 
trigosap puthal. Chiekal puthal wʉt, pachaem bowaliajwa 

hornotat. Trigo tiꞌsfʉl wʉt, me-ama aro, kabʉan-aech. 
Mt 3.12; Mr 2.23; Lc 3.17; Jn 4.36

trompeta Trompeta nababa wʉt, chiekal thiachaem. Isas anaelaxtat, o, pak 
mat-etat. Nababa wʉt, pachaem jiw matabijaliajwa, asax wʉtlejen. 
Mt 24.31; Heb 12.19; Ap 1.10; 4.1; 8.2, 6; 18.22

- U-
uvabaech Uvabaech pachaem xaeliajwa. Pachaembej uvaminan isliajwa, 

vinominanliajwabej. Israel tʉajnʉxot uvanaechan maenk, cha-
aelnaechan, boejtachnaechanlejen. Me-ama dos metros athʉpox. 
Japadalan pokchodalan. “Vid” —aech jiama japanaechanliajwa. 
Padunan maenk. Padunan, me-ama uva, ultat nuili, ja-aech. 
Mt 7.16; Mr 12.1; Lc 6.44; Jn 15.1

- X-
xanafok platafachan Platafachan xanafokpi, japi xanafok platafachan 

Dios pejtemplobafʉlmaktxot, judíos pejew plataliajwa. Japox is wʉti, 
jiw japaplatatat wʉajt choef ofrenda isliajwa, chabowaliajwabej 
altarmatwʉajtat Dios pejtemplobaxot. Mt 21.12; Mr 11.15; Jn 2.14

xananʉamsba Dios pejtemploba wʉajna, judíos majt xananʉamsba is, 
Dios pejbaliajwa, me-ama Dios jʉm-aech Moisésliajwa. Japaba 
carpaba. Jiamajametat pawʉl tabernáculo. Judíos Dios toꞌas wʉt, 
asalel fʉlaeliajwa wʉt, pachaem japaba xalaeliajwa. Do jawʉt, xabich 
pin-iawaechan wʉt, Salomón is Dios pejtemplobakolax, Jerusalén 
paklowaxxot. Mt 12.4; Mr 2.26; Lc 6.4 

